
Quechua, Huamalíes-Dos de Mayo Huánuco - All Bible 

 
 

Génesis 
Génesis 1 

Tayta Dios lapanta kamashqan 

1Imapis manaraq kaptinmi Tayta Dios kamarqan jana pasatapis kay 

pasatapis. 

2Kay pasa manami kanan kaykashqannösu karqan, sinöqa yanawyaykaq 

yakulami. Say yaku jananchömi Tayta Diospa Espïritun kuyuykarqan. 

3Saymi Tayta Dios nirqan: <<¡Asikyay kasun!>> Niptinmi asikyay yurirqan. 

4Asikyayta kamarkurmi Tayta Dios rikarqan ali kashqanta. Saymi 

kamakäsirqan sakaypis asikyaypis kananpaq. 

5Asikyaqpa jutintami churaparqan junaq kananpaq y sakaypatanami paqas 

kananpaq. Saykunatami kamarqan punta kaq junaqcho. 

6Saypitanami Tayta Dios nirqan: <<Ishkayman yaku rakiränanpaq yaku 

chawpincho azulyaraykaq kasun>>. 

7Nishqannölami azulyaraykämuqta kamarqan. Saynöpami wakin kaq yaku 

quëdarqan kay pasacho y wakin kaqnami azulyaraykämuqpa janancho. 
Nishqannölami lapanpis karqan. 

8Azulyaraykämuqpa jutintami Tayta Dios churaparqan jana pasa jutin 

kananpaq. Saykunatami kamarqan ishkay kaq junaqcho. 

9Saypitanami Tayta Dios nirqan: <<Saki pasa rikakänanpaq ura kaq yaku juk 

pasalaman juntakäsun>>. Nishqannölami lapanpis kamakarqan. 

10Saki kaqpa jutintami Tayta Dios churaparqan pasa jutin kananpaq. 

Shuntakash kaq yakutanami lamarta jutisirqan. Sayno kamarkurmi Tayta 
Dios rikarqan ali kashqanta. 

11Nirkurnami nirqan: <<Alpapita winamusun tukuy casta jachakuna, muruyuq 

qewakuna karpis y tukuyläya wayuq jachakuna karpis>>. Nishqannölami 
lapanpis karqan. 

12Saymi winamurqan tukuy niraq qewakuna y imaykaläyata wayuq 

jachakunapis. Sayno kamarkurmi Tayta Dios rikarqan ali kashqanta. 

13Saykunatami kimsa kaq junaqcho kamarqan. 

14Saypitanami Tayta Dios nirqan: <<Jana pasacho asikyaqkuna kayäsun 

junaqpis sakaypis kananpaq, junaqkunata watakunata yupayänanpaq y 
muruyänanpaq cosechayänanpaq imay kashqantapis musyayänanpaq. 

15Saynöla asikyaqkuna ciëlucho kayäsun pasata asikyapäyänanpaq>>. 

Nishqannölami lapanpis kamakarqan. 

16Saynömi intita, killata y qoyllarkunatapis kamarqan. Intita kamarqan 

junaqpa asikyänanpaq y killatanami kamarqan sakaypa asikyänanpaq. 

17Saykunata Tayta Dios jana pasaman churarqan kay pasaman asikyämuptin 

18sakaypis junaqpis kananpaqmi. Sayno kamarkurmi Tayta Dios rikarqan ali 

kashqanta. 

19Saykunatami chusku kaq junaqcho kamarqan. 

20Saypitanami Tayta Dios nirqan: <<Yakucho imayka niraq kawaqkunawan 

pasa jananpa pajaqkunapis aska kayäsun>>. 

21Sayno nirmi Tayta Dios kamarqan lamarcho jatusaq mansariypaq 

uywakunata. Saynöpis kamarqan lamarcho, qochakunacho, mayukunacho 
tukuyläya pescädukunata. Saynömi kamarqan tukuyläya pajaqkunata. 
Saykunata kamarkurmi Tayta Dios rikarqan ali kashqanta. 

22Nirkurnami bendicionninta qor nirqan: <<Lamarcho kawaqkuna y pasa 

jananpa pajaqkunapis, askaman mirayay>>. 

23Saykunatami pisqa kaq junaqcho kamarqan. 

24Saypitanami Tayta Dios nirqan: <<Ashmana kaq y mana ashmana kaqpis 

tukuy niraq uywakuna kayäsun. Sayno kayäsun pachalanpa y lätaypa 
puriqkunapis>>. Nishqannölami lapanpis kamakarqan. 

25Saynöpami Tayta Dios kamarqan tukuy niraq ashmana kaq y mana 

ashmana kaq uywakunata y pachalanpa y lätaypa puriqkunatapis. Sayno 
kamarkurmi Tayta Dios rikarqan ali kashqanta. 

26Nirkurnami Tayta Dios nirqan: <<Kananqa runata kamashun kikinsi 

niraqta. Noqansino kananpaqmi payta kamashun. Paypa munayninchömi 
kayanqa pescädukuna, pajaqkuna, ashmana kaq mana ashmana kaq 
uywakuna y pachalanpa y lätaypa puriqkunapis>>. 

27Kikin niraqtami runata Tayta Dios kamarqan. Payno kananpaqmi 

kamarqan. Olqutapis warmitapis paymi kamarqan. 

28Nirkurnami bendicionninta qor nirqan: <<Kay pasa juntashqanyaq mirayay. 

Qamkunapa munaynikicho kayäsun pescädukuna, pajaqkuna y kay pasacho 
lapan kawaqkunapis>>. 

29Saypitanami nirqan: <<Mikuyänaykipaqmi kamashkä kay pasacho tukuy 

niraq mikuykunata y wayuq kaq jachakunatapis. 

30Uywakuna, pajaqkuna y pachalanpa y lätaypa puriqkuna mikuyänanpaqmi 

jachakunatawan qewakunata kamashkä>>. Nishqannölami lapanpis 
kamakarqan. 

31Lapan kamashqankuna selläma ali kashqantami Tayta Dios rikarqan. 

Saykunatami soqta kaq junaqcho kamarqan. 

 

Génesis 2 

1Saynömi Tayta Dios kamayta usharqan jana pasata y jana pasacho 

kaqkunata, kay pasata y kay pasacho kaqkunatapis. 

2Lapanta kamaskirnami qanchis kaq junaqcho Tayta Dios jamarqan. 

3Sayno jamashqanpitami Tayta Dios say junaqta bendisishpan 

churarqan sagrädu junaq kananpaq. 

Edén huertacho Adánwan Eva täyashqan 

4Kaychömi qelqaraykan jana pasatawan kay pasata Tayta Dios kamashqan. 

Jana pasata y kay pasata kamashna karpis 

5TAYTA DIOS manaraqmi tamyasimurqanraqsu. Saymi ima qewapis ni 

jachapis jeqamurqanraqsu. Saynöpis chakrata arunanpaq runapis manami 
karqanraqsu. 

6Say wisan pasapita yaku pashtamurmi intëru pasata ushmarqan. 

7Saypitanami alpapita runata TAYTA DIOS kamarkur kawananpaq senqanpa 

pükarqan. Saynöpami kawaq runa kananpaq kamarqan. 

8Paytami Edéncho jatunkaray huertaman churarqan saycho tänanpaq. Say 

huertataqa kikin TAYTA DIOSMI inti jeqamunanlächo rurarqan. 

9Say huertachömi TAYTA DIOS winasirqan imaykaläya kuyaylapaq 

jachakunata. Say jachakunapa wayuyninmi maypis mikukuy munay karqan. 
Huerta chawpinchömi juk jacha karqan wayuyninta mikur imayyaqpis runa 
kawananpaq. Saynöpis juk jacha karqan wayuyninta mikur ali kaqta y mana 
ali kaqtapis runa musyananpaq. 

10Jinan Edén huertapitami juk mayu pashtamurqan say huertata 

parqupänanpaq. Huertapita yarqurmi say mayu chuskuman rakikarqan. 

11Punta kaq mayupa jutinmi karqan Pisón. Say mayumi päsan Havila partipa. 

Say partichömi aska qori kaykan. 

12Say qoriqa mas ali kaq qorimi kaykan. Saynöpis saycho kaykan seqaypa 

mushkuq jachapa weqin y kuyaylapaq ónice rumikunapis. 

13Jukaq mayupa jutinmi karqan Gihón. Say mayumi tumaykämun Cus 

partipa. 

14Jukaq mayupa jutinmi karqan Tigris. Say mayuqa Asiriapita inti jeqamunan 

kaqläpami päsan. Jukaq mayupa jutinmi karqan Éufrates. 

15Kamashqan runatami Edén huertaman TAYTA DIOS churarqan saycho arur 

shumaq rikananpaq. 

16Nirkurnami runata nirqan: <<Kay huertacho kaq jachakunapa wayuyninqa 

lapanpis mikunaykipaqmi kaykan. 

17Isanqa ama mikunkisu alita y mana alita musyasikuq jachapa wayuyninta. 

Sayta mikurqa wanunkipaqmi>>. 

18Nirkurmi TAYTA DIOS nirqan: <<Japala kar runa lakipaypaqmi kaykan. 

Saymi yanapänanpaq majanta kamashaq>>. 

19Saypitanami alpapita kamashqan tukuy niraq uywakunatawan 

pajaqkunata Adán kaqman TAYTA DIOS aparqan jutinkunata churapänanpaq. 
Adán churapashlanmi lapanpapis jutinkuna kaykan. 

20Saynöpami jutinkunata Adán churaparqan ashmana kaq mana ashmana 

kaq uywakunapata y pajaqkunapatapis. Lapan casta uywakuna kaptinpis 
runapa majanpaqnöqa manami karqansu. 

21Saymi TAYTA DIOS wanuypa Adánta punukaskasir juk custillanta 

jorqurirqan. Jorquskirnami kashlan aliyarkasirqan. 

22Say jorqushqan custillanpita warmita kamarkurmi runa kaqman pusharqan. 

23Warmita rikaykurmi Adán pasaypa kushikushpan nirqan: <<¡Kaymi isanqa 

tulüpita aysäpita rurash kar kikï niraq kaykan! Olqupita rurash karmi warmi 
kaykan>>. 

24Saymi mamanpa y taytanpa makinpita runa yarqukun warminwan mana 

rakikaypa tänanpaq. Ishkaq karpis juklaylanömi kayanqa. 

25Ishkan qarapächula kaykarpis manami mayqanpis penqakuyarqansu. 

 

Génesis 3 
Adánwan Eva Tayta Diosta mana cäsukuyashqan 

1Tayta Dios kamashqan lapan uywakunapitapis culebraqa mas astütumi 

karqan. Saymi warmi kaykashqan kaqman witiykur nirqan: <<¿Rasunpaku 
Dios niyäshushkanki mayqan jachapa wayuynintapis mana 
mikuyänaykipaq?>> 

2Sayno tapuptinmi warmi nirqan: <<Lapan jachapa wayuyninta 

mikuyänäpaqmi niyämash. 

3Huerta chawpincho kaykaq jachapa wayuyninpaqmi isanqa mana 

mikuyänäpaq ni yataylapis mana yatayänäpaq niyämash. Say jachapa 
wayuyninta mikurqa wanuyäshaqshi>>. 

4Sayno niptinmi culebra nirqan: <<Manami wanuyankipaqsu. 

5Say jachapa wayuyninta mikuyashqayki junaqqa Diosnömi tantiyayankipaq 

ali kashqanta y mana ali kashqantapis. Saymi mikuyänaykita Dios 
munansu>>. 

6Sayno niptinmi say jachapa wayuynin maypis mikurkuypaq kashqanta rikar 

seqaypa munaparqan. Saymi musyaq yachaq kayta munar jachapa 
wayuyninta palarkur mikurqan. Nirkurnami runanta makyaptin paypis 
mikurqan. 

7Mikurkurnami jinan höra tantiyayarqan qarapächula kaykäyashqanta. Saymi 

hïgus jachapa rapranta jirarkur penqayninkunata sapakuyarqan. 

8Say tardi inti jeqaykaptinnami huertacho TAYTA DIOS puriykarqan. Saycho 

puriykashqanta mayaskirmi jachakuna rurinman ishkan pakakuyarqan. 

9Saymi Tayta Dios qayakur nirqan: <<Adán, ¿maychötaq kaykanki?>> 

10Sayno qayakuptinmi Adán nirqan: <<Huertacho puriykashqaykita 

mayaskirmi qarapächula kayashpä penqakur pakakushkä, Taytay>>. 

11Niptinmi Tayta Dios tapurqan: <<¿Pitaq nishushkanki qarapächu 

kaykashqaykita? Maychiraq mikushkanki <ama mikunkisu> nishqä jachapa 
wayuyninta>>. 

12Niptinmi Adán nirqan: <<Majäpaq qomashqayki warmi apapämaptinmi say 

jachapa wayuyninta mikushkä, Taytay>>. 

13Sayno niptinmi warmita Tayta Dios tapurqan: <<¿Imatataq rurashkanki?>> 

Saymi warmi nirqan: <<Culebra lulapämar shakyäsimaptinmi say jachapa 
wayuyninta mikushkä>>. 

Jusalikuyashqanpita Adánwan Eva nakayänanpaq nishqan 

14Saymi culebrata Tayta Dios nirqan: <<Sayno lulapashqaykipitami lapan 

uywakunapitapis maldicionädu kankipaq. Saynöpis pachalaykipami 
purinkipaq. 

Alpata mikularmi kawankipaqpis. 

15Kananpitaqa warmiwan fiyupami chikinakuyanki. Saynölami warmipita 

yuriqpis qampita miraqkunata rikaytapis munanqasu. Warmipita yuriqtami 
talonnincho picanki. Paymi isanqa umaykita shalunqa>>. 

16Nirkurmi Evatana nirqan: <<Sayno rurashqaykipitami qeshyaq rikakur 

fiyupa nakanki. Fiyupa nanaywanraqmi qeshyakunki. Runaykitapis 

munaynikimanmi churayta munankipaq. Sayno kaptinpis paypa 
munayninchömi imaypis kanki>>. 

17Nirkurnami Adánta nirqan: <<Mana mikunaykipaq nikaptïmi warmikita 

cäsukur say jachapa wayuyninta mikushkanki. Sayno mikushqaykipitami 
maysay chakrapis maldicionash kanqa. Saymi waran waran seqaypa 
nakarraq mikunaykipaq arunki. 

18Chakrachöpis tukuy casta kashakunala y mana ali jachakunalami 

winayämunqa. Sayno kaptinpis jachakunapa wayuynintami mikunkipaq. 

19Kawashqaykiyaqqa mikunaykipaq seqaypa jumpirraqmi arunki. 

Alpapita kamashqami kaykanki. Saymi wanushpayki alpaman kutinkipaq>>. 

20Saypitanami warminta Adán jutisirqan Eva jutin kananpaq. Say jutita 

churaparqan paylapita lapan runakunapis mirayänanpaq kaptinmi. 

21Adánwan Eva jatikuyänanpaqnami uywakunapa qarasanpita 

mödanankunata Tayta Dios ruraparqan. 

22Saypitanami Tayta Dios nirqan: <<Kananqa noqansino karnami ali kaqtapis 

mana ali kaqtapis runa musyan. Sayno kaykarqa imayyaqpis kawasikuq 
jachapa wayuyninta ama mikusunsu. Sayta mikurqa imayyaqpis 
kawanqami>>. 

23Saymi Edén huertapita TAYTA DIOS runata qarqurqan alpapita kamash kar 

chakracho arur kawananpaq. 

24Runata sayno qarquskirmi inti jeqamunan kaqläman querubinkunata Tayta 

Dios churarqan nina rupaykaq espädawan huertata täpayänanpaq. Saymi 
querubinkuna täpayarqan imayyaqpis kawasikuq jachaman pipis mana 
yaykunanpaq. 

 

Génesis 4 
Abelta Caín wanusishqan 

1Saypitanami Adánwan tarna Eva qeshyaq rikakurqan. Nirkur wawan 

yuriptinmi nirqan: <<TAYTA DIOS munaptinmi olqu wawata tarishkä>>. Saymi 
wawanta jutisirqan Caín jutin kananpaq. 

2Saypitanami yapay olqu wamrata wachar jutisirqan Abel jutin kananpaq. 

Abel winarkurnami uyshata y cabrata ashmakuq karqan. Caínnami chakra 
aruq karqan. 

3Saypita watakuna päsarkuptinnami Caínqa mikuyta 

cosechashqanpita TAYTA DIOSPAQ ofrendata aparqan. 

4Saynömi Abelpis TAYTA DIOSPAQ aparqan uyshankunapa y cabrankunapa 

punta yuriq wawankunata. Apashqanta pishtarkurmi wirankunata Diospaq 
rupasirqan. Saytami TAYTA DIOS kushish chaskirqan. 

5Caín apashqantami isanqa chaskirqansu. Saymi Caín fiyupa rabyaptin 

cäranpis jukniraqyarqan. 

6Saymi Caínta TAYTA DIOS nirqan: <<¿Imanirtaq rabyash y jukniraqyash 

puriykanki? 

7Alita rurarqa manami jukniraqyash kaykankimansu. Mana alita ruraptikimi 

jusalikuy watqaraykäshunki munayninman churashunaykipaq. Sayno 
kaptinpis shumaq tantiyakurqa manami jusalikunkisu>>. 

8Saypita juk junaqmi Caínqa wawqin Abelta nirqan: <<Jirkapa rikachakuq 

aku>>. Jirkaman chaykurnami traicionpita sarir Abelta wanusirqan. 

9Saymi Caínta TAYTA DIOS tapurqan: <<¿Maytaq wawqiki Abel?>> Sayno 

tapuptinmi nirqan: <<Manami musyäsu. ¿Wawqï rikaqku kaykä imami?>> 

10Niptinmi TAYTA DIOS nirqan: <<¿Imatataq ruraykushkanki? Wawqikipa 

yawarninta jichashqaykimi qayakaykäman. 

11Saymi kay pasacho maldicionädu kar qarqush kankipaq. Wawqikipa 

yawarninta jichashqaykipitami 

12murupakushqaykipis wayunqasu. Saynölami jamayta mana tariypa 

maysaypapis purikunkipaq>>. 

13Niptinmi Caín nirqan: <<Sayno castigamaptiki manami awantämansu, 

Taytay. 

14Kaypita qarqamarqa nawpaykipita karumanmi qarqaykämanki. Sayno 

karqa jamaytapis mana tariypachir maysaypapis puriykushaq. Sayno 
puriykaqtachir pipis wanusimanqa>>. 

15Saymi TAYTA DIOS nirqan: <<Pipis wanusishuqnikiqa qanchis kuti fiyupa 

castigashqami kanqa>>. Sayno nirmi señalta churaparqan Caínta pipis mana 
wanusinanpaq. 

16Saymi TAYTA DIOSPA nawpanpita Nod partiman Caín aywakurqan saycho 

tänanpaq. Sayqa karqan Edén huertaman inti jeqamunanlächömi. 

Caínpita miraqkuna 

17Saypitanami Caínpa warmin qeshyaq rikakur olqu wamrata qeshyakurqan. 

Say wamrantami jutisirqan Enoc jutin kananpaq. Nirkurmi Caín juk markata 
sharkarkasir say markapa jutinta churaparqan surinpa jutilanta. 

18Enocmi karqan Iradpa taytan. Iradmi karqan Mehujaelpa taytan. 

Mehujaelmi karqan Metusaelpa taytan. Metusaelmi karqan Lamecpa taytan. 

19Lamec karqan ishkay warmiyuqmi. Jukaq warminpa jutinmi karqan Ada y 

jukaqpanami Zila. 

20Adami wawanta jutisirqan Jabal jutin kananpaq. Jabalmi wakin 

runakunapita mas puntata toldukunacho tashpan uywakunata ashmakurqan. 

21Jabalpa wawqinmi karqan Jubal. Jubalmi puntata arpata y kënata tukayta 

yachakurqan. 

22Zilanami qeshyakurqan Tubal-caínta. Tubal-caín herrëru karmi broncipita y 

fiërrupita imaykatapis ruraq. Paninpa jutinmi karqan Naama. 

23Juk kutichömi ishkan warminkunata Lamec nirqan: <<¡Ada, Zila, nishqäta 

wiyayämay! Maqapakamaptinmi juk runata wanurasishkä. Maqta kaptinpis 
saripakamaptinmi supayninta apasishkä. 

24Caínta pipis wanusir qanchis kuti castigash kananpaq kaptinqa noqata 

yatamaq kaqqa qanchis chunka qanchis (77) kuti masmi castigash kanqa>>. 

Set yurishqan 

25Adánpa warmin yapay qeshyaq rikakurmi olqu wamrata wacharqan. 

Yuriykuptinmi nirqan: <<Wawä Abelta Caín wanusish kaptinmi Tayta Dios 
munash Abelpa trukan juk wawata tarinäpaq. Saymi paypa jutin kanqa Set>>. 

26Setnami surin yuriykuptin jutin churaparqan Enós kananpaq. Enós 

kashqanpitaraqmi runakuna TAYTA DIOSTA adorar qalaykuyarqan. 

 

Génesis 5 
Adánpita miraqkuna 

1 Crónicas 1.1-4 

1Kaychömi qelqaraykan Adánpa surinkunapita y paykunapita 

miraqkunapitapis. Runata kamar kikin niraqtami Tayta Dios kamarqan. 

2Olqutapis warmitapis paymi kamarqan. Kamashqan junaqmi Tayta Dios 

nirqan paykuna runa kayashqanta. Nirkurmi kay pasacho ali kawayänanpaq 
bendicionninta qorqan. 

3Pachak kimsa chunka (130) watayuq Adán kaykaptinmi surin Set yurirqan. 

Say surinqa taytalanmi karqan. 

4Surin Set yurishqanpita puwaq pachak (800) wata masraqmi Adán 

kawarqan. Paypa surinkuna olqupis y warmipis kayarqanraqmi. 

5Esqun pachak kimsa chunka (930) watayuq kaykarmi Adán wanurqan. 

6Pachak pisqa (105) watayuq Set kaykaptinmi surin Enós yurirqan. 

7Saypita Set kawarqan puwaq pachak qanchis (807) wata masraqmi. Setpa 

surinkuna olqupis y warmipis kayarqanraqmi. 

8Set esqun pachak chunka ishkay (912) watayuq kaykarmi wanurqan. 

9Enós esqun chunka (90) watayuq kaykaptinmi surin Cainán yurirqan. 

10Surin Cainán yurishqanpita Enós kawarqan puwaq pachak chunka pisqa 

(815) wata masraqmi. Enóspa surinkuna olqupis y warmipis kayarqanraqmi. 

11Enósqa esqun pachak pisqa (905) watayuq kaykarmi wanurqan. 

12Cainán qanchis chunka watayuq (70) kaykaptinmi surin Mahalaleel 

yurirqan. 

13Surin Mahalaleel yurishqanpita Cainán kawarqan puwaq pachak chusku 

chunka (840) wata masraqmi. Cainánpa surinkuna olqupis y warmipis 
kayarqanraqmi. 

14Cainán esqun pachak chunka (910) watayuq kaykarmi wanurqan. 

15Mahalaleel soqta chunka pisqa (65) watayuq kaykaptinmi surin Jared 

yurirqan. 

16Surin Jared yurishqanpita Mahalaleel kawarqan puwaq pachak kimsa 

chunka (830) wata masraqmi. Mahalaleelpa surinkuna olqupis y warmipis 
kayarqanraqmi. 

17Mahalaleel puwaq pachak esqun chunka pisqa (895) watayuq kaykarmi 

wanurqan. 

18Jared pachak soqta chunka ishkay (162) watayuq kaykaptinmi surin Enoc 

yurirqan. 

19Surin Enoc yurishqanpita Jared puwaq pachak (800) wata masraqmi 

kawarqan. Jaredpa surinkuna olqupis y warmipis kayarqanraqmi. 

20Jaredpis esqun pachak soqta chunka ishkay (962) watayuq kaykarmi 

wanurqan. 

21Enoc soqta chunka pisqa (65) watayuq kaykaptinmi surin Matusalén 

yurirqan. 

22Enocqa Tayta Dios munashqannömi kawarqan. Surin Matusalén 

yurishqanpita kimsa pachak (300) wata masraqmi kawarqan. Enocpa 
surinkuna olqupis y warmipis kayarqanraqmi. 

23Enoc kawarqan kimsa pachak soqta chunka pisqa (365) watami. 

24Tayta Dios munashqanno kawashqanpitami Enocta Tayta Dios kawaykaqta 

pushakurqan. 

25Matusalén pachak puwaq chunka qanchis (187) watayuq kaykaptinmi surin 

Lamec yurirqan. 

26Lamec yurishqanpita Matusalén kawarqan qanchis pachak puwaq chunka 

ishkay (782) wata masraqmi. Matusalénpa surinkuna olqupis y warmipis 
kayarqanraqmi. 

27Matusalénpis esqun pachak soqta chunka esqun (969) watayuq kaykarmi 

wanurqan. 

28Lamec pachak puwaq chunka ishkay (182) watayuq kaykaptinmi surin 

yurirqan. 

29Surin yuriykuptinmi Lamec nirqan: <<Kay pasata TAYTA DIOS maldicionash 

kaptinpis kay surïmi ali yanapämäshun arurpis aläpa mana nakanansipaq>>. 
Sayno nirmi surinta jutisirqan Noé jutin kananpaq. 

30Noé yurishqanpita Lamec kawarqan pisqa pachak esqun chunka pisqa 

(595) wata masraqmi. Lamecpa surinkuna olqupis y warmipis kayarqanraqmi. 

31Lamec qanchis pachak qanchis chunka qanchis (777) watayuq kaykarmi 

wanurqan. 

32Noé pisqa pachak (500) watayuq kaykaptinmi surinkuna yuriyarqan. Say 

surinkunapa jutinkunami karqan Sem, Cam y Jafet. 

 

Génesis 6 
Runakuna jusalikuyashqan 

1Kay pasacho runakuna askaman mirayaptinmi warmi surinkunapis aska 

kayarqan. 

2Saymi Tayta Diospa wamrankuna rikayarqan runakunapa warmi surinkuna 

kuyaylapaq kayashqanta. Paykunapitami munayashqanta warminkunapaq 
akrakuyarqan. 

3Saymi TAYTA DIOS nirqan: <<Manami runakuna imayyaqpis kawayanqasu. 

Ushakaqlami paykuna kaykäyan. Saymi imayyaqpis kawayänanpa trukan 
pachak ishkay chunka (120) watalana kawayanqa>>. 

4Diospa wamrankunawan runakunapa warmi surinkuna täyashqan wisanmi 

sikasaq runakuna kay pasacho kawayarqan. Say unay runakunami selläma 
mentädu y kalpayuq kayarqan. 

5 TAYTA DIOSMI rikarqan runakuna pasaypa jusalikular kawayashqanta. 

Paykunaqa shonqun munashqanno jusalikuyänalanpaqmi yarpäyaq. 

6Saymi runata kamashqanpita TAYTA DIOS fiyupa pësakushpan nirqan: 

7<<¿Imapaqraq kay pasacho runata kamaykarqäpis? Kananqa lapan 

runakunatami ushakäsishaq. Saynöpis lapan uywakunata, pachalanpa, 
lätaypa puriqkunata y pajaqkunatapis ushakäsishaqmi>>. 

8Noétami isanqa Tayta Dios ali nawinpa rikarqan. 

Arcata Noé rurashqan 

9Kaychömi qelqaraykan Noé imano kawashqanpis. Runakuna jusalikur 

kawayaptinpis Noéqa Tayta Diosman yärakur pay munashqannömi 
kawarqan. 

10Noépa surinkunami kayarqan Sem, Cam y Jafet. 

11Tayta Diosmi rikarqan kay pasacho runakuna pasaypa jusalikur y 

wanusinakular kawaykäyashqanta. 

12Maysaychöpis runakuna jusalikuylaman uman churakash kaykaqta rikarmi 

Noéta Tayta Dios nirqan: 

13<<Kay pasacho lapan runakunatami ushakäsishaq. Paykunami jusayuq 

kaykäyan kay pasacho wanusinakuy kananpaq. Sayno kayashqanpitami kay 
pasacho kaqkunata chipyaq ushakäsishaq. 

14<<Sayno kananpaq kaykaptinqa aska cuartuyuq jatunkaray arcata weqiyuq 

qerupita ruray. Yaku mana yaykunanpaq uchkunkunata jananpa y rurinpa 
breawan lutanki. 

15Say arcata ruranki pachak kimsa chunka pisqa (135) metru larguta. 

Anchuynintana ruranki ishkay chunka ishkay metru pulanta (22.5). 
Altuynintana ruranki chunka kimsa metru pulanta (13.5). 

16Saynöpis ruranki kimsa altusyuqta. Qatarashqanpita uraman pulan 

metrucho ventänata ruranki. Saynöla jukaq lädunpa punkuntapis ruranki. 

17<<Mansariypaq diluviu tamyatami tamyasimushaq maysaytapis yaku 

nitishqanyaq. Saymi maysaychöpis shenqaypa lapan kawaq kaqqa 
wanuyanqa. 

18Qamwanmi isanqa pactuta rurashaq. Saymi arcaman yaykuyanki 

warmikiwan, surikikunawan y lumsuynikikunawanpis. 

19Saynöpis arcaman yaykasinki kay pasacho kaq tukuy niraq uywakunata 

chinan orquta, qamkuna salvakuyashqaykino uywakunapis 
salvakuyänanpaq. 

20Qamkunawanmi arcaman yaykuyanqa tukuy niraq pajaqkuna, ashmana 

kaq y mana ashmana kaq uywakuna, pachalanpa, lätaypa puriqkunapis. 
Cada uywa chinan orqu yaykuyäsun. Saynöpami say uywakuna 
ushakäyanqasu. 

21Saynöpis arca rurinman imaykaläya mikuykunata pirwanki. Say mikuytami 

qamkunapis y uywakunapis mikuyanki>>. 

22Tayta Dios nishqannölami lapantapis Noé rurarqan. 

Génesis 7 
Diluviu kashqan 

1Nirkurnami Noéta TAYTA DIOS nirqan: <<Lapan runakunapita qam 

japalaykimi noqa munashqäno kawaykanki. Sayno kawashqaykipitami qam, 
warmiki, surikikuna y lumsuynikikuna arcaman yaykuyanki. 

2Püru kaq uywakunataqa qanchis chinata qanchis orquta arcaman 

yaykasinki. Impüru kaqta isanqa chinan orqulata yaykasinki. 

3Saynöpis lapan casta pajaqkunata yaykasinki qanchiskama chinan orquta 

kay pasacho mana ushakäyänanpaq. 

4Kananpita qanchis junaqtami chusku chunka (40) junaq chusku chunka 

paqas mana salpiypa tamyasimushaq. Say tamyawanmi kay pasacho lapan 
kawaq kaqta ushakäsishaq>>. 

5Saymi TAYTA DIOS nishqannöla lapanta Noé rurarqan. 

6Diluviu kanan wisan Noé kaykarqan soqta pachak (600) watayuqmi. 

7Diluviupita salvakuyänanpaqmi arcaman Noé yaykurqan warminwan, 

surinkunawan y lumsuyninkunawan. 

8Saynömi arcaman yaykuyarqan püru kaq y impüru kaq lapan casta 

uywakuna, pajaqkuna y pachalanpa, lätaypa puriqkunapis. 

9Tayta Dios nishqannölami say uywakunata chinan orquta Noé yaykasirqan. 

10Tayta Dios nishqannölami qanchis junaqta diluviu qalaykurqan. 

11Say karqan mushuq wata qalaykushqanpita juk killa ushaskir chunka 

qanchis junaqmi. Say wisan Noé kaykarqan soqta pachak (600) watayuqmi. 
Pasa rurinpitami yaku aska pashtamurqan. Saynölami ciëlucho yakuta 
saparaykaq punkupis kichakämurqan. 

12Saymi chusku chunka (40) paqas y chusku chunka junaq mana salpiypa 

tamyarqan. 

13Tamya qalaykushqan junaqmi Noé kimsan surinkunawan arcaman 

yaykuyarqan. Surinkunapa jutinkunami karqan Sem, Cam y Jafet. Saynölami 
kimsan lumsuyninkunawan Noépa warminpis yaykurqan. 

14Paykunawanmi yaykuyarqan lapan casta ashmana kaq y mana ashmana 

kaq uywakuna, pachalanpa, lätaypa puriqkuna y tukuy casta pajaqkunapis. 

15Lapan casta uywakunatami ishkaypa ishkaypa arcaman Noé yaykasirqan. 

16TAYTA DIOS nishqannölami cada casta uywakunata chinan orquta 

yaykasirqan. Yaykuskiptinnami arca punkuta TAYTA DIOS wichqarkurqan. 

17Saypitanami chusku chunka (40) junaq y chusku chunka (40) paqas mana 

salpiypa tamyarqan. Sayno tamyarmi pasaman yaku juntashpan arcata 
aynasir qalaykurqan. 

18Sayno tamyaptin waranlanta waranlanta yaku mas juntaptinmi arca aynar 

qalaykurqan. 

19Altunnin jirkakunatapis sapashqanyaqmi yaku juntarqan. 

20Say jirkakunata saparkurpis qanchis metru mastaraqmi päsarqan. 

21Saychömi lapan runakunapis, pajaqkunapis, ashmana kaq y mana 

ashmana kaq uywakunapis y pachalanpa, lätaypa puriqkunapis shenqaypa 
wanuyarqan. 

22Kay pasacho kawaqkuna lapanpis shenqaypa wanurmi ushakäyarqan. 

23Arcaman Noéwan yaykuqkunalami wanuypita qeshpiyarqan. Mana yaykuq 

kaqmi isanqa runakunapis, uywakunapis, pajaqkunapis y pachalanpa, 
lätaypa puriqkunapis lapan wanur ushakäyarqan. 

24Say yaku pachak pisqa chunka (150) junaqyaqmi kay pasata sapararqan. 

 

Génesis 8 
Diluviu yaku sakishqan 

1Tayta Dios manami qonqarqansu Noéta ni arcacho kaykaq uywakunatapis. 

Saymi yaku walkänanpaq wayräsimurqan. Say wayrawanmi yaku walkar 
qalaykurqan. 

2Saymi pasa rurincho kaq lamarpita pashtamuq yaku chawarqanna. Ciëlupita 

yaku yarqamunanpaq kicharaykaq punkupis wichqakäkurqanna. 

3Saymi yaku walkayar qalaykurqan. Pachak pisqa chunka (150) junaqtanami 

4arca takyarqan Araratcho kaykaq juk jirkacho. Say karqan qanchis kaq killa 

chunka qanchis junaqmi. 

5Saypita yaku waranlanta waranlanta walkaptinmi chunka kaq killa 

qalaykunan junaq jirka puntakuna rikakäyarqanna. 

6Saypita chusku chunka (40) junaqtami Noé kicharqan arcapa ventänanta. 

7Nirkurmi juk cuervuta kacharqan yaku sakishqanta o mana sakishqantapis 

rikapakamunanpaq. Sayno kaptinpis say cuervu manami kutimurqansu, 
sinöqa yaku jananpa wakpa kaypa pajarmi purirqan yaku sakishqanyaq. 

8Saypitanami kacharqan juk palumatana pasa sakikashqanta o mana 

sakishqantapis musyamunanpaq. 

9Pasa janancho yaku juntaraptinmi maychöpis ratananpaq mana kaptin 

palumaqa arcaman kutirqan. Saymi Noé makinta makyaraykashqanman 
rataykuptin arcaman yaykasirqan. 

10Saypita qanchis junaqtami palumata yapay Noé kacharqan. 

11Pasa sakaykaptinnami olïvu räman amush paluma kutirqan. Saynöpami 

Noé musyarqan yaku sakiykashqantana. 

12Kutishqanpita qanchis junaqtami yapay palumata kacharqan. Say 

palumaqa mananami kutirqannasu. 

13Soqta pachak y juk (601) watayuq Noé kaykaptinmi yaku sakirqanna. Say 

karqan mushuq wata qalaykunan junaqmi. Say junaqmi arca 
qataraykashqanta kichaskir Noé rikarqan pasa sakishtana. 

14Ishkay kaq killacho ishkay chunka qanchis (27) junaq kaykaptinmi pasa 

sakishna kaykarqan. 

15Saymi Noéta Tayta Dios nirqan: 

16<<Kananqa warmikiwan, surikikunawan y lumsuynikikunawan arcapita 

yarquyayna. 

17Saynöpis lapan casta uywakunata qarquyna ashmana kaqkunata, mana 

ashmana kaqkunata, pachalanpa, lätaypa puriqkunata y lapan casta 
pajaqkunatapis maysaypa aywar intëru pasacho mirayänanpaq>>. 

18Sayno niptinmi Noé yarqurqan warminwan, surinkunawan y 

lumsuyninkunawan. 

19Saynölami yarquyarqan ashmana kaq y mana ashmana kaq uywakuna, 

pachalanpa y lätaypa puriqkuna y lapan casta pajaqkunapis. 

20Yarquskirnami Noé juk altarta perqarqan TAYTA DIOSTA adorananpaq. 

Nirkurmi cada ayllu püru kaq uywakunapita y pajaqkunapita pishtarkur 
altarcho sacrificiuta rupasirqan. 

21Say rupasishqanpa mushkuyninmi TAYTA DIOSPA shonqunpaqno karqan. 

Saymi nirqan: <<Runakunaqa wamra kayashqanpita pasami shonqun 
munashqanno jusalikular kawayan. Sayno kawayaptinpis kay pasata 
yapayqa manami maldicionashaqnasu. Kanan ushakäsishqänöqa manami 
kay pasacho kawaqkunata ushakäsishaqnasu. 

22<<Kay pasa manaraq ushakashqanyaqqa runakuna murupakuyanqami y 

cosechayanqami. Saynöpis kanqami alaypis, shanaypis, usya tiempupis, 
tamya tiempupis, junaqpis y sakaypis>>. 

 

Génesis 9 
Noéta Tayta Dios promitishqan 

1Nirkurmi Noétawan surinkunata Tayta Dios bendicionninta qoshpan nirqan: 

<<Kay pasaman juntäyashqaykiyaq mirayay. 

2Lapan casta uywakuna, pajaqkuna, pachalanpa, lätaypa puriqkuna y 

lamarcho kawaqkuna mansakuyäshunkimi. Saynöpis say uywakuna lapanmi 
qamkunapa munaynikicho kayanqa. 

3Tukuyläya kawaqkuna, mikuykuna y verdürakunapis mikuyänaykipaqmi 

kaykan. 

4Isanqa ama mikuyankisu yawaryuq aysata. Yawarninchömi kawaynin 

kaykan. 

5<<Runa mayinta wanusiq kaqqa wanusishqami kanqa. Saynölami runata 

wanusiq kaq uywapis wanusish kanqa. 

6Kikï niraqtami runata kamashkä. Saymi pipis runa mayinta wanusiptinqa 

kikintapis wanusinqa. 

7<<Qamkuna askaman mirayay. Saynöla qampita miraqkunapis kay 

pasaman juntäyashqanyaq mirayäsun>>. 

8Nirkurnami Noéta surinkunatawan Tayta Dios nirqan: 

9<<Diluviuwan yapay mana ushakäsinäpaqmi qamkunawan y qamkunapita 

miraqkunawan pactuta ruraykä. 

10Saynölami pactüta ruraykä arcapita yarquq lapan casta pajaqkunawan, 

ashmana kaq y mana ashmana kaq uywakunawan y maysaychöpis 
uywakunawan. 

11Kay pactuta cumplirmi imaypis diluviuwan ushakäsishaqnasu kay pasata, 

runakunata ni lapan kawaqkunatapis. Kanan kashqan diluviunöqa manami 
imaypis kanqasu. 

12<<Tukuy casta uywakunawan y lapan runakunawan pactu rurashqäta 

imaypis yarparänäpaqmi 

13pukutaycho seqyawta rikakäsimushaq. Say seqyawmi imaypis señal kanqa 

kay pasawan pactuta rurashqäta yarpänäpaq. 

14Saymi pasa jananpa pukutay shamuptin seqyawta rikakäsimushaq. 

15Say seqyaw ichiptinmi yarpäshaq qamkunawan y kay pasacho kaq lapan 

casta uywakunawan pactuta rurashqäta. Saymi kay pasata yakuwan imaypis 
ushakäsishaqnasu. 

16Pukutaycho seqyaw ichimuptinmi yarpäshaq lapan runakunawan y 

uywakunawanpis pactuta rurashqäta. Say pactutaqa imaypis cumplishaqmi. 

17Saymi seqyawta señalpaq churashkä qamkunawan y uywakunawan 

pactuta rurashqäta yarpänäpaq>>. Saynömi Noéwan Tayta Dios parlarqan. 

Surinkuna imano kayänanpaq kashqantapis Noé nishqan 

18Noépa surinkunami kayarqan Sem, Cam y Jafet. Say kimsan 

surinkunawanmi arcapita Noé yarqayämurqan. Cam karqan Canaánpa 
papäninmi. 

19Noépa kimsan surinkunapitami kay pasacho lapan runakuna mirayash. 

20Purun chakrata kichaskirmi üvata Noé plantarqan. 

21Saypitanami üva poquskiptin vïnuta upur Noé shinkarqan. Shinkarkurnami 

qarapächula toldun rurincho jitaraykarqan. 

22Papänin qarapächula jitaraykaqta rikaykurmi Canaánpa taytan Cam ishkay 

kaq wawqinkunata wilaq aywarqan. 

23Saymi Semwan Jafet jinan höra capötita ayllukurkur papänin kaqman 

qepapaylapa yaykuyashpan saparkuyarqan. Sayno saparkuyarqan papänin 
qarapächula kaykaqta mana rikayänanpaqmi. 

24Malaq shonquyashna rikcharkamurmi Noé musyarqan shulka kaq surin 

wawqinkunata wilashqanta. 

25Saymi nirqan: <<¡Canaán maldicionädu kasun! 

¡Payqa wawqinkunapa ashmaylanmi kanqa!>> 

26Nirkurnami yapay nirqan: <<Semtaqa lapanchöpis TAYTA 

DIOS yanapaykuläsun. Canaánpita miraqkuna isanqa Sempita miraqkunapa 
ashmayninkuna kayäsun. 

27Jafetta Tayta Dios yanapaykusun askaman mirananpaq. Sempita 

miraqkunawan juntu täyänanpaqpis kamakaykasisun. Saynöpis Jafetpita 
miraqkunapa ashmaynin Canaánpita miraqkuna kayäsun>>. 

28Diluviu kashqanpita Noé kawarqan kimsa pachak pisqa chunka (350) wata 

masraqmi. 

29Noé wanurqan esqun pachak pisqa chunka (950) watayuq kaykarmi. 

 

Génesis 10 
Noépa surinkunapita miraqkuna 

1 Crónicas 1.5-23 

1Kay partichömi qelqaraykan Noépa surinkunapita y paykunapita 

miraqkunapitapis. Noépa surinkunami kayarqan Sem, Cam y Jafet. 
Diluviupitaraqmi paykunapa surinkuna yuriyarqan. 

2Jafetpa surinkunami kayarqan Gomer, Magog, Madai, Javán, Tubal, Mesec 

y Tiras. 

3Gomerpa surinkunami kayarqan Askenaz, Rifat y Togarma. 

4Javánpa surinkunami kayarqan Elisa, Tarsis, Quitim y Dodanim. 

5Lamar kuchunpa aywarmi say runakuna nacionkuna kayänanpaq askaman 

mirayarqan. Cada nacionkunachömi kikinkunapa idiömanta parlayaq. 

6Campa surinkunami kayarqan Cus, Mizraim, Fut y Canaán. 

7Cuspa surinkunami kayarqan Seba, Havila, Sabta, Raama y Sabteca. 

Raamapa surinkunami kayarqan Seba y Dedán. 

8Nimrodpis Cuspa surinmi karqan. Paymi kay pasacho mas puntata 

munaynincho runakunata sarararqan. 

9Nimrodmi TAYTA DIOS yanapaptin jirka uywakunata sariyta yacharqan. 

Saymi pipis jirka uywakunata ali sariq kaptin niyaq: <<Nimrodnömi jirka 
uywakunata sariyta yachan>>. 

10Nimrod mandashqan jatusaq markakuna kayarqan Babel, Erec, Acad y 

Calne. Say markakunaqa Sinarchömi kayarqan. 

11Saypitami Asur partiman aywar sharkasirqan Nínive, Rehobot y Cala 

markakunata. 

12Saynöpis sharkasirqan jatun Resén markata. Say marka karqan Nínivipita 

Calaman päsaq nänichömi. 

13Mizraimpita miraqkunami kaykäyan ludeo runakuna, anameo runakuna, 

lehabita runakuna, naftuhita runakuna, 

14patruseo runakuna, casluhíta runakuna y caftorita runakunapis. Caftorita 

runakunapitami filisteo runakuna mirayarqan. 

15Canaánpa qechpa surinmi karqan Sidón. Paypa shulkanmi karqan Het. 

16Canaánpita miraqkunami kaykäyan jebuseo runakuna, amorreo runakuna, 

gergeseo runakuna, 

17heveo runakuna, araceo runakuna, sineo runakuna, 

18arvadeo runakuna, zemareo runakuna y hamateo runakunapis. Say 

runakunaqa cananeo runakunami kayarqan. Paykunami askaman 
mirayashpan maysayman mashtakäyarqan. 

19Saymi cananeo runakunapa lindërunkuna charqan Sidón markapita Gaza 

cercancho kaykaq Gerar markayaq. Saynöpis lindërun päsarqan Sodoma, 
Gomorra, Adma y Zeboim markakunapa hasta Lasayaqmi. 

20Paykunami kayarqan Campa surinkunapita miraqkuna. Say runakunami 

nacionkuna kayänanpaq askaman mirayarqan. Cada nacionninchömi 
kikinkunapa idiömanta parlayaq. 

21Jafetpa mayor wawqin Sempapis surinkuna kayarqanmi. Semqa Heberpa 

y Heberpita miraqkunapa unay ayllunmi karqan. 

22Sempa surinkunami kayarqan Elam, Asur, Arfaxad, Lud y Aram. 

23Arampa surinkunami kayarqan Uz, Hul, Geter y Mas. 

24Arfaxadpa surinmi karqan Sala. Salapa surinmi karqan Heber. 

25Heberpa surinkuna kayarqan ishkaymi. Qechpa surinpa jutinmi karqan 

Peleg. Sayno jutin karqan pay kawanan wisan runakuna chikinakur wakpa 
kaypa aywakuyashqanpitami. Shulka surinpa jutinnami karqan Joctán. 

26Joctánpa surinkunami kayarqan Almodad, Selef, Hazar-mavet, Jera, 

27Adoram, Uzal, Dicla, 

28Obal, Abimael, Seba, 

29Ofir, Havila y Jobab. Paykunami kayarqan Joctánpa surinkuna. 

30Paykunami täyarqan Mesapita Sefaryaq. Sefarqa inti jeqamunanläpa 

jalqakuna kashqanchömi kaykan. 

31Paykunami kayarqan Sempa surinkunapita miraqkuna. Say runakunami 

nacionkuna kayänanpaq askaman mirayarqan. Cada nacionninchömi 
kikinkunapa idiömanta parlayaq. 

32Saynömi karqan Noépa surinpita miraqkuna. Diluviupitaraqmi paykuna 

maysaypapis aywar nacionninkunata rurayarqan. 

 

Génesis 11 
Babelcho törrita rurayashqan 

1Say wisanqa lapan runakuna juk idiömalatami parlayaq. 

2Inti jeqamunan kaqpita aywakurmi Sinar nishqancho jatunkaray pampata 

tariyarqan. Saychömi paykuna lapan täyarqan. 

3Paykunami wilanakur niyarqan: <<Aska ladrilluta rurar jornucho 

kuwashun>>. Saymi wilanakuyashqannöla ladrilluta rurayarqan rumipa 
trukan saywan perqayänanpaq. Say ladrillukunatami breawan perqayarqan. 

4Saypitanami yapay wilanakur niyarqan: <<Say ladrillukunawan jatun 

markata rurashun. Saynöpis jana pasayaq aypaqta törrita sharkasishun. 
Saynöpami pïmaypis respitamäshun. Maysaypa mashtakänansipa trukan 
kaylachöna lapansi täkushun>>. 

5Saymi TAYTA DIOS jana pasapita urämurqan markata y törrita runakuna 

sharkaykäsiyashqanta rikaq. 

6Sayta rikaykurmi TAYTA DIOS yarpachakur nirqan: <<Paykuna say 

idiömalata parlarmi shumaq wilanakur sayno ruraykäyan. Say markata y 
törrita sharkasiyta ushaskirqa mastachir imatapis rurayanqa. 

7Sayno kaptinqa juk idiömalata manana parlayänanpaq aywar 

pantakäsishun. Saynöpami juk idiöma juk idiömatana parlar manana 
tantiyanakuyanqanasu imata parlaykäyashqantapis>>. 

8Sayno nirmi TAYTA DIOS lapan runakunata intëru pasaman mashtakäsirqan. 

Saynöpami sharkaykäsiyashqan markata ushayarqannasu. 

9Say markachömi TAYTA DIOS pïmay runakunata pantakäsir idiömanta 

jukman jukman tikrasirqan. Sayno pantakäsishqanpitami say markapa jutin 
karqan Babel. Manana tantiyanakurnami maysaypapis mashtakar runakuna 
aywakuyarqan. 

Sempa surinkunapita miraqkuna 

1 Crónicas 1.24-27 

10Kaychömi qelqaraykan Sempa surinkunapita y paykunapita 

miraqkunapitapis. Diluviu kashqanpita ishkay watatami Sempa surin Arfaxad 
yurirqan. Say wisan Sem kaykarqan pachak (100) watayuqmi. 

11Surin Arfaxad yurishqanpita Sem kawarqan pisqa pachak (500) wata 

masraqmi. Sempa surinkuna warmipis olqupis kayarqanraqmi. 

12Arfaxad kimsa chunka pisqa (35) watayuq kaykaptinmi surin Sala yurirqan. 

13Surin Sala yurishqanpita Arfaxad kawarqan chusku pachak kimsa (403) 

wata masraqmi. Arfaxadpa surinkuna warmipis olqupis kayarqanraqmi. 

14Sala kimsa chunka (30) watayuq kaykaptinmi surin Heber yurirqan. 

15Surin Heber yurishqanpita Sala kawarqan chusku pachak kimsa (403) wata 

masraqmi. Salapa surinkuna warmipis olqupis kayarqanraqmi. 

16Heber kimsa chunka chusku (34) watayuq kaykaptinmi surin Peleg yurirqan. 

17Surin Peleg yurishqanpita Heber kawarqan chusku pachak kimsa chunka 

(430) wata masraqmi. Heberpa surinkuna warmipis olqupis kayarqanraqmi. 

18Peleg kimsa chunka (30) watayuq kaykaptinmi surin Reu yurirqan. 

19Surin Reu yurishqanpita Peleg kawarqan ishkay pachak esqun (209) wata 

masraqmi. Pelegpa surinkuna warmipis olqupis kayarqanraqmi. 

20Reu kimsa chunka ishkay (32) watayuq kaykaptinmi surin Serug yurirqan. 

21Surin Serug yurishqanpita Reu kawarqan ishkay pachak qanchis (207) wata 

masraqmi. Reupa surinkuna warmipis olqupis kayarqanraqmi. 

22Serug kimsa chunka (30) watayuq kaykaptinmi surin Nacor yurirqan. 

23Surin Nacor yurishqanpita Serug kawarqan ishkay pachak (200) wata 

masraqmi. Serugpa surinkuna warmipis olqupis kayarqanraqmi. 

24Nacor ishkay chunka esqun (29) watayuq kaykaptinmi surin Taré yurirqan. 

25Surin Taré yurishqanpita Nacor kawarqan pachak chunka esqun (119) wata 

masraqmi. Nacorpa surinkuna warmipis olqupis kayarqanraqmi. 

26Taré qanchis chunka (70) watayuq kaykar kimsa suriyuqnami karqan. 

Paykunapa jutinmi karqan Abram, Nacor y Harán. 

Tarépita miraqkuna 

27Kaychömi qelqaraykan Tarépa surinkunapita y paykunapita 

miraqkunapitapis. Tarépa surinkunami kayarqan Abram, Nacor y Harán. 
Haránpa surinnami karqan Lot. 

28Ur markancho taykäyaptilanraqmi papäninpitapis mas puntata Harán 

wanurqan. Say markachöqa caldeo runakunami täyarqan. 

29Abrampa warminmi karqan Sarai. Nacorpa warminnami karqan Haránpa 

surin Milca. Milcapa nananmi karqan Isca. 

30Saraiqa qoluqmi karqan. 

31Ur markacho taykashqanpitami Canaánmanna Taré aywakurqan. Ur 

markaqa caldeo runakuna täyashqan markami karqan. Canaánman 
aywakurmi pusharqan surin Abramta, wilkan Lotta y lumsuynin Saraitapis. 
Aywaykäyashqancho Harán markaman chäyashpanmi saylachöna täyarqan. 

32Harán markacho taykarmi Taré wanurqan ishkay pachak pisqa (205) 

watayuq kaykar. 

 

Génesis 12 
Abramta Tayta Dios promitishqan 

1Juk junaqmi Abramta TAYTA DIOS nirqan: <<Markaykita y aylluykikunata 

kachaykur rikasinäpaq kaq partiman aywakuy. 

2<<Qampita miraqkunatami ali rikashaq saysikaman mirar jatun nación 

rikakuyänanpaq. Bendicionnïta qoptïmi pïmaypis respitayäshunki. Qam 
kaynikipami wakin runakunapis bendicionta chaskiyanqa. 

3Bendisishuqnikikunataqa bendisishaqmi. Maldicionashuqnikikunataqa 

maldicionashaqmi. Qam kaynikipami kay pasacho lapan casta runakunapis 
bendicionnïta chaskiyanqa>>. 

4 TAYTA DIOS sayno niptinmi sobrinun Lotwan Abram aywakuyarqan. 

Haránpita yarqunan wisan Abram kaykarqan qanchis chunka pisqa (75) 
watayuqnami. 

5Canaánman aywakurmi warmin Saraita, sobrinun Lotta y Haráncho 

tarishqan lapan ashmayninkunata pushakurqan. Saynöpis uywankunata 
qatikurkur y lapan imaykankunatapis apakurkur aywakurqan. Canaánman 
chaykurnami 

6Siquem marka cercanyaq aywar Moripa sagrädu encina jachan nawpancho 

Abram tarqan. Say partichöqa cananeo runakunami taykäyarqan. 

7Saycho taykaptinmi TAYTA DIOS yuriparkur Abramta nirqan: <<Qampita 

miraqkunatami kay intëru jalqakunata y raqrakunata qoykushaq>>. Saycho 
yuripashqanpitami altarta Abram perqarqan TAYTA DIOSTA manakur 
adorananpaq. 

8Saypitanami inti jeqamunan kaqlä Bet-el simpan jalqaman aywakurqan. 

Saychömi toldunta ichisir tarqan. Saychöpis juk altarta perqarkurmi TAYTA 

DIOSTA manakur adorarqan. Tashqan kaqpita inti jeqanan kaqlächömi Bet-el 
marka karqan. Hai markanami kaykarqan inti jeqamunan kaqlächo. 

9Saypitapis cercaman cercaman witirmi Neguevyaq charqan. 

Egiptucho Abram tashqan 

10Taykashqan kaqcho seqaypa muchuy kaptinmi Egipto nacionman Abram 

aywakurqan saychöna tänanpaq. 

11Egiptuman yaykuykashqanchömi warmin Saraita nirqan: <<Qam 

kuyaylapaq warmimi kanki. 

12Egipto runakuna warmï kashqaykita musyaykur wanurasimarchir qamta 

warminpaq apakuyäshunki. 

13Mana wanusiyämänanpaq panï kashqaykita ninki>>. 

14Egiptuman Abram chaykuptinmi saycho taq runakuna Saraita rikayarqan 

kuyaylapaq kashqanta. 

15Egiptucho Faraónta mandäsiq runakunapis Sarai kuyaylapaq kashqantami 

rikayarqan. Sayno kuyaylapaq kashqanta wilayaptinmi palaciunman Faraón 
pushasirqan. 

16Saraita palaciuncho sarararmi Abramta qararqan uyshakunata, 

cabrakunata, wäkakunata, ashnukunata y camëllukunatapis. Saynölami 
ashmayninkunapaq olqutapis warmitapis qararqan. 

17Sayno kaptinpis Saraita apashqanpitami Faraónta lapan ayllunkunatawan 

fiyu qeshyawan TAYTA DIOS castigarqan. 

18Saymi Abramta qayaykasir Faraón nirqan: <<¿Imanirtaq kayta 

ruraykamashkanki? Sarai warmiki kaykaptin ¿imanirtaq wilamarqaykisu? 

19¿Imanirtaq <panïmi> nimarqayki? Sayno nimaptiki warmïpaq apaykarnaqa 

jinachi paywan punümanpis karqan. Kananqa warmikita pushakurkur kaypita 
jukla waqranyay>>. 

20Sayno nirmi Faraón makincho kaq runakunata kacharqan Egiptupita 

Abramta qarquyänanpaq. Saymi Egiptupita Abram aywakurqan warminta y 
imaykankunatapis apakurkur. 

 

Génesis 13 
Abramwan Lot rakikäyashqan 

1Egiptupita Abram kutikushpanmi warminta pushakurkur y lapan 

imaykankunatapis apakurkur Neguevman charqan. Paywanmi sobrinun 
Lotpis aywarqan. 

2Abram seqaypa rïcu runami karqan. Saymi qorinpis qellayninpis 

uywankunapis aska karqan. 

3Neguevpita cercaman cercaman aywarmi Bet-elman Abram charqan. 

Saypitanami kutikurqan nawpata tashqan kaqman. Say karqan Bet-elpita 
Haiman aywanachömi. 

4Saychömi altarta unaypis perqashqan kaqcho TAYTA DIOSTA manakur 

adorarqan. 

5Lotpis tiyun Abramnömi rïcu karqan. Paypapis askami uyshankuna, 

cabrankuna, wäkankuna y toldunkunapis kayarqan. 

6Saysika uywankuna kaptinmi juk partilacho ishkan täyänanpaqqa 

ayparqannasu. 

7Saymi Abrampa uywa misiqninkunawan Lotpa uywa misiqninkuna qewa 

janan pelyayaq. Say wisan cananeo runakuna y ferezeo runakunapis saycho 
taykäyarqanraqmi. 

8Uywa misiqninkuna sayno pelyayaptinmi sobrinun Lotta Abram nirqan: 

<<Say ayllula kaykarqa ama chikinakushunsu ni misikuqninsikunapis ama 
pelyayäsunsu. 

9Rikashqaykinöpis kay parti jatunmi kaykan. Mayninchöpis shuyni 

täkunaykipaq akrakuy. Janapa aywaptikiqa urapami aywashaq. Urapa 
aywaptikiqa janapami aywashaq>>. 

10Sayno niptinmi Lotqa Jordán mayu nawpan intëru pampakunata Zoar 

markalämanpa rikarqan. Say pampakunacho qewapis y yakupis aska 

kaptinmi Edén huertanöraq y Egiptunöraq karqan. Sayno karqan Sodoma y 
Gomorra markakunata TAYTA DIOS manaraq ushakäsiptinmi. 

11Mas ali kashqanta rikarmi Lot akrarqan Jordán mayu nawpan 

pampakunata. Saymi Abrampita rakikar inti jeqamunanläpa aywakurqan. 

12Abrammi isanqa jinan Canaánlacho quëdakurqan. Lotmi Jordán mayu 

aywaq pampakunacho kaykaq markakunaman aywashpan Sodoma marka 
cercancho tarqan. 

13Sodomachöqa TAYTA DIOSTA mana cäsukur jusalikuq runakunalami 

täyarqan. 

14Lot aywaskiptinnami Abramta TAYTA DIOS nirqan: <<Kay taykashqaykipita 

norti kaqläpa, sur kaqläpa, inti jeqamunanläpa, inti jeqananläpa rikachakuy. 

15Say rikashqayki partitaqa lapantami qoykushayki. Imayyaqpis say kanqa 

qampaq y qampita miraqkunapaqmi. 

16Shumaq rikaptïmi qampita miraqkuna saysikaman mirayanqa. Saymi 

yupaytapis mana atipaypaq aqushanöraq paykuna kayanqa. 

17Intërunpa rikapakur tumamuy. Lapan rikashqayki kaqtaqa qamtami 

qoykushayki>>. 

18 TAYTA DIOS sayno niptinmi lapan imaykankunatapis apakurkur Hebrón 

marka cercanman Abram aywakurqan. Saychömi karqan aska encina 
jachakuna. Say jachakuna karqan Mamre runapami. Saycho tarnami altarta 
Abram perqarqan TAYTA DIOSTA adorar manakunanpaq. 

 

Génesis 14 
Lotta prësu apaykäyaptin Abram kutisimushqan 

1Say wisanmi Sinar markapa mandaqnin rey karqan Amrafel. Elasar markapa 

mandaqnin rey karqan Arioc. Elam markapa mandaqninmi karqan rey 
Quedorlaomer. Goim markapa mandaqninmi karqan rey Tidal. 

2Say reykunami guërracho kaykäyarqan Sodoma markapa mandaqnin rey 

Berawan, Gomorra markapa mandaqnin rey Birsawan, Adma markapa 
mandaqnin rey Sinabwan, Zeboim markapa mandaqnin rey Semeberwan y 
Bela markapa mandaqnin reywanpis. Bela markapa jukaq jutinmi karqan 
Zoar. 

3Say pisqantin reykunami soldädunkunata shuntayarqan Sidim pampaman. 

Say pampachömi kananqa Kachi Lamar kaykan. 

4Say reykunataqa rey Quedorlaomer chunka ishkay watami munaynincho 

sarararqan. Saypita juk wata päsarkuptinnami pisqan reykuna wilanakur 
Quedorlaomerpa contran sharkuyarqan. 

5Saymi juknin watachöna Quedorlaomer yanapaqnin reykunawan y 

soldädunkunawan aywayarqan Astarot Karnaimman. Saychönami refaíta 
runakunawan pelyayashpan paykunata asulayarqan. Saynölami Ham 
markapa aywar zuzita runakunatapis ushakäsiyarqan. Saypita Save-
Quiriataimpa aywar emita runakunatapis asulayarqan. 

6Nirkur Seir jalqapa aywarnami horeo runakunatapis ushayarqan. Qeshpiq 

kaqtanami Parányaq qatipäyarqan. Say kaykan sunyaq jirka nawpanchömi. 

7Saypita kutimurnami Quedorlaomer y paywan aywaqkuna En-mispatman 

chäyarqan. Saypa jukaq jutinmi karqan Cades. Saychönami amalecita 
runakunata asulayarqan. Saypita päsarmi Hazezon-tamar particho taq 
amorreo runakunatapis ushakäsiyarqan. 

8Saymi Sodomapa, Gomorrapa, Admapa, Zeboimpa y Belapa mandaqnin 

reykuna kamarikuyarqan Sidim pampacho guërrata rurayänanpaq. (Bela 
markapa jukaq jutinmi karqan Zoar.) 

9Saychömi say pisqa reykuna chusku reykunawan pelyayarqan. Say chuskun 

reykunami kayarqan Elampa mandaqnin rey Quedorlaomer, Goimpa 
mandaqnin rey Tidal, Sinarpa mandaqnin rey Amrafel y Elasarpa mandaqnin 
rey Arioc. 

10Sidim pampachöqa brea pözukuna askami karqan. Saymi Sodomapa y 

Gomorrapa mandaqnin reykuna soldädunkunawan guërrapita 
qeshpiykäyashqancho say brea pözukunaman jeqakurpuyarqan. Wakin kaq 
reykunami soldädunkunawan jalqakunapa qeshpiyarqan. 

11Say pelyacho vinciq chusku reykunami soldädunkunawan Sodoma y 

Gomorra markakunaman yaykur imaykantapis alinnin kaqtaqa lapanta 
apakuyarqan. Saynölami lapan mikuyninkunatapis apakuyarqan. 

12Abrampa sobrinun Lottapis Sodomacho taykaqtami prësu sarirkur lapan 

imaykankunatawan apakuyarqan. 

13Sayno apaykäyaptinmi juk runa qeshpiykur Abramta wilaq aywarqan. 

(Abramqa hebreo runami karqan. Pay taykarqan Mamripa encina munti 
chakranchömi. Mamre karqan amorreo runami y Escolpa y Anerpa 
wawqinmi. Paykunaqa Abramwan yanapänakuyänanpaqmi wilanakush 
kayarqan.) 

14Sobrinun Lotta prësu apaykäyashqanta mayaykurmi Abram shuntarqan 

makincho yuriq ashmaynin runakunata. Say runakuna kayarqan kimsa 
pachak chunka puwaqmi (318). Paykunata pushakurkurmi prësu apaykaq 
runakunata Dan markayaq Abram qatiparqan. 

15Taripaykurmi ashmaynin runakunawan elaqpita sakaypa atacayashpan 

vinciyarqan. Sayno vincirmi Hoba markayaq qatipäyarqan. Say marka 
kaykan Damasco markapita norti kaqläpa päsaychömi. 

16Nirkurmi lapan apaykäyashqanta qechur kutisiyämurqan. Saynöpami 

sobrinun Lottapis imaykankunatawan kutisiyämurqan. Warmitapis olqutapis 
prësu aywaykaqkunata kutisiyämurqanmi. 

Abramta Melquisedec bendicionninta qoshqan 

17Quedorlaomerta y payta yanapaq reykunata vinciykur Abram 

kutiykämuptinmi Sodoma markapa mandaqnin rey tariparqan Save 
pampaman. Say pampapa jukaq jutinmi kaykan Mandaq Reypa Pampan. 

18Saymi Salem markapa mandaqnin rey Melquisedecpis sayman chaykur 

tantatawan vïnuta Abramta qararqan. Melquisedecqa poderyuq Tayta Diosta 
sirviq cürami karqan. 

19Nirkurmi Abramta bendicionta qoshpan nirqan: <<Jana pasatapis kay 

pasatapis kamaq poderyuq Tayta Dios bendicionninta qoykuläshunki. 

20Poderyuq Tayta Dios alabash kaykuläsun. Paymi yanapäshushkanki 

contrapartiki runakunata vincinaykipaq>>. Sayno niptinmi Abram 
kutisimushqankunapita Melquisedecta diezmuta qoykurqan. 

21Sodomapa mandaqnin reynami Abramta nirqan: <<Marka mayïkunata 

kachapaykamay. Saypita kaqta isanqa imaykatapis lapanta apakuy>>. 

22Sayno niptinmi Abram nirqan: <<Jana pasata y kay pasata kamaq 

poderyuq TAYTA DIOSPA jutincho jurarmi nishkä 

23qampa kaqtaqa juk jïlulaykitapis ni lanqi watulaykitapis mana apanäpaq. 

Saynöpami nikankipaqsu: <Noqami Abrahamta rïcuyäsishkä>. 

24Ashmaynï runakuna mikuyashlanna kasun. Aywäsimaq Aner, Escol y 

Mamre runakuna isanqa derëchunta apakuyäsun>>. 

 

Génesis 15 
Abramta Tayta Dios promitishqan 

1Saypitanami TAYTA DIOS revelacioncho Abramta nirqan: <<Abram, ama 

mansariysu. Noqami sapäshuqniki escüdu kaykä. Qammanmi bendicionnïta 
churamushaq>>. 

2Sayno niptinmi Abram nirqan: <<TAYTA DIOS, suriynaq kaykaptïqa 

imaykatapis walälachir qomanki. Wanukuptïqa Damascupita ashmaynï 
Eliezerlachir lapan imaykäkunawanpis quëdanqa. 

3Suriynaq kanäpaq destinaykämaptikiqa makïcho yuriq ashmaylächir 

imaykäwanpis quëdanqa>>. 

4Sayno niptinmi TAYTA DIOS nirqan: <<Manami ashmaynikisu 

imaykaykiwanpis quëdanqa, sinöqa kikikipa surikimi>>. 

5Saypita Abramta waqtaman pushaykurmi TAYTA DIOS nirqan: <<Jana 

pasata rikay. ¿Qoyllarkunata yupayta kamäpakunkiku?>> Saypitanami 
nirqan: <<Saynömi qampita miraqkunapis yupayta mana atipaypaq 
kayanqa>>. 

6Sayno nishqanta Abram criyiptinmi jusaynaqtana TAYTA DIOS chaskirqan. 

7Saypitanami TAYTA DIOS nirqan: <<Noqaqa TAYTA DIOSMI kaykä. Kay 

rikasishqä chakrakunata herenciayki qonäpaqmi caldeo runakuna täyashqan 
Ur markapita qamta jorqamurqä>>. 

8Sayno niptinmi Abram nirqan: <<TAYTA DIOS, ¿imanöpataq musyashaq kay 

rikasimashqayki parti rasunpaypa noqapaq kananpaq kashqanta?>> 

9Saymi TAYTA DIOS nirqan: <<Apamuy juk ternërata, juk cabrata y juk carnita. 

Say uywakuna kayäsun kimsa watayuq. Saynöpis apamuy juk kulkushtawan 
juk pushapa palumata>>. 

10Sayno niptinmi Abram aparqan say uywakunata. Nirkur pula cuartunpa 

cuartusaykurmi frenti frenti churarqan. Palumatawan kulkushtami isanqa 
pulanpa cuartusarqansu. 

11Say churashqan aysakunaman wiskurkuna shayämuptinmi Abram 

wajakurqan. 

12Pasa sakaykaptinnami Abram wanuypanöraq punukäkurqan. Saymi 

sueñuynincho pasaypa sakayta rikar fiyupa mansarirqan. 

13Say hörami TAYTA DIOS nirqan: <<Qampita miraqkunami chusku pachak 

(400) wata juk markacho jäpa runakunapa ashmaynin kar nakayanqa. 

14Sayno kaptinpis say marka runakunatami castigashaq. Nirkurnami qampita 

miraqkunata imaykaläya riquëzayuqta jorqamushaq. 

15Manaraq saykuna kaptinmi awkinyarna ali wanuypa wanukushpayki unay 

aylluykikuna kaqman aywakunki. 

16Chusku pachak wata päsarkuptinnami qampita miraqkuna kay 

taykashqaykiman kutiyämunqa. Kutiyämunanpaqqa kaycho taykaq amorreo 
runakunapa jusankuna seqaypa poqushnami kaykanqa>>. 

17Pasa sakarkuptinnami qoshtaykaq shanshayuq kanala y qerupa puntancho 

rupaykaq ninapis yuriskirqan. Saykunami churaraykaq aysakuna chawpinpa 
päsarqan. 

18Say junaqmi Abramwan pactuta rurar TAYTA DIOS nirqan: <<Kay 

taykashqayki partita qampita miraqkunatami qoykushaq. Lindërunmi kanqa 
Egipto mayupita Éufrates jatun mayuyaq. 

19Saychömi taykäyan ceneo runakuna, cenezeo runakuna, cadmoneo 

runakuna, 

20heteo runakuna, ferezeo runakuna, refaíta runakuna, 

21amorreo runakuna, cananeo runakuna, gergeseo runakuna y jebuseo 

runakunapis>>. 

 

Génesis 16 
Ismael yurishqan 

1Abrampa warmin Sarai qoluq karmi wawaynaq karqan. Saraipa 

ashmayninmi Agar jutiyuq jipash karqan. Pay karqan Egiptupitami. 

2Abramtami Sarai nirqan: <<Qoluq kanäpaqmi TAYTA DIOS destinamash. 

Sayno kaykaptïqa wamrayuq kanäpaq ashmaynï Agarwan punuykulay. 
Paycho suriki yuriptinqa wawätanömi ashmakushaq>>. Sayno niptinmi 
Abram awnirqan. 

3Awniptinmi Egiptupita apamushqan ashmaynin Agarwan Abramta Sarai 

punusirqan. Say karqan Canaáncho chunka watana Abram taykaptinmi. 

4Abramwan punur qeshyaq tukuskirmi Agarqa patrönan Saraita 

mamatupayta qalaykurqan. 

5Saymi Abramta Sarai nirqan: <<Agarwan pununaykipaq kikï nishqäpita 

qeshyaq rikakur manakaqman churamänanpaq qammi jusayuq kaykanki. 
Sayno kashqaykipita TAYTA DIOS juzgashunki>>. 

6Sayno niptinmi warmin Saraita Abram nirqan: <<Ashmaynikiqa makikichömi 

kaykan. Sayno kaykaptinqa qampitanachir imata ruraptikipis>>. Sayno 
niptinmi Saraiqa ashmaynin Agarta mana puëdishqankunata rigorwan rurasir 
qalaykurqan. Sayno nakasiptinmi Agarqa qeshpir aywakurqan. 

7Sayno qeshpikuykaptinmi TAYTA DIOSPA angilnin sunyaq jirkacho kaykaq 

pukyu nawpancho yuriparqan. Say pukyu karqan Shur partipa aywana 
nänichömi. 

8Saychömi ángel tapurqan: <<Saraipa ashmaynin Agar, ¿maypitataq 

shamuykanki? Y ¿maypataq aywaykanki?>> Saymi Agar nirqan: <<Patrönä 
Saraipitami qeshpikuykä>>. 

9Niptinmi TAYTA DIOSPA angilnin nirqan: <<Patrönayki Saraiman kutiykur pay 

mandashushqaykita imatapis ruray>>. 

10Saynöpis nirqan: <<Wawaykipita miraqkuna yupaytapis mana atipaypaqmi 

mirayanqa. 

11Olqu wamratami qeshyaq kaykanki. TAYTA DIOSMI wiyashushkanki lakikur 

manakushqaykita. Saymi yuriptin wawaykipa jutinta churapanki Ismael 
kananpaq. 

12Say wawaykiqa imayka chucaru cawallunömi kanqa. Pïmaywan 

pelyaptinmi pïmaypis chikir contran sharkuyanqa. 

Ayllunkunawanpis chikinakurmi kawanqa>>. 

13Kikin TAYTA DIOSWAN parlashqanta tantiyarmi Agar nirqan: <<Rikamaqnï 

Diostami rikashkä>>. Saypitami Diospa jutinta churaparqan El-Roí nir. 

14Saymi say pözupa jutinta churaparqan Beer Lahai-Roí jutin kananpaq. Say 

pözuqa kaykan Cadespita Beredman päsaq nänichömi. 

15Kutiykurnami Abrampa surinta Agar wacharqan. Yuriykuptinmi Abram 

jutisirqan Ismael jutin kananpaq. 

16Ismael yuriptin Abram kaykarqan puwaq chunka soqta (86) watayuqmi. 

 

Génesis 17 
Abraham señalakushqan 

1Abram esqun chunka esqun (99) watayuq kaykaptinmi TAYTA 

DIOS yuriparkur nirqan: <<Noqami kaykä El-Shaddai. Nishqäkunata cäsukur 
mana jusalikuypa imaypis kaway. 

2Qamwan pactuta rurashqäta cumplishaqmi. Saymi qampita miraqkuna 

askaman mirayänanpaq bendicionnïta churashaq>>. 

3Sayno niptinmi Abram jukla lätakuykurqan. Tayta Diosmi nirqan: 

4<<Pactu rurashqäta cumplirmi aska nación runakunapa taytan kanaykipaq 

churashayki. 

5Kananpitaqa manami Abramnasu jutiki kanqa, sinöqa Abrahamnami. Sayno 

jutiki kanqa aska nación runakunapa taytan kanaykipaq churash kaptïmi. 

6Qampita miraqkuna saysikaman mirayänanpaq bendicionnïta churamuptïmi 

aska nacionkunapis y reykunapis paykunapita kayanqa. 

7<<Kay pactuqa manami qamlapaqsu kanqa, sinöqa surikikunapaq, 

wilkaykikunapaq, shurukta wilkaykikunapaq y paykunapita mas 
miraqkunapaqwanmi. Kay pactutaqa imaypis cumplishaqmi. Qampa Diosniki 
kaykashqänölami qampita miraqkunapapis Diosnin kashaq. 

8Qorpanöla taykashqayki Canaáncho kaq markakunatami entregashayki. 

Saynölami qampita miraqkunatapis qoykushaq imayyaqpis saycho 
täyänanpaq. Qampita miraqkunapa Diosninmi imaypis kaykäshaq>>. 

9-10Mastapis Abrahamta Tayta Dios nirqan: <<Pactu rurashqäta 

chaskiyänaykipaqqa qampis y qamwan kaqkunapis lapan olqu kaqqa 
cuerpuykikunata señalakuyay. Saynöla señalakuyanqa qampita 
miraqkunapis. 



31 

 

 
© 2018  Wycliffe Bible Translators, Inc. 

  
 

 

11Señalakuyashpayki penqaynikikunapa puntan qaranta kusuriyanki. Sayno 

señalakurmi pactu rurashqäta chaskiyanki. 

12Kananpita olqu yuriq kaqtaqa yurishqanpita puwaq junaqlata penqayninta 

señalayanki. Makikicho yuriqkunatapis juklä nacionpita ashmaynikipaq 
rantishqayki runakunatapis saynöla señalayanki. 

13Pactu rurashqäta imaypis yarparäyänaykipaq lapayki mana qonqaypa 

señalakuyanki. 

14Mayqanpis mana señalakurqa pactu rurashqäta manakaqmanmi 

churaykan. Sayno kaqtaqa qamkunapita qarqunki>>. 

15Saypitanami Abrahamta Tayta Dios nirqan: <<Kananpitaqa warmikipa jutin 

manami Sarainasu kanqa, sinöqa Saranami. 

16Paytami bendicionnïta qoshaq suriki yurinanpaq. Saymi warmiki kanqa 

aska nacionkunapa mamanno. Paypa wawanpita miraqkunapitami 
reykunapis kayanqa>>. 

17Tayta Dios sayno niptinmi Abraham yapay lätakuykur shonqulancho 

asikushpan nirqan: <<Pachak (100) watayuq runaqa ¿imanöpanashi 
surïküman? Sarapis esqun chunka (90) watayuqna kaykarqa ¡imanöpanashi 
qeshyaq tukunman!>> 

18Saymi Tayta Diosta Abraham nirqan: <<Surï Ismaelta bendicionnikita 

qoykuptiki alimi kanman, Taytay>>. 

19Sayno niptinmi Tayta Dios nirqan: <<Manami Ismaelpaqsu nikä, sinöqa 

warmiki Saracho yurinanpaq kaq surikipaqmi. Say surikipa jutinmi kanqa 
Isaac. Pactu rurashqäqa Isaacpaq y paypita miraqkunapaqmi imayyaqpis 
kanqa. 

20Manakamashqaykinölami Ismaeltapis bendicionnïta qoshaq paypita 

miraqkuna jatun nación rikakuyänanpaq. Paypa surinkunapis chunka ishkay 
mandaqkunami kayanqa. 

21Pactu rurashqämi isanqa Saracho yuriq suriki Isaacpaq kanqa. Watan 

kananno wisanqa wawayuqnami Sara puriykanqa>>. 

22Sayno nirkurmi saypita Tayta Dios aywakurqan. 

23Say junaqmi Tayta Dios nishqannöla makincho kaykaq lapan olqukunapa 

penqayninta Abraham señalarqan. Saymi surin Ismaelta, makincho yuriq 
runakunata y ashmayninpaq rantishqan runakunatapis señalarqan. 

24Señalakushqan junaq Abraham kaykarqan esqun chunka esqun (99) 

watayuqmi. 

25Surin Ismaelnami kaykarqan chunka kimsa watayuq. 

26Say junaqlami Abrahamwan surin Ismaelpis señalakuyarqan. 

27Saynöpis say junaqlami Abraham señalarqan makincho yuriq 

ashmayninkunata y rantishqan jäpa runakunatapis. 

 

Génesis 18 
Abrahamta Tayta Dios watukashqan 

1Mamre runapa chakrancho encina jachakuna kaqcho taykaptinmi 

Abrahamta TAYTA DIOS yuriparqan. Say höra fuerti achaptinmi toldun 
punkucho Abraham lantukur jamaraykarqan. 

2Saychömi Abraham elaqpita rikarqan kimsa runakuna ichiraykäyaqta. Saymi 

chaskikuq cörrila aywar nawpanman qonqurpakuykur 

3nirqan: <<Taytakuna, päsakuyänaykipaqpis jamapärishunraq. Juklaqa ama 

aywakuyaysu. 

4Yakukuq kachaskishaq chakikikunata maylakuyänaykipaq. Nirkur kay jacha 

chakilanchöpis jamapaskishun. 

5Wamaqlanta chäkayämuynikita imalatapis yanukarasimushaq mikukurkur 

päsakuyankipaq>>. Sayno niptinmi paykuna niyarqan: <<Alichir kanman, 
taytay>>. 

6Saymi Abraham toldunman cörrila yaykur Sarata nirqan: <<Ishkay chunka 

(20) kïlu mas alinnin jarinapita rasla tantata ruraskamuy>>. 

7Saypitanami wäkankuna kaqman Abraham jukla aywar werannin turïtuta 

apamurqan. Nirkurmi ashmayninta mandarqan jukla pishtar mikuyta 
ruramunanpaq. 

8Nirkurnami mantequïllata, lichita y yanukasishqan aysata apar jacha 

chakincho jamaraykaq qorpankunata qararqan. Imatapis nistäyashqanta 
makyananpaqmi alcäbula kaykarqan. 

9Mikuskirnami Abrahamta tapuyarqan: <<¿Maychötaq kaykan warmiki 

Sara?>> nir. Saymi Abraham nirqan: <<Toldu rurinchömi kaykan>>. 

10Sayno niptinmi juknin nirqan: <<Watan watukaq kutimuptï olqu 

wawayuqnami warmiki Sara kaykanqa>>. Punku yaykunalacho jamararmi 
sayno nishqanta Sara wiyaykarqan. 

11Abrahamwan Saraqa chachayashnami kayarqan. Chakwanna kaptin killa 

qeshyanpis unaynami takyashna karqan. 

12Sayno parlashqanta wiyarmi Saraqa asikur shonqulancho nirqan: <<Kanan 

chakwanna kaykarqa y runäpis awkinna kaykaptinqa ¿imanöpanashi wawata 
tarïman?>> 

13Saymi Abrahamta TAYTA DIOS nirqan: <<¿Imanirtaq Sara asikush? 

¿Imanirtaq chakwanna kashpan wawata manana tarinanpaq kashqanta 
yarpaykan? 

14¿Noqapaq imalaqa aja kansuraq? Watan watukaq kutimuptï olqu 

wawayuqnami Sara kaykanqa>>. 

15Sayno nishqanta wiyaykurmi Sara fiyupa mansakashpan nirqan: <<Manami 

asikushkäsu>>. Sayno niptinmi TAYTA DIOS nirqan: <<Noqa musyämi 
asikushqaykita>>. 

Sodoma markapaq Tayta Diosta Abraham manakushqan 

16Nirkurnami qorpankuna Sodoma markapa päsakuyarqan. Abrahampis 

paykunata walkir karuyaqraqmi aywarqan. 

17Aywaykäyashqanchömi TAYTA DIOS yarpaylancho nirqan: <<Imata 

ruranäpaq yarpaykashqätapis ¿manasuraq Abrahamta wiläman? 

18Paypita miraqkunaqa jatun nacionmi kanqa. Saynöpis pay kayninpami kay 

pasacho lapan casta runakunapis bendicionnïta chaskiyanqa. 

19Paymi surinta y paypita miraqkunatapis munashqäno imaypis 

kawayänanpaq yachasinqa. Saypaqmi payta akrashkä. Sayno ruraptinmi 
Abrahamta promitishqäkunata lapanta cumplishaq>>. 

20Sayno yarpachakurirmi Abrahamta TAYTA DIOS nirqan: <<Sodomacho y 

Gomorracho taq runakunapaqmi maysay runakunapis parlayan pasaypa 
jusalikuq kayashqanta. 

21Saymi kanan aywaykä runakuna niyashqanno rasunpaypa jusayuq 

kayashqanta o jusaynaq kayashqantapis musyanäpaq>>. 

22 TAYTA DIOSWAN Abraham parlashqanyaqmi ishkay kaq qorpankunaqa 

Sodomaman nawpakuyarqan. 

23Nawpanman witiykushpanmi TAYTA DIOSTA Abraham tapuparqan: 

<<Jusasapa runakunata ushakäsir ¿jusaynaq kaqkunatapis 
ushakäsinkisuraq? 

24Say jatun markachöqa capazchir pisqa chunkalapis (50) jusaynaq runakuna 

kaykäyan. Pisqa chunka jusaynaq runakuna kaykaptinpis ¿mana 
kuyapaypasuraq say markata ushakaykasinki? 

25Jusaynaq kaqtaqa jusasapa runakunatawan iwalqa ama ushakaykasilaysu 

ari, Taytay. Kay pasacho taq lapan runakunapa jueznin kaykarqa shumaq 
arreglaykuy ari>>. 

26Abraham sayno ruwakuptinmi TAYTA DIOS nirqan: <<Sodoma markacho 

pisqa chunka jusaynaq runakunata tarirqa manami say markata 
ushakäsishaqsu>>. 

27Saymi yapay Abraham nirqan: <<Yapay tapuptï ama rabyakuykulaysu, 

Taytay. Noqaqa polvu japuy y uchpa japuylami kä. 

28Pisqa chunka jusaynaq runakuna kayänanpaq capazchir pisqalapis 

pishiykan. ¿Sayla pishiptinpis say markata ushakaykasinkisuraq?>> Sayno 
ruwakuptinmi TAYTA DIOS nirqan: <<Chusku chunka pisqa (45) jusaynaq 
runakunata tarirqa manami ushakäsishaqsu>>. 

29Yapaymi Abraham nirqan: <<Capazchir chusku chunkalapis (40) jusaynaq 

runakuna saycho kaykäyan>>. Sayno niptinmi TAYTA DIOS nirqan: <<Chusku 
chunkalatapis jusaynaq runakunata tarirqa manami ushakäsishaqsu>>. 

30Yapaymi Abraham ruwakurqan: <<Saynöla yaparir yaparir ruwakuptï ama 

rabyakuykulaysu ari, Taytay. Capazchir kimsa chunkalapis (30) jusaynaq 
runakuna kaykäyan>>. Sayno niptinmi TAYTA DIOS nirqan: <<Kimsa 
chunkalatapis jusaynaq runakunata tarirqa manami say markata 
ushakäsishaqsu>>. 

31Abraham yapaymi nirqan: <<Masta tapukuptï ama rabyaykulaysu, Taytay. 

Ishkay chunkalatapis (20) jusaynaq runakunata tarishpayki 
¿ushakäsinkisuraq?>> Sayno niptinmi TAYTA DIOS nirqan: <<Ishkay 
chunkalatapis jusaynaq runakunata tarirqa manami ushakäsishaqsu>>. 

32Yapaypis Abraham tapurqan: <<Yaparir yaparir tapuptï ama 

rabyaykulaysu, Taytay. Kananlanami tapukushayki. Chunkalata jusaynaq 
runakunata tarir ¿imataraq ruranki?>> Niptinmi TAYTA DIOS nirqan: <<Say 
markacho chunkalatapis jusaynaq runakunata tarirqa manami 
ushakäsishaqsu>>. 

33Abrahamwan parlayta ushaskirmi TAYTA DIOS aywakurqan. Abrahamnami 

tashqan kaqman kutikurqan. 

 

Génesis 19 
Sodomatawan Gomorrata Tayta Dios ushakäsishqan 

1Pasa sakaykaptinnami Sodomaman chäyarqan nawpaq ishkan angilkuna. 

Lotnami jamaraykarqan markaman yaykuna sawan punkucho. Rikaskirmi 
paykunapa nawpanman urkuntapis pasaman töpasiypa Lot 
qonqurpakuykurqan. 

2Saymi paykunata nirqan: <<Taytakuna, posädakuyänaykipaq aku wayïman 

aywashun. Saychömi chakikikunata maylakuyanki. Nirkur waray tutanachir 
aywaykäyashqaykipa päsakuyanki>>. Sayno niptinmi paykuna niyarqan: 
<<Päkilä, taytay. Noqakuna pläzalachömi waräkuyäshaq>>. 

3Sayno mana munaykäyaptinpis yaparir yaparir Lot ruwaptinmi wayinman 

posädakuq aywayarqan. Wayinman chaykasirnami levadüraynaq tantatawan 
ali mikuyta yanukuskir qorpankunata Lot qararqan. 

4Lotpa wayincho mayqanpis manaraq punuyaptinmi lapan Sodoma runakuna 

maqtakunapita qalaykur awkin runakunayaq Lotpa wayinta 
juntapaykuyarqan. 

5Nirkur Lotta qayakur niyarqan: <<¿Maytaq wayikiman posädakamuq 

runakuna? ¡Paykunata jukla qarqamuy violayänäpaq!>> 

6Sayno niyaptinmi wayipita Lot yarqurir punkunta shumaq wichqarkur 

7say runakunata nirqan: <<Qorpäkunata ama imatapis ruraykuyaysu, 

taytakuna. 

8Paykunata imatapis rurayänaykipa trukanqa ishkay warmi surïkunata 

jorqapaykamushayki munayashqaykita rurayänaykipaq. Surïkunaqa 
manaraqmi pï runatapis reqiyanraqsu. Wayïman posädakamuq 
runakunataqa ama imatapis ruraykuyaysu>>. 

9Sayno niptinpis runakuna niyarqan: <<¡Qam washata ayway! ¿Jäpa runa 

kaykarku noqakunata mandayämayta munaykanki? ¡Kananmi isanqa 
paykunata rurayänäpaq kashqanpita peor qamta rurayäshayki!>> Sayno 
nirmi Lotta maki maki charkasir aywayarqan wayi punkuta amiyänanpaq. 

10Saymi qorpankunaqa Lotta sutaypa wayi ruriman yaykaykasir punkuta 

trancakarkayämurqan. 

11Nirkurnami waqtacho kaykaq runakunata qaprayäsiyarqan maqtakunapita 

qalaykur awkin runakunayaq. Saymi wayi punkuta ashiykäyashlancho 
utikäyarqanpis. 

12Saypitanami qorpankuna Lotta niyarqan: <<¿Mas aylluykikuna kay 

markacho kanku? Aylluykikuna kaptinqa warmitapis, olqutapis, mashayki 
kayänanpaq kaq maqtakunatapis lapanta pushakurkur kay markapita 
aywakuyay. 

13Askaqmi Tayta Diosman quejakuyash kay markacho runakuna jusalikuq 

kayashqanta. Sayno jusasapa kayaptinmi noqakunata kachayämash kay 
markata chipyaq ushakäsiyänäpaq>>. 

14Sayno niptinmi mashan kananpaq kaq maqtakunaman aywar Lot nirqan: 

<<¡Kay markapita lapansi aywakushun! ¡Tayta Dios kay markata 
ushakäsinanpaqnami kaykan!>> Sayno niptinpis Lot brömakuykashqanta 
yarparmi criyiyarqansu. 

15Pasa waraykaptinnami Lotta angilkuna niyarqan: <<Kay markata 

ushakäsiptï mana wanunaykipaq warmikita y ishkan surikikunata 
pushakurkur jukla aywakuy>>. 

16Jukla mana yarquptinmi angilkuna Lotta, warminta y surinkunatapis 

makipita jancharkur markapita jorquyarqan. Tayta Dios kuyapashpanmi 
mana ushakäyänanpaq sayno jorqurqan. 

17Markapita karucho kaykäyaptinnami juknin ángel nirqan: <<Mana 

wanuyänaykipaq qepaman mana tikraypa cörriyla qeshpikuyay. Pampacho 
mana ichiypa jirkayaq aywakuyay>>. 

18Sayno niyaptinmi Lot nirqan: <<¡Ichiklata shuyaykuyayraq, taytakuna! 

19Qamkunaqa ali runa karmi kuyapäyämashpayki mana wanuyänäpaq 

jorqayämashkanki. Markata jukla ushakäsiyaptikiqa jirkaman manaraqpis 
char lätaykachaykaqtachir ushayämanqa. 

20Taqay taksha markalaman qeshpirkuyashqäyaq shuyaykuyay, taytakuna. 

Say takshala markataqa ama ushakaykasiyälaysu>>. 

21Saymi ángel nirqan: <<Manakamashqaykino kasun. Taqay taksha markata 

manami ushakäsishaqsu. 

22Sayno kaykaptinqa jukla say markaman qeshpikuyay. Sayman manaraq 

chäyaptikiqa ushakäsinäpaq kaq markata manaraqmi ushakäsishaqraqsu>>. 
Saypita pasanami say markata jutisirqan Zoar jutin kananpaq. 

23Inti mashtaykaptinnami Zoarman Lot charqan. 

24Chaykuptinnami Sodoma y Gomorra markakunaman azufrintin 

ninata TAYTA DIOS tamyasimurqan. 

25Say markakuna kayashqan pampakunacho runakunata, uywakunata y 

lapan imaykatapis chipyaqmi nina usharqan. 

26Lotpa warminmi isanqa qeshpiykashqancho qepapa tikraykur kachi 

rumiman tikraskirqan. 

27Saypita waraynin tutami Abraham aywarqan TAYTA DIOSWAN parlashqan 

kaqman. 

28Saypitami rikärirqan Sodoma y Gomorra markakunapita jornupitanöraq 

qoshtay sharkuykaqta. 

29Saynömi Tayta Dios ushakäsirqan Lot tashqan pampacho kaq 

markakunata. Sayno ushakäsirpis Abraham manakush kaptinmi Lotta say 
markakunapita qeshpisirqan. 

Lotpa warmi surinkuna imanöpa wawayuq rikakuyashqanpis 

30Saypitami Zoarlacho tayta Lot fiyupa mansarirqan. Saymi ishkan warmi 

surinkunawan jalqaman aywakur machaylacho täyarqan. 

31Saychömi shulka nananta jipash nirqan: <<Papäninsi awkinnami kaykan. 

Kaycho manami olqu runa kansu noqansiwan majasakänanpaq. 

32Sayno kaykaptinqa papäninsita shinkaykasir paywan punushun 

noqansicho surin yuriptin ayllunsikuna mana ushakänanpaq>>. 

33Saymi wilanakuyashqan sakay shinkashqanyaq papäninta vïnuta 

qarayarqan. Nirkurnami qechpa kaq jipash papäninwan punurqan. 
Papäninqa shinkash karmi mayarqansu imay höra surin yaykapashqanta ni 
yarqushqantapis. 

34Waraynin junaqmi qechpa kaq jipash shulka nananta nirqan: <<Shipshi 

sakay papäninsiwanmi punushkä. Kanan sakay qampis paywan 
pununaykipaq yapay shinkäsishun. Saynöpami papäninsi ayllu 
ushakäyanqasu>>. 

35Sayno nirmi say sakaypis papäninta yapay upyasiyarqan. Nirkurmi shulka 

kaq surinna papäninwan punurqan. Fiyupa shinkash karmi papäninqa 
mayarqansu imay höra surin yaykapashqanta ni yarqushqantapis. 

36Saynöpami Lotpa ishkan surinkuna taytanpata qeshyaq rikakuyarqan. 

37Mayor kaq wacharqan olquta. Say wamrapa jutinmi karqan Moab. Paypita 

miraqkunapitami moabita runakuna kaykäyan. 

38Shulka kaqpis wacharqan olqutami. Say wamrapa jutinnami karqan Ben-

ammi. Ben-ammipitanami amonita runakuna kaykäyan. 

 

Génesis 20 
Sarata warminpaq Abimelec pushasishqan 

1Saypitanami Neguevpa päsar Abraham tarqan Cadespita Shurman päsaq 

sunyaq jirkacho. Saypitanami Gerar markaman aywakurqan saycho 
tänanpaq. 

2Saycho taykarmi warminpaq Abraham nirqan: <<Payqa panïmi>>. Sayta 

musyaykurmi Gerarpa mandaqnin rey Abimelec Sarata pushasirqan warmin 
kananpaq. 

3Pushasishqan sakaymi Abimelecta sueñuynincho Tayta Dios nirqan: 

<<Warmikipaq pushasimushqayki warmi runayuqmi kaykan. Saypitami 
kanan wanunki>>. 

4Abimelecqa Sarawan manaraqmi punurqanraqsu. Saymi nirqan: <<Tayta 

Dios, paywan manaraq punuykaptïqa ¿imanirtaq wanusimayta munanki? 

5Kikin Abrahammi nimash panin kashqanta. Saynölami Sarapis nimash turin 

kashqanta. Sayno nikäyämaptinqa manami imatapis lutanta rurashkäsu>>. 

6Sayno niptinmi sueñuynincho Tayta Dios nirqan: <<Aw, noqapis musyämi 

lutala imatapis mana rurashqaykita. Saynöpami jusalikunaykita mana munar 
say warmiwan pununaykitapis kachapashkäsu. 

7Kananqa runanman say warmita kutisiy. Runanqa noqapa wilakuqnï 

profëtami kaykan. Kutisiptikiqa mana wanunaykipaqmi manakamanqa. 

Warminta mana kutisiptikimi isanqa qamta y wayikicho lapan taykaqkunata 
ushakäsishayki>>. 

8Pasa wararkuptinnami lapan mandäsiqninkunata qayaykasir sueñushqanta 

Abimelec wilarqan. Sayno wilaptinmi paykuna fiyupa mansakäyarqan. 

9Nirkurnami Abrahamta qayaykasimur Abimelec nirqan: <<¿Imamantaq 

jitarpariykamashkanki? ¿Imachötaq rabyanäsishkä noqata y makïcho 
kaqkunata jusalikuyman jitarpamänaykipaq? Saytaqa mana alitami 
ruraykushkanki. 

10¿Imata yarpartaq Sara paniki kashqanta nimarqayki?>> 

11Sayno niptinmi Abraham nirqan: <<Noqa yarparqä kay markacho runakuna 

Tayta Diosta mana mansapakuyashpan warmïpaq rayku 
wanusiyämänanpaq kashqantami. 

12Panï kaytaqa panïmi kaykan. Isanqa papänïpa surïpakuyninmi. Kananqa 

warmïnami kaykan. 

13Papänïpa wayinpita yarqakamunäpaq Tayta Dios nimaptinmi Sarawan 

wilanakuyarqä mayman chäyaptïpis turin kashqäta ninanpaq>>. 

14Abraham sayno niptinmi Abimelec kutisirqan Sarata. Kutisirnami 

Abrahamta qaraykurqan uyshakunata, cabrakunata, wäkakunata, ashmay 
warmikunata y ashmay runakunatapis. 

15Nirkurmi payta nirqan: <<Musyashqaykinöpis noqapa makïchömi kay 

nación kaykan. Munashqaykicho täkunaykipaq akrakuy>>. 

16Nirkurnami Saratapis nirqan: <<Turikita qoykushqäkunaqa waranqa (1,000) 

siclo qellay chaninmi kaykan. Saymi kananqa honornikita pipis 
parlaykäyanqanasu>>. 

17-18Sarata apashqanpitami Abimelecpa warminta y warminpa 

ashmayninkunatapis TAYTA DIOS qoluqyäsish karqan. Saymi Sarata 
shuntarkurna Abrahamqa Abimelecpaq Tayta Diosta manakurqan. 
Manakuptinmi Abimelecta, warminta y warminpa ashmayninkunatapis 
aliyäsirqan wawayuq kayänanpaq. 

 

Génesis 21 
Isaac yurishqan 

1Abrahamta TAYTA DIOS promitishqannölami Sara qeshyaq rikakurqan. 

2Abraham awkinna kaykaptinpis Tayta Dios jitapashqan killachömi olqu 

wamrata Sara qeshyakurqan. 

3Sara wachaykuptinnami Abrahamqa surinta jutisirqan Isaac jutin kananpaq. 

4Yurishqanpita puwaq junaqyuq kaykaptinmi Tayta Dios nishqannöla surinpa 

penqayninta señalarqan. 

5Abraham pachak (100) watayuq kaykaptinmi surin Isaac yurirqan. 

6Saypitanami Sara nirqan: <<Wawayuq kanäpaq Tayta Dios wilamaptinmi 

asikurqä. Wakin runakunapis wawayuq kashqäta musyarmi kushikur 
asikuyanqa. 

7Wawayuq kanäpaq kashqanta ¡piraq Abrahamta ninman karqan! Runä 

awkinna kaykaptinpis wawata tariykushkämi>>. 

Agarta wawantinta Abraham qarqushqan 

8Isaac winarkuptinnami maman wasqirqan. Say junaqmi Abrahamqa 

kushikuypita fiestata rurarqan. 

9Say junaqmi Agarpa wawan Ismael Isaacta burlakur puklakuykaqta Sara 

rikarqan. 

10Saymi Abrahamta Sara nirqan: <<¡Say ashmaytaqa wawantinta jukla 

qarquy! Say warmipa wawanqa wawä Isaacwan manami herencianta 
rakipänakuyanmansu>>. 

11Sayno niptinmi Abraham fiyupa lakikurqan Ismaelpis surin kaptin. 

12Saymi Abrahamta Tayta Dios nirqan: <<Suriki Ismaelpaq y ashmayniki 

warmipaqqa ama lakikuysu. Qamta promitishqäqa suriki Isaacpaq y paypita 
miraqkunapaqmi kaykan. Sayno kaykaptinqa Sara nishushqaykita ruray. 

13Ashmaynikipa wawan Ismaeltapis suriki kaptinmi yanapäshaq. Saymi 

askaman mirar jatun nación rikakunqa>>. 

14Tayta Dios sayno niptinmi Abraham waraynin tuta saka sakala Agarta 

mirkapata y yakutapis kamariparqan. Saykunata apariparkurmi wawantinta 
despacharqan. Saymi Beersebalächo sunyaq jirkaman chaykur wawanwan 
Agar pantakash puriyarqan. 

15Apashqan yaku ushakaskiptinmi wawanta jacha chakinman jamaykasirqan. 

16Yakunaywan wanuqta rikayta mana munarmi karuläman aywaykur 

jamakuykurqan. Saymi wawan fiyupa waqarqan. 

17Ismael waqashqanta wiyarmi Tayta Diospa angilnin jana pasapita 

qayakamur nirqan: <<¿Imanankitaq, Agar? Ama mansariysu. Wawayki 
waqaykashqanta Tayta Dios wiyashqami. 

18Kutir wawaykita shoqay. Nirkur amana kachaynasu. Paytapis juk nación 

rikakushqanyaq mirananpaqmi yanapäshaq>>. 

19Nirkurnami Agarta Tayta Dios rikasirqan pukyucho yaku kaykaqta. Saymi 

yaku purisikunanman juntata wishirkur wawanta upusirqan. 

20Tayta Dios yanapaptinmi wamra ali winarqan. Sunyaq jirkalacho tashpanmi 

jirka uywakunata flëchawan wanusiyta yachakurqan. 

21Paykuna täyarqan Parán sunyaq jirkalachömi. Maqtayarkuptinnami Egipto 

jipashta maman ashiparqan. 

Abimelecwan Abraham pactuta rurayashqan 

22Say wisanmi soldädunkunapa capitannin Ficolwan rey 

Abimelec aywayarqan Abrahamwan parlayänanpaq. Chaykurmi niyarqan: 
<<Lapan rurashqaykicho Tayta Dios yanapäshushqaykitami tantiyashkä. 

23Saymi kanan shayämushkä shumaq wilanakunansipaq. Tayta Diospa 

jutincho promitimay noqata ali rikamashqaykino surïkunata y paykunapita 
miraqkunatapis ali rikaykunaykipaq. Saynöla kaycho taqkunatapis ali 
rikaykulay>>. 

24Sayno niptinmi Abraham nirqan: <<Diospa jutinchömi promitï 

nimashqaykino ruranäpaq>>. 

25Saypitanami Abimelecta Abraham nirqan: <<Ashmaynïkuna yakuta 

jorquyänanpaq uchkuyashqan pözutami ashmaynikikuna qechuyämash>>. 

26Saymi Abimelec nirqan: <<Kananyaq manami sayta mayashkäsu. Qampis 

manami wilamashkankisu. Manami musyäsu mayqan kaq ashmaynï sayta 
rurashqantapis>>. 

27Sayno wilanakuskirmi Abrahamqa Abimelecta qararqan uyshakunata, 

cabrakunata y wäkakunata. Say junaqmi Abrahamwan 
Abimelec pactuta rurayarqan imaypis ali kawayänanpaq. 

28Nirkurmi uyshankunapita qanchis masta Abraham rakirqan. 

29Rakiqta rikaykurmi Abimelec tapur nirqan: <<¿Imapaqtaq say qanchis 

uyshakunata rakishkanki?>> 

30Saymi Abraham nirqan: <<Kay qanchis uyshakunata rakishkä 

chaskimaptiki say pözu noqapa kashqanta pïmaypis musyayänanpaqmi>>. 

31Saycho pactuta rurayashqanpitami say partita jutisiyarqan Beerseba jutin 

kananpaq. 

32Beersebacho pactuta ruraskirnami Abimelecwan Ficol kutikuyarqan filisteo 

runakuna täyashqan partiman. 

33Beersebachömi Abraham plantarqan tamarisco jachata. Saychömi 

imayyaqpis kawaq TAYTA DIOSTA manakur adorarqan. 

34Abrahamqa aska watami filisteo runakuna täyashqan particho tarqan. 

 

Génesis 22 

Tayta Diosta Abraham cäsukushqan 

1Saypita aska wata päsarkuptinnami Tayta Dios musyayta munarqan 

Abraham cäsukuq kashqanta o mana cäsukuq kashqantapis. Saymi 
qayarqan: <<¡Abraham!>> nir. Niptinmi Abraham nirqan: <<¿Imalataq, 
Taytay?>> 

2Saymi Tayta Dios nirqan: <<Japalan kuyay suriki Isaacta pushakurkur 

Moriah partiman ayway. Saychömi juk jirkata rikasishayki. Say jirkachömi 
sacrificiupaq surikita rupasinki>>. 

3Saymi Abrahamqa waraynin tuta saka sakala yantata seqtarkur ashnunman 

chaqnakurqan. Nirkurmi ishkay ashmayninkunatawan surin Isaacta 
pushakurkur aywayarqan. 

4Kimsa junaq aywaykäyashqanchönami Abraham rikarqan say jirka karucho 

kaykämuqta. 

5Saymi pushashqan ashmayninkunata nirqan: <<Wamraläwan aywar taqay 

jirkacho Tayta Diosta adoraskayämushaq. Qamkuna kaylacho 
kutiyämushqäyaq ashnunsita misipaykäyay>>. 

6Sayno nirmi Abrahamqa sacrificiuta rupasinanpaq yantata apariparqan surin 

Isaacta. Nirkurnami ninata y cuchilluta apakurkur surinwan aywayarqan. 

7Aywaykäyashqanchömi papäninta Isaac nirqan: <<¡Papä!>> 

Abrahamnami nirqan: <<¿Imatataq munaykanki, hïju?>> Saymi Isaac 
tapurqan: <<Ninata y yantatapis apaykansimi. Sacrificiuta rupasinansipaq 
carnishtaqa ¿imanirtaq apansisu?>> 

8Sayno tapuptinmi papänin nirqan: <<Tayta Diosmi carnishtaqa 

kamarimunqa, hïju>>. Sayno parlaraykarmi aywayarqan. 

9Tayta Dios rikasishqan jirkaman chaykurmi altarta Abraham perqarqan. Say 

altar jananmanmi yantata shumaq churarqan. Nirkurnami surin Isaacta 
pankarkur yanta jananman jitarkurqan. 

10Cuchilluta aptarkur surinta wanusinanpaqna kaykaptinmi 

11TAYTA DIOSPA angilnin jana pasapita qayakamur nirqan: <<¡Abraham! 

¡Abraham!>> Saymi Abraham nirqan: <<¿Imalataq, Taytay?>> 

12Niptinmi angilna nirqan: <<Ama surikita wanusiysu. Kananqa musyänami 

Tayta Diosta mansapakushqaykita. Japalan kuyay suriki kaykaptinpis 
manami ñëgamashkankisu>>. 

13Niptin tikraykushqanchömi juk carni shatacho sarikash kaykaqta Abraham 

rikarqan. Say carnitami surinpa trukan sacrificiupaq rupasirqan. 

14Saynöpami Abraham say jirkata jutisirqan <<TAYTA DIOS kamaripan>> jutin 

kananpaq. Saypitami kananyaqpis runakuna niyan: <<Jirkachömi TAYTA 

DIOS kamaripämäshun>>. 

15Sacrificiuta rupaskasiptinnami TAYTA DIOSPA angilnin jana pasapita 

Abrahamta yapay qayakur nirqan: 

16<<TAYTA DIOSMI nin: <Nishqäta cäsukamarmi japalan kuyay surikitapis 

ñëgamashkankisu. Saymi kikïpa jutïcho jurar nï: 

17Rasunpaypami bendicionnïta qoshayki. Saynöpis askaman 

mirayänanpaqmi qampita miraqkunata yanapäshaq. Jana pasacho 
qoyllarkunanömi y lamar kuchuncho aqushakunanömi yupaytapis mana 
atipaypaq kayanqa. Paykunaqa chikiqninkunatapis lapantami vinciyanqa. 

18Qampita miraqpitami kay pasacho pïmay runakunapis bendicionta 

chaskiyanqa. Sayno kanqa nishqäta cäsukamashqaykipitami> >>. 

19Nirkurnami Abraham kutikurqan ashmayninkunata kachaykushqan 

kaqman. Saypitanami Beersebaman ashmayninkunawan kutikuyarqan. 

Nacorpa surinkuna 

20Saypitanami Abrahamta wilayarqan wawqin Nacorpa surinkuna warmin 

Milcacho kayashqanta. 

21Nacorpa qechpa surinpa jutinmi karqan Uz. Uzpa shulka wawqinmi karqan 

Buz. Buzpa shulkannami karqan Kemuel. Kemuel karqan Arampa papäninmi. 

22Nacorpa wakin surinkuna kayarqan Quesed, Hazo, Pildas, Jidlaf y Betuel. 

23Betuel karqan Rebecapa papäninmi. Say puwaq surinkuna kayarqan 

Nacorpa warmin Milcacho yuriqkunami. 

24Saynölami concubïnan Reúmachöpis Nacorpa surinkuna kayarqan Teba, 

Gaham, Tahas y Maaca. 

 

Génesis 23 
Sarata pampananpaq chakrata Abraham rantishqan 

1Pachak ishkay chunka qanchis (127) watayuq kashqanyaqmi Sara 

kawarqan. 

2Quiriat-Arbacho kaykarmi Sara wanurqan. Quiriat-Arbapa jukaq jutinmi 

kaykan Hebrón. Say kaykan Canaánchömi. Sara wanuykuptinmi Abraham 
fiyupa waqashpan lüturqan. 

3Warmin sutaraykaptinmi heteo runakunawan parlaq Abraham aywarqan. 

Chaykurmi nirqan: 

4<<Musyayashqaykinöpis jäpa runami kä. Juk sepultürata 

rantikaykayälämay sayman warmïta pampanäpaq>>. 

5Sayno niptinmi heteo runakuna niyarqan: 

6<<Taytay, qam kaycho kaykanki Tayta Dios akrashqan runami. Warmikitaqa 

mas alinnin sepultüraman pampay. Mayqäpa sepultüräman pampaptikipis 
noqakuna manami michäyäshaykisu>>. 

7Sayno niyaptinmi heteo runakunapa nawpanman Abraham qonqurpakuykur 

8nirqan: <<Warmïta pampanäpaq rasunpaypa awniyämashpaykiqa Zoharpa 

surin Efrónta ruwapaykayälämay 

9Macpela chakran kuchuncho kaykaq machayta rantikamänanpaq. Aykata 

manamaptinpis pägaläshaqmi. Sayno rantiptïraqmi kikïpaqpis sepultürä 
kanqa>>. 

10Marka mayinkuna y saypa päsaqkunapis wiyayänanpaqmi markaman 

yaykuna punkucho Abrahamta Efrón nirqan: 

11<<Tayta, rantikunäpa trukanqa chakrantinta say machayta sepultüraykipaq 

qaraykushayki. Marka mayïkunapa nawpanchömi qaraykü. Say machayman 
warmikita pampay>>. 

12Sayno niptinmi runakunapa nawpancho Abraham yapay 

qonqurpakuykurqan. 

13Saypitanami lapanpis wiyayänanpaq Efrónta nirqan: <<Wiyaykalämay, 

taytay. Say machaypa chaninta chaskimaptikiran warmïta sayman 
pampashaq>>. 

14Saymi Efrón nirqan Abrahamta: 

15<<Wiyaykalämay, tayta. Say chakrapa chaninqa kaykan chusku pachak 

(400) siclo qellaymi. Sayno kaptinpis saylapaqqa ¿imapaqtaq 
parlaykäshunpis? Sayman warmikita pampay, ari>>. 

16Saymi Abrahamqa chakrapa chaninta manashqannöla heteo runakunapa 

nawpancho alinnin kaq qellayta pësaypa chusku pachak sicluta Efrónta 
pägarqan. 

17Saynöpami Efrónpa chakran y saycho kaykaq machaypis y jachakunapis 

Abrahampana karqan. Say chakra kaykan Mamripa chakranpita inti 
jeqamunan kaqläpami. 

18Abraham rantishqanta rikayarqan saycho kaykaq heteo runakuna y marka 

punkupa päsaq runakunapis. 



44 

 

 
© 2018  Wycliffe Bible Translators, Inc. 

  
 

 

19Sayno rantirkurnami Abraham pamparqan warmin Sarata Macpelacho 

machayman. Say chakra kaykan Mamripa chakranpita inti jeqamunanläpami. 
Say partipa jukaq jutinmi kaykan Hebrón. Say kaykan Canaánchömi. 

20Saynöpami chakrapis machaynintin Abrahampana karqan. Say chakrata 

heteo runakuna rantikuykuyarqan Abrahampis y ayllunkunapis saycho 
pampakuyänanpaqmi. 

 

Génesis 24 
Isaacpaq warmita ashishqan 

1Abraham awkinnami karqan. Saynöpis lapan rurashqankunachömi TAYTA 

DIOS payta yanaparqan. 

2Abrahampami yärakushqan ashmaynin karqan lapan ashmayninpitapis mas 

awkin. Say ashmaynin lapan imaykantapis rikaq kaptinmi qayaykasir 
Abraham nirqan: <<Lilïta yataykur 

3kay pasatapis jana pasatapis kamaq TAYTA DIOSPA jutincho lapan nishqäta 

cumplinaykipaq promitimay. Kay tashqä Canaán markakunapitaqa surïpaq 
warmita ama ashinkisu. 

4Saypa trukanqa ayllükuna taykäyashqan Harán markaman aywar juk 

jipashta apamunki surïpa warminpaq>>. 

5Sayno niptinmi ashmaynin nirqan: <<Pushamunäta mana munaptinqa 

¿imatataq rurashaq, taytay? ¿Surikitasuraq warmipa markanman 
pushashaq?>> 

6Niptinmi Abraham nirqan: <<Surïta ama pushankisu. 

7Jana pasacho kaykaq TAYTA DIOSMI nimash kay taykashqansi pasata 

surïkunata, wilkäkunata y paykunapita miraqkunatapis qoykunanpaq 
kashqanta. Paymi taytäpa wayinpita y markäpita jorqarkamar kayman 
chäsimash. Saymi qamwan aywananpaq angilninta kachamunqa. 
Saynöpami surïpa warminpaq juk jipashta pushamunki. 

8Jipash shamuyta mana munaptinqa kay parlashqansi saylachönami 

usharanqa. Imano kaptinpis warmipa markanmanqa surïta ama 
pushankisu>>. 

9Sayno niptinmi ashmayninqa Abrahampa lilinta yataykur Tayta Diospa 

jutincho promitirqan patronnin lapan nishqanta cumplinanpaq. 

10Saypitanami alinnin kaq qaraykunata apananpaq kamarikurqan. Say 

qaraykunata chunka camëllukunawan chaqnakurkurmi Abrahampa wawqin 
Nacor tashqan markaman aywarqan. Say karqan Mesopotamiachömi. 

11Inti jeqaykaptinnami marka yaykunaman Abrahampa ashmaynin chaykur 

camëllukunata pözu nawpanman qonqurpakasirqan. Say hörami jipashkuna 
pözuman yakukuq aywayaq. 

12Saychömi TAYTA DIOSTA manakur nirqan: <<Patronnï Abraham 

yärakushqan TAYTA DIOS, patronnïta kuyapashpayki kanan yanapaykalämay 
lapanpis ali kamakänanpaq. 

13Kay pözu nawpalancho yakukuq shamuq jipashkunata shuyakuykäshaq. 

14Mayqantapis chämuq kaqtami nishaq: <Uylluykipita yakuta 

manakuläshayki, mamïta>. Sayno nir manakuptï nimäsun: <Upurkulay. 
Camëlluykikunatapis yakuta upurasishaq>. Sayno nimaq kaq kasun Isaacpa 
warminpaq akrashqayki jipash. Saynöpami musyashaq patronnïta kuyapar 
yanapashqaykita>>. 

15Tayta Diosta manakuyta manaraq ushaptinmi uyllun umrush jipash 

pözuman yakukuq charqan. Say jipashqa karqan Betuelpa surin Rebecami. 
Betuelnami karqan Milcacho Nacorpa surin. Nacornami karqan Abrahampa 
wawqin. 

16Rebeca karqan kuyaylapaq doncëlla jipashmi. Paymi pözu kaqman chaykur 

uylluman yakuta wishikurkur wayinpa kutikuykarqanna. 

17Saymi Abrahampa ashmaynin taripaykur nirqan: <<Yakulayki, mamïta>>. 

18Niptinmi jipash nirqan: <<Upurkuy ari, tayta>>. Sayno nirmi uyllunta 

sarapararqan yakuta upuptin. 

19Sayno upurkuptinnami Rebeca nirqan: <<Camëlluykikunatapis 

yakurkasishaq, taytay>>. 

20Sayno nirmi uywakuna yaku upukunanman warakayla yakuta ashtaparqan 

camëllukuna upuyänanpaq. 

21Saymi Abrahampa ashmayninqa admirakur TAYTA 

DIOSTA manakushqanno say jipash kashqanta o mana kashqantapis 
musyayta munar upälala rikapaykarqan. 

22Camëllunkuna yakuta upuskiyaptinnami jipashpa senqanman qori sortïjata 

churaparqan. Say sortïja lasarqan soqta grämunömi. Saynölami qoripita 
rurash ishkay brasilëtata makinmanpis jatiparqan. Saykuna pachak (100) 
grämupita masmi lasarqan. 

23Nirkurnami nirqan: <<¿Pipa surintaq kaykanki? ¿Papänikipa wayincho 

posädakuykuyämansuraq?>> 

24Saymi Rebeca nirqan: <<Noqa Betuelpa surinmi kaykä. Awilümi Nacor y 

awilänami Milca. 

25Posädakunaykipaq wayï jäkuykanmi. Punshapis qewapis camëlluykikuna 

mikunanpaq kaykanmi>>. 

26Sayno niptinmi Abrahampa ashmaynin qonqurpakuykur TAYTA 

DIOSTA adorar nirqan: 

27<<Patronnï Abraham yärakushqan TAYTA DIOS, alabash kaykulay. 

Patronnïta kuyar imaypis yanapashpaykimi ayllunmanpis chäsimashkanki>>. 

28Saypitanami maman wilaq Rebeca cörrila aywarqan. 

29-30Rebecapa turin Labánnami rikarqan qoripita rurash sortïjata y brasilëtata 

makincho panin jatiraykaqta. Runa imata nishqantapis mamanta Rebeca 
wilapaykashqanta wiyarmi cörrila aywarqan pözu kaqman say runawan 
tinkunanpaq. Aywarmi pözu nawpancho camëllunkunawan kaykaqta 
tarirqan. 

31Saymi Labán nirqan: <<¡Wayïman aywakushun, taytay! TAYTA 

DIOS yanapashqan ali runami qam kaykanki. Kaychöqa maychöraqchi 
pununkiman. Posädakunaykipaq wayi kamarishnami kaykan. 
Camëlluykikunata wichqanaykipaqpis corral kaykanmi>>. 

32Sayno niptinmi Abrahampa ashmaynin Labánpa wayinman aywarqan. 

Saychönami camëllukunata paskarir Labán qarapakurqan. Saynöpis yakuta 
kamariparqan Abrahampa ashmayninwan aywaq runakuna chakinkunata 
maylakuyänanpaq. 

33Saypita mikunanpaq mësaman jamasiptinmi Abrahampa ashmaynin 

nirqan: <<Mikunäpaqpis imaq shamushqätapis wilashaykiraq>>. Sayno 
niptinmi Labán nirqan: <<¡Jukla wilaykalämay!>> 

34Saymi say ashmay nirqan: <<Noqa kaykä Abrahampa ashmayninmi. 

35TAYTA DIOSPA bendicionninwanmi patronnï Abraham seqaypa rïcuyash. 

Saymi uyshankuna, cabrankuna, wäkankuna, camëllunkuna y 
ashnunkunapis ali mirayash. Paypa askami olqupis warmipis ashmayninkuna 
kayä. Saynöpis aska qoriyuq y aska qellayyuqmi pay kaykan. 

36Patronnïpa warmin Sarapis chakwanna kaykarmi olqu wawata tarish. 

Paypa wawanpaqmi lapan herencianpis kaykan. 

37Tayta Diospa jutinchömi patronnï kayno jurasimash: <Kay tashqä Canaán 

markakunapitaqa surïpaq warmita ama ashinkisu. 

38Saypa trukanqa aywanki papänïpa ayllunkuna kaqman. Paykunapita 

ashimunki juk jipashta surï Isaacpa warminpaq>. 

39<<Sayno nimaptinmi nirqä: <Say jipash shamuyta mana munaptinqa 

¿imataraq rurashaq?> 

40<<Saymi nimarqan: <Yärakushqä TAYTA DIOSMI angilninta kachamunqa 

yanapäshunaykipaq. Saynöpami ayllükunapita juk jipashta apamunki surïpa 
warminpaq. 

41Ayllükunaman charqa jipash surinta mana kachapäyäshuptikipis 

promitimashqaykita cumplinkimi>. 

42<<Sayno nimaptin shamurmi pözu nawpanman kanan junaq chämushkä. 

Saychömi Tayta Diosta manakushkä: <Patronnï Abraham 
yärakushqan TAYTA DIOS, yanapaykalämay Isaacpa warmin kananpaq kaq 
jipashwan tinkunäpaq. 

43Kay pözu nawpalancho shuyaraykäshaq jipashkuna yakukuq shamuqta. 

Kamakaykasilay ari, Taytay, patronnïpa surinpaq warmita tarinäpaq. Say 
jipashtami uyllunpita yakuta manakushaq. 

44Sayno ruwakuptï pay nimäsun: <<Upukurkuy ari. Camëlluykikunatapis 

yakuta upurkasishaq>>. Sayno nimaq kaqmi patronnïpa lumsuyninpaq 
akrashqayki jipash kanqa>. 

45<<Tayta Diosta manakuyta manaraq usharmi rikashkä uyllun umrush 

Rebeca yakukuq shamuykaqta. Pözupita yakuta jorquptinnami yakuta 
manakurqä. 

46Saymi uyllunta marqarkur nimarqan: <Upukurkuy, taytay. 

Camëlluykikunatapis yakurasimushaq>. Sayno nir yakuta makyamaptinmi 
upushkä. Saynölami camëllükunatapis yakusimush. 

47Nirkurnami tapurqä <¿Pipa surintaq kaykanki?> nir. Saymi nimarqan: 

<Noqa kaykä Betuelpa surinmi. Awilümi kaykan Nacor y awilämi kaykan 
Milca>. Sayno nimaptinmi juk sortïjata senqanman jatipashkä. Saynöpis 
ishkan makinman brasilëtakunata jatipashkä. 

48<<Nirkurnami qonqurpakuykur TAYTA DIOSTA adorar nishkä: <Patronnï 

Abrahampa Diosnin, qam ali nänipami pushaykalämashkanki patronnïpa 
ayllunpita jipashta tarinäpaq>. 

49Sayno nirmi Tayta Diosta manakushkä. Kananqa niyämay patronnïpa 

lumsuyninpaq surikita awnimashqaykita o mana awnimashqaykitapis. Mana 
awnimaptikiqa imanäshaqtaq>>. 

50Saymi Labánpis Betuelpis niyarqan: <<TAYTA DIOS rasunpaypami 

yanapäshushkanki kayman chämunaykipaq. Sayno kaykaptinqa ¿imanirtaq 
awnïmansu? 

51TAYTA DIOS sayno kananpaq destinash kaykaptinqa patronnikipa surinpaq 

Rebecata apankichir>>. 

52Sayno niptinmi TAYTA DIOSTA agradëcikushpan Abrahampa ashmaynin 

urkuntapis pasaman töpasiypa qonqurpakurqan. 

53Nirkurnami Rebecata qararqan qoripita qellaypita rurash alhäjakunata y 

fïnu mödanakunatapis. Saynölami turintapis mamantapis qararqan. 

54Saypitanami Abrahampa ashmayninqa walkiqninkunawan mikurkur 

upurkur saycho punuyarqan. Pasa wararkuptinnami sharkurkur nirqan: 
<<Kananqa patronnï kaqman kutikuyäshaqna, taytay>>. 

55Sayno niptinmi Rebecapa turinwan maman niyarqan: <<Chunka junaqlapis 

Rebeca qoyäpämäsunraq. Saypita isanqa apakunkipaq>>. 

56Sayno niptinmi Abrahampa ashmaynin nirqan: <<Kayman shamuptï 

lapantapis TAYTA DIOS kamakaykäsiptinqa patronnïpa wayinman 
kutikuyänäpaq jukla despachaykalämay>>. 

57Saymi paykuna niyarqan: <<Jipashtaraq tapushun. Mä, ¿ima 

nimäshunshi?>> 

58Sayno nirmi Rebecata qayaykur tapuyarqan: <<¿Kay runawan aywayta 

munankiku?>> nir. Sayno tapuyaptinmi nirqan: <<Aw, aywashaqmi>>. 

59Sayno niptinmi despachayarqan itilanpita ashmaqnin warmitawan. Saymi 

aywakuyarqan Abrahampa ashmayninwan y paywan shamuq 
runakunawanpis. 

60Yarquyashqan hörami bendicionta qoyashpan ayllunkuna niyarqan: 

<<Wawaykikuna, wilkaykikuna y paykunapita miraqkunapis askaman mirar 
waranqanpa waranqanpa kaykuläsun. Saynöpis qampita miraqkuna lapan 
contrankunata vincir munayninman churayäsun>>. 

61Saypitami ashmaynin warmikunawan camëllunkuna 

loqakurkur Abrahampa ashmaynin pushashqanpa Rebeca aywakurqan. 
Saynömi Abrahampa ashmaynin Rebecata pushakurkur kutikurqan. 

62Paykuna chäyänanpaqqa Isaac kutish kaykänaq Beer Lahai-Roí nishqan 

pözu kaqpitami. Pay taykarqan Neguevchömi. 

63Inti tardiyaykaptinnami Isaac rikachakuq yarqurqan. 

Rikachakuykashqanchömi camëllukuna shamuykaqta rikarqan. 

64Saynölami Rebecapis Isaacta rikaskir loqarashqan camëllupita yarpurqan. 

65Nirkurmi Abrahampa ashmayninta tapurqan: <<¿Pitaq taqay shamuykaq 

runa?>> nir. Saymi nirqan: <<Paymi patronnï>>. Sayno niptinmi vëlunwan 
qaqlanta Rebeca sapakurkurqan. 

66Isaacwan tinkuskirnami ashmaynin wilarqan lapan imano kashqantapis. 

67Saypitanami Rebecata Isaac pusharqan maman manaraq wanur tashqan 

toldu wayiman. Saychönami Rebecawan majasakashpan täyarqan. 
Rebecata seqaypami Isaac kuyarqan. Paywan tarnami maman 
wanushqanpitapis lakikurqannasu. 

Génesis 25 
Warmin Ceturacho Abrahampa surinkuna yuriyashqan 

1 Crónicas 1.32-33 

1Abrahampa juk warminpa jutinmi karqan Cetura. 

2Say warmichöpis Abrahampa surinkuna kayarqan Zimram, Jocsán, Medán, 

Madián, Isbac y Súa. 

3Jocsánpa surinkunami kayarqan Sebawan Dedán. Dedánpita miraq 

runakunapitami kayarqan Asur, Letus y Leum runakuna. 

4Madiánpa surinkunanami kayarqan Efa, Efer, Hanoc, Abida y Elda. 

Paykunami Ceturapita miraqkuna kayarqan. 

5Abrahampa lapan imaykanpis surin Isaaclapaqmi karqan. 

6Concubïna warminkunacho kaq surinkunataqa walka walkalami 

imaykantapis aypurqan. Aypurkurmi paykunata nirqan inti jeqamunanläman 
aywakuyänanpaq. Saynöpami Isaacpita karuchöna täyarqan. 

Abraham wanushqan 

7Abraham kawarqan pachak qanchis chunka pisqa (175) watayuq 

kashqanyaqmi. 

8Pay awkinyarna wanukushpanmi unay ayllunkuna kaqman aywakurqan. 

9Wanuykuptinmi surinkuna Isaacwan Ismael Macpela machayman 

pampayarqan. Say kaykan Mamripita inti jeqamunanlächo y Zoarpa surin 
Efrónpa chakranchömi. Efrón ayllu runakunaqa heteo runakunami kayarqan. 

10Say chakraqa karqan heteo runakunapita Abraham 

rantishqanmi. Saymanmi Abrahamta pampayarqan warmin Sara 
pamparaykashqan nawpanman. 

11Abraham wanuptin surin Isaactanami Tayta Dios bendicionninta qorqan. 

Pay tarqan Beer Lahai-Roí nishqan pözu nawpanchömi. 

Ismaelpita miraqkuna 

1 Crónicas 1.28-31 

12Kaychömi qelqaraykan Abrahampa surin Ismaelpa surinkunapita y 

paykunapita miraqkunapitapis. Ismaelpa mamanmi karqan Agar. Pay karqan 
Sarapa ashmaynin Egipto warmimi. 

13Ismaelpa surinkunaqa qechpapita nunushyaq kayarqan Nebaiot, Cedar, 

Adbeel, Mibsam, 

14Misma, Duma, Massa, 

15Hadar, Tema, Jetur, Nafis y Cedema. 

16Ismaelpa surinkuna chunka ishkaymi kayarqan. Paykunami saysikaman 

mirar chunka ishkay trïbu rikakuyarqan. Say surinkunapa jutinkuna 
kayashqannölami trïbunkunapapis markankunapapis jutinkuna kayarqan. 
Paykunami cada ünun trïbunkunacho mandaq kayarqan. 

17Ismael kawarqan pachak kimsa chunka qanchis (137) watami. 

Wanukurnami unay ayllunkuna kaqman aywakurqan. 

18Ismaelpita miraqkuna mashtakash täyarqan Havilapita Shuryaqmi. Say 

kaykan Egipto nacionläpami. Saypami Asurman aywaq näni päsaykan. 
Kikinpura chikinakuykarpis saychömi paykuna täyarqan. 

Jacobwan Esaú yuriyashqan 

19Kaychömi qelqaraykan Isaacpa surinkunapita y paykunapita 

miraqkunapitapis. Isaacqa Abrahampa surinmi karqan. 

20Chusku chunka (40) watayuq kaykarmi Rebecawan Isaac majasakarqan. 

Rebecaqa karqan Betuelpa surinmi y Labánpa paninmi. Paykuna Padan-
aramcho taq arameo runakunami kayarqan. 

21Warmin Rebeca qoluq kaptinmi qeshyaq rikakunanpaq TAYTA DIOSTA Isaac 

manakurqan. Manakushqanta TAYTA DIOS wiyaptinmi Rebeca qeshyaq 
rikakurqan. 

22Milish kayashpan pelyarmi mamanpa pachanta fiyupa nanäsiyarqan. Saymi 

Rebeca yarpachakur nirqan: <<Sayno kaptinqa wanukümanpis>>. Saymi 
imanir pachanwan nakashqantapis musyananpaq TAYTA 

DIOSTA manakurqan. 

23Sayno manakuptinmi TAYTA DIOS nirqan: <<Pacharaykashqayki 

wawaykikuna askaman mirarmi ishkay nacionkuna kayanqa. 
Pachalaykichönami chikinakur pelyaykäyan. Punta yuriq kaqmi qepa yuriq 
kaqpa munaynincho kanqa>>. 

24Killan chämuptinnami Rebeca milishta qeshyakurqan. 

25Punta yuriq kaq puka aqsayuqmi karqan. Intëru cuerpunpis shaprami 

karqan. Paytami jutisiyarqan Esaú jutin kananpaq. 

26Esaúpa ankunta aptashqami qepanta wawqin yurirqan. Sayno 

yurishqanpitami jutisiyarqan Jacob jutin kananpaq. Rebeca qeshyakunan 
wisan Isaac kaykarqan soqta chunka (60) watayuqnami. 

Qechpa kay derëchunta Esaú rantikushqan 

27Saypitanami Esaúwan Jacob maqtayäyarqanna. Saymi Esaú jirkapa purir 

jirka uywakunata wanusiyta yachakurqan. Jacobmi isanqa maypapis mana 
yarquypa täkuq. 

28Esaú sarimushqan uywakunapa aysanta mikurmi Isaac mas payta 

kuyarqan. Rebecami isanqa Jacobta mas kuyarqan. 

29Juk junaq Jacob yanukuykaptinmi jirkapa aywashqanpita pasaypa utikash 

Esaú charqan. 

30Sayno charmi wawqinta nirqan: <<Say yanukushqayki pukay pukay 

mikuyta manakushayki. Pasaypa wanunayparaqmi mikanaykä>>. (Pukay 
pukay kaq mikuyta munapashqanpitami Esaúta reqiyarqan Edom jutiwan.) 

31Niptinmi Jacob nirqan: <<Qaranäpaqqa qechpa kay derëchuykita kanan 

höra qoykamay>>. 

32Jacob sayno niptinmi Esaú nirqan: <<Mikanaywan wanunaykaptïnaqa 

¿imapaqtaq väliman qechpa kay derëchüpis?>> 

33Esaú sayno niptinmi Jacob nirqan: <<Kanan höra Diospa jutincho jurar 

promitimay qechpa kay derëchuykita trukanansipaq>>. Sayno niptinmi Esaú 
jurashpan qechpa kay derëchunta say mikuywan trukarqan. 

34Saymi Jacob qararqan tantatawan pushku picantita. Mikuyta ushaskirnami 

pacha junta aywakurqan. Manami imapis qokurqansu qechpa kay 
derëchunta qoykushpanpis. 

 

Génesis 26 
Gerar markacho Isaac tashqan 

1Say wisan fiyupa muchuymi karqan. Say karqan Abraham kawashqan wisan 

kashqannömi. Sayno kaptinmi Gerar markaman Isaac aywakurqan. 
Gerarchömi filisteo runakunapa mandaqnin rey Abimelec tarqan. 

2Saychömi TAYTA DIOS yuriparkur Isaacta nirqan: <<Egiptuman ama 

aywaysu. Tänaykipaq nishqä partilachöraq 

3jäpa runano täkuykay. Noqa imaypis qamwanmi kaykäshaq. Saynöpis 

qamta bendicionnïta qoshpämi qamta y qampita miraqkunata kay intëru 
jalqakunata y raqrakunata qoykushaq. Saynöpami cumplishaq papäniki 
Abrahamta promitishqäta. 

4Qoyllarkunano yupaytapis mana atipaypaq kayänanpaqmi qampita 

miraqkunata rikashaq. Kay intëru jalqakunata y raqrakunata paykunatami 
qoykushaq. Paykuna kayninpami lapan nación runakunapis bendicionnïta 
chaskiyanqa. 

5Sayno kanqa mandamientükunata, leynïkunata y yachasishqäkunatapis 

Abraham cumplishqanpitami>>. 

6Tayta Dios sayno niptinmi Gerarcho Isaac tarqan. 

7Saycho taq runakunami Isaacta tapuyarqan Rebeca iman kashqantapis. 

Rebeca kuyaylapaq kaptinmi Isaac mansarir yarparqan warmin rayku 
runakuna wanusiyänanpaq kashqanta. Saymi Rebeca warmin kashqanta 
wilakurqansu. Rasun kaqta ninanpa trukan <<payqa panïmi>> nirqan. 

8Saypita watakuna päsarkuptinnami filisteo runakunapa mandaqnin rey 

Abimelec ventänanpa rikachakuykashqancho Rebecata Isaac kuyar 
shulwapaykaqta rikarqan. 

9Sayno rikaykurmi Isaacta qayaykasir Abimelec nirqan: <<Pay warmikimi 

¿aw? Warmiki kaykaptinqa ¿imanirtaq <panïmi> nirqayki?>> Saymi Isaac 
nirqan: <<Sayno nishkä warmï rayku wanusiyämänanpaq kashqanta 
yarparmi, taytay>>. 

10Sayno niptinmi Abimelec nirqan: <<¿Imanirtaq sayno lulapämashkanki? 

Jinachi mayqan runapis warmikiwan pununman karqan. Sayno lulakur jinachi 
jusalikaykasiyämankimanpis karqan>>. 

11Saypitanami lapan runakuna musyayänanpaq Abimelec nirqan: <<Kay 

runata o warminta pipis wajupaq kaqqa wanusishqami kanqa>>. 

12Say wata Isaac saychömi murupakurqan. TAYTA DIOS bendicionninta 

churaptinmi shuntaytapis mana atipashqanyaq mikuynin wayuykurqan. 

13Saynöpa Isaac seqaypa rïcuyaptinmi imaykanpis aska karqan. 

14Uyshankunapis, cabrankunapis, wäkankunapis askamanmi mirayarqan. 

Chakranta arupäyänanpaq ashmayninkunapis askaqmi kayarqan. Sayno 
rïcuyaptinmi filisteo runakuna chikiyashpan 

15Isaacpa taytan Abraham uchkusishqan yaku pözukunata pampar 

ushayarqan. 

16Saypitanami Isaacta Abimelec nirqan: <<Kaypita aywakuy. Noqakunapita 

masmi rïcuyashkanki>>. 

17Sayno niptin aywakurmi Gerar raqra nawpan pampachöna Isaac tarqan. 

18Sayman chaykurmi taytan Abraham uchkusishqan pözukunata Isaac 

pisasirqan. Say pözukunatami Abraham wanuskiptin filisteo runakuna 
pampasash kayarqan. Pisarkasirnami jutinta Isaac churaparqan taytan 
churapashlanta. 

19Say pampacho mushuq pözuta oqtiykäyashqanchömi Isaacpa 

ashmayninkuna chuya yakuta tariyarqan. 

20Saymi Gerarcho taq uysha misiqkunawan Isaacpa uysha misiqninkuna 

yakuta qechunakur pelyayarqan. Saypitami Isaac say pözuta jutisirqan 
Esek nir. 

21Saypita Isaacpa ashmayninkuna juk pözutanami uchkuyarqan. Say 

jananpis yapaymi pelyayarqan. Saymi say pözuta Isaac jutisirqan Sitna jutin 
kananpaq. 

22Sayno pelyayaptinmi jukläpana aywakur saychöpis pözuta uchkusirqan. 

Piwanpis say janan mana pelyarnami jutisirqan Rehobot jutin kananpaq. 
Saymi nirqan: <<Kananmi isanqa TAYTA DIOS yanapaykämansi kaycho 
jawkana kawanansipaq. Saymi wamransikunapis uywansikunapis askaman 
mirayanqa>>. 

23Saycho taykashqanpitami Beersebaman aywakurqan. 

24Sayman chashqan sakaymi TAYTA DIOS yuriparkur Isaacta nirqan: 

<<Noqami kaykä papäniki Abraham yärakushqan Dios. Qamwan kaykaptïqa 
ama mansariysu. Sirvimaqnï Abrahamta promitish karmi bendicionnïta 
qoshayki. Saynölami qampita miraqkunatapis askaman mirayänanpaq ali 
rikashaq>>. 

25Saychömi altarta perqarkur TAYTA DIOSTA Isaac adorarqan. Saycho 

taptinmi ashmayninkuna juk pözuta uchkuyarqan yakuta jipiyänanpaq. 

Isaacwan Abimelec promitinakuyashqan 

26Juk kutichömi Gerar markapita Abimelec aywarqan Isaacwan 

parlayänanpaq. Abimelecwanmi aywarqan yäsiqnin Ahuzat y 
soldädunkunapa mandaqnin Ficolpis. 

27Chaykuyaptinmi Isaac nirqan: <<Ajayämar markaykicho qarqarkamar 

¿imaqtaq shayämushkanki?>> 

28Sayno niptinmi paykuna niyarqan: <<Noqakuna tantiyakuyashkä qamta 

imachöpis TAYTA DIOS yanapaykäshushqaykitami. 
Saymi pactuta ruranansipaq shayämushkä. 

29Kanan promitimay imaypis ali kawanansipaq. Manami qamkunata 

chikiyashkäsu, saypa trukanqa imaypis alimi kawashkansi. Yarqakamurpis 
jawkalami shakamushkanki. Qamta TAYTA DIOSMI imaykachöpis 
yanapaykäshunki>>. 

30Sayno niptinmi ali alita Isaac yanukaskasir paykunawan mikuyarqan y 

upuyarqan. 

31Waraynin tutanami Abimelecwan Isaac juramentuta rurayarqan ali 

kawayänanpaq. Nirkurnami Isaac kaqpita paykuna kushish kutikuyarqan. 

32Say junaqmi Isaacpa ashmayninkuna wilayarqan uchkuykäyashqan 

pözucho yakuta tariyashqanta. 

33Saymi say pözuta Isaac jutisirqan Seba jutin kananpaq. Saypitami 

kananyaqpis say markapa jutin kaykan Beerseba. 

Esaúpa warminkuna 

34Esaú chusku chunka (40) watayuq kaykarmi Beeripa surin Juditwan tarqan. 

Beeri heteo runami karqan. Saynöpis Esaú tarqan Elónpa surin Basematwan. 
Elónpis heteo runami karqan. 

35Say warmikunawan taptinmi Isaacwan Rebeca fiyupa rabyanäyarqan. 

 

Génesis 27 
Jacobta Isaac bendicionninta qoshqan 

1Pasaypa awkinna karmi Isaac reqikurqannasu. Juk kutichömi qechpa kaq 

surin Esaúta qayarqan. Qayaptinmi nirqan: <<¿Imapaqtaq qayaykämanki, 
papä?>> 

2Saymi Isaac nirqan: <<Pasaypa awkinnami kaykä. Sayno kaykarqa 

capaznachir wanukushaqnapis. 

3Jirkapa ayway ima uywalatapis flëchawan cäzarkur 

4yachashqä mikuyta rurapämänaykipaq. Sayta mikurkurmi manaraq 

wanukushqäyaq bendicionnïta qoykushayki>>. 

5Esaúta papänin sayno nishqantami Rebeca wiyarqan. Saymi jirka uywata 

cäzakamuq Esaú aywaskiptin 

6Jacobta Rebeca nirqan: <<Wawqiki Esaúta papäniki parlapashqantami 

wiyashkä. 

7Paytami manakush jirka uywata sarirkamur yachashqan mikuyta 

rurapänanpaq. Sayta mikurkurnashi TAYTA DIOSPA jutincho bendicionninta 
qonqa. 

8Kanan yäsishqäta shumaq wiyamay, hïju. 

9Jukla aywar cabransikunapita ishkay alinnin malta cabrakunata apamuy. 

Say aysapitami papäniki yachashqan mikuyta rurapäshaq. 

10Sayta ruraskiptïnami mikunanpaq apapanki. Sayta mikurkurnami manaraq 

wanukur bendicionninta qoshunki>>. 

11Sayno niptinmi mamanta Jacob nirqan: <<Noqapa manami wawqï 

Esaúpanösu cuerpü shapra kaykan. 

12Papänï yatamarqa tantiyamanqachir. Engañaykashqäta tantiyaykur 

bendicionninta qomänanpa trukan maldicionamanqachir>>. 

13Saymi maman nirqan: <<Papäniki maldicionashuptikiqa noqaman 

chämäsun, hïju. Nishqänöla malta cabrakunata jukla apamuy>>. 

14Maman sayno niptinmi Jacob ishkay malta cabrakunata apamurqan. 

Saytanami Isaac yachashqan mikuyta Rebeca rurarqan. 

15Nirkurmi Esaúpa churaräkuq alinnin kaq mödananta Jacobta jatiparqan. 

16Saynöpis papänin mana tantiyananpaqmi malta cabrakunapa qarasanta 

rikranmanpis kunkanmanpis wankuparqan. 

17Yanukuskirnami tantantinta mikuyta ayaparqan papäninman apananpaq. 

18Papänin kaqman chaykurmi Jacob nirqan: <<¡Papä!>> Sayno niptin Isaac 

nirqan: <<¿Mayqan kaq surïtaq kaykanki, hïju?>> 

19Saymi Jacob nirqan: <<Noqa kaykä mayor suriki Esaúmi, papä. 

Nimashqaykita rurashkänami. Kanan sharkamuy sarimushqä uywapa 
aysanta mikunaykipaq. Nirkur bendicionnikita qoykalämay>>. 

20Saymi Isaac tapurqan: <<¿Imanöpataq rätulaqa jirka uywata 

sariramushkanki, hïju?>> Sayno niptinmi Jacob nirqan: <<TAYTA 

DIOSNIKI yanapämaptinmi rasla sarimushkä>>. 

21Saymi Isaac nirqan: <<Rasunpaypa Esaú kashqaykita musyanäpaq 

witimuy>>. 

22Sayno niptinmi papäninpa nawpanman Jacob witirqan. Yataykurmi papänin 

nirqan: <<Parlakuyninqa Jacobpanömi. Rikranmi isanqa Esaúpa rikranno>>. 

23Esaúpa rikran niraq shaprasapa kaptinmi yataykarpis tantiyarqansu Jacob 

kashqanta. Bendicionninta qonanpaq kaykarnami 

24yapay tapurqan: <<¿Rasunpaku surï Esaú kaykanki?>> Saymi nirqan: 

<<Rasunpaypami Esaú kaykä, papä>>. 

25Sayno niptinmi papänin nirqan: <<Sarimushqayki uywapa aysanta 

qaraykalämay, hïju. Mikuskirnami bendicionnïta qoshayki>>. Sayno niptinmi 
mikuytawan vïnuta Jacob apapämurqan. Saytami Isaac mikurqan y upurqan. 

26Mikuyta ushaskirnami nirqan: <<Witiykamur musamay, hïju>>. 

27Sayno niptinmi witiykur musarqan. Musaptinmi Esaúpa mödananpa 

asyayninta Isaac mayarqan. Saymi Esaú kashqanta yarpar bendicionninta 
qoshpan nirqan: <<Kayqa surïpa asyayninmi. TAYTA DIOS bendicionninta 
churashqan chakranömi asyaykanpis. 

28Qam tashqaykimanqa Tayta Dios tamyaykasimusun. Shuntaytapis mana 

atipashqaykiyaq murupakushqayki wayuykuläsun. Trïguykipis vïnuykipis 
saysika kaykuläsun. 

29Qamta aska runakunami sirviyäshunki. Saynöpis lapan nación runakuna 

puntaykiman qonqurpakuyäsun. 

Aylluykikunapis munaynikicho kayäsun. Paykunapis puntaykiman 
qonqurpakuyäsun. Qamta maldicionashuqniki maldicionashqami kanqa. 
Bendisishuqnikiqa bendisishqami kanqa>>. 

30Bendicionta chaskirir Jacob yarqurishlanchömi Esaúqa sarimushqan munti 

uywan aparish charqan. 

31Paypis papänin yachashqan mikuyta ruraskirmi apaparqan. Chaykasirmi 

nirqan: <<Sharkamuy, papä, yanukamushqä mikuyta mikurkunaykipaq. 
Nirkur bendicionnikita jukla qoykalämay>>. 

32Sayno niptinmi Isaac tapurqan: <<¿Mayqan surïtaq kaykanki, hïju?>> 

Niptinmi Esaú nirqan: <<Qechpa suriki Esaúmi kaykä, papä>>. 

33Sayno niptinmi Isaac pasaypa suksukyashpan nirqan: <<Sayno kaptinqa 

¿Pitaq jirka uywata sariykur yanukapämash? Say mikuyta lapantami 
manaraq chämuptiki mikushkä. Paynami lapan bendicionnïta chaskish>>. 

34Papänin sayno niptinmi Esaú fiyupa waqashpan nirqan: <<Papä, noqatapis 

bendicionnikita qoykalämay>>. 

35Sayno niptinmi Isaac nirqan: <<Wawqiki shamur engañamaptinmi qamta 

qonäpaq kaq bendicionta paytana qoykushkä>>. 

36Saymi Esaú nirqan: <<Sayno kaptinchir Jacob jutitapis churaparqayki. 

Kananwanqa ishkay kutinami engañaman. Nawpata qechpa kay derëchüta 
qechumash. Kanan noqapaq kaq bendicionta chaskikurkush. ¿Manaku 
walkalapis bendición noqapaq kanraq?>> 

37Sayno niptinmi Isaac nirqan: <<Jacobtanami nishkä munaynincho 

sararäshunaykipaq y qampita miraqkunapis paypa munaynincho 
kayänanpaq. Saynöpis nishkä trïgunpis üvanpis aska kananpaqmi. Kanan 
¿ima bendicionlataraq qoykümanpis, hïju?>> 

38Sayno niptinmi Esaú yapay nirqan: <<Noqataqa ¿manaku juk 

bendicionlatapis qoykamankiman? Noqatapis bendicionta qoykalämay, 
papä>>. Sayno nirmi papäninta seqaypa waqaparqan. 

39Saymi Esaúta Isaac nirqan: <<Mikuy mana wayushqan chakracho y tamya 

mana kashqanchömi tankipaq. 

40Espädaykiwan defiendikurmi kawanki. Wawqikipa munayninchömi kanki. 

Sayno karpis munayyuq rikakur makinpita yarqunkimi>>. 

Esaúpita Jacob qeshpikushqan 

41Papänin bendicionta qoshqan junaqpita pasami Esaú fiyupa Jacobta 

chikirqan. Saymi kayno yarparqan: <<Papänï wanukunqanami. Pay 
wanuskiptinqa wawqï kaptinpis Jacobta supayninta aparasishaqmi>>. 

42Esaú sayno yarpaykashqanta musyaykurmi Jacobta qayaykasir Rebeca 

nirqan: <<Wawqiki Esaúmi wanusishunaykipaq juraykan. 

43Hïju, yäsishqäta shumaq wiyamay. Haráncho turï Labán kaqman jukla 

qeshpikuy. 

44Pay kaqcho täkamuy wawqikipa rabyaynin päsashqanyaq. 

45Rabyaynin päsaskiptinnami qayasimushayki kutimunaykipaq. ¡Noqa 

manami munäsu ishkan wawäta juk junaqlacho oqraykuyta!>> 

46Saypitanami runan Isaacta Rebeca nirqan: <<Esaúpa warminkunata mana 

rikanä rayku jina wanukümanpis. Kay Canaáncho heteo warmikunata 
Jacobpis ashiptinqa ¿imapaqnataq kawashaqpis?>> 

 

Génesis 28 

1Sayno niptinmi surin Jacobta qayaykur Isaac bendicionta qoshpan nirqan: 

<<Hïju, cananea warmiwanqa ama majasakankisu. 

2Padan-aram markaman ayway awiluyki Betuelpa wayinman. Saycho 

mamaykipa turin Labánpa surinkunawan mayqanwanpis majasakanki. 

3Dios El-Shaddai bendicionninta qoykuläshunki surikikuna askaman 

mirayänanpaq y paykunapita miraqkuna aska nacionkuna 
rikakuyänanpaqpis. 

4Papänï Abrahamta Tayta Dios bendicionninta qoshqannöla qamtapis 

qoykuläshunki y qampita miraqkunatapis qoykuläsun. Saynöpami kanan 
qorpanöla taykashqansi jalqakunapis raqrakunapis qampita miraqkunapaq 
kanqa. Sayno kananpaqmi papänï Abrahamta Tayta Dios promitirqan>>. 

5Saynöpami Isaac surin Jacobta Padan-aram markaman despacharqan. 

Saymi Jacob charqan tiyun Labánpa wayinman. Labán karqan Rebecapa 
turin y Betuelpa surinmi. Betuelmi arameo runa karqan. Rebecanami 
Esaúpawan Jacobpa maman karqan. 

Esaú yapay majasakashqan 

6Esaúmi musyarqan wawqin Jacobta papänin bendicionninta qoshqanta y 

warmi ashiq Padan-aramman despachashqanta. Saynöpis musyarqan 
cananea warmiwan mana tänanpaq nishqanta. 

7Saynöpis musyarqan papänin maman nishqanta wiyakur Padan-aramman 

Jacob aywakushqanta. 

8Saynöpami Esaú tantiyarqan cananea jipashkuna lumsuyninpaq papäninta 

mana gustashqanta. 

9Sayta tantiyarmi Esaú aywarqan tiyun Ismael kaqman. Ismael karqan 

Abrahampa surinmi. Saychönami warminpaq ashirqan Ismaelpa warmi surin 

Mahalat jipashta. Say jipash karqan Nebaiotpa paninmi. Saynöpami ishkay 
cananea warmikunawan taykarpis jananman juk warmita ashirqan. 

Bet-elcho Jacobta Tayta Dios yuripashqan 

10Beersebapita aywakurmi Haránman aywaq nänipa Jacob aywarqan. 

11Sayno aywarmi juk partiman charqan. Saycho sakäpakurmi rumita 

jawnakurkur punurqan. 

12Sueñuyninchömi rikarqan pampapita jana pasayaq escalëra ichiraykaqta. 

Saynöpis rikarqan say escalërapa Tayta Diospa angilninkuna wisaykäyaqta 
y uraykäyämuqta. 

13Saynöpis TAYTA DIOSTA rikarqan escalëra puntancho ichiraykaqta. Paymi 

nirqan: <<Noqami kaykä awiluyki Abrahampis papäniki Isaacpis 
yärakushqan TAYTA DIOS. Kay punuykashqayki pampata qamta y qampita 
miraqkunatami qoykushayki. 

14Qampita miraqkunami polvunöraq yupaytapis mana atipaypaq kayanqa. 

Surikikuna mirayashpanmi maysaypapis ramakäyanqa. Qam kaynikipa y 
qampita miraqkuna kayninpami lapan nación runakunapis bendicionnïta 
chaskiyanqa. 

15Noqa imaypis qamwanmi kaykäshaq. Maypa aywaptikipis noqami 

rikashayki. Maypitapis kay partimanmi kutisimushayki. Mana qonqaypami 
qamta promitishqäkunata lapanta cumplishaq>>. 

16Punuykashqanpita rikcharkamurmi Jacob nirqan: <<TAYTA 

DIOS rasunpaypami kaycho kaykan. Kaycho kaykashqanta manami 
musyashkäsu>>. 

17Saymi mansakash nirqan: <<¡Kay partiqa sagrädumi kaykan! ¡Kayqa Tayta 

Diospa wayin kar jana pasa punkumi kaykan!>> 

18Saka sakala sharkurnami jawnarashqan rumita señal kananpaq jawirqan. 

Nirkurnami Tayta Diosta adorashpan say rumi jananman aceitita jichaparqan. 

19Nawpataqa say cercancho kaq markapa jutin karqan Luz. Jacobnami say 

markata jutisirqan Bet-el jutin kananpaq. 

20Saychömi Tayta Diosta manakur Jacob nirqan: <<Taytay, kanan 

aywaykashqäpa ali puriykamunäpaq walkiykalämay. Mikunäpaqpis y 
mödanata jatikunäpaqpis kamaripaykalämay. 

21Papänïpa wayinman kawaykar kutimuptïqa qamlami TAYTA DIOSNÏ kanki. 

22Kay ichisishqä rumimi señal kanqa kaycho pïmaypis adorayäshunaykipaq. 

Lapan kamaripämashqaykipitami diezmuta qampaq imaypis 
churamushaq>>. 

Génesis 29 
Haránman Jacob chashqan 

1Sayno aywarmi Jacob charqan inti jeqamunan kaqlächo taq runakuna 

kayashqanman. 

2Say jirkachömi pözuta rikarqan. Say pözupa lädunchömi kimsa majäda 

uyshakuna y cabrakuna kaykäyarqan. Lapan uywakunapis say 
pözupitaraqmi yakuta upuyaq. Say pözutaqa jatunkaray läja rumimi 
saparaykarqan. 

3Say läjataqa lapan misikuqkuna chaykurraqmi kichayaq uyshankuna y 

cabrankuna yakuta upuyänanpaq. Yakuta upuskiyaptinnami yapay läja 
rumiwan saparkuyaq. 

4Saycho kaykaq runakunawan tinkurmi Jacob tapurqan: <<Taytakuna, 

¿maypitataq kayanki?>> Saymi niyarqan: <<Haránpitami kayä>>. 

5Saymi Jacob nirqan: <<Qamkuna paqta reqiyanki Nacorpa wilkan 

Labánta>>. Sayno niptinmi niyarqan: <<Aw, reqiyämi>>. 

6Yapaypis Jacob tapurqan: <<¿Alisuraq kaykälan?>> Saymi misikuqkuna 

niyarqan: <<Aw, Labán alimi kaykan. Taqay uyshankuna y cabrankuna qatish 
shamuykaq jipashqa Labánpa surin Raquelmi>>. 

7Saymi Jacob nirqan: <<Inti jatunraq kaykaptin ¿imanirtaq uyshakunatapis 

cabrakunatapis aylluraykäsiyanki? Yakuskasir jukla misikuq aywayay>>. 

8Saymi niyarqan: <<Misikuq mayïkuna chäyämushqanyaqraqmi 

shuyänakuyä. Lapä shuntakaskirraqmi pözu saparaq rumita witisiyä>>. 

9Sayno parlaykäyaptinmi papäninpa uyshankunatawan cabrankunata qatish 

Raquel charqan. Uyshakunatawan cabrakunata misikuqmi Raquel karqan. 

10Uywankunata qatish prïman Raquel chaykaqta rikarmi jinan höra pözuman 

aywar saparaykaq rumita Jacob witirasirqan. Nirkurmi uyshakunatawan 
cabrakunata yakusirqan. 

11Saypitanami Raquelta winchikushpan musarqan. Saycho reqinakurmi 

kushikuypita Jacob waqarqan. 

12Nirkurmi Jacob wilarqan Rebecapa wawan y Labánpa sobrinun kashqanta. 

Sayta musyarmi Raquel cörrila aywarqan papänin Labánta wilaq. 

13Paninpa wawanwan tinkushqanta wilaykuptinmi Labán cörrila tinkuq 

aywarqan. Tinkurkurnami kushikushpan makalakurkur musarqan. Wayinman 
pushaykuptinnami Jacob wilarqan imayka päsashqantapis. 

14Sayno wilapaptinmi Labán nirqan: <<¡Rasunpaypa ayllümi qam 

kaykanki!>> 

Raquelpaqwan Leapaq kash Jacob arupashqan 

Juk killana Jacob arupar täparaykaptinnami 

15Labán nirqan: <<Ayllü karpis manami dembaldilaqa arupämankimansu. 

Wilamay arushqaykipita aykata päganäpaqpis>>. 

16Labánpami ishkay jipash surinkuna kayarqan. Qechpa kaqpa jutinmi 

karqan Lea. Shulka kaqpa jutinnami karqan Raquel. 

17Lea kuyaylapaq nawiyuq kaptinpis Raquelmi mas kuyaylapaqqa karqan. 

18Raquelta kuyarmi Labánta Jacob nirqan: <<Papä, shulka kaq suriki 

Raquelpaq ari qanchis wata arupäshayki>>. 

19Saymi Labán nirqan: <<Jäpa runata awnikunäpa trukanqa alimi kanqa 

qamta awnikuptï. Sayno kaptinqa kaychöna täshun>>. 

20Saymi tiyun Labánta Raquelpaq rayku qanchis wata Jacob aruparqan. 

Raquelta pasaypa kuyaptinmi qanchis watapis juk ishkay junaqnöla 
päsarirqan. 

21Qanchis wata arupaskirnami Labánta Jacob nirqan: <<Arunäpaq 

parlashqansita cumplishkänami, taytay. Kananqa surikiwan täsimayna>>. 

22Sayno niptinmi lapan reqinakushqan runakunata Labán qayasirqan 

majasakay fiestaman. 

23Say sakaymi surin Leata pushaykur Jacobta mana musyasiylapa 

oqlaparkurqan. Saymi Leawan Jacob punurqan. 

24Leapa ashmaynin kananpaqmi Zilpa jutiyuq jipashta Labán 

entregaykurqan. 

25Pasa wararkuptinnami Jacob tantiyarqan Leawan punushqanta. Saymi 

Labánta nirqan: <<¿Imanirtaq kayta ruramashkanki? Raquelpaq rayku 
arupaykaptïqa ¿imanirtaq Leata oqlaparkamashkanki?>> 

26Sayno niptinmi Labán nirqan: <<Kaychöqa qechpa kaqta manaraq 

despacharqa shulka kaqtaqa manami despachayäsu. 

27Majasakashqaykipita juk semänayaqraq Leawan tay. Qanchis wata mas 

arupämänayki kaptinqa Raqueltapis entregashaykimi>>. 

28Sayno niptinmi qanchis wata mas arupänanpaq Jacob awnirqan. Leawan 

tashqan semänarkuptinnami surin Raquelwanpis Labán täsirqan. 

29Raquelpapis ashmaynin kananpaqmi Bilha jutiyuq jipashta qoykurqan. 

30Saypitanami Raquelwanpis Jacob punurqan. Leata kuyashqanpita 

Raquelta mas kuyarmi tiyun Labán nishqannöla qanchis wata mas 
aruparqan. 

Jacobpa surinkuna yuriyashqan 

31Jacob mana kuyashqanta rikarmi TAYTA DIOS destinarqan Lea wawayuq 

kananpaq. Raqueltami isanqa qoluqyäsirqan. 

32Lea qeshyaq rikakurmi olqu wamrata qeshyakurqan. Yuriykuptinmi nirqan: 

<<Lakikuptïmi TAYTA DIOS kuyapämash wawayuq kanäpaq. Kananmi isanqa 
runä kuyamanqa>>. Saymi wamranta jutisirqan Rubén jutin kananpaq. 

33Saypita yapay juknami Leapa wawan yurirqan. Saymi nirqan: <<TAYTA 

DIOSMI rikamash runä mana kuyamashqanta. Saymi yanapämash yapay 
wawayuq kanäpaq>>. Sayno nirmi wamranta jutisirqan Simeón jutin 
kananpaq. 

34Saypita yapaypis Leapa olqu wawan yurirqanmi. Saymi nirqan: 

<<Kimsatana surinta wachaykaptïqa noqalatanami runä kuyamanqa>>. 
Sayno nirmi wamranta jutisirqan Leví jutin kananpaq. 

35Saypita mas jukpis Leapa wawan karqanraqmi. Yuriptinmi nirqan: 

<<Kananqa TAYTA DIOSTAMI alabashaq>>. Sayno nirmi wamranta jutisirqan 
Judá jutin kananpaq. Saypitami isanqa wawata tarirqannasu. 

 

Génesis 30 

1Raquelnami wawata mana tarir nanan Leata chikirqan. Saymi Jacobta 

nirqan: <<Wawata mana qomaptikiqa ¿imapaqnataq kawashaqpis?>> 

2Sayno niptinmi Jacob fiyupa rabyakur Raquelta nirqan: <<Sayno 

nimänaykipaqqa ¿noqa Diosku imami kä? Paychir destinashushkanki qoluq 
kanaykipaqpis>>. 

3Saymi Raquel nirqan: <<Ashmaynï Bilhawan punuy. Paycho suriki yurirqa 

kikï qeshyakushqänömi kanqa. Saynöpami wawayuq kashaq>>. 

4Sayno nishpanmi ashmaynin Bilhawan punusirqan. 

5Saymi Jacobpa surinta Bilha wacharqan. 

6Saymi Raquel nirqan: <<Wawayuq kanäpaq manakushqäta Tayta Dios 

wiyamashqami. Saymi favorëcimaptin wawayuqna kaykä>>. Sayno nirmi 
wamrata jutisirqan Dan jutin kananpaq. 

7Saypita yapaymi Jacobpa surinta Bilha wacharqan. 

8Saymi Raquel nirqan: <<Wawä mana kashqanpita nanäwan pasaypami 

chikinakuyashkä. Kananqa kikïpapis wawä kannami>>. Sayno nirmi wamrata 
jutisirqan Neftalí jutin kananpaq. 

9Leapis wawata mana tarirnami ashmaynin Zilpata Jacobwan punusirqan. 

10Saynöpami Zilpapis Jacobpa surinta wacharqan. 

11Saymi Lea nirqan: <<Suertiyuqmi kaykushkä>>. Sayno nirmi wamrata 

jutisirqan Gad jutin kananpaq. 

12Saypita yapaymi Jacobpa surinta Zilpa wacharqan. 

13Saymi Lea nirqan: <<Seqaypami kushikü. Kananpitaqa lapan 

warmikunapis seqaypa kushish kaykashqätami niyanqa>>. Sayno nirmi 
wamrata jutisirqan Aser jutin kananpaq. 

14Trïgu cosëcha wisan chakrapa Rubén aywarmi tarimurqan mandrágora 

nishqan jachapa wayuynin frütakunata. Say jachapa wayuyninkunatami 
maman Leapaq aparqan. Sayta Raquel rikaykurmi Leata nirqan: <<Wawayki 
apamushqan juk ishkay mandrägoraykita manakuläshayki>>. 

15Sayno niptinmi Lea nirqan: <<¡Cäraykipis kanraqku! ¿Runäta 

qechurkamarpis wawä apamushqan mandrägorataraqku munaykanki?>> 
Saymi Raquel nirqan: <<Wawayki apamushqan mandrägorata qaramaptikiqa 
kanan sakay qamwan pununanpaqmi Jacobta kachapäshayki>>. 

16Say tardi chakrapita Jacob kutiykämuptin taripaykurmi Lea nirqan: 

<<Kanan sakay noqawan pununaykipaqmi wawäpa mandrägoranta 
pägakushkä>>. Sayno niptinmi say sakay Leawan Jacob punurqan. 

17Lea manakushqanta Tayta Dios wiyaptinmi Jacobpa surinta yapay 

wacharqan. Say wamrawanqa Leapa wawankuna pisqanami kayarqan. 

18Saymi Lea nirqan: <<Ashmaynïwan runäta punusishqäpitami Tayta Dios 

kay premiuta qomash>>. Sayno nirmi wamranta jutisirqan Isacar jutin 
kananpaq. 

19Saypitapis yapaymi Jacobpa surinta Lea wacharqan. Saywanqa soqtanami 

wawan karqan. 

20Saymi Lea nirqan: <<Tayta Diosmi kay wamrata qaraykamash. Soqtatana 

surinta wachaykaptïqa noqatanami runä mas kuyamanqa>>. Sayno nirmi 
wamrata jutisirqan Zabulón jutin kananpaq. 

21Saypita warmi wamratapis Lea qeshyakurqanraqmi. Say wawantami 

jutisirqan Dina jutin kananpaq. 

22Saynölami Raqueltapis Tayta Dios kuyaparqan. Saymi manakushqanta 

wiyar wawayuq kananpaq destinarqan. 

23Qechpa kaq wawan yuriykuptinmi Raquel nirqan: <<Qoluq kashqäpita 

runakuna mana jamuräyämänanpaqmi Tayta Dios permitish wawata 
tarinäpaq. 

24TAYTA DIOS munaykuläsun yapaypis wawata tarinäpaq>>. Sayno nirmi say 

wamrata jutisirqan José jutin kananpaq. 

Jacob rïcuyashqan 



63 

 

 
© 2018  Wycliffe Bible Translators, Inc. 

  
 

 

25Joséta Raquel wachaykuptinnami Labánta Jacob nirqan: <<Papä, kananqa 

markäman kutikuläshaqna. 

26Rikashqaykinöpis lapan voluntänïwanmi surikikunapaq rayku arupashkä. 

Kananqa kutikunäpaq warmïkunata y surïkunatapis kachapaykalämayna>>. 

27Sayno niptinmi Labán nirqan: <<¡Ama kutikuysu! Kaylacho täkushun, hïju. 

Qam arupämaptiki TAYTA DIOS bendicionninta qomashqantami 
tantiyakushkä. 

28Aykata gänayta munashqaykitapis nimay. Manamashqaykitami 

pägashayki>>. 

29Saymi Jacob nirqan: <<Qam musyankimi uywaykikunata imano 

rikashqätapis. 

30Chämushqäpita pasami TAYTA DIOS bendicionninta churamush walkalapita 

uywaykikuna mirayänanpaq. Qamlapaq arurqa ¿imaynataq kikïkunapaq 
arukushaq?>> 

31Sayno niptinpis Labán yapaymi nirqan: <<Aykata gänayta 

munashqaykitapis wilamay, ari>>. Saymi Jacob nirqan: <<Ama imatapis 
pägamaysu. Uyshaykikunata y cabraykikunata misipänäta munarqa nishqäta 
awnimay. 

32Uysha kunchaman yaykuykur kanan akramushaq shaqsha shaqshala 

uyshakunata, muru uyshakunata y yana malwakunatapis. Saynöpis 
akramushaq muru cabrakunata y alqash cabrakunata. Saykunalami noqapa 
pägü kanqa. 

33Saynöpami akrashqä uywakunata imaypis rikaq shamur mana 

suwapashqäta musyankipaq. Uywäkuna kaykäyashqanchöqa alqashla y 
murulami cabrakuna kayanqa. Uyshäkunapis yanalami kayanqa. Suwapash 
kaptïqa juk colorkuna takuraykaqtami tarinki>>. 

34Sayno niptinmi Labán nirqan: <<Nishqaykino kasun>>. 

35Sayno awniykarpis say junaqlami Labán rakikurirqan yana uyshakunata y 

yuraqyuq chïvukunatawan cabrakunata. Saymi alqash chïvukunata, muru 
chïvukunata, alqash cabrakunata y muru cabrakunata rakikurirqan. Nirkurmi 
say uywakunata surinkunapa makinman churaykamurqan. 

36Say rakishqan uywakunata qatikurkur Jacob taykashqan kaqpita kimsa 

junaq aywaytami aywakuyarqan. Jacobnami Labánpa wakin kaq 
uyshankunatawan cabrankunata misikur tarqan. 

37Saypitanami Jacob palarqan álamupa, avellänupa y castäñupa lulu 

rämankunata. Nirkurnami say rämakunapa qarankunata shiptarqan räya räya 
rikakänanpaq. 

38Sayno shiptashqan rämakunatanami churaparqan uywakuna yakuta 

upukuyänanman. Saychömi yaku upuq yaykur shiptashqan rämakunapa 
nawpancho sarikuyaq. 

39Say shiptashqan rämakunapa nawpancho sarikuyaptinmi malwakuna 

yuriyaq shuyupis, shaqsha shaqshalapis y muru murupis. 

40Saykunatami kikinpaq Jacob rakirqan. Nirkurmi Labánpa uyshankuna 

yawayänanpaq say rakishqan uyshakunapa nawpanman qatipaq. Saynölami 
cabrakunatapis qatipaptin yuraqyuqta wachayaq. Uyshakunanami yanata 
wachayarqan. Saynöpami Jacobpa uyshankuna y cabrankuna mas 
mirayarqan. 

41Saynöpis wera kaq uywakuna sarikuyashqan hörami yaku upukunanman 

shiptashqan rämakunata Jacob churapaq malwakuyaptin yawananpaq. 

42Uyu kaq uywakuna malwakuyaptinmi isanqa shiptashqan rämakunata 

churapaqsu. Saynöpami uyu kaq uywakunapa wawan yanala yuraqla yurir 
Labánpaq karqan. Wera kaqkunapa wawannami shuyu, shaqsha shaqshala 
y muru muru yurir Jacobpaq karqan. 

43Saynöpami uyshankuna cabrankuna askaman mirayaptin Jacob pasaypa 

rïcuyarqan. Camëllunkunapis ashnunkunapis saysikami karqan. Saynölami 
ashmayninkuna warmipis olqupis askaq kayarqan. 

 

Génesis 31 
Labánpita Jacob qeshpishqan 

1Saypitami Jacob wiyarqan Labánpa surinkuna washanta rimar 

nikäyashqanta: <<Jacobqa papäninsipa kaqta duëñu tukurmi rïcuyash>>. 

2Saynöpis Jacob tantiyarqan suedrun Labánpis paypita jukaqyash purir 

nawpata kashqannönasu kashqanta. 

3Saypitami Jacobta TAYTA DIOS nirqan: <<Papäniki y aylluykikuna 

täyashqanman kutikuy. Qamwanmi imaypis kaykäshaq>>. 

4Tayta Dios sayno niptinmi Raqueltawan Leata Jacob qayasirqan 

misikuykashqan jirkaman. 

5Paykuna chaykuyaptinmi nirqan: <<Papäniki noqapita jukaqyash 

puriykashqantami tantiyashkä. Sayno kaptinpis papänï yärakushqan Dios 
manami kachaykamashsu. 

6Musyayashqaykinöpis papänikita lapan voluntänïwanmi arupashkä. 

7Sayno arupaykaptïpis pay engañamashqami. Aska kutimi arushqäpita 

arreglamänanpaq parlayashqänöqa pägamashsu. Sayno ruraykämaptinpis 
Tayta Dios yanapämashqami. 

8Saymi <arupämashqaykipita kanan shaqsha shaqshala uyshakunawanmi 

pägashayki> nimaptinqa lapan malwakunapis shaqsha shaqshala yuriyaq. 
Saynöpis <shuyu kaq yuriqkunawanmi pägashayki> nimaptinqa lapan 
malwakunapis shuyula yuriyaq. 

9Saynöpami papänikipa uyshankunata Tayta Dios noqatana qoykamash. 

10<<Uywakuna malwakuyänan wisanmi sueñuynïcho rikashkä shuyu 

chïvukuna, shaqsha shaqsha chïvukuna y yuraqyuq chïvukuna cabrakunata 
malwaykäyaqta. 

11Say sueñuynïchömi Tayta Diospa angilnin <¡Jacob!> nir qayamarqan. 

Qayamaptinmi <¿imalataq, Taytay?> nirqä. 

12<<Saymi Diospa angilnin nimarqan: <Noqa rikaykämi Labán imano 

nakasishushqaykitapis. Saymi kamakäsishkä lapan yayankuna shuyula, 
shaqsha shaqshala y yuraqyuqla kayänanpaq. Sayta rikar shumaq 
tantiyakuy. 

13Noqami kaykä shamuykaptiki Bet-elcho yuripaq Dios. Saychömi rumita 

jawiykur aceitita winapar sirvimänaykipaq promitimarqayki. Kananqa 
yurishqayki Canaánman kutikuy> >>. 

14Sayno niptinmi Raquelwan Lea niyarqan: <<Noqakunata papänï ima 

herenciatapis manami rakipäyämanqasu. 

15Saynöpis jäpatano rikayämashpanmi rantikayämash. Noqakuna rayku 

arupashqaykitapis mana rakipäyämaypami ushakurkush. 

16Papänïpa uyshankunata Tayta Dios makikiman churamushqanqa 

noqansipawan wamransikunapami kaykan. Kanan Tayta Dios 
nishushqaykinöla lapantapis ruray>>. 

17-18Saymi Jacob kamarikurqan papänin Isaac tashqan Canaánman 

kutikunanpaq. Lapan imaykanta chaqnakurmi surinkunatawan 
warminkunata camëlluman loqarkasir Padan-aramcho arupakur tarishqan 
uywakunatapis qatikurkur kutikurqan. 

19Sayno kutikurqan milwa rutuq Labán aywashqanyaqmi. Raquelnami 

papäninpa ïdulunkunata suwaypa apakurqan. 

20Saynömi Labánta mana wilapaylapa Arampita Jacob kutikurqan. 

21Lapan kikinpa kaqta apakurkurmi qeshpikurqan. Saymi Éufrates mayuta 

simpaskir Galaad jalqakunaläpa aywarqan. 

Jacobta Labán qatipashqan 

22Saypita kimsa junaqtaraqmi Labán musyarqan Jacob qeshpir 

aywakushqanta. 

23Saymi ayllunkunata minkakuykur Jacobpa qepanta aywayarqan. Qanchis 

junaqtaraqmi taripäyarqan Galaad jalqakunacho. 

24Taripänanpaq kaq sakaymi sueñuynincho Labánta Tayta Dios nirqan: 

<<Cuidädu ayaq shimikipa Jacobta imatapis nikankiman>>. 

25Galaad jalqakunacho Jacob posädakush kaykaptinmi Labán tariparqan. 

Saychömi Labánpis ayllunkunawan posädakuyarqan. 

26Jacobwan tinkurkurmi Labán nirqan: <<¿Imatataq rurashkanki? ¿Imanirtaq 

mana wilamaylapa shakamushkanki? ¿Imanirtaq guërrapita prësu apaqno 
surïkunata apakamushkanki? 

27¿Imanirtaq upälala qeshpir shakamushkanki? Shakamunaykipaq 

wilamaptikiqa fiestata rurar panderëtakunatapis arpakunatapis tukar 
kushishqami despachamüman karqan. 

28Surïkunata ni wilkäkunata musar despidikunaläpaqpis manami 

wilaykamashkankisu. ¡Sayno rurar upajinami ruraykushkanki! 

29Sayno rabyanäsimashqaykipita imatapis ruraykümanmi karqan. Sayno 

kaptinpis papäniki yärakushqan Diosmi nimash: <Cuidädu ayaq shimikipa 
Jacobta imatapis nikankiman>. 

30Papänikipa wayinman kutikurpis ¿imapaqtaq diosnïkunata 

suwakamushkanki?>> 

31Sayno niptinmi Jacob nirqan: <<Surikikunata qechumänaykita mansarirmi 

mana wilapaylapa qeshpikamushkä. 

32Diosnikikunataqa manami suwakamushkäsu. Mayqanpis diosnikita sararaq 

kaqqa wanusish kasun. Ayllunsikuna rikaykaptin ashikuy. Qampa kaqta 
imatapis tarirqa lapanta kutisikuy>>. Jacob manami musyarqansu 
diosninkunata Raquel suwamushqanta. 

33Sayno niptinmi Jacobpa toldun rurinman Labán yaykurqan diosninkunata 

ashinanpaq. Saycho mana tarirmi surin Leapa toldunmanpis ashiq 
yaykurqan. Saynölami yaykurqan ishkan ashmay warmikunapa 
toldunkunamanpis. Mayqanchöpis diosninkunata mana tarirmi Raquelpa 
toldunmanna ashiq aywarqan. 

34Raquelnami say dioskunata camëllupa sillan rurinman pakaykur say 

jananman jamakuykurqan. Saymi toldu rurinta kuchu kuchu ashirpis Labán 
tarirqansu. 

35Saymi papäninta Raquel nirqan: <<Papä, kay jamaraykashqäpita mana 

sharkuptï ama rabyakunkisu. Killa qeshyäwanmi kaykä>>. Saymi mayjina 
ashirpis ïdulunkunata Labán tarirqansu. 

36Sayno ashirpis mana tariptinmi Jacob rabyakushpan Labánta nirqan: 

<<¿Imatataq lutanta rurashkä? ¿Imatataq jusalikushkä sayjinanpa rabyash 
qatipaykamänaykipaq? 

37Lapan imaykätapis teqwipa teqwirmi ashishkanki. Sayno ashirpis ¿imatataq 

qampa kaqta tarishkanki? Tarish karqa kayman churamuy ayllunsikuna 
rikayänanpaq. Paykunami nimäshun mayqansipis rasun kaqta 
parlaykashqansita. 

38<<Ishkay chunka (20) watantin uywaykikunata rikaptï uyshaykikuna ni 

cabraykikuna manami ni juklaylapis shulushsu. Saynöpis manami ni juk 
carnilatapis pishtakurkushkäsu. 

39Manami imaypis jirka uywakuna wanusishqanta apapämushkäsu. Saypa 

trukanqa kikïmi trukanta churaq kä. Uywaykikunata sakaypa o junaqpa suwa 
apayashqanpitapis lapanpitami manamashkanki. 

40<<Uywaykikunata misir junaqpa shanaywan y sakaypana alaywan fiyupami 

nakashkä. Punuytapis manami tarishkäsu. 

41Chunka chusku watami ishkan surikikunapaq arupashkä. Saynöpis soqta 

watami uywaykipaq rayku arupashkä. Saymi chämushqäpita pasa ishkay 
chunka (20) wata makikicho tashkä. Aska kutimi misipashqäpita 
arreglamänaykipaq parlashqansinöqa pägamashkankisu. 

42Awilü Abrahamwan papänï Isaac yärakushqan Tayta Dios mana 

yanapämaptinqa jinaylatami qarqaramankiman karqan. Fiyupa nakar y 
lakikur aruptïmi Tayta Dios yanapämash. Saymi qanyan sakaypis 
sueñuynikicho olqutupäshushkanki>>. 

Labánwan Jacob promitinakushqan 

43Jacob sayno niptinmi Labán nirqan: <<Kay warmikunaqa surïkunami. Kay 

wamrakunapis wilkäkunami. Lapan uywakunapis uywäkunapa 
wawankunami kaykäyan. Lapan kaycho rikashqaykiqa noqalapami kaykan. 
Surïkuna y wilkäkunata manami imatapis rurämansu. 

44Pactuta kanan rurashun qampis y noqapis mana qonqaypa 

cumplinansipaq>>. 

45Sayno niptinmi juk wanka rumita señalpaq Jacob jawirqan. 

46Nirkurmi lapan castankunata nirqan: <<Aska rumikunata shuntayämuy>>. 

Sayno niptinmi juk muntun rumita shuntayarqan. Nirkurnami 
muntunayashqan rumi nawpancho mikuyarqan. 

47Saypitami Labán kikinpa idiömancho say partita jutisirqan Jegar Sahaduta 

jutin kananpaq. Jacobnami kikinpa idiömancho jutisirqan Galaad jutin 
kananpaq. 

48Saymi Labán nirqan: <<Kanan kay muntunashqansi rumikunami señal 

kanqa promitinakushqansita imaypis yarpänansipaq>>. Saypitami say 
partipa jutin karqan Galaad. 

49Saynömi jukaq jutintapis churaparqan Mizpa jutin kananpaq. Say jutita 

churaparqan Labán kayno nishqanpitami: <<Kananpita manana 
rikanakushqapis TAYTA DIOSMI rikamäshun imano kashqansitapis. 

50Surïkunata maqaptiki o paykuna jananman juk warmita ashiptiki mana 

musyaptïpis Tayta Diosmi juzgashunki>>. 

51Nirkurmi Labán nirqan: <<Kaychömi kaykan rumikunata 

muntunashqansiwan jawishqansi wanka rumipis. 

52Saykunami señal kanqa kanan promitinakushqansita imaypis 

yarpänansipaq. Kananpitaqa qampis ni noqapis ama päsapänakushunsu ni 
imatapis ama yatapänakushunsu. 

53Promitinakushqansita mana cumplishqaqa awiluyki Abraham y awilü Nacor 

yärakuyashqan Diosmi juzgamäshun>>. Labán sayno niptinmi Jacobpis 
papänin Isaac mansapakushqan Tayta Diospa jutincho promitirqan imaypis 
cumplinanpaq. 

54Saypitanami Jacob uywakunata pishtarkur wiranta Tayta Diospaq 

rupasirqan. Aysatawan tantatami lapan castankunawan mikuyarqan. 
Nirkurmi say jalqakunalacho punuyarqan. 

55 55 (32.1) Saypita pasa wararkuptinnami Labán sharkurkur lapan 

wilkankunatawan surinkunata musarqan. Nirkur paykuna ali kawayänanpaq 
bendicionta qoykur markanpa kutikurqan. 

 

Génesis 32 
Esaúwan tinkuyänanpaq Jacob kamarikushqan 

1 1 (2) Saypita aywakuykaptinmi Tayta Diospa angilninkuna Jacobta 

tinkupäyarqan. 

2 2 (3) Angilkunata rikaykurmi Jacob nirqan: <<Kaychöqa Tayta Diospa 

soldädunkunapa campamentunchä kaykan>>. Sayno nirmi say partita 
jutisirqan Mahanaim jutin kananpaq. 

3 3 (4) Saypitanami Jacob ashmayninkunata kacharqan kutiykashqanta 

wawqin Esaúta wilayänanpaq. Esaúqa taykarqan Seircho kaykaq 
Edomchömi. 

4 4 (5) Manaraq kacharmi say ashmayninkunata yäsirqan kayno niyänanpaq: 

<<Tayta Esaú, wawqiki Jacobmi nin: <Aywakushqäpita pasami Labánpa 
makincho tashkä. 

5 5 (6) Kananqa wäkayuq, ashnuyuq, uyshayuq y cabrayuqmi kaykä. 

Saynölami olqupis warmipis ashmaynïkuna kan. Kayta wilakasimü 
kuyapämänaykipaqmi> >>. 

6 6 (7) Ashmayninkuna kutiykurmi Jacobta niyarqan: <<Wawqiki Esaúta aywar 

wilayämushkämi. Kanan kikinmi chaskikushunaykipaq shamuykan chusku 
pachak (400) runakunata pushakurkur>>. 

7 7 (8) Sayno wilayaptinmi Jacob fiyupa mansarishpan yarpachakuyman 

churakarqan. Saymi paywan kaykaq runakunata ishkay puntaman rakirqan. 
Saynölami ishkay puntaman rakirqan uyshankunata, cabrankunata, 
wäkankunata y camëllunkunatapis. 

8 8 (9) Sayno rurarqan kayno yarparmi: <<Esaú jukaq puntata atacaptin 

imaptinqa jukaq puntalapis qeshpinqami>>. 

9 9 (10) Sayno rurarkurmi Tayta Diosta manakur nirqan: <<Awilü Abrahamwan 

papänï Isaac yärakushqan TAYTA DIOS, kikikimi nimarqayki ayllükuna 
täyashqan partiman kutikamunäpaq. Saynöpis nimarqayki 
yanapämänaykipaq kashqantami. 

10 10 (11) Mana cäsukuq kaptïpis kuyapämashpaykimi yanapämashkanki. 

Kaypita aywakur tukrü aptashlami Jordán mayuta simparqä. Kananqa 
uywäkuna y noqawan aywaqkuna ishkay puntaman rakinäpaqpis aypannami. 

11 11 (12) Wawqï Esaúpita sapaykalämay, Taytay. Warmintinta wamrantinta 

wanuykasimänanpaq kashqanta yarparmi fiyupa mansarï. 

12 12 (13) Taytay, qam nimarqayki yanapämänaykipaq kashqantami. Saynöpis 

nimarqayki lamar kuchuncho yupaytapis mana atipaypaq aqushanöraq 
noqapita miraqkunapis kayänanpaq kashqantami>>. 

13 13 (14) Say sakay saylachömi Jacob punurqan. Pasa wararkuptinnami 

uywankunapita rakirqan wawqin Esaúta qarananpaq. 

14 14 (15) Wawqinpaq rakishqan uywakunami kayarqan ishkay pachak (200) 

cabrakuna, ishkay chunka (20) chïvukuna, ishkay pachak (200) uyshakuna, 
ishkay chunka (20) carnikuna, 

15 15 (16) kimsa chunka (30) camëllukuna wawantin, chusku chunka (40) 

wäkakuna, chunka turïtukuna, ishkay chunka (20) china ashnukuna y chunka 
orqu ashnukunapis. 

16 16 (17) Sayno rakirkurmi uywakunata qatiyänanpaq ashmayninkunata 

nirqan: <<Rakishqä uywakunata karu karu qatikurkur nawpayay>>. 

17 17 (18) Nirkurmi puntata qatiq kaqta yachasirqan: <<Capazchir Esaú 

tapushunkimanpis: <¿Pitaq patronniki? ¿Maypataq aywaykanki? ¿Pipa 
uywantataq qatiykanki?> nir. 

18 18 (19) Sayno tapushuptiki ninki: <Tayta Esaú, wawqiki Jacobmi kay 

uywakunata qampaq qatiykäsiman. Qepatami kikinqa shamuykan> >>. 

19 19 (20) Puntaykaq ashmayninta yachasishqannölami wakin kaq 

ashmayninkunatapis Jacob yachasirqan. 

20 20 (21) Jacob yarparqan apasishqan uywakunata rikaykur wawqin Esaúpa 

rabyaynin paskakänanpaq kashqanta, nirkur kushishwanna tinkunanpaq 
kashqantami. Saynöpis ashmayninkunata Jacob yäsirqan Esaúwan tinkurqa 
<<qepatami Jacob shamuykan>> niyänanpaq. 

21 21 (22) Saynömi Esaúta qarananpaq rakishqan uywakunata puntanta 

qatisirqan. Nirkurnami posädakushlancho Jacob quëdakurqan. 

Angilwan Jacob pelyayashqan 

22 22 (23) Say sakaymi Jacob ishkan warminkunata, ishkay ashmaynin 

warminkunata y chunka juk surinkunata Jaboc mayu vädupa päsasirqan. 

23 23 (24) Saynölami lapan imankunatapis päsasirqan. 

24 24 (25) Nirkurmi kikilanna quëdakurqan. Say sakaymi juk runawan Jacob 

warati pelyayarqan. 

25 25 (26) Jacobta imanöpapis vinciyta mana puëdirmi seqlaman tinkuq mama 

chanka moqunta saltarasirqan. 

26 26 (27) Saymi say runa Jacobta nirqan: <<Pasa waraykannami. 

¡Kachämayna!>> Sayno niptinmi Jacob nirqan: <<Bendicionta manaraq 
qomaptikiqa manami kachäshaykisu>>. 

27 27 (28) Saymi Jacobta tapurqan: <<¿Imataq jutiki?>> Saymi nirqan: 

<<Noqapa jutï Jacobmi>>. 

28 28 (29) Saymi nirqan: <<Kananpita manami Jacobnasu jutiki kanqa, sinöqa 

Israelnami. Sayno jutiki kanqa Dioswanpis runakunawanpis pelyar 
vincishqaykipitami>>. 

29 29 (30) Saypita Jacobpis tapurqan: <<Qampa jutikiqa ¿imataq kaykan, 

taytay?>> nir. Sayno tapuptinmi say runa nirqan: <<¿Imapaqtaq jutïta 
tapumanki?>> Nirkurnami Jacobta bendicionninta qorqan. 

30 30 (31) Aywakuptinmi Jacob nirqan: <<Tayta Dioswanmi urku urku 

tinkushkä. Sayno tinkuykarpis yali manami wanuykushkäsu>>. Saypitami say 
partita jutisirqan Peniel jutin kananpaq. 

31 31 (32) Peniel partipita Jacob aywaykaptinmi inti jeqarkamurqan. Mama 

chankan moqash kaptinmi weqruylapa aywaykarqan. 

32 32 (33) Sayno moqash kaptinmi Israel runakuna uywata pishtar 

kananyaqpis mikuyansu seqlanman tinkuq anku ankunta. 

Génesis 33 
Jacob wawqin Esaúwan tinkushqan 

1Chusku pachak (400) runakunawan Esaú yaykuykaqta rikarmi surinkunata 

Jacob rakirqan wakinta Leawan aywayänanpaq, wakinta Raquelwan 
aywayänanpaq, wakinta Bilhawan aywayänanpaq y wakintana Zilpawan 
aywayänanpaq. 

2Puntata aywayänanpaqmi ashmaynin kaq ishkan warminkunata 

wawankunatawan churarqan. Paykunapa qepanta aywayänanpaqmi Leata 
wawantinta churarqan. Saypita mas qepanta aywayänanpaqnami Raquelta 
wawan Josétawan churarqan. 

3Nirkurnami Jacob paykunapa puntanman churakarkur aywarqan. 

Wawqinwan tinkushqanyaqmi qanchis kuti qonqurpakuraykar aywarqan. 

4Sayno aywaykaptinmi wawqin Esaú cörrir makalakurkur musarqan. 

Saychömi ishkan wamayänakushpan waqayarqan. 

5Warmikunatawan wamrakunata rikärirmi Esaú tapurqan: <<¿Pitaq 

paykunaqa?>> nir. Sayno tapuptinmi Jacob nirqan: <<Tayta Dios 
qomashqan wamräkunami kaykäyan, papä>>. 

6Saypitanami Jacobpa ashmaynin kaq ishkan warminkuna wawankunawan 

nawpanman aywayarqan. Paykunapis Esaúta respitayashpanmi 
urkunkunatapis pasaman töpasiypa qonqurpakuyarqan. 

7Saynölami Leapis chaykur wawankunawan Esaúpa puntanman 

qonqurpakuyarqan. Saypitanami Raquelpis chaykur wawan Joséwan 
Esaúpa puntanman qonqurpakuyarqan. 

8Saypitanami Esaú nirqan: <<¿Imanirtaq punta punta rakiykur uywaykikunata 

qatiykäsimunki, wawqi?>> Sayno niptinmi Jacob nirqan: <<Walkalatapis 
qampaqmi qatisimushkä, papä>>. 

9Saymi Esaú nirqan: <<Wawqi, noqapapis askami uywäkuna kaykäyan. 

Qaramänaykipaq qatisimushqayki kikikipaq kakusun>>. 

10Sayno niptinnami Jacob nirqan: <<Qaranäpaq apamushqä uywakunata 

chaskiykalämay, papä. Chaskimaptikimi musyashaq ali shonquykiwan 
chaskimashqaykita. Ali chaskimashqaykipita Tayta Diosta rikaykuqnöraqmi 
kushish kaykä. 

11Qampaq apamushqä uywakunata chaskiykalämay, ari. Tayta Dios 

yanapämaptinmi rïcuyashkä>>. Jacob sayno yaparir yaparir ruwakuptinmi 
Esaú chaskirqan qarashqan uywakunata. 

12Chaskirkurnami Esaú nirqan: <<Aywakushunna. Noqa aywashaq 

qamkunapa puntaykita>>. 

13Saymi Jacob nirqan: <<Rikashqaykinöpis wamräkuna pishilaraqmi y 

uywäkunapis wawayuqmi kaykäyan. Juk junaqlacho chaypa qatiptïqa 
uyshäkuna cabräkuna capazchi utikar wanuykuyanmanpis. 

14Mejor puntakuy, papä. Uywäkuna wamräkuna japayashlanmanmi 

shamushaq. Tashqayki Seirmanmi chäyämushaq>>. 

15Sayno niptinmi Esaúpis nirqan: <<Sayno kaptinqa wakin pushamushqä 

runakunata kachapäshayki yanapäyäshunaykipaq>>. Saymi Jacob nirqan: 
<<Ama afanakuysu, papä. Ali chaskimashqaykilawanmi kushish kaykä>>. 

16Saymi Esaú say junaqla Seirman kutikurqan. 

17Jacobnami aywakurqan Sucotman. Saychönami täyänanpaq wayita rurar 

uywankunapaqpis ramädakunata rurarqan. Saymi say partita jutisirqan 
Sucot jutin kananpaq. 

18Saynöpami Padan-arampita kutimur Canaánman jawkala chäyarqan. 

Siquem marka wak simpanman chaykurmi posädakuyarqan. 

19Say posädakuyashqan partitami Jacob rantirqan pachak (100) qellaywan 

Hamor runapa surinkunapita. Hamorpa jukaq surinpa jutinmi karqan Siquem. 

20Saychömi altarta Jacob perqaykur jutisirqan El-Elohe-Israel jutin 

kananpaq. 

 

Génesis 34 
Dinata fuerzashqan 

1Leapa wawanmi karqan Dina. Paymi saylächo taq jipashkunawan yanasa 

kayashpan watukaq aywarqan. 

2Heveo runa Hamorpa surinmi Siquem karqan. Hamor karqan saycho taq 

runakunapa autoridäninmi. Siquemqa Dinata rikaykur pasaypa 
munapashpanmi fuerzarqan. 

3Nirkurnami Siquemqa Dina kuyananpaq imaykanöpapis shonqunman 

yaykuyta tïrarqan. 

4Saymi papänin Hamorta Siquem nirqan: <<Papä, say jipashta warmïpaq 

ashipaykalämay>>. 

5Jacob musyarqanmi surin Dinata Siquem fuerzashqanta. Sayno kaptinpis 

surinkuna uywankunawan jirkacho kayaptinmi paykuna kutiyämushqanyaq 
upälakurqan. 

6Sayyaqmi Siquempa papänin Hamor aywarqan Jacobwan parlananpaq. 

7Jacobpa surinkuna jalqapita kutiykurmi paninta Siquem fuerzashqanta 

musyaykur fiyupa rabyanäyarqan. Sayno fuerzashqan pasaypa 
penqaypaqmi karqan. Sayta manami imaypis ruranmansu karqan. 

8Saymi paykunawan parlar Hamor nirqan: <<Surï Siquemmi panikipaq 

pasaypa löcutash puriykan. Saymi shamushkä surïwan panikita 
täsinansipaq. 

9Saynöpami compädrita rurar juk ayllunölana kashunpaq. Saymi surïkunapis 

qamkunapa warmi surikikunawan majasakäyanqa y qamkunapapis 
noqakunapawan majasakäyanqa. 

10Kaylachöna täkushun. Kay nacioncho munashqaykita maynintapis 

täyänaykipaq akrakuyay. Saynöpis ima negociutapis rurayay. Chakratapis 
kikikikunapaqna rantiyay>>. 

11Saynölami Siquempis Dinapa papänintawan turinkunata nirqan: 

<<Taytakuna, panikita awniykayälämay. Awniyämaptikiqa imatapis 
munayashqaykitami qoyäshayki. 

12Panikita awniyämaptikiqa costumbri kashqanpita masta manayämaptikipis 

kamaripäyäshaykimi. Imaykanöpapis noqa munä panikita 
awniyämänaykitami>>. 

13Sayno niptinmi paninta fuerzashqanpita Jacobpa surinkuna fiyupa rabyash 

kar Siquemtawan papänin Hamorta awniq tukuyarqan. 

14Saymi niyarqan: <<Noqakuna manami panïta 

awnikuyämansu señalaküni runamanqa. Señalaküni runa mashaq karqa 
penqaypaqmi kanqa. 

15Noqakuna señalakush kayashqäno qamkunapis lapan olqukuna 

señalakuyaptikiqa panïta awnikuyäshaykimi. 

16Señalakuyaptikiqa surikikunata warmi surïkunawanmi täsishun. Saynölami 

warmi surikikunawan surïkunatapis täsishun. Saynöpami lapansipis say 
ayllunöla kashun. 

17Niyashqäno mana señalakuyaptikiqa panïta pushakurkurmi 

aywakuyäshaq>>. 

18Sayno niyaptinmi Hamorwan surin Siquem paykuna niyashqanno 

señalakuyänanpaq awniyarqan. 

19Saypita aywakurmi Dinata kuyashpan Siquem jukla cuerpunta 

señalakurqan. Pay karqan papäninpa aylluncho mas respitädu maqtami. 

20Saypitami papänin Hamorwan aywayarqan marka yaykuna punkuman. 

Saychömi runakunata niyarqan: 

21<<Jacob ayllu runakuna ali runami kayan. Paykuna kaycho täyänanpaq 

jirkansikunapis chakransikunapis jäkuykanmi. Sayno kaykaptinqa kaycho 
täkuyashpan ima negociutapis rurayäsun. Saynöpami warmi surinkunawan 
surinsikunata täsishun. Paykunapis warmi surinsikunata surinkunawanmi 
täsiyanqa. 

22Isanqa say ayllunöla kanansipaq paykuna munayan señalakush 

kayashqanno noqansipis olqu kaqkuna señalakunansitami. 

23Paykuna niyashqanta awnishqaqa noqansiwanmi kaycho täyanqa. 

Saynöpami lapan imaykankunapis uywankunapis noqansipana kanqa>>. 

24Sayno niptinmi saycho shuntakaq runakuna awniyarqan Hamorwan 

Siquem niyashqanta. Saymi lapan olqukuna cuerpunta señalakuyarqan. 

25Saypita kimsa junaqtami markaman yaykuyarqan Dinapa turinkuna 

Simeónwan Leví. Cuerpunta señalakuyashqanpita nanaywan kayaptinmi 
ichipäyänanpaq valorninkuna karqansu. Sayno kaykaqtami espädawan 
lapanta wanusir ushaykuyarqan. 

26Saynölami Hamortawan surin Siquemtapis espädawan wanusiyarqan. 

Nirkurnami Siquempa wayinpita Dinata pushakurkur aywakuyarqan. 

27Saypitami Jacobpa wakin kaq surinkunapis markaman yaykuyashpan 

tariyarqan lapan runakuna wanush jitaraykäyaqta. Paninta fuerzashqanpita 
rabyash karmi say markacho tariyashqan kaqtaqa imaykantapis 
apakuyarqan. 

28Saynöpis apakuyarqan uyshakunata, cabrakunata, wäkakunata, 

ashnukunata y imaykatapis markacho y chakracho tariyashqan kaqtaqa. 

29Wayikunacho imaykatapis tariyashqanta lapanta aparmi wamrakunatapis 

warmikunatapis prësu apakuyarqan. 

30Sayno rurayashqanta musyaykurmi Simeóntawan Levíta Jacob nirqan: 

<<¿Imaykamantaq jitarpayämashkanki? Wanusiyashqaykita musyaykurqa 
cananeo runakunawan ferezeo runakuna fiyupami chikiyämanqa. Paykuna 
wilanakur shayämushpanmi lapansita wanusir ushamäshun. Ashmayninsi 
runakunapis paykunata ichipänansipaq walkalami kaykäyan>>. 

31Niptinmi paykuna niyarqan: <<Sayno kaptinqa 

¿imayka prostitüta warmitanöchi panïta pay saripakunqa?>> 

 

Génesis 35 
Bet-elcho Jacobta Tayta Dios bendicionninta qoshqan 

1Saypitanami Jacobta Tayta Dios nirqan: <<Imaykitapis apakurkur Bet-elcho 

tänaykipaq aywakuy. Wawqiki Esaúpita qeshpir aywaptiki yuripashqä Bet-
elman chaykur altarta perqanki adoramänaykipaq>>. 

2Tayta Dios sayno niptinmi surinkunata, warminkunata y 

ashmayninkunatapis Jacob nirqan: <<Ima ïdulukunatapis sarararqa lapanta 
jitariyay. Nirkur purificakuyashpayki armakur mödanaykita trukakuyay. 

3Kanan Bet-elmannami aywakushun. Saychönami altarta perqashaq imaypis 

yanapämaq Tayta Diosta adoranansipaq. Paymi fiyupa nakar maypa 
puriptïpis yanapämash>>. 

4Sayno niptinmi sararäyashqan ïdulukunatapis arëtikunatapis jorqur Jacobta 

qoykuyarqan. Saykunatami Siquem cercancho kaykaq encina jacha 
chakinman pampaykurqan. 

5Taykäyashqanpita aywakuyaptinmi say particho taq runakunapa 

shonqunkunata Tayta Dios mansarïsirqan mana qatipäyänanpaq. 

6Saymi Jacobwan aywaq kaqqa lapanpis chäyarqan Canaáncho kaykaq Luz 

markaman. Say markapa jukaq jutinmi kaykan Bet-el. 

7Saychömi altarta Jacob perqarkur jutisirqan El-Bet-el jutin kananpaq. Sayno 

jutinta churaparqan wawqinpita qeshpir aywakuykaptin Tayta Dios saycho 
yuripashqanpitami. 

8Bet-elcho Jacob kaykaptinmi Débora wanurqan. Débora karqan Rebecata 

pishinpita ashmaq warmimi. Wanuykuptinmi pampayarqan Bet-el marka 
cercancho kaykaq encina jacha chakinman. Say partitami jutisirqan Alón-
bacut jutin kananpaq. 

9Padan-arampita kutiykämuptinnami Jacobta Tayta Dios yapay yuriparkur 

bendicionninta qor nirqan: 

10<<Kananpitaqa mananami Jacobnasu jutiki kanqa, sinöqa 

Israelnami>>. Sayno nirmi saycho jutinta trukasiparqan. 

11Saynöpis Tayta Dios nirqan: <<Noqami kaykä El-Shaddai. Qampita 

miraqkuna askaman mirayäsun. Paykunamanmi bendicionnïta churashaq 
saysikaman mirar aska nacionkuna kayänanpaq. Paykunapitami reykunapis 
kayanqa. 

12Abrahamtawan Isaacta rikasishqä jalqakunata y raqrakunatami 

qoykushayki. Wanuptikipis qampita miraqkunatami qoykushaq>>. 

13Jacobwan sayno parlarkurmi Tayta Dios aywakurqan. 

14Saymi Tayta Dioswan parlashqan kaqcho wanka rumita Jacob ichisirqan. 

Nirkurmi Tayta Diosta adorashpan say wanka jananman vïnutawan aceitita 
winaparqan. 

15Tayta Dioswan parlashqanpitami say partita Jacob jutisirqan Bet-el jutin 

kananpaq. 

Raquel wanushqan 

16Bet-elcho taykashqanpitanami Efrataman Jacob aywakurqan. Sayman 

chaykaptinmi killan tinkuptin Raquelta nanay sarirqan. Saychömi wachayta 
mana kamäpakur fiyupa nakarqan. 

17Sayno nakaptinmi Raquelta partëra nirqan: <<Valorta sariy. Kanan kaq 

wawaykipis olqumi>>. 

18Pasaypa wanuykashqanchönami Raquel nirqan: <<Benoni kasun kay 

wawäpa jutin>>. Papäninnami say surinta jutisirqan Benjamín jutin 
kananpaq. 

19Nakayta qeshyakuskirmi Raquel päsarpurqan. Wanuykuptinnami 

Efrataman aywaq näni nawpanman pampayarqan. Say partitami kananqa 
Belén niyan. 

20Raquelta pampayashqan jananmanmi wankata Jacob ichisirqan señal 

kananpaq. Say wankami kananyaqpis musyasimansi maynincho Raquel 
pamparashqanta. 

Rubén jusalikushqan 

21Raquelta pampashqan kaqpita aywakurmi Israel posädakurqan Edar törri 

washaläninman. 

22Saycho taykaptinmi Jacobpa surin Rubén papäninpa concubïnan Bilhawan 

punurqan. Surin sayno rurashqanta musyaykurmi taytan fiyupa rabyakurqan. 

Jacobpa surinkuna 

1 Crónicas 2.1-2 

Israelpa olqu surinkuna kayarqan chunka ishkaymi. 

23Leapa qechpa wawanmi karqan Rubén. Paypa qepanman yuriqkunami 

kayarqan Simeón, Leví, Judá, Isacar y Zabulón. 

24Raquelpa wawankunanami kayarqan Joséwan Benjamín. 

25Raquelpa ashmaynin Bilhapa wawankunanami kayarqan Danwan Neftalí. 

26Leapa ashmaynin Zilpapa wawankunanami kayarqan Gadwan Aser. 

Jacobpa say surinkuna lapanpis yuriyarqan Padan-aramchömi. 

Isaac wanushqan 

27Saypitanami Jacob aywarqan Mamre partiman taytan Isaacta 

watukashpan. Mamre karqan Quiriat-Arba cercanchömi. Quiriat-Arbapa 
jukaq jutin kaykan Hebrónmi. Saychömi Abrahampis unay tarqan. 

28Pachak puwaq chunka (180) watami Isaac kawarqan. 

29Pasaypa awkinyashqanyaq kawarkur wanukushpanmi unay ayllunkuna 

kaqman aywakurqan. Ayantami Esaúwan Jacob pampayarqan. 

Génesis 36 
Esaúpita miraqkuna 

1 Crónicas 1.34-43 

1Kaychömi qelqaraykan Esaúpa surinkunapita y paykunapita 

miraqkunapitapis. Esaúpa jukaq jutinmi karqan Edom. 

2Esaú tarqan cananea warmikunawanmi. Jukaq warminpa jutinmi karqan 

Ada. Pay karqan heteo runa Elónpa surinmi. Jukaq warminpa jutinnami 
karqan Aholibama. Pay karqan heveo runa Zibeónpa wilkan y Anápa surinmi. 

3Saynöpis Esaú tarqan prïman Basematwan. Basemat karqan Ismaelpa surin 

y Nebaiotpa paninmi. 

4Adapa wawanmi karqan Elifaz. Basematpa wawannami karqan Reuel. 

5Aholibamapa wawankunanami kayarqan Jeús, Jaalam y 

Coré. Canaáncho Esaú taykaptinmi paykuna yuriyarqan. 

6Wawqin Jacobwan taykashqanpita witikurmi Esaú aywakurqan lapan 

warminkunata, surinkunata y ashmayninkunatapis pushakurkur. Canaáncho 
taykar tarishqan kaqtaqa lapanta apakurkurmi aywakurqan. 

7Jacobpis Esaúpis rïculantaq kayaptinmi täyashqan parti ayparqannasu 

saylacho juntu täyänanpaq. Uywankunapis saysika kayaptinmi 
misikuyänanpaq qewapis ayparqannasu. 

8Saynöpami Esaú ayllu runakuna lapan aywakuyarqan Seir jalqakunaman. 

Esaúpa jukaq jutinmi karqan Edom. 

9Seir jalqakunacho taykarmi Esaú ayllukuna askaqman mirayarqan. 

Paykunatami edomita runakuna kayashqanta niyaq. Kay runakunami 
kayarqan Esaúpita miraqkuna: 

10Esaúpa warmin Adacho yurirqan Elifaz. Warmin Basematchönami yurirqan 

Reuel. 

11Elifazpa surinkunami kayarqan Temán, Omar, Zefo, Gatam y Cenaz. 

12Elifazpa concubïna warmin Timnachöpis Amalec jutiyuq surin karqanmi. 

Paykunami kayarqan Esaúpawan warmin Adapa wilkankuna. 

13Reuelpa surinkunami kayarqan Nahat, Zera, Sama y Miza. Paykunami 

kayarqan Esaúpawan warmin Basematpa wilkankuna. 

14Esaúpa warmin Aholibamachömi surinkuna kayarqan Jeús, Jaalam y Coré. 

Aholibama karqan Anápa surin Zibeónpa wilkanmi. 

15Esaúpa qechpa surin Elifazpa surinkuna mandaqmi kayarqan. Paykunami 

kayarqan Temán, Omar, Zefo, Cenaz, 

16Coré, Gatam y Amalec. Say mandaqkuna lapanpis Elifazpa surinkunami 

kayarqan. Paykuna mandaq kayarqan Edom nacionchömi. Paykunami 
kayarqan Esaúpa y warmin Adapa wilkankuna. 

17Esaúpa surin Reuelpa surinkunapis mandaqmi kayarqan. Paykunami 

kayarqan Nahat, Zera, Sama y Miza. Paykunami kayarqan Esaúpa y warmin 
Basematpa wilkankuna. 

18Esaúpa jukaq warmin Aholibamapa wawankunapis mandaqmi kayarqan. 

Paykunami kayarqan Jeús, Jaalam y Coré. Aholibamaqa Aná jutiyuq runapa 
surinmi karqan. 

19Say mandaqkuna lapanpis kayarqan Esaú ayllumi. Esaúpa jukaq jutinmi 

karqan Edom. 

20Seir partiman Esaú manaraq chaptinmi horeo runakuna saycho täyarqan. 

Paykuna mirayarqan Seir jutiyuq runapitami. Seirpa surinkunami kayarqan 
Lotán, Sobal, Zibeón, Aná, 

21Disón, Ezer y Disán. Paykunami kayarqan Edomcho Seir ayllu horeo 

runakunapa mandaqninkuna. 

22Lotánpa surinkunami kayarqan Horiwan Hemam. Lotánpa paninmi karqan 

Timna. 

23Sobalpa surinkunami kayarqan Alván, Manahat, Ebal, Sefo y Onam. 

24Zibeónpa surinkunami kayarqan Ajawan Aná. Taytan Zibeónpa 

ashnunkunata misiykashqanchömi Aná tarirqan sunyaq jirkacho 
pukyukunata. 

25Anápa surinkunami kayarqan warmi olqu. Olqu kaqpa jutinmi karqan Disón 

y warmi kaqpanami Aholibama. 

26Disónpa surinkunami kayarqan Hemdán, Esbán, Itrán y Querán. 

27Ezerpa surinkunami kayarqan Bilhán, Zaaván y Acán. 

28Disánpa surinkunami kayarqan Uz y Arán. 

29Horeo runakunapa mandaqninkunami kayarqan Lotán, Sobal, Zibeón, Aná, 

30Disón, Ezer y Disán. Say runakuna juknin jukninpis horeo runakunapa 

mandaqninmi kayarqan. Cada ayllupa jutinqa mandaqninpa jutin 
kashqannömi karqan. Say ayllukunami Seir particho täyarqan. 

31Israel nacioncho rey manaraq kaptinmi Edom nacionchöqa reykuna 

kayarqan. Kaychömi say reykunapa jutinkuna qelqaraykan: 

32Juk reymi karqan Beorpa surin Bela. Belapa markanmi karqan Dinaba. 

33Bela wanuykuptinnami Zerapa surin Jobab rey karqan. Pay karqan Bosra 

markapitami. 

34Jobab wanuykuptinnami trukan rey karqan Husam. Pay karqan temanita 

runakuna täyashqanpitami. 

35Husam wanuykuptinnami trukan rey karqan Bedadpa surin Hadad. Paymi 

Moab particho wanusirqan madianita runakunata. Hadadpa markanmi 
karqan Avit. 

36Hadad wanuykuptinnami trukan rey karqan Samla. Pay karqan Masreca 

markapitami. 

37Samla wanuykuptinnami rey karqan Saúl. Pay karqan Éufrates mayu 

nawpancho kaykaq Rehobot markapitami. 

38Saúl wanuykuptinnami rey karqan Acborpa surin Baal-Hanán. 

39Baal-Hanán wanuykuptinnami rey karqan Hadar. Pay karqan Pau 

markapitami. Hadarpa warminpa jutinmi karqan Mehetabel. Mehetabel 
karqan Matredpa surin y Mezaabpa wilkanmi. 

40Esaúpita miraqkunapa mandaqninkuna kayarqan Timna, Alva, Jetet, 

41Aholibama, Ela, Pinón, 

42Cenaz, Temán, Mibzar, 

43Magdiel y Iram. Say runakunapa jutinkunalami mandayashqan 

markakunapapis jutinkuna karqan. Saynölami paykunapita miraqkunata 
reqiyaq mandaqninpa jutilanpa. Lapan say runakuna edomita runakunami 
kaykäyan. 

 

Génesis 37 

1Papänin tashqan Canaánlachömi Jacob tarqan. 

José sueñushqankuna 

2Kaychömi qelqaraykan Jacobpita y surinkunapitapis. Chunka qanchis 

watayuq kaykarmi José papäninpa uyshankunata y cabrankunata misirqan 
Bilhapa y Zilpapa wawan kaq wawqinkunawan. Bilhawan Zilpaqa kayarqan 
taytanpa ashmay kaq warminkunami. Wawqinkuna mana alikunata 
rurayashqantami Joséqa papäninta imaypis wilapaq. 

3Awkinyaynincho surin José yurish kaptinmi Israelqa wakin surinkunapitapis 

payta mas kuyarqan. Saymi kuyaylapaq alinnin tünicata ruraparqan. 

4Joséta taytan mas kuyaptinmi wawqinkuna pasaypa chikir ayaq shimilanpa 

parlapäyaqpis. 

5Juk kutichömi sueñushqanta José wilaparqan wawqinkunata. Saymi 

wawqinkuna masraq chikiyarqan. 

6Wilaparmi nirqan: <<Sueñushqäta wilapäyäshayki. 

7Sueñuynïchömi chakracho trïguta liyakuykashkansi kash. Liyakuykashqä 

terciumi kikilan ichikurkunä. Qamkunapa terciuykikunanami ichiraykaq 
terciüman tumaypa imayka adoraqno umpuraykäyänaq>>. 

8Sayno sueñushqanta wilapaptinmi wawqinkuna masraq chikir niyarqan: 

<<Sayno nishpayki ¿mandayämaq rey kanaykipaq kashqantaku 
yarpaykanki? ¿Munaynikicho sararäyämänaykipaq kashqantaku 
yarpaykanki?>> 

9Saypita yapaypis sueñushqanta wawqinkunata wilaparmi José nirqan: 

<<Sueñuynïchömi rikashkä intipis, killapis y chunka juk qoyllarkunapis 
noqata adoraykäyämaqta>>. 

10Say sueñushqanta papänintawan wawqinkunata wilapaptinmi papänin 

olqutupar nirqan: <<¿Imata yarpartaq sayno wilapäyämanki? ¿Noqapis 
mamaykipis wawqikikunapis qamman qonqurpakayämunäpaq kashqantaku 
yarpaykanki?>> 

11Sayno wilapaptin wawqinkuna masraqmi chikiyarqan. Papänin 

yarpachakurmi nirqan: <<¿Imapaqraq surï sayno sueñuykush?>> 

Joséta wawqinkuna rantikuyashqan 

12Juk kutimi Josépa wawqinkuna Siquem partiman aywayarqan papäninpa 

uyshankunata y cabrankunata misiyänanpaq. 

13Saymi Joséta taytan Israel nirqan: <<Siquem jirkachömi wawqikikuna 

uyshansita misiykäyämun. Imano kaykäyashqantapis musyanäpaq ayway 
watukaramuy>>. Sayno niptinmi José nirqan: <<Aywä ari, papä>>. 

14Saymi papänin nirqan: <<Wawqikikuna y uywansikuna imano 

kaykäyashqantapis shumaq rikapakaramur apurä kutimunki imano 
kaykäyashqantapis wilamänaykipaq>>. Sayno nirmi Hebrón pampapita 
Joséta Israel kacharqan Siquem jirkakunapa. 

15Saymi Siquem partiman chaykur wawqinkunata ashir pantakash purirqan. 

Sayno puriykaptinmi juk runa Joséwan tinkur tapurqan: <<¿Imatataq 
ashiykanki?>> nir. 

16Saymi José nirqan: <<Wawqïkunatami ashiykä. ¿Manaku rikalashkanki 

maycho misikuykäyaqtapis?>> 

17Saymi nirqan: <<Paykuna kaypita aywakuyashnami. <Dotánläpa 

aywakushun> nir wilanakuykäyaqtami wiyashkä>>. Saypita José aywarmi 
wawqinkunata Dotáncho tarirqan. 

18Karulataraq José shamuykaqta rikaykurmi wawqinkuna wilanakuyarqan 

wanusiyänanpaq. 

19Saymi niyarqan: <<¡Sueñuq chölu shamuykan! 

20Kanan jukla wanurasir ayanta pipis mana tarinanpaq pözuman jitarpushun. 

Nirkur papäninsita wilashun ima fiyu uywakunapis mikukurkuyashqanta. 
Sayno ruraskish mä sueñushqannökush kamakänaq>>. 

21Sayno wilanakuyashqanta wiyaykurmi wawqin Rubén imanöpapis sapayta 

munar nirqan: <<Ama wanusishunsu. 

22Wawqinsipa yawarninta jichanansipa trukanqa kay sunyaq jirkacho kaykaq 

pözuman winaykushun. Ama kikinsi wanusishunsu>>. Rubén sayno nirqan 
Joséta imaykanöpapis kawaykaqta taytanman kutisiyta munarmi. 

23Saymi wawqinkuna kaqman José chaykuptin kuyaylapaq tünicanta jukla 

loqtiriyarqan. 

24Nikurmi saki pözuman jitarpuyarqan. 

25Saypitanami mikapakur jamaraykäyashqancho rikaskiyarqan ismaelita 

runakuna askaq shamuykäyaqta. Paykunami camëllunkunawan Galaadpita 
apaykäyarqan perfümikunata, balsamuta y mïrrata Egiptucho 
rantikuyänanpaq. 

26Saymi wawqinkunata Judá nirqan: <<Wawqinsita wanurasir mana musyaq 

tukushqansiwan manami imatapis jorqushunsu. 

27Wanusinansipa trukanqa taqay ismaelita negociantikunata rantikurishun. 

Jinachöpis pay yawarninsimi>>. Judá sayno niptinmi wawqinkuna niyarqan: 
<<Alimi kanman>>. 

28Madiánpita ismaelita negociantikuna päsaykaqkunatami pözupita Joséta 

jorqaskamur ishkay chunka (20) siclo qellaycho 
rantikuykuyarqan. Saynöpami Joséta Egiptuman apakuyarqan. 

29Pözuman Rubén kutir Joséta mana tarirmi fiyupa lakikushpan 

mödanantapis rachirqanraq. 

30Saypitami wawqinkuna kaqman aywaykur nirqan: <<¡Pözuman 

winashqansi wawqinsi manami kannasu! Kanan ¿imatataq rurashaq?>> 

31Saymi cabrata pishtarkur Josépa tünicanta yawarwan pichuyarqan. 

32Sayno rurarkurnami papäninman apasiyarqan. Apaqtami encargakuyarqan 

wilar ninanpaq: <<Kay tünicata tariyashkä sunyaq jirkachömi. Shumaq reqiy, 
papä, surikipa tünican kashqanta o mana kashqantapis>>. 

33Chaykur wilaptin surinpa tünicanta Jacob reqiykurmi nirqan: <<¡Kayqa 

surïpa mödananmi! ¡Jirkacho fiyu uywakunachir mikukurkuyash!>> 

34Saymi lakikushpan mödananta rachirir lütu mödanatana jatikurqan. Surin 

wanushqanta asïlaqa mana qonqarmi selläma waqar purirqan. 

35Surinkuna warmipis olqupis shoqayaptinpis masraqmi waqar nirqan: 

<<Wanur paywan tinkushqäyaqmi surïta lütushaq>>. 

36Madianita negociantikuna Egiptuman Joséta chaykasirmi Faraónpa 

wardiankunapa capitannin Potifarman rantikuykuyarqan. 

 

Génesis 38 
Tamar wachashqan 

1Say wisanmi wawqinkunawan taykashqanpita Judá aywakurqan Hirapa 

wayinman. Hiraqa Adulam markapitami karqan. 

2Saycho tarmi Súa jutiyuq cananeo runapa surin jipashwan reqinakur 

majasakarqan. 

3Say jipash qeshyaq rikakur olqu wamrata qeshyakurmi jutisirqan Er jutin 

kananpaq. 

4Saypita yapay olqu wamrata qeshyakurmi jutisirqan Onán jutin kananpaq. 

5Saypita yapaypis juk olqu wamrata qeshyakurmi jutisirqan Sela jutin 

kananpaq. Quezibcho Judá taykaptinmi say surinkuna yuriyarqan. 

6Qechpa kaq surin Ertami Judá täsirqan Tamar jutiyuq jipashwan. 

7Erqa yaqa runa kashpan manami TAYTA DIOS munashqannösu kawarqan. 

Sayno mana cäsukushqanpitami TAYTA DIOS wanusirqan. 

8Saymi shulka kaq surin Onánta Judá nirqan: <<Wawqikipa viüdanwan täkuy, 

hïju. Paycho suriki yuriptin wawqikipa surinnömi kanqa>>. 

9Onán musyarqan surin yurirpis wawqinpa surinno kananpaq kashqantami. 

Saymi cuñädan viüdawan punushqan höra ruraykashqancho jorqurir 
jukläman juturasiq. Sayno rurarqan wawqinpa surinno kananta mana 
munarmi. 

10Sayno Onán ruraptinmi TAYTA DIOS fiyupa rabyakur paytapis supaynin 

aparasirqan. 

11Ishkan surinkuna sayno wanuyaptinmi Judá yarparqan surin Selapis 

Tamarwan tashpan wanunanpaq kashqanta. Saymi Tamarta nirqan: <<Surï 
Sela maqtayashqanyaq taytaykipa wayincho viüdala täkuykay>>. Sayno 
niptinmi Tamar taytanpa wayinman kutikurqan. 

12Saypita aska wata päsarkuptinnami Judápa warmin wanurqan. Say warmi 

karqan Súapa surinmi. Warminta lüturkurnami Judá aywarqan Timnatman. 

Saychömi minkayninkuna uyshankunapa milwanta rutuykäyarqan. Paytami 
Adulam markapita reqinakushqan Hira walkirqan. 

13Timnatman milwa rutuq suedrun aywaykashqantami Tamarta wilayarqan. 

14Saymi lütushqan mödanata trukakurir umanman vëluta shukutakurqan pipis 

mana reqinanpaq. Nirkurnami Enaim marka yaykunaman jamakuykurqan. 
Say karqan Timnatman aywana nänichömi. Tamar sayno rurarqan Sela 
poqush maqtana kaykaptinpis suedrun mana täsiptinmi. 

15Qaqlan sapash warmi jamaraykaqta rikarmi Judá 

yarparqan prostitüta warmi kashqanta. 

16Saymi nänipa aywaykashqanpita parlapaq witiparqan. Lumsuynin 

kashqanta mana musyarmi nirqan: <<¿Manasuraq punukushwan, 
mamïta?>> Niptinmi nirqan: <<Punushqaqa ¿imatataq pägamanki?>> 

17Saymi Judá nirqan: <<Juk malta cabratachir apasimushaq>>. Saymi warmi 

nirqan: <<Rasunpaypa apasimänayki kaptinqa imalaykitapis prendata 
kachapämay>>. 

18Sayno niptinmi Judá nirqan: <<¿Imata kachapänätataq munanki?>> Saymi 

nirqan: <<Sëlluykita watuntinta y aptaraykashqayki tukruykita kachapämay, 
ä>>. Sayno niptinmi sayninkunata kachapaykur paywan punurqan. Saypitami 
Tamar qeshyaq rikakurqan. 

19Nirkurnami Tamar wayinpa kutiykur jatirashqan vëlunta jorqurir lütu 

mödananta yapay jatikurqan. 

20Saypitanami amïgun Hirawan malta cabrata Judá apasirqan 

prendankunata shuntamunanpaq. Cabrata apakurkur aywar say warmita 
manami tarirqannasu. 

21Saymi say markacho taq runakunata tapukur nirqan: <<Tapukuläshayki, 

taytakuna. Kay Enaim markaman yaykunacho jamaraykaq prostitüta warmita 
¿manaku rikayashkanki?>> Sayno tapukuptinmi saycho taq runakuna 
niyarqan: <<Kaycho manami ima prostitütatapis rikayashkäsu>>. 

22Runakuna sayno niyaptinmi Judá kaqman kutiykur wilarqan: <<Manami say 

warmita tarishkäsu. Runakuna niyämash imaypis saycho prostitüta warmi 
mana kashqantami>>. 

23Saymi Judá nirqan: <<Mana tariptikiqa imanäshuntaq. Yapay ashishqaqa 

runakuna asipämäshunmi. Prenda kachapamushqäkunata jina 
apakusunpis>>. 

24Saypita kimsa killatanömi runakuna shamur Judáta niyarqan: 

<<¡Lumsuyniki Tamar pitapis waynäkushqami kanqa! ¡Saymi kanan qeshyaq 
kaykan!>> Saymi Judá fiyupa rabyashpan nirqan: <<¡Say niraq warmitaqa 
wayinpita jorqurir rupasiyay!>> 

25Wanusiyänanpaq apaykäyaptinmi suedrun Judáman Tamar wilakasirqan: 

<<Kay sararaykashqä prendayuqpatami qeshyaq kaykä. Reqiyay watuntin 
sëllu y tukru pipa kashqantapis>>. 

26Sayta rikaykurmi Judá kikinpa kashqanta reqir nirqan: <<Pay manami 

jusayuqsu. Noqami jusayuq kaykä surï Selawan mana täsishqäpita>>. Say 
junaqpitaqa lumsuyninta Judá mananami yataparqannasu. 

27Killan tinkuptin Tamar qeshyakurqan milishtami. 

28Qeshyakuyta nakaykaptinmi jukaq wamrapa makin yarqamurqan. Sayno 

yarqamuptinmi partëra puka jïluwan wataparkur nirqan: <<Kay kaqmi qechpa 
kaykan>>. 

29Nirkurmi jinan höra makinta kutisikurkurqan. Saypita wawqin puntata 

yuriptinmi partëra nirqan: <<¿Imanöparaq kay jukaqta yalimush?>> Puntata 
yurishqanpitami say wamrata jutisirqan Fares jutin kananpaq. 

30Saypitaraqmi puka jïluwan makin watash kaykaq yurirqan. Say wamrata 

jutisirqan Zara jutin kananpaq. 

 

Génesis 39 
Joséwan Potifarpa warmin kakuyta munashqan 

1Ismaelita negociantikuna Egiptuman Joséta chäsiyaptinnami Potifar 

rantirqan. Potifar karqan Faraónpa wardiankunapa capitanninmi. 

2 TAYTA DIOS paywan kaptinmi José rurashqanqa lapanpis ali karqan. 

Saynöpis patronninpa wayinchömi tarqan. 

3TAYTA DIOS yanapaykashqanta tantiyarmi 

4patronnin seqaypa kuyar Joséta churarqan wayincho capataz kananpaq y 

lapan imaykankunatapis rikananpaq. 

5Saypita pasami Potifarta TAYTA DIOS yanaparqan. Saymi imaykankunapis 

askayäyarqan y mikuyninpis shumaq wayurqan. 

6Lapan imaykantapis Josépa makinman churaykur Potifar manami 

yarpachakurqannasu wayincho kaq aruyninkunapaq. Joséqa kuyaylapaq 
maqtami karqan. 

7Saymi Potifarpa warmin kuyakurkushpan Joséta nirqan: <<¡Noqawan 

kakushun!>> 

8Sayno niptinmi José nirqan: <<Saytaqa manami ruraykümansu, mamïta. 

Patronnï yärakamashpanmi lapanta rikanäpaq makïman churamush. Saymi 
lapantapis shumaq rikaptï tranquïlu purikun. 

9Patronnï manami noqata yärakamashqannöqa pitapis yärakunsu. Qamtami 

isanqa warmin kaptiki makïman churamushushkankisu. Sayno 
yärakaykämaptinqa ¿imanöparaq Tayta Diosta rabyanäsir jusaliküman?>> 

10José sayno niptinpis say warmiqa waran waranmi qatiraq. Sayno 

qatiraptinpis Joséqa manami paywan punuyta ni cäsupaytapis munarqansu. 

11Saymi juk kuticho rurayninkunata rurananpaq wayiman José yaykurqan. 

Say höra manami pipis wayicho karqansu. 

12Saymi Joséta mödananpita aptakurkur Potifarpa warmin nirqan: <<¡Kanan 

jukla punushun!>> Sayno nir aptakurkuptinmi mödananta loqtiriykur qeshpir 
aywakurqan. 

13Mödananta loqtiriykur qeshpiskiptinmi 

14Potifarpa warmin ashmayninkunata qayaykur nirqan: <<¡Runä 

apamushqan maqta manami respitamansisu! Kaykashqäman yaykaykamur 
fuerzamayta munaptinmi fiyupa qaparashkä. 

15Saymi mödananta kachariykur qeshpir aywakush>>. 

16Sayno wilaparkurmi Josépa mödananta runan kutimushqanyaq churarqan. 

17Chaykuptinnami ashmayninkunata wilashqannöla runantapis wilapar 

nirqan: <<Say rantimushqayki hebreo maqta punukunäman yaykaykamurmi 
fuerzamayta munash. 

18Qaparaptïmi mödananta kachariykur qeshpir aywakush. 

19Saynömi imaykaykitapis rikananpaq churashqayki ali ashmayniki 

portakush>>. Warmin sayno wilaptinmi Potifar fiyupa rabyarqan. 

20Saymi Faraónpa ashmayninkuna wichqaräyashqan carcilman Joséta 

wichqasirqan. 

21Joséta TAYTA DIOS yanapaptinmi cárcel cuidaq runapis paywan 

yachanänakuyarqan. 

22Saymi lapan prësukunata Josépa makinman carcilcho mandaq churarqan. 

Joséraqmi prësukuna imata rurayänanpaqpis mandaq. 

23TAYTA DIOS yanapaptinmi imapis José rurashqan ali karqan. Saymi cárcel 

cuidaq runaqa Josépa munaynincho kaqkunapaq yarpachakuqnasu. 

 

Génesis 40 
Ishkay runakuna sueñuyashqanta José tantiyasishqan 

1Saypitanami vïnu ruraqkunapa y tanta ruraqkunapa mandaqninkuna lutanta 

rurar 

2Egipto nacionpa mandaqnin rey Faraónta fiyupa rabyanäsiyarqan. 

3Saymi paykunata prësu apasirqan wardiakunapa capitanninpa wayincho 

kaykaq carcilman. Say carcilchömi Josépis wichqaraykarqan. 

4Paykunatami wardiakunapa capitanninqa Josépa makinman churarqan. Say 

ishkay runakunami aska killa carcilcho wichqaräyarqan. 

5Juk sakaymi vïnu ruraqkunapa y tanta ruraqkunapa mandaqninkuna 

sueñuyarqan imapis päsananpaq kashqanta. 

6Paykunata watukaq tutala José aywarmi pasaypa lakish kaykäyaqta 

tarirqan. 

7Saymi tapurqan: <<¿Imanirtaq pasaypa lakish kaykäyanki?>> nir. 

8Saymi niyarqan: <<Mana alitami sueñuyashkä. Manami pipis kansu 

sueñuyashqä imapaq kashqantapis tantiyasiyämänanpaq>>. Sayno 
niyaptinmi José nirqan: <<Say sueñuyashqayki imapaq kashqantapis Tayta 
Dioslami tantiyasimäshun. Sueñuyashqaykita mä wilayämay>>. 

9Sayno niptinmi vïnu ruraqkunapa mandaqnin wilar nirqan: 

<<Sueñuynïchömi rikashkä juk üva jacha 

10kimsa rämayuq kaykaqta. Say rämakunami chinkimur tuktuyashpan 

poquraykaq üvakunaman tikrayash. 

11Say poqush üvata Faraónpa väsunta aptaraykashqäman qapirkurmi 

Faraónta makyaykashkä>>. 

12Sayno wilaptinmi José nirqan: <<Sueñuynikicho kimsa rämakunata 

rikashqaykiqa kimsa junaqmi kaykan. 

13Kananpita kimsa junaqtami kay carcilpita Faraón jorqushushpayki puntata 

arushqaykiman kutisishunki. Saymi väsuwan vïnuta yapay sirvinki. 

14Nishqänöla arushqaykiman kutiykur noqatapis yarparkalämanki ari. 

Kuyapämashpayki tayta Faraónta ruwakuykulanki kaypita 
jorqaykamänanpaq. 

15Hebreo runakuna täyashqanpitami liyarkur kay markaman apayämash. 

Jusaynaq kaykarmi kaycho wichqaraykä>>. 

16Alipaq sueñushqanta wilaptinmi tanta ruraqkunapa mandaqninpis Joséta 

wilapar nirqan: <<Sueñuynïchömi kimsa taksha canastakunawan janay janay 
umächo tantakunata puriykäsishkä. 

17Janan kaq canastachömi tukuy niraq böllukuna Faraón mikunanpaq kash. 

Say böllukunatami pishqukuna shamur mikukurkuyash>>. 

18Sayno wilaptinmi paytapis José nirqan: <<Sueñuynikicho kimsa taksha 

canastakunata rikashqayki kimsa junaqmi kaykan. 

19Kananpita kimsa junaqtami umaykita roqurasir qeruman Faraón 

warkusishuptiki ayaykita wiskurkuna mikuyanqa>>. 

20Saypita kimsa junaqtami Faraónpa diyan karqan. Saymi Faraón 

mandäsiqnin runakunawan fiestata rurar mikur y upur qoyäyarqan. Say 
junaqmi carcilpita jorqasimurqan tanta ruraqkunapa y vïnu ruraqkunapa 
mandaqninkunata. 

21Nirkurmi vïnu ruraqkunapa mandaqninta yapay churarqan nawpata 

arushqanman. Saymi payqa väsuwan vïnuta Faraónta yapay makyarqan. 

22Tanta ruraqkunapa mandaqnintami isanqa José wilashqannöla wanuskasir 

ayanta qeruman warkusirqan. 

23Vïnu ruraqkunapa mandaqninqa José ruwakushqanta manami 

yarparqansu. 

 

Génesis 41 
Faraón sueñupäkushqan 

1Saypita ishkay wata päsarkuptinnami sueñuynincho Faraón Nilo mayu 

kuchuncho ichiraykänaq. 

2Saychöshi kuyaylapaq qanchis wera wäkakuna mayupita yarqaskamur ututu 

chawpincho qewata mikuykäyaqta rikanaq. 

3Say wäkakunapa qepantanashi pasaypa melanaypaq qanchis aqra 

wäkakuna yarqayämunaq. Nirkurshi say wäkakunapis talukäyänaq mayu 
kuchuncho wakin wäkakuna kaykäyashqanman. 

4Melanaypaq aqra wäkakunashi qanchis kuyaylapaq wera wäkakunata 

mikukurkuyänaq. Sayta sueñuykashqanchöshi Faraón rikchakurkunaq. 

5Yapay punukaskir sueñushqanchöshi rikanaq juk yüralapita qanchis espïga 

trïgukuna winaykämuqta. Say espïgakunashi kuyaylapaq jatusaq kayänaq. 

6Ali espïgakuna winayämushqan qepantanashi yapay juk yüralapita qanchis 

espïgakuna winayämunaq. Say espïgakunashi inti jeqamunan kaqläpita 
shamuq wayra rupaptin pasha pashala kayänaq. 

7Say qarwashtash espïgakunashi qanchis kuyaylapaq jatusaq espïgakunata 

mikukurkuyänaq. Sayta sueñuykashqancho Faraón rikchakarkamur 
tantiyakuskinanpaqqa sueñuylan kanaq. 

8Say sueñushqan tutami fiyupa lakikur intëru Egiptucho lapan suerti 

qatiqkunata y yachaqkunata Faraón qayasimurqan. Qayasishqan runakuna 
chaykuyaptinnami wilaparqan imata sueñushqankunatapis. Sayno 
wilapaptinpis manami mayqanpis tantiyayarqansu sueñushqankuna imapaq 
kashqantapis. 

9Pipis tantiyasiyta mana kamäpakuptinmi vïnu ruraqkunapa mandaqnin 

nirqan: <<Tayta Faraón, juk runa ruwakamashqantami kanan yarparkü. 

10Fiyupa rabyashpaykimi noqata y tanta ruraqkunapa mandaqninta 

wichqasiyämarqayki capitanpa wayincho kaykaq carcilman. 

11Saychömi tanta ruraqkunapa mandaqninpis noqapis ima päsayämänanpaq 

kaqtapis say sakayla sueñuyarqä. 

12Say carcilchömi juk hebreo maqtapis wichqaraykan. Pay karqan 

wardiakunapa capitanninpa ashmayninmi. Paymi sueñuyashqäta wilapäyaptï 
tantiyasiyämarqan imapaq kashqantapis. 

13Say maqta niyämashqannölami noqata yapay arunäpaq kutisimashkanki y 

tanta ruraqkunapa mandaqnintana wanuskasir qeruman warkusishkanki>>. 

14Sayno niptinmi Joséta Faraón qayasimurqan. Carcilpita jorqarayämuptinmi 

aqsanta y shapranta chipyaq rutukuskir ali mödanata trukakuskir Faraón 
kaqman José aywarqan. 

15Chaykuptinnami Faraón nirqan: <<Manami pipis tantiyayta kamäpakunsu 

sueñushqä imapaq kashqantapis. Qampaqmi mayashkä suëñukuna imapaq 
kashqantapis tantiyashqaykita>>. 

16Sayno niptinmi José nirqan: <<Manami kikiläpitasu tantiyä runapa 

suëñunkuna imapaq kashqantapis, sinöqa Tayta Diosmi tantiyasiman. Pay 
yarpayta qomaptinraqmi tantiyasishayki sueñushqayki imapaq 
kashqantapis>>. 

17Saymi Joséta Faraón nirqan: <<Sueñuynïchömi Nilo mayu kuchuncho 

ichiraykashkä. 

18Saycho kaykaptïmi qanchis kuyaylapaq wera wäkakuna mayupita 

yarqarkamur ututukuna chawpincho qewata mikuykäyash. 

19Saypita qepantami pasaypa melanaypaq qanchis aqra wäkakuna 

yarqayämush. Say niraq wäkakunata manami imaypis kay Egiptucho 
rikashkäsu. 

20Say melanaypaq aqra wäkakunami puntata yarqamuq kuyaylapaq wera 

wäkakunata mikukurkuyash. 

21Wera wäkakunata mikurpis manami aqra wäkakuna werayäyashsu. Sayta 

sueñuykashqächömi rikcharkamurqä. 

22<<Saypita yapay punukaskishqächömi sueñushkä juk yüralapita qanchis 

espïga trïgukuna winaykämuqta. Say espïgakuna kayash kuyaylapaq 
rurupami. 

23Qepantanami winayämush pasaypa chushula espïgakuna. Sayno kash inti 

jeqamunan kaqläpita shamuq wayra rupash kaptinmi. 

24Say pasha pashala espïgakunami puntata ali winamuq trïgu espïgakunata 

mikukurkuyash. Sayno sueñushqäkunata lapan suerti qatiqkunata wilapaptï 
manami mayqanpis tantiyansu imapaq kashqantapis>>. 

25Faraón sayno wilaptinmi José nirqan: <<Taytay, sueñushqaykikuna 

ishkanpis say yarpaylami kaykan. Tayta Diosmi imata rurananpaq kaqtapis 
rikasishushkanki. 

26Qanchis wera wäkakuna y qanchis kuyaylapaq winamuq trïgu espïgakuna 

qanchis watakunami kaykäyan. Ishkanpis say yarpaylami kaykäyan. 

27Saynölami wera wäkakunapa qepanta yarqamuq melanaypaq aqra 

wäkakuna y wayrawan pasha pashala winamuq espïgakunapis qanchis 
watakuna kaykäyan. Saykunata sueñushkanki qanchis wata muchuy 
kananpaqmi. 

28Nishqänölami lapanpis päsanqa. Tayta Diosmi sueñuynikicho 

musyasishushkanki poquychöpis muchuychöpis kanansipaq kashqanta. 

29<<Qanchis watami kay Egiptucho shuntaytapis mana atipaypaq mikuy 

wayunqa. 

30Saypita qanchis watami pasaypa muchuy kanqa. Puntata ali cosëcha 

kashqanno yapay kananpaq kashqanta runakuna mananami criyiyanqanasu. 
Pasaypa muchuy kaptinmi runakuna fiyupa nakayanqa. 

31Saysika mikuyta shuntayashqankunapis chipyaqmi ushakanqa. 

32Tayta Dios sayno rurananpaq walkalanami pishiykan. Sayta rasunpaypa 

cumplinanpaqmi ishkay kuti sueñuynikicho revelashushkanki. 

33<<Tayta Faraón, sayno kananpaq kaykaptinqa tantiyakuq y yachaq runata 

churay kay nacioncho trïguta shuntasinanpaq. 

34Saynöpis gobernadorkunata churay kay nacioncho maysay markamanpis 

trïgu shuntaq aywayänanpaq. Paykuna shuntasiyämusun pisqa arröbapita 
juk arröbata pirwasiyänanpaq. Qanchis wata ali cosëcha kashqanyaq 
saynöla pirwasiyäsun. 

35Markakunacho sayno pirwasisun munaynikichöna kananpaq. Saymi 

muchuy wisan runakuna mikuyänanpaq kanqa. 

36Saynöpami trïgu kanqa qanchis wata muchuy kaptin kay Egiptucho 

runakuna mikanaypita mana wanuyänanpaq>>. 

Gobernador kananpaq Joséta churashqan 

37José yäsishqantami Faraónpis y mandäsiqninkunapis chaskikuyarqan. 

38Saymi Faraón nirqan: <<¿Maylachöqa tarishunsuraq kay maqtatano Tayta 

Dios yanapaptin ali yarpayyuqta?>> 

39Sayno nirmi Joséta nirqan: <<Tayta Diosmi tantiyasishushkanki 

sueñushqäkuna imapaq kashqantapis. Manami pipis kansu qampita mas 
tantiyakuq y yachaq runaqa. 

40Saymi kananpita qampa makikicho lapan palaciüpis kanqa. Kay nacioncho 

qam mandashqaykitami lapanpis cäsukuyanqa. Noqalami rey kashpä 
qampita mas munayyuq kashaq. 

41Qamtami kanan churaykä intëru Egipto nacionpa gobernadornin 

kanaykipaq>>. 

42Sayno nirmi Faraón sëlluyuq sortïjanta makinpita jorqurir Joséta jatiparqan. 

Nirkurmi yanapaqnin runakunata nirqan lïnupita rurash fïnu mödanata 
jatiparkur qoripita rurash walqata walqapäyänanpaq. 

43Nirkurnami Joséta wisäsirqan Faraónpa qepanta aywaq carrëtaman. 

Saynöpis yanapaqninkunata mandarqan puntanta aywar 
<<¡gobernadorninsita chaskikuyay!>> niyänanpaq. Saynöpami Egiptucho 
gobernador kananpaq Joséta churarqan. 

44Sayno churarmi Joséta Faraón nirqan: <<Egiptucho noqala mandaq 

kaptïpis qam mana niptikiqa manami pipis imatapis ruranqasu>>. 

45Nirkurnami Faraón Josépa jutinta trukasirqan Zafnat-panea jutin kananpaq. 

Saypitanami On markapa cüran Potiferapa surin Asenatwan täsirqan. 
Saynöpami Egiptucho gobernador kayman José charqan. 

46Kimsa chunka (30) watayuq kaykaptinmi Joséta Faraón kaqman 

apayarqan. Saypitanami intëru Egiptupa José markan markan purirqan 
runakuna kamarikuyänanpaq yäsishpan. 

47Qanchis watami intëru Egiptucho shuntaytapis mana atipäyashqanyaq trïgu 

wayurqan. 

48Saymi qanchis wata maysay markakunacho trïguta José shuntasirqan. 

Shuntasishqan trïgutami cada markacho pirwasirqan. 

49Lamar kuchuncho aqushatanöraqmi José saysika trïguta shuntasirqan. 

Saysika kaptinmi tupuytapis atiparqannasu. 

50Manaraq muchuy qalaykuptinmi Josépa ishkay surinkuna warmin 

Asenatcho yuriyarqan. 

51Qechpa surin yuriptinmi José nirqan: <<Ayllükunatapis ni lapan 

nakashqäkunatapis mana yarparänäpaqmi Tayta Dios yanapämash>>. 
Saymi jutisirqan Manasés jutin kananpaq. 

52Shulka kaq surin yuriptinmi José nirqan: <<Aläpa nakashqä nacioncho 

kaykaptïpis surïkuna kayänanpaqmi Tayta Dios ali yanapämash>>. Saymi 
jutisirqan Efraín jutin kananpaq. 



91 

 

 
© 2018  Wycliffe Bible Translators, Inc. 

  
 

 

53Qanchis watami shuntaytapis mana atipaypaq Egiptucho mikuy wayurqan. 

54Saypita José nishqannölami maysay nacionchöpis fiyupa muchuyna 

qalaykurqan. Egiptuchömi isanqa runakuna rantiyänanpaq José 
pirwasishqan saysika mikuy karqan. 

55Saymi Egiptucho runakuna mikuyta ushakäpakur aywayarqan Faraónman 

trïguta manakuq. Chäyaptinmi Faraón nirqan: <<Trïguta munarqa Joséman 
aywar pay niyäshushqaykita rurayay>>. 

56Intëru nacioncho muchuy kaptinmi runakunata rantikunanpaq trïgu 

pirwakunata José kichasirqan. Waranlanta waranlantami pasaypa muchuy 
karqan. 

57May nacionchöpis mikuy mana kaptinnami maysaypitapis Egiptuman 

aywayarqan Josépita trïguta rantiyänanpaq. 

 

Génesis 42 
Josépa wawqinkuna Egiptuman aywayashqan 

1Egiptucho trïgu rantipä kaykashqanta musyaykurmi surinkunata Jacob 

nirqan: <<¿Imatataq kaycho ruraykäyanki jukniki jukniki rikapänakur? 

2Egiptuman aywaqkunami wilayämash saycho trïgu rantipä kashqanta. 

Qamkunapis trïgu rantiq aywayay. Mana aywayaptikiqa ¿imata mikurtaq 
kawashun?>> 

3Sayno niptinmi Josépa chunka wawqinkuna Egiptuman trïgu rantiq 

aywayarqan. 

4Isanqa <<imapis surïta päsaykunmanchi>> nirmi Josépa wawqin Benjamín 

aywananta Jacob munarqansu. 

5Saynöpami Israelpa surinkuna trïgu rantiqkunawan walkinakur Egiptuman 

chäyarqan. Intëru Canaánchömi fiyupa muchuy karqan. 

6Egipto nacionpa gobernadornin karmi maysay nacionpita trïgu rantiq 

aywaqtapis José rantikuq. Saymi Josépa wawqinkuna trïgu rantiq chaykur 
urkunkunapis pasaman töpashqanyaq nawpanman qonqurpakuykuyarqan. 

7Wawqinkunata rikaskir juklami José reqiskirqan. Reqiykarpis mana reqiq 

tukurmi ayaq shiminpa tapur nirqan: <<¿Maypitataq qamkuna kaykäyanki?>> 
Sayno tapuptinmi niyarqan: <<Taytay, noqakuna Canaánpitami trïgu rantiq 
shayämushkä>>. 

8José reqiptinpis wawqinkunaqa manami reqiyarqansu. 

9Say hörami José yarparkurqan paykunapaq imano sueñushqantapis. Saymi 

nirqan: <<Qamkuna kaykäyanki musyapakuqmi. Saymi kay nacionman 
maypa yaykayämunaykipaqpis rikapakuq shayämushkanki>>. 

10Sayno niptinmi niyarqan: <<¡Manami, taytay! Noqakunaqa trïgu rantiqlami 

shayämushkä. 

11Noqakuna lapäkunapis juk taytalapitami kaykäyä. Manami imaypis runapa 

markanta rikapakur puriyäsu>>. 

12Sayno niyaptinmi José yapay nirqan: <<Qamkuna lulakuykäyankimi. 

Rasunpaypami kay nación imano kashqantapis rikapakuyänaykipaq 
shayämushkanki>>. 

13Saymi paykuna niyarqan: <<Noqakuna juk taytalapita chunka ishkay 

wawqimi kaykäyä. Lapäkunapis Canaánchömi taykäyä. Shulka kaq 
wawqiläkunami papänïwan quëdamush. Juk wawqïkunami isanqa 
elaqash>>. 

14Sayno niyaptinpis José nirqan: <<Nishqänöpis qamkuna rasunpaypami 

marka imano kashqantapis rikapakuq kaykäyanki. 

15Kananmi musyashaq qamkuna rasun kaqta parlaykäyashqaykita o 

lulakuykäyashqaykitapis. Faraónpa jutincho jurashpämi nï: <Manami 
mayqaykipis kaypita aywayankisu shulka wawqikita kayman manaraq 
chäsimurqa. 

16Wakinniki kaycho prësu quëdayashqaykiyaq mayqaykipis nunush 

wawqikita pushamuq kutiyay. Mana chäsimurqa rasunpaypami marka 
rikapakuq kaykäyanki>. Sayno kananpaq noqa nï Faraónpa jutincho 
jurashpämi>>. 

17Sayno nirmi carcilcho kimsa junaq paykunata José wichqaräsirqan. 

18Kimsa junaqchönami José nirqan: <<Tayta Diostami mansapakü. Saymi 

nishqäkunata rurayaptikiqa wanusiyäshaykisu. 

19Rasunpaypa mana rikapakuq karqa juk wawqilaykita prësu kachaykuyay. 

Wakinnikiqa aylluykikuna mikuyänanpaq trïguta apakurkur aywayay. 

20Nirkurna kutiyämunki shulka wawqikita pushakurkur. Saynöpami noqa 

musyashaq niyashqayki rasunpaypa kashqanta. Mana chäsimurqa 
wanuyankimi>>. José sayno niptinmi paykuna awniyarqan. 

21Nirkurnami kikinpura parlar niyarqan: <<Wawqinsita mana 

kuyapashqansipitami kayjinanpa nakaykansi. Kacharinansipaq sayjinanpa 
ruwakaykämashqapis manami kuyapaykurqansisu>>. 

22Sayno niyaptinmi Rubén nirqan: <<Say wamrata imatapis mana 

rurayänaykipaq chunkapis nirqämi. Sayno nikaptïpis qamkuna manami 
cäsukayämarqaykisu. Kananqa kikinsipa jusansipitami nakaykansi>>. 



93 

 

 
© 2018  Wycliffe Bible Translators, Inc. 

  
 

 

23Egipto runakunapa idiömancho José parlapaptin juk runaraqmi 

wawqinkunata tantiyasirqan. Saymi musyayarqansu paykuna 
parlayashqanta José tantiyaykashqanta. 

24Josénami fiyupa waqanashpan wawqinkunapita jukläman aywaykur 

waqarqan. Waqashqanpita kutiykurmi yapay parlaparqan. Nirkurnami 
Simeónta akraykur paykunapa nawpancho watasirqan. 

25Saypitanami ashmayninta nirqan costalninkunaman trïguta winapänanpaq. 

Saynöpis nirqan trïgupa chanin qellayta costalninkunaman jatiparkunanpaq 
y mirkapatapis qepipänanpaq. José nishqannölami lapantapis rurarqan. 

26Saymi ashnunkunaman trïguta chaqnakurkur aywakuyarqan. 

27Kutiykäyashqancho posädakurmi ashnunkunata trïguta qarapakunanpaq 

costalninta juknin kichapakurqan. Saychömi costalnin shimincho qellaynin 
winaraykaqta tarirqan. 

28Saymi wawqinkunata nirqan: <<¡Kaychi kaylaqa! ¿Imanataq kay? 

¡Pägashqä qellaytami costalnïman jatipaykamash!>> Sayno niptinmi lapan 
mansakäyashpan suksukyarraq jukninpis jukninpis niyarqan: 
<<¿Imaykamannataq Tayta Dios kacharpamashkansi?>> 

29Canaánman kutiykurmi Egiptucho ima päsashqankunatapis papäninta 

wilapar niyarqan: 

30<<Egipto nacionpa mandaqnin runa ayaq shiminpami parlapäyämash. Say 

nación imano kashqantapis rikapakuq aywayashqätami payqa yarpash. 

31Sayno niyämaptinmi noqakuna niyashkä ali runa kayashqäta y imaypis 

rikapakuq mana kayashqäta. 

32Saynöpis wilayashkä juk taytalapita chunka ishkay wawqi kayashqätami. 

Saynöpis wilayashkä juk wawqï elaqashqanta y nunush kaqna qamwan 
kaycho quëdashqanta. 

33<<Saymi niyämash: <Rasun kaqta parlaykäyashqaykita musyanäpaq juk 

wawqikita prësu kachaykuyay. Wakinniki isanqa aylluykikuna mikuyänanpaq 
trïguta apakurkur kutiyay. 

34Shulka wawqikita chäsiyämuptikiraqmi musyashaq rikapakuq mana 

kayashqaykita. Sayraqmi wawqikita prësu sararashqäpita kachapäshayki. 
Saynöpami kay nacionman kutiyämuptiki pipis imatapis niyäshunkisu> >>. 

35Sayno wilapaskir trïguta talipakuyashqanchömi costalninkunacho 

bolsawan qellayninkuna kaykaqta tariyarqan. Sayno tariykurmi kikinkunapis 
papäninpis pasakaqtaraq mansakäyarqan. 

36Saypitami Jacob nirqan: <<Qamkuna surïkunata ushaskiyankinami. 

Josépis ni Simeónpis kannasu. Kananqa ¿Benjamíntanaku pushayta 
munaykäyanki? Sayno kaptin vïdäpis vïdanataqku>>. 

37Sayno niptinmi Rubén nirqan: <<Benjamínta pusharqa kikïmi kutisimushaq, 

papä. Payta mana kutisimuptïqa ishkan surïkunata wanurasinki>>. 

38Saymi Jacob nirqan: <<Surïta pushayänaykipaq manami 

kachapäyäshaykisu. Wawqin José wanukush kaptin say mamapitaqa pay 
japalannami kaykan. Aywaykäyaptiki imapis päsaptin ¿imatataq qamkuna 
rurayanki? Sayno kaptinqa qamkunapa cuentaykipaqmi lakikuypita 
wanushaqpis>>. 

 

Génesis 43 
Egiptuman Benjamínta pushayashqan 

1Intëru Canaáncho fiyupami muchuy karqan. 

2Saymi Egiptupita apayämushqan trïgu ushakaptinna surinkunata Jacob 

nirqan: <<Walkalatapis trïgu rantiq yapay kutiyay>>. 

3Saymi Judá nirqan: <<Egiptucho trïguta rantikuq runami niyämash: <Shulka 

wawqikita mana pushamurqa ni yuripäyämaypissu>. 

4Wawqï Benjamín noqakunawan aywaptinqa trïgu rantiq aywayäshaqmi. 

5Mana kachapäyämaptikiqa walälami aywayäshaq, papä. Näqa nishqänöpis 

say mandaq runa niyämash: <Shulka wawqikita mana pushamurqa 
nawpämanpis ama yuripäyämaysu> >>. 

6Saymi Israel nirqan: <<Mas lakikuyman jitarpayämashpayki ¿imapaqtaq say 

runata wilapäyarqayki jukpis shulka wawqiki kashqanta?>> 

7Niptinmi paykuna niyarqan: <<Say runa mayqan ayllu kashqansitapis 

musyayta munarmi tapuyämarqan: <¿Papäniki kawaykanraqku? ¿Maspis 
wawqiki kanraqku?> Sayno tapuyämaptinmi rasun kaqta wilayashkä. 
¿Imanöpataq musyayäman karqan <wawqikita pushamuy> niyämänanpaq 
kashqanta?>> 

8Saymi papäninta Judá nirqan: <<Papä, malaqaywan mana wanunansipaq 

Benjamín noqakunawan aywasun. Noqami payta imapitapis rikashaq. 
Aywananpaq awniptikiqa juklami aywayäshaq. Saynöpami noqansipis ni 
wamransikunapis mikanaypita wanushunsu. 

9Wamraykita imapis päsaptinqa noqami cuentayuq kashaq. Payta mana 

kutisimuptïqa wanushqäyaqpis ama perdonamankisu. 

10Egiptupita chaykamular wilayashläpita wamraykita pushayänäpaq 

awniptikiqa maynami ishkay kutipis kutiyämüman karqan>>. 

11Sayno niptinmi papänin nirqan: <<Sayno kaptinqa ¿imatanataq 

rurashunpis, hïju? Egiptucho mandaqta qarayänaykipaq alinnin kaqkunata 
walka walkalatapis apayay: balsamuta, abëjapa mishkinta, perfümita, 
mïrrata, nueciskunata y almendraskunatapis. 

12Qellaytapis puntata kutisiyämushushqaykitawan yapay apayay. 

Kutisimushqayki qellaytaqa chaykular kikinpa makinman entregayanki. 
Capazchir pantaypapis costalnikikunaman winarkayämurqan. 

13Shulka wawqikita pushakurkur say mandaq runa kaqman jukla aywayay. 

14Dios El-Shaddai say mandaq runata tantiyaykasisun kuyapäyäshushpayki 

Simeóntawan Benjamínta kachapaykayämushunaykipaq. Lapan surïkunata 
oqranäpaq kaptinqa jina saynöchir kanqa>>. 

15Jacob sayno yäsiptinmi mandaq runata qarayänanpaq kaqkunata 

kamarikuyarqan. Nirkurmi qellaytapis aparkur y wawqin Benjamíntapis 
pushakurkur Egiptuman aywayarqan. Chaykurnami Josépa despächunman 
yaykuyarqan. 

16Benjamínta wawqinkunawan kaykaqta rikaykurmi wayincho mayor 

sirvientinta José nirqan: <<Kay runakunata wayïman pushay. Nirkur wäkata 
pishtarkur mikuyta yanukasimuy. Paykunawanmi kanan junaq mikushaq>>. 

17Sayno niptinmi sirvientin Josépa wayinman pusharqan. 

18Sayman pushaptinmi fiyupa mansakar kikinpura ninakuyarqan: <<Punta 

kaqcho qellayninsita kutisimashqansipitami niq tumpala pushaykämansi. 
Kananqa maqa maqarkurchir ashmaynin kanansipaq 
ashnuntinta sararämäshun>>. 

Josépa wayincho wawqinkuna mikuyashqan 

19Sayno niyashpanmi Josépa wayinman chaykur sirvientita ruwakur 

niyarqan: 

20<<Taytay, musyashqaykinöpis nawpatami trïgu rantiq shayämurqä. 

21Kaypita kutir posädakuyashqächo cargäkunata paskapakurmi 

costalnïkunapa shimincho pägayashqä qellayta tariyashkä. Trïgupita 
pägayashqä qellay complëtumi kaykänaq. Say qellayta 
entregaykuyänäpaqmi kutisiyämushkä. 

22Say jananmanmi qellayta apayämushkä trïguta yapay rantiyänäpaq. Isanqa 

manami musyayäsu punta kaq qellayta costalnïkunaman pï 
winapäyämashqantapis>>. 

23Sayno niyaptinmi sirvienti nirqan: <<Saypita ama lakikuyaysu ni 

mansakäyaysu. Taytayki yärakushqan y qamkuna yärakuyashqayki Diosmi 
say qellayta costalnikiman churash kanqa. Qamkuna pägayashqaykita 



96 

 

 
© 2018  Wycliffe Bible Translators, Inc. 

  
 

 

lapantami noqa chaskirqä>>. Nirkurnami Simeóntapis carcilpita jorqarkamur 
wawqinkuna kaykäyashqan kaqman say sirvienti pusharqan. 

24Josépa wayinman chaykasirnami chakinkunata maylakuyänanpaq yakuta 

apapämurqan. Nirkurnami ashnunkunatapis qewata qarapakurqan. 

25Saypitami Josépa wawqinkuna musyayarqan paykunawan José 

almorzananpaq kashqanta. Saymi apayashqanta entregayänanpaq 
kamarikushla shuyaraykäyarqan. 

26Wayinman José chaykuptinnami paypaq apayashqanta entregar 

nawpanman qonqurpakuyarqan urkunkunapis pasaman töpashqanyaq. 

27Saymi imano kaykäyashqantapis tapushpan José nirqan: <<Nawpata 

shamur wilayämarqayki papäniki awkinna kashqantami. ¿Imanötaq pay 
kaykan? ¿Kawaykanraqku?>> 

28Sayno tapuptinmi lapan qonqurpakuykur niyarqan: <<Awmi taytay, papänï 

alilami kawakuykan>>. 

29Paykunata rikapaykashqanchömi José rikärirqan wawqin Benjamínta. 

Benjamínwan José kayarqan say mamalapita y say taytalapitami. 
Wawqinkunata tapurmi nirqan: <<¿Payku kaykan <shulka wawqï kanmi> 
niyämashqayki?>> Sayno tapurkurmi Benjamínta José nirqan: <<¡Tayta Dios 
yanapaykuläshunki ari, hïju!>> 

30Wawqinta rikaykuptinmi Josépa shonqun pasaypa ishkikäkurqan. Saymi 

cuartunman yaykuykur waqarqan. 

31Waqarkurnami qaqlanta maylakurir yarqamurqan. Nirkurnami mikuyta 

qarakayämunanpaq ashmayninkunata nirqan. 

32Saymi juk mësaman shuyni Joséta qarayarqan. Juk mësamannami 

wawqinkunata qarayarqan. Juk mësamannami saycho mikuq Egipto 
runakunata qarayarqan. Paykunata sayno shuyni qarayarqan Egipto 
runakuna hebreo runakunawan juntu mikur penqakuyaptinmi. 

33Mikuyänanpaq wawqinkunata José jamasirqan mayorpita qalaykur 

shulkayaqmi. Sayno jamasiptinmi paykuna jukninpis jukninpis mansakash 
rikapänakur yarpachakuytapis atipäyarqansu. 

34Kikinpaq qarayashqan mikuytapis wawqinkunatami José yapaparqan. 

Wakin kaq wawqinkunata qarashqanpita mastami Benjamínta qararqan. Say 
junaqqa kushishqami lapan wawqinkunawan José mikurqan y upurqan. 

 

Génesis 44 
Josépa väsunta Benjamínpa costalnincho tarishqan 

1Nirkurnami mayor sirvientinta mandar José nirqan: <<Kay runakunapa 

costalninkunaman trïguta junta winaparkur pägayäshushqayki qellaynintapis 
costalninkunapa shiminman winapanki. 

2Shulka kaqpa costalninman qellaypita rurash väsüta y trïgupita pägashqan 

qellayta winapanki>>. José nishqannölami say sirvientin lapantapis rurarqan. 

3Pasa wararkuptinnami wawqinkunata José despacharqan. Saymi 

ashnunkunaman chaqnakurkur aywakuyarqan. 

4Manaraq karupäyaptinmi mayor sirvientinta José kachar nirqan: <<Ayway 

say trïgu rantiq runakunapa qepanta. Taripaykur ninki: <Patronnï 
qamkunawan ali kaykaptin ¿imanirtaq qellaypita rurash väsunta 
suwakayämushkanki? 

5Say väsu kaykan patronnï upunanpaq y imatapis adivinananpaqmi. Sayta 

suwakamur mana alitami rurayashkanki> >>. 

6Sayno niptin aywar taripaykurmi patronnin nishqannöla runakunata nirqan. 

7Niptinmi paykuna niyarqan: <<¿Imanirtaq noqakunata sayno 

tumpayämanki? Saytaqa manami ruraykuyämansu. 

8Costalnïkunapa shimincho tariyashqä qellaytapis Canaánpita pasami 

kutisiyämushkä. Kanan ¿imanöpataq patronnikipa wayinpitaraq saypis 
qellayninta ni qorintapis suwakayämüman? 

9Mayqäkunapa costalnïchöpis väsuta tariptikiqa wanusish kasun. Wakinnïpis 

patronnikipa ashmaynin kayäshaq>>. 

10Saymi mayor sirvienti nirqan: <<Niyashqaykino kasun. Isanqa mayqaykipis 

väsuta sararaq kaqlami ashmaynï kananpaq quëdanqa. Wakinnikiqa 
markaykipami kutikuyanki>>. 

11Sayno niptinmi jinan höra cargankunata paskapakur costalninkunapa 

shiminta kichapakuyarqan. 

12Saymi ashipar qalaykurqan mayor kaqpa costalninpita shulka kaqpa 

costalninyaq. Sayno ashipaykashqanchömi Benjamínpa costalnincho väsuta 
tarirqan. 

13Saymi fiyupa lakikuypita mödanankunatapis rachir ushayarqan. Nirkurmi 

saylapita jinan höra ashnunkunata chaqnakurkur José kaykashqan 
markaman kutiyarqan. 

14Wawqinkunawan Judá kutirmi José wayilanchöraq kaykaqta tariyarqan. 

Saymi pasaypa lakikuyashpan nawpanman lätakuykuyarqan. 

15Paykunatami José nirqan: <<¿Imanirtaq suwakuyashkanki? ¿Manaku 

musyayashkanki adivïnu kar imatapis musyashqäta?>> 

16Saymi Judá nirqan: <<Taytay, manami ima niytapis kamäpakuyäsu. 

Jusalikuyashqätami Tayta Dios rikayämash. Kananqa väsuykita 
sararaqnintin lapäkunachir qampa ashmayniki kayäshaq>>. 

17Sayno niptinmi José nirqan: <<Lapayki manami ashmaynï kayankimansu. 

Väsüta suwaq kaqlami ashmaynï kanqa. Wakinnikiqa papäniki kaqpa 
kutikuyay>>. 

Benjamínta mana quëdasinanpaq Judá ruwakushqan 

18Sayno niptinmi Josépa nawpanman witiykur Judá nirqan: <<Taytay, qam 

kaycho kaykanki kikin Faraónnömi. Ruwakuptï mana rabyakuylapa 
wiyaykalämay, tayta. 

19Nawpata shayämuptïmi tapuyämarqayki papänï kawashqanta y maspis 

wawqï kashqanta. 

20Sayno tapuyämaptikimi wilayarqä papänï kawashqanta y 

awkinyayninchöraq yuriq surin maqtalaraq kaykashqantapis. Saynöpis 
wilayashkä say mamalapita kaq jukaq wawqï elaqashqanta y nunush kaq 
wawqilanna kawaptin papänï seqaypa kuyashqantami. 

21Saymi niyämarqayki reqinaykipaq shulka wawqïta pushayämunäpaq. 

22Saymi niyarqä say surinta apayämuptïqa papänï lakikuywan wanurpis 

wanuykunanpaq kashqanta. 

23Sayno wilayaptïpis niyämarqayki payta mana pushayämuptïqa mana 

chaskiyämänaykipaq kashqantami. 

24<<Saymi papänï kaqman kutiykur lapan niyämashqaykita wilayarqä. 

25Saypitanami papänï yapay niyämarqan trïgu rantiq kutiyämunäpaq. 

26Saymi niyarqä: <Manami kutiyämansu shulka wawqïta mana pusharqa. 

Say mandaq runa manami payniynaqtaqa chaskiyämanqasu>. 

27Sayno niyaptïmi papänï niyämarqan: <Qamkuna musyayankimi say 

mamalapita ishkay surï kayashqanta. 

28Jukaq surïtapis yarqushqanpita pasa manami rikänasu. Rasunpaypami ima 

fiyu uywakunapis mikush kanqa. 

29Shulka surïta pushaptiki imapis päsaptin qamkunami jusayuq kayanki 

lakikuypita wanuptï> >>. 

30Sayno nirkurmi Judá nirqan: <<Papänï kay surinta seqaypami kuyan. Payta 

mana kutisiyaptïqa 

31lakikuylapitami wanunqa. Sayno wanunanpaq noqakunami jusayuq 

kayäshaq. 

32Noqami papänïta promitishkä imaykanöpapis surinta kutisinäpaq. Saynöpis 

nirqä payta mana kutisirqa wanushqäyaqpis jusayuq kanäpaq kashqantami. 

33Taytay, saymi ruwakü shulka wawqïpa trukan ashmayniki noqa 

quëdakushaq. Payqa wawqïkunawan papänï kaqman kutikusun. 

34Shulka wawqï mana kutiptinqa ¿imanöparaqchi papänï kaqman 

kutïmanpis? Manami munäsu papänï kuyapaypaq waqananta>>. 

 

Génesis 45 
Wawqin kashqanta José wilashqan 

1Judá sayno wilaptinmi José awantakurqannasu wawqin kashqanta wilayta. 

Saymi ashmaynin runakunata nirqan: <<Lapayki kaypita yarquyay>>. 

Ashmayninkuna yarquskiyaptinnami wawqinkunalawanna José quëdarqan. 

2José qaparayparaq waqashqantami Egipto runakunapis wiyayarqan. 

Saynölami Faraónpa palaciunchöpis musyayarqan. 

3Saypitanami José nirqan: <<Wawqiki Josémi kaykä. ¿Rasunpaku papänï 

kawaykanraq?>> Josépa nawpancho kaykäyashqanta musyaykurmi 
wawqinkuna pasaypa mansakaylawan ima niytapis kamäpakuyarqansu. 

4Saypitanami José nirqan: <<Mana mansariypa nawpäman witiyämuy>>. 

Nawpanman witiykuyaptinnami nirqan: <<Egiptuman rantikayämashqayki 
wawqiki Josémi kaykä. 

5Rantikayämashqaykipita amana lakikuyaysu. Saynöpis jitapänakur nanaq 

nawikikunapa ama rikapänakuyaysu. Tayta Diosmi puntata kayman 
kachamash runakuna muchuywan mana wanuyänanpaq. 

6Ishkay watanami maysaychöpis fiyupa muchuy kaykan. Saynöpis pisqa 

wata masraqmi muchuy kanqa. Runakuna muruyaptinpis manami mikuy 
wayunqasu. 

7Sayno kananpaq kaptinmi Tayta Dios puntata kachamash muchuywan 

mana ushakäyänaykipaq. Saynöpami qamkunapita miraqkunapis 
kayanqaraq. ¿Piraq ichiklatapis yarpanman karqan Tayta Dios sayno 
kamakaykäsishqanta? 

8Tayta Dios munaptinmi qamkuna mana tantiyarpis rantikayämarqayki. 

Saymi kay nacioncho noqata churamash Faraónta mandäsinäpaq, wayinta 
rikanäpaq y lapan Egipto runakunapa gobernadornin kanäpaqpis. 

9<<Kanan papäninsi kaqman jukla kutiykur wilayay: <Suriki Josétami Tayta 

Dios churash Egipto runakunapa taytanno kananpaq. Juklashi aywashun 
tinkunaykipaq. 

10Wanushqaykiyaqpis José rikashunaykipaqshi imaykansitapis apakurkur 

lapan wilkaykikunawan y uywaykikunawan Gosén partiman aywakushun. 

11Say nacionchöshi imapis mana pishïmänansipaq mikuyta 

kamaripämäshun. Pisqa wataraqshi muchuy saynöla kanqa>. 

12<<Sayno nikashqäta wawqï Benjamínpis y lapaykipis wiyaykäyämankimi. 

13Kay Egiptucho lapanpis respitayämashqanta papäninsita wilayanki. 

Saynöpis wilayanki kaycho lapan rikayashqaykikunata. Kanan jukla aywar 
papäninsita pushayämuy>>. 

14Nirkurmi Joséwan Benjamín makalanakurkur waqayarqan. 

15Saynölami wakin kaq wawqinkunatapis musashpan makalarkur José 

waqarqan. Saypitaqa mana mansapaypanami wawqinkuna Joséta 
parlapäyarqan. 

Egiptucho tänanpaq Jacobta Faraón qayasishqan 

16Josépa wawqinkuna chäyämushqanta musyaykurmi Faraónqa lapan 

mandäsiqninkunawan kushikuyarqan. 

17Saymi Joséta Faraón nirqan: <<Wawqikikunata niy abyunkunaman 

chaqnakurkur Canaánman kutiyänanpaq. 

18Nirkur papänikita lapan castankunatawan kayman pushayämusun. 

Chäyämuptinnami alinnin partita rikasishaq saycho täyänanpaq. Saynöpis 
kay nacioncho wayuq alinnin mikuytami mikuyanqa. 

19Saynöpis niy kaypita carrëtakunata apar warmikunata, wamrakunata y 

papänikitapis apayämunanpaq. 

20Apamuyta mana kamäpakuyashqanpaqqa ama lakikuyäsunsu. Egiptucho 

mas ali kaqkunatami chaskiyanqa>>. 

21Israelpa surinkuna José nishqannölami lapantapis rurayarqan. Josépis 

Faraón nishqannölami carrëtakunata apasirqan. Nänicho mikuyänanpaqpis 
mirkapatami rurasirqan. 

22Saynöpis mushuq mödanakunatami trukakuyänanpaq aypurqan. 

Benjamíntami isanqa kimsa pachak (300) siclo qellayta y pisqa trukaq 
mödanata aptaparqan. 

23Papäninpaqnami chunka orqu ashnukunaman chaqnarkur Egiptucho 

imaykapis mas alinnin kaqkunata apasirqan. Saynöpis chunka china 
ashnukunaman chaqnarkur trïguta, tantata y wakin mikuykunatapis 
apasirqan Egiptuman aywayashpan nänicho mikuyänanpaq. 

24Wawqinkunata despacharmi José nirqan: <<Cuidätaq nänicho 

rimanakuykäyankiman>>. Sayno yäsirkuptinmi aywakuyarqan. 

25Egiptupita kutirnami papänin Jacob tashqan Canaánman chäyarqan. 

26José kawaykashqanta y Egiptucho mandaq kaykashqanta wilayaptinmi 

Jacob ima niytapis kamäpakurqansu ni criyirqansu. 

27José lapan nishqanta wilayaptin y payta apayänanpaq carrëtakunata 

apasishqanta rikaykurmi isanqa seqaypa kushikurqan. 

28Saymi nirqan: <<¡Musyayküku manaku surï José kawaykashqanta! 

¡Manaraq wanukur jukla aywaykushaq surïwan tinkuykunäpaq!>> 

 

Génesis 46 
Egiptuman Jacob aywashqan 

1Lapan imaykantapis apakurkurmi Egiptupa Israel aywakurqan. 

Beersebaman chaykurmi papänin Isaac yärakushqan Tayta Diosta 
adorashpan sacrificiuta altarcho rupasirqan. 

2Say sakaymi Israelta Tayta Dios revelar nirqan: <<¡Jacob, Jacob!>> Saymi 

Jacob nirqan: <<¿Imalataq, Taytay?>> 

3Saymi Tayta Dios nirqan: <<Noqa papäniki yärakushqan Diosmi kaykä. Ama 

mansariysu Egiptuman aywayta. Saychömi qampita miraqkunata noqa 
rikashaq askaman mirar juk nación rikakuyashqanyaq. 

4Egiptuman aywaptikipis yanapäshaykimi. Wanuptikipis nawpaykichömi 

suriki José kaykanqa. Saypitapis qampita miraqkunata Egiptupita kikïmi 
jorqamushaq>>. 

5Sayno niptin Beersebapita Egiptuman aywakurmi Faraón apasishqan 

carrëtakunaman surinkuna wisäsiyarqan papänin Jacobta, pishi 
wamrankunata y warminkunatapis. 

6Canaáncho tarishqan kaqtaqa wäkankunatapis uyshankunatapis qatikurkur 

y lapan imaykankunatapis apakurkurmi Egiptupa aywakuyarqan. 

7Saynöpami lapan surinkunawan y wilkankunawan Egiptuman Jacob 

chäyarqan. 

8Egiptupa aywaq Israel runakuna kayarqan: Jacobpa qechpa surin Rubén; 

9Rubénpa surinkuna Hanoc, Falú, Hezrón y Carmi; 

10Simeónpa surinkuna Jemuel, Jamín, Ohad, Jaquín, Zohar y Saúl (Saúl 

karqan cananea warmipa wawanmi); 

11Levípa surinkuna Gersón, Coat y Merari; 

12Judápa surinkuna Er, Onán, Sela, Fares y Zara (Erwan Onánqa 

Canaánlachönami wanuyarqan); Farespa surinkuna Hezrónwan Hamul; 

13Isacarpa surinkuna Tola, Fúa, Job y Simrón; 

14Zabulónpa surinkuna Sered, Elón y Jahleel. 

15Paykunami kayarqan Jacobpa warmin Leapa wawankuna y wilkankuna. 

Leapa olqu wawankunaqa lapanpis Padan-aramchömi yuriyarqan. 
Saynölami wawan Dinapis saycho yurirqan. Leapa wawankunawan 
wilkankuna kayarqan kimsa chunka kimsami (33) warmipis olqupis. 

16Saynöpis Egiptuman aywayarqan Gadpa surinkuna Zifión, Hagui, Ezbón, 

Suni, Eri, Arodi y Areli; 

17Aserpa surinkuna Imna, Isúa, Isúi y Bería (paykunapa paninmi karqan 

Sera); Beríapa surinkuna Heberwan Malquiel. 

18Paykunami kayarqan Zilpapa wawankuna y wilkankuna. Zilpa karqan 

Leapa ashmayninpaq taytan Labán qoykushqanmi. Zilpapa wawankuna y 
wilkankuna kayarqan chunka soqtami warmipis olqupis. 

19Saynöpis Egiptuman aywayarqan Jacobpa warmin Raquelpa wawan José 

y Benjamín. 

20Josépami warmin Asenatcho surinkuna kayarqan Manaséswan 

Efraín. Paykuna yuriyarqan Egiptuchömi. Asenat karqan On markacho taq 
cüra Potiferapa surinmi. 

21Benjamínpa surinkunami kayarqan Bela, Bequer, Asbel, Gera, Naamán, 

Ehi, Ros, Mupim, Hupim y Ard. 

22Paykunami kayarqan Jacobpa warmin Raquelpa wawankuna y wilkankuna. 

Paykuna chunka chuskumi kayarqan. 

23Saynöpis Egiptuman aywayarqan Danpa surin Husim; 

24Neftalípa surinkuna Jahzeel, Guni, Jezer y Silem. 

25Paykunami kayarqan Bilhapa wamrankuna y wilkankuna. Bilha karqan 

Raquelpa ashmayninpaq taytan Labán qoykushqanmi. Say warmipa 
wawankuna y wilkankuna kayarqan qanchismi. 

26Egiptuman Jacob chäyarqan surinkunawan wilkankunawan soqta chunka 

soqtami (66). Paykunawanmi surinkunapa warminkunapis aywayarqan. 

27Josépa surin Egiptucho ishkaymi yuriyarqan. Paykunatawan yupaptin 

Egiptucho Israel runakuna kayarqan qanchis chunkanami (70). 

Gosénman Jacob chashqan 

28Gosénman chaykarmi surin Judáta Jacob kacharqan Joséta wilananpaq 

<<papäninsiwan tinkuqshi aywanki>> nir. Saypitanami Gosénman Jacob 
charqan. 

29Josénami cawalluwan qarachana carrëtanta alistarkasir papäninwan tinkuq 

aywarqan. Papäninwan tinkuykurmi makalanakurkur waqapänakuyarqan. 

30Saymi Joséta Israel nirqan: <<Kanan isanqa kawaykaqwan 

tinkushqächönaqa wanukushaqnapis>>. 

31Saypita wawqinkunata y wakin ayllunkunatami José nirqan: <<Aywä 

Faraón kaqman chäyämushqaykita wilanäpaq. Paytami nishaq: 
<Canaánpitami papänïwan wawqïkuna y wakin ayllükunapis chäyämush. 
Paykuna shakayämush noqapa cercalächo täyänanpaqmi. 

32Saymi uyshankunatawan cabrankunata y wäkankunata qatish chäyämush. 

Saynölami lapan imankunatapis apakayämush. Paykuna uywa 
ashmakuylatami yachayan>. 

33Faraónta sayno wilaptïmi qamkunata qayaykur imacho aruyashqaykitapis 

tapuyäshuptiki 

34niyanki: <Noqakuna unay ayllükunanöpis wamra kayashqäpita pasa uywa 

ashmaylatami yachayä>. Sayno wilayaptikimi uysha misiq runakunata Egipto 
runakuna melanäyaptin Gosén particho shuyni täyänaykipaq niyäshunki>>. 

 

Génesis 47 

1Saypitami Faraón kaqman chaykur José nirqan: <<Canaánpitami papänï 

lapan wawqïkunawan shakayämush uyshankunata, cabrankunata y 
wäkankunata qatikurkur. Nirkurmi lapan imaykankunawanpis Goséncho 
posädaraykäyan>>. 

2Saypitami Faraónwan reqinakasinanpaq pisqa wawqinkunata akraykur José 

pusharqan. 

3Saymi Josépa wawqinkunata Faraón tapur nirqan: <<¿Ima aruytataq 

yachayanki?>> Saymi niyarqan: <<Unay ayllükunanöpis uyshakunata y 
cabrakunata ashmakuylatami yachayä, taytay. 

4Canaáncho pasaypa muchuy kaptin y uywäkunapaq qewapis manana 

kaptinmi kay nacionman shakayämushkä. Saymi Goséncho täkuyänäpaq 
ruwakuyä>>. 

5Sayno niyaptinmi Joséta Faraón nirqan: <<Papänikiwan wawqikikuna alimi 

shakayämush. 

6Kay Egipto nación munaynikicho kaykaptinqa papäniki y wawqikikuna 

täyänanpaq Gosén particho mas alinnin chakrata rikasiy. Paykunacho 
mayqantapis mas ali misiq kaqta churanki noqapa uywätapis 
misipämänanpaq>>. 

7Saynölami papänin Jacobtapis José pusharqan Faraónwan 

reqinakuyänanpaq. Faraónpa nawpanman chaykurmi Jacob winchikushpan 
nirqan: <<Tayta Dios yanapaykuläshunki>>. 

8Saymi Faraón tapurqan: <<¿Ayka watayuqnataq kaykanki?>> 

9Tapuptinmi nirqan: <<Wakpa kaypa puriykar pachak kimsa chunka (130) 

watatanami cumplirkü, taytay. Pasaypa nakar puriptï noqapaqqa vïdapis 
vïdanataqku. Imano karpis unay ayllükuna kawayashqan watamanqa 
manami chäraqsu>>. 

10Nirkurnami Faraónta Tayta Dios yanapaykunanpaq manakuskir Jacob 

aywakurqan. 

11Saypita Faraón nishqannölami papäninta y wawqinkunata José rikasirqan 

Egiptucho mas alinnin kaq partita saycho täyänanpaq. Saynöpami 
papäninpis wawqinkunapis chakrayuq kayarqan Ramesés particho. 

12Saycho täyaptinmi mikuyta José kamariparqan papäninta, wawqinkunata y 

lapan castankunata. 

Trïguta José rantikushqan 

13Maysaychöpis mikuy manana kaptinmi pasaypa muchuy karqan 

Egiptuchöpis Canaánchöpis. Saymi runakuna wanunayparaq mikanäyarqan. 

14Sayjinanpa muchuy kaptinmi Egipto runakunata y cananeo runakunata 

trïguta José rantikurqan. Trïgupa chanin qellaytami Faraónpa palaciunman 
lapanta churarqan. 

15Saynöpami Egipto runakunapapis y cananeo runakunapapis qellayninkuna 

chipyaq ushakarqan. Saymi Egipto runakuna Joséman aywaykur niyarqan: 
<<Taytay, mikuyta rantiyänäpaq qellaynïkuna mananami kannasu. Mikuyta 
kamaripaykayälämay mikanaypita mana wanuyänäpaq>>. 

16Saymi José nirqan: <<Qellaynikikuna manana kaptinqa uywaykikunata 

apayämuy trïguwan trukanansipaq>>. 

17Saymi Egipto runakuna cawallunkunata, uyshankunata, cabrankunata, 

wäkankunata y ashnunkunatapis José kaqman apayarqan trïguwan 
trukayänanpaq. Uywankunawan trukaypami juk wata mikuyänanpaq trïguta 
tariyarqan. 

18Wata päsarkuptinnami Joséman yapay aywaykur niyarqan: <<Taytay, 

musyashqaykinöpis lapan qellaynïkunatanami trïguta rantiykälar 
ushayashkä. Lapan uywäkunapis qampana kaptinmi imäkunapis kannasu 
trïguwan trukanansipaq. Saynöpami chakräkunalawanna quëdayashkä. 

19Taytay, trïguta qoyämänaykipaq chakräkunatapis kikïkunatapis 

rantiyämay. Rantiyämaptikiqa Faraónpa ashmaylanpis kayäshaqmi. Muruta 
isanqa kamaripaykayälämay chakrakunata murupakuyänäpaq. Mikanaypita 

wanuyänäta ama ari munaykulaysu, taytay. Ushakäyaptïqa chakrakunapis 
lakipaypaqchir purunyanqa>>. 

20Egipto runakuna malaqar sayno niyaptinmi chakrankunata trïguwan 

trukaypa José rantirqan. Saynöpami intëru Egiptucho lapan chakrakunapis 
Faraónlapana rikakurqan. 

21Saynölami runakunapis paypa ashmaylanna rikakuyarqan. 

22Cürakunapa chakrankunatami isanqa José rantirqansu, paykuna 

mikuyänanpaq trïguta Faraón kamaripaptin. Saymi cürakunaqa 
chakrankunata rantikuyarqansu. 

23Saypitanami lapan runakunata José nirqan: <<Kananqa Faraónpana 

kayänaykipaqmi chakrantinta rantishkä. Trïgu muruta apayay 
chakrakunaman muruyänaykipaq. 

24Muruyashqayki trïgu poquptin cada pisqa arröbapita juk arröbatami 

Faraónpaq rakiyanki. Saypita pusuq kaqnami kanqa yapay muruyänaykipaq, 
surikikunawan y wayikicho wakin taqkunawanpis mikuyänaykipaq>>. 

25Saymi runakuna niyarqan: <<Taytay, ali runa karmi mikanaywan 

ushakäyänäpita salvayämashkanki. Kananpitaqa Faraónpa ashmayninnami 
kayäläshaq>>. 

26Saypita pasami kananyaqpis José nishqannöla cada pisqa arröba trïgupita 

juk arröbata Faraónpaq apayan. Cürakunami isanqa imatapis apayansu 
chakrankunata Faraónta mana rantikush kar. 

Joséta Jacob manakushqan 

27Jacobpis y paypita miraqkunapis Egiptucho Gosén partitami posisionpa 

chaskiyarqan. Saychömi askaman mirayarqan. 

28Egiptucho Jacob tarqan chunka qanchis watami. Pay kawarqan pachak 

chusku chunka qanchis (147) watayuq kashqanyaqmi. 

29Wanunanpaqna kaykashqanta yarparmi surin Joséta qayaykasir Israel 

nirqan: <<Ruwakuykuläshayki, hïju. Lilïta yataykur promitimay wanuptï kay 
Egiptucho mana pampamänaykipaq. 

30Wanukur unay ayllükuna kaqmanmi aywakushaq. Ayätana Egiptupita apar 

ayllükuna pamparäyashqanman pampaykulanki>>. Saymi José nirqan: 
<<Nimashqaykinöchir rurashaq, papä>>. 

31Sayno nikaptinpis papänin nirqan: <<Apamänaykipaq Tayta Diospa 

jutincho jurar promitimay, hïju>>. Sayno niptinmi Tayta Diospa jutincho jurar 
José awnirqan. Awniykuptinnami cämanman Israel wequkuykurqan. 

 

Génesis 48 
Josépa surinkunata Jacob bendicionninta qoshqan 

1Saypita manapis aykälatami Joséta wilayarqan papänin qeshyaykashqanta. 

Saymi rikaq aywarqan surinkuna Manasésta y Efraínta pushakurkur. 

2José chashqanta wilayaptinmi jitaraykashqanpita imaykanöpapis Israel 

jamarkurqan. 

3Nirkurmi Joséta wilapar nirqan: <<Dios El-

Shaddaimi yuripämarqan Canaáncho kaykaq Luz markacho. Saychömi 
bendicionninta qomashpan 

4nimarqan: <Qammanmi bendicionnïta churamushaq surikikuna aska 

kayänanpaq. Saynölami aska nacionkuna kayänanpaq surikikunamanpis, 
wilkaykikunamanpis y paykunapita miraqkunamanpis bendicionnïta 
churashaq. Paykunatami Canaánta qoykushaq imayyaqpis saycho 
täyänanpaq> >>. 

5Sayno wilaparkurmi Jacob nirqan: <<Kay Egiptuman manaraq chämuptï 

yuriq surikikunata noqami legitimakushaq. Saymi Rubénwan Simeón 
surïkuna kayashqanno Efraínwan Manaséspis surïnöna kayanqa. 

6Paykunapa qepanman yuriqkunami isanqa qampa surikikuna kayanqa. 

Saymi Canaánman kutiyaptiki Efraín y Manasés posisionta chaskiyashqan 
kaqcho paykunapis posisionta chaskiyanqa. 

7Surikikunata sayno legitimakuykä mamayki Raquelta Canaáncho 

wanupakush karmi. Payta wanupakurqä Padan-arampita kutimur Efrata 
markaman sayraq chaykarmi. Saymi payta pamparqä Efrataman aywana 
näni kuchulanman>>. (Efrataqa Belénmi kaykan.) 

8Sayno nikashqanchömi Josépa surinkunata rikaykur Israel tapurqan: 

<<¿Pitaq paykuna kaykäyan?>> 

9Saymi José nirqan: <<Kay Egiptucho taykaptï Tayta Dios qomashqan 

surïkunami kaykäyan, papä>>. Niptinmi papänin nirqan: <<Nawpäman 
witisimuy bendicionnïta qonäpaq>>. 

10Pasaypa awkinna karmi Israel shumaq rikarqansu. Saymi papäninpa 

nawpanman surinkunata José witisipaykuptin makalakurkur musarqan. 

11Nirkurnami Joséta nirqan: <<Ushakäkush kashqaykita yarpar mananami 

qamwan tinkunäpaq kashqanta yarparqänasu, hïju. Sayno yarpaptïpis Tayta 
Dios munash surikikunatapis rikanätaraqmi>>. 

12Surinkunata papäninpa qonqurninpita witiskasirmi puntanman José 

qonqurpakurqan urkunpis pasaman töpashqanyaq. 

13Sharkurkurnami surin Efraínta churarqan papänin Israelpa isuq kaq 

nawpanman y Manaséstanami churarqan aluq kaq nawpanman. 

14Sayno witisipaptinmi bendicionninta qonanpaq paykunapa umanman 

makinta cruzaypa Israel churarqan. Saymi aluq kaq makinta churarqan 
Efraínpa umanman, shulka kaykaptinpis. Isuq kaq makintanami Manaséspa 
umanman churarqan, qechpa kaykaptinpis. 

15Nirkurnami Joséta y ishkan wilkankunata bendicionninta qoshpan nirqan: 

<<Awilü Abrahamwan papänï Isaac yärakuyashqan Tayta Dios, qammi 
yurishqäpita pasa ali misikuqno rikamashkanki. 

16Imayka mana alipitapis sapämaq Angilmi kaykanki. Kanan kay 

maqtakunata bendicionnikita qoykulay. Paykuna ali kawaykuyäläsun noqata, 
awilü Abrahamta y papänï Isaacta runakuna imaypis yarpäyämänanpaq. 
Efraínpa y Manaséspa surinkunapis aska kaykuyäläsun. Paykunapita 
miraqkunapis kay pasacho saysika kaykuyäläsun>>. 

17Efraínpa umanman aluq kaq makinta papänin churashqanqa Josépaq 

manami alisu karqan. Saymi papäninpa aluq kaq makinta sarirkur 
Manaséspa umanman José churarqan. 

18Nirkurmi nirqan: <<Ama saynöqa, papä. Kay kaqmi qechpa surïqa kaykan. 

Paypa umanman aluq kaq makikitaqa churaykulay>>. 

19Sayno niptinmi papänin nirqan: <<Noqapis musyaykämi qechpa kaq 

mayqan kashqanta. Qechpa kaqpis askaman mirar jatun nacionmi rikakunqa. 
Sayno kaykaptinpis shulkanmi mas munayyuq kanqa. Paypita 
miraqkunapitami saysika nacionkuna rikakuyanqa>>. 

20Sayno nirkurmi bendicionninta qoshpan ishkan wilkankunata nirqan: 

<<Israel runakuna pitapis bendicionta qoyashpan kaynömi niyanqa: 
<Efraíntawan Manasésta yanapashqannöla Tayta Dios qamkunatapis 
yanapaykuyäshunki> >>. Saynömi Israel Efraínta churarqan qechpano 
kananpaq y Manaséstanami shulkano kananpaq. 

21Nirkurnami Joséta nirqan: <<Rikamashqaykinöpis wanukunäpaqnami 

kaykä, hïju. Noqa wanukuptïpis Tayta Dios qamkunawanmi imaypis 
kaykanqa. Saynöpis paymi kutisishunki awiluyki Isaacwan papänin Abraham 
unay tashqan kaqman. 

22Qamtaqa wawqikikunapita mastami herenciäta qoykä. Saymi Siquem 

chakrakunatapis qamta qoykü. Say chakrakunataqa amorreo runakunata 
espädäwan y flëchäwan vincirmi qechushkä>>. 

 

Génesis 49 
Surinkuna y paykunapita miraqkuna imano kayänanpaq kashqantapis Jacob 

nishqan 

1Saypitanami lapan surinkunata qayaykur Jacob nirqan: <<Nawpäman 

lapayki witiyämuy. Waray warantin imano kayänaykipaq kashqantami kanan 
niyäshayki. 

2<<Lapayki witimur nishqäta wiyayämay. 

3Rubén, qammi kanki qechpa surï. Maqtalaraq kaykarmi qamta surïkurqä. 

Lapan wawqikikunapis respitayäshushkankimi. Paykunapita mas 
munayyuqmi kashkanki. 

4Aläpa cargash mayuta pipis sapayta mana kamäpakushqannömi qamtapis 

jusalikuyta munaptiki pipis sapayta puëdishunkisu. Concubïna warmïwan 
punushpaykimi seqaypa penqayman churamashkanki. Saymi qechpa kay 
derëchuykita perdishkanki. 

5<<Simeónwan Levíqa oqa pakirishqami kaykäyan. Paykuna 

cuchillunkunawanmi runakunata ushakäsiyash. 

6Seqaypa rabyarmi runakunata wanusiyash. 

Asikuyänan kashlami törukunapa ankunkunatapis kachariykasiyaq. Saymi 
paykuna shuntakäyashqancho shuntakaytapis munäsu. 

7Paykuna rabyayashqanqa pasaypa mana alimi kash. Paykunapita 

miraqkunatami destinaykä Israel nacioncho shilakash täyänanpaq. 

8<<Judá, qampita miraqkunatami isanqa lapan Israel mayinkuna kuyayanqa. 

Chikiqninkunataqa munayninmanmi churayanqa. Lapan Israel mayinkunapis 
respitarmi puntanman qonqurpakuyanqa. 

9Sarishqan uywata mikukurkuq malta leonnömi kaykanki, hïju. Uywata 

sarinanpaq pasaman qonqurpakuykur cäzaraykaq leonnömi kaykanki. 
Mansaypaq kaptiki ¿piraq ichiklatapis wajupaykushunkiman? 

10Judá ayllulapitami reykuna imaypis kayanqa. Manami pipis munayyuq rey 

kayninta qechunqasu. Sayno kanqa lapanpaq munayyuq kaq rey 
chämushqanyaqmi. Say reytami maysay nación runakunapis cäsukuyanqa. 

11Say wisanmi üvapis tampiyparaq wayunqa. Saymi üva jachalamanna 

ashnunkunatapis watayanqa. Vïnupis mödananta taqshananpaq saysika 
yakunöraqmi kanqa. 

12Saysika üva kaptinmi runakunapa nawinkunapis vïnupita mas yanaraq 

kanqa. Saysika lichi kaptinmi kirunkunapis lichipita mas yuraqraq kanqa. 

13<<Zabulónpita miraqkunaqa lamar kuchunkunachömi täyanqa. 

Büquikuna chäkuyänan y yarqukuyänanchömi markankunapis kanqa. 
Lindërunkunapis Sidónwan tinkuqyaqmi kanqa. 

14<<Isacarpita miraqkunaqa corralcho kaykaq kalpayuq ashnunömi kayanqa. 

15Tashqan markankuna maypis täkuy munaymi kanqa. Saymi qepita 

apayänanpaqpis waqtankunata kamapäyanqa. 

Ashmay karpis kushishlami kawayanqa. 

16<<Danpita miraqkunaqa wakin Israel trïbukunanömi trïbun kaq runakunata 

mandayanqa. 

17Saynöpis näni nawpancho maya maya pakaraykaq culebranömi kayanqa. 

Paykunaqa cawallupa chakinta picar loqaraqta jitasiqnömi kayanqa. 

18 TAYTA DIOS, salvaykamänaykipaq ¡qamlamanmi yärakamü! 

19<<Gadpita miraqkunatami saysika soldädukuna wajupäyanqa. Jina 

kaqtami kikinkunata qatikachäyanqa. 

20<<Aserpita miraqkuna täyashqancho askami mikuypis kanqa. Saymi rey 

mikushqanno imaypis ali alilata mikuyanqa. 

21<<Neftalípita miraqkunaqa luychunöpis munashqanpa purikuqmi kayanqa. 

Kuyaylapaq malwankunata qeshpisiq luychunömi kayanqa. 

22<<Josépita miraqkunaqa yaku kuchuncho winamuq jachanömi kayanqa. 

Paykunaqa tampiyparaq wayuq jachanömi kayanqa. Loqluyparaq winar tapia 
jananpapis päsaq jachanömi kayanqa. 

23Paykunatami pasaypa chikir flëchankunawan atacayanqa. Saynölami 

imaypis rabyanäsiyanqa. 

24Sayno kaptinpis Josépita miraqkunapa rikrankuna selläma kalpayuqmi 

kayanqa. Flëchananpaq flëchakunantapis chachakmi aptaräyanqa. Sayno 
kalpayuq kayanqa lapanpaq munayyuq Tayta Dios yanapaptinmi. Paymi 
Israel runakunata misir munayninwan imapitapis sapan. 

25Yärakushqä Tayta Dios yanapaykuläshunki. Lapanpaq munayyuq Tayta 

Dios jana pasapita pasa bendicionninta churaykalämusun. Pasa rurinpita 
yakutapis pashtaykasilämusun. Wamraykikunapis uywaykikunapis aska 
kayänanpaq bendicionninta churaykalämusun. 

26Papänï bendicionninta qomashqanpita masmi qamta bendicionnïta qoykä. 

Kay bendicionqa jirkakuna mana ushakaq kashqannömi qampaq y qampita 
miraqkunapaq imaypis kanqa. Qamtami wawqikikunapita Tayta Dios 
akrashushkanki. 

27<<Benjamínpita miraqkunaqa mansariypaq löbunömi kayanqa. Sarishqan 

uywata saka sakala mikuqnömi kayanqa. Tardipanami soldädu mayinkunata 
aypunqa>>. 

28Sayno nirmi surinkunata Jacob bendicionta qorqan. Chunka ishkay 

surinkunapita miraqkunami Israel runakunapa chunka ishkay trïbunkuna 
kaykäyan. 

Jacob wanushqan 

29Saypitami surinkunata Jacob nirqan: <<Unay ayllükuna kaqman 

aywakunäpaqnami kaykä. Wanukuptï taytäwan awilü pamparashqanman 
apaykamar pampaykayämanki. Paykuna pamparaykäyan heteo runa 
Efrónpa chakrancho kaykaq machaychömi. 

30Say machay Canaáncho kaykaq Mamripa wak simpan Macpelachömi 

kaykan. Say machayta chakrantinta Efrón runapitami awilü Abraham 
rantirqan ayllunkunawan saycho pampakuyänanpaq. 

31Saychömi pamparaykan awilü Abraham, awilä Sara, papänï Isaac y mamä 

Rebecapis. Warmï Leatapis saymanmi pamparqä. 

32Say machaytaqa chakrantinta heteo runakunapitami awilü rantirqan>>. 

33Surinkunata sayno yäsirkurmi Jacob cämanman chachaykur päsarpurqan. 

 

Génesis 50 
Jacobta pampayashqan 

1Papänin päsarpuptinmi José marqakurkur waqashpan musarqan. 

2Nirkurnami makincho kaykaq mëdicukunata papäninpa ayanta 

chukrusipäyänanpaq José nirqan. José nishqannölami mëdicukuna 
rurayarqan. 

3Saymi imaypis chukruyäsiyänanpaq rurayashqanno mëdicukuna chusku 

chunka (40) junaq Israelpa ayanta chukruyäsiyarqan. Jacobtami Egipto 
runakunapis qanchis chunka (70) junaq lütuyarqan. 

4Lütuyta ushaskirnami Faraónpa palaciuncho mandäsiqninkunata José 

nirqan: <<Kuyapäyämashpaykiqa Faraónta kayno nir ruwapaykayälämay: 

5<Josépa papänin manaraq wanurshi Diosninpa jutincho 

jurasirqan Canaánman apaykur kikin uchkushqan sepultüranman 
pampananpaq. Sayshi kachaykulanki papäninta pampaq aywananpaq. 
Pampaskilarshi kutikamunqa> >>. 

6José ruwakushqanta wilayaptinmi Faraón nirqan: <<Aywasun ari. Papäninta 

awnishqannöla pampamusun>>. 

7Sayno niptinmi papäninta pampaq José aywarqan. Saymi Faraónta 

palaciuncho mandäsiq runakuna, Israel mayor runakuna y Egiptucho wakin 
mandaqkunapis walkiyarqan. 

8Saynöpis Josépa surinkuna, wilkankuna, wawqinkuna y lapan castankunami 

aywayarqan. Gosénchöqa uywakunawan wamrakunalami quëdayarqan. 

9Saymi Joséta walkir carrëtankunawan y cawallunkunawanpis aska 

runakuna aywayarqan. 

10Jordán mayu simpan Goren-ha-atad pampaman chaykurmi lakikur 

waqayarqan. Saychömi Josépis taytanta lütur qanchis junaq waqar 
qoyarqan. 

11Sayno lütuyashqanta rikarmi saycho taq cananeo runakuna niyarqan: 

<<Egipto runakuna fiyupa waqarmi lütuykäyan>>. Saypitami say partita 
jutisiyarqan Abel-mizraim jutin kananpaq. Say kaykan Jordán mayu 
simpanchömi. 

12Jacobpa surinkunaqa lapantapis rurayarqan papänin manakushqannölami. 

13Saymi Canaánman apaykur Macpela machayman pampayarqan. 

Saylaman lapan castankunawan pampakuyänanpaqmi say machayta 
chakrantinta heteo ayllu Efrón runapita Abraham rantish karqan. Say 
chakraqa Mamre wak simpanchömi kaykan. 

14Papäninta pampaykurnami lapan wawqinkunawan y walkiqnin 

runakunawanpis Egiptuman José kutikurqan. 

Wawqinkuna mana mansariyänanpaq José nishqan 

15Jacob wanuykuptinnami Josépa wawqinkuna pasaypa mansariyashpan 

kikinpura ninakuyarqan: <<Chikishqansipita Joséqa vengarpis 
vengamäshunchir>>. 

16Saymi juk wawqinta kachakuyarqan Joséta ninanpaq: <<Papäninsi 

manaraq wanurmi niyämarqan qamta kayno niyänäpaq: 

17<Nawpata wawqikikuna mana tantiyakuypa chikiyäshushqaykipita 

perdonaykulay, hïju>. Papäninsi nishqannölami noqakunapis ruwakuyä 
mana ali rikayashqäpita perdonaykayämänaykipaq. Noqakunapis papäninsi 
yärakushqan Diosmanmi yärakuyä>>. Sayno niyashqanta wilaptinmi José 
waqarqan. 

18Saypita wawqinkuna José kaqman chaykurmi pasaypa mansariyashpan 

puntanman lätakuykuyarqan. Nirkurmi niyarqan: <<Kanan qampa makiki 
chakikichönami kaykäyä>>. 

19Saymi José nirqan: <<Ama mansayämaysu. Noqa manami Diossu kaykä 

mansayämänaykipaq. 

20Qamkuna chikiyämashpayki rantikamash kayaptikipis Tayta Diosmi lapanta 

alipaq kamakäsish. Saymi rikashqansinöpis muchuycho runakuna 
wanuyashsu. 

21Sayno kaykaptinqa ama mansariyaysu. Noqami mikuyta kamaripäyäshayki 

kikikikunapaq y surikikunapaqpis>>. Sayno ali shimilanpa parlaparmi 
wawqinkunata shakyäsirqan. 

José wanushqan 

22Lapan wawqinkunawanmi Egiptucho José tarqan. Payqa pachak chunka 

(110) watayuq kashqanyaqmi kawarqan. 

23Saymi surin Efraínpa shurukta wilkantapis rikarqanraq. Saynölami 

Manaséspa surin Maquirpa surinkuna yuriptin Joséman legitimakunanpaq 
apapäyarqan. 

24Saypita juk kutichömi wawqinkunata José nirqan: <<Noqa 

wanukushaqnami. Wanukuptïpis Tayta Diosmi yanapäyäshunki kay 
nacionpita yarquyänaykipaq. Nirkurmi Abrahamta, Isaacta y Jacobta 
rikasishqan Canaánman pushayäshunki>>. 

25Nirkurnami lapan wawqinkunata Tayta Diospa jutincho jurasishpan José 

nirqan: <<Canaánman kutiyänaykipaq Tayta Dios shamurmi jorquyäshunki. 
Kaypita aywakur tulükunatapis apakurkuyanki>>. 

26Pachak chunka (110) watayuq kaykarmi Egiptucho José wanukurqan. 

Wanuskiptinmi Josépa cuerpuntapis mëdicukuna chukruykasir cajonman 
winayarqan. 

Éxodo 
Éxodo 1 

Egiptucho Israel runakuna mirayashqan 

1Egiptuman Jacob aywakuptinmi lapan surinkunapis warmintin surintin 

aywakuyarqan. Jacobpa surinkunapa jutinkunami kayarqan 

2Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad y Aser. 

5Surinkunawan y wilkankunawanmi Jacobqa Egiptuman qanchis chunkantin 

(70) chäyarqan. Surin Josémi isanqa Egiptuchöna kaykarqan. 

6Saychömi Josépis, wawqinkunapis y paykunawan chaqkunapis 

wanuyarqan. 

7Paykunapita miraqkunami tishyayparaq mirayarqan. 

Egiptucho Israel runakuna nakayashqan 

8Saypitaqa Egiptucho rey kananpaq juknami yaykurqan. Say reyqa José pï 

kashqantapis mananami musyarqansu. Saymi Egipto runakunata nirqan: 

9<<Taytakuna, tantiyakushun. Israel runakuna aläpa mirarmi noqansipitapis 

masna kaykäyan. 

10Sayno mana mirayänanpaq imalatapis rurashun. Saynöla mirarqa 

contransikunaman talukaykur tikrapämaptinsi vinciyta manami 
kamäpakushunsu. Vincirkamashpansimi kaypita aywakuyanqa>>. 

11Sayno wilanakuskirmi capatazkunata churayarqan Israel runakunata maqa 

maqarkur arusiyänanpaq. Sayno arusirmi Pitón y Ramesés markakunata 
sharkasiyarqan. Say markakunachömi Faraónpa mikuy churakunan 
tröjankuna karqan. 

12Fiyupa nakasiyaptinpis Israel runakuna masmi mirayarqan. Sayno 

mirayaptinmi Egipto runakuna fiyupa mansariyarqan. 

13Saymi mas aja aruykunachöna arusiyarqan. 

14Mitutapis jarusir, tikata sutasir y chakrankunachöpis arusirmi fiyupa 

nakasiyarqan. Lapan aruychöpis Israel runakunata fiyupami nakasiyarqan. 

15Saynöpis Egipto nacionpa mandaqnin rey qayasirqan Sifratawan Fúata. 

Paykunaqa hebrea warmikunapa partërankunami kayarqan. Qayaykasirmi 
nirqan: 

16<<Hebrea warmikuna qeshyakuyaptin yuripakasiq aywar rikayanki wawan 

olqu kashqanta o warmi kashqantapis. Olqu kaptinqa jukla wanusiyanki. 
Warmi kaptinqa ama wanusiyankisu>>. 

17Sayno nikaptinpis partërakuna Tayta Diosta mansapakur manami Egipto 

nacionpa mandaqnin rey nishqanta rurayarqansu. Saymi olqu yuriptinpis 
wanusiyarqansu. 

18Sayta musyaykurmi Egipto nacionpa mandaqnin rey yapay partërakunata 

qayaykasir nirqan: <<¿Imanirtaq olqu yuriqkunata wanusiyankisu?>> 

19Sayno niptinmi niyarqan: <<Hebrea warmikuna manami Egipto 

warmikunanösu, taytay. Say warmikuna mas fuerti karmi manaraq chäyaptï 
yuripakuskiyan>>. 

20Saynöpami Israel runakuna mas askaman mirayashpan mansariypaq 

rikakuyarqan. 

21Tayta Diosta mansapakur olqu yuriqkunata mana wanusiyashqanpitami 

partërakunapa ayllunkuna askaman mirayänanpaq Tayta Dios shumaq 
rikarqan. 

22Saymi lapan Egipto runakunata Faraón nirqan: <<Hebreo runakunapa olqu 

surin yuriptinqa lapanta mayuman qarpuyanki. Warmi yuriptin isanqa 
kachaykuyanki>>. 

 

Éxodo 2 
Moisés yurishqan 

1Say wisanmi Leví trïbu runa majasakarqan Leví trïbu warmiwan. 

2Saypita warmin qeshyaq rikakuptinmi wawan yurirqan olqu. Kuyaylapaq 

kaptinmi kimsa killa maman pakaräsikurqan. 

3Saypita masta pakaräsiyta manana puëdirnami ututupita canastata awaykur 

breawan lashtaparkurqan. Canastaman wamrata winarkurnami Nilo mayu 
kuchun ututukuna chawpinman churaykurqan. 

4Churaykurnami itipa paninta nirqan karulapita rikaykänanpaq. 

5Saypita mas rätulantanami Faraónpa warmi surin mayuman armakuq 

aywarqan. Ashmayninkuna mayu kuchunpa rikachakur puriyashqanyaqmi 
rikarqan ututu chawpincho canasta aynaykaqta. Saymi juk ashmayninta 
kacharqan canastata jorqamunanpaq. 

6Jorqarkamuptinnami canastata kichar iti wamra waqaykaqta tarirqan. Saymi 

Faraónpa warmi surin wamrata kuyapar nirqan: <<Kayqa hebreo runapa 
wamranmi kanqa>>. 

7Saymi itipa paninna Faraónpa warmi surinta nirqan: <<¿Alisuraq kanman 

kay wamrata ashmapäshunaykipaq hebrea warmita qayamuptï?>> 

8Niptinmi nirqan: <<¡Jukla pushamuy, ari!>> Niptinmi itipa mamanta say 

wamra pushamurqan. 

9Maman chaykuptinmi Faraónpa surin nirqan: <<Kay itita ashmapaykalämay. 

Ashmapämashqaykipita pägaläshaykimi>>. Sayno niptinmi itita 
ashmapänanpaq apakurqan. 

10Shaksharkuptinnami Faraónpa surinta entregaykurqan. Paynami kikinpa 

wawanno kananpaq legitimakurqan. <<Yakupitami jorqukushkä>> nirmi 
jutisirqan Moisés jutin kananpaq. 

Egiptupita Moisés qeshpishqan 

11Saypita Moisés poqukarkurnami juk junaqcho aywarqan hebreo 

mayinkunaman watukaq. Saychömi rikarqan paykuna fiyupa nakar 
aruykäyaqta. Saynöpis rikarqan juk Egipto runa hebreo runata maqaykaqta. 

12Saymi Moisés intërupa rikachakur pitapis mana rikashpan Egipto runata 

wanurasirqan. Nirkurmi aqusha rurinman pampaykurqan. 

13Waraynin junaq Moisés yapay aywarnami ishkay hebreo runakuna 

kikinpura pelyaykäyaqta tarirqan. Saymi maqaq kaqta nirqan: <<Hebreo 
mayiki kaykaptin ¿imanirtaq maqaykanki?>> 

14Saymi nirqan: <<Qamta ¿pitaq churashushkanki noqakunapa mandamaqnï 

y jueznï kanaykipaq? ¿Egipto runata wanusishqaykinöku noqatapis 
wanusimayta munaykanki?>> Sayno niptinmi Moisés fiyupa mansakäkurqan. 
Saymi yarpachakur nirqan: <<Egipto runata wanusishqä musyakaykannami 
ïllu>>. 

15Egipto runata wanusishqanta Faraón musyaykurmi Moisésta 

wanusinanpaq ashisirqan. Saymi Moisés qeshpir Madiánpa 
aywakurqan. Chaykurmi pözu nawpanman jamaykurqan. 

Madiáncho Moisés tashqan 

16Madiánchömi Reuel jutiyuq runa tarqan. Pay karqan madianita runakunapa 

cüranmi. Paypa jipash surinkuna qanchisnintinmi kayarqan. Pözu 
nawpancho Moisés jamaraykaptinmi say qanchis jipashkuna chäyarqan 
papäninpa uyshankunatawan cabrankunata yakusiq. 

17Wakin misikuqkuna pözuman chaykurmi say jipashkunata qarquyarqan. 

Qarquykaqta rikarmi jipashkunapa favornin sharkushpan uyshankunata y 
cabrankunata Moisés yakusirqan. 

18Jipashkuna rasla kutiyaptinmi papänin tapurqan: <<Kanan junaqqa 

¿imanirtaq rasla kutirayämushkanki?>> 

19Saymi wilayarqan: <<Wakin misikuqkuna pözupita qarqaykäyämaptinmi juk 

Egipto runa favornïkuna sharkur yanapäyämash. Nirkurmi uyshansikunata y 
cabransikunata yakusish>>. 

20Saymi surinkunata nirqan: <<¿Maychötaq say runa kaykan? ¿Imanirtaq 

japalanta kachariykayämushkanki? ¡Ayway qayamuy mikunanpaq!>> 

21Reuelpa wayinman chaykurmi paykuna kaqcho täkunanpaq Moisés 

awnirqan. Saycho taptinmi Reuelqa surin Séforawan Moisésta täsirqan. 

22Saypitanami Séfora qeshyakurqan olqu wamrata. Say itipa jutintami Moisés 

churaparqan Gersón jutin kananpaq. Say jutita churaparqan <<kay markacho 
jäpa runami kä>> nishpanmi. 

23Saypita aska wata päsarkuptinnami Egipto nacionpa mandaqnin rey 

wanurqan. Israel runakunaqa ashmay kar jinalami fiyupa nakaykäyarqan. 
Saymi lakikuyashpan jorquykunanpaq Tayta Diosta manakuyarqan. 

24Sayno manakuyashqanta Tayta Dios wiyarqan. Saymi Abrahamwan, 

Isaacwan y Jacobwan pactu rurashqanta yarpashpan paykunata 
kuyaparqan. 

25Saynöpis Israel runakuna fiyupa nakaykäyashqantami rikarqan. 

 

Éxodo 3 
Moisésta Tayta Dios qayashqan 

1Moisésnami suedrun Jetrupa uyshankunata y cabrankunata misikuq. Jetro 

madianita runakunapa cüranmi karqan. Juk kutimi sunyaq jirkapa Moisés 
misikuq aywarqan. Sayno aywarmi charqan Tayta Dioswan tinkuna Horeb 
jirkaman. 

2Saychömi TAYTA DIOSPA angilnin shiraka rupaykaqcho Moisésta 

yuriparqan. Moisés tantiyaykunanpaq sayjina rataykarpis shirakata manami 
ruparqansu. 

3Saymi yarpachakur nirqan: <<¡Imaraq taqay! Mä aywä shumaq rikanäpaq. 

Sayjinanpa nina rataykarpis ¡imanirraq shirakata ushansu!>> 

4Moisés witipaykaptinmi nina rupaykaqpita TAYTA DIOS qayakurqan: 

<<¡Moisés, Moisés!>> nir. Niptinmi Moisés nirqan: <<¿Imalata, Taytay?>> 

5Saymi Tayta Dios nirqan: <<Ama witimuysu. Kay ichirashqayki 

pasa sagrädumi kaykan. Sayno kaykaptinqa lanqikita jorquy>>. 

6Mastapis nirqan: <<Unay aylluykikuna Abrahampa, Isaacpa y Jacobpa 

Diosninmi kaykä>>. Sayno niptinmi Diosta rikayta mansakushpan Moisés 
qaqlanta sapakurqan. 

7Nirkurnami TAYTA DIOS nirqan: <<Noqa rikashkä kuyashqä runakuna 

Egiptucho fiyupa lakikur kawaykäyashqantami. Saynöpis wiyashkämi 
capatazninkuna nakasiyaptin quejakayämashqanta. Saynölami musyä aläpa 
nakaykäyashqanta. 

8Saymi noqa shamushkä Egipto runakunapa makinpita jorqamunäpaq. 

Jorqarkamurmi pushashaq maypis täkuy munay jatunkaray partiman. Saycho 
lichipis abëjapa mishkinpis yakunöraqmi aska kaykan. Say markakunachömi 



117 

 

 
© 2018  Wycliffe Bible Translators, Inc. 

  
 

 

taykäyan cananeo runakuna, heteo runakuna, amorreo runakuna, ferezeo 
runakuna, heveo runakuna y jebuseo runakunapis. 

9Noqa wiyashkämi Israel runakuna quejakayämashqanta. Saynöpis 

rikashkämi paykunata Egipto runakuna fiyupa nakaykäsiyashqanta. 

10Saymi Faraón kaqman kanan kachashayki kuyashqä Israel runakunata 

Egiptupita jorqamunaykipaq>>. 

11Sayno niptinmi Tayta Diosta Moisés nirqan: <<Noqa manami valuraqsu 

Faraónpa nawpanman aywaytaqa, Taytay. Saynöpis manami valuraqsu 
Israel runakunata Egiptupita jorqamuyta>>. 

12Saymi Tayta Dios nirqan: <<Noqami qamwan kaykäshaq. Egiptupita Israel 

runakunata jorqaykamurmi kay jirkaman shamur adorayämanki. Saymi 
qamwan kaykashqäta musyanki>>. 

13Sayno niptinmi Moisés nirqan: <<Egiptuman chaykur Israel mayïkunata 

kaynömi nishaq: <Unay ayllunsikuna yärakuyashqan Tayta Diosmi 
qamkunaman kachamash>. Sayno wilaptï paykuna tapuyämashpan 
niyämanqa: <¿Imata paypa jutin?> Sayno tapuyämaptin ¿ima nishaqtaq?>> 

14Saymi Tayta Dios nirqan: <<Noqaqa: <NOQAMI KÄ>. Saymi Israel 

runakunata ninki: <NOQAMI KÄ niqmi qamkunaman kachamash> >>. 

15Saynölami Moisésta Tayta Dios nirqan: <<Israel runakunata kaynöpis ninki: 

<Yahwehmi kachamash. Payqa unay ayllunsi Abrahampa, Isaacpa y 
Jacobpa Diosninmi kaykan> >>. Mastami Tayta Dios nirqan: <<Noqapa jutïqa 
Yahwehmi imayyaqpis kanqa>>. 

Israel runakunata jorqamunanpaq Moisésta tantiyasishqan 

16<<Egiptuman chaykushpayki Israel mayor runakunata shuntaykur ninki: 

<Unay ayllunsi Abraham, Isaac y Jacob yärakuyashqan TAYTA 

DIOSMI yuripaykamar nimash: <<Noqa rikaykämi Israel runakunata Egipto 
runakuna fiyupa nakaykäsiyashqanta>>. 

17<< <Saynöpis nimash nakayashqaykipita jorqushushpayki cananeo 

runakuna, heteo runakuna, amorreo runakuna, ferezeo runakuna, heveo 
runakuna y jebuseo runakuna täyashqan nacionman pushashunaykipaq 
kashqantami. Saycho lichipis abëjapa mishkinpis yakunöraqmi aska 
kaykan>. 

18<<Sayno niptiki Israel mayor runakuna cäsukuyäshunkimi. Saynami 

paykunawanna aywanki Egipto nacionpa mandaqnin reywan parlanaykipaq. 
Chaykurna ninki: <Hebreo runakunapa TAYTA DIOSNINMI yuripäyämash. 
Saymi sunyaq jirkaman kimsa junaq aywayta munaykäyä sacrificiuta rupasir 
payta adorayänäpaq>. 

19<<Sayno niyaptikipis Egipto nacionpa mandaqnin rey manami 

yarqayämunaykipaq kachapäyäshunkisu. Fiyupa nakasiptïraqmi 
kachapäyäshunki. 

20Saymi Egipto runakunata munayyuq kashqäta musyasishaq mansariypaq 

castïgukunawan. Saynöparaqmi yarqayämunaykipaq Faraón 
kachariyämushunki. 

21<<Yarqayämuptiki Egipto runakuna imatapis qarayäshunaykipaqmi noqa 

shakyäsishaq. Saynöpami jinayla yarqayämunkipaqsu. 

22Saymi warmikunapis vecïnankunata y vecïnancho taq warmi mayinkunata 

manakuyanqa imatapis qellaypita kaqta o qoripita kaqkunata qarayänanpaq. 
Saynölami wawankunata jatipäyänanpaq mödanakunatapis manakuyanqa. 
Saynöpami Egipto runakunapa imaykantapis apakuyanki>>. 

 

Éxodo 4 
Moisés imano rurananpaqpis tantiyasishqan 

1Sayno niptinmi Moisés nirqan: <<Wilapaptïpis Israel mayïkuna manami 

criyiyämanqasu ni cäsuyämanqasu. Saypa trukanqa <qamta 
¿imanöpata TAYTA DIOS yuripaykushunkiman?> niyämanqami>>. 

2Niptinmi TAYTA DIOS tapurqan: <<¿Imatataq aptaraykanki?>> Saymi Moisés 

nirqan: <<Tukrütami, Taytay>>. 

3Niptinmi TAYTA DIOS nirqan: <<Pasaman jitay>>. Pasaman jitaykuptinmi 

culebraman tikraskirqan. Sayta rikaykurmi Moisés mansakar qeshpirqan. 

4Saymi TAYTA DIOS nirqan: <<Chupapita sariy>>. Chupapita sarirkuptinmi 

culebraqa tukruna rikakuskirqan. 

5Saypitanami TAYTA DIOS nirqan: <<Sayta rikarmi Abrahampa, Isaacpa y 

Jacobpa TAYTA DIOSNIN qamta yuripashqäta paykuna criyiyanqa>>. 

6Mastami TAYTA DIOS nirqan: <<Kananqa oqlaynikiman makikita jatiy>>. 

Niptinmi makinta oqlayninman jatirqan. Jorquriptinnami leprawan rashtano 
yuraqash kaykänaq. 

7Nirkurmi TAYTA DIOS nirqan: <<Yapay makikita oqlaynikiman jatiy>>. 

Saymi TAYTA DIOS nishqanno rurarqan. Makinta oqlayninpita jorquriptinna 
sänuna kaykänaq. 

8Saykunata rurarkasirnami TAYTA DIOS nirqan: <<Punta kaq señalta mana 

criyirpis mas juk señalta ruraptikiqa criyiyäshunkimi. 

9Ishkay kaq señaltapis mana criyiyaptinqa mayupita yakuta chaqarkur 

pasaman jicharinki. Saymi yawarman tikranqa>>. 

Moiséspa trukan Aarón parlananpaq kashqan 

10Niptinmi Moisés nirqan: <<¡Ay, TAYTA DIOS! Noqaqa parlaytapis manami 

shumaqqa yachäsu. Manami kananlaraqsu sayno kaykä, sinöqa unaypita 
pasanami. Saymi parlarpis shumaq tantiyasiyta kamäpaküsu>>. 

11Sayno niptinmi TAYTA DIOS nirqan: <<¿Pitaq runapa shiminta kamash? 

¿Pitaq kamakäsin upa kananpaq, wiyaq kananpaq, qapra kananpaq y ali 
rikaq kananpaqpis? ¿Manaku noqa kaykä? 

12Sayno kaykaptinqa Egiptuman ayway. Parlanaykipaq kaptinqa qamwanmi 

kaykäshaq. Imano parlanaykipaqpis noqami tantiyasishayki>>. 

13Yapaymi Moisés nirqan: <<¡Ay, TAYTA DIOS! Noqapa trukä jukta 

kachaykulay ari>>. 

14Sayno niptinmi TAYTA DIOS rabyakushpan nirqan: <<Mana valuraptikiqa 

Leví trïbu wawqiki Aarónmi yanapäshunki. Shumaqmi runakunata tantiyasin. 
Paymi taripäshunaykipaq shamunqa. Tinkuskiyaptiki seqaypami kushikunqa. 

15Paytami tantiyasinki imata parlananpaq kaqtapis. Noqami paytapis 

qamtapis yarpayta qoyäshayki ali parlayänaykipaq. Saynömi shumaq 
tantiyasiyäshayki imata rurayänaykipaqpis. 

16Lapan parlapashqäkunatami Aarónta wilapanki. Nishqaykikunatanami 

Israel runakunata Aarón parlapanqa. 

17Tukruykita apanki. Saywanmi espantaypaq kaqkunata rurankipaq>>. 

Egiptuman Moisés kutishqan 

18Saypitanami Moisés kutirqan suedrun Jetrupa wayinman. Chaykurmi 

nirqan: <<Egiptucho ayllükunata watukaqmi aywayta munaykä, papä. 
¿Kawaykäyanraqsuraq o ushakäkuyashnasuraq?>> Niptinmi suedrun Jetro 
nirqan: <<Ayway ari, hïju. Ali puriykamunki>>. 

19Madiánpita manaraq aywaptinmi Moisésta TAYTA DIOS nirqan: <<Egiptupa 

kutiy. Wanusiyäshunaykipaq yarpaqkuna lapannami wanur ushakäyash>>. 

20Saymi warminta wamrankunata ashnuman loqarkasir tukrunta apakurkur 

Egiptupa Moisés aywarqan. 

21Saypitanami Moisésta TAYTA DIOS nirqan: <<Qamtami podernïta qoshkä 

Egiptuman char Faraónpa nawpancho mansariypaq kaqkunata 
ruranaykipaq. Saykunata lapanta ruranki. Noqami Faraónpa shonqunta 
chukruyäsishaq Israel runakunata mana kacharinanpaq. 

22Saymi Faraónta ninki: <TAYTA DIOS kaynömi nin: Israel runakuna qechpa 

surïmi kaykan. 

23Surï adoramaq aywananpaq nikaptïpis manami kachayta munankisu. 

Saymi qechpa surikita wanusishaq> >>. 

24Egiptuman aywaykashqanchömi tardiyäpakur posädakuyarqan. Say 

sakaymi TAYTA DIOS yuripaykur Moisésta wanusiyta munarqan. 

25Saymi qesqawan wawanpa chiwlakunanpa puntan qaranta Séfora 

roqurirqan. Nirkurmi say roqushqan qarata Moiséspa chakin jananman 
laqaykur nirqan: <<Kananqa yawarwan señalash runämi kanki>>. 

26Sayno ruraptinmi Moisésta TAYTA DIOS wanusirqannasu. Wawanpa 

chiwlakunanpa puntan qaranta roqushqanpitami Séfora nirqan: <<Yawarwan 
señalash runämi kanki>>. 

27Aaróntanami Egiptucho kaykaptin TAYTA DIOS nirqan: <<Moiséswan 

tinkunaykipaq sunyaq jirkaman ayway>>. Saymi Aarón aywar Moiséswan 
tinkurqan Tayta Dioswan tinkuna jirkacho. Moiséswan tinkuykurmi 
wamayashpan musarqan. 

28Saychömi Aarónta Moisés wilaparqan TAYTA DIOS nishqankunata y 

espantaypaq señalkunata rurananpaq kashqantapis. 

29Egiptuman chaykurnami Moiséswan Aarón aywayarqan Israel mayor 

runakunata shuntayänanpaq. 

30Paykuna shuntakaykuyaptinmi Moisésta TAYTA DIOS nishqankunata Aarón 

wilaparqan. Saynöpis criyiyänanpaqmi Tayta Dios nishqannöla paykunapa 
nawpancho mansariypaq señalkunata Moisés rurarqan. 

31Saymi lapan runakuna niyarqan: <<Imano nakar 

kawaykashqansitapis TAYTA DIOS rikaykämashkansichä kash>>. Sayno 
nirmi qonqurpakuykur TAYTA DIOSTA adorayarqan. 

 

Éxodo 5 
Moiséswan Aarón Faraón kaqman aywayashqan 

1Nirkurnami Moiséswan Aarón Faraónman aywaykur niyarqan: <<Israel 

runakunata kuyaq TAYTA DIOSMI nin: <Kuyashqä runakunata kachariy 
sunyaq jirkaman aywaykur noqata adorayämashpan fiestata rurayänanpaq> 
>>. 

2Sayno niyaptinmi Faraón nirqan: <<¿Pitaq say TAYTA DIOSNIKI kaykan payta 

cäsukur Israel runakunata <aywayay ari> ninäpaqqa? TAYTA 

DIOSNIKITA manami reqïsu. Israel runakuna aywakuyänanpaq manami 
kachapäshaqsu>>. 

3Sayno niptinmi Moiséswan Aarón niyarqan: <<Hebreo runakunapa Tayta 

Diosninmi yuripäyämash. Saymi kimsa junaq aywayta sunyaq jirkaman 
aywayäshaq. Saychömi TAYTA DIOSNÏTA adorar sacrificiukunata 
rupasiyäshaq. Sayno mana rurayaptïqa qeshyawanpis o guërrawanpis 
ushakäsiyämanqami>>. 

4Saymi Egipto nacionpa mandaqnin rey nirqan: <<Moisés y Aarón, 

¿imanirtaq runakuna ali arukuykäyaqta tiempunta perdiykäsiyanki? 
¡Qamkunapis jukla aruq aywayay! 

5Kaysika Israel runakuna anaw arukuykäyaptin ¿imanirtaq shimita 

qoykäyanki?>> 

Israel runakunata mana jamasiypa arusiyashqan 

6Sayno nirmi say junaqla capatazninkunata y yanapaqninkunatapis Faraón 

nirqan: 

7<<Israel runakuna tikata sutayänanpaq kananpitaqa amana päjata 

kamaripäyaynasu. Kikinkunana päja ashimuq aywayäsun. 

8Nirkur nawpata sutashqan tareapaq ni juk tikalapis mana pishiqta 

sutayänanpaq obligayanki. Say runakunaqa aruyta qelanäyashpanmi 
<sunyaq jirkaman aywar Diosnïpaq sacrificiuta rupasiyäshaq> nikäyan. 

9Saynöpis kanan junaqpitaqa Israel runakunata mana jamasiypa arusiyanki. 

Aruywan nitipakash karqa lulapaykäyashqantapis mananami 
chaskipäyanqanasu>>. 

10Saymi capatazkuna y yanapaqninkuna aywar Israel runakunata niyarqan: 

<<Faraónmi niyämash kananpitaqa päjata manana kamaripäyänäpaq. 

11Kananqa kikikikunami maypitapis päjata ashiyämunki tikata 

sutayänaykipaq. Nirkur nawpata sutayashqaykinöla tikata sutayanki 
juklaylapis mana pishiqta>>. 

12Saymi Israel runakuna intëru Egiptupa mashtakäyarqan päjapa trukan 

punshata shuntayashpan. 

13Capatazkunami niyarqan: <<Päjata kamaripäyäshuptiki tikata 

sutayashqaykinöla kananpis cumpliyay>>. 

14Yanapaqninkuna cumplisiyta mana kamäpakuyaptinmi capatazkuna 

astayarqan: <<Qanyanpis ni kananpis ¿imanirtaq nawpata 
sutasiyashqaykino cumplisiyankisu?>> nir. (Capatazkunapa 
yanapaqninkunaqa Israel runakunami kayarqan.) 

15Saymi capatazkunapa yanapaqninkuna Faraónman quejakuq aywar 

niyarqan: <<Ashmayniki kaykäyaptïqa ¿imanirtaq fiyupa nakasiyämanki, 
taytay? 

16Capataznikikuna päjatapis mananami kamaripäyämannasu. Sayno mana 

kamaripaykäyämarpis nawpata rurasiyashqänölami kananpis tareata 
cumplisiyänäta munaykäyan. Saynöpis maqaykäyämanmi. Päjata mana 
kamaripäyämashpan capataznikikunami jusayuq kaykäyan tika sutayta mana 
cumplisiyänäpaq, taytay>>. 

17Sayno niptinmi Faraón nirqan: <<¡Qela aywash ushma runakunami 

kaykäyanki! Saymi <TAYTA DIOSPAQ sacrificiuta rupasiq aywayäshaq> nir 
puriykäyanki. 

18Sayno nir puriyänaykipa trukanqa jukla aruq aywayay. Päjata manana 

kamaripäyäshuptikipis juktapis mana pishiqta tikata sutasiyay>>. 

19Imanöpapis tareata cumplitasiyänanpaq niptinmi capatazkunapa 

yanapaqninkuna fiyupa lakikuyarqan. 

20Faraónwan palaciuncho parlayashqanpita yarqamurmi Moiséswan Aarón 

shuyaykäyaqta capatazkunapa yanapaqninkuna tariyarqan. 

21Saychömi niyarqan: <<Qamkunami Faraónta rabyanäsiyashkanki 

kayjinanpa nakasiyämänanpaq. Wanusiyämänanpaq cuchilluta aptapaq 
japuymi qamkuna toqipäyashkanki. ¡Sayno rabyanäsiyashqaykipita TAYTA 

DIOS castigayäshunki!>> 

22Sayno niyaptinmi TAYTA DIOSTA manakur Moisés nirqan: <<TAYTA 

DIOS, ¿imanirtaq fiyupa nakaykasinki akrashqayki runakunata? ¿Saypaqku 
kachamashkanki? 

23Faraónwan parlaq aywashqä junaqpita pasami kuyashqayki runakunata 

maqa maqarkur arusiyashpan fiyupa nakaykäsiyan. Sayno 
nakaykäsiyaptinpis manami paykunata salvankisu>>. 

 

Éxodo 6 
Israel runakunata Egiptupita Tayta Dios jorqunanpaq nishqan 

1Saymi Moisésta TAYTA DIOS nirqan: <<Kananpitaqa Faraónta imano 

castigashqätapis rikankimi. Fiyupa mansariypaq castigaptïraqmi 
nacionninpita aywakuyänaykipaq kikinraq qarquyäshunkipis>>. 

2Mastapis Moisésta Tayta Dios nirqan: <<Noqa Yahwehmi kaykä. 

3Abrahamta, Isaacta y Jacobta yuriparmi El-Shaddai kashqäta musyasirqä. 

Paykunata manami wilarqäsu jutï Yahweh kashqanta. 

4Paykunawanmi pactuta rurarqä Canaánta qoykunäpaq. Saychömi paykuna 

jäpanöla täyarqan. 

5Egipto runakuna nakasiyaptin Israel runakuna waqaykäyashqanta wiyarmi 

paykunawan pactu rurashqäta kanan cumplishaq. 

6<<Sayno kaykaptinqa aywar Israel mayikikunata kayno wilay: <Tayta Diosmi 

nin: Noqa TAYTA DIOSMI kä. Egipto runakuna fiyupa nakasir 
arusiyäshushqaykipitami jorquyäshayki. Podernïwanmi Egipto runakunata 
mansariypaq castïgukunawan castigashaq. 

7Noqami shuntashayki kuyashqä runakuna kayänaykipaq. Qamkunapa 

Diosnikimi kashaq. Saynöpami musyayanki Egipto runakuna 
nakasiyäshushqaykipita jorqamushuqniki Tayta Dios kashqäta. 

8Nirkurmi pushayäshayki Abrahamta, Isaacta y Jacobta qoykunäpaq 

promitishqä nacionman. Noqa TAYTA DIOSMI sayno nï> >>. 

9Tayta Dios sayno nishqantami Israel mayinkunata Moisés wilarqan. 

Wilaptinpis fiyupa nakar lakikuyashpanmi cäsupäyarqansu. 

10Saymi Moisésta TAYTA DIOS nirqan: 

11<<Aywar Faraónta niy Israel runakunata nacionninpita 

kachapäshunaykipaq>>. 

12Sayno niptinmi TAYTA DIOSTA Moisés nirqan: <<Israel mayïkunapis mana 

cäsuykäyämaptinqa peorraqchir Faraón cäsumanqasu. Noqa parlaytapis 
manami shumaq yachäsu>>. 

13Sayno niptinpis Moiséstawan Aarónta yäsirmi TAYTA DIOS kacharqan Israel 

runakunata y Faraónta niyänanpaq: <<Egiptupita Israel runakuna 
yarquyänanpaqmi TAYTA DIOS nin>>. 

Aarónwan Moisés mayqan ayllupita kayashqanpis 

14Kaychömi qelqaraykan Israel runakunapa unay mandaqninkunapa 

jutinkuna. Israelpa qechpa surin Rubénpa surinkuna kayarqan Hanoc, Falú, 
Hezrón y Carmi. Say runakunapitami Rubén trïbu ayllukuna kaykäyan. 

15Simeónpa surinkunami kayarqan Jemuel, Jamín, Ohad, Jaquín, Zohar y 

Saúl. Saúlpa maman karqan cananea warmimi. Say runakunapitami Simeón 
trïbu ayllukuna kaykäyan. 

16Leví kawarqan pachak kimsa chunka qanchis (137) watayuq kashqanyaqmi. 

Paypa surinkunami qechpapita nunushyaq Gersón, Coat y Merari kayarqan. 

17Gersónpa surinkunami kayarqan Libniwan Simei. Paykunapitami Libni y 

Simei ayllu runakuna kaykäyan. 

18Coat kawarqan pachak kimsa chunka kimsa (133) watayuq kashqanyaqmi. 

Paypa surinkunami kayarqan Amram, Izhar, Hebrón y Uziel. 

19Meraripa surinkunami kayarqan Mahli y Musi. Gersón, Coat y 

Meraripitami levitakuna kaykäyan. 

20Coatpa surin Amrammi tiyan Jocabedwan majasakarqan. Jocabedpa 

wawankunami kayarqan Aarónwan Moisés. Amram kawarqan pachak kimsa 
chunka qanchis (137) watayuq kashqanyaqmi. 

21Izharpa surinkunami kayarqan Coré, Nefeg y Zicri. 

22Uzielpa surinkunami kayarqan Misael, Elzafán y Sitri. 

23Aarónmi majasakarqan Aminadabpa surin Elisabetwan. Elisabet karqan 

Naasónpa paninmi. Aarónpa surinkunami kayarqan Nadab, Abiú, Eleazar y 
Itamar. 

24Corépa surinkunami kayarqan Asir, Elcana y Abiasaf. Say runakunapitami 

Coré ayllu runakuna kaykäyan. 

25Aarónpa surin Eleazarnami majasakarqan Futielpa surinwan. Eleazarpa 

surinmi karqan Finees. Saynömi kayarqan levitakunapa unay ayllunkuna. 
Cada mandaqpitami juk ayllu kaykan. 

26Amrampa surin Aaróntawan Moiséstami TAYTA DIOS nirqan: <<Israel 

runakunata tröpa tröpa ayllurkur Egiptupita jorqayämuy>>. 

27 TAYTA DIOS nishqannölami Aarónwan Moisés Egiptupa mandaqnin 

Faraónwan parlayarqan Israel runakunata jorqayämunanpaq. 

28Moiséswan TAYTA DIOS Egiptucho parlarmi 

29nirqan: <<¡Noqaqa TAYTA DIOSMI kä! Egipto nacionpa mandaqnin Faraónta 

lapan nishqäkunata wilanki>>. 

30Saymi Moisés nirqan: <<TAYTA DIOS, noqa manami tantiyasiytapis 

kamäpaküsu. Sayno kaykaptïqa ¿imanöparaq Faraón cäsumanqapis?>> 

 

Éxodo 7 
Moiséspa tukrun culebraman tikrashqan 

1Sayno niptinmi Moisésta TAYTA DIOS nirqan: <<Shumaq wiyamay. Qamtami 

churashkä Faraónpa nawpancho noqapa trukä kanaykipaq. Wawqiki 
Aarónnami wilakuqniki kar Faraónta parlapanqa. 

2Qammi lapan nishqäkunata Aarónta wilanki. Paynami Faraónwan parlanqa 

Israel runakunata nacionninpita kachapäshunaykipaq. 

3Sayno parlapaptinpis Faraónpa shonqunta chukruyäsiptï manami juklaqa 

kachapäshunkisu. Mana kachapäshuptikinami mansariypaq castïgukunawan 
Egipto runakunata castigashaq. 

4Castigaykaptïpis Faraón manami cäsushunkisu. Saymi Egipto runakunata 

masraq castigarkur kuyashqä Israel runakunata tröpa tröparaq jorqamushaq. 

5Israel runakunata sayno jorqamuptïmi Egipto runakuna tantiyakuyanqa 

munayyuq TAYTA DIOS kashqäta>>. 

6 TAYTA DIOS nishqannölami Aarónwan Moisés aywayarqan Faraónwan 

parlayänanpaq. 

7Faraónwan parlashqan wisan Moisés kaykarqan puwaq chunka (80) 

watayuq y Aarónnami kaykarqan puwaq chunka kimsa (83) watayuq. 

8Saypitami Moiséstawan Aarónta TAYTA DIOS nirqan: 

9<<Faraón ima milagrutapis ruranaykipaq nishuptikiqa Aarónta ninki tukrunta 

Faraónpa nawpanman jitaykunanpaq. Jitaykuptinmi culebraman tikranqa>>. 

10Sayno niptinmi Moiséswan Aarón aywar TAYTA DIOS nishqannöla Faraónpa 

nawpancho lapantapis rurayarqan. Saymi Faraónpa y mandäsiqninkunapa 
nawpancho tukrunta pasaman Aarón jitaykuptin culebraman tikrarqan. 

11Sayta rikaykurmi Faraónpis qayasirqan rikakuqkunata y brüjukunata. 

Paykunapis Aarón rurashqannölami rurayarqan. 

12Saymi tukrunkunata pasaman jitaykuyaptin culebraman tikrarqan. 

Saychömi Aarónpa tukrun paykunapa tukrunkunata mikukurkurqan. 

13Sayta rikaykarpis TAYTA DIOS nishqannölami Faraónqa chukru shonquyar 

Moiséstawan Aarónta cäsurqansu. 

Yawarman yaku tikrashqan 

14Saypitami Moisésta TAYTA DIOS nirqan: <<Chukru shonquyashqami 

Faraón kaykan. Saymi Israel runakunata kachariyta munansu. 

15Waray tuta mayuman ayway Faraón armakuq aywaptin tinkupänaykipaq. 

Sayman aywar apanki culebraman tikraq tukruykita. 

16Faraónwan tinkur ninki: <Hebreo runakunapa TAYTA DIOSNINMI kachamash 

qamta ninäpaq: <<Kuyashqan runakunatashi kacharinki sunyaq jirkaman 
aywaykur payta adorayänanpaq>>. << <TAYTA DIOS sayno nimashqanta 
nikaptïpis kananyaq manami cäsumankisu. 

17Kananmi musyanki TAYTA DIOS pï kashqantapis. TAYTA 

DIOS nimashqannölami kay aptaraykashqä tukruwan mayuta wiruptï 
yawarman tikranqa. 

18Saymi mayucho pescädukuna wanur ushakäyanqa. Fiyupa asyaptinmi 

Egipto runakunapis say yakuta melanar upuyanqanasu> >>. 

19Mastapis Moisésta TAYTA DIOS nirqan: <<Aarónta ninki tukrunta aptarkur 

mayukuna, raqrakuna, qochakuna y pukyukuna jananpa toqrinanpaq. 
Saynöpami lapan yakukuna yawarman tikranqa. Rumipita y qerupita rurash 
yaku winaräkunankunachöpis yawarlanami kanqa>>. 

20 TAYTA DIOS nishqannölami Moisés y Aarón lapanta rurayarqan. Saymi 

Faraónpa y mandäsiqninkunapa nawpancho mayuta tukrunwan Aarón 
wirurqan. Saymi jinan höra lapan yaku yawarman tikrarqan. 

21Saymi mayucho kaq pescädukuna wanuyarqan y mayupis wakayparaqmi 

asyarqan. Sayno asyaptinmi Egipto runakuna say yakuta upuyarqannasu. 
Saynöpami intëru Egiptucho lapan yaku yawarman tikrash karqan. 

22Saymi Egiptucho brüjukunapis yakuta yawarman tikrasiyarqan. Sayta 

rikarpis TAYTA DIOS nishqannölami Moiséswan Aarón niyashqanta Faraón 
cäsurqansu. 

23Saymi imatapis mana cäsupaypa palaciunman Faraón kutikurqan. 

24Mayu yaku mana upuypaq kaptinmi Egipto runakuna mayu kuchunkunacho 

pözukunata uchkuyarqan saypitana chuya yakuta upuyänanpaq. 

Saysika rasak yurishqan 

25Mayuta wirusishqanpita qanchis junaqtami 

 

Éxodo 8 

1 1 (7.26) Moisésta yapay TAYTA DIOS nirqan: <<Faraón kaqman aywaykur 

niy: <TAYTA DIOSMI nin: Kuyashqä runakuna adoramaq aywayänanpaq 
kachariy. 

2 2 (7.27) Aywananta mana kachaptikiqa rasakkunawanmi intëru nacionnikita 

castigashaq. 

3 3 (7.28) Mayupita timpuyparaq rasakkuna yarqamurmi yaykuyanqa 

palaciuykimanpis, cämaykimanpis, jornuykimanpis, artësaykimanpis, 
mandäsishuqnikikunapa wayinkunamanpis y intëru Egiptucho taq 
runakunapa wayinkunamanpis. 

4 4 (7.29) Say rasakkunaqa janaykimanpis, mandäsishuqnikikunapa 

jananmanpis y intëru Egiptucho taq runakunapa jananmanpis 
saltayanqaraqmi> >>. 

5 5 (1) Mastapis Moisésta TAYTA DIOS nirqan: <<Aarónta niy mayukunaman, 

qochakunaman y pukyukunaman aywaykur tukrunwan toqrinanpaq. Sayno 
toqriptinmi Egiptuman juntaypa rasakkuna yarqayämunqa>>. 

6 6 (2) Saymi lapan yaku jananpa Aarón toqriptin intëru Egiptuman 

tishyayparaq rasakkuna yarqayämurqan. 

7 7 (3) Brüjukunapis munayyuq kayashqanta musyasikurmi Aarón 

rurashqannöla rasakkunata yakupita yurisiyämurqan. 

8 8 (4) Saypitami Moiséstawan Aarónta qayaykasir Faraón nirqan: <<TAYTA 

DIOSTA manakuyay noqapita y Egipto runakunapitapis lapan rasakkunata 
elaqäsinanpaq. Elaqäsiptinqa TAYTA DIOSPAQ sacrificiuta rupasiq 
aywayänanpaq Israel runakunata kacharishaqmi>>. 

9 9 (5) Niptinmi Faraónta Moisés nirqan: <<TAYTA DIOSTA manakunäpaq 

nimashqayki höra qampaq, mandäsishuqnikikunapaq y wakin Egipto 
runakunapaqpis manakushaqmi. Manakuptïmi palaciuykicho y 

maysaychöpis rasakkuna wanur ushakäyaptin Nilo mayucho kaqkunalana 
quëdayanqa>>. 

10 10 (6) Sayno niptinmi Faraón nirqan: <<Waray junaq jukla 

manakuykulay>>. Saymi Moisés nirqan: <<Nishqaykinömi kanqa. 
Saynöpami musyanki TAYTA DIOSNÏNÖQA mayqan diospis mana kashqanta. 

11 11 (7) Rasakkuna palaciuykicho wanur ushakäyaptinmi Nilo mayulachöna 

kanqa. Saynöpami qamta, mandäsishuqnikikunata ni pitapis 
fastidiayäshunkinasu>>. 

12 12 (8) Sayno nirkurmi Moisés y Aarón aywakuyarqan Faraónpa 

palaciunpita. Nishqannölami TAYTA DIOSTA Moisés manakurqan rasakkunata 
elaqäsinanpaq. 

13 13 (9) Moisés manakushqannöla TAYTA DIOS ruraptinmi lapan rasakkuna 

wanuyarqan wayikunacho, patiukunacho y chakrakunachöpis. 

14 14 (10) Wanush rasakkunata muntun muntunraq shuntayaptinmi 

maysaychöpis fiyupa asyarqan. 

15 15 (11) Rasakkuna ushakaskiyashqanta rikarmi Faraón yapay shonqunta 

chukruyäsirqan. Saymi Moiséstawan Aarónta cäsuparqannasu. Sayno 
karqan TAYTA DIOS nishqannölami. 

Saysika chushpi yurishqan 

16 16 (12) TAYTA DIOSMI Moisésta nirqan: <<Aarónta niy tukrunwan pasata 

wirunanpaq. Wiruptinmi akapa chushpikunaman polvu tikranqa Egiptucho 
tishyayparaq kananpaq>>. 

17 17 (13) Saymi TAYTA DIOS nishqannöla pasata Aarón wiruykuptin intëru 

Egiptucho akapa chushpikunaman polvu tikrarqan. Say chushpikunami 
maysaychöpis runakunatapis uywakunatapis ushayarqan. 

18 18 (14) Sayta rikarmi brüjukunapis chushpikunata yurisiyta munarpis 

kamäpakuyarqansu. Say chushpikunaqa runakunatapis uywakunatapis 
pasaypami usharqan. 

19 19 (15) Saymi brüjukuna Faraónta niyarqan: <<Kayqa Diospa 

castïgunmi>>. Sayno niyaptinpis Faraónqa shonqun chukru kaptinmi manami 
cäsukurqansu. Sayno karqan TAYTA DIOS nishqannölami. 

Saysika upakuru yurishqan 

20 20 (16) Saypitanami Moisésta TAYTA DIOS nirqan: <<Waray tuta saka 

sakalami Faraón mayuman aywanqa. Qampis say hörala mayuman 
aywaykur payta ninki: <TAYTA DIOS kaynömi nin: Kuyashqä runakunata 
kachariy adorayämänanpaq. 

21 21 (17) Aywayänanta mana kachariptikiqa upakurutami yurisimushaq 

qamman, mandäsishuqnikikunaman y intëru Egiptucho taq runakunamanpis. 
Saymi wayikunachöpis y maysaychöpis timpunqaraq. 

22 22 (18) Sayno kaptinpis kuyashqä runakuna täyashqan Gosén partichöqa 

juklaylapis upakuru manami kanqasu. Saynöpami musyanki Egipto 
runakunata noqa TAYTA DIOS castigaykashqäta. 

23 23 (19) Saymi Egipto runakunata castigarpis kuyashqä Israel runakunataqa 

castigashaqsu. Say castïguqa waraytämi kanqa> >>. 

24 24 (20) TAYTA DIOS nishqannölami Faraónpa palaciunman, 

mandäsiqninkunapa wayinkunaman y intëru Egiptumanpis tishyayparaq 
upakuru juntarqan. Sayno kaptinmi Egipto runakuna ima ruraytapis 
kamäpakuyarqansu. 

25 25 (21) Saymi Moiséstawan Aarónta qayaykasir Faraón nirqan: <<Kanan 

aywayay Diosnikita adorar sacrificiuta rupasiyänaykipaq. Isanqa kay 
nacionpita ama yarquyaysu>>. 

26 26 (22) Sayno niptinmi Moisés nirqan: <<Nishqaykinöqa manami alisu 

kanqa. TAYTA DIOSNÏTA adorar sacrificiuta rupasiyaptïqa Egipto runakunapaq 
pasaypa melanaypaqmi kanqa. Sacrificiuta rupaykäsiqta rikaykayämar fiyupa 
rabyanäyashpan samqaykälarmi wanusiyämanqa. 

27 27 (23) Saymi kimsa junaq aywaytaraq sunyaq jirkaman aywayäshaq. 

Saychöraqmi TAYTA DIOSNÏ nishqanno sacrificiuta rupasir adorayäshaq>>. 

28 28 (24) Sayno niptinmi Faraón nirqan: <<Sayno kaptinqa sunyaqman 

aywayay TAYTA DIOSNIKITA adorar sacrificiuta rupasiyänaykipaq. Isanqa 
aläpa karumanqa ama aywayaysu. Saycho noqaläpaqpis 
manakuykuyälanki>>. 

29 29 (25) Sayno niptinmi Moisés nirqan: <<Kaypita yarqur juklami TAYTA 

DIOSTA manakushaq qampita, mandäsishuqnikikunapita y intëru 
Egiptupitapis upakurukunata elaqäsinanpaq. Kachariyämänaykipaq 
awniykäyämarpis cuidä waray junaq juk yarpaywan yurirkamur TAYTA 

DIOSTA adoraq aywayänäta michämankiman>>. 

30 30 (26) Saymi Faraónpa palaciunpita yarqurir TAYTA DIOSTA jukla Moisés 

manakurqan. 

31 31 (27) Manakushqanno TAYTA DIOS ruraptinmi Faraónpita, 

mandäsiqninkunapita y intëru Egiptucho taq runakunapitapis upakurukuna 
elaqar ni jukpis karqannasu. 

32 32 (28) Upakuru elaqaskiptinqa Faraónpa shonqun yapaymi chukruyarqan. 

Saymi munarqannasu Israel runakuna aywayänanta. 

Éxodo 9 
Uywakuna pesti qeshyawan wanuyashqan 

1Saypitami Moisésta TAYTA DIOS nirqan: <<Aywaykur Faraónta niy: <Hebreo 

runakunapa TAYTA DIOSNINMI nin: Kuyashqä hebreo runakunata adoramaq 
aywayänanpaq kachariy. 

2Aywayänanta mana munar saynöla michaptikiqa 

3intëru Egiptumanmi pesti qeshyata kachamushaq. Saywanmi wanuyanqa 

cawallukuna, ashnukuna, camëllukuna, wäkakuna, uyshakuna y 
cabrakunapis. 

4Egipto runakunapa uywankuna qeshyawan wanuyaptinpis Israel 

runakunapa uywankunaqa manami ni juklaylapis wanuyanqasu> >>. 

5Nirkurnami TAYTA DIOS nirqan: <<Waraymi say nishqäta rurashaq>>. 

6Nishqannöla waraynin junaq ruraptinmi Egipto runakunapa uywankuna 

wanuyarqan. Israel runakunapami isanqa ni juklaylapis wanuyarqansu. 

7Saymi Israel runakunapa uywankunata rikamuq Faraón kachaptin ni 

juklaylatapis wanushta rikayarqansu. Sayno kaykaptinpis Faraónqa shonqun 
yapay chukruyaptinmi Israel runakuna aywayänanta munarqansu. 

Runakunatawan uywakunata chupu ushashqan 

8Moiséstawan Aaróntami TAYTA DIOS nirqan: <<Jornupita uchpata 

aptakurkur Faraón kaqman aywayay. Nirkur paypa nawpancho uchpata 
junaqpa Moisés shikarinqa. 

9Say uchpatami intëru Egiptupa polvutano wayra apanqa. Saypitami chupu 

yurimunqa Egipto runakunacho y uywankunachöpis>>. 

10 TAYTA DIOS nishqannölami Moiséswan Aarón jornupita uchpata 

shuntayarqan. Nirkurmi Faraón kaqman aywaykur uchpata Moisés altupa 
shikarirqan. Saymi runakunatapis uywakunatapis chupu usharqan. 

11Wakin runakunatanöla chupu sariykuptinmi brüjukunapis Moisésta 

witipäyarqannasu. 

12Yapaypis TAYTA DIOSMI Faraónpa shonqunta chukruyäsirqan. Saymi 

Moiséswan Aarón nishqanta Faraón cäsukurqansu. Sayno karqan 
Moisésta TAYTA DIOS nishqannölami. 

Runtu tamya kashqan 

13Saypitami Moisésta TAYTA DIOS nirqan: <<Waray tutala aywaykur Faraónta 

ninki: <Hebreo runakunapa TAYTA DIOSNINMI nin: Adoramaq aywayänanpaq 
kuyashqä runakunata kachariy. 

14Mana kachariptikiqa kananyaq castigashqäpitapis masraqmi castigashayki. 

Saynölami castigashaq mandäsishuqnikikunata y intëru Egiptucho taq 

runakunatapis. Sayraqmi noqala kay pasacho munayyuq Dios kashqäta 
tantiyanki. 

15Munarqa maynami qamtapis intëru Egipto runakunatapis fiyu qeshyawan 

ushakärasïmanna karqan. 

16Sayno kaptinpis maysaycho taq runakuna munayyuq kashqäta 

musyayänanpaqmi qamta ushakäsishkäsu. 

17<< <Mana tantiyakushpaykimi kuyashqä runakuna adoramaq aywayänanta 

michaykanki. 

18Saymi waray junaq kayno höra runtu tamyata tamyasimushaq. Say 

tamyanöqa manami Egipto nación qalaykushqanpita kananyaqpis kashsu. 

19Kanan uywaykikunata jukla wayi rurinman qaykasiy. Wayi rurinman mana 

amparakuq kaqtaqa uywatapis runatapis lapantami runtu tamya wanusinqa> 
>>. 

20Saymi Faraónpa wakin kaq mandäsiqninkunaqa TAYTA DIOS nishqanta 

cäsukur ashmayninkunatapis uywankunatapis wayi rurinman 
qeshpisiyarqan. 

21Wakinmi isanqa TAYTA DIOS nishqanta mana wiyakuyashpan waqtalacho 

kachaykuyarqan. 

22Saymi Moisésta TAYTA DIOS nirqan: <<Runtu tamya tamyamunanpaq 

makikita jana pasapa joqariy. Say runtumi chanqa Egiptucho kaykaq lapan 
runakunaman, uywakunaman y chakracho mikuykunamanpis>>. 

23Nishqanno jana pasaman Moisés tukrunta joqarkuptinmi intëru 

Egiptuman TAYTA DIOS maqakasimurqan, räyusimurqan y runtu tamyata 
tamyasimurqan. 

24Saymi runtupis maqakuypis mana chawaypa karqan. Saynöqa manami 

imaypis Egiptucho karqansu. 

25Saymi say runtu tamya intëru Egiptucho runakunatapis uywakunatapis 

wanusirqan. Chakracho mikuykunatapis pasaypami usharqan. 
Jachakunatapis intëru Egiptucho qarapächulatami kachaykurqan. 

26Sayno tamyaykarpis Israel runakuna taykäyashqan Gosén partimanmi 

isanqa charqansu. 

27Saymi Moiséstawan Aarónta qayaykasir Faraón nirqan: <<Noqa y lapan 

Egipto runakunami jusayuq kaykäyä TAYTA DIOS kayno castigayämänanpaq. 

28TAYTA DIOSTA manakuyay maqakuytapis runtutapis chawäsinanpaq. 

Kananqa kachariyäshaykinami TAYTA DIOSTA adoraq aywayänaykipaq>>. 

29Sayno niptinmi Moisés nirqan: <<Kay markapita yarqushqä höra makïta 

jana pasaman joqarkur TAYTA DIOSTA manakuptïmi runtupis maqakuypis 

chawanqa. Saynöpami musyankipaq kay pasapis TAYTA 

DIOSPA munaynincho kashqanta. 

30Sayno kaptinpis musyämi qampis ni mandäsishuqnikikunapis TAYTA 

DIOSTA mana mansapakuyashqaykita>>. 

31Say runtu tamyawanmi shikshiraykaq cebädapis y tukturaykaq lïnupis 

chipya ushakäyarqan. 

32Trïgutawan centënatami isanqa qepa muruy kaptin usharqansu. 

33Markapita yarquskir makinta joqarkur TAYTA DIOSTA Moisés manakuptinmi 

jinan höra runtu tamyapis maqakuypis chawarqan. 

34Tamyapis, runtupis, maqakuypis chawaskiptinnami Faraón y 

mandäsiqninkunapis shonqunkunata chukruyäsiyarqan. 

35Saymi Israel runakuna TAYTA DIOSTA adoraq aywayänanta Faraón 

munarqannasu. Sayno karqan Moisésta TAYTA DIOS nishqannölami. 

 

Éxodo 10 
Saysika chukluskuna yuriyashqan 

1Saypitanami Moisésta TAYTA DIOS nirqan: <<Faraón kaqman ayway. Aläpa 

mansariypaq castïgukunawan castiganäpaqmi paypatapis y 
mandäsiqninkunapatapis shonqunkunata chukruyäsishkä. 

2Munayyuq TAYTA DIOS kashqäta tantiyarnami Egiptucho espantaypaq 

castigashqäta wamraykikunata y wilkaykikunatapis wilapäyanki>>. 

3Sayno niptinmi Moiséswan Aarón Faraón kaqman aywaykur niyarqan: 

<<Hebreo runakunapa TAYTA DIOSNINMI nin: <¿Imayyaqta mana 
cäsukamaypa kakunki? ¡Kuyashqä runakunata adoramaq aywayänanpaq 
kachariy! 

4Saynöla kachariyta mana munaptikiqa waray junaqmi nacionnikiman aska 

chukluskunata yurisimushaq. 

5Saykunami alpapis mana rikakashqanyaq tishyayparaq juntäyämunqa. 

Runtu tamyapita qeshpiq mikuytapis chipyaqmi ushayanqa. Saynölami lapan 
jachakunatapis kachkaykar ushayanqa. 

6Saykunami juntäyanqa palaciuykimanpis, mandäsishuqnikikunapa 

wayinkunamanpis y intëru Egiptucho taq runakunapa wayinkunamanpis. 
Taytaykipis ni awiluykikunapis manami imaypis saytanöqa rikayashsu> >>. 
Sayno niyta ushaskirnami Faraónpa palaciunpita Moisés tikrar aywakurqan. 

7Saymi mandäsiqninkuna Faraónta niyarqan: <<Taytay, ¿imayyaqnataq say 

runa pasaypa desgraciaman jitarpamäshun? Say runakuna TAYTA 

DIOSNINTA adoraq jina aywakuyäsun. ¿Manaku tantiyakunki Egiptucho 
imaykapis pasaypana ushakaykashqanta?>> 

8Sayno niyaptinmi Moiséstawan Aarónta yapay qayaykasir Faraón nirqan: 

<<Kananqa TAYTA DIOSNIKITA adoraq aywayay. Isanqa wilamay pï pï 
aywayänanpaq kashqantapis>>. 

9Saymi Moisés nirqan: <<Noqakunaqa TAYTA DIOSTA adorar jatun fiestatami 

rurayäshaq. Saymi lapä aywayäshaq olqu wamräkunata, warmi 
wamräkunata y awilükunatapis pushakurkur. Saynölami uyshäkunata, 
cabräkunata y wäkäkunata chipyaq qatikurkur aywayäshaq>>. 

10Faraónnami nirqan: <<Achyä TAYTA DIOSCHIR yanapaykuyäshunki ari. 

¿Niq tumpala aywakuyänaykipaq kashqanta mana tantiyashqätaku 
yarpaykäyanki? ¿Wamraykikunawan lapayki aywayänaykipaq kacharinätaku 
yarpaykäyanki? 

11Manami yarpäyashqaykinösu kanqa. TAYTA DIOSTA adoraq aywayta 

munarqa olqu kaqkunala aywayay. Olqu kaqkunala aywayänaykipaqmi 
manakayämarqayki>>. Sayno nirmi paykunata nawpanpita qarqusirqan. 

12Saypitanami Moisésta TAYTA DIOS nirqan: <<Egipto nacionman makikita 

joqariy aska chukluskuna shayämunanpaq. Say chukluskunami ushayanqa 
lapan plantakunata y runtu tamya ushashqanpita qeshpiqkunata>>. 

13Sayno niptinmi Egiptuman tukrunta Moisés joqarirqan. Saymi inti 

jeqamunanläpita juk paqas y juk junaq TAYTA DIOS wayräsimurqan. Say 
wayrami warayninpaqqa saysika chukluskunata juntäsimurqan. 

14Saynöpami intëru Egiptuman chukluskuna juntäyarqan. Sayjinanpaqa 

chukluskuna manami imaypis karqansu ni imaypis kanqasu. 

15Saymi pampapis mana rikakashqanyaq juntäyarqan. Sayno tishyayparaq 

karmi lapan plantakunata y runtu tamyapita qeshpiq jachakunapa 
wayuynintapis mikuyarqan. Saymi Egiptucho jachakunapis qewakunapis 
verdiqa quëdarqansu. 

16Saymi Moiséstawan Aarónta jukla qayaykasir Faraón nirqan: <<Mana 

wiyakuypa TAYTA DIOSNIKIPA contran y qamkunapa contrayki rikakurmi 
jusalikushkä. 

17Saymi ruwakü kananlapis perdonaykäyämänaykipaq. Saynöpis TAYTA 

DIOSNIKITA manakuykuyälay kay chukluskunata elaqaykasinanpaq>>. 

18Saymi Faraónpa palaciunpita Moisés yarqurir TAYTA DIOSTA jukla 

manakurqan. 

19Manakuptinmi inti jeqananläpita TAYTA DIOS fiyupa wayräsimurqan. Say 

wayra lapan chukluskunata Puka Lamarman apaptinmi intëru Egiptucho 
karqannasu. 

20Sayno kaptinpis Faraónpa shonqunta TAYTA DIOS yapay chukruyäsiptinmi 

Israel runakuna yarquyänanta munarqannasu. 

Pasa sakakäkushqan 

21Saypitanami Moisésta TAYTA DIOS nirqan: <<Jana pasapa makikita joqariy 

intëru Egiptucho pasaypa yanawyayparaq pasa sakakäkunanpaq>>. 

22Nishqanno makinta Moisés joqariptinmi kimsa junaqyaq Egiptucho fiyupa 

sakakäkurqan. 

23Saymi Egipto runakuna kimsa junaqnintin pitapis rikayarqansu ni maypa 

aywaytapis kamäpakuyarqansu. Israel runakuna täyashqanchömi isanqa 
asikyarqan. 

24Saynami Moisésta qayaykasir Faraón nirqan: <<TAYTA DIOSTA adoraq 

wamraykikunanintin lapayki aywayay. Uyshaykikunata, cabraykikunata y 
wäkaykikunata isanqa kaycho kachaykuyay>>. 

25Faraón sayno niptinmi Moisés nirqan: <<Uywäkunata qatiyänäta mana 

munarqa ¿qamsuraq uywakunata kamaripäyämanki TAYTA DIOSNÏTA adorar 
sacrificiukunata rupasiyänäpaq? 

26Uywäkunata ni juktapis mana kachariypami lapanta qatiyäshaq. 

Qatiyashqä uywakunapitami akrayäshaq sacrificiuta rupasir TAYTA 

DIOSNÏTA adorayänäpaq. Manaraq charqa manami musyayäraqsu ayka 
uywata rupasiyänäpaq kashqantapis>>. 

27Sayno niptinmi Faraónpa shonqunta TAYTA DIOS yapay chukruyäsirqan 

Israel runakunata mana kacharinanpaq. 

28Saymi Moisésta Faraón nirqan: <<Kananpitaqa manami qamta rikaytapis 

munäsu. Yapay yuripämaptikiqa supaynikitami aparasishayki>>. 

29Sayno niptinmi Moisés nirqan: <<Nishqaykinömi kanqa, tayta. Kananpitaqa 

manami imaypis rikayämankinasu>>. 

 

Éxodo 11 
Qechpa kaqkuna wanuyänanpaq tantiyasishqan 

1Saymi Moisésta TAYTA DIOS nirqan: <<Yapayraqmi Faraónta y Egipto 

runakunata castigashaq. Sayraqmi kaypita aywakuyänaykipaq kikin 
qarquyäshunki. 

2Kanan Israel runakunata olqutapis warmitapis yäsiy qellaypita y qoripita 

rurash alhäjakunata Egipto runakunata cada ünun manakuyänanpaq>>. 

3 TAYTA DIOSMI Egipto runakunapa yarpayninman churarqan Israel 

runakunata ali rikayänanpaq. Saynölami Faraónpa mandäsiqninkunawan 

wakin Egipto runakunapis yarpäyarqan Moisés imaykapaqpis munayyuq 
kashqanta. 

4Saymi Faraónta Moisés nirqan: <<TAYTA DIOSMI nish: <Pulan paqasmi 

intëru Egiptupa päsashaq. 

5Noqa päsaptïmi lapan Egipto runakunapa qechpa olqu surinkuna 

wanuyanqa. Faraónpa qechpa surinpita qalaykur mulinucho aqakuq ashmay 
warmipa wawanpis qechpa kaqqa wanunqami. Saynölami lapan malta 
uywakunapa punta yuriq orqu wawankunapis wanur ushakäyanqa. 

6Sayno wanupakurmi Egiptucho runakuna fiyupa lakikuyashpan waqayanqa. 

Sayjinanpaqa manami imaypis Egiptucho waqayarqansu y yapayqa manami 
sayno waqayanqasu> >>. 

7<<Egipto runakuna sayno waqayaptinpis Israel runakuna täyashqan 

kaqchöqa manami alqulapis aulanqasu. Israel runakuna kaqcho runakunapis 
y uywakunapis mana wanuyaptinmi musyayanki Israel runakunata TAYTA 

DIOS kuyashqanta. 

8Sayraqmi mandäsishuqnikikunapis nawpäman qonqurpakuykur niyämanqa: 

<Israel runakunata kaypita pushakurkur aywakuy>. Manaraq sayno 
niyämaptinqa manami yarquyäshaqsu>>. Sayno niskirmi fiyupa rabyash 
Faraónpa nawpanpita Moisés aywakurqan. 

9Saypitanami Moisésta TAYTA DIOS nirqan: <<Qamkuna imata niyaptikipis 

Faraónqa manami cäsuyäshunkisu. Saymi kay Egiptucho mansariypaq 
castïgukunawan castigashaq>>. 

10Faraónpa nawpancho Moiséswan Aarón mansariypaq kaqkunata 

rurayaptinpis TAYTA DIOSMI Faraónpa shonqunta chukruyäsirqan. Saymi 
Israel runakuna Egiptupita yarquyänanta Faraón kachaparqansu. 

 

Éxodo 12 
Qechpa kaqkunata Tayta Dios ushakäsishqan 

1Egiptulachöraq Israel runakuna kaykäyaptinmi Moiséstawan Aarónta TAYTA 

DIOS nirqan: 

2<<Kay killami qamkunapaq wata qalaykunan killa kanqa. 

3Lapan Israel runakunata wilayay kay killa chunka junaqcho carnishta karpis 

o malta chïvuta karpis cada wayicho kamarikuyänanpaq. 

4Juk wayicho walkaqla kayashpan lapanta mana ushayänanpaq kashqanta 

tantiyarqa pishtayashqan uywata ushaypa mikuyänanpaq vecïnunwan 
shuntakäyäsun. 

5Carnish kaptinpis chïvu kaptinpis juk watayuqta y sänuta akrayäsun. 

6<<Say akrayashqan uywata sararäyäsun kay killa chunka chusku junaqyaq. 

Say tardina lapan Israel runakuna say uywata pishtayanqa. 

7Nirkur wayikunapa numbralninkunatapis quiciunninkunatapis uywapa 

yawarninwan lushiyanqa. 

8Saynöpis say sakayla aysata kankaylapa mikuyanqa iwjiq jachantinta y 

levadüraynaq tantantinta. 

9Chawalanpa ni calduypaqa ama mikuyanqasu. Saypa trukanqa kankaylapa 

mikuyanqa aysanta, umanta, chakinta, pachanta, shonqunta, natinninta y 
ruruntapis. 

10Waraynin tutapaqqa imatapis ama pusüsiyanqasu. Pusuq kaqtaqa lapanta 

rupasiyanqa. 

11Mödanankunatapis lanqinkunatapis jatishlana y tukrunkunatapis 

aptashlana say kankash aysata apuräla mikuyanqa. 
Say Pascua fiestataqa noqapa jutïcho rurayanqa. 

12<<Say sakay intëru nacionpa päsarmi lapan Egipto runakunapa qechpa 

kaq surinkunata y lapan uywankunapa punta yuriq orqu wawankunatapis 
wanusishaq. Sayno wanusirmi Egipto runakuna adorayashqan diosninkunata 
manakaqman churashaq. Noqami TAYTA DIOS kaykä. 

13Wayi punkuykicho yawar lushiraykaqta rikarqa päsakushaqmi. Saymi 

Egipto runakunata wanusirpis Israel runakunataqa ni juklaylatapis 
wanusishaqsu. 

14<<Say junaqtaqa wata wata imaypis ama qonqäyankisu. Saypa trukanqa 

noqa TAYTA DIOSTA adorayämashpayki jatun fiestata rurayanki. Say 
nishqäkunaqa imayyaqpis leymi qamkunapaq y qamkunapita 
miraqkunapaqpis kanqa. 

15<<Fiesta qalaykushqan junaqpita qanchis junaqnintin levadüraynaq tantata 

mikuyanki. Punta kaq junaqchömi wayikikunapita lapan levadürata jitariyanki. 
Say semäna levadürayuq tantata mikuq kaqtaqa Israel runakunapita 
qarquyanki. 

16Punta kaq junaq y qanchis kaq junaq adorayämänaykipaq shuntakäyanki. 

Say junaqkuna ima aruytapis ama aruyankisu. Mikuytami isanqa 
mikuyänaykipaq yanukuyanki. 

17<<Levadüraynaq Tantata Mikuna fiestata rurar Egiptupita jorqushqäta 

imaypis yarpäyanki. Say fiestata imayyaqpis wata wata rurayanki 
qamkunapis y qamkunapita miraqkunapis. 

18Punta kaq killa chunka chusku junaq tardipita qalaykur levadüraynaq 

tantata mikuyanki ishkay chunka juk (21) junaq tardiyaq. 

19Say qanchis junaqkuna wayikikunacho levadüra ama kasunsu. Say 

junaqkuna levadürayuq tantata mikuq kaqtaqa Israel runakunapita 
qarquyanki Israel mayiki kaptinpis o jäpa runa kaptinpis. 

20Say junaqkuna levadürayuqtaqa ama imatapis mikuyankisu. Maycho tarpis 

levadüraynaq tantalata mikuyanki>>. 

21 TAYTA DIOS sayno niptinmi Israel mayor runakunata qayaykasir Moisés 

nirqan: <<Pascua mikuyta mikuyänanpaq carnishta karpis o chïvuta karpis 
cada wayicho pishtayäsun. 

22Say uywapa yawarninta juk matiman chaskiyanki. Nirkur hisöpu jachata 

yawarman tulpurkur punkuykikunapa numbralninkunata y quiciunninta 
lushiyanki. Say sakay pasa manaraq waraptinqa wayikikunapita ama 
yarquyankisu. 

23Egipto runakunapa qechpa surinkunata wanusinanpaq TAYTA DIOS päsar 

wayi punkukunataraqmi rikanqa. Punkupa numbralnincho y quiciunnincho 
yawar lushiraykaqta rikarqa päsakunqami. Wanusikuq ángel wayikikunaman 
yaykunanta manami pay kachapanqasu. 

24<<Pascua fiestata rurayänaykipaq nishqätaqa imaypis mana qonqaypa 

rurayanki. Qamkunapita miraqkunapis saynöla imayyaqpis rurayanqa. 

25TAYTA DIOS promitiyäshushqayki nacionman yaykurpis mana qonqaypa 

Pascua fiestata rurayanki. 

26<¿Imanirtaq kay fiestata ruransi?> nir surikikuna tapuyäshuptiki 

27kayno wilapäyanki: <Wata wata uywata pishtar Pascua fiestata ruransi 

Israel mayinsikunapa wayinkunapa TAYTA DIOS Egiptucho päsashqanta 
yarpänansipaqmi. Saypa päsar Egipto runakunapa surinkunata wanusirpis 
Israel mayinsikunapa surinkunata manami wanusirqansu. TAYTA DIOS sayno 
salvashqanpita payta adorarmi Pascua fiestata ruransi> >>. Sayno Moisés 
niptinmi lapan Israel runakuna qonqurpakuykur TAYTA DIOSTA adorayarqan. 

28Saymi Moiséstawan Aarónta TAYTA DIOS nishqannöla lapanta rurayarqan. 

29Say sakay pulan paqasmi TAYTA DIOS wanusirqan Egipto runakunapa 

lapan qechpa surinkunata. Sayno wanusirqan Faraónpa qechpa olqu 
surinpita qalaykur carcilcho wichqaraykaq runapa qechpa olqu surinyaqmi. 
Saynölami wanusirqan lapan uywakunapa punta yuriq orqu wawankunatapis. 

30Cada wayicho qechpa surinkuna wanuyaptinmi Faraónpis, 

mandäsiqninkunapis y lapan Egipto runakunapis say sakay fiyupa 
waqayarqan. 

Israel runakuna Egiptupita yarquyashqan 

31Say sakaylami Moiséstawan Aarónta qayaykasir Faraón nirqan: 

<<Qamkunapis Israel mayikikunapis kay nacionpita jukla aywakuyay. Kanan 
isanqa manakamashqaykino TAYTA DIOSTA adoraq aywayay. 

32Munayashqaykino uyshaykikunata, cabraykikunata y wäkaykikunata 

qatikurkur apurä aywayay. Tayta Diosta adorayashpayki noqapaqpis payta 
manakuykuyälanki>>. 

33Egipto runakuna lapanpis wanuyänanpaq kayashqanta mansarirmi Israel 

runakunata jukla aywakuyänanpaq niyarqan. 

34Saymi Israel runakuna artësantinta levadüraynaq mäsata jakunkunawan 

pituyarqan. Nirkurmi aparikurkur aywakuyarqan. 

35Moisés nishqannölami Egipto runakunata manakuyarqan qoripita y 

qellaypita kaqtaqa imaykatapis. Saynölami manakuyarqan 
mödanakunatapis. 

36Sayno manakuyaptinmi Egipto runakunapa yarpayninman TAYTA 

DIOS churarqan imatapis manakuyashqan kaqta qaraykuyänanpaq. 
Saynöpami Egipto runakunapata imaykantapis ali kaqtaqa apakuyarqan. 

37Ramesés partipita aywakurmi Israel runakuna Sucotmanpa aywayarqan. 

Egiptupita yarquq runakuna kayarqan soqta pachak waranqanömi (600,000), 
warmikunata y wamrakunata mana yupaylapa. 

38Paykunawanmi mana Israel runakunapis askaq aywayarqan. Saypita 

yarqurmi runakuna qatiyarqan uyshakunata, cabrakunata y saysika 
wäkakunatapis. 

39Egipto runakuna nacionninpita jukla qarquyaptinmi Israel runakuna 

mirkapankunata rurakuyänanpaqpis tiempu karqannasu. Saymi 
jamapäyashqancho levadüraynaq mäsa apayashlanpita tantata rurayarqan. 

40Israel runakuna Egiptucho täyarqan chusku pachak kimsa chunka (430) 

watami. 

41Say watakuna cumplishqan junaqmi TAYTA DIOS kuyashqan runakuna 

trïbunpa trïbunpa Egiptupita yarqakayämurqan. 

42Say sakaymi Israel runakunata TAYTA DIOS yanaparqan Egiptupita 

yarqayämunanpaq. Cada watami say yarquyashqan junaq chaptin lapan 
Israel runakuna TAYTA DIOSTA warati adorayanqa. Israel runakunapita miraq 
kaqkunaqa imaypis sayno rurayanqa. 

Pascua fiestata imano rurayänanpaqpis tantiyasishqan 

43Saypitanami Moiséstawan Aarónta TAYTA DIOS nirqan: 

<<Kaynömi Pascua fiestata rurayanki. Pascuapaq pishtayashqayki uywapa 
aysanta jäpa runaqa ama mikunqasu. 

44Rantiyashqayki ashmaynikikunami isanqa cuerpunta señalakush kaqkuna 

mikuyanqa. 

45Say uywapa aysanta ni jäpa runapis ni arupakuqpis ama mikunqasu. 

46Saynöpis wayilaykikunacho mikuyanki. Wayipita juklämanqa ama 

jorquyankisu ni tulunkunatapis ama pakiyankisu. 

47Israel runakuna lapanpis saynöla rurayanqa. 

48<<Mayqanpis jäpa runakuna qamkuna kaqcho tashpan Pascua fiestacho 

mikuyta munarqa wayincho kaq lapan olqukuna señalakuyanqa. 
Señalakurqa paykunapis Israel runanöna kayashpanmi Pascua mikuyta 
mikuyanqa. Manaraq señalakurqa manami pipis say uywapa aysanta 
mikunmansu. 

49Qamkunacho taq jäpa runakuna señalakuyashqannöla Pascua mikuyta 

mikuyänanpaq jinan nacioncho yuriqkunapis señalakuyanqa>>. 

50Saymi Israel runakuna lapanta rurayarqan Moiséstawan Aarónta TAYTA 

DIOS nishqannöla. 

51Say junaqlami Egiptupita Israel runakunata tröpa tröparaq TAYTA 

DIOS jorqamurqan. 

 

Éxodo 13 
Qechpa kaqkuna Tayta Diospaq kayashqan 

1Saypitanami Moisésta TAYTA DIOS nirqan: 

2<<Israel runakunapa qechpa kaq olqu surinkunatawan uywakunapa punta 

yuriq orqu wawankunatapis noqapaq apayämunki. Saykunaqa noqapami 
kaykäyan>>. 

3Saymi lapan runakunata Moisés nirqan: <<TAYTA DIOS munayninwan 

Egiptupita kanan junaq jorqamashqansita ama qonqäyankisu. Kanan 
junaqmi ashmay kashqansipita jorqaykämansi. Cada watapis kay junaqta 
yarpar levadürayuq tantata ama mikuyankisu. 

4Abib killachömi yarquykansi. 

5Saymi unay ayllunsikunata Tayta Dios promitishqan nacionman chaykur 

Abib killacho cada wata fiestata rurayanki. Saycho lichipis abëjapa mishkinpis 
yakunöraqmi aska kaykan. Saycho taykäyan cananeo runakuna, heteo 
runakuna, amorreo runakuna, heveo runakuna y jebuseo runakunami. 
Paykuna taykäyashqan naciontami TAYTA DIOS qoyäshunki. 

6<<Say fiestata rurayashpayki qanchis junaqyaq levadüraynaq tantalata 

mikuyanki. Qanchis kaq junaqchöqa tutapita tardiyaq TAYTA 

DIOSTA adorayanki. 

7Qanchis junaqnintin fiestata rurayashpayki levadüraynaq tantata mikuyanki. 

Qamkuna täyashqaykichöqa say junaqkuna levadürapis ni levadürayuq 
tantapis ama kanqasu. 

8<<Say junaqmi surikikunata wilapäyanki: <Kay fiestata ruraykansi 

Egiptupita TAYTA DIOS jorqamashqansita yarpashpansimi. 

9Runakunapa rikrancho o urkuncho señal kashqannömi say fiestapis señal 

kanqa TAYTA DIOS qomashqansi leykunata imaypis mana qonqaypa 
parlanansipaq. Sayno kanqa Egiptupita munayninwan TAYTA 

DIOS jorqamashqansipitami. 

10Sayno kaptinmi wata wata TAYTA DIOS nimashqansi junaqcho say fiestata 

mana qonqaypa ruransi>. 

11<<Cananeo runakuna täyashqan nacionta qoyäshunaykipaqmi unay 

ayllunsikunatapis qamkunatapis TAYTA DIOS promitiyäshushkanki. 
Sayman TAYTA DIOS chaykasir entregayäshuptiki 

12qechpa olqu surikikuna TAYTA DIOSPAQMI kanqa. Saynölami 

uywaykikunapa punta yuriq orqu wawankunapis TAYTA DIOSPAQ kanqa. 

13Ashnupa punta kaq orqu wawanpa trukan carnishta karpis o chïvuta karpis 

sacrificiupaq apayanki. Trukanta mana aparqa ashnu malwapa kunkanta 
pakiriyanki. Qechpa surikikunapa trukantapis Tayta Dios nishqannöla 
qellayta apayanki. 

14<<Waray warantin surikikuna <¿imanirtaq kay fiestata ruransi?> nir 

tapuyäshuptiki niyanki: <Egiptucho ashmay kayashqäpitami 
munayninwan TAYTA DIOS jorqayämarqan. 

15Faraónpa shonqun chukru kaptinmi yarqayämunäta kachapäyämarqansu. 

Saymi TAYTA DIOS wanusirqan lapan Egipto runakunapa qechpa olqu 
surinkunata. Saynölami wanusirqan lapan malta uywankunapa punta yuriq 
orqu wawankunatapis. Saymi uywapa punta wawan orqu yuriptinqa 
sacrificiupaq rupasinsi. Qechpa surinsi olqu yuriptinqa TAYTA 

DIOS nishqannölami qellayta apansi. 

16Egiptupita TAYTA DIOS munayninwan jorqamashqansita imaypis 

yarparänansipaqmi runakunapa rikrancho o urkuncho señal kashqanno kay 
fiestapis señal kaykan> >>. 

Ninawan pukutay kashqan 

17Tayta Dios musyarqanmi filisteo runakuna atacayaptin Israel runakuna 

mansarir Egiptuman kutikuyänanpaq kashqanta. Saymi Israel runakunata 
Egiptupita Faraón kachariptin filisteo runakunapa nacionninman aywaq 
nänipa, cerca kaykaptinpis, Tayta Dios pusharqansu. 

18Saypa trukanqa sunyaq jirkapami tumasirqan Puka Lamarman aywaq 

nänipa. Egiptupita yarqamur Israel runakuna tröpa tröpa 
soldädukunanöraqmi aywayämurqan. 

19Egiptupita Israel runakunawan yarqamurmi Josépa tulunkunata Moisés 

apamurqan. Manaraq wanurmi Israel runakunata José ruwakur nirqan: 
<<Canaánman kutiyänaykipaq Tayta Dios rasunpaypami shamur 
yanapäyäshunki. Sayno yanapäyäshuptiki kaypita aywakur tulükunatapis 
apakurkuyälanki>>. Sayno nirmi Tayta Diospa jutincho jurasirqan. 

20Sucotpita aywakurmi Israel runakuna Etamman chäyarqan. Saypitaqa 

sunyaq jirkanami qalaykun. 

21Israel runakunata pushashpanmi junaqpa ichiraykaq pukutaycho TAYTA 

DIOS aywarqan. Sakaypanami asikyapänanpaq ichiraykaq ninacho 
aywarqan. Saynöpami sakaypapis junaqpapis Israel runakuna aywayarqan. 

22Junaqpaqa ichiraykaq pukutaymi paykunapa puntanta imaypis aywaq. 

Sakaypanami ichiraykaq ninana mana upiypa asikyapaq. 

 

Éxodo 14 
Israel runakunata Egipto runakuna qatipäyashqan 

1Saypitanami Moisésta Tayta Dios nirqan: 

2<<Israel runakunata niy Pi-hahirotläpa tikrayänanpaq. Say kaykan 

Migdolpita lamarman aywaqchömi. Lamar kuchunman chaykur Baal-Zefónpa 
simpancho posädakuyashpan toldunkunata ichisiyäsun. 

3Saycho kaykäyashqaykita musyarmi Faraón yarpanqa sunyaq jirkacho 

pantakash puriykäyashqaykita. 

4Noqami Faraónpa shonqunta chukruyäsishaq qepaykikunata 

qatipäyäshunaykipaq. Sayno qatipaykäyäshuptikimi munaynïwan 
soldädunkunata ushakäsishaq. Saynöpami Egipto runakuna musyayanqa 
munayyuq TAYTA DIOS kashqäta>>. Sayno niptinmi yäsishqannöla Israel 
runakuna rurayarqan. 

5Israel runakuna qeshpir aywakuykäyashqantami Faraónta wilayarqan. 

Saymi Faraónpis y mandäsiqninkunapis pësakuyashpan niyarqan: 
<<¿Imapaqtaq Israel runakunata kacharishkansi? Kanan ¿pinataq 
arupämäshun?>> 

6-7Sayno nirmi soqta pachak (600) alinnin kaq carrëtankunata y wakin kaq 

carrëtakunatapis kamarirkasir soldädunkunawan qepanta aywayarqan. Cada 
carrëtachömi juk capitanpis aywarqan. 

8Sayno qatipäyänanpaqqa TAYTA DIOSMI Faraónpa shonqunta 

chukruyäsirqan. Saymi Israel runakuna yarquyänanpaq Egipto runakunata 

mansariypaq castïgukunawan TAYTA DIOS castigaykaptinpis mana 
tantiyakuypa qatipäyarqan. 

9Egipto runakuna soldädunkunawan, carrëtankunawan y cawallunkunawan 

aywarmi Israel runakuna posädaraykäyashqanman chaykäyarqanna. Israel 
runakuna posädaraykäyarqan Pi-hahirotpa nawpancho Baal-Zefónpa 
simpan lamar kuchunchömi. 

10Soldädunkunawan Faraón taripaykäyashqanta rikaykurmi Israel runakuna 

pasaypa mansariyashpan salvananpaq TAYTA DIOSTA manakuyarqan. 

11Nirkurmi Moisésta niyarqan: <<Wanur pampakuyänäpaq ¿manaku 

Egiptucho panteón karqan? ¿Imanirtaq kay sunyaq jirkachöraq 
ushakäyänäpaq jorqayämashkanki? 

12Kayta maliciarmi Egiptulachöraq kaykar niyarqä: <Jina Egipto runakunata 

arupar täkuyäshaq. Sunyaq jirkacho wanuyänäpa trukanqa Egipto 
runakunapa ashmaynin kayashqämi mas ali kaykan> >>. 

13Sayno niyaptinmi Moisés nirqan: <<Ama jaka shonqu kayaysu. Kananmi 

rikayanki TAYTA DIOS imano salvamashqansitapis. Kananpitaqa mananami 
imaypis Egipto runakunata rikayankinasu. 

14Ama lakikuyaysu. TAYTA DIOSMI favorninsi sharkur pelyanqa>>. 

Israel runakuna Puka Lamarpa päsayashqan 

15Saypitanami Moisésta TAYTA DIOS nirqan: <<Manakaykämashqaykipa 

trukanqa Israel runakuna jukla aywayänanpaq niy. 

16Saynöpis tukruykita lamar jananpa toqriy ishkayman yaku rakikänanpaq. 

Saynöpami Israel runakuna lamar chawpinpa sakipana päsayanqa. 

17Egipto runakuna qatipäyäshunaykipaq noqami shonqunta chukruyäsishaq. 

Kananmi Faraónta, soldädunkunata, carrëtankunata y cawallunkunatapis 
ushakäsiptï munayyuq kashqäta pïmaypis musyanqa. 

18Faraónta carrëtantinta y cawalluntinta ushakäsiptïmi Egipto runakunapis 

munayyuq TAYTA DIOS kashqäta musyayanqa>>. 

19Saymi Tayta Diospa angilninwan ichiraykaq pukutaypis Israel runakunapa 

puntanta aywaykashqanpita paykunapa qepanmanna churakarqan. 

20Say ichiraykaq pukutay Israel runakunata Egipto runakuna mana 

taripäyänanpaqmi saparqan. Egipto runakuna aywayashqanpa pukutay 
pasaypa sakakurkuptinmi rikayta mana kamäpakur warati aywarpis Israel 
runakunata taripäyarqansu. Israel runakuna aywayashqanpami isanqa 
pukutay asikyaparqan. 

21Moisésnami makinta lamar jananpa joqarirqan. Saymi inti jeqamunan 

kaqläpita TAYTA DIOS warati fiyupa wayräsimur lamarta ishkayman 
rakirqan. Saymi yaku rakikashqan kaq sakina karqan. 

22Ishkanlächo tapianöraq yaku ichiraptinmi chawpinpa Israel runakuna 

sakilapana päsayarqan. 

23Saymi Israel runakunata qatipar Egipto runakunapis Faraónpa 

cawallunkunawan y carrëtankunawan lamar chawpinyaq yaykuyarqan. 

24Pasa manaraq waraptin pukutaypita y nina ichiraykaqpita TAYTA 

DIOS pantakäsiptin Egipto soldädukuna ima ruraytapis kamäpakuyarqansu. 

25Carrëtankunapa ruëdankunatapis TAYTA DIOS yarqukäsiptinmi aywaytapis 

kamäpakuyarqannasu. Saymi Egipto runakuna kikinpura ninakuyarqan: 
<<Israel runakunapita qeshpikushun. TAYTA DIOSMI paykunapa favornin 
sharkur contransi kaykan>>. 

26Say hörami Moisésta TAYTA DIOS nirqan: <<Makikita lamar jananpa joqariy 

Egipto runakunata carrëtantinta y cawalluntinta yaku chipyaq 
ultakurkunanpaq>>. 

27Niptinmi lamar jananpa makinta Moisés joqarirqan. Saymi pasa waraptinna 

kashqanman yaku kutir Egipto runakuna qeshpiykäyaqta ultaskirqan. 
Saynöpami lamar chawpincho Egipto runakunata TAYTA DIOS ushakäsirqan. 

28Rakiraykashqanpita yaku kutirmi Faraónpa carrëtankunatapis, 

cawallunkunatapis soldädunkunatapis chipyaq nitirqan. Saymi Israel 
runakunata qatipar yaykuqkunaqa lapan ushakäyarqan. 

29Israel runakunami isanqa ishkan lädunpa tapianöraq yaku rakiraptin sakila 

simpäyarqan. 

30Say junaqmi Egipto runakunapa makinpita Israel runakunata TAYTA 

DIOS qeshpisirqan. Sayno qeshpiykasiptinmi Egipto runakunapa ayankunata 
Israel runakuna rikayarqan lamar kuchuncho jitaraykäyaqta. 

31Egipto runakunata munayninwan TAYTA DIOS ushakäsishqanta rikaykurmi 

Israel runakuna mansakur PAYMAN y sirviqnin Moisésman yärakuyarqan. 

 

Éxodo 15 
Salvashqanpita Israel runakuna Tayta Diosta alabayashqan 

1Sayno salvaykuptinmi Moiséswan lapan Israel runakuna TAYTA 

DIOSTA kayno alabayarqan: TAYTA DIOSTAMI alabashaq. Paymi Egipto 
runakunata, cawallunkunata y loqaraqkunatapis lamarcho ushakärasish. 
Sayta musyarmi pïmaypis tantiyakuyanqa munayyuq kashqanta. 



143 

 

 
© 2018  Wycliffe Bible Translators, Inc. 

  
 

 

2 TAYTA DIOSMI imaypis valorta qoman. Paytami imaypis alabä. Diosnï 

kaptinmi payta alabashaq. Paymi awilükunapa Diosnin. Imaypis paylatami 
adorashaq. 

3 TAYTA DIOSQA munayyuq soldädumi. Jutinpis Yahwehmi kaykan. 

4 TAYTA DIOSMI carrëtantinta Faraónpa soldädunkunata lamar rurinman 

talpukäsish. 

Ali chölunnin capitankunatapis Puka Lamarchömi shenqasiypa wanusish. 

5Yanawyaykaq lamarmi ultakurkush. Ruminömi ruriyaq talpukäyash. 

6 TAYTA DIOS, munayyuq karmi aluq kaq makikiwan chikimaqnïkunata 

elaqäsishkanki. 

7Lapanpaq munayyuq kashpaykimi contraykikunata ushakäsishkanki. Fiyupa 

rabyakuptikimi saki oqsha rupaqnöpis paykuna ushakäyash. 

8Rabyash pükariptikimi ishkayman yaku rakikash. Yakupa pulchaqyayninpis 

tapianöraqmi ichirarqan. Lamar rurin yakupis sururunömi ritikäkush. 

9Conträ runakunami niyarqan: <<Taripäyashqäyaqmi qatipäyäshaq. 

Imaykantapis qechurkamurmi rakipänakuyäshaq. Sayno rurarkur seqaypami 
kushikuyäshaq. Espädäwanmi wanusir ushayäshaq>>. 

10Jina kaqta pükariptikimi lamar ultakurkush. Bunyaypa bunyaykaq yaku 

rurinmanmi plömunöraq talpukäyash. 

11 TAYTA DIOS, ima diospis manami qamno kansu. Qamnöqa manami 

pipis santu kansu. Espantaypaq kaqkunatami rurashkanki. 

12Podernikiwan castigaptikimi Egipto runakunata pasa ultakurkush. 

13Salvashqayki runakunatami isanqa kuyapaylapa pushaykanki. 

Tashqayki sagrädu wayikimanmi munaynikiwan pushaykanki. 

14Sayta wiyarmi maysay nacioncho taq runakuna mansarir suksukyäyanqa. 

Filisteo runakunapis mansariylawanmi pasaypa almatäyanqa. 

15Edomcho taq capitankunapis mansariywanmi kalpaynaq rikakuyanqa. 

Moabcho taq mandaqkunapis mansariywanmi suksukyäyanqa. 
Canaáncho taq runakunapis manami ima ruraytapis kamäpakuyanqasu. 

16Paykuna pasaypa mansariyäsun. Imatapis rurayta mana kamäpakur 

chiyakash rikakäkuyäsun. Sayno kaykuyäläsun salvashqayki runakuna 
päsayashqanyaq. 

17 TAYTA DIOS, tänaykipaq akrashqayki jirkaman pushakayälämay. Saycho 

tänaykipaq kikikimi kamarishkanki. 

18 TAYTA DIOSMI imayyaqpis rey kaykan. 

María cantashqan 

19Carrëtankunawan cawallunkunawan lamar chawpinpa Faraón 

aywaykäyämuptinmi lamar yakuta kashqanman kutisir TAYTA DIOS lapanta 
saparkurqan. Israel runakunami isanqa sakilapana päsayarqan. 

20Saypitanami Aarónpa panin profetïsa María panderëtata tukar qalaykurqan. 

Saymi lapan warmikunapis panderëtankunata tukar kushikuyashpan paywan 
juntu danzaraykar aywayarqan. 

21Saychömi María cantarqan: <<TAYTA DIOSTA alabashun. Paymi lapantapis 

mansariypaq ushakäsish. Cawalluntintami loqaraqkunatapis lamarman 
talpukäsish>>. 

Maracho iwjiq yaku kashqan 

22Saypitanami Israel runakunata Moisés pusharqan Puka Lamarpita Shur 

nishqan sunyaq jirkapa. Kimsa junaq aywarpis yakuta manami tariyarqansu. 

23Mara partiman chaykur yakuta tarirpis iwjiptinmi upuyarqansu. Yaku 

iwjishqanpitami say partita jutisirqan Mara jutin kananpaq. 

24Saymi runakuna rabyanäyashpan Moiséspa contran sharkur niyarqan: 

<<Kanan ¿ima yakutataq upushun?>> 

25Saymi TAYTA DIOSTA Moisés manakurqan yanapänanpaq. 

Manakuptinmi TAYTA DIOS jachata rikasirqan. Say jachapa rämanta yakuman 
winarpuptinmi iwjirqannasu. Israel runakunata sayno pruëbaman churarkurmi 
leykunata y estatütukunata tantiyasishpan 

26Tayta Dios nirqan: <<Nishqäkunata cäsukayämaptiki, munashqäno 

kawayaptiki, mandamientükunatapis cäsukur lapan estatütükunatapis 
cumpliyaptikiqa Egipto runakunata castigashqänöqa manami qeshyawan 
castigayäshaykisu. Noqami qamkunata kachakäsiq TAYTA DIOS kaykä>>. 

27Saypita aywakurnami Israel runakuna Elim partiman chäyarqan. Saychömi 

chunka ishkay pukyukuna y qanchis chunka (70) palmërakuna karqan. Say 
pukyukuna lädunchömi toldunkunata ichisir posädakuyarqan. 

 

Éxodo 16 
Manáta y codornizta Tayta Dios kamaripashqan 

1Elim partipita aywakurmi Sin niyashqan sunyaq jirkaman Israel runakuna 

chäyarqan. Say kaykan Elimpita Sinaíman aywaqchömi. Sayman chäyarqan 
Egiptupita yarquyashqanpita juk killa mas chunka pisqa junaqtami. 

2Say sunyaq jirkachömi Israel runakuna Moiséspa y Aarónpa contran sharkur 

3niyarqan: <<Egiptulachöna TAYTA DIOS wanusimash alimi kanman karqan. 

Saychöqa pacha juntami mikurqansi. Aysapis mankansikunacho manami 

pishirqansu. Qamkuna mikanaypita wanusiyämänaykipaqmi kay sunyaq 
jirkaman pushayämashkanki>>. 

4Sayno niyaptinmi Moisésta TAYTA DIOS nirqan: <<Jana pasapitami mikuyta 

imayka tamyatanöraq shikwasimushaq. Sayta runakuna waran waran 
shuntayäsun say junaq mikuyänanpaq tupuylata. Nishqä tupula 
shuntayaptinmi musyashaq cäsukayämashqanta. Nishqäpita masta 
shuntayaptinmi isanqa musyashaq mana cäsukayämashqanta. 

5Soqta kaq junaqchöqa ishkay junaq mikuyänanpaqtano shuntayanqa>>. 

6Saymi Moiséswan Aarón Israel runakunata niyarqan: <<Kanan tardimi 

musyayanki Egiptupita kikin TAYTA DIOS jorqayämushushqaykita. 

7Saynölami waray tutapis TAYTA DIOS munayyuq kashqanta rikayanki. Pay 

musyanmi contran parlaykäyashqaykita. ¡Noqakunapa conträ 
parlayänaykipaqqa pitaq kayä!>> 

8Mastapis Moisés nirqan: <<¿Imanirtaq conträ parlaykäyanki? Manami 

noqakunapasu conträ parlaykäyanki, sinöqa TAYTA 

DIOSPA contranmi. PAYMI musyan contran sharkuyashqaykita. Sayno 
kaptinpis kanan tardimi mikunansipaq aysata kamaripämäshun. Waray 
tutanami mikuyta kamaripämäshun>>. 

9Nirkurmi Aarónta Moisés nirqan: <<TAYTA DIOS wiyashqami Israel runakuna 

contran parlayashqanta. Kanan Israel runakunata wilay TAYTA 

DIOSPA nawpanman shuntakäyänanpaq>>. 

10Israel runakunata Aarón parlapaykaptinmi sunyaq jirkalächo TAYTA 

DIOSPA chipipiyninta pukutaycho rikayarqan. 

11Moiséstami TAYTA DIOS nirqan: 

12<<Wiyashkämi Israel runakuna conträ parlaykäyashqanta. Kanan 

paykunata wilay: <Tardipami aysata mikuyankipaq. Tutapanami pachayki 
juntashqanyaq mikuyta mikuyankipaq. Saynöpami musyayankipaq TAYTA 

DIOSNIKI kashqäta> >>. 

13Say tardimi aska codornizkuna Israel runakunapa campamentun 

kashqanman juntarqan. Pasa wararkuptinnami campamentu 
nawpankunapapis yuraqayparaq shulyash warämurqan. 

14Shulya sakirkuptinnami imayka rashta niraq pampacho karqan. 

15Sayta rikar Israel runakuna ima kashqantapis manami musyayarqansu. 

Saymi jukninpis jukninpis <<¿imaraq kay?>> niyarqan. Saymi Moisés nirqan: 
<<Kay kaykan TAYTA DIOS kamaripämashqansi mikuymi. 



146 

 

 
© 2018  Wycliffe Bible Translators, Inc. 

  
 

 

16TAYTA DIOSMI nish: <Cada junaq mikuyänaykipaq tupula shuntayanki. 

Aykaqpis tolduykicho kayashqaykipita cada ünuykipaq ishkay caldu mati 
juntatanöla shuntayanki> >>. 

17Say nishqannölami Israel runakuna shuntayarqan. Saymi walkaqla karqa 

walkalata shuntayarqan y askaq karqa askata shuntayarqan. 

18Matiwan tupuylapami shuntayarqan. Askata shuntayaptinpis manami 

pusurqansu. Walkalata shuntayaptinpis manami pishirqansu. Cada ünun 
shuntayarqan say junaq mikuyänanpaqtanölami. 

19Saymi Moisés nirqan: <<Ama mayqaykipis waraypaqqa mikuyta 

pusüsiyankisu>>. 

20Sayno nikaptinpis wakinqa mana cäsukurmi waraynin junaqpaq mikuyta 

pusüsiyarqan. Say pusüsiyashqan mikuyta waraynin junaq 
rikaykuyänanpaqmi pasaypa kurush asyaykänaq. Saymi mikuy 
pusüsiqkunata Moisés fiyupa olqutuparqan. 

21Saypitaqa mikuyta ushayänanpaq tupulanami cada tuta jukninpis jukninpis 

shuntayarqan. Mana shuntashqan kaqtaqa shanaymi sulurasiq. 

22Soqta kaq junaqchömi isanqa ishkay junaq mikuyänanpaq shuntayarqan. 

Saymi cada ünunpaq chusku mati juntata shuntayarqan. Sayno 
shuntayaptinmi mayor runakuna aywayarqan Moisésta wilayänanpaq. 

23Saymi Moisés nirqan: <<Sayno shuntayänanpaqmi TAYTA DIOS nish. 

Waray junaqqa Tayta Diosta adoranansipaq jamay junaqmi kaykan. Saymi 
yanukuyänaykipaq kaqta waraypaqwan yanukuyanki y timpusiyänaykipaq 
kaqtapis kananlana timpusiyanki. Pusuq kaqtaqa churayanki waraynin junaq 
mikuyänaykipaq>>. 

24Moisés nishqannölami yanukurir churayarqan waraynin junaq 

mikuyänanpaq. Waraynin junaq rikaykuyänanpaq say churayashqan mikuy 
manami kururqansu ni asyarqansu. 

25Saypitanami Moisés nirqan: <<Kanan junaq TAYTA DIOSTA adoranansipaq 

jamay junaqmi kaykan. Saymi qanyan churayashqayki mikuylatana 
mikuyanki. Mikuy shuntaq yarqurpis manami imatapis tariyankisu. 

26Soqta junaqlami shuntayänaykipaq mikuy kanqa. Qanchis kaq junaqchöqa 

jamay junaq kaptin manami imatapis tariyankisu>>. 

27Sayno nikaptinpis wakin runakuna jamay junaq mikuy shuntaq yarqur 

manami imatapis tariyarqansu. 

28Saymi Moisésta TAYTA DIOS nirqan: <<¿Imayyaqta mandamientükunata y 

leynïkunata cäsukuyankisu? 

29Ama qonqäyaysu jamay junaqcho jamayänaykipaq nishqäta. Jamay 

junaqpaqwanmi soqta kaq junaqcho mikuyta kamaripaykä. Saymi qanchis 
junaqchöqa maypapis mana yarquylapa jamapäyanki>>. 

30Sayno niptinmi qanchis kaq junaqcho lapan runakuna jamayarqan. 

31Israel runakuna shuntayashqan mikuy karqan culantrupa murunnömi. 

Isanqa say mikuy yuraqmi karqan. Say mishkirqan abëjapa mishkinwan 
rurash tantanömi. Saytami Israel runakuna maná niyarqan. 

32Saypitanami Israel runakunata Moisés nirqan: <<TAYTA DIOSMI nin: 

<Qamkunapita miraqkuna rikayänanpaq ishkay matitano manáta churayay. 
Saynöpami paykuna reqiyanqa Egiptupita jorqamur sunyaq jirkacho 
kamaripashqä mikuyta> >>. 

33Nirkurmi Aarónta Moisés nirqan: <<Ishkay mati tupuyta juk canastaman 

manáta winarkur TAYTA DIOSPA nawpanman churay. Saycho churaranqa 
Israel runakunapita miraqkuna reqiyänanpaqmi>>. 

34Saymi Moisésta TAYTA DIOS nishqannöla canastaman manáta 

winarkur Pactu Babul nawpanman Aarón churarqan. 

35Canaánpa lindërunman chäyashqanyaqmi chusku chunka (40) watantin 

Israel runakuna manáta mikuyarqan. 

36Ishkay mati manáta canastaman winashqanqa ishkay kïlunömi karqan. Say 

tuputami gomer niyaq. 

 

Éxodo 17 
Qaqapita yaku pashtamushqan 

1Sin niyashqan sunyaq jirkacho taykäyashqanpitami TAYTA DIOS nishqannöla 

Israel runakuna posädakur posädakur Refidim partiman chäyarqan. 
Saychöpis yaku manami karqansu. 

2Saymi runakuna Moisésta rabyash niyarqan: <<¿Ima yakutataq kaycho 

upuyäshaq?>> Niyaptinmi Moisés nirqan: <<Yaku mana kaykaptinqa 
reclamayämaptikipis ¿imatataq rurashaq? ¿Imanirtaq Tayta Diosta obligayta 
munaykäyanki yakuta kamaripäyäshunaykipaq?>> 

3Moisés sayno niptinpis runakuna fiyupa yakunäyashpanmi qayapar 

niyarqan: <<¿Kayno nakasiyämänaykipaqku Egiptupita jorqayämarqayki? 
¿Lapan wamräkunapis uywäkunapis yakunaypita wanuyänäpaqku 
jorqayämashkanki?>> 

4Runakuna sayno niyaptinmi TAYTA DIOSTA manakur Moisés nirqan: <<Kay 

runakunawan ¿imatataq rurashaq, Taytay? Saynöla karqa samqarpis 
saripakayämanqanachir>>. 

5Saymi Moisésta TAYTA DIOS nirqan: <<Juk ishkay Israel mayor runakunata 

pushakurkur lapan runakunapa nawpanta ayway. Paykunawan aywar 
mayuta wepyashqayki tukruykita apay. 

6Horeb jirkacho kaykaq qaqachömi shuyaraykäshayki. Say qaqata 

tukruykiwan wiruptikimi yaku yarqamunqa lapan runakuna upuyänanpaq>>. 
Saymi TAYTA DIOS nishqannöla Moisés rurarqan Israel mayor runakuna 
rikaykäyaptin. 

7Say partita jutisirqan Masah jutin kananpaq y Meriba jutin kananpaqpis. Say 

jutikunata churaparqan Israel runakuna descontentu kar 
<<¿noqansiwan TAYTA DIOS kaykanku o manaku?>> niyashqanpitami. 

Amalecita runakunata vinciyashqan 

8Israel runakuna Refidimcho taykäyaptinmi amalecita runakuna atacaq 

aywayarqan. 

9Saymi Josuéta Moisés nirqan: <<Runakunata akray amalecita runakunawan 

pelyaq aywanaykipaq. Waray tutalami jirka puntacho kaykäshaq Tayta Dios 
<apay> nimashqan tukruta aptash>>. 

10Moisés nishqannölami runakunata akrarkur amalecita runakunawan pelyaq 

Josué aywarqan. Moisés, Aarón y Hurnami jirka puntaman wisäyarqan. 

11Moisés rikrankunata joqariraptinmi Israel runakuna amalecita runakunata 

vinciyaq. Rikranta Moisés utikar bäjasiptinnami amalecita runakuna vinciyaq. 

12Sayno utikaptinmi Aarónwan Hur rumita churapäyarqan Moisés 

jamananpaq. Nirkurmi ishkanläpa Moiséspa rikranta joqariräyarqan inti 
jeqashqanyaq. 

13Saynöpami Josué y akrashqan runakuna espädankunawan amalecita 

runakunata wanusir ushaykuyarqan. 

14Saymi Moisésta TAYTA DIOS nirqan: <<Mana qonqakänanpaq kay pelya 

kashqanta juk rölluman qelqay. Josuétana wilay amalecita runakunata 
lapanta ushakäsinäpaq kashqanta>>. 

15Saypitami Moisés juk altarta perqarkur jutisirqan TAYTA DIOSMI Bandërä 

nir. 

16Nirkurnami nirqan: <<TAYTA DIOSPA contran amalecita runakuna 

sharkuyashqanpitami paykunawan TAYTA DIOS imayyaqpis pelyanqa>>. 

 

Éxodo 18 
Moisésta suedrun Jetro watukashqan 

1Madianita runakunapa cüran Jetrumi Moiséspa suedrun karqan. Paymi 

musyarqan Moisésta y Israel runakunatapis Tayta Dios yanapashqanta. 

Saynöpis musyarqan Egiptupita Israel runakunata TAYTA 

DIOS jorqamushqanta. 

2Mas puntalatanami Moisésqa warmin Séforata papänin kaqman kutinanpaq 

despacharqan. Chaptinmi Jetruqa surin Séforata 

3ishkan wawankunatawan chaskikurqan. Jäpa markacho tash karmi jukaq 

surinpa jutinta Moisés churaparqan Gersón kananpaq. 

4Jukaqpanami jutin karqan Eliezer. Say jutita churaparmi nirqan: <<Faraón 

wanusimänanpaq kaykaptinmi papänï yärakushqan Tayta Dios 
qeshpimunäpaq yanapämash>>. 

5Say wisanmi sunyaq jirkacho Israel runakunawan Moisés 

posädaraykäyarqan Tayta Dioswan tinkuna jirka cercancho. Saymanmi 
wilkankunata y Séforata pushakurkur suedrun Jetro charqan. 

6Chaykurmi Moisésta nirqan: <<Warmikitawan surikikunata pushakurkurmi 

watukaq shamushkä, hïju>>. 

7Saymi suedrun Jetruta chaskikushpan qonqurpakuykur Moisés 

winchikushpan musarqan. Imano kashqantapis wilapänakurkurnami 
toldunman yaykuyarqan. 

8Saychömi suedrunta Moisés wilaparqan Israel runakunapa favornin sharkur 

Faraóntawan qatipaq Egipto runakunata TAYTA DIOS ushakäsishqanta. 
Saynöpis wilaparqan Egiptupita yarqamur nänicho nakayashqanta y TAYTA 

DIOS imano yanapashqantapis. 

9Egiptupita Israel runakunata Tayta Dios jorqamushqanta wilapaptinmi Jetro 

seqaypa kushikur 

10nirqan: <<TAYTA DIOS alabash kaykuläsun. Paymi Faraónpa munaynincho 

kayaptiki Egipto runakuna nakasiyäshushqaykipita jorqayämushushkanki. 

11Egipto runakuna contrayki kaykaqta vincish kaptinmi tantiyakü lapan 

dioskunapitapis TAYTA DIOS mas munayyuq kashqanta>>. 

12Nirkurmi Jetruqa uywata pishtarkur Tayta Diospaq sacrificiuta rupasirqan. 

Wakin uywakunatapis Tayta Diospa nawpancho pishtarmi Aarónwan y Israel 
mayor runakunawan aysata mikuyarqan. 

Juezkunata Moisés churashqan 

Deuteronomio 1.9-18 

13Saypita waraynin junaqmi Israel runakuna quejakuyashqanta 

arreglananpaq Moisés jamakurqan. Saymanmi tutapita tardiyaq quejakuq 
aywayarqan. 

14Moisés qoyati arreglaptinmi suedrun nirqan: <<Tutapita tardiyaq ¿imanirtaq 

japalayki quejakuyashqanta arreglaykanki?>> 

15Sayno niptinmi Moisés nirqan: <<Israel runakuna noqaman shayämun 

Tayta Diosta manakur arreglanäpaqmi. 

16Ima janalanpis rimanakur noqamanmi shayämun mayqanpis jusayuq 

kashqanta arreglanäpaq. Nirkurnami paykunata tantiyasï Tayta Diospa 
estatütunkunata y leyninkunata>>. 

17Saymi suedrun Jetro nirqan: <<Noqapa tantiyaynïpita sayman aläpami 

jatikash kaykanki. 

18Saynöla rurarqa pasaypami utikankipaq. Saynölami runakunapis 

utikäyanqa. Saysika runakunata manami japalayki arreglayta atipankipaqsu. 

19Kanan yäsishqäta shumaq wiyamay. Yäsishqäno ruranaykipaq Tayta Dios 

yanapaykuläshunki. Tayta Diosta manakur runakunata arreglashqayki alimi 
kaykan. 

20Saynöpis Tayta Diospa estatütunkunata y leyninkunata yachasishqayki 

alimi kaykan. Tayta Dios munashqanno kawayänanpaq yachasishqaykipis 
alimi kaykan. 

21Sayno kaptinpis yanapäyäshunaykipaq formal runakunata akray. Paykuna 

kayäsun Tayta Diosta mansapakuq, mana lulakuq y äshikuyta mana 
chaskipakuq. Paykunapita wakinta churanki waranqa (1,000) runakunapa 
jueznin kananpaq, wakintana churanki pachak (100) runakunapa jueznin 
kananpaq, wakintana churanki pisqa chunka (50) runakunapa jueznin 
kananpaq y wakintana churanki chunka runakunapa jueznin kananpaq. 

22Say juezkunanami ima quëjutapis arreglayanqa. Arreglayta mana 

puëdiyashlantanami qamman apayämunqa. Sayno yanapäyäshuptikiqa 
manami aläpa utikankipaqnasu. 

23Tayta Dios permitiptin yäsishqäno ruraptikiqa valorniki kanqaraqmi. 

Quejakuyashqanta shumaq arreglayaptinmi lapan runakunapis kushish 
wayinman kutikuyanqa>>. 

24Suedrun yäsishqannölami lapanta Moisés rurarqan. 

25Saymi formal runakunata akrarkur wakinta churarqan waranqa (1,000) 

runakunapa jueznin kananpaq, wakintana churarqan pachak (100) 
runakunapa jueznin kananpaq, wakintana churarqan pisqa chunka (50) 
runakunapa jueznin kananpaq y wakintana churarqan chunka runakunapa 
jueznin kananpaq. 

26Say juezkunanami runakuna quejakuyashqanta waran waran arreglayaq. 

Arreglayta mana kamäpakuyashqantami isanqa Moisés arreglananpaq 
apayaq. 

27Saypitanami Moiséspita despidikurir markanpa suedrun kutikurqan. 

Éxodo 19 
Israel runakuna Sinaí nishqan sunyaq jirkaman chäyashqan 

1Egiptupita yarqur kimsa killatami Sinaí sunyaq jirkaman Israel runakuna 

chäyarqan. 

2Sayman chäyänanpaqmi Refidimpita yarqayämush kayarqan. Sinaí sunyaq 

jirkaman chaykurmi punta chakincho posädakuyänanpaq toldunkunata 
ichisiyarqan. 

3Saypitami Tayta Dioswan tinkuq jirkaman Moisés wisarqan. Say jirka 

puntapita qayakamurmi Moisésta Tayta Dios nirqan: <<Israel runakunata 
wilay: 

4<Qamkuna rikayashkankimi Egipto runakunata imano ushakäsishqätapis. 

Musyayankimi makïcho kayänaykipaq qamkunata imano shuntakushqätapis. 
Wawankunata anka apashqannömi qamkunatapis Egiptupita apamushkä. 

5<< <Saymi nishqäkunata wiyakayämar qamkunawan pactu rurashqäta 

cumpliyaptikiqa wakin runakunapitapis mas kuyayäshayki. Intëru kay 
pasacho taq runakunata kamash karpis qamkunatami mas kuyayäshayki. 

6Qamkunataqa nacionninpami sirvimaq cürakunano kayänaykipaq 

churayäshayki. Saymi santu kar noqalata sirviyämanki>. Sayno nishqäta 
Israel runakunata wilay>>. 

7Moisés kutiykurnami mayor runakunata shuntaykur wilarqan TAYTA 

DIOS nishqankunata. 

8Wilaptinmi Israel runakuna juk shimila niyarqan: <<TAYTA DIOS nishqantaqa 

lapantami rurayäshaq>>. Paykuna sayno niyashqantami jirkaman 
kutiykur TAYTA DIOSTA Moisés wilarqan. 

9Sayno wilaptinmi Moisésta TAYTA DIOS nirqan: <<Israel runakuna 

wiyayänanpaqmi yanawyaykaq pukutay rurinpita parlapäshayki. Saynöpami 
imaypis criyiyanqa qamta parlapashqäta>>. Israel runakuna 
awniyashqanta TAYTA DIOSTA Moisés yapay wilaptinmi 

10TAYTA DIOS nirqan: <<Ayway runakunata wilay kanan junaqpis waray 

junaqpis purificakuyänanpaq y mödanankunata taqshakuyänanpaq. 

11Kananpita kimsa junaqtami lapan rikaykäyämaptin Sinaí puntaman 

urämushaq. Saypaq kamarikushla shuyaraykäyämäsun. 

12<<Runakuna jirkaman mana wisäyämunanpaq jirka chakinman señalta 

tumaypa churay. Nirkur wilay sayman pipis mana witiyämunanpaq. Say 
señalta päsaq kaqtaqa wanusiyanki. 

13Runa kaptinpis o uywa kaptinpis karulapita samqaypa o flëchaypa 

wanusiyanki. Cornëtata tukamushqanta wiyarraqmi say señalarashqanyaq 
runakuna wisäyämunqa>>. 

14 TAYTA DIOS sayno niptinmi Sinaí jirkapita Moisés urarqan runakunata 

kamarikasinanpaq. Saymi runakuna kamarikur mödanankunata 
taqshakuyarqan. 

15Saychömi runakunata Moisés nirqan: <<Warantin junaqpaq lapayki 

kamarikuyay. Say paqaskunaqa warmikitapis ama yatapäyankisu>>. 

16Saypita kimsa junaqta pasa wararkuptinnami elqukuypis 

maqakuypis fiyupa karqan. Yanawyaykaq pukutaymi jirkatapis 
sapakurkurqan. Cornëtata tukamushqanpis wiyakämurqanmi. Saymi lapan 
Israel runakuna mansariyashpan fiyupa suksukyäyarqan. 

17Saypita Tayta Dioswan tinkuyänanpaq runakunata Moisés pushaptinmi 

jirka chakinman chaykur shuyaräyarqan. 

18Sinaí jirkaman nina chawpincho TAYTA DIOS urämush kaptinmi imayka 

jornupita sharkuqnöraq yanawyaykaq qoshtay sharkuykarqan. Jirkakunapis 
fiyupami suksukyarqan. 

19Cornëtata tukamushqanpis mas fuerti mas fuertimi wiyakämurqan. 

Saychömi Moisés parlapaptin maqakuynöraq Tayta Dios contestamurqan. 

20Sinaí jirka puntaman Tayta Dios urämurmi sayman wisänanpaq Moisésta 

qayarqan. Saymi jirka puntaman Moisés wisarqan. 

21Saychömi TAYTA DIOS nirqan: <<Kutishpayki runakunata wilay rikayämayta 

munar señalpita janaman mana päsayämunanpaq. Señalta päsamuq kaqqa 
lapanmi wanuyanqa. 

22Nawpäman shamuq cürakunapis purificakuyäsunraq. Manasayqa 

paykunatapis wanusirmi ushaykushaq>>. 

23Sayno niptinmi TAYTA DIOSTA Moisés nirqan: <<Kikikimi nimashkanki 

señalta pipis mana päsayämunanpaq. Saymi kay sagrädu Sinaí puntaman 
runakuna wisäyämunqasu>>. 

24Saymi TAYTA DIOS nirqan: <<Aywar wawqiki Aarónta pushakurkur kutimuy. 

Cuidätaq cürakunapis runakunapis señal churashqaykita päsamur noqa 
kaykashqäman wisäyämunman. Päsamuq kaqtaqa lapantami 
ushakäsishaq>>. 

25Saymi jirkapita urarpur Tayta Dios nishqankunata runakunata Moisés 

wilarqan. 

 

Éxodo 20 
Chunka mandamientukuna 

Deuteronomio 5.6-21 

1Tayta Diosmi nirqan: 



153 

 

 
© 2018  Wycliffe Bible Translators, Inc. 

  
 

 

2<<Noqami TAYTA DIOSNIKI kaykä. Egiptucho ashmay kashqaykipitami 

jorqamushkä. 

3<<Juk dioskunamanqa ama yärakunkisu. 

4<<Ima ïdulutapis ama rurankisu jana pasacho kaykaq niraqta, kay pasacho 

kaykaq niraqta ni lamar rurincho kaykaq niraqtapis. 

5Saykunaman ama qonqurpakunkisu ni adorankisu. Noqalami 

[munayyuq] TAYTA DIOSNIKI kaykä. Noqalata adoramänaykitami munä. 
Saymi mana cäsukamar ïdulukunata adoraqkunataqa castigashaq kikinta, 
surinta, wilkanta y shurukta wilkantapis. 

6Noqata kuyamar mandamientükunata cumpliqkunatami isanqa waranqa 

(1,000) generación kayashqanyaq kuyapar yanapäshaq. 

7<<TAYTA DIOSNIKIPA jutinta lutalaqa ama joqarinkisu. Jutinta lutala joqariq 

kaqtaqa castiganqami. 

8<<Jamay junaq sagrädu kashqanta ama qonqankisu. 

9Semänacho soqta junaq arushpayki lapan ruranaykipaq kaqkunata ruranki. 

10Qanchis kaq junaqchöqa TAYTA DIOSNIKITA adorashpayki ama 

arunkisu. Saynöpis ama arusinkisu olqutapis warmitapis surikikunata, 
olqutapis warmitapis ashmaynikikunata, uywaykikunata ni nacionnikicho jäpa 
runakunatapis. 

11TAYTA DIOSPIS jana pasata, kay pasata, lamarta y lapan imaykatapis soqta 

junaq kamarkurmi qanchis kaq junaqcho jamarqan. Sayno jamashqanpitami 
say junaqta bendisishpan sagrädu junaq kananpaq nirqan. 

12<<Mamaykitawan taytaykita ali rikanki. Saynöpami TAYTA 

DIOSNIKI qoykushunaykipaq kaq nacioncho aska wata kawanki. 

13<<Runa mayikita ama wanusinkisu. 

14<<Majaykita ama jarukunkisu. 

15<<Ama suwakunkisu. 

16<<Manakaqta pitapis ama tumpankisu. 

17<<Runa mayikipa wayinta ama munapankisu. Saynöpis ama munapankisu 

warminta, olqu ashmayninta, warmi ashmayninta, törunta, ashnunta ni 
imaykankunatapis>>. 

Israel runakuna mansariyashqan 

Deuteronomio 5.22-33 

18Say hörami Israel runakuna wiyayarqan maqakuy bunrurushqanta 

y cornëtata tukamushqanta. Saynöpis rikayarqan elqukushqanta y jirka 
qoshnishqanta. Saymi fiyupa mansarir karulapita rikaräyarqan. 

19Saychömi Moisésta niyarqan: <<Qamla aywaykulay Tayta Dioswan 

parlamunaykipaq. Tayta Dios nishushqaykita wilayämaptiki lapantami 
cäsukuyäshaq. Noqakunata Tayta Dios parlapäyämaptinqa 
wanuyäshaqchir>>. 

20Sayno niptinmi Moisés nirqan: <<Ama mansariyaysu. Tayta Dios shamush 

munayyuq kashqanta tantiyar mana jusalikuyänaykipaqmi>>. 

21Saypitanami runakuna karulapita rikaraykäyaptin Tayta Dios kaykashqan 

qenqiraykaq pukutayman Moisés wisarqan. 

Altarta imano rurayänanpaqpis tantiyasishqan 

22Saypitanami Moisésta TAYTA DIOS nirqan: <<Israel runakunata niy: <Tayta 

Diosmi nin: Jana pasapita parlamushqäta wiyayashkankimi. 

23Adorayänaykipaq ima diostapis qoripita ni qellaypita ama rurayankisu. 

24<< <Altarta noqapaq alpapita rurayay. Saycho rupasina sacrificiuta y jawka 

kawakuy sacrificiuta rupasiyanki uyshata karpis, cabrata karpis, wäkata 
karpis o töruta karpis. Maychöpis adorayämänaykipaq nishqä kaqcho sayno 
rurayaptikimi noqa shamur bendicionnïta qoyäshayki. 

25Noqata adorayämänaykipaq altarta perqarqa laqläni rumikunalawan 

perqayanki. Laqlash rumiwan perqayaptikiqa manami alisu kanqa. 

26Saynöpis grädayuqta ama rurayankisu. Grädayuqta rurarkur wisäyaptiki 

penqaynikikunami rikakanqa> >>. 

 

Éxodo 21 
Ashmaykuna imano kayänanpaqpis tantiyasishqan 

Deuteronomio 15.12-18 

1<<Kay leykunata Israel runakunata yachasinki: 

2Hebreo mayinta ashmaynin kananpaq pipis rantirqa soqta watayaqlami 

sararanqa. Qanchis watachöqa imatapis mana pägaylapami librina 
yarqukunqa. 

3Ashmaynin kananpaq warmiynaqla yaykush karqa warmiynaqlami 

yarqukunqa. Warmiyuq yaykush karqa warmintinmi yarqukunqa. 

4<<Japala yaykuptin ashmaynin jipashwan patronnin täsiptinqa ashmay 

kashqanpita say runa yarqukur japalanmi yarqukunqa. Say ashmay warmi y 
wawankunapis patronninpa makinchömi quëdakuyanqa. 

5Patronninta, warminta y wamrankunata say runa kachayta mana 

munaptinqa 

6patronninmi Tayta Diospa nawpanman apanqa. Saychönami punkupa 

quiciunninman apaykur rinrinta alisnawan uchkurinqa. Sayno rurarkuptinqa 
imayyaqpis ashmayninmi kanqa. 

7<<Pipis ashmay kananpaq warmi surinta rantikurqa ama yarpäsunsu 

qanchis wata arushqanpita olqu ashmayno libri yarqukunanpaq kashqanta. 

8Say jipashta warminpaq patrón mana munaptinqa ayllunkuna pägaykur 

shuntakuyanqa. Isanqa warminpaq mana munarpis mana Israel runamanqa 
manami rantikunmansu. 

9Say ashmaynin jipashta surinwan täsirqa kikinpa warmi surintano rikanqa. 

10<<Ashmaynin jipash jananman juk warmita ashirqa say ashmay kaq 

warminta mikuyta y mödanata mana kachaypa kamaripanqa. Saynöla 
paywanpis pununqa. 

11Mikuytapis o mödanatapis mana kamaripar o paywan manana punurqa 

ashmaynin kananpaq rantishqanpita imatapis mana cobraylapa libri 
yarqukunanpaq kacharikunqa. 

Imano castigananpaqpis tantiyasishqan 

12<<Pipis runa mayinta maqaykashqancho wanusiptinqa kikintapis 

wanusiyanqa. 

13Noqa destinash kaptï mana yarpaypa wanusirqa rikasishqä markamanmi 

say wanusiq runa qeshpinqa. 

14Yarpaypa runa mayinta wanusiptinmi isanqa altarnïman pakakuptinpis 

wanusiyanqa. 

15<<Pipis mamanta taytanta maqaq kaqqa wanusishqami kanqa. 

16<<Pipis runa mayinta suwarkur rantikushna kaptinpis o makincho 

sararaykaqta taripäyaptinpis say suwaq runa wanusishqami kanqa. 

17<<Pipis mamanta o taytanta mana respitaq kaqqa wanusishqami kanqa. 

18<<Pelyaykashqancho samqaypapis o kutaypapis pasaypa ansa jitaraqpaq 

maqaptinqa 

19say maqaq runa manami wanusishsu kanqa. Isanqa cämanpita 

tukrulanwanpis say ansa kaykaq runa yarqarkamuptinqa lapan 
jampikushqanpita y aträsunpitami päganqa. 

20<<Mayqan patronpis ashmayninta warmitapis olqutapis wanuqpaq wirur 

imarqa castigashqami kanqa. 

21Maqashqanpita juk ishkay junaq kawaptinqa say patrón mananami 

castigashnasu kanqa. Sayno kanqa kikinpa ashmaynin kaptinmi. 

22<<Ishkaq runa pelyaykäyashqancho qeshyaq warmita päsapakuptin say 

achäquila shuluptinqa juezman demandakuq aywanqa. Say warmi mana 
wanuptin imaptinqa warminpa lesionninpita runan manaptin jueznami 
tantiyaykur pägasinqa. 

23Say warmi wanuptinmi isanqa maqaq runatapis wanusiyanqa. 

24<<Nawinta jorquptinqa kikinpa nawintapis jorquyanqa. Kirunta jorquptinqa 

kikinpa kiruntapis jorquyanqa. Makinta pakiptinqa kikinpa makintapis 
pakiyanqa. Chakinta pakiptinqa kikinpa chakintapis pakiyanqa. 

25Rupasiptinqa kikintapis rupasiyanqa. Yawarta jorquptinqa kikintapis 

yawarta jorquyanqa. Maqaptinqa kikintapis maqayanqa. 

26<<Pipis ashmayninta maqaykashqancho nawinta wiskuyäsirqa olqu 

kaptinpis warmi kaptinpis librina yarqukunanpaqmi kachaykunqa. 

27Saynöla ashmayninpa kirun yarquqpaq maqarqa librina yarqukunanpaqmi 

kachaykunqa. 

Elaqpita imapis kaptin imata rurayänanpaqpis nishqan 

28<<Olquta karpis warmita karpis töru ashtir wanusiptinqa say töruta 

samqaypa wanusiyanqa. Aysantapis ama pipis mikunqasu. Ämuntaqa 
amana demandakunqanasu. 

29Ashtikuyta mäñash kar pitapis ashtir wanusiptinqa say törupa ämuntapis 

wanusiyanqa. Sayno kasun ashtikuq kashqanta musyaykar mana 
sigurashqanpita. Saynöla töruntapis samqaypa wanusiyanqa. 

30Törupa ämun wanuyta mana munar pägayta munaptinqa manashqanta 

päganqa. 

31<<Saynöla kanqa olqu wamrata o warmi wamrata töru ashtiptinpis. 

32Ashmaytapis töru ashtiypa wanusiptinqa say töruta samqaypa 

wanusiyanqa. Ashmay olqu kaptinpis o warmi kaptinpis sayno kanqa. 
Saynöpis törupa ämun kimsa chunka (30) siclo qellayta päganqa wanuq 
ashmaypa patronninta. 

33<<Mayqanpis pözuta uchkuykur mana sapaylapa kachaykuptin o yaku 

pözuta mana sapaylapa kachaykuptin sayman töru o ashnu jeqaptinqa 

34pözupa duëñun say uywakunapa chaninta päganqa. Wanuq uywapa 

aysanwanqa pözupa duëñunnami quëdakunqa. 

35<<Pipa törunpis juk runapa törunta maqar wanusiptinqa kawaykaq töruta 

rantikuskir say qellayta pulanpura rakipänakuyanqa. Sayno wanush törupa 
aysantapis pulanpura rakipänakuyanqa. 

36Törun maqakuq kashqanta musyaykar ämun mana siguraptin jukpa törunta 

wanusiptinqa wanuq törupa trukanta qonqa. Say wanuq törupa aysanwanqa 
pägaq kaqnami quëdakunqa. 

 

Éxodo 22 
Suwakushqanpita o däñukushqanpita imano arreglananpaqpis tantiyasishqan 

1 1 (21.37) <<Pipis töruta, uyshata o cabrata suwakur pishtash o rantikush 

karpis töruta suwashqanpita pisqa töru mastami päganqa. Saynöla uyshata 
o cabrata suwashqanpitapis chusku uysha o cabra mastami päganqa. 

2 2 (1) <<Pitapis sakaypa suwakuykaqta taripaykur wanusirqa 

wanusishqanpita manami jusayuqsu kanqa. 

3 3 (2) Junaqpa suwakuykaqta taripaykur wanusirmi isanqa jusayuq kanqa. 

<<Suwakuq runaqa suwakushqanpita pägapakunqa. Pägapakunanpaq 
qellaynin mana kaptinqa kikin suwakuqta rantikuyanqa. 

4 4 (3) <<Suwakuqpa makincho wäkata karpis, uyshata karpis o ashnuta 

karpis kawaykaqtaraq taripaptinqa suwakushqanta kutisipakur ishkay masta 
pägapakunqa. 

5 5 (4) <<Pipis misikur jukpa chakranta o üva huertanta däñukurqa 

däñukushqanpita mikuycho karpis üvacho karpis alinnin kaqta päganqa. 

6 6 (5) <<Pipis kayapakuykashqancho päsapakur chakracho o ëracho kaykaq 

mikuyta rupasirqa nina rupashqanpita pägapakunqa. 

7 7 (6) <<Paytakuy qellayta o alhäjakunata suwapaptin say suwakuqta 

taripaptinqa say suwakushqan jananman ishkay masta pägapakunqa. 

8 8 (7) Suwakuqta mana taripaptinqa paytakuyta chaskiq runata Tayta Diospa 

nawpanman apayanqa. Saychönami suwakushqanta o mana 
suwakushqantapis juzgayanqa. 

9 9 (8) <<Töruta karpis, ashnuta karpis, uyshata karpis, mödanata karpis o 

imata karpis ishkaq runakuna <kayqa noqapami> nir qechunakuyaptinqa say 
runakunata Tayta Diospa nawpanman apayanqa. Saycho mayqantapis 
taripaptinqa jusanpita ishkay kuti masta pägapakunqa. 

10 10 (9) <<Paytakuy ashnu, paytakuy töru, paytakuy uysha o ima uywapis 

wanuptin, o imapis päsaptin o say paytakushqanta suwa apakuptinqa 

11 11 (10) paytakuyta chaskiq runa kikin mana pakashqanta Diospa jutincho 

juranqa. Sayno juraptinqa uywapa ämun amana cobrasunnasu. 

12 12 (11) Mana cuidayninpa suwa apakuptin isanqa oqrapakushqanpita 

ämunta päganqa. 

13 13 (12) Jirka uywa mikush kaptinqa katupinta ämun rikananpaq apanqa. 

Sayno aparqa mananami pägapakunqanasu. 

14 14 (13) <<Pipis runapa uywanta manakuykur ämun mana rikaykaptin 

wanupakur imarqa say uywapa chaninta pägapakunqa. 

15 15 (14) Uywapa ämun rikaykaptin wanuptinmi isanqa uywapa chaninta 

pägapakunqanasu. Alquilakush kar imarqa flëtilantana päganqa. 

Jusalikuqkunata imano castigayänanpaqpis nishqan 

16 16 (15) <<Piwanpis manaraq kakush doncëlla jipashta pipis perdisirqa say 

jipashta warminpaq shuntanqa. Jipashpa taytantapis pägananpaq costumbri 
kashqanno päganqa. 

17 17 (16) Shuntananta jipashpa taytan mana munaptinqa amana 

shuntasunnasu. Isanqa warmi ashiycho costumbri kashqanno jipashpa 
taytanta say runa päganqa. 

18 18 (17) <<Brüjukunataqa lapanta wanusiyanki. 

19 19 (18) <<Pitapis uywawan kakuqtaqa wanusiyanki. 

20 20 (19) <<TAYTA DIOSPAQ sacrificiuta rupasinanpa trukan juk dioskunapaq 

sacrificiuta rupasiptinqa say runata wanusiyanki. 

21 21 (20) <<Jäpa runakunata ama nakasiyankisu ni chikiyankisu. Yarpäyay 

qamkunapis Egiptucho tar jäpa kayashqaykita. 

22 22 (21) <<Viüdakunatapis ni waksakunatapis ama nakasiyankisu. 

23 23 (22) Nakasiyaptiki manakayämaptinqa noqami paykunapa favornin 

sharkushaq. 

24 24 (23) Saymi fiyupa rabyashpä espädawan wanusiyäshayki. Saynöpami 

qamkunapapis warmiki viüda quëdanqa y surikikunapis waksa rikakuyanqa. 

25 25 (24) <<Israel nacioncho muchuq runakunata qellayta manarqa ama 

wakin runakunanöqa wachayninta manaykäyankisu. 

26 26 (25) Qellayta manayaptiki mödananta prenda kachapäyäshushqaykita 

pasa manaraq sakaptin kutisiyanki. 

27 27 (26) Say prenda kachapäyäshushqayki mödanalanmi sakay punur 

pitukunanpaq kaykan. Mana kutisiptikiqa ¿imanwanraq pununqa? Aläsikur 
manakamaptin kuyapäkuq kashpämi favornin sharkushaq. 

28 28 (27) <<Ama imaypis Tayta Diospaq lutanta parlayankisu. Saynöpis 

markaykicho autoridäkunata ama maldicionayankisu. 

29 29 (28) <<Ama qonqayankisu cosëchaykipita y vïnu rurayashqaykipitapis 

noqapaq primicia apamuyta. <<Qechpa surikita apayämunaykipa trukanqa 
noqapaq ofrendata apayämunki. 

30 30 (29) <<Saynöla malta wäkaykipa y malta uyshaykipa y malta cabraykipa 

punta kaq orqu wawantapis noqapaq apayämunki. Yurishqanpita qanchis 
junaqlami say uywakuna mamanwan kayanqa. Puwaq kaq junaqchöqa 
noqapaq apayämunki. 

31 31 (30) <<Qamkunata akrashkä jusaynaq kar santu kayänaykipaqmi. 

Sayno kaykarqa ama mikuyankisu jirka uywakuna katupakuyashqan 
aysata. Saytaqa alqukuna mikukuyänanpaq jitapaykuyanki. 

 

Éxodo 23 
Runakunata imano arreglayänanpaqpis tantiyasishqan 

1<<Manakaqkunata pitapis ama jitapäyankisu. Saynöpis lutan ruraqkunapa 

favornin ama sharkuyankisu. 

2<<Wakin runakuna lutanta rurayaptinpis qamkuna ama rurayankisu. Testïgu 

karqa rasuntanöraq wakin parlayaptinpis qamkunaqa rasun kaqlata 
parlayanki. 

3Lutanta rurash kaptinqa ni pobri kaptinpis ama favornin sharkuyankisu. 

4<<Chikinakuyashqaykipa oqrakash törunta o ashnunta tarishpaykiqa 

ämunman kutisiyanki. 

5Chikishuqnikipa ashnun cargantin jitaraykaqta rikarqa sharkarkasiyanki. 

6<<Pobri kaptinpis demandakuptinqa shumaq arreglayanki. 

7<<Manakaqkunata pitapis tumpaptinqa ama cäsupäyankisu. Jusaynaq 

runata ama wanusiyankisu. Jusayuq kaqtaqa manami perdonashaqsu. 

8<<Autoridä karqa ama äshukuyta chaskiyankisu. Äshukuyta chaskipakuq 

autoridäqa manami shumaq arreglansu, saypa trukanqa chaskipashqan 
runapa favornin sharkurmi runakuna ali yäsiyashqantapis chaskinsu. 

9<<Juk nacionpita shamuq runata ama nakasiyankisu. Qamkunapis 

Egiptucho jäpa kash kar musyayankimi juklä nacioncho kaway imano 
kashqantapis. 

Chakrapis runapis jamayänanpaq nishqan 

10<<Soqta wata chakraykita murur wayushqanta shuntayanki. 

11Qanchis watachöqa say chakraykita jamasiyanki. Saycho shiwa 

winamuptinqa kachaykuyanki muchuqkuna shuntakuyänanpaq y munti 
uywakuna mikuyänanpaq. Sayno rurayanki üva chakra kaptinpis y olïvu 
chakra kaptinpis. 

12<<Lapan aruyänaykipaq kaqta soqta junaqcho aruyanki. Qanchis 

junaqchöqa jamayanki. Töruykikunatapis, ashnuykikunatapis, 
ashmaynikikunatapis y arupakuq jäpa runakunatapis jamasiyanki. 

13<<Noqa nishqäkunata lapanta cumpliyanki. Juklä runakuna yärakuyashqan 

dioskunata ama manakuyankisu. Say dioskunapataqa ni jutinkunatapis ama 
joqariyankisu. 

Watacho kimsa fiestata rurayänanpaq tantiyasishqan 

Éxodo 34.18-26; Deuteronomio 16.1-17 

14<<Noqata adorayämashpayki cada watacho kimsa kuti fiestata rurar 

adorayämanki. 

15<<Levadüraynaq Tantata Mikuna fiestata rurayanki. Nishqänöla say 

fiestacho levadüraynaq tantata qanchis junaq mikuyanki. Abib 
killacho Egiptupita yarqamush karmi say killacho fiestata rurayanki. Pipis 
noqata adoramänanpaq shamurqa manami jinaylaqa shamunmansu. 

16<<Saypita saki mikuy cosëchata qalaykur Saki Mikuy Cosëcha 

fiestata rurayanki. <<Wata ushanancho cosëcha shuntayta 
ushaskirna Cosëcha Ushay fiestatapis rurayanki. 

17<<Lapan olqu kaqkuna cada watacho say kimsa fiestakunaman 

adorayämänanpaq aywayanqa. 

18<<Uywakunata noqapaq sacrificiuta rupasirqa yawartawan levadürayuq 

tantata talurkur ama rupasiyankisu. Wirantapis warayninpaqqa ama 
churayankisu. 

19<<Murupakuyashqaykipita primiciata wayïman apayämunki. <<Cabra 

malwapa aysantapis mamanpa lichinwan ama yanuyankisu. 

Israel runakunata Tayta Diospa angilnin pushashqan 

20<<Angilnïtami kachamushaq imapitapis sapäyäshushpayki kamarishqä 

nacionman chäsiyäshunaykipaq. 

21Paymi trukä yanapäyäshunki. Sayno kaykaptinqa contran ama 

sharkuyankisu. Pay niyäshushqaykita lapantapis cäsukuyanki. 
Jusalikuyaptikiqa manami perdonayäshunkisu. 

22Pay niyäshushqaykita lapanta cäsukuyaptikiqa chikishuqnikikunapa 

contranmi sharkushaq. Saynölami nakasishuqnikikunatapis nakasishaq. 

23<<Angilnïmi pushayäshunki amorreo runakuna, heteo runakuna, ferezeo 

runakuna, cananeo runakuna, heveo runakuna y jebuseo runakuna 
täyashqan nacionman. Say runakunata lapantami elaqäsishaq. 

24Paykuna jusalikuyaptinpis qamkunaqa ama jusalikuyankisu. 

Yärakuyashqan dioskunamanpis ama qonqurpakuyankisu ni sirviyankisu. 

Adorayashqan wankakunatapis y lapan ïdulunkunatapis shalur 
ushakäsiyanki. 

25<<Noqa TAYTA DIOSNIKI kaptï noqalata sirviyämanki. Sayno kawayaptikimi 

bendicionnïta qoyäshayki mikuypis ni yakupis mana pishïyäshunaykipaq. Ima 
qeshyapitapis noqami sapäyäshayki. 

26Qamkuna täyashqaykichöqa manami pï warmipis shulunqasu ni qoluqpis 

kanqasu. Awkin kayashqaykiyaqmi kawayankipaq. 

27<<Mayqan nacionpa päsayaptikipis noqami yanapäyäshayki saycho taq 

runakuna mansariyashpan qeshpir aywakuyänanpaq. 

28Sayno yanapaptïmi heveo runakuna, cananeo runakuna y heteo 

runakunapis qamkunapita qeshpir aywakuyanqa. 

29Sayno kaptinpis manami juk watalachösu say runakunata qarqushaq. Jukla 

qarquptïqa chakrakuna purunyäyanqami y munti uywakunapis mirar 
ushayäshunkimi. 

30Saymi qamkuna mirayashqaykiman tupu paykunata walka walkala 

qarqushaq. Saynöpami lapan chakrankuna qamkunapana kanqa. 

31<<Nacionnikipa lindërunmi kanqa Puka Lamarpita filisteo runakunapa 

lamarninyaq. Saynöpis lindëruyki kanqa sunyaq jirkapita Éufrates 
mayuyaqmi. Qamkunatami yanapäshayki saycho taq runakunata 
qarquyänaykipaq. 

32Say runakunawan ni diosninkunawan ima pactutapis ama rurayankisu. 

33Say runakunata ama kachapäyankisu täyashqayki nacioncho täyänanpaq. 

Qamkuna kaqcho tarqa mana cäsukayämänaykipaqmi shimita qoyäshunki. 
Saynöpami paykuna yärakuyashqan dioskunata adorayaptiki mana 
kuyapaypa castigayäshayki>>. 

 

Éxodo 24 
Tayta Diosta Israel runakuna promitiyashqan 

1Moiséstami TAYTA DIOS nirqan: <<Aarónta, Nadabta, Abiúta y qanchis 

chunka (70) Israel mayor runakunata pushakurkur noqa kaykashqä 
puntaman wisäyämunki. Paykunaqa manaraq chämur karulachöna 
qonqurpakuyanqa. 

2Saypita mastaqa noqa kaqman ama witiyämunqasu. Paykunata saycho 

kachaykur japalaykina wisämunki>>. 

3Sayno niptinmi puntapita Moisés kutiykur TAYTA DIOS nishqankunata y 

leyninkunatapis runakunata wilarqan. Saymi lapan niyarqan: <<TAYTA 

DIOS nishqankunataqa lapantami cumpliyäshaq>>. 

4Awniyaptinmi TAYTA DIOS nishqankunata Moisés lapanta qelqarqan. Saypita 

waraynin tutami saka sakala jirka chakincho altarta perqarqan. Nirkurmi 
Israel runakunapa trïbunkuna chunka ishkay kaptin chunka ishkay 
wankakunata ichisirqan. 

5Saypitanami maqtakunata nirqan törukunata pishtarkur rupasina sacrificiuta 

y jawka kawakuy sacrificiuta rupasiyänanpaq. 

6Törukunata pishtayaptinmi yawarninta matikunaman Moisés chaskirkur 

altarman pulanta saqsurqan. 

7Saypitanami Pactu Libruta runakunata liyiparqan. Sayta wiyarmi niyarqan: 

<<TAYTA DIOS nishqankunata lapantami cumpliyäshaq>>. 

8Sayno awnirkuyaptinmi matikunaman chaskishqan yawarta runakunapa 

jananman saqsupar Moisés nirqan: <<Kay yawarqa noqansiwan TAYTA 

DIOS pactuta rurashqan yawarmi kaykan. Mandamientunkunata y 
leyninkunata qomashpansimi noqansiwan pactuta ruraykan>>. 

9Saypitanami Sinaí jirkaman wisäyarqan Moisés, Aarón, Nadab, Abiú y 

qanchis chunka (70) Israel mayor runakunapis. 

10Saychömi rikayarqan yärakuyashqan Tayta Diosta. Chakin 

jarurashqanchömi zafiro rumipita rurashno chipipiykaq kaykarqan. 
Colorninpis ciëlu niraqmi karqan. 

11Tayta Diosta rikarpis say mayor runakuna manami wanuyarqansu. 

Saychömi mikuyarqan upuyarqan. 

Sinaí jirkacho chunka mandamientukunata Moisés chaskishqan 

12Moiséstami TAYTA DIOS nirqan: <<Jirka puntaman wisarkamur shuyämay. 

Saychömi parara rumicho qelqashqä leykunata y mandamientukunata 
entregashayki. Saytami Israel runakunata yachasinki>>. 

13Sayno niptinmi Tayta Dios kaykashqan puntaman Moisés wisäyarqan 

yanapaqnin Josuéwan. 

14Manaraq aywarmi mayor runakunata nirqan: <<Kutiyämushqäyaq kaylacho 

shuyaraykäyämay. Qamkunawanmi Aarónwan Hur quëdayanqa. Imapis 
kaptinqa paykunaman quejakuyanki arreglayäshunaykipaq>>. 

15Sayno yäsirkur jirkaman Moisés wisaykaptinmi jirkata pukutay 

sapakurkurqan. 

16Soqta junaqmi Sinaí jirkata pukutay sapararqan. Say pukutaypitami TAYTA 

DIOSPA chipipiyninpis rikakämurqan. Qanchis kaq junaqchönami pukutay 
rurinpita Moisésta TAYTA DIOS qayarqan. 

17TAYTA DIOSPA chipipiynintami Israel runakuna rikayarqan nina bunyaypa 

bunyar rupaykaqtano. 

18Moisésta TAYTA DIOS qayamuptinmi puntaman wisashpan pukutay 

rurinman yaykurqan. Say puntachömi chusku chunka (40) junaq y chusku 
chunka paqas qoyarqan. 

 

Éxodo 25 
Sagrädu Tolduta rurasinanpaq y ofrendata shuntayänanpaq tantiyasishqan 

Éxodo 35.4-9 

1Sinaí jirkacho kaykaptinmi Moisésta TAYTA DIOS nirqan: 

2<<Israel runakunata ninki ofrendata noqapaq apayämunanpaq. Ofrendayta 

munaqkunaqa lapan voluntäninwan apayämunqa 

3qorita, qellayta, broncita, 

4azul, granäti y puka milwa jïlukunata, llanula puskash lïnu jïluta y cabrapa 

aqsanpita puskash jïlutapis. 

5Saynöpis apayämunqa pukaman tiñish uysha pirqashta, fïnu qarata, acacia 

qeruta, 

6candelabru ratananpaq aceitita, sagrädu aceitimanpis inciensumanpis 

takusinanpaq mushkuq jachakunata, 

7ónice rumikunata y wakin kuyaylapaq rumikunatapis. Say rumikuna kayanqa 

mandaq cürapa efodnintawan pectoralninta adornayänanpaqmi. 

8<<Say ofrendata churayämushqanwan Sagrädu Tolduta rurasinki. 

Saynöpami paykuna täyashqancho imaypis täshaq. 

9Say tänäpaq Sagrädu Toldutapis manëjunkunatapis rurasinaykipaqmi 

rikasishayki. Lapantapis rikashqaykitanöla rurasinki. 

Pactu Babulta rurasinanpaq tantiyasishqan 

Éxodo 37.1-9 

10<<Acacia qerupita juk babulta rurasinki. Say babulpa larguynin kanqa juk 

metru chunka centïmetru. Anchuyninpis altuyninpis kanqa soqta chunka 
pisqa (65) centïmetru. 

11Jananpa y rurinpa qoriwan enchapasinki. Saynöpis intëru kuchunpa 

qoripita rebëtita rurarkur tumaypa churasinki. 

12Qoripita chusku arguëllakunata rurarkasir churasinki chuskun 

chakinkunaman, ishkayta babulpa jukaq lädunman y ishkaytana babulpa 
jukaq lädunman. 

13Acacia qerupita ishkay largu qerukunata rurarkasir qoriwan enchapasinki. 

14Nirkur say qerukunata arguëlla uchkunpa päsasinki babulta 

wintuyänanpaq. 

15Say qerukunata päsasishqaykiqa jinalanchöna kakunqa. Saypita amana 

jorqusinkinasu. 

16Say babulman churanki pactu rurashqansita cumpliyänaykipaq kaq 

mandamientukunata. 

17<<Babulpa sapananta qori pürulapita rurasinki. Larguynin kanqa juk metru 

chunka centïmetru. Anchuynin kanqa soqta chunka pisqa (65) centïmetru. 

18Saynöpis martilluwan takaylapa ishkay querubinkunata qoripita rurasinki. 

Nirkur babulpa sapanan ishkan kuchunkunaman churasinki. 

19Sapanantawan querubinkunata say piëzalata rurasinki. Jukaq querubín 

kanqa isuq kaqlänincho y jukaqnami kanqa aluq kaqlänincho. 

20Say ishkan querubinkunami riprankuna mashtash frenti frenti babulpa 

sapananta rikaräyanqa. Saynöpami ishkanpa riprankuna sapananta 
lantupäyanqa. 

21Babul rurinman pactu rurashqansi mandamientukunata churaykur 

sapananwan saparkunki. 

22Pactu Babulpa sapanan janancho ishkay querubinkuna chawpinpitami 

Israel runakunata imata ninaykipaq kaqtapis wilashayki. 

Tanta churakuna mësata rurasinanpaq tantiyasishqan 

Éxodo 37.10-16 

23<<Saynöpis acacia qerupita mësata rurasinki. Say mësapa larguyninmi 

esqun chunka (90) centïmetru kanqa. Anchuyninnami chusku chunka pisqa 
(45) centïmetru kanqa. Altuyninnami soqta chunka pisqa (65) centïmetru 
kanqa. 

24Say mësapa jananta, rurinta y chakinkunatapis qoriwan enchapasinki. 

Kuchunkunapapis qoripita rurash rebëtita tumaypa churasinki. 

25Saynöpis qanchis centïmetru anchuta listunta tumaypa churasinki. Say 

jananmannami qoripita rurash juk rebëtita churasinki. 

26Saynöpis chusku arguëllakunata qoripita rurarkasir mësapa chuskun 

chakinkunaman churasinki. 

27Say arguëllakuna churaräyanqa chakinpita rebëtinman tinkuraqcho. Say 

arguëllakunapa ishkay largu qerunkunami päsaranqa mësata 
wintuyänanpaq. 

28Say mësa wintukuna qerukunatapis acacia qerupita rurarkasir qoriwan 

enchapasinki. 

29<<Say mësapaq qori pürulapita rurasinki plätukunata, wishqakunata, 

järrakunata y pucillukunata. Say järrakuna y pucillukunaqa 
vïnuta altarman winapäyänanpaqmi kanqa. 

30Nawpächo kananpaq say mësaman tantata imaypis churasinki. 

Candelabruta rurasinanpaqpis tantiyasishqan 

Éxodo 37.17-24 

31<<Saynöpis candelabruta qori pürulapita martilluwan takaylapa rurasinki. 

Say candelabrupa jamakunan, chakin, cöpankuna y waytankunapis juk 
piëzala kanqa. 

32Say candelabru soqta rikrayuqmi kanqa. Kimsa rikranmi jukaq lädunpa y 

kimsami jukaq lädunpa kanqa. 

33Cada rikrancho kimsa waytakunata rurasinki. Say waytakuna kayanqa 

almendrupa waytan niraqmi. 

34Candelabrupa chakinchöpis chusku waytankuna kanqa. Say waytakunapis 

almendrupa waytan niraq kayanqa. 

35Cada rikran tinkuraqcho kanqa juk wayta. 

36Waytankunapis rikrankunapis say piëzala kanqa. Lapanpis qori pürulapita 

martilluwan takaylapa rurash kanqa. 

37<<Candelabrupa qanchis mechërunkunata rurasinki. Say mechërukunata 

candelabrupa cada puntankunaman jukta churasinki puntanman 
asikyänanpaq. 

38Mëchapa liptanta jorqunanpaq taksha alicätikunapis y lipta shuntakunan 

plätu malwakunapis qori pürulapita kanqa. 

39Say candelabruta y lapan manëjunkunata rurasinki kimsa chunka kimsa 

(33) kïlu qoripita. 

40<<Lapanta rurasinki kay jirkacho rikasishqätanöla. 

 

Éxodo 26 
Sagrädu Tolduta rurasinanpaq tantiyasishqan 

Éxodo 36.8-38 

1<<Sagrädu Toldupaq llanula puskash lïnu jïlupita y azul, granäti y puka 

milwa jïlukunapita chunka bayëtakunata awasinki. Nirkur say 
bayëtakunaman bordasinki ishkay querubinkunata. 

2Say chunka bayëtakunata rurasinki say tamäñulata. Larguyninmi kanqa 

chunka ishkay metru pulannin (12.5). Anchuyninnami kanqa ishkay metru. 

3<<Pisqa bayëtakunata larguynin kaqpa jirasinki juk bayëta kananpaq. 

Saynöla pisqa kaqtapis jirasinki juk bayëtala kananpaq. 

4Say ishkay bayëtakunapa larguynin kaq kuchunman azul jïlukunata 

pataparkur ojalnin kananpaq churasinki. 

5Pisqa chunka (50) kanqa jukaq bayëtapa kuchunpaq y pisqa chunkanami 

kanqa jukaq bayëtapa kuchunpaq. Saynöpami ishkan bayëtakunapa 
ojalninkuna frenti frenti shequräyänanpaq kayanqa. 

6Ojalninkunapita shequnaykipaq qoripita pisqa chunka ganchukunata 

rurasinki. Say ganchukunawan shequsinki ishkan jirayashqan bayëtakunata. 
Saynöpami juk toldulana kanqa. 

7<<Say jananman qatanaykipaq cabrapa aqsanpita chunka juk bayëtakunata 

awasinki. 

8Say bayëtakunaqa lapanpis say tamäñulami kayanqa. Cada bayëtapa 

larguynin kanqa chunka kimsa metru pulan (13.5). Anchuyninna kanqa ishkay 
metru. 

9<<Nirkurna pisqa bayëtakunata larguynin kaqpa jirasinki juklaylano 

kananpaq. Saynöla soqta kaqkunatapis larguynin kaqpa jirasinki juklaylano 
kananpaq. Say bayëtakunawan qatasiptikimi soqta kaq jirash bayëtaqa 
punku yaykunacho päsaränanpaq kanqa. Say päsaraq kaqta jananman 
doblasinki. 

10<<Ojalkunata jïlupita rurarkur say jirashqan bayëtakuna tinkuränanpaq kaq 

kuchunman churasinki. Pisqa chunka (50) ojalkunata churasinki jukaq 
jirashqan bayëtapa kuchunman y pisqa chunkatanami churasinki jukaq 
bayëtapa kuchunman. 

11Say ojalkunapita shequnaykipaq broncipita rurasinki pisqa chunka 

ganchukunata. Saywan shequptikimi juk bayëtanölana kanqa. 

12<<Say bayëtakunawan qatasiptiki mas jatulan kar pusuq kaqqa Sagrädu 

Toldupa lädunkunapa päsaranqa. 

13Say qataraykaq bayëtami rurin kaq bayëtata ishkan lädunpa päsaranqa 

chusku chunka pisqa (45) centïmetru. 

14<<Say bayëtakuna jananman qatasinki pukaman tiñish uysha pirqashpita 

rurash tolduwan. Say pirqashkuna jananmanna fïnu qarakunawan qatasinki. 

15<<Sagrädu Tolduta ichisinaykipaqqa acacia qerupita shumaq derëchu 

marcukunata rurasinki. 

16Cada marcuta rurasinki chusku metru pulan altuta. Anchuynintana rurasinki 

soqta chunka pisqa (65) centïmetruta. 

17Marcupura laqaränanpaq cada marcupa chakincho ishkay espïgata 

rurasinki. Lapan marcukunatapis saynöla rurasinki. 

18Ishkay chunka (20) marcukunata rurasinki sur kaqläman ichisinaykipaq. 

19Say marcukuna ichiyänanpaq chusku chunka (40) jawiräkunanta qellaypita 

rurasinki. Cada marcupa ishkay espïgan kaptinmi cada marcupa ishkay 
jawiräkunanpis kanqa. 

20Saynöla ishkay chunka (20) marcukunata rurasinki norti kaqläman 

ichisinaykipaqpis. 

21Saykuna ichiräyänanpaqpis qellaypita rurasinki chusku chunka (40) 

jawiräkunanta. Saynöpami cada marcupaq kanqa ishkay jawiräkunan. 

22<<Inti jeqananläpa ichisinaykipaqpis soqta marcukunata rurasinki. 

23Qepan kaq esquïnankunapaq mas ishkay marcukunata rurasinki. 

24Say marcukunami esquïnacho tinkuq marcukunaman shumaq laqaranqa. 

Jana kaq esquïnachömi juk arguëllawan shequranqa. Ishkan esquïnanchöpis 
marcukunata saynöla ichisinki. 

25Saymi puwaq marcukuna saylächo kanqa. Cada marcupami qellaypita 

rurash ishkay jawiräkunan kayanqa. Saynöpami saylächo chunka soqta 
jawiräkunan kanqa. 

26<<Sagrädu Toldupa jukaq lädun marcukunata sakraränanpaq acacia 

qerupita pisqa travesäñukunata rurasinki. 

27Saynöla jukaqläpaqpis pisqa travesäñukunata rurasinki. Sagrädu Toldu 

qepanpaqpis pisqa mas travesäñukunata rurasinki. Say kanqa inti 
jeqananläpami. 

28Chawpi kaq travesäñuqa juk kuchunpita jukaq kuchunyaqmi marcukunapa 

päsaranqa. 

29Say marcukunata y travesäñukunatapis qoriwan enchapasinki. 

Travesäñukuna päsayänanpaqqa qoripita arguëllankunata rurasinki. 

30Kay jirkacho rikasishqätanöla Sagrädu Tolduta rurasinki. 

31<<Nirkur cortïnata awasinki azul, granäti y puka milwa jïlukunapita y llanula 

puskash lïnu jïlupitapis. Sayman ishkay querubinkunata shumaq bordasinki. 

32Say cortïnata qoripita rurash ganchukunawan acacia qerupita rurash 

chusku jorconkunaman shequsinki. Say jorconkuna qoriwan enchapashqami 
kanqa. Jorconkunapa jawiräkuyänan qellaypita rurashqami kanqa. 

33Cortïna qepanmanna churanki Pactu Babulta. Say cortïnami Lugar 

Santïsimupita Lugar Santuta rakinqa. 

34Nirkurna Lugar Santïsimucho Pactu Babulta sapananwan saparkunki. 

35Lugar Santuchöna mësatawan candelabruta churanki. Mësata churanki 

norti kaqläman y candelabrutana churanki sur kaqläman. 

36<<Juk cortïnatana awasinki tolduman yaykuna punkupaq. Sayta awasinki 

azul, granäti y puka milwa jïlukunapita y llanula puskash lïnu jïlupitapis. Say 
cortïna kuyaylapaq kananpaq shumaq bordasinki. 

37Cortïna waqiränanpaq acacia qerupita pisqa jorconkunata rurasinki. Say 

jorconkunata qoriwan enchapasinki. Nirkur ganchunkunatapis qoripita 
rurarkasir jorcón puntanman churasinki. Saynöpis jorconkuna 
ichiräyänanpaq pisqa jawiräkunanta broncipita fundisinki. 

 

Éxodo 27 
Broncipita altarta rurasinanpaq tantiyasishqan 

Éxodo 38.1-7 

1<<Saynöpis acacia qerupita cuadrädu altarta rurasinki. Say altarpa 

anchuyninpis larguyninpis ishkay metru ishkay chunka pisqa centïmetru 
(2.25) kanqa. Altuyninnami kanqa juk metru ishkay chunka pisqa centïmetru 
(1.25). 

2Chuskun esquïnankunacho waqratano rurasinki. Say waqrakuna altarwan 

say piëzala kayanqa. Altarpa jananta y rurinta bronciwan enchapasinki. 

3Altarpa lapan manëjunkunapis broncipitami kayanqa. Say manëjukuna 

kayanqa uchpa shuntakuna, tenäzakuna, trinchikuna, tazonkuna y 
kanalakuna. 

4Saynöla rejïllantapis broncipita rurasinki. Nirkur rejïllapa chuskun 

esquïnanman broncipita rurash arguëllakunata tanasinki. 

5Say rejïllata altar rurinman churasinki. Sayno churasiptikimi altar pulancho 

sakraranqa. 

6Saynöpis acaciapita ishkay largu qerukunata rurarkasir bronciwan 

enchapasinki. 

7Say qerukunatana altarpa ishkanlächo kaykaq arguëllankunapa päsasinki 

saypita wintuyänanpaq. 

8Say altarta tablapita rurasinki sapanaynaqta. Lapanta rurasinki jirka 

puntacho rikasishqätanöla. 

Sagrädu Toldupa patiunta rurasinanpaq tantiyasishqan 

Éxodo 38.9-20 

9<<Sagrädu Tolduqa patiuyuq kanqa. Say patiuta jiruruypa saparänanpaq 

cortïnata awasinki llanula puskash lïnu jïlupita. Sur kaqläpami larguynin 
kanqa chusku chunka pisqa (45) metru. 

10Cortïna waqiränanpaq ishkay chunka (20) jorconkunata broncipita rurasinki. 

Jorconkunapa jawiräkunantapis broncipita ishkay chunkata rurasinki. Cortïna 
sararäkunan ganchukunatapis arguëllakunatapis qellaypita rurasinki. 

11Norti kaqläpapis patiupa cortïnan chusku chunka pisqa (45) metrumi kanqa. 

Jorconninkunatapis jawiräkunantapis broncipita ishkay chunkata (20) 
rurasinki. Ganchunkunatapis arguëllankunatapis qellaypita rurasinki. 

12<<Inti jeqanan kaqläpa cortïnapa larguynin kanqa ishkay chunka ishkay 

metru pulan (22.5). Say larguynin kanqa jukaq esquïnapita jukaq esquïnayaq. 
Jorconninkunatapis jawiräkunantapis chunkata rurasinki. 

13<<Inti jeqamunan kaqläpapis cortïnapa larguynin kanqa ishkay chunka 

ishkay metru pulan (22.5). 

14Sayläpami punku kanqa. Punkupita isuq kaqläpa kanqa qanchis metru 

cortïna. Say cortïnata sararänanpaq kimsa jorconkunata cada ünunta 
jawiräkunanman ichisinki. 

15Saynöla punkupita aluq kaqlämanpis qanchis metru cortïnata churasinki. 

Say cortïnata sararänanpaq kimsa jorconkunata cada ünunta 
jawiräkunanman ichisinki. 

16<<Patiuman yaykuna punkupaq rurasinki esqun metru largu cortïnata. 

Sayta awasinki azul, granäti y puka milwa jïlukunapita y llanula puskash lïnu 
jïlupitapis. Say cortïnata shumaq bordasinki. Cortïnata sararänanpaq chusku 
jorconkunata cada ünunta jawiräkunanman ichisinki. 

17Patiucho kaykaq lapan jorconkuna qellaypita rurash arguëllayuq y 

ganchuyuq kayanqa. Say jorconkunapa jawiräkunanpis broncipita kanqa. 

18Tinkunansi Sagrädu Toldupa patiun kanqa chusku chunka pisqa (45) metru 

largu. Anchuyninna kanqa ishkay chunka ishkay metru pulan (22.5). 
Altuyninnami kanqa ishkay metru ishkay chunka pisqa centïmetru (2.25). 
Cortïnanta rurasinki llanula puskash lïnu jïlupita. Jorconkuna jawiräkunan 
broncipita kanqa. 

19Sagrädu Toldupa lapan manëjunkunapis broncipita kayanqa. Saynölami 

Sagrädu Tolduta ichisir watanaykipaq ruri kaq y waqta kaq estäcankunapis 
broncipita kayanqa. 

Candelabrupaq aceitita rurayänanpaq tantiyasishqan 

Levítico 24.1-3 

20<<Israel runakunata ninki olïvupita aceitita rurarkur apayämunanpaq. Say 

aceiti kanqa candelabru imaypis rataränanpaqmi. 

21Say candelabrutami Tinkunansi Tolducho warati nawpächo rataränanpaq 

cada tardi Aarón y surinkuna sarisiyanqa. Sayno rataranqa Pactu 
Babulta saparaq cortïna waqtanchömi. Say nishqäkunaqa imayyaqpis leymi 
qamkunapaq y qamkunapita miraqkunapaqpis kanqa. 

 

Éxodo 28 
Cürakunapa mödanankunata rurasinanpaq tantiyasishqan 

Éxodo 39.1-31 

1<<Israel runakunapita wawqiki Aarónta y surinkuna Nadabta, Abiúta, 

Eleazarta y Itamarta churanki sirvimaq cürakuna kayänanpaq. 

2Wawqiki Aarón respitädu cüra kar jatikunanpaq 

kuyaylapaq sagrädu mödanankunata rurasipanki. 

3Mödanankunata rurasinaykipaqqa habilidäta qoshqä runakunata 

tantiyasinki imano rurayänanpaqpis. Say mödanakunata jatikurmi sirvimaq 
cüra kananpaq consagrädu kanqa. 

4Wawqiki Aarónwan surinkunapis jatikuyänanpaq rurasipanki 

pectoralta, efodta, sotänata, bordash tünicata, görrata y wachkutapis. 
Paykuna say sagrädu mödanata jatikuyanqa akrashqä cürakuna kar 
sirviyämänanpaqmi. 

5Say mödanakunata awayanqa qori jïlupita, azul, granäti y puka milwa 

jïlukunapita y llanula puskash lïnu jïlupitapis. 

Efodta rurasinanpaq tantiyasishqan 

Éxodo 39.2-7 

6<<Efodta awasinki qori jïlupita, azul, granäti y puka milwa jïlukunapita y 

llanula puskash lïnu jïlupitapis. Saytaqa shumaq awayta yachaqkuna 
awayanqa. 

7Saynöpis efodpa ishkan kuchuncho tirantikuna kanqa umrunman 

shawananpaq. 

8Efodpa wachkuntapis awasinki qori jïlupita, azul, granäti y puka milwa 

jïlukunapita y llanula puskash lïnu jïlupitapis. Say wachkuqa efodwan 
juklaylanömi kanqa. 

9<<Saynöpis ishkay ónice rumikunaman Israelpa surinkunapa jutinkunata 

qelqasinki. 

10Sayno qelqasinki qechpapita qalaykur nunushyaq. Juknin kaq rumiman 

soqta jutikunata qelqasinki y jukaq rumimanpis soqta jutikunata qelqasinki. 

11Say jutikunata rumipita sëlluta ruraqno alhäja ruraq runawan qelqasinki. 

Say rumikuna mana yarqunanpaq sararänanta qoripita ruraykasir sigurasinki. 

12Say ishkay rumikunata efodpa tirantinkunaman churasinki cürapa 

umruncho kananpaq. Saynöpami Aarón nawpäman yaykamur umruncho 
apamunqa Israelpa surinkunapa jutinkunata imaypis yarparänanpaq. 

13Say rumikunapa sararänankunataqa qoripita rurasinki. 

14Rumikuna kaykäyashqan kuchunpa piltash ishkay qori cordonta churasinki. 

Pectoralta rurasinanpaq tantiyasishqan 

Éxodo 39.8-21 

15<<Qasqunman shawananpaq pectoralta rurasinki imata yarpashqätapis 

cüra musyananpaq. Saytapis rurasinki efodta rurasishqaykinöla. Saymi 
kanqa qori jïlupita, azul, granäti y puka milwa jïlukunapita y llanula puskash 
lïnu jïlupitapis. 

16Rurarkasir bolsano cuadrädu kananpaq doblanki. Larguyninpis 

anchuyninpis ishkay chunka ishkay (22) centïmetru kanqa. 

17Nirkur sayman churasinki chusku fïla kuyaylapaq rumikunata. Punta kaq 

fïlaman churasinki sárdica rumita, topacio rumita y carbunclo rumita. 

18Ishkay kaq fïlaman churasinki esmeralda rumita, zafiro rumita y diamanti 

rumita. 

19Kimsa kaq fïlaman churasinki jacinto rumita, ágata rumita y amatista rumita. 

20Chusku kaq fïlamanna churasinki berilo rumita, ónice rumita y jaspe 

rumitapis. Say rumikuna mana yarqunanpaq qoripita sararäkunanta 
ruraykasir sigurasinki. 

21Say rumikuna kayanqa chunka ishkaymi. Sayno chunka ishkay kayanqa 

Israelpa surinkuna chunka ishkay kayashqannömi. Cada rumiman juk trïbupa 
jutinta qelqasinki rumipita rurash sëlluno kananpaq. 

22<<Pectoralpaq cordonkunata qori jïlupita piltasinki. 

23Nirkur ishkay taksha arguëllakunata qoripita rurasinki. Say arguëllakunata 

tanasinki pectoralpa jana kaq ishkan esquïnanman. 

24Nirkurna say arguëllakunapa qoripita piltash cordonta päsasinki. 

25Cordonpa ishkan puntankunapana umruncho kaq sararänankunaman 

sigurasinki. Sayqa qasqunchömi wataranqa. 

26<<Saynöpis ishkay taksha arguëllakunata qoripita rurasinki pectoralpa ura 

kaq kuchunkunaman churananpaq. Say arguëllakuna pectoral rurincho kar 
efod jananchömi kanqa. 

27Saynöpis ishkay taksha arguëllakunata qoripita rurasinki efodpa wachkun 

janaläninman churananpaq. Saykunami efodpa tirantinkunacho kar 
pectoralpa costüranman tinkuranqa. 



172 

 

 
© 2018  Wycliffe Bible Translators, Inc. 

  
 

 

28Saypitami pectoralpa y efodpa arguëllankunata azul cordonwan watanki 

efodpita mana yarquykänanpaq. 

29<<Lugar Santuman pectoralnin jatish Aarón yaykurmi Israelpa surinkunapa 

jutinkunata qasquncho apanqa. Pectoralnin jatish nawpächo kaptinmi 
paykunata y paykunapita miraqkunata imaypis yarparäshaq. 

30Say pectoralman Urimta y Tumimta winanki qasquncho Aarón apananpaq. 

Saynöpami Lugar Santuman yaykur noqapa nawpächo imaypis sararanqa 
alipaq kaqta y mana alipaq kaqtapis Israel runakunata tantiyasinäpaq. 

Mandaq cürapa wakin mödanankunata rurasinanpaq tantiyasishqan 

Éxodo 39.22-31 

31<<Efodpa rurinman jatikunanpaq azul jïlupita sotänata awasinki. 

32Uman yaykunanpaq say sotäna kunkayuqmi kanqa. Sotänapa kunkan 

mana rachikänanpaq rebëtita jirapanki. Say rebëtita qara casäcapa 
rebëtintano jirapanki. 

33Sotänapa ura kuchunman granäda niraqta bordasinki azul, granäti y puka 

milwa jïlukunawan. Saynöpis say kuchunpa qoripita rurash campanillakunata 
churasinki. 

34Saynöpami juk qori campanilla, juk granäda, juk qori campanilla, juk 

granäda sotäna kuchuncho tumaypa kanqa. 

35Say sotänan jatishqami Lugar Santuman imaypis Aarón yaykunqa. Saymi 

sirvimänanpaq yaykuptinpis y yarqamuptinpis campanillan wiyakämunqa. 
Sotänan jatish yaykurqa manami wanunqasu. 

36<<Saynöpis qoripita vinchata rurasinki. Nirkur sayman qelqasinki <TAYTA 

DIOSPA karmi santu> nir qelqaränanpaq. Sayta qelqasinki rumipita rurash 
sëlluno kananpaq. 

37Say rurasishqayki vinchata Aarónpa görranman azul cordonwan watapanki. 

38Say vinchata Aarón imaypis urkuncho jatiranqa. Saynöpami Israel 

runakuna sagrädu sacrificiukunata apayämushqan munashqäno mana 
kaptinpis perdonashaq. Israel runakunapa trukan Aarónnami jusayuq kanqa. 

39<<Aarónpaq tünicatapis lïnu jïluwan awarkasir shumaq bordasinki. 

Görrantapis lïnu jïlupita awasinki. Wachkuntapis kuyaylapaqta bordasinki. 

40<<Aarónpa surinkunapaqpis kamaraqla kayänanpaq tünicakunata, 

wachkukunata y görrakunata kuyaylapaqta rurasinki. 

41Saykunata rurarkasir wawqiki Aarónta y surinkunata jatipanki. Nirkur 

umanman sagrädu aceitita winapanki sirvimaq cürakuna kayänanpaq. 

42<<Saynöpis penqayninta sapananpaq seqlapita qonquryaq lïnupita 

calzoncïllunta rurasipanki. 

43Say calzoncïllutami Aarón y surinkuna jatikuyanqa Tinkunansi Tolduman 

yaykuyänanpaq. Saynin jatishqami Lugar Santucho 
kaq altarchöpis sirviyämanqa. Calzoncïlluynaq yaykurqa jusayuq kar 
wanuyanqami. Say nishqäkunaqa imayyaqpis leymi Aarónpaq, surinkunapaq 
y paypita miraqkunapaqpis kanqa. 

 

Éxodo 29 
Cürakunata churananpaq tantiyasishqan 

Levítico 8.1-36 

1<<Aarón y surinkuna sirvimaq cürakuna kayänanpaq churashpayki akranki 

sänu turïtuta y ishkay sänu carnikunata. 

2Saynöpis ruranki alinnin jarinapita levadüraynaq tantata, aceitiwan 

masarash levadüraynaq tantata y aceitiwan lushipash levadüraynaq llapsha 
tantatapis. Lapan say tantakunata trïgu jarinapita ruranki. 

3Say rurashqayki tantakunata canastaman winarkur apamunki. Saynöpis 

turïtuta y ishkan carnikunatapis Tinkunansi Tolduman apamunki. 

4<<Nirkur Aarónta y surinkunata Tinkunansi Toldu patiuman pushamur 

armakasinki. 

5Nirkur Aarónta jatipanki tünicata, sotänata, efodta y pectoralta. Saykunata 

jatiparkur efodpa wachkunwan wachkapanki. 

6Saynöpis umanman görrata jatiparkur sagrädu vinchata jananman 

churapanki. 

7Sayno jatiparkur noqata sirvimaq cüra kananpaq Aarónpa umanman 

sagrädu aceitita winapanki. 

8Nirkur Aarónpa surinkunata qayaykur tünicata jatipanki. 

9Aarónta wachkunwan wachkapashqaykino paykunatapis wachkapanki. 

Görrantapis jatipanki. Saynöpami noqata sirvimaq cüra kayänanpaq 
churanki. Paykuna y paykunapita miraqkuna imayyaqpis sirvimaq 
cürakunami kayanqa. 

10<<Saypitanami turïtuta apamunki Tinkunansi Toldu patiuman. Saychömi 

Aarónpis surinkunapis turïtupa umanman makinkunata churayanqa. 

11Nirkurnami Tinkunansi Toldu patiucho say turïtuta nawpächo pishtanki. 

12Yawarninman dëduykita töparkasir altarpa waqrankunata lushinki. Nirkur 

pusuq kaq yawarta altar chakinman talinki. 

13Pacha wiranta, natinnincho kaykaq wiranta y ishkan rurunninkunata 

wirantinta altarcho rupasinki. 

14Aysanta, qaranta y ashashnintaqa campamentupita jukläman apaykur 

rupasinki. Turïtuta altarcho rupasishqaykiqa purificasina sacrificiumi kanqa. 

15<<Saypitanami jukaq carnipa umanman Aarónwan surinkuna makinkunata 

churayanqa. 

16Saypitanami pishtaskir yawarninwan altarpa chuskun lädunkunata 

saqsupanki. 

17Aysanta cuartusashpaykimi aqishnintapis chakinkunatapis maylanki. 

Nirkurnami altar jananman umantinta churarkur 

18lapanta rupasinki. Say rupasishqayki mushkümuptinmi noqa TAYTA 

DIOS kushikushaq. 

19<<Jukaq carnipa umanmanpis Aarónwan surinkuna makinkunata 

churaskiyaptin 

20say carnita pishtanki. Yawarninta shuntarkur Aarónpa y surinkunapa aluq 

kaq rinrinpa ura puntanta ichiklata lushinki. Saynöpis yawarwan lushinki aluq 
kaq makinpa y chakinpa maman dëdunkunatapis. Pusuq kaq yawartana 
altarpa chuskun lädunkunaman saqsupanki. 

21Altarta saqsupashqayki yawarta shuntarkur pusuq kaq aceitiwan Aarónta y 

mödanankunatapis saqsupanki. Saynöla surinkunata y mödanankunatapis 
saqsupanki. Saynöpami Aarónwan surinkuna noqata sirvimaq cürakuna 
kananpaq consagrädu kayanqa. Mödanankunapis listunami kanqa jatikurkur 
sirviyämänanpaq. 

22<<Nirkurna jorqunki pishtashqayki carnipa chupa wiranta, pacha wiranta, 

natinnincho kaykaq wiranta, ishkan rurunninkunata wirantinta y aluq kaq 
chankantapis. Sayno jorqunki Aarón y surinkuna cüra kayänanpaq 
pishtashqayki carni kaptinmi. 

23NOQAPA nawpächo kaykaq canastapita jorqunki juk jatun tantata, aceitiwan 

masarash juk tantata y juk llapsha tantatapis. Lapanpis say tantakunaqa 
levadüraynaqmi kayanqa. 

24Lapan saykunata Aarónta y surinkunata aptapanki NOQAPA nawpäman 

joqarir wakman kayman kuyusiyänanpaq. 

25Sayno rurarkuyaptin say tantakunata shuntanki. Nirkur jukaq carnita 

rupasina sacrificiupaq rupasishqaykinöla saykunatapis altarcho rupasinki. 
Say rupasishqaykipa mushkuyninmi NOQAPA shonqüpaqno kanqa. 

26Sirvimaq cüra kayman Aarónta churar pishtashqayki carnipa 

qasquntapis NOQAPA nawpäman joqarir wakman kayman kuyusinki. Say 
aysaqa qampaqmi kanqa. 

27<<Say joqarimushqayki qasqunta y aluq kaq chankantaqa rakinki 

28Aarónpaq y paypita miraqkunapaqpis. Jawka kawakuy sacrificiu cadala 

noqapaq kaptin saykunata Israel runakunapita imaypis chaskiyanqa. Say 
nishqäkunaqa imayyaqpis leymi qamkunapaq kanqa. 

29<<Aarón wanuptinqa sagrädu mödanankuna paypita miraqkuna 

jatikuyänanpaqmi kanqa. Say mödanakunata jatikuyanqa sagrädu aceitita 
winapar cüra kananpaq churashqan hörami. 

30Tinkunansi Tolduman yaykunanpaq mayqanpis Aarón ayllupita cüra 

kananpaq churaptin qanchis junaq say mödanata jatiranqa. 

31<<Pishtashqan carnipa wakin aysanta sagrädu lugarcho yanunki. 

32Say aysata y canastacho pusuq tantata Aarónwan surinkuna Tinkunansi 

Toldu patiucho mikuyanqa. 

33Cüra kananpaq churashqanpita purificasina sacrificiu kaptinmi say 

aysawan tantakuna paykuna mikuyänanpaq kanqa. Cüra mana karqa say 
sagrädu mikuykunata pipis ama mikunqasu. 

34Tantatawan aysata say junaq mana ushaptinqa pusuq kaqta rupasinki. 

Saytaqa sagrädu kaptin ama pipis mikunqasu. 

35<<Aarónta y surinkunatapis cüra kayänanpaq churashpayki nishqänöla 

lapan saykunata ruranki. Cüra churayqa qanchis junaqnintinmi düranqa. 

36Say qanchis junaqyaq waran waran juk turïtuta pishtarkur rupasinki 

Aarónwan surinkuna purificash kayänanpaq. Saynöpis say 
rupasishqaykikunaqa altar purificash kananpaqmi kanqa. Nirkur altar 
jananman aceitita winapanki sagrädu kananpaq. 

37Sayno sacrificiuta waran waran rupasinki qanchis junaqyaq. Saynöpami 

altar sagräduna kaptin sayta töpaq kaqqa imapis sagrädu rikakunqa. 

Altarcho waran waran rupasiyänanpaqpis tantiyasishqan 

Números 28.1-8 

38<<Mana qonqaypa waran waran juk watayuq ishkay carnishta 

pishtarkur altarcho rupasiyanki. 

39Jukaq carnishta pasa waraykaptin rupasiyanki y jukaqtana pasa 

sakaykaptin rupasiyanki. 

40Punta kaq carnishpa aysanta altarcho rupasiyashpayki ishkay kïlu alinnin 

jarinata juk litru olïvupita rurash aceitiwan pichurkur rupasiyanki. Say 
jananman winapäyanki juk litru vïnuta. 

41Tutapa rupasiyashqaykinöla jukaq carnishtapis pichuyashqayki jarinatawan 

altarcho tardipa rupasiyanki. Sayno rupasir vïnutapis jananman winapäyanki. 
Say rupasishqayki mushkümuptinmi noqa TAYTA DIOS kushikushaq. 

42<<Sayno rupasiyashqaykiqa noqapaq rupasina sacrificiumi kanqa. Saytaqa 

qamkuna y qamkunapita miraqkunapis Tinkunansi Toldu patiuman apaykur 
imaypis nawpächo rupasiyanki. Saychömi imaypis tinkushun parlanansipaq. 

43Saychömi Israel mayikikunawanpis tinkushaq. Kikï saycho kaptïmi say 

patiu sagrädu kanqa. 

44<<Tinkunansi Toldupis y patiucho kaykaq altarpis sagrädumi kanqa. 

Aaróntawan surinkunatapis noqami churashaq cüra kayashpan 
sirviyämänanpaq. 

45Israel runakuna kayashqancho tarmi paykunapa Diosnin kasha. 

46Saynöpami TAYTA DIOSNIN kashqäta tantiyakuyanqa. Noqami Egiptupita 

jorqamushkä paykunawan kanäpaq. Paykunapa TAYTA DIOSNINMI noqa 
kaykä. 

 

Éxodo 30 
Inciensuwan qoshnisikuna altarta rurasinanpaq tantiyasishqan 

Éxodo 37.25-28 

1<<Inciensuwan qoshnisiyänaykipaq altarta acacia qerupita rurasinki. 

2Say altarpa larguyninpis anchuyninpis chusku chunka pisqa (45) 

centïmetrumi kanqa. Altuyninmi kanqa esqun chunka (90) centïmetru. 
Chuskun kuchunkunacho altarwan juk piëzala kananpaq waqratano 
rurasinki. 

3Say altarta jananta, lädunkunata y waqrankunatapis qoriwan enchapasinki. 

Saynöpis intëru kuchunpa qoripita rebëtita ruraskir churasinki. 

4Say rebëti chakinpana cada esquïnanman qoripita arguëllakunata tanasinki. 

Say arguëllakunapami qeruta päsasiyanqa altarta wintuyänanpaq. 

5Say qerukunata acacia qerupita rurarkasir qoriwan enchapasinki. 

6Saypitana say altarta churanki Pactu Babulta saparaq cortïnapa jukaq 

lädunman. Say babulpa sapanan kaqchömi qamwan tinkushun. 

7<<Cada tuta candelabruta kamarishqan hörami say altarcho inciensuta 

Aarón rupasinqa. 

8Saynölami cada tardipis candelabruta sarisishqan höra say altarcho yapay 

inciensuwan qoshnisinqa. Aarón, surinkuna y paykunapita miraqkunapis 
noqapa nawpächo imaypis sayno rurayanqa. 

9Say inciensuwan qoshnisikuna altarchöqa ama jukniraq inciensuwan 

qoshnisinkisu. Saynöpis saychöqa ama rupasina sacrificiuta ni saki mikuy 
ofrendakunatapis rupasinkisu. Vïnutapis ama saymanqa winapankisu. 

10<<Purificasina sacrificiuta rupasishpan watacho juk kutilami uywapa 

yawarninta altarpa waqrankunaman Aarón lushinqa. Say altar sagrädu 
kaptinmi purificasina sacrificiuta cada wata imayyaqpis sayno 
rupasiyanqa>>. 

Sagrädu Toldupa gastunkunapaq qellayta shuntayashqan 

11Moiséstami TAYTA DIOS nirqan: 

12<<Israel runakunata censaptiki noqa TAYTA DIOSPAQ cada ünun ofrendata 

apayämunqa. Saynöpami censakuyashqanpita qeshya ushanqasu. 

13Lapan censash kaqkunami noqa TAYTA DIOSPAQ pulan siclo qellayta 

apayämunqa. Ofrendayashqan qellaytaqa Tinkuna Tolducho kaykaq 
pësakunawanmi pësayanqa. Say pësakunawan pësayaptinmi juk siclo qellay 
kanqa chunka juk grämu. 

14Ishkay chunka (20) watayuqpita janaman censash kaqkuna lapanmi 

noqa TAYTA DIOSPAQ sayno ofrendata apayämunqa. 

15Mana ushakäyänanpaq ofrendata apamurqa rïcu karpis manami masta 

apamunmansu ni pobri karpis mënusta apamunmansu. Saypa trukanqa 
lapanpis iwal-lami pulan siclo qellayta apayämunqa. 

16Say qellayta Israel runakunapita chaskirqa Tinkunansi Tolducho 

gastukunapaq churanki. Saynöpami censakuyashqaykipita 
ushakäsiyäshaykisu>>. 

Broncipita lavatoriuta rurasinanpaq tantiyasishqan 

Éxodo 38.8 

17Mastapis Moisésta TAYTA DIOS nirqan: 

18<<Maylakuyänanpaq lavatoriutapis jamakunantinta broncipita 

rurasinki. Say lavatoriuta Tinkunansi Toldupita altarman aywana 
chawpinman jamaykasir yakuta winasinki. 

19Say lavatoriucho yakuwanmi Aarónpis surinkunapis makinkunata y 

chakinkunata maylakuyanqa. 

20Tinkunansi Tolduman manaraq yaykur sayno maylakuyanqa mana 

wanuyänanpaqmi. Saynöpis maylakuyanqa altarcho NOQAPAQ sacrificiuta 
manaraq rupasirmi. 

21Makinkunata y chakinkunata mana maylakurqa wanuyanqami. Say 

nishqäkunaqa imayyaqpis leymi Aarónpaq, surinkunapaq y paypita 
miraqkunapaqpis kanqa>>. 

Sagrädu aceitita rurasinanpaq tantiyasishqan 

Éxodo 37.29 

22Mastapis Moisésta TAYTA DIOS nirqan: 

23<<Shuntanki soqta kïlu mïrra jachapa weqinta, kimsa kïlu canëlata, kimsa 

kïlu mushkuq cäñata 

24y soqta kïlu casia jachapa qarantapis. Saykunata pësanki 

Tinkunansi Sagrädu Tolducho kaykaq pësakunawan. Nirkur kimsa litru 
pulanta olïvupita rurash aceitita kamarikunki. 

25Say shuntashqaykita lapanta takusinki perfümita ruraqkuna 

takusiyashqanno. Say kanqa sagrädu aceitimi. 

26Say aceitita winapanki Tinkunansi Tolduta y Pactu Babulta. 

27Saynöpis winapanki mësata manëjuntinta, candelabruta manëjuntinta y 

inciensuwan qoshnisikuna altarta. 

28Saynöpis winapanki sacrificiuta rupasina altarta manëjuntinta y 

lavatoriutapis jamakunantinta. 

29Sayno winapaptiki lapanpis sagrädunami kanqa. Saykunata töpaq 

kaqkunapis sagrädumi rikakunqa. 

30<<Sirvimaq cürakuna kayänanpaq say aceitita Aarónpa y surinkunapa 

jananmanpis winapanki. 

31Israel runakunata ninki: <Kay sagrädu aceitita imaypis rurayanki imamanpis 

winapaptin sagräduna kananpaq. 

32Ama pimanpis lutalaqa say aceitita winapäyankisu. Lutala 

manijakuyänaykipaqqa say sagrädu aceititano ama rurayankisu. 

33Pitapis say aceititano ruraq kaqtaqa o lutala jukta winapaq kaqtaqa Israel 

runakunapita qarquyanki> >>. 

Inciensuta rurasinanpaq tantiyasishqan 

Éxodo 37.29 

34 TAYTA DIOS yapaymi Moisésta nirqan: <<Shuntanki estacte jachapa 

weqinta, lamarcho kaq raqita, gálbano jachapa weqinta y inciensu jachapa 
weqintapis. Saykuna kayanqa lapanpis say tupula. 

35Say lapan shuntashqaykiwan mushkuq inciensuta ruranki. Perfümi ruraq 

takushqanno lapanta shumaq takunki. Sayman mastaqa imatapis ama 
takunkinasu. Say inciensu sagrädumi kanqa. 

36Pulanta shumaq ñuchu aqarkur Tinkunansi Tolduman apar Pactu 

Babul nawpanman churanki. Say inciensuqa seqaypa sagrädumi kanqa. 

37Say inciensutanöqa ama ni pipis ruranqasu. Sagrädu 

karmi NOQALAPAQ kanqa. 

38Mushkupänanpaq say inciensutano ruraq kaqtaqa pitapis Israel 

runakunapita qarquyanki>>. 

 

Éxodo 31 
Sagrädu Tolduta rurayänanpaq Bezaleeltawan Aholiabta akrashqan 

Éxodo 35.30-35 

1 TAYTA DIOS mastapis Moisésta nirqan: 

2<<Uripa surin y Hurpa wilkan Bezaleelta noqami akrashkä. Judá trïbupitami 

pay kaykan. 

3Bezaleelman Espïritüta kachamurmi habilidäta qoshkä. Saymi ima 

ruraytapis shumaq yachan. 

4Qoripita, qellaypita y broncipita kuyaylapaq kaqkunata rurananpaqpis 

habilidänin kanmi. 

5Kuyaylapaq rumikunatapis laqlayta yacharmi sararäkunanta shumaq rurar 

kamaraqla kananpaq siguran. Saynölami qerupitapis rurayta yachan y tukuy 
niraq kuyaylapaqkunata ruran. 

6Payta yanapänanpaqmi Dan trïbupita Ahisamacpa surin Aholiabta 

churashkä. Saynölami nishqäkunata rurasinaykipaq qamkunacho kaq lapan 
yachaq runakunatapis habilidäta qoshkä. 

7Paykunami rurayanqa Tinkunansi Tolduta, Pactu Babulta, Pactu Babulpa 

sapananta y Tinkunansi Toldupa lapan manëjunkunatapis. 

8Saynöpis rurayanqa mësata manëjuntinta, qoripita candelabruta 

manëjuntinta, inciensuwan qoshnisikuna altarta, 

9sacrificiuta rupasina altarta manëjuntinta y jatun lavatoriutapis 

jamakunantinta. 

10Saynöpis rurayanqa Aarón jatikunanpaq sagrädu mödanata y surinkuna 

jatikuyänanpaq kaq mödanakunatapis. 

11Saynöpis rurayanqa sagrädu aceitita y Tinkunansi Toldupaq inciensuta. 

Qamta yäsishqänölami lapantapis rurayanqa>>. 

Jamay junaqpaq tantiyasishqan 

Éxodo 35.1-3 

12 TAYTA DIOS mastapis Moisésta nirqan: 

13<<Israel runakunata wilanki jamay junaqta respitayänanpaq. Jamay 

junaqmi imaypis señal kanqa qamkunapaq y qamkunapita miraqkunapaqpis. 
Saymi say junaqta respitar tantiyayanki santu kayänaykipaq qamkunata 
akrashqäta. 

14Jamay junaq sagrädu kaptinmi lapayki respitayanki. Say junaqta mana 

respitaq kaqtaqa wanusiyanki. Say junaqcho ima aruytapis aruq kaqtaqa 
Israel runakunapita qarquyanki. 

15<<Soqta junaqla aruyanki. Qanchis kaq junaqqa sagrädu kaptin 

jamayanki. Pipis jamay junaqcho aruq kaqqa wanusishqami kanqa. 

16Sayno kaykaptinqa Israel runakuna imaypis jamay junaqta respitayanqa. 

Sayno respitarmi paykunawan pactu rurashqäta cumpliyanqa. 

17Jana pasatapis kay pasatapis soqta junaqcho kamarkurmi qanchis 

junaqcho jamarqä. Saymi Israel runakuna cäsukayämashqanta musyanäpaq 
say junaq señal kanqa>>. 

18Sinaí jirkacho Moisésta tantiyarkasirmi ishkay parara rumikunaman 

dëdunwan qelqashqan mandamientunkunata Tayta Dios entregarqan. Say 
mandamientunkuna karqan paykunawan Tayta Dios rurashqan pactuta 
cumpliyänanpaqmi. 

 

Éxodo 32 
Qoripita turïtuta rurayashqan 

Deuteronomio 9.6-29 

1Jirkapita Moisés mana mayakämuptinmi Israel runakuna Aarónta niyarqan: 

<<Egiptupita jorqamaqninsi Moisés manami yurimunsu. Manami musyansisu 
ima päsashqantapis. Sayno kaykaptinqa juk diosta ruramuy nawpansita 
aywar pushamänansipaq>>. 

2Sayno niyaptinmi Aarón nirqan: <<Warmiki y surikikuna jatiräyashqan qori 

zarcïllukunata shuntayämuy>>. 

3Saymi jatiräyashqan qori zarcïllukunata Aarónman lapanpis apayarqan. 

4Aarónnami say qorita sulurkasir taksha turïtuta fundirqan. Sayta rikaykurmi 

lapan niyarqan: <<¡Israel runakuna, kaymi Egiptupita jorqamaqninsi diosninsi 
kaykan!>> 

5Sayta rikarmi turïtupa nawpancho juk altarta Aarón rurarqan. Nirkurmi Israel 

runakunata nirqan: <<Waray junaqmi TAYTA DIOSPA jutincho fiestata 
rurashun>>. 

6Saymi waraynin tuta saka sakala sharkur uywakunata pishtar rupasina 

sacrificiukunata y jawka kawakuy sacrificiukunatapis rupasiyarqan. Nirkurmi 

jamaykur mikuyarqan y upyayarqan. Kushikurmi jukninpis jukninpis lutala 
jusalikuyarqan. 

7Saymi Moisésta TAYTA DIOS nirqan: <<Kay jirkapita jukla kutiy. Egiptupita 

jorqamushqayki Israel runakuna jusalikuymannami churakaskiyash. 

8Manapis aykälata qonqaykayämarmi qoripita turïtuta ruraykur adoraykäyan. 

Saynöpis sacrificiukunata rupasirmi nikäyan: <¡Israel runakuna, kaymi 
Egiptupita jorqamaqninsi diosninsi kaykan!> >> 

9Mastapis Moisésta TAYTA DIOS nirqan: <<Noqa rikashkämi Israel runakuna 

pasaypa mana wiyakuq kayashqanta. 

10Paykunapa favornin ama sharkuynasu. Sayno fiyupa 

rabyanäsiyämashqanpitami paykunata ushakäsishaq. Qamlapitanami jatun 
nación rikakuyashqanyaq mirayanqa>>. 

11Sayno niptinmi TAYTA DIOSPA rabyaynin päsananpaq ruwakur Moisés 

nirqan: <<TAYTA DIOS, munayyuq kashqaykita pïmaytapis musyasishpaykimi 
Israel runakunata Egiptupita jorqamurqayki. Sayno jorqaykämurqa Israel 
runakunapa contran ama sayjinanpa rabyakuykulaysu. 

12Ushakäsiptikiqa Egipto runakunami niyanqa: <Sunyaq jirkacho 

ushakäsinan kashqami kay nacionpita jorqush>. Sayno mana 
parlaykäyänanpaq ama ushakaykasilaysu. Saypa trukanqa 
jusalikuyashqanpita perdonaykulay, Taytay. 

13Sirvishuqniki Abrahamta, Isaacta y Israelta promitishqaykita yarpaykulay. 

Paykunatami nirqayki: <Noqami qamkunapita miraqkunata ali rikashaq 
qoyllarkunanöraq aska kayänanpaq. Promitishqänölami paykunata 
qoykushaq intëru kay jalqakunata y raqrakunata imayyaqpis herenciankuna 
kananpaq> >>. 

14Sayno Moisés ruwakuptinmi TAYTA DIOS kuyapashpan Israel runakunata 

ushakäsirqannasu. 

15Nirkurnami jirkapita urämushpan Moisés apamurqan ishkay parara 

rumikunata. Say pararakunachömi Israel runakunawan Tayta Dios 
rurashqan pactu ishkan lädunpa qelqash karqan. 

16Say pararakunataqa kikin Tayta Diosmi puesturqan. Saycho 

qelqaraykaqkunataqa kikin Tayta Diosmi qelqarqan. 

17Runakuna büllata ruraykaqta wiyarmi Moisésta Josué nirqan: <<Guërracho 

maqanakur qaparäyashqannöraqmi campamentupita wiyakaykämun>>. 

18Niptinmi Moisés nirqan: <<Manami vincir kushikuyashqansu ni vincish kar 

waqayashqansu wiyakaykämun, sinöqa fiestata rurar cantayashqanmi>>. 

19Israel runakunapa campamentunman charmi Moisés rikarqan qoripita 

rurash turïtuta y runakuna tushuykäyaqta. Sayta rikaykurmi fiyupa rabyakur 
apamushqan pararakunata pakiqpaq saqtariykurqan. 

20Nirkurnami qoripita rurash turïtuta ninaman jitaykurqan. Saypitanami ñuchu 

aqaykur yakuman winashpan say yakutana Israel runakunata upusirqan. 

21Aaróntanami Moisés nirqan: <<Israel runakuna ¿imanayäshushkankitaq 

kayjinanpa jusalikaykasinaykipaq?>> 

22Sayno niptinmi Aarón nirqan: <<Ama rabyakuykulaysu, taytay. Kikikipis 

musyankimi kay runakuna imaypis jusalikuylaman uman churakash 
kayashqanta. 

23Paykunami niyämash: <Diosnïkunata rurapäyämay kaypita 

pushamänansipaq. Egiptupita jorqamaqninsi Moisésta ima päsashqantapis 
manami musyansisu>. 

24Saymi nirqä qorita sararaqkuna qorinta apayämunanpaq. Apayämuptinmi 

ninaman winaptï turïtu rikakush>>. 

25Sayno niptinmi Moisés tantiyarqan Israel runakuna jusalikuyänanpaq Aarón 

jusayuq kashqanta. Saynöpis yarpachakur nirqan: <<Kananqa Israel 
runakunata jamurpar contrankuna manakaqmanchir churayanqa>>. 

26Saymi campamentu yaykunaman aywar Israel runakunata Moisés nirqan: 

<<Mayqaykipis TAYTA DIOSTA cäsukuyta munaq kaqqa noqa kaykashqäman 
shuntakäyämuy>>. Sayno niptinmi levitakuna Moisés kaykashqanman lapan 
shuntakäyarqan. 

27Paykunatami Moisés nirqan: <<TAYTA DIOSMI nin: <Lapayki campamentu 

juk kuchunpita jukaq kuchunyaq espädaykiwan runakunata wanusiyanki 
aylluyki kaptinpis, vecïnuyki kaptikipis, amïguyki kaptinpis> >>. 

28Saymi Moisés nishqanno rurar say junaq runakunata wanusiyarqan kimsa 

waranqatano (3,000). 

29Saypitanami levitakunata Moisés nirqan: <<TAYTA DIOSTA cäsukurmi 

qamkuna surikikunapa y aylluykikunapa contranpis sharkuyashkanki. Saymi 
kanan junaq TAYTA DIOS churayäshushkanki payta imaypis 
sirviyänaykipaq>>. 

Israel runakunapaq Tayta Diosta Moisés manakushqan 

30Saypita waraynin junaqmi Israel runakunata Moisés nirqan: <<Qamkuna 

seqaypami jusalikuyashkanki. Kananqa yapaymi TAYTA DIOS kaqman 
kutishaq. Capazchir qamkunapaq manakuptï perdonayäshunkimanpis>>. 

31Sayno nirmi TAYTA DIOS kaykashqan jirkaman kutiykur Moisés ruwakurqan: 

<<Qoripita diosninta rurayashpan Israel runakuna seqaypami jusalikuyash. 

32Saymi perdonaykunaykipaq ruwakulä, Taytay. Mana perdonarqa 

libruykicho qelqaraykaq jutïtapis börrariykulay>>. 

33Sayno niptinmi TAYTA DIOS nirqan: <<Noqata mana cäsukamaq kaqpa 

jutilantami librüpita börrashaq. 

34Kanan kutishpayki runakunata promitishqä nacionman pushay. 

Walkishunaykipaq angilnïmi puntaykita aywanqa. Sayno kaptinpis Israel 
runakuna jusalikuyashqanqa manami saylachösu usharanqa, sinöqa 
castiganä junaq chämuptinnami paykunata castigashaq>>. 

35Nishqannölami Israel runakunata TAYTA DIOS fiyu qeshyawan castigarqan. 

Sayno castigarqan Aarón rurapashqan turïtuta adorayashqanpitami. 

 

Éxodo 33 
Israel runakuna aywar sïguiyänanpaq Moisésta tantiyasishqan 

1 TAYTA DIOS mastapis Moisésta nirqan: <<Kananqa Egiptupita 

jorqamushqayki runakunata pusharkur ayway Abrahamta, Isaacta y 
Jacobta promitishqä nacionman. Say naciontami promitirqä paykunapita 
miraqkunata entreganäpaq. 

2Qamkunata yanapäyäshunaykipaqmi angilnïta kachamushaq. Sayman 

chäyaptikinami cananeo runakunata, amorreo runakunata, heteo 
runakunata, ferezeo runakunata, heveo runakunata y jebuseo runakunatapis 
qarqushaq. 

3Yakunöraq aska lichipis abëjapa mishkinpis kashqan nacionman aywayay. 

Mana cäsukuq kayaptikimi qamkunawan aywashaqsu. Qamkunawan 
aywarqa usharpis ushaykuyäshaykimi>>. 

4 TAYTA DIOS sayno nishqanta Moisés wilaptinmi Israel runakuna fiyupa 

lakikuyashpan ali mödanata ni alhäjakunatapis jatikuyarqannasu. 

5Sayno lakikuyarqan Moisésta TAYTA DIOS kayno nish kaptinmi: 

<<Qamkunaqa mana wiyakuq runakunami kaykäyanki. Saymi qamkunawan 
juk rätulapis aywarqa usharpis ushayküman. Alhäjaykikunata ni ali 
mödanaykikunatapis ama jatikuyaynasu. Qamkunata imano castiganäpaq 
kashqantapis nirkurnami yarpachakushaq>>. 

6Sayno niptinmi Horeb jirkapita aywakuyashqanpita pasa alhäjankunata ni ali 

mödanankunatapis Israel runakuna jatikuyarqannasu. 

Tinkuna Tolducho Moiséswan Tayta Dios parlashqan 

7Israel runakunapa campamentunpita mas karu niraqchömi juk tolduta 

Moisés ichisirqan. Saytami jutisirqan Tinkuna Toldu jutin 
kananpaq. Pipis TAYTA DIOSTA ashiyta munarqa say toldumanraqmi 
aywayaq. 

8Moisés sayman aywaptinmi Israel runakuna toldunkuna punkunman ichiykur 

rikaräyaq Tinkuna Toldu rurinman yaykushqanyaq. 

9Moisés yaykuptinmi say toldu punkuman ichiraykaq pukutay urämuq. 

Nirkurmi Moiséswan TAYTA DIOS parlashqanyaq toldu punkucho pukutay 
ichiraq. 

10Say toldu punkucho pukutay ichiraykaqta rikarmi lapan runakuna 

toldunkuna punkulanpita TAYTA DIOSTA adorayaq. 

11Amïgunwan runa parlaqnömi Moiséswan TAYTA DIOS parlayaq. Sayno 

parlarkurmi campamentuman Moisés kutiq. Moisésta yanapaq maqta 
Josuémi isanqa Tinkuna Toldulacho mana yarquypa täkuq. Josué karqan 
Nunpa surinmi. 

Tayta Diospa qaqlanta Moisés rikayta munashqan 

12 TAYTA DIOSTAMI Moisés nirqan: <<Kay runakunata pushanäpaqmi 

nimashkanki, Taytay. Isanqa manami nimashkankisu pï walkimänanpaq 
kashqantapis. Saynöpis nimashkanki amïguyki kaptï kuyapämashqaykitami. 

13Rasunpaypa kuyapämashpaykiqa imata yarpashqaykitapis wilaykamay. 

Saynöpami kuyapaykäyämashqaykita tantiyashaq. Ama qonqaykulaysu kay 
runakunata kikiki akrashqaykita Taytay>>. 

14Saymi TAYTA DIOS nirqan: <<Kikïmi walkishayki. Noqami jamayta 

qoshayki>>. 

15Sayno niptinmi Moisés nirqan: <<Mana walkiyämänayki kaptinqa kaypita 

ama jorqayämaysu. 

16Mana walkiyämaptikiqa ¿imanöpata musyayäshaq noqakunata 

kuyapäyämashqaykita? Saynöpis ¿imanöpata musyayäshaq wakin casta 
runakunapita noqakunata mas kuyayämashqaykita?>> 

17Niptinmi TAYTA DIOS nirqan: <<Amïgü kaptikimi kuyapashpä 

manakamashqaykino qamkunata walkiyäshayki>>. 

18Saymi Moisés nirqan: <<Taytay, ruwakuläshayki. Kikikitami rikayta 

munaykä>>. 

19Sayno niptinmi Moisésta TAYTA DIOS nirqan: <<Kuyapashqä kaqtami 

kuyapä. Perdonayta munashqä kaqtami perdonä. Saymi nawpaykipa päsar 
kuyapäkuq kashqäta musyasishayki. Saynöpis jutï Yahweh kashqantami 
wilashayki. 

20Isanqa qaqläta manami rikankimansu. Pipis qaqläta rikaq kaqqa 

wanunqami>>. 

21Mastapis TAYTA DIOS nirqan: <<Qaqa jananman wisarkamur nawpächo 

ichiray. 

22Nawpaykipa päsarmi qaqa kicharaykaqman yaykasishayki. Nirkurmi 

makïwan saparkushayki päsashqäyaq. 

23Päsaskir makïta jorquriptïmi waqtalätana rikamanki. Qaqlätaqa manami 

rikankisu>>. 

 

Éxodo 34 
Kuyapäkuq kashqanta Tayta Dios wilashqan 

Deuteronomio 10.1-5 

1Moiséstami TAYTA DIOS nirqan: <<Punta kaqtanöla ishkay parara 

rumikunata ruray. Say pararakunamannami pakishqayki rumicho 
qelqashqätano yapay qelqashaq. 

2Kamarikuy noqa kaykashqä Sinaí jirkaman waray tuta wisämunaykipaq. 

3Qamwan pipis ama shamunqasu. Saynöpis Sinaí jirkapa pipis ama 

purinqasu. Say jirkapa uyshata ni cabrata ni wäkata pipis ama 
misikunqasu>>. 

4Sayno niptinmi punta kaqtano ishkay parara rumikunata Moisés rurarqan. 

Saypita waraynin tutami TAYTA DIOS nishqanno ishkan parara rumita 
apakurkur Sinaí jirkaman wisarqan. 

5Jirkacho kaykaptinnami pukutaycho TAYTA DIOS urarkamur 

jutin Yahweh kashqanta wilarqan. 

6Jutinta wilarmi Moiséspa nawpanpa päsashpan nirqan: <<¡Yahweh! 

¡Yahweh! Kuyapäkuq y perdonakuq Diosmi kä. Imapitapis juklaqa mana 
rabyakuqmi kä. Seqaypa kuyakuqmi kä. Promitishqätaqa imaypis cumplïmi. 

7Waranqanpa waranqanpa runakuna maysika kayaptinpis kuyapämi. Mana 

cäsukamar jusalikuyaptinpis perdonämi. Jusalikuyta mana kachariqkunatami 
isanqa castigä kikinta, surinta, wilkanta y shurukta wilkantapis>>. 

8Sayno niptinmi jinan höra Moisés qonqurpakurqan urkunpis pasaman 

töpashqanyaq. Nirkurmi Tayta Diosta adorashpan 

9nirqan: <<Tayta Dios, rasunpaypa kuyapämashpaykiqa mana kachaypa 

walkiykayälämay. Kay runakunaqa mana wiyakuqmi kaykäyan. Sayno 
kayaptinpis lutankunata rurar jusalikuyashqäkunata perdonaykayälämay. 
Nirkur herenciayki kayänäpaq shuntakayälämay>>. 

Israel runakunawan Tayta Dios pactuta yapay rurashqan 

Deuteronomio 7.1-5 

10Moisés sayno niptinmi TAYTA DIOS nirqan: <<Manakamashqaykita 

awnirmi pactuta kanan rurashun. May nacionchöpis ni may markachöpis 
mana rikayashqan milagrukunatami nawpaykikunacho rurashaq. 

Espantaypaq rurashqä milagrukunata rikarmi wakin nación runakunapis 
qamkunata yanapashqäta musyayanqa. 

11<<Kanan tantiyasishqäkunata shumaq wiyakuy. Qamkunapa 

nawpaykipitami qarqushaq amorreo runakunata, cananeo runakunata, heteo 
runakunata, ferezeo runakunata, heveo runakunata y jebuseo runakunatapis. 

12<<Täyänaykipaq kaq nacionman chäyashpayki saycho taq runakunawan 

ima pactutapis ama rurayankisu. Pactuta rurarqa mana ali 
costumbrinkunatami yachakuyanki. 

13Say runakunapa sacrificiuta rupasikuyänan altarninkunata juchusiyanki y 

adorayashqan wankakunatapis shaluriyanki. Asera diösata adorayänanpaq 
jawiyashqan qerukunatapis seqtariyanki. 

14Saycho taq runakunapa diosninkunamanqa ama qonqurpakunkisu ni 

adorayankisu. Noqalami TAYTA DIOSNIKI kaykä. Juk dioskunata 
adorayaptikiqa fiyupami rabyakü. 

15<<Sayno kaykaptinqa say nacioncho taq runakunawan ima pactutapis ama 

rurayankisu. Paykunawan pactuta rurayaptikiqa diosninkunapaq fiestata 
rurayashqanmanmi pushayäshunki. Sayman aywarqa qamkunapis 
ofrendayashqan mikuyninkunata mikur diosninkunata adoraykuyankiman 

16o warmi surinkunawanpis surikikunata majasakäsiyankiman. 

Majasakäsiyaptikiqa diosninkunata adorananpaq shakyäsiptin surikikuna 
adorarpis adoraykuyanmanmi. 

17<<Ima metalpitapis fundir dioskunata ama rurayankisu. 

Israel runakuna fiestakunata rurayänanpaq tantiyasishqan 

Éxodo 23.14-19; Deuteronomio 16.1-17 

18<<Imanöpis rurayänaykipaq nishqänöla Levadüraynaq Tantata Mikuna 

fiestata imaypis rurayashpayki qanchis junaq levadüraynaq tantata 
mikuyanki. Abib killacho Egiptupita yarqayämushqaykita yarparmi Abib 
killacho say fiestata rurayanki. 

19<<Qechpa olqu kaqkunaqa noqapami kaykäyan. Saymi wäkapa, uyshapa 

y cabrapa punta kaq wawankuna orqu yurirqa noqapa kaykan. 

20Ashnupa punta wawan orqu yuriptinqa trukanta noqa TAYTA 

DIOSPAQ apayämunki juk carnishta o malta cabrata. Trukanta mana 
apayämushpaykiqa kunkanta pakiriyanki wanukunanpaq. Saynöla qechpa 
surikipa trukantapis noqa TAYTA DIOSPAQ ofrendata 
apayämunki. Adorayämänaykipaq shamurqa ama jinaylaqa shayämunkisu. 

21<<Soqta junaq aruyanki. Murupakuy tiempu kaptinpis y cosëcha tiempu 

kaptinpis lapanta jitaykur qanchis kaq junaqchöqa jamayanki. 

22<<Semäna fiestatapis rurayanki punta cosechayashqayki trïguta noqa 

Tayta Diospaq apaykur. Saynöla wata ushanancho cosëcha shuntayta 
ushaskir Cosëcha Ushay fiestatapis rurayanki. 

23<<Say kimsa fiestakunata rurayänaykipaqqa cada watacho lapan olqu 

kaqkuna adoramaq shayämunqa. 

24Cada watacho kimsa kuti noqa TAYTA DIOSTA adoramaq 

shayämushqaykiyaq manami pipis chakraykita duëñu tukunqasu. Sayno 
mana duëñu tukunanpaqmi tänaykipaq kaq nacionpita saycho taq 
runakunata qarqushaq. 

25<<Uywakunata noqapaq sacrificiuta rupasirqa yawartawan levadürayuq 

tantata talurkur ama rupasiyankisu. 
Saynöpis Pascua fiestapaq rurayashqayki mikuy pusuqtaqa ama waraynin 
junaqpaq churayankisu. 

26<<Murupakuyashqaykipita primiciata wayïman apayämunki. <<Cabra 

malwapa aysantapis mamanpa lichinwan ama yanuyankisu>>. 

27Saypitami Moisésta TAYTA DIOS nirqan: <<Nishqä leykunata kanan qelqay. 

Say leykunachömi qelqaranqa qamwanpis y Israel 
mayikikunawanpis pactu rurashqä>>. 

28Imatapis mana mikuypa ni mana upuypami chusku chunka (40) junaq 

chusku chunka (40) paqas saycho TAYTA DIOSWAN Moisés karqan. Saychömi 
pararakunaman qelqarqan Israel runakunawan TAYTA DIOS pactu 
rurashqanta. Say qelqashqankunami chunka mandamientukuna kaykan. 

Moiséspa qaqlan chipipishqan 

29Nirkurnami Sinaí jirkapita Moisés kutirqan ishkan parara rumikunata 

apakurkur. Say pararakunachömi Israel runakunawan Tayta Dios 
rurashqan pactu qelqaraykarqan. Kutir Moisés manami cuentata 
qokurqansu TAYTA DIOSWAN parlamushqanpita qaqlan chipipiykashqanta. 

30Qaqlan chipipiykaqta rikarmi Aarónpis y Israel runakunapis Moiséspa 

nawpanman witiyta mansariyarqan. 

31Saymi Aarónta y Israel runakunapa mandaqninkunata qayaykur Moisés 

parlaparqan. 

32Saypitami wakin Israel runakunapis Moiséspa nawpanman witiyarqan. 

Witiykuyaptinmi wilaparqan Sinaí jirkacho TAYTA DIOS nishqankunata. 

33Wilaparkurnami Moisésqa vëluwan qaqlanta sapakurqan. 

34TAYTA DIOSPA nawpanman parlaq aywarmi shukutaraykashqanta Moisés 

imaypis jorquq. Parlashqanpita yarqurnami TAYTA DIOS nishqankunata Israel 
runakunata wilapaq. 

35Wilapaptinmi Israel runakuna rikayaq Moiséspa qaqlan fiyupa 

chipipiykaqta. Saymi qaqlanta Moisés sapakuq Tayta Dioswan parlaq 
kutishqanyaq. 

 

Éxodo 35 
Jamay junaqcho jamayänanpaq tantiyasishqan 

1Lapan Israel runakunata shuntaykurmi Moisés nirqan: <<TAYTA 

DIOSPA mandamientunkuna kaykunami: 

2Semänacho soqta junaq aruyanki. Qanchis kaq 

junaqchöqa sagrädu kaptin TAYTA DIOSTA adorashpayki jamayanki. Pipis 
say junaqcho aruq kaqqa wanusishqami kanqa. 

3Jamay junaqchöqa maycho tarpis ninata ama sarisiyankisu>>. 

Sagrädu Tolduta rurayänanpaq ofrendata shuntayashqan 

Éxodo 25.1-7 

4Saypitanami Israel runakunata Moisés nirqan: <<TAYTA DIOSMI nish: 

5TAYTA DIOSPAQ ofrendayta munarqa lapan voluntäninwan apayämunqa 

qorita, qellayta, broncita, 

6azul, granäti y puka milwa jïlukunata, llanula puskash lïnu jïluta y cabrapa 

aqsanpita puskash jïlutapis. 

7Saynöpis apayämunqa pukaman tiñish uysha pirqashta, fïnu qarata, acacia 

qeruta, 

8candelabru ratananpaq aceitita, sagrädu aceitimanpis inciensumanpis 

takusinanpaq mushkuq jachakunata, 

9ónice rumikunata y wakin kuyaylapaq rumikunatapis. Say rumikuna kayanqa 

mandaq cürapa efodnintawan pectoralninta adornayänanpaqmi. 

Sagrädu Tolducho kaqkunata rurayashqan 

Éxodo 39.32-43 

10<< <Qamkunacho mayqaykipis habilidäyuq kaqkunaqa shayämunki TAYTA 

DIOS nimashqankunata shumaq rurayänaykipaq. 

11Paymi nimash Sagrädu Tolduta ruranansipaq. Saymi ruranansipaq kaykan 

cuartunkuna, qatanankuna, ganchunkuna, marcunkuna, travesäñunkuna, 
jorconninkuna y jawiräkunankunapis. 

12Saynöpis ruranansipaq kaykan Pactu Babul, wintukuna 

qerunkuna, babulpa sapanan, cuartuta ishkayman rakinanpaq cortïna, 

13mësa, wintukuna qerukuna, mësapa manëjunkuna, mësacho 

churaränanpaq jatusaq tantakuna, 

14aksi ratananpaq candelabru, candelabrupa manëjunkuna, mechërunkuna, 

aksi ratananpaq aceiti, 

15inciensuwan qoshnisikuna altar, say altar wintukuna qerukuna, sagrädu 

aceiti, mushkuq inciensu, Sagrädu Tolduman yaykuna cortïna, 

16sacrificiuta rupasina altar, broncipita rurash rejïllan, altar wintukuna 

qerukuna, altarpa manëjunkuna, jamakunantin broncipita lavatoriu, 

17patiupa cortïnankuna, patiupa jorconninkuna, jorconkunapa jawiräkunan, 

patiupa punkunta saparaq cortïna, 

18Sagrädu Tolduta ichisinanpaq estäcankuna waskantin y patiupa 

jorconninkunapa estäcankuna waskantin. 

19Saynöpis ruranansipaq kaykan Tinkuna Sagrädu Tolducho cüra Aarón 

jatikunanpaq kaq sagrädu mödanakuna y surinkuna jatikuyänanpaq 
mödanankunapis> >>. 

Ofrendata apayashqan 

20Moisés sayno niptinmi Israel runakuna aywayarqan imatapis kashqanpita 

apayänanpaq. 

21Saymi Tinkuna Tolduta sharkasiyänanpaq ofrendata churayta 

munaqkuna TAYTA DIOSPAQ apayarqan. Saynöpis apayarqan 
manëjunkunata rurayänanpaq y cüra jatikunan sagrädu mödanakunata 
rurayänanpaqpis. 

22Saymi ofrendayta munaqkuna olqupis warmipis apayarqan tikpinkunata, 

zarcïllunkunata, sortïjankunata, walqankunata y qoripita rurash kaqtaqa 
imatapis. Saykunata lapantami TAYTA DIOSPAQ apayarqan. 

23Saynöpis kashqanpitami apayarqan azul, granäti y puka milwa jïlukunata, 

llanula puskash lïnu jïluta, cabrapa aqsanpita puskash jïluta, pukaman tiñish 
uysha pirqashta y fïnu qaratapis. 

24Saynöpis kashqanpitami TAYTA DIOSPAQ apayarqan qellaytawan broncita. 

Wakinqa Tinkuna Sagrädu Tolduta sharkasinanpaq apayarqan acacia 
qeruta. 

25Puskayta yachaq warmikunapis apayarqan azul, granäti y puka milwa 

jïlukunata y llanula puskash lïnu jïlutapis. 

26Saynöpis puskayta yachaq warmikuna cabrapa aqsanta puskayarqan. 

27Israel runakunapa mandaqninkunana apayarqan ónice rumikunata y wakin 

kuyaylapaq rumikunatapis. Say rumikunaqa kayarqan mandaq 
cürapa efodnintawan pectoralninta adornayänanpaqmi. 

28Saynöpis apayarqan aceitita candelabru ratananpaq. Saynöpis sagrädu 

aceitita rurayänanpaq y inciensuman takusiyänanpaqpis mushkuq 
jachakunata apayarqan. 

29Ofrendayta munaqkuna olqupis warmipis kikinkunapa voluntäninpita 

apayarqan TAYTA DIOS nishqanno Tinkuna Sagrädu Tolduta 
sharkasiyänanpaq. 

Habilidäyuq runakunata aruyänanpaq Moisés churashqan 

Éxodo 31.2-6 

30Israel runakunatami Moisés nirqan: <<Uripa surin y Hurpa wilkan 

Bezaleeltami TAYTA DIOS akrash Sagrädu Tolduta rurananpaq. Judá 
trïbupitami pay kaykan. 

31TAYTA DIOS habilidäta qosh kaptinmi ima ruraytapis Bezaleel shumaq 

yachan. 

32Qoripita, qellaypita y broncipita kuyaylapaq kaqkunata rurananpaqpis 

habilidänin kanmi. 

33Kuyaylapaq rumikunatapis laqlayta yacharmi sararäkunanta shumaq rurar 

kamaraqla kananpaq siguran. Saynölami qerupitapis rurayta yachan y tukuy 
niraq kuyaylapaqkunata ruran. 

34<<Bezaleelta y Ahisamacpa surin Aholiabtapis TAYTA DIOSMI habilidäta 

qosh wakin runakunata yachasiyänanpaq. Aholiabqa Dan trïbupitami kaykan. 

35Ishkantami TAYTA DIOS habilidäta qosh imatapis kuyaylapaqta 

rurayänanpaq, azul, granäti y puka milwa jïlukunawan y llanula puskash lïnu 
jïlukunawan imatapis bordayänanpaq y kuyaylapaqkunata awayänanpaqpis. 

 

Éxodo 36 

1Saymi Bezaleel, Aholiab y wakin yachaq tantiyaq runakunapis TAYTA 

DIOS nimashqansino Tinkuna Sagrädu Tolduta sharkasiyanqa. 
Paykunatami TAYTA DIOS habilidäta qosh Tinkuna Sagrädu Tolduta y 
manëjunkunata rurayänanpaq>>. 

Sagrädu Tolduta rurayänanpaq pusuy pusuy apayashqan 

2Aruyta qalaykuyänanpaqmi Bezaleelta, Aholiabta y wakin yachaq tantiyaq 

runakunatapis Moisés qayarqan. Paykunaqa aruyänanpaq listumi 
kaykäyarqan. 

3Tinkuna Sagrädu Tolduta rurayänanpaqmi Israel runakuna apayashqan 

ofrendakunata paykunata Moisés entregarqan. Say jananmanmi Israel 
runakuna voluntäninpita cada tuta mas ofrendakunata apayarqan. 

4Saymi aruykashqanta kachaykur Tinkuna Sagrädu Tolducho aruqkuna 

5Moisésta wilaq aywar niyarqan: <<TAYTA DIOS nimashqansino Tinkuna 

Sagrädu Tolduta sharkasinansipaq pusuqpaqnami runakuna apayämush>>. 

6Saymi runakunata intëru campamentupa Moisés wilakasirqan: <<Tinkuna 

Sagrädu Tolduta sharkasinansipaq amana masta imatapis apayämuynasu>> 
nir. Sayno wilakasiptinmi runakuna manana apayarqannasu. 

7Lapanta rurayänanpaqpis pusuy pusuynami karqan. 

Sagrädu Tolduta rurayashqan 

Éxodo 26.1-37 

8 Sagrädu Toldupaqmi mas habilidäyuq runakuna chunka bayëtata 

awayarqan llanula puskash lïnu jïlupita y azul, granäti y puka milwa 
jïlukunapitapis. Say bayëtakunamanmi querubinkunata bordayarqan. 

9Say chunka bayëtakunaqa say tamäñulami kayarqan. Cada bayëtapa 

larguyninmi karqan chunka ishkay metru pulannin (12.5). Anchuyninnami 
karqan ishkay metru. 

10Pisqa bayëtakunata larguynin kaqpa jirayarqan juklaylanöla kananpaqmi. 

Saynölami jirayarqan pisqa kaq bayëtakunatapis. 

11Nirkurnami say ishkan jirayashqan bayëtakunapa larguynin kaq 

kuchunman azul jïlukunata pataparkur ojalnin kananpaq churayarqan. 

12Pisqa chunkatami (50) rurayarqan jukaq bayëtapa kuchunpaq y pisqa 

chunkatanami rurayarqan jukaq bayëtapa kuchunpaq. Saynöpami ishkan 
bayëtakunapa ojalninkuna frenti frenti shequräyänanpaq kayarqan. 

13Ojalninkunapita shequyänanpaq qoripitami rurayarqan pisqa chunka 

ganchukunata. Say ganchukunawan ishkan jirayashqan bayëtakunata 
shequyaptinmi juk toldulana karqan. 

14Say jananman qatayänanpaqnami cabrapa aqsanpita chunka juk 

bayëtakunata awayarqan. 

15Say bayëtakunaqa lapanpis say tamäñulami kayarqan. Cada bayëtapa 

larguynin karqan chunka kimsa metru pulanmi (13.5). Anchuyninnami karqan 
ishkay metru. 

16Nirkurnami pisqa bayëtakunata larguynin kaqpa jirayarqan juklaylano 

kananpaq. Saynölami soqta kaqkunatapis larguynin kaqpa jirayarqan 
juklaylano kananpaq. 

17Saynöpis ojalkunata jïlupita rurarkurmi say jirayashqan bayëtakuna 

tinkunanpaq kaq kuchunman churayarqan. Pisqa chunka (50) ojalkunatami 
churayarqan jukaq jirayashqan bayëtapa kuchunman y pisqa chunkatanami 
jukaq bayëtapa kuchunman churayarqan. 

18Say ojalkunapita shequnanpaqmi broncipita rurayarqan pisqa chunka 

ganchukunata. Saywan shequyaptinmi juk bayëtanölana karqan. 

19Say bayëtakuna jananpa qatayänanpaqmi rurayarqan pukaman tiñish 

uysha pirqashpita rurash tolduta. Say pirqashkuna jananmannami 
qatayarqan fïnu qarapita rurash tolduwan. 

20Nirkurnami acacia qerupita marcukunata rurarkur derëchu ichisiyarqan. 

21Cada marcupa altuyninmi karqan chusku metru pulan. Anchuyninnami 

karqan soqta chunka pisqa (65) centïmetru. 

22Marcupura laqaränanpaqmi cada marcupa chakincho ishkay espïgata 

rurayarqan. Saynölami lapan marcukunatapis rurayarqan. 

23Ishkay chunka (20) marcukunata rurayarqan sur kaqläman ichisiyänanpaq. 

24Say marcukuna ichiyänanpaq rurayarqan qellaypita chusku chunka (40) 

jawiräkunanta. Cada marcupa ishkay espïgan kaptinmi cada marcupa ishkay 
jawiräkunanpis karqan. 

25Saynölami ishkay chunka (20) marcukunata rurayarqan norti kaqläman 

ichisiyänanpaqpis. 

26Saykuna ichiräyänanpaqpis qellaypitami chusku chunka (40) jawiräkunanta 

rurayarqan. Saynöpami cada marcupaq ishkay jawiräkunan karqan. 

27Soqta marcukunata rurayarqan inti jeqanan kaqläpa ichisiyänanpaqmi. 

28Qepan kaq esquïnankunapaqpis ishkay marcukunata rurayarqan. 

29Say marcukunami esquïnacho tinkuq marcukunaman shumaq laqararqan. 

Jana kaq esquïnachömi juk arguëllawan shequrarqan. Ishkan 
esquïnanchöpis marcukunata saynölami ichisiyarqan. 

30Saymi puwaq marcukuna saylächo kayarqan. Cada marcupami qellaypita 

rurash ishkay jawiräkunan karqan. Saynöpami saylächo chunka soqta 
jawiräkunan karqan. 

31Sagrädu Toldupa jukaq lädun marcukunata sakraränanpaqmi acacia 

qerupita pisqa travesäñukunata rurayarqan. 

32Saynölami jukaqläpaqpis pisqa travesäñukunata rurayarqan. Sagrädu 

Toldu qepanpaqpis pisqa mas travesäñukunatami rurayarqan. Say karqan 
inti jeqanan kaqläpami. 

33Chawpi kaq travesäñuqa juk kuchunpita jukaq kuchunyaqmi ichiraq 

marcukunapa päsararqan. 

34Say marcukunata y travesäñukunatapis qoriwanmi enchapayarqan. 

Travesäñukuna päsayänanpaqqa qoripitami arguëllankunata rurayarqan. 

35Nirkurnami cortïnata awayarqan azul, granäti y puka milwa jïlukunapita y 

llanula puskash lïnu jïlupitapis. Saymanmi ishkay querubinkunata shumaq 
bordayarqan. 

36Say cortïnatanami qoripita rurash ganchukunawan shequyarqan acacia 

qerupita rurash chusku jorconkunaman. Say jorconkuna qoriwan 
enchapashqami kayarqan. Jorconkunapa jawiräkuyänan qellaypita 
rurashqami karqan. 

37Saypitami juk cortïnata awayarqan tolduman yaykuna punkupaq. Sayta 

awayarqan azul, granäti y puka milwa jïlukunapita y llanula puskash lïnu 
jïlupitapis. Say cortïna kuyaylapaq kananpaqmi shumaq bordayarqan. 

38Cortïna waqiränanpaqmi pisqa jorconkunata ganchuntinta rurayarqan. Say 

jorconkunapa puntantapis arguëllankunatapis qoriwanmi enchapayarqan. 
Saynöpis jorconkuna ichiräyänanpaqmi pisqa jawiräkunanta broncipita 
fundiyarqan. 

 

Éxodo 37 
Pactu Babulta rurashqan 

Éxodo 25.10-20 

1Saynöpis acacia qerupita juk babulta Bezaleel rurarqan. Say babulpa 

larguynin karqan juk metru chunka centïmetrumi. Saynölami anchuyninpis 
altuyninpis karqan soqta chunka pisqa (65) centïmetru. 

2Rurinpa y jananpapis qoriwanmi enchaparqan. Saynöpis intëru kuchunpa 

qoripita rebëtita rurarkurmi tumaypa churaparqan. 

3Qoripita chusku arguëllakunata rurarkurmi chuskun chakinkunaman 

tanaparqan: ishkayta babulpa jukaq lädunman y ishkaytana babulpa jukaq 
lädunman. 

4Saynöpis acacia qerupitami ishkay largu qerukunata rurarqan. Say 

qerukunata qoriwan enchaparkurmi 

5arguëlla uchkunpa päsasirqan babulta wintuyänanpaq. 

6 Babulpa sapanantapis rurarqan qori pürulapitami. Larguyninmi karqan juk 

metru chunka centïmetru. Anchuyninnami karqan soqta chunka pisqa (65) 
centïmetru. 

7Saynöpis martilluwan takaylapami ishkay querubinkunata qoripita rurarqan. 

Say angilkunatami babulpa sapanan ishkan kuchunkunaman ichisirqan. 

8Sapanantawan querubinkunataqa rurarqan say piëzalatami. Jukaq querubín 

karqan isuq kaqlänincho y jukaqnami karqan aluq kaqlänincho. 

9Say ishkan querubinkunami riprankuna mashtash frenti frenti babulpa 

sapananta rikaraykäyarqan. Saynöpami ishkanpa riprankuna sapananta 
lantupäyarqan. 

Tanta churakuna mësata rurashqan 

Éxodo 25.23-29 

10Saynölami acacia qerupita mësatapis rurarqan. Say mësapa larguyninmi 

esqun chunka (90) centïmetru karqan. Anchuyninnami karqan chusku chunka 
pisqa (45) centïmetru y altuyninnami karqan soqta chunka pisqa (65) 
centïmetru. 

11Say mësapa jananta, rurinta y chakinkunatapis qoriwanmi enchaparqan. 

Kuchunkunapapis tumaypami qoripita rurash rebëtita churaparqan. 

12Saynöpis qanchis centïmetru anchuta listunta tumaypa churaparqan. Say 

jananmannami qoripita rurash juk rebëtita churarqan. 

13Saynöpis chusku arguëllakunata qoripita rurarkurmi mësapa chuskun 

chakinkunaman tanaparqan. 

14Say arguëllakunata tanaparqan chakinpita rebëtinman tinkuraqmanmi. Say 

arguëllakunapami ishkay largu qerukunata päsasirqan mësata 
wintuyänanpaq. 

15Mësa wintukuna qerukunata acacia qerupita rurarkurmi qoriwan 

enchaparqan. 

16Say mësapa manëjunkunatami qori pürulapita rurarqan plätukunata, 

wishlakunata, järrakunata y pucillukunata. Say järrakuna y pucillukunaqa 
vïnuta altarman winapäyänanpaqmi karqan. 

Candelabruta rurashqan 

Éxodo 25.31-39 

17Saynölami candelabrutapis qori pürulapita martilluwan takaylapa rurarqan. 

Say candelabrupa jamakunan, chakin, cöpankuna y waytankunapis juk 
piëzalami kayarqan. 

18Say candelabru soqta rikrayuqmi karqan. Kimsa rikranmi jukaq lädunpa y 

kimsami jukaq lädunpa karqan. 

19Cada rikranchömi kimsa waytakunata rurarqan. Say waytakuna kayarqan 

almendrupa waytan niraqmi. 

20Candelabrupa chakinchöpis chusku waytankunami kayarqan. Say 

waytakunapis almendrupa waytan niraqmi kayarqan. 

21Cada rikran tinkuraqchömi juk wayta karqan. 

22Waytankunapis rikrankunapis say piëzalami kayarqan. Lapanpis qori 

pürulapita martilluwan takaylapa rurashqami kayarqan. 

23Saynölami candelabrupaq qanchis mechërukunata, mëchapa liptanta 

jorqunanpaq taksha alicätikunata y lipta shuntakunan plätu malwakunatapis 
qori pürulapita rurarqan. 

24Say candelabruta y lapan manëjunkunata kimsa chunka kimsa (33) kïlu 

qoripitami rurarqan. 

Inciensuwan qoshnisikuna altarta rurashqan 

Éxodo 30.1-5 

25Inciensuwan qoshnisikuna altartapis acacia qerupitami rurarqan. Say 

altarpa larguyninpis anchuyninpis chusku chunka pisqa (45) centïmetrumi 
karqan. Altunmi karqan esqun chunka (90) centïmetru. Chuskun 
kuchunkunachömi altarwan juk piëzala kananpaq waqratano rurarqan. 

26Say altarta jananpa, lädunkunapa y waqrankunatapis qori pürulawanmi 

enchaparqan. Saynöpis intëru kuchunpa qoripita rebëtita rurarkurmi tumaypa 
churaparqan. 

27Say churapashqan rebëti chakinpanami cada esquïnanman qoripita 

arguëllakunata tanaparqan. Say arguëllakunami kayarqan qeruta päsasir 
altarta wintuyänanpaq. 

28Altar wintukuna qerukunata acacia qerupita rurarkurmi qoriwan 

enchaparqan. 

29Saynölami perfümita ruraqkuna rurayashqanno sagrädu aceitita y 

mushkuq inciensutapis rurarqan. 

 

Éxodo 38 
Broncipita altarta rurashqan 

Éxodo 27.1-8 

1Saynöpis sacrificiuta rupasina altarta acacia qerupitami Bezaleel rurarqan. 

Say altarpa anchuyninpis larguyninpis karqan ishkay metru ishkay chunka 
pisqa centïmetrumi (2.25). Altuyninnami karqan juk metru ishkay chunka 
pisqa centïmetru (1.25). 

2Chuskun esquïnankunachömi waqratano rurarqan. Say waqrakuna altarwan 

say piëzalami kayarqan. Altarpa jananta y rurintapis bronciwanmi 
enchaparqan. 

3Saynöpis altarpaq uchpa shuntakunata, tenäzakunata, trinchikunata, 

tazonkunata, kanalakunata y lapan manëjukunatapis broncipitami rurarqan. 

4Saynölami rejïllantapis broncipita ruraykur altar rurinman churarqan. Saymi 

altarpa chawpincho say rejïlla quëdarqan. 

5Saynöpis chusku arguëllakunata broncipita fundiykurmi rejïllapa chuskun 

esquïnaman tanaparqan. Say arguëllakunami kayarqan umrukuyänan 
qerukunata päsasinanpaq. 

6Altar wintukuna ishkay qerukunatapis acaciapita ruraykurmi bronciwan 

enchaparqan. 

7Say qerukunatami altarpa ishkanlächo kaykaq arguëllankunapa päsasirqan 

saywan wintuyänanpaq. Say altar karqan tablapita rurash y sapanaynaqmi. 

Broncipita lavatoriuta rurashqan 

Éxodo 30.18 

8Maylakuyänanpaqnami lavatoriutapis jamakunantinta broncipita 

rurarqan. Sayta rurarqan Tinkuna Toldu patiucho aruq warmikunapa 
espëjunkunapitami. 

Sagrädu Toldupa patiunta rurashqan 

Éxodo 27.9-19 

9Saynölami Tinkuna Toldupa patiuntapis rurarqan. Say patiuta jiruruypa 

saparänanpaqmi cortïnata awarqan llanula puskash lïnu jïlupita. Sur 
kaqläpami larguynin karqan chusku chunka pisqa (45) metru. 

10Patiupa cada lädunpaqnami ishkay chunka (20) jorconkunata broncipita 

rurarqan. Jorconkuna jawiräkunantapis broncipita ishkay chunkatami 
rurarqan. Ganchunkunatapis arguëllankunatapis qellaypitami rurarqan. 

11Norti kaqläpapis patiupa cortïnan chusku chunka pisqa (45) metrumi 

karqan. Jorconninkunatapis y jawiräkunantapis ishkay chunkatami (20) 
broncipita rurarqan. Ganchunkunatapis arguëllankunatapis qellaypitami 
rurarqan. 

12Inti jeqanan kaqläpanami cortïnapa larguynin karqan ishkay chunka ishkay 

metru pulan (22.5). Jorconninkunatapis y jawiräkunantapis chunkatami 
rurarqan. Ganchunkunatapis arguëllankunatapis qellaypitami rurarqan. 

13Inti jeqamunan kaqläpami cortïnapa larguynin karqan ishkay chunka ishkay 

metru pulan (22.5). 

14Sayläpami punku karqan. Punkupita isuq kaqläpami karqan qanchis metru 

cortïna. Cortïnata sararänanpaqmi rurarqan kimsa jorconkunata cada ünunta 
jawiräkunantawan. 

15Saynölami punkupita aluq kaqlämanpis qanchis metru cortïnata churarqan. 

Say cortïnata sararänanpaqmi kimsa jorconkunata cada ünunta 
jawiräkunantawan rurarqan. 

16Patiu intërunpa kaykaq cortïnakunaqa llanula puskash lïnu jïlupitami 

karqan. 

17Patiucho kaykaq lapan jorconkunapa jawiräkunanpis broncipitami karqan. 

Cortïnata sarisinanpaq ganchunkunapis arguëllankunapis qellaypita 
rurashqami karqan. Jorconkunapa puntankunapis qellaywan enchapashqami 
karqan. Patiupa lapan jorconninkunapa arguëllankunapis qellaypitami 
karqan. 

18Patiu punkunta saparaq cortïnatanami llanula puskash lïnu jïlupita y azul, 

granäti y puka milwa jïlukunapita rurarqan. Say cortïna kuyaylapaq 
kananpaqmi shumaq bordayarqan. Larguyninmi karqan esqun metru. 
Patiupa wakin cortïnankunanölami say cortïnapapis anchuynin karqan ishkay 
metru ishkay chunka pisqa centïmetru (2.25). 

19Say punkupaqmi chusku jorconkunata jawiräkunantawan broncipita 

rurarqan. Cortïnata sararänanpaqmi ganchunkunata y arguëllankunata 
qellaypita rurarqan. Jorconkunapa puntankunatapis qellaywanmi 
enchaparqan. 

20Sagrädu Tolduta ichisinanpaq estäcankuna y patiupa jorconninkunapa 

estäcankunapis broncipitami karqan. 

Sagrädu Tolduta rurayänanpaq aykata shuntayashqanpis 

21Saypitami Aarónpa surin Itamarta Moisés nirqan: <<Tayta Diospa Pactu 

Toldunpaq aykata shuntashqansitapis levitakunawan listata rurayay>>. 
Nishqannölami aykata shuntayashqantapis listata rurayarqan. 

22Judá trïbupita Uripa surin y Hurpa wilkan Bezaleelmi lapantapis rurarqan 

Moisésta TAYTA DIOS nishqannöla. 

23Bezaleeltami yanaparqan Ahisamacpa surin Aholiab. Aholiab karqan Dan 

trïbupitami. Paypa habilidänin karqan imatapis kuyaylapaqkunata 
rurananpaqmi. Saynöpis yacharqanmi azul, granäti y puka milwa jïlukunapita 
y llanula puskash lïnu jïlupita imaykatapis bordayta. 

24Tinkuna Sagrädu Toldutawan manëjunkunata rurananpaq runakuna 

apayashqan qori karqan esqun pachak soqta chunka pisqa (965) kïlu kimsa 
chunka (30) grämuyuqmi. Saykunatami pësayarqan Tinkuna Sagrädu 
Tolducho kaykaq pësakunawan. 

25Qellayta shuntayashqan karqan kimsa waranqa kimsa pachak chunka 

esqun (3,319) kïlu pisqa pachak ishkay chunka pisqa (525) grämuyuqmi. 
Saykunatami pësayarqan Tinkuna Sagrädu Tolducho kaykaq pësakunawan. 
Say qellay karqan censash kaqkuna pägayashqanmi. 

26Ishkay chunka (20) watayuqpita janamanmi runakunata censayarqan. 

Saymi lapan censash kaqkuna kayarqan soqta pachak kimsa waranqa pisqa 
pachak pisqa chunka (603,550) runakuna. Cada ünunmi pulan siclo qellayta 
pägayarqan. Saykunatami pësayarqan Tinkuna Sagrädu Tolducho kaykaq 
pësakunawan. 

27Say shuntayashqan qellaymi kimsa waranqa kimsa pachak (3,300) kïlu 

karqan. Say qellaywanmi Tinkuna Toldupa marcunkunapa jawiräkunanta y 
rurincho kaq cortïnata sararaq jorconkunapa jawiräkunantapis rurarqan. 
Pachaktami (100) say jawiräkunanta fundirqan. Saymi cada jawiräkunanta 
fundirqan kimsa chunka kimsa (33) kïlu qellaypita. 

28Wakin kaq qellaywanmi rurayarqan patiupa cortïnanta sararänanpaq 

ganchunkunata y jorconkunapa puntancho arguëllakunatapis. Saynöpis say 
qellaywanmi jorconkunapa puntanta enchaparqan. 

29Tinkuna Sagrädu Toldupaq apayashqan broncipis karqan ishkay waranqa 

kimsa pachak kimsa chunka soqta (2,336) kïlu chusku pachak (400) 
grämuyuqmi. 

30Say apayashqan broncipitami rurayarqan Tinkuna Toldu punkun ichiraq 

jorconkunapa jawiräkunanta, altarta, altarpa rejïllanta y altarpa 
manëjunkunatapis. 

31Saynöpis broncipitami rurayarqan Sagrädu Toldu patiuta tumaraq 

jorconkunapa jawiräkunanta y punkupa jorconninkunapa jawiräkunantapis. 
Saynöpis broncipitami rurayarqan Sagrädu Toldupa y patiunpa 
jorconninkunata sararaq estäcankunatapis. 

 

Éxodo 39 
Cürakunapa mödanankunata rurayashqan 

1Moisésta TAYTA DIOS nishqannölami Tinkuna Sagrädu Tolduman cüra 

yaykunanpaq mödanata rurayarqan azul, granäti y puka milwa jïlukunapita. 
Saynölami Aarónpaq sagrädu mödanatapis rurayarqan. 

Efodta rurashqan 

Éxodo 28.6-14 

2 Efodta rurayarqan qori jïlupita, azul, granäti y puka milwa jïlukunapita y 

llanula puskash lïnu jïlupitapis. 

3Qoripita jïluta rurayänanpaqmi qorita takaypa llapshasarkur llanulata 

rutuyarqan. Say jïlupita, azul, granäti y puka milwa jïlukunapita y llanula 
puskash lïnu jïlupitami efodta shumaq awayarqan. 

4Efodpa ishkan kuchunchömi tirantikunata rurayarqan umrunman 

shawananpaq. 

5Wachkuwan efodqa say piëzalami karqan. Saytapis rurayarqan qori jïlupita, 

azul, granäti y puka milwa jïlukunapita y llanula puskash lïnu jïlupitami. 
Lapanta rurayarqan Moisésta TAYTA DIOS nishqannölami. 

6Saynöpis ónice rumikunata kamarishpanmi sararänanta qoripita ruraykur 

sigurayarqan. Nirkurnami sëlluta rumipita ruraqno say rumikunaman Israelpa 
surinkunapa jutinkunata qelqayarqan. 

7Say rumikunatami efodpa tirantinkunaman churapäyarqan Israel 

trïbukunapa jutinkunata imaypis yarparänanpaq. Lapan saykunata 
rurayarqan Moisésta TAYTA DIOS nishqannölami. 

Pectoralta rurayashqan 

Éxodo 28.15-30 

8Saynölami kuyaylapaq awash pectoraltapis 

rurayarqan. Efodta rurayashqannölami qori jïlupita, azul, granäti y puka 
milwa jïlukunapita y llanula puskash lïnu jïlupitapis rurayarqan. 

9Pectoralta rurarkurmi doblayarqan bolsano cuadrädu kananpaq. 

Larguyninpis anchuyninpis ishkay chunka ishkay (22) centïmetrumi karqan. 

10Pectoral jananmannami churayarqan chusku fïla kuyaylapaq rumikunata. 

Punta kaq fïlamanmi churayarqan sárdica rumita, topacio rumita y carbunclo 
rumita. 

11Ishkay kaq fïlamanmi churayarqan esmeralda rumita, zafiro rumita y 

diamanti rumita. 

12Kimsa kaq fïlamanmi churayarqan jacinto rumita, ágata rumita y amatista 

rumita. 

13Chusku kaq fïlamanmi churayarqan berilo rumita, ónice rumita y jaspe 

rumitapis. Say rumikuna mana yarqunanpaqmi qoriwan sararänanta 
ruraykasir sigurayarqan. 

14Fïlakunaman churayashqan rumikuna karqan chunka ishkaymi. Sayno 

chunka ishkay karqan Israelpa surinkuna chunka ishkay kayaptinmi. Cada 
rumimanmi juk surinpa jutinta qelqayarqan rumipita rurash sëlluno kananpaq. 

15Saynöpis pectoralpaq cordonkunata qori jïlupitami piltayarqan. 

16Nirkurmi rumikunata sigurayänanpaq ishkay sararaqkunata y ishkay taksha 

arguëllakunata qoripita rurayarqan. Say arguëllakunatami tanayarqan 
pectoralpa jana kaq ishkan esquïnanman. 

17Nirkurnami say arguëllakunaman qoripita piltash cordonta päsasiyarqan. 

18Cordonpa ishkan puntankunatanami sigurayarqan umruncho kaq 

sararänankunaman. Sayqa qasqunchömi watararqan. 

19Saynöpis ishkay taksha arguëllakunata qoripita ruraykurmi pectoralpa ura 

kaq kuchunkunaman churayarqan. Say arguëllakuna pectoral rurincho karmi 
efod janancho karqan. 

20Saynöpis ishkay taksha arguëllakunata qoripita ruraykurmi efodpa wachkun 

janaläninman churayarqan. Saykunami efodpa tirantinkunacho kar 
pectoralpa costüranman tinkurarqan. 

21Pectoralpa y efodpa arguëllankunata azul cordonwanmi watayarqan 

efodpita mana yarqukänanpaq. Lapanta rurayarqan Moisésta TAYTA 

DIOS nishqannölami. 

Cürapa wakin mödanankunata rurayashqan 

Éxodo 28.31-43 

22Saynölami efodpa rurinman jatikunanpaq azul jïlupita sotänata awayarqan. 

23Uman yaykunanpaq kunkayuqta ruraykurmi sotänapa kunkan mana 

rachikänanpaq rebëtita jirapäyarqan. Say rebëtitaqa qara casäcapa 
rebëtintanömi jirapäyarqan. 

24Sotänapa ura kuchunpami llanula puskash lïnu jïluwan y azul, granäti y 

puka milwa jïlukunawan granädatano bordayarqan. 

25Saynölami say kuchunpa qoripita rurash campanillakunatapis churayarqan. 

Saynöpami sotäna kuchunman granädakunata y qori campanillakunata 
tumaypa churayarqan. 

26Say sotänachömi intëru kuchunpa tumaypa karqan juk granäda, juk qori 

campanilla, juk granäda, juk qori campanilla. Moisésta TAYTA 

DIOS nishqannölami Tinkuna Tolduman yaykur jatikunanpaq say sotänata 
rurayarqan. 

27Aarónpaq y surinkunapaqmi tünicakunatapis llanula puskash lïnu jïlupita 

awayarqan. 

28Saynöpis llanula puskash lïnu jïlupitami rurayarqan görrata, görrapa 

adornunkunata y calzoncïllukunatapis. 

29Wachkuntapis awayarqan llanula puskash lïnu jïlupita y azul, granäti y puka 

milwa jïlukunapitami. Awaykurmi wachkuman kuyaylapaqta bordayarqan. 
Lapanta rurayarqan Moisésta TAYTA DIOS nishqannölami. 

30Saynölami qoripita sagrädu vinchatapis ruraykur rumipita rurash sëlluno 

kananpaq sayman qelqayarqan: <<TAYTA DIOSPA karmi santu>> nir. 

31Moisésta TAYTA DIOS nishqannölami say vinchata azul cordonwan 

görraman watapäyarqan. 

Sagrädu Tolduta rurar ushayashqan 

Éxodo 35.10-19 

32Saynömi Tinkuna Sagrädu Toldu rurayta ushayarqan. Israel runakunaqa 

lapantapis rurayarqan Moisésta TAYTA DIOS nishqannölami. 

33Nirkurmi Sagrädu Toldu y lapan manëjunkunata Moisésman apayarqan. 

Saymi apayarqan Sagrädu Toldupaq rurayashqan ganchukunata, 
marcukunata, travesäñukunata, jorconkunata, jawiräkunanta, 

34Tinkuna Tolduta qatananpaq pukaman tiñish uysha pirqashta, fïnu 

qarakunata, babulta saparaq cortïnata, 

35Pactu Babulta, babul wintukuna qerukunata, babulpa sapananta, 

36mësata, mësapa manëjunkunata, TAYTA DIOSPA nawpancho 

churaränanpaq kaq tantata, 

37qoripita rurayashqan candelabruta, candelabrupa puntankunaman 

churayänanpaq kaq mechërukunata, candelabrupa manëjunkunata, aksi 
ratananpaq aceitita, 

38qoripita rurash altarta, sagrädu aceitita, mushkuq inciensuta, Tinkuna 

Toldupa punkunta saparaq cortïnata, 

39broncipita rurash altarta, broncipita rurash rejïllata, altar wintukuna 

qerukunata, altarpa manëjunkunata, lavatoriuta jamakunantinta, 

40patiupa cortïnankunata, patiupa jorconninkunata, jorconkunapa 

jawiräkunanta, patiupa punkunta saparaq cortïnata, patiupa estäcankunata 
waskantinta y Tinkuna Sagrädu Toldupa lapan manëjunkunatapis. 

41Saynöpis apayarqan Tinkuna Sagrädu Tolducho cüra jatikunanpaq kaq 

mödanata. Say mödanakunaqa karqan cüra Aarónpa sagrädu mödanankuna 
y surinkuna jatikuyänanpaq mödanakunami. 

42Moisésta TAYTA DIOS nishqannölami Israel runakuna lapantapis 

rurayarqan. 

43TAYTA DIOS nishqanno lapantapis rurayashqanta rikarmi Moisés paykunata 

bendicionta qorqan. 

 

Éxodo 40 
Sagrädu Tolduta ichisiyashqan 

1Saypitanami Moisésta TAYTA DIOS nirqan: 

2<<Wata qalaykunan killa punta kaq junaqcho Tinkunansi Sagrädu 

Tolduta ichisinki. 

3Tinkunansi Toldu ruriman Pactu Babulta churaykur cortïnata churanki pipis 

waqtapita babulta mana rikananpaq. 

4Mësatapis ruriman yaykaskasir manëjunkunata jananman shumaq churanki. 

Candelabrutapis yaykaykasir mechërukunata puntankunaman churanki. 



202 

 

 
© 2018  Wycliffe Bible Translators, Inc. 

  
 

 

5Inciensuwan qoshnisiyänanpaq qori altartapis churanki Pactu Babulta 

saparaq cortïna nawpanman. Sagrädu Tolduman yaykuna cortïnatapis 
churanki. 

6<<Nirkurna sacrificiuta rupasina altartapis Tinkunansi Toldu yaykuna 

nawpanman churanki. 

7Broncipita lavatoriutapis Tinkunansi Toldupita altarman aywana 

chawpinman jamaykasir sayman yakuta winanki. 

8Sayta ruraykurna Tinkunansi Sagrädu Toldupa patiunta cortïnawan tumaypa 

sapanki. Sayman yaykuna punkuta saparänanpaq kaq cortïnatapis churanki. 

9<<Lapanta kamakarkasirqa sagrädu aceitita winapanki Sagrädu Tolduman 

y lapan saycho kaykaqkunamanpis. Saynöpami lapanpis sagrädu kar 
noqapana kanqa. 

10Saynöpis sagrädu aceitita winapanki sacrificiuta rupasina altarman y 

manëjunkunamanpis. Saynöpami say altar sagrädu kanqa. 

11Jamanantinta lavatoriumanpis sagrädu aceitita winapanki. Saynöpami 

sagrädu kanqa. 

12<<Saypitana Aarónta y surinkunata Tinkunansi Toldu patiuman pushaykur 

armakasinki. 

13Nirkurna sagrädu mödanata Aarónta jatiparkur sagrädu aceitita umanman 

winapanki. Saynöpami noqata sirvimaq cürana kanqa. 

14Saynöla Aarónpa surinkunatapis qayaykur tünicankunata jatipanki. 

15Nirkur papäninpa umanman winapashqaykinöla surinkunatapis sagrädu 

aceitita winapanki. Saynöpanami paykuna y paykunapita miraqkunapis 
sirvimaq cürakuna imayyaqpis kayanqa>>. 

16 TAYTA DIOS nishqannölami lapantapis Moisés rurarqan. 

17Egiptupita yarqayämushqan wata cumplirkuptinmi mushuq wata 

qalaykunan killa punta kaq junaqcho Sagrädu Tolduta ichisiyarqan. 

18Sagrädu Tolduta ichisinanpaqqa puntata jawiräkunantaraqmi Moisés 

churasirqan. Say jawiräkunanmannami marcukunata ichirkasir 
travesäñukunata churasirqan. Saynölami jorconkunatapis ichirkasir 

19say jananman toldukunawan qatasirqan. Nirkur say jananmannami janay 

janay wakin toldukunawan qatasirqan. TAYTA DIOS nishqannölami lapan 
saykunata Moisés rurasirqan. 

20Nirkurnami Israel runakunawan TAYTA DIOS rurashqan pactuta babul 

rurinman churarqan. Babul wintukuna qerukunatapis arguëllankunapa 
päsarkasir sapananwan saparkurqan. 

21Saypitanami Pactu Babulta aparqan Sagrädu Toldu ruriman. Sayman 

churaykurmi mana rikakänanpaq cortïnata churarqan. Moisésta TAYTA 

DIOS nishqannölami lapan saykunata rurarqan. 

22Saypitanami Tinkuna Tolduman mësata aparqan Pactu Babulta saparaq 

cortïnapa jukaq lädunman churananpaq. Saytami churarqan norti kaqläman. 

23Mësa jananmanmi tantatapis churarqan TAYTA DIOSPA nawpancho 

kananpaq. Moisésta TAYTA DIOS nishqannölami lapan saykunata rurarqan. 

24Candelabrutapis Tinkuna Toldu ruriman aparmi mësa nawpan sur 

kaqläman churarqan. 

25Nirkurnami TAYTA DIOSPA nawpancho rataränanpaq mechërukunaman 

aksita sarisirqan. Moisésta TAYTA DIOS nishqannölami lapan saykunata 
rurarqan. 

26Qoripita rurashqan altartapis Tinkuna Tolduman apaykurmi saparaq 

cortïnapa jukaq lädunman churarqan. 

27Nirkurnami say altarcho mushkuq inciensuwan qoshnisirqan. 

Moisésta TAYTA DIOS nishqannölami lapan saykunata rurarqan. 

28Saypitanami Sagrädu Tolduman yaykuna punkuman cortïnata churarqan. 

29Nirkurnami sacrificiuta rupasina altarta Moisés churarqan Tinkuna Toldu 

yaykunan nawpanman. Saychömi rupasina sacrificiuta y saki mikuy 
ofrendatapis rupasirqan. Moisésta TAYTA DIOS nishqannölami lapan 
saykunata rurarqan. 

30Saypitanami lavatoriuta churarqan Tinkuna Toldupita altarman aywana 

chawpinman. Nirkurnami maylakuyänanpaq say lavatoriuman yakuta 
winasirqan. 

31Say yakuwanmi Moisés, Aarón y Aarónpa surinkunapis makinkunata y 

chakinkunata maylakuyarqan. 

32Moisésta TAYTA DIOS nishqannölami paykunaqa imaypis sayno 

maylakuyaq Tinkuna Tolduman yaykunanpaq y altarman aywananpaqpis. 

33Nirkurnami Sagrädu Toldupa patiunta cortïnawan tumaypa sapasirqan. 

Sayman yaykuna punkuta saparänanpaq kaq cortïnatapis churasirqan. 
Saynömi Sagrädu Tolduta Moisés ichisiyta usharqan. 

Tinkuna Tolduman Tayta Dios chashqan 

Números 9.15-23 

34Tinkuna Sagrädu Tolduta Moisés ichirkasiptinmi pukutay sapakurkuptin 

kikin TAYTA DIOS sayman charqan. 

35Pukutay sapakurkuptinmi Moisés yaykuyta kamäpakurqansu. 

36Sagrädu Toldupita pukutay sharkuptinnami Israel runakuna toldunkunata 

shuntarkur aywayaq. 

37Pukutay mana sharkuptinqa jinalanchömi täkuyaq. 

38Junaqpanami Sagrädu Toldu janancho pukutay qenqiraq. Sakaypanami 

Sagrädu Toldu janancho nina rataraq. Saytaqa lapan Israel runakunami 
rikayarqan. Pukutaypis ninapis sayno karqan Israel runakuna sunyaq jirkapa 
purir Canaánman chäyashqanyaqmi. 

Levítico 

Levítico 1 
Rupasina sacrificiupita tantiyasishqan 

1 TAYTA DIOSMI Tinkuna Toldupita qayaykur Moisésta nirqan: 

2<<Israel runakunata niy: <Mayqanpis TAYTA DIOSPAQ uywata apamurqa 

wäkankunapita karpis uyshankunapita karpis cabrankunapita karpis 
apamunqa. 

3<< <Rupasina sacrificiuta rupasinanpaq apamurqa sänu turïtuta Tinkuna 

Toldu patiuman apayämunqa. Saynöpami TAYTA DIOSPA shonqunpaqno 
kanqa. 

4Jusankunapita perdonash kayänanpaqmi turïtupa umanman makinkunata 

churaykur 

5TAYTA DIOSPA nawpancho pishtayanqa. Yawarnintanami Aarónpita miraq 

cürakuna Tinkuna Toldu patiucho kaykaq altarpa lädunkunata 
saqsupäyanqa. 

6Nirkurnami rupasina sacrificiupaq uywata apamuq runa uywapa qaranta 

jorquskir aysantana cuartusanqa. 

7Saypitanami Aarónpita miraq cürakuna altar jananman yantata 

sulkarkur ninata sarisiyanqa. 

8Say jananmannami cuartusashqan aysata, umanta y pacha wirantapis 

winayanqa. 

9Saypitanami uywata apamuq runa uywapa pachanta y chakinkunata 

maylanqa. Saytapis altar janaman churarkurmi cüra rupasinqa. Say 
rupasishqanqa rupasina sacrificiumi kanqa. Saypa mushkuyninmi TAYTA 

DIOSPA shonqunpaqno kanqa. 

10<< <Uyshankunapita o cabrankunapita rupasina sacrificiupaq apamurqa 

sänu orqu kaqta apamunqa. 

11TAYTA DIOSPA nawpancho say uywata pishtarqa altarpa norti kaqlänincho 

pishtanqa. Aarónpita miraq cürakunanami say uywapa yawarninwan altarpa 
lädunkunata saqsupäyanqa. 

12Uywa apamuq runa aysata cuartusaptinmi aysata umantinta y pacha 

wirantinta altarcho rupaykaq yanta jananman churarkur cüra rupasinqa. 

13Saypitanami uywata apamuq runa uywapa pachanta y chakinkunata 

maylanqa. Saytapis altar janaman churarkurmi cüra rupasinqa. Say 
rupasishqanmi rupasina sacrificiu kanqa. Saypa mushkuyninmi TAYTA 

DIOSPA shonqunpaqno kanqa. 

14<< <TAYTA DIOSTA adorar pajaqkunapita rupasina sacrificiupaq apamurqa 

kulkushta karpis o pushapa palumata karpis apamunqa. 

15Cüranami say kulkushpa o palumapa umanta jipiskir aysanta altarcho 

rupasinqa. Yawarnintanami altar nawpanman jutusinqa. 

16Ukshintawan plümankunatami altar nawpancho kaykaq uchpaman 

jitarinqa. Say uchpa jitakunanqa inti jeqamunan kaqlächömi kaykan. 

17Nirkurnami ripranpita aptarkur pulanpa qasharinqa. Saypitanami altarcho 

kaykaq yanta jananman churarkur rupasinqa. Say rupasishqanmi rupasina 
sacrificiu kanqa. Saypa mushkuyninmi TAYTA DIOSPA shonqunpaqno kanqa. 

 

Levítico 2 
Saki mikuy ofrendapita tantiyasishqan 

1<< <Pipis TAYTA DIOSPAQ saki mikuy ofrendata apamurqa alinnin kaq 

jarinata apamunqa. Say jarinaman winapänanpaqmi aceititapis inciensutapis 
apamunqa. 

2Say apamushqantami Aarónpita miraq cürakunata entreganqa. TAYTA 

DIOS imaypis yarparänanpaqmi aceitiwan ushmash kaykaq juk aptay jarinata 
inciensutawan altarcho cüra rupasinqa. Rupasishqanpa 
mushkuyninmi TAYTA DIOSPA shonqunpaqno kanqa. 

3Rupasishqanpita pusuq kaqmi sagrädu kashpan Aarónpaq y paypita miraq 

cürakunapaq kanqa. 

4<< <Jornucho kuwarkur saki mikuy ofrendata apamurqa alinnin kaq 

jarinapita aceitiwan masaraskir levadüraynaqlata apamunki. Sayta mana 
apamurqa levadüraynaq llapsha tantata ruraskir aceitiwan lushipashta 
apamunki. 

5<< <Sartincho ankaskir saki mikuy ofrendata apamurqa alinnin kaq jarinapita 

rurash tantata apamunki. Isanqa levadüraynaqlata aceitiwan sapunki. 

6Say ofrendata askaman pakirir aceitita jananman winapanki. Sayqa saki 

mikuy ofrendami kaykan. 

7<< <Caserölacho ankaskir saki mikuy ofrendata apamurqa alinnin kaq 

jarinapita aceitiwan rurash tantata apamunki. 

8<< <Say ofrendakunata kamariskir TAYTA DIOSPAQ apamurmi cürata 

entreganki. Paynami altarman apanqa. 

9TAYTA DIOS imaypis yarparänanpaqmi walkalata altar janancho rupasinqa. 

Rupasishqanpa mushkuyninmi TAYTA DIOSPA shonqunpaqno kanqa. 

10Rupasishqanpita pusuq kaqmi lapan apamushqan ofrendapitapis mas 

sagrädu kanqa. Say pusuqkunaqa kanqa Aarónpaq y paypita miraq 
cürakunapaqmi. 

11<< <Saki mikuy ofrendata altarcho TAYTA DIOSPAQ rupasishpayki 

levadürawan ama takusinkisu. Ama imaypis TAYTA DIOSPAQ rupasinkisu 
levadürata ni abëjapa mishkintapis. 

12Primicia kaptinmi isanqa levadürawan y tinyaqpa mishkinwan 

takushtapis TAYTA DIOSPAQ apamunki. Apamuptikipis altarcho ama 
rupasiyanqasu. 

13<< <Saki mikuypita ofrendata rurarqa kachiyuqta ruranki. Kachiynaqlataqa 

ama imatapis rurankisu. Kachiqa qamkunawan TAYTA 

DIOS pactu rurashqantami yarpäsiyäshunki. Sayno kaptinmi ima 
ofrendamanpis kachita winapanki. 

14<< <Saki mikuykunapita primiciata TAYTA DIOSPAQ apamurqa aqaykur 

ankashta apamunki. 

15Sayman aceititawan inciensuta winapanki. Sayqa saki mikuy ofrendami 

kaykan. 

16TAYTA DIOS imaypis yarparänanpaqmi say apamushqan saki mikuyta y 

aceitita walkalata cüra rupasinqa. Saynölami lapan apamushqan 
inciensutapis rupasinqa. 

 

Levítico 3 
Jawka kawakuy sacrificiupita tantiyasishqan 

1<< <TAYTA DIOSPA nawpanman jawka kawakuy sacrificiuta apamurqa 

turïtuta karpis o ternërata karpis sänuta apamunqa. 

2Sacrificiupaq apamuq runami uywapa umanman makinta churaykur Tinkuna 

Toldu patiucho pishtanqa. Aarónpita miraq cürakunanami uywapa 
yawarninwan altarpa lädunkunata saqsupäyanqa. 

3<< <Nirkurnami TAYTA DIOSPAQ rupasiyänanpaq uywapa pacha wiranta 

cürakunata entreganqa. 

4Saynöla entreganqa wirantawan ishkan rurunkunata, washannincho kaykaq 

wirankunata y natinnincho kaykaq wirankunatapis. Natinnincho kaykaq 
wirankunata y rurunninta jorquskirmi 

5rupasina sacrificiu jananman cürakuna churayanqa rupananpaq. Say 

rupasishqanpa mushkuyninmi TAYTA DIOSPA shonqunpaqno kanqa. 

6<< <Jawka kawakuy sacrificiupaq uyshata o cabrata apamurqa chinata 

karpis orquta karpis sänuta apamunqa. 

7Uyshata TAYTA DIOSPA nawpanman apamurqa 

8uyshapa umanman makinta churaykur Tinkuna Toldu patiucho pishtanqa. 

Say uyshapa yawarninwanmi altarpa lädunkunata cürakuna saqsupäyanqa. 

9<< <Jawka kawakuy sacrificiupaq apamurqa uyshapa chupanta kutapita 

kusurir y pacha wiranta jorquskir cürakunata entreganqa. 

10Saynöla entreganqa rurunninkunata wirantinta, washannincho kaykaq 

wirankunata y natinnincho kaykaq wirankunatapis. Natinnincho kaykaq 
wirankunata rurunnintawan jorquskir 

11altarcho cüra rupasinqa. Say rupasishqanmi TAYTA DIOSPAQ mikuy kanqa. 

12<< <Cabra kaptinqa TAYTA DIOSPAQ pishtashqan höra 

13uywapa umanman makinta churaykur Tinkuna Toldu patiucho pishtanqa. 

Say uywapa yawarninwanmi Aarónpita miraq cürakuna altarpa lädunkunata 
saqsupanqa. 

14<< <Say apamuq runami cabrapa pacha wiranta cürakunata 

entreganqa TAYTA DIOSTA adorar altarcho rupasiyänanpaq. 

15Saynölami entreganqa ishkan rurunninkunata wirantinta y washannincho 

kaykaq wirankunatapis. Natinnincho kaykaq wirankunata rurunnintawan 
jorquskir 

16altarcho cüra rupasinqa. Say rupasishqanpa mushkuyninmi TAYTA 

DIOSPA shonqunpaqno kanqa. Wirankunaqa TAYTA DIOSLAPAQMI kanqa. 

17<< <Maycho tarpis wirata ni yawarta ama mikuyankisu. Say nishqäkunaqa 

imayyaqpis leymi qamkunapaq y qamkunapita miraqkunapaqpis kanqa> >>. 

 

Levítico 4 
Purificasina sacrificiupita tantiyasishqan 

1Saypitanami Moisésta TAYTA DIOS nirqan: 

2<<Israel runakunata kayno niy: <Pipis mana musyayninpa TAYTA 

DIOS nishqankunata mana cumpliptinqa imata rurananpaqpis kanan 
yäsishayki. 

3<< <TAYTA DIOS nishqankunata mandaq cüra mana cumpliptinqa lapan 

Israel runakunapis jusayuqmi kayanqa. Saymi jusayuq kashqanpita 
purificash kayänanpaq sänu turïtuta apamunqa. 

4Saytami Tinkuna Toldu patiuman chäsimunqa. Nirkurmi turïtupa umanman 

makinta churaskir TAYTA DIOSPA nawpancho pishtanqa. 

5Mandaq cüranami turïtupa yawarninta walkalata Tinkuna Toldu rurinman 

apanqa. 

6Saychömi dëdunta yawarman jatirkur TAYTA DIOSPA nawpancho Lugar 

Santïsimuta saparaq cortïnata qanchis kuti saqsupanqa. 

7Saynölami inciensuwan qoshnisikuna altarpa waqrantapis yawarwan 

lushinqa. Tinkuna Toldu patiuman yarqurirnami pusuq yawarta sacrificiuta 
rupasina altar chakinman talinqa. 

8<< <Nirkurnami pishtashqan turïtupa pacha wiranta, 

9ishkan rurunninkunata wirantinta, washannincho kaykaq wiranta y 

natinnincho kaykaq wirantapis jorqunqa. 

10Jawka kawakuy sacrificiuta rupasinanpaq jorqushqannölami wiranta 

jorqunqa. Saykunatami sacrificiuta rupasina altarcho cüra rupasinqa. 

11Turïtupa qaranta, aysanta, umanta, chakinkunata, pachanta y 

ashashnintanami 

12campamentupita püru sitiuman apanqa. Say kanqa uchpata jitanaykipaq 

akrashqayki sitiumi. Uchpa shuntaraykaqman yantata 
sulkaykurmi ruparasinqa. 

13<< <Lapan Israel runakuna mana musyayninpa TAYTA DIOS nishqankunata 

mana cumplirqa jusayuqmi kayanqa. 

14Mana cumpliyashqanta tantiyakurqa jusayuq kayashqanpita purificash 

kayänanpaq juk turïtuta Tinkuna Toldu patiuman apayämunqa. 

15Say turïtupa umanman makinkunata churaykurmi mayor runakuna TAYTA 

DIOSPA nawpancho pishtayanqa. 

16Mandaq cüranami turïtupa yawarninta walkalata sarirkur Tinkuna Toldu 

rurinman apamunqa. 

17Saychömi dëdunta yawarman jatirkur TAYTA DIOSPA nawpancho Lugar 

Santïsimuta saparaq cortïnata qanchis kuti saqsupanqa. 

18TAYTA DIOSPA nawpancho kaykaq altarpa waqrantapis yawarwanmi 

lushinqa. Tinkuna Toldu patiuman yarquskirmi pusuq yawartana sacrificiuta 
rupasina altar chakinman talinqa. 

19<< <Nirkurnami turïtupa lapan wiranta jorquskir altarcho rupasinqa. 

20Sayno rupasinqa mandaq cüra jusayuq kashqanpita turïtupa wiranta 

altarcho rupasishqannölami. Sayno rupasiptinmi Israel runakuna jusayuq 
kayashqanpita purificash kar perdonash kayanqa. 

21Nirkurnami campamentupita jukläman jorquskir jukaq turïtuta 

rupasishqanno rupasinqa. Say turïtuqa Israel runakuna jusayuq 
kayashqanpita purificash kayänanpaq sacrificiumi kanqa. 

22<< <Juk autoridä mana musyayninpa TAYTA DIOS nishqankunata mana 

cumplirqa jusayuqmi kanqa. 

23Mana cumplishqanta tantiyakurqa sänu chïvuta sacrificiupaq apamunqa. 

24Say chïvupa umanman makinta churaykur rupasina sacrificiupaq uywata 

imaypis pishtakuyänancho pishtanqa. Sayno ruranqa TAYTA 

DIOSPA nawpanchömi. Purificasina sacrificiumi say uywa kanqa. 

25Cüranami pishtashqan uywapa yawarninman dëdunta jatirkur sacrificiuta 

rupasina altarpa waqrankunata lushinqa. Pusuq yawartanami altar 
chakinman talinqa. 

26Jawka kawakuy sacrificiuta rupasir uywapa wiranta rupasishqannölami 

lapan wiranta altarcho rupasinqa. Cüra sayno ruraptinmi say autoridä jusayuq 
kashqanpita purificash kar perdonash kanqa. 

27<< <Mayqan runapis mana musyayninpa TAYTA DIOS nishqankunata mana 

cumplirqa jusayuqmi kanqa. 

28Mana cumplishqanta tantiyakurqa sänu cabrata sacrificiupaq apamunqa. 

29Saychömi cabrapa umanman makinta churaykur rupasina sacrificiupaq 

uywata imaypis pishtayashqan kaqcho pishtanqa. 

30Cüranami cabrapa yawarninman dëdunta jatirkur sacrificiuta rupasina 

altarpa waqrankunata lushinqa. Pusuq yawartanami altar chakinman talinqa. 

31Nirkurnami jawka kawakuy sacrificiuta rupasinanpaq uywata pishtar wiranta 

jorqushqanno cabrapa lapan wirantapis jorqunqa. Sayta altarcho cüra 
rupasiptin mushkuyninmi TAYTA DIOSPA shonqunpaqno kanqa. Saynöpami 
say runa jusayuq kashqanpita purificash kar perdonash kanqa. 

32<< <Purificasina sacrificiupaq uyshata apamurqa sänunnin china uyshata 

apamunqa. 

33Nirkur uyshapa umanman makinta churaskir rupasina sacrificiupaq imaypis 

pishtayashqancho purificash kananpaq pishtanqa. 

34Cüranami pishtashqan uywapa yawarninman dëdunta jatirkur sacrificiuta 

rupasina altarpa waqrankunata lushinqa. Pusuq yawartanami altar 
chakinman talinqa. 

35Jawka kawakuy sacrificiuta rupasir uyshapa wiranta rupasishqannölami 

lapan wiranta altarcho rupasinqa. Sayno rupasinqa TAYTA DIOSTA adorar 
wakin sacrificiukunata rupaykäsishqan jananmanmi. Cüra sayno 
ruraptinraqmi uywata apamuq runa jusayuq kashqanpita purificash kar 
perdonash kanqa. 

 

Levítico 5 

Purificasina sacrificiupita masta tantiyasishqan 

1<< <Pitapis rikashqanta y wiyashqanta shimpinanpaq qayasiptin mana 

shimpirqa paypis jusayuqmi rikakunqa. 

2<< <Saynölami pipis mana musyayninpa impüru kaqta yatarqa impüru 

rikakunqa. Saymi impüru uywa wanushta yatar impüru rikakunqa. Sayno 
rikakunqa ashmana kaq wanush uywata yatarpis, mana ashmana kaq 
wanush uywata yatarpis y pachalanpa y lätaypa puriq wanush uywata 
yatarpis. 

3<< <Pipis mana musyayninpa impüru runata o impüru warmita o paykuna 

impüruyäsiyashqanta yatash karqa yatashqanta tantiyakurir jusayuqmi 
rikakunqa. 

4<< <Alita rurananpaqpis o mana alita rurananpaqpis manami pipis mana 

yarpachakuypa juranmansu. Mana yarpachakuypa jurashqanta 
tantiyakurirqa jusayuqmi rikakunqa. 

5<< <Saykunata rurashqanta tantiyakurqa puntata perdonta manakunqa. 

6Nirkur jusayuq kashqanpita purificash kananpaq TAYTA DIOSPA nawpanman 

apamunqa china uyshata karpis o china cabrata karpis. Sayta altarcho cüra 
rupasiptinmi purificash rikakunqa. 

7<< <Uyshata rantinanpaq mana aypäpakurqa TAYTA DIOSPA nawpanman 

apamunqa ishkay kulkushta karpis o ishkay pushapa palumata karpis. Jukaq 
kanqa purificasina sacrificiupaq y jukaqna kanqa rupasina sacrificiupaq. 

8Saykunata cüraman apamunqa. Cüranami apamushqan kulkushpa o 

palumapa kunkanta kusurinqa. 

9Nirkurmi yawarnintana walkalata altarpa lädunkunata saqsupanqa y wakin 

yawartana altar chakinman jutusinqa. Sayqa purificasina sacrificiumi kanqa. 

10Jukaq palumata o kulkushtami isanqa rupasina sacrificiupaq Tayta Dios 

nishqanno cüra rupasinqa. Saynöpami say runa impüru kashqanpita 
purificash kanqa. 

11<< <Ishkay kulkushta o ishkay pushapa palumata rantinanpaq mana 

aypäpakurqa purificash kananpaq ishkay kïlu alinnin jarinata apamunqa. 
Purificasina sacrificiu kaptin saykunaman ama takusinqasu aceitita ni 
inciensutapis. 

12Saykunata cüraman apapaptinmi TAYTA DIOS imaypis yarparänanpaq juk 

aptayta altarcho rupasinqa. Sayta rupasinqa wakin ofrendakunata 
rupasiyashqan jananchömi. Say ofrendami purificasina sacrificiu kanqa. 

13Cüra sayno ruraptinmi say runa impüru kashqanpita purificash kanqa. 

Mana rupasishqan saki mikuy ofrenda cürapaq kashqannömi pusuq kaq 
jarinapis cürapaqna kanqa> >>. 

Consagrasina sacrificiupita tantiyasishqan 

14Mastapis Moisésta TAYTA DIOS nirqan: 

15<<Pipis mana musyayninpa TAYTA DIOSPAQ sagrädu kaqkunata mana 

respitarqa jusayuqmi rikakunqa. Saymi sänu carnita TAYTA 

DIOSPAQ apamunqa. Say carnimi consagrasina sacrificiu kanqa. 
Tinkuna Sagrädu Tolducho kaq pësakunawan pësarkurmi say carnipa 
preciunta täsanqa. 

16Saynöpis TAYTA DIOSPAQ sagrädu kaqta mana respitashqanpita preciunta 

päganqa. Say jananman quinta parti masta cürata päganqa. Apamushqan 
carnita consagrasina sacrificiupaq altarcho cüra rupasiptinnami perdonash 
kanqa. 

17<<Pï runapis mana musyayninpa TAYTA DIOS nishqankunata mana 

cumplirqa jusayuqmi rikakunqa. 

18Sayno kaptinqa cüra nishqannöla ayka chanin kaptinpis uyshankunapita 

sänu carnita apamunqa. Say carniqa consagrasina sacrificiupaqmi kanqa. 
Sayta altarcho cüra rupasiptinmi jusayuq runa perdonash kanqa. 

19TAYTA DIOS nishqanta mana cumplishqanpitami say runa jusayuq kaykan. 

Saymi apamushqan carniqa consagrasina sacrificiu kanqa>>. 

 

Levítico 6 
Consagrasina sacrificiupita masta tantiyasishqan 

1 1 (5.20) Mastapis Moisésta TAYTA DIOS nirqan: 

2 2 (5.21) <<Pipis TAYTA DIOSTA rabyanäsishpan runa mayin paytakushqanta 

pakapar, manakushqanta mana kutisir, imantapis suwapar, imantapis 
qechur, 

3 3 (5.22) pipa oqrapakuynintapis tarikuskir ñëgar, lulakushpan jurar o 

imatapis manakaqkunata rurarqa 

4 4 (5.23) jusayuqmi rikakun. Sayno rurash karqa duëñunta kutisinqa 

suwapashqanta, qechushqanta, paytakushqanta y tarikushqantapis. 

5 5 (5.24) Criyisiypa jurashpan apakushqantapis kutisinqa. Kutisipakushqan 

jananman quinta parti masta pägapakunqa. Consagrasina sacrificiutapis say 
junaqla Tinkuna Tolduman apamunqa. 

6 6 (5.25) Consagrasina sacrificiupaq sänu carnita TAYTA DIOSPA nawpanman 

aparkur cürata entreganqa. Cüra nishqannömi say carnipa chanin kanqa. 

7 7 (5.26) Carnipa wiranta TAYTA DIOSPA nawpancho cüra rupasiptinmi 

jusayuq runa perdonash kanqa>>. 

Rupasina sacrificiupita masta tantiyasishqan 

8 8 (1) Mastapis Moisésta TAYTA DIOS nirqan: 

9 9 (2) <<Rupasina sacrificiuta rupasiyänanpaqqa Aarónta y surinkunata 

kayno yäsinki: <Rupasina sacrificiuta rupasirqa altarcho kaykaq shanshacho 
warati rupakunanpaq kachaykuyanqa. 

10 10 (3) Pasa wararkuptinnami cüraqa lïnupita rurash mödanatawan 

calzoncïlluta jatikunqa. Nirkurna altarcho rupasishqan uywapa uchpanta 
shuntarkur altarpa nawpalanman qotuykunqa. 

11 11 (4) Saypitanami jatirashqan mödanata trukakuskir püru sitiuman uchpata 

apanqa. Sayqa kanqa campamentupita juklächömi. 

12 12 (5) << <Altarchöqa imaypis mana upiypa nina rupananpaq cada tuta 

yantata cüra yapapanqa. Nirkur say jananman rupasina sacrificiupaq aysata 
churanqa. Saynöla jawka kawakuy sacrificiupaq wirata apamushqantapis 
saycho rupasinqa. 

13 13 (6) Altarchöqa mana upiypa imaypis nina rataykanqa> >>. 

Saki mikuy ofrendapita masta tantiyasishqan 

14 14 (7) << <Pipis saki mikuyta ofrendapaq apamuptin Aarónpita miraq 

cürakuna altar nawpanman churayanqa. Say altarqa TAYTA 

DIOSPA nawpanchömi kaykan. 

15 15 (8) Juk cürana aceitiwan sapush jarinata juk aptayta rakinqa. TAYTA 

DIOS imaypis yarpänanpaqmi ofrenda janancho kaykaq inciensutawan 
altarcho rupasinqa. Rupasishqanpa mushkuyninmi TAYTA 

DIOSPA shonqunpaqno kanqa. 

16 16 (9) Wakin kaq saki mikuytanami Tinkuna Toldu sagrädu patiu kaqlacho 

Aarón y surinkuna levadüraynaqlata mikuyanqa. 

17 17 (10) << <Altarcho ofrendata rupasishqanpita pusuq kaqnami cürakunapa 

derëchun kanqa. Say mikuykuna purificación sacrificiuno y consagrasina 
sacrificiuno sagrädu kaptinmi levadürata winayanqasu. 

18 18 (11) TAYTA DIOSPAQ apamushqan ofrendakunapita pusuq kaqtaqa 

Aarónpita miraq cürakuna imaypis mikuyanqa. Say nishqäqa imayyaqpis 
leymi qamkunapaq y qamkunapita miraqkunapaqpis kanqa. Say mikuyta 
pipis o imapis töpashqan kaqkunaqa sagrädunami rikakunqa> >>. 

Cüra kayman yaykuqkuna ofrendata apayänanpaq tantiyasishqan 

19 19 (12) Mastapis Moisésta TAYTA DIOS nirqan: 

20 20 (13) <<Cüra kayänanpaq churashqan junaqmi Aarónpis y paypita 

miraqkunapis saki mikuy ofrendata apayämunqa ishkay kïlu jarinata. 
Ofrendata waran waran rupasiyashqannölami pulanta tutapa y pulantana 
tardipa altarcho rupasiyanqa. 

21 21 (14) Altarcho rupasiyänanpaqqa ofrenda apayämushqanta sartincho 

aceitiwan ankayanqa. Nirkurna taksha takshala pakirir altarcho rupasiyanqa. 
Altarcho rupasiyashqanpa mushkuyninmi TAYTA DIOSPA shonqunpaqno 
kanqa. 

22 22 (15) Aarónpa trukan surinkunapita jukna mandaq cüra yaykur imaypis 

saynömi ruranqa. Say ofrendata ushaqpaqmi rupasinqa. Sayno imaypis 
rurayänanpaqmi TAYTA DIOS nish. 

23 23 (16) Cürakuna apayämushqan ofrendataqa pipis ama mikunqasu. 

Saykunataqa lapantami rupasinqa>>. 

Purificasina sacrificiupita masta tantiyasishqan 

24 24 (17) Mastapis Moisésta TAYTA DIOS nirqan: 

25 25 (18) <<Purificasina sacrificiuta rupasiyänanpaqqa Aarónta y surinkunata 

kayno yäsinki: <Say sacrificiu sagrädu kaptinmi TAYTA DIOSPA nawpancho 
uywata pishtayanqa rupasina sacrificiupaq pishtakuyänan kaqlacho. 

26 26 (19) Tinkuna Toldu sagrädu patiulachömi wiranta rupasiq cüra aysata 

mikunqa. 

27 27 (20) Imapis say aysata töparqa sagrädumi rikakunqa. Say uywapa 

yawarnin mödananman pilchiptinqa sagrädu lugarlacho taqshayanqa. 

28 28 (21) Sacrificiupaq pishtashqan uywapa aysanta mitu mankawan yanurqa 

say mankata pakirinqa. Bronci mankawan yanurqa shumaq maylanqa. 

29 29 (22) << <Sacrificiupaq pishtashqan uywapa aysan sagrädu kaptinmi 

cürakunala mikuyanqa. 

30 30 (23) Runakunata Tayta Dios perdonananpaq uywapa yawarninta Lugar 

Santuman apamuptinmi isanqa say uywapa aysanta mikuyanqasu. 
Mikuyänanpa trukanqa lapanta rupasiyanqa. 

 

Levítico 7 
Consagrasina sacrificiupita masta tantiyasishqan 

1<< <Consagrasina sacrificiuqa sagrädumi kaykan. Say sacrificiuta 

apamurqa kaynömi ruranqa: 

2Consagrasina sacrificiupaq apamushqan uywata pishtarqa rupasina 

sacrificiupaq uywata pishtakunan kaqlacho pishtanqa. 
Yawarninwanna altarpa kuchunkunata saqsupanqa. 

3Chupancho kaq wiranta y pacha wirantaqa lapanta altarcho rupasinqa. 

4Saynöpis rupasinqa rurunninkunata wirantinta, washannincho kaykaq 

wirankunata y natinnincho kaykaq wirankunatapis. Natinnincho kaykaq 
wirankunataqa rurunnintinta jorqunqa. 

5TAYTA DIOSTA adorarmi lapan saykunata altarcho cüra rupasinqa. Sayqa 

consagrasina sacrificiumi kanqa. 

6Say uywapa aysan sagrädu kaptinmi Tinkuna Toldupa patiuncho cürakuna 

mikuyanqa. 

7<< <Purificasina sacrificiupaq y consagrasina sacrificiupaq 

apayämushqanpis say uywakunapa aysanqa sacrificiuta rupasiq cürapaqmi 
kanqa. 

8Rupasina sacrificiupaq apamush kaptinqa uywapa qaralanmi rupasiq 

cürapaq kanqa. 

9Saynölami jornucho kuwash karpis o sartincho ankash karpis o mankacho 

yanush karpis ofrendapaq lapan apayämushqan saki mikuykunaqa altarcho 
rupasiq cürapaq kanqa. 

10Saynölami ofrendapaq apayämushqan aceitiwan pichush jarina y 

aceitiynaq jarinapis Aarónpita miraq cürakunapaq iwal iwal rakipänakuyanqa. 

Cürakunapa derëchun kashqan 

11<< <Pipis jawka kawakuy sacrificiuta TAYTA DIOSPAQ apamur kayno 

ruranqa: 

12Ali kawashqanpita agradëcikushpan apamurqa sacrificiupaq apamushqan 

uywa jananman apamunqa aceitiwan masarash levadüraynaq tantata, 
aceitiwan lushipash levadüraynaq llapsha tantata y alinnin kaq jarinapita 
aceitiwan masarash levadüraynaq tantatapis. 

13Say ofrendakunatawan levadürayuq tantatapis apamunqa. 

14Apamushqan lapan tantakunapitami TAYTA DIOSPAQ chusku tantata 

rakinqa. Say rakishqan tantakunaqa uywapa yawarninta saqsuq cürapaqmi 
kanqa. 

15<< <TAYTA DIOSTA agradëcikur jawka kawakuy sacrificiupaq pishtashqan 

uywapa aysantaqa say junaqla ushaypa mikuyanqa. Waraynin junaqpaqqa 
ni juk pedäzulatapis ama pusüsiyanqasu. 

16TAYTA DIOSTA promitishqanta cumplir jawka kawakuy sacrificiupaq 

pishtashqan uywapa aysantami isanqa waraynin junaqpis mikunqa. 
Saynölami kikinpa voluntäninpita jawka kawakuy sacrificiupaq pishtashqan 
uywapa aysantapis waraynin junaq mikunqa. 

17Ishkay junaqchöpis mana usharqa kimsa kaq junaqchöqa say aysata 

rupasinqana. 



216 

 

 
© 2018  Wycliffe Bible Translators, Inc. 

  
 

 

18Kimsa junaqcho jawka kawakuy sacrificiupaq pishtashqan aysata 

mikuptinqa say sacrificiuta TAYTA DIOS manami chaskinqanasu. Saynölami 
aysapis melanaypaq kanqa. Say aysata mikuq kaqpis jusayuqmi rikakunqa. 

19<< <Püru kaq runakunalami jawka kawakuy sacrificiupaq pishtayashqan 

uywapa aysanta mikuyanqa. Imamanpis impüru kaqman töpash aysataqa 
mikuyänanpa trukan rupasiyanqa. 

20Impüru kaq runakunaqa jawka kawakuy sacrificiupaq pishtayashqan 

uywapa aysanta ama mikuyanqasu. Say aysa TAYTA DIOSPAQ kaptinmi 
impüru kaq runakuna mikuyanmansu. Mikuq kaqqa Israel runakunapita 
qarqushqami kanqa. 

21Pï runapis impüru kaqkunata töpash kaykar TAYTA DIOSPAQ apamushqan 

jawka kawakuy sacrificiuta mikurqa Israel runakunapita qarqushqami kanqa. 
Saynömi kanqa impüru kaq runata o impüru kaq warmita töparpis, impüru 
kaq uywata töparpis o imatapis impüru kaqta töparpis> >>. 

22Mastapis Moisésta TAYTA DIOS nirqan: 

23<<Israel runakunata tantiyasinki wäkapa wiranta ni uyshapa wiranta ni 

cabrapa wirantapis mana mikuyänanpaq. 

24Wanush uywakunapa wiranta ni jirka uywakuna katupakuyashqan uywapa 

wirantapis ama mikuyanqasu. Mikuyänanpa trukanqa imalachöpis 
manijayanqa. 

25TAYTA DIOSPAQ ofrenda apamushqan uywapa wiranta mikuq kaqqa Israel 

runakunapita qarqushqami kanqa. 

26<<Maycho tarpis ama mikuyankisu pajaqkunapa yawarninta ni 

uywakunapa yawarnintapis. 

27Yawarta mikuq kaqqa Israel runakunapita qarqushqami kanqa>>. 

28Mastapis Moisésta TAYTA DIOS nirqan: 

29<<Israel runakunata niy: <Jawka kawakuy sacrificiuta apamurqa 

rupasinanpaq kaqkunata TAYTA DIOSPA nawpanman apamunqa. 

30Uywata apamuq runami TAYTA DIOSPA nawpancho uywapa qasqunta y 

qasquncho kaykaq wiranta joqarkur wakman kayman kuyusinqa. 

31Kuyuskasir makyaykuptinmi cürana wiran kaqta altarcho rupasinqa. 

Uywapa qasqunmi isanqa Aarón y paypita miraq cürakuna mikuyänanpaq 
kanqa. 

32Saynölami jawka kawakuy sacrificiupaq apamushqan uywapa aluq kaq 

chankanpis cürapaq kanqa. 

33Aluq kaq chankanqa yawarta saqsupaq y wirata rupasiq cürapa 

derëchunmi kanqa. 

34Israel runakuna uywakunata jawka kawakuy sacrificiupaq 

apayämushqanpita kuyusishqan qasqunta y aluq kaq chankanta Aarónpaq y 
paypita miraq cürakunapaqmi rakishkä. Say nishqäkunaqa imayyaqpis leymi 
qamkunapaq kanqa. 

35<< <Saymi TAYTA DIOSTA adorar sacrificiuta rupasiyänanpaq 

apayämushqanpita Aarónpaq y paypita miraqkunapaqpis kanqa. Cüra 
kayänanpaq TAYTA DIOS churashqanpita pasami paykuna sayno 
chaskiyanqa. 

36Israel runakuna imaypis sayno makyayänanpaqmi Aarónta y surinkunata 

cüra kayänanpaq churashqan junaq TAYTA DIOS nish. Say nishqankunaqa 
imayyaqpis leymi qamkunapaq kanqa> >>. 

37Saynömi TAYTA DIOS tantiyasirqan rupasina sacrificiuta rupasiyänanpaq, 

saki mikuy ofrendata rupasiyänanpaq, purificasina sacrificiuta 
rupasiyänanpaq, consagrasina sacrificiuta rupasiyänanpaq, cüra kananpaq 
churashqanpita ofrendata rupasiyänanpaq y jawka kawakuy sacrificiuta 
rupasiyänanpaqpis. 

38Sinaí jirkachömi Moisésta TAYTA DIOS tantiyasirqan Israel runakuna 

sacrificiukunata apayänanpaq. 

 

Levítico 8 
Tayta Diosta sirviyänanpaq cürakunata churashqan 

Éxodo 29.1-37 

1Mastapis Moisésta TAYTA DIOS nirqan: 

2-3<<Aarónta y surinkunata pushamur Tinkunansi Toldu patiuman lapan 

runakunata shuntanki. Saynöpis apamunki cüra jatikunan mödanakunata, 
sagrädu aceitita, purificasina sacrificiupaq turïtuta, ishkay carnikunata y 
canastawan levadüraynaq tantatapis>>. 

4 TAYTA DIOS nishqannöla Moisés rurarmi Tinkuna Toldu patiuman lapan 

runakunata shuntarqan. 

5Shuntaskirnami runakunata nirqan: <<Kayno ruranansipaqmi TAYTA 

DIOS nimash>>. 

6Sayno nirmi Aarónta y surinkunata qayaykur Moisés armakasirqan. 

7Nirkurnami tünicata jatiparkur wachkuwan seqlanpa Aarónta wachkaparqan. 

Say jananmanmi sotänata y efodtapis jatiparqan. Nirkurnami efodpa 
wachkunwan seqlanta wachkaparqan. 

8Say jananman pectoralta wataparkurnami Urimta y Tumimta winaparqan. 

9Saynölami umanman görrata jatiparkur qoripita sagrädu vinchata jananman 

churaparqan. TAYTA DIOS nishqannölami saykunata Moisés rurarqan. 

10Saypitanami Sagrädu Tolduman y lapan manëjunkunaman sagrädu 

aceitita Moisés winaparqan. Sayno ruraptinmi lapanpis sagräduna karqan. 

11Say aceitilawanmi altartapis qanchis kuti saqsuparqan. Nirkurmi sagrädu 

kananpaq altartapis, manëjunkunatapis lavatoriutapis jamakunantinta say 
aceitiwan saqsuparqan. 

12Nirkurnami mandaq cüra kananpaq Aarónpa umanman sagrädu aceitita 

winaparqan. 

13Saypitanami Aarónpa surinkunata qayaykur tünicata jatiparkur 

wachkaparqan. Nirkurnami umankunamanpis görrata jatiparqan. TAYTA 

DIOS nishqannölami lapantapis rurarqan. 

14Saypitanami purificasina sacrificiupaq turïtuta Moisés apasimurqan. Say 

turïtupa umanman Aarónpis surinkunapis makinkunata churaskiyaptinmi 

15Moisés pishtarqan. Altar purificash kananpaqmi yawarman dëdunta 

töparkasir altarpa waqrankunata lushiparqan. Pusuq yawartanami altarpa 
chakinman talirqan. Saynöpami altar sagräduna karqan janancho sacrificiuta 
rupasiyaptin jusankunapita runakuna perdonash kayänanpaq. 

16Nirkurnami pishtashqan uywapa pacha wiranta, natinnincho kaykaq wiranta 

y ishkan rurunninkunata wirantinta altarcho Moisés rupasirqan. 

17Turïtupa qaranta, aysanta y ashashnintami isanqa campamentupita 

jukläman apaykur rupasirqan. TAYTA DIOS nishqannölami lapantapis Moisés 
rurarqan. 

18Rupasina sacrificiupaq carnitapis Moisés apasimuptinmi Aarónwan 

surinkuna makinkunata carnipa umanman churayarqan. 

19Saypitanami pishtaskir say carnipa yawarninwan altarpa chuskun 

lädunkunata Moisés saqsuparqan. 

20Aysanta cuartusaskirnami cuartusashqankunata, umanta y wiranta 

rupasirqan. 

21Saypitanami TAYTA DIOS nishqannöla carnipa pachantawan chakinkunata 

maylaskir altarcho Moisés lapanta rupasirqan. Say rupasishqanpa 
mushkuyninmi TAYTA DIOSPA shonqunpaqno karqan. 

22Saypitanami jukaq carnitapis Moisés apasimurqan. Say carnëruqa cüra 

kayman yaykur ofrendapaq churashqanmi karqan. Carnipa umanmanmi 
Aarónwan surinkuna makinkunata churayarqan. 

23Moisésnami carnita pishtarkur yawarninwan Aarónpa aluq kaq rinrinpa ura 

puntanta lushiparqan. Saynölami lushiparqan aluq kaq makinpa y chakinpa 
maman dëdunkunatapis. 

24Saynölami Aarónpa surinkunatapis qayaykur aluq kaq rinrinkunata 

yawarwan lushiparqan. Saynölami lushiparqan aluq kaq makinpa y chakinpa 
maman dëdunkunatapis. Nirkurnami say yawarwan altarpa chuskun 
lädunkunata saqsuparqan. 

25Nirkurnami carnipa chupa wiranta, pacha wiranta, natinnincho kaykaq 

wiranta, ishkan rurunninkunata wirantinta y aluq kaq chankantapis Moisés 
jorqurqan. 

26Saykuna jananmanmi churarqan levadüraynaq juk tantata, aceitiwan 

masarash juk tantata y juk llapsha tantatapis. TAYTA DIOSPA nawpanman 
churashqan canastapitami say tantakunata jorqurqan. 

27Nirkurmi lapan saykunata Aarónta y surinkunata aptaparqan TAYTA 

DIOSPA nawpancho joqarkur wakman kayman kuyusiyänanpaq. 

28Paykunapa makinpita chaskirkurnami Moisésqa altarcho rupasina sacrificiu 

rupaykäsishqan jananman churarqan. Say ofrendaqa cüra kayman 
yaykunanpaq churashqan ofrendami karqan. Rupasishqanpa 
mushkuyninmi TAYTA DIOSPA shonqunpaqno karqan. 

29Saypitanami carnipa qasqunta TAYTA DIOSPA nawpancho ishkan makinwan 

joqarir wakman kayman Moisés kuyusirqan. Say qasquqa TAYTA 

DIOS nishqannölami Moiséspaq karqan. 

30Nirkurnami sagrädu aceitiwan y altar janancho kaykaq yawarwan Aarónta 

y surinkunata Moisés saqsuparqan. Saynölami cüra kar jatiränan 
mödanankunatapis saqsuparqan. Aarónta, surinkunata y mödanankunata 
sayno saqsuparqan sagrädu kayänanpaqmi. 

31Sayno ruraskirnami Aarónta y surinkunata Moisés nirqan: <<Quëdaq kaq 

aysata Tinkuna Toldu patiucho yanuskir canastacho kaykaq sagrädu 
tantatawan jinalancho mikuyay. Saycho mikuyänaykipaqmi TAYTA 

DIOS nimash. 

32Pusuq kaq aysata y tantataqa lapanta rupasiyanki. 

33Cüra kayman yaykur qanchis junaqnintinmi consagrakuyanki. Say 

junaqkuna Tinkuna Toldu patiupita maypapis ama yarquyankisu. 

34TAYTA DIOS nishqannölami lapantapis kanan rurashkansi 

jusalikuyashqaykipita purificash kayänaykipaq. 

35Saymi Tinkuna Toldu patiulacho qanchis junaqnintin paqasta junaqta 

qamkuna kayanki. TAYTA DIOS nishqanta cäsukurqa manami wanuyankisu. 
Sayno rurayänaykipaqmi TAYTA DIOS nimash>>. 

36Moisésta TAYTA DIOS nishqannölami surinkunawan Aarón lapanta 

rurayarqan. 

 

Levítico 9 
Sacrificiukunata rupasir Aarón qalaykushqan 

1Saypita puwaq junaqtami Moisés qayarqan Aarónta, surinkunata y Israel 

mayor runakunatapis. 

2Nirkurnami Aarónta nirqan: <<Purificasina sacrificiupaq juk sänu turïtuta y 

rupasina sacrificiupaq sänu carnita TAYTA DIOSPA nawpanman apamuy. 

3Israel runakunatanapis niy purificasina sacrificiupaq juk chïvuta y rupasina 

sacrificiupaqpis juk watayuq sänu turïtuta y juk watayuq sänu carnishta 
apayämunanpaq. 

4Saynöla jawka kawakuy sacrificiupaqpis juk töruta y juk carnita 

apayämusun. Lapan saykunata TAYTA DIOSPA nawpancho pishtayanki. 
Saynöla aceitiwan sapush jarinatapis apayämusun. Sayno 
apayämusun TAYTA DIOS kanan junaq noqansiman chämunanpaq 
kaptinmi>>. 

5Sayno niptinmi Aarónta Moisés nishqannöla Israel runakuna saykunata 

apayarqan Tinkuna Toldu patiuman. Lapan runakuna TAYTA 

DIOSPA nawpanman shuntakäyaptinmi 

6Moisés nirqan: <<Apayämushqaykita rupasinansipaqmi TAYTA DIOS nish. 

Nishqanta rurayaptikiqa asikyaypa asikyarmi rikakämunqa>>. 

7Nirkurnami Aarónta Moisés nirqan: <<Purificasina sacrificiupaq y rupasina 

sacrificiupaq apamushqayki uywakunata altarman apaykur pishtay. Saykuna 
kanqa qampis y Israel runakunapis perdonash kayänaykipaqmi. Saypitana 
Israel runakuna apayämushqan uywakunata altarman apaykur pishtay 
paykunapis jusankunapita perdonash kayänanpaq. Sayno 
rurayänaykipaqmi TAYTA DIOS nish>>. 

8Sayno niptinmi purificasina sacrificiupaq apamushqan turïtuta altarman 

apaykur Aarón pishtarqan. 

9Saypitanami pishtashqan uywapa yawarninta Aarónpa surinkuna 

apapäyarqan. Saymi dëdunta yawarman jatirkur altarpa waqrankunata Aarón 
lushiparqan. Pusuq yawartanami altarpa chakinman talirqan. 

10Nirkurnami purificasina sacrificiupaq pishtashqan uywapa rurunninkunata, 

natinnincho kaykaq wiranta y wakin wirantapis altarcho rupasirqan. 
Moisésta TAYTA DIOS nishqannölami lapanta rurarqan. 

11Aysantawan qarantami isanqa campamentupita jukläman apaykur 

rupasirqan. 

12Nirkurnami rupasina sacrificiupaq apamushqan uywata Aarón pishtarqan. 

Say uywapa yawarninta surinkuna makyayaptinmi altarpa lädunkunata 
saqsuparqan. 

13Saypitanami say uywapa umanta y cuartusashqan aysata apapäyaptin 

Aarónqa altarcho rupasirqan. 

14Pachantawan chakinkunata maylaskir wakinta rupasishqannölami altarcho 

rupasirqan. 

15Nirkurnami purificasina sacrificiupaq Israel runakuna apayämushqan 

chïvuta pishtaskir purificasina sacrificiuta puntata rurashqannöla Israel 
runakunapaqpis rurarqan. 

16Saypitanami imaypis rurananpaq TAYTA DIOS nishqannöla rupasina 

sacrificiuta rupasirqan. 

17Tutapa rupasina sacrificiuta rupasishqan jananchömi juk aptay saki 

mikuytapis rupasirqan. 

18Saypitanami Israel runakuna jawka kawakuy sacrificiupaq apayämushqan 

törutapis carnitapis Aarón pishtarqan. Say uywakunapa yawarninta surinkuna 
makyayaptinmi altarpa lädunkunata saqsuparqan. 

19Saynölami surinkuna makyayarqan törupawan carnipa chupanta, pacha 

wiranta, rurunkunata y natinnincho kaykaq wirantapis. 

20Say wirankunatami pishtashqan uywakunapa qasqunkuna jananman 

churayarqan. Nirkurnami wiralantana altarcho Aarón rupasirqan. 

21Qasqunkunata y aluq kaq chankantanami Moisésta TAYTA 

DIOS nishqannöla joqarkur wakman kayman kuyusirqan. 

22Purificasina sacrificiupaq, rupasina sacrificiupaq y jawka kawakuy 

sacrificiupaq apayämushqankunata altarman churarkurmi Israel runakuna 
jananpa makinta joqarkur paykunata Aarón bendicionta qorqan. Saypitanami 
altar nawpanpita urarkur 

23Tinkuna Tolduman Aarónwan Moisés yaykuyarqan. Saypita yarqaskamur 

Israel runakunata bendicionta qoptinmi TAYTA DIOSPA chipipiynin 
rikakämurqan. 

24TAYTA DIOSPA nawpanpita nina yarqamurmi altarcho kaykaq aysatawan 

wirata rupaskirqan. Sayta rikaykurmi lapan Israel runakuna kushikuypita 
qaparar Tayta Diosta adorayashpan lätakuykuyarqan. 

 

Levítico 10 
Nadabwan Abiú wanuyashqan 

1Aarónpa surinkuna Nadabwan Abiúmi inciensu qoshnisikuyänankunaman 

shanshatawan inciensuta winaykur TAYTA 

DIOSPA nawpancho qoshnisiyarqan. Isanqa manami pay munashqannösu 
qoshnisiyarqan. 

2Saymi TAYTA DIOSPA nawpanpita nina shamur paykunata rupar wanusirqan. 

3Saypitanami Aarónta Moisés nirqan: <<Tantiyakuy TAYTA DIOS kayno 

nishqanta: << <Nawpäman yaykamuqkuna santu kashqäta tantiyakuyäsun. 
Israel runakunatami musyasishaq munayyuq kashqäta> >>. Sayno niptinmi 
Aarón imatapis parlakurqansu. 

4Saypitanami Aarónpa tiyun Uzielpa surin Misaelta y Elzafánta qayaykasir 

Moisés nirqan: <<Tinkuna Toldu kaqcho aylluykikuna wanush jitaraykaqta 
jorqur campamentupita jukläman apayay>>. 

5Moisés sayno niptinmi sotänanpita wintuypa campamentupita jukläman 

apayarqan. 

6Nirkurnami Moisésqa Aaróntawan Aarónpa surinkuna Eleazarta y Itamarta 

nirqan: <<Qamkunapis mana wanuyänaykipaq wanupakuyashqaykipita 
tinsha uma ama puriyaysu ni mödanaykikunatapis ama rachiyaysu. 
Lütuyaptikiqa Tayta Dios rabyashpan lapan runakunatami castiganqa. 
Paykunata TAYTA DIOS sayno wanusishqanpita Israel aylluykikunalami 
lütuyanqa. 

7Qamkunataqa TAYTA DIOSTA sirviyänaykipaqmi sagrädu aceitita 

winapashkä. Payta sirviyänaykipaq kaykarqa Tinkuna Toldu patiupita ama 
witikuyaysu. Saypita witikurqa wanuyankipaqmi>>. Sayno niptinmi Moisés 
nishqannöla paykuna rurayarqan. 

8Saypitanami Aarónta TAYTA DIOS nirqan: 

9<<Kikikipis ni surikikunapis Tinkuna Tolduman yaykuyänaykipaq kaykarqa 

vïnuta ni ima shinkäsikuqtapis ama upyayankisu. Shinkash yaykurqa 
wanuyankipaqmi. Say nishqäkunaqa imayyaqpis leymi qamkunapaq y 
qamkunapita miraqkunapaqpis kanqa. 

10Cüra kaykarqa tantiyakunki imapis sagrädu kashqanta y mana sagrädu 

kashqanta. Saynöpis tantiyakunki imapis püru kashqanta 
y impüru kashqanta. 

11Nirkur Israel runakunata shumaq yachasinki Moisésta nishqä 

leynïkunata>>. 

Mikuyänanpaq kaqta Eleazar y Itamar mana mikuyashqan 

12Saypitanami Aarónta y surinkuna Eleazarta y Itamarta Moisés nirqan: 

<<TAYTA DIOSPAQ saki mikuy ofrendata rupasiyänaykipaq apayämushqan 

pusuq kaqtaqa sagrädu kaptin levadüraynaqta altarpa nawpancho 
mikuyanki. 

13TAYTA DIOSPAQ apayämushqan ofrendakunapita qampaqwan 

surikikunapaq destinash kaptin say sagrädu lugarlacho mikuyanki. Sayno 
kananpaqmi TAYTA DIOS nimash. 

14<<Israel runakuna jawka kawakuy sacrificiupaq pishtayashqan uywapa 

qasqunpis chankanpis mikuyänaykipaqmi kanqa. Saynöla surikikuna 
warmipis olqupis mikuyanqa. Saykunaqa derëchuykimi kaykan. Say 
qasquta TAYTA DIOSPA nawpancho wakman kayman kuyusish kaptin y say 
chankan paypaq rakish kaptinmi püru sitiucho mikuyanki. 

15Manaraq mikurmi say aluq kaq chankanta TAYTA DIOSPAQ rakinki y 

qasquntana paypa nawpancho ishkan makikiwan joqarkur wakman kayman 
kuyusinki. Saynöpis pishtashqayki uywapa wirantapis rupasinki. TAYTA 

DIOS nishqannömi qamkunapa y qamkunapita miraq cürakunapa derëchun 
imayyaqpis kanqa>>. 

16Saypitanami Aarónta Moisés tapurqan: <<Purificasina sacrificiupaq 

apamushqan chïvupa pusuq kaq aysanqa ¿mayta?>> nir. Chïvupa aysanta 
mikuyänanpa trukan rupasiyashqanta musyaykurmi Aarónpa surinkuna 
Eleazarta y Itamarta Moisés olqutupar nirqan: 

17<<¿Imanirtaq purificasina sacrificiupaq apayämushqan uywapa aysanta 

sagrädu lugarcho mikuyashkankisu? Say aysaqa sagrädumi. Saytaqa 
qamkunatami TAYTA DIOS qoyäshushkanki Israel runakunapa jusanpita 
altarcho rupasiptiki perdonash kayänanpaq. 

18Say uywapa yawarninta Tinkuna Toldu rurinman mana apaykarqa 

wilashqänöla sagrädu lugarcho aysanta mikuyankiman karqan>>. 

19Sayno niptinmi Aarón nirqan: <<Kanan junaqmi purificasina sacrificiuta y 

rupasina sacrificiuta TAYTA DIOSPA nawpancho rupaykäsiyashqancho 
surïkuna wanuyash. Sayno wanupakush karmi purificasina sacrificiupaq 
apamushqan uywapa aysanta mikushkäsu. Mikuptïqa ¿TAYTA 

DIOS munashqannösuraq kanman karqan?>> 

20Sayno niptin Moisés manami imatapis parlakurqannasu. 

 

Levítico 11 
Püru kaq y impüru kaq uywakuna 

Deuteronomio 14.3-21 

1Moiséstawan Aaróntami TAYTA DIOS nirqan: 

2<<Israel runakunata niyay: <Uywakunata mikuyanki 

3ishkay shiluyuq kutipaq kaqta. 

4Kutipaq kaptinpis cada chakincho ishkay shiluyuq mana kaptinqa ama 

mikuyankisu. Saynöpis cada chakincho ishkay shiluyuq kaptinpis mana 
kutipaq kaptinqa ama mikuyankisu. << <Sayno kaptinqa camëllu aysata ama 
mikuyankisu. Camëlluqa kutipaq karpis cada chakincho manami ishkay 
shiluyuqsu. Saymi qamkunapaq impüru kaykan. 

5Saynöla tejón aysata ama mikuyankisu. Tejonqa kutipaq karpis manami 

ishkay shiluyuqsu. Saymi qamkunapaq impüru kaykan. 

6Saynöla liebri aysata ama mikuyankisu. Liebriqa kutipaq karpis manami 

ishkay shiluyuqsu. Saymi qamkunapaq impüru kaykan. 

7Kuchi aysatapis ama mikuyankisu. Kuchiqa ishkay shiluyuq karpis mana 

kutiparmi qamkunapaq impüru kaykan. 

8Say uywakunapa aysanta ama mikuyankisu. Wanuptinpis ama yataylapis 

yatayankisu. Say uywakuna qamkunapaq impürumi kaykan. 

9<< <Mayucho kaqkunata y lamarcho kaqkunatapis alëtayuq y escämayuq 

kaqkunalata mikuyanki. 

10Lamarcho kaptinpis, mayucho kaptinpis escämaynaq y alëtaynaq 

kaqkunataqa ama mikuyankisu. Saykunaqa qamkunapaq impürumi kaykan. 

11Saykunapa aysantaqa ama mikuyankisu. Impüru kaptin wanushtaqa 

melanäyanki. 

12Lapantapis alëtaynaq y escämaynaq kaqkunataqa impüru kaptin 

melanäyanki. 

13<< <Wakin kaqtaqa pajaqkunatapis ama mikuyankisu. Saypa trukanqa 

impüru kaptin melanäyanki. Ama mikuyankisu ankata, wiskurta, lamarcho 
pescaq äguilata, 

14milänu niyashqan ankata, tukuy casta halconkunata, 

15tukuy casta cuervukunata, 

16avestruzta, chushiqta, qewllanchuta, tukuy casta ankata, 

17tukuta, cormorán niyashqan yaku pätuta, ibis niyashqan yaku pätuta, 

18cisnita, pelïcanuta, condorta, 

19cigüeñata, lapan casta garzakunata, abubillata y siksitapis. 

20<< <Lapan casta pajaq y chusku chakiyuq insectukunapis qamkunapaq 

impürumi kaykan. Saykunataqa melanäyanki. 

21Chusku chakiyuq y älayuq saltaqkunatami isanqa mikuyanki. 

22Sayno kaptinqa lapan casta chukluskuna alimi kaykäyan mikuyänaykipaq. 

23Mana saltaqkunataqa pajaq kaptinpis y chusku chakiyuq kaptinpis ama 

mikuyankisu. 

24<< <Kanan tantiyasiyäshayki imata yatar impüru rikakuyänaykipaq 

kashqantapis. Pipis impüru uywa wanushta yatarqa pasa sakashqanyaqmi 
impüru kanqa. 

25Say wanush uywakunata pipis joqarirqa mödananta taqshakunqa. Sayno 

taqshakurpis pasa sakashqanyaqmi impüru kanqa. 

26<< <Ima uywapis ishkay shiluyuq karpis mana kutipaq karqa qamkunapaq 

impürumi kaykan. Say uywakuna wanuptin mayqanpis yataq kaqqa impürumi 
rikakunqa. 

27<< <Chaki paltalanwan puriq uywakunapis qamkunapaq impürumi kaykan. 

Say uywakuna wanuyaptin pipis yataq kaqqa pasa sakashqanyaqmi impüru 
kanqa. 

28Say impüru uywakuna wanush jitaraykaqta joqariq kaqqa mödananta 

taqshakunqa. Taqshakurpis pasa sakashqanyaqmi impüru kanqa. 

29<< <Saynöpis pachalanpa y lätaypa puriqkuna qamkunapaq impürumi 

kaykäyan. Saykuna kaykäyan waywash, ukush y lapan casta arashkunapis. 

30Arashkuna impürumi kaykan salamanquesa karpis, cocodrilu karpis, 

lagartu karpis, lagartija karpis y camaleón karpis. 

31Saykunaqa qamkunapaq impürumi kaykan. Pipis saykuna wanuptin yataq 

kaqqa pasa sakashqanyaqmi impüru kanqa. 

32<< <Say impüru kaqkuna wanur imamanpis töpashqan kaqqa impürumi 

kanqa qeru karpis, mödana karpis, qara karpis, costal karpis, herramienta 
karpis. Töpaq kaqtaqa jukla yakuman jatiyanki. Sayno rurayaptikipis pasa 
sakashqanyaqmi impüru kanqa. 

33<< <Say impüru kaqkuna wanur mitu mankaman winakaptinqa manka 

rurincho kaq lapanpis impürumi rikakunqa. Sayno kaptinqa mankatapis 
pakiriyanki. 

34Ima mikuymanpis say mankacho kaykaq yaku pilchiptinqa mikuypis 

impürumi rikakunqa. Say mankacho kaykaq yakupis impürumi rikakunqa. 

35Jornu jananman o tulpa jananman say impüru kaqkuna wanur shikwaptinqa 

impürumi rikakunqa. Impüru kaptin saykunata chipyaq shaluriyanki. 

36<< <Sayno kaptinpis yaku upukunayki pukyucho o pözucho say impüru 

kaqkuna wanush winaraptinpis say yaku manami impürusu rikakunqa. 
Wanushta yataq kaqmi isanqa impüru rikakunqa. 

37<< <Murupakunaykipaq kaq muruman say impüru kaqkuna wanur 

töpaptinpis muru manami impürusu rikakunqa. 

38Muru ushmaraykaq jananman shikwaptinmi isanqa impüru rikakunqa. 

39<< <Mikunaykipaq kaq uywa wanuptin pipis yataq kaqqa pasa 

sakashqanyaqmi impüru kanqa. 

40Kikilan wanush uywapa aysanta mikuq kaqqa mödananta taqshakunqa. 

Say wanush uywata jorquq kaqpis mödananta taqshakunqa. Sayno 
taqshakurpis pasa sakashqanyaqmi impüru kayanqa. 

41<< <Pachalanpa y lätaypa puriqkunataqa imatapis ama mikuyankisu. 

Saykuna impüru karmi melanaypaq kaykäyan. 

42Saykunata ama mikuyankisu pachalanpa puriptinpis o chuskun chakiwan 

puriptinpis o aska chakinwan puriptinpis. Saykunaqa impüru karmi 
melanaypaq kaykäyan. 

43Cuidädu saykunata yatar impüru rikakuyankiman. 

44Noqami qamkunapa TAYTA DIOSNIKI kaykä. Noqa santumi kaykä. Saymi 

qamkunapis nishqäkunata cäsukur santu kayänayki. Sayno kaptinqa 
pachalanpa y lätaypa puriqkunata ama mikuyankisu. 

45TAYTA DIOSNIKI kanäpaqmi Egiptupita qamkunata jorqamushkä. Noqa 

santumi kaykä. Sayno kaykaptïqa qamkunapis santu kayay. 

46<< <Kay leykuna kaykan tukuy casta uywakuna, tukuy casta pajaqkuna, 

yakucho tukuy casta kaqkuna y tukuy casta pachalanpa y lätaypa 
puriqkunapis 

47mayqan impüru kashqanta y mayqan püru kashqantapis 

tantiyayänaykipaqmi. Saynölami tantiyayanki mayqanta mikuyänaykipaq 
kashqanta y mayqanta mana mikuyänaykipaq kashqantapis> >>. 

 

Levítico 12 
Qeshyakushqanpita imano purificakunanpaqpis nishqan 

1Mastapis Moisésta TAYTA DIOS nirqan: 

2<<Israel runakunata niy: <Mayqan warmipis olqu wamrata qeshyakurqa 

qanchis junaqyaqmi impüru kanqa. Sayno impüru kanqa killa qeshyanwan 
impüru kashqannömi. 

3Wamratanami yurishqanpita puwaq junaqyuqta señalasiyanki. 

4Saypitanami yawarnin aywashqanpita kimsa chunka kimsa (33) junaq 

wamrapa maman purificakunqa. Sayyaqqa manami imatapis sagrädu kaqta 
yatanqasu ni Sagrädu Toldu patiumanpis yaykunqasu. 

5Warmi wamrata qeshyakurqa killa qeshyan aywaptin impüru kashqanno 

ishkay semänami impüru kanqa. Yawarnin aywashqanpita soqta chunka 
soqta (66) junaqyaqmi purificakunqa. 

6<< <Olquta o warmita qeshyakurpis purificakunanpaq kaq junaqkunata 

cumplirkur Tinkuna Toldu patiuman rupasina sacrificiupaq juk watayuq 
carnishta apamunqa. Saynöpis purificasina sacrificiupaq juk pushapa 
palumata karpis o juk kulkushta karpis apamunqa. Saykunatami cürata 
entreganqa. 

7Yawarnin aywashqanpita püruna warmi rikakunanpaqmi TAYTA 

DIOSPA nawpancho say uywakunata rupasinqa. Olquta o warmita 
qeshyakurpis saynömi ruranqa. 

8<< <Carnishta rantinanpaq mana aypäpakurqa ishkay kulkushkunata o 

ishkay pushapa palumakunata apamunqa. Jukaqmi kanqa rupasina 
sacrificiupaq y jukaqnami kanqa purificasina sacrificiupaq. Sayno 
apamuptinmi warmi purificash kananpaq TAYTA DIOSTA cüra manakunqa. 
Saynöpami say warmi püruna kanqa> >>. 

 

Levítico 13 
Leprawan qeshyaqkuna imano purificakuyänanpaqpis nishqan 

1Moiséstawan Aaróntami TAYTA DIOS nirqan: 

2<<Pipapis qaran jakaptin, chupu pashtaptin, qarancho yuraq yuraq 

yuriptin, lepra niraq qeri yuriptinqa cüra Aarónman karpis o paypita miraq 
cüraman karpis apayanqa. 

3Cüranami rikanqa runapa qarancho kaykaq qerita. Qerincho kaykaq aqsa 

yuraqash kaptin y qerin uchkukaptinqa leprami kanqa. Sayno kaptinqa cüra 
ninqa say runa impüru kashqantami. 

4<<Pipapis qaran yuraqash kaptinpis qerin mana uchkukaptin o aqsanpis 

mana yuraqaptinqa qanchis junaqyaqmi cüra wichqaräsinqa. 

5Qanchis junaqtami yapay rikanqa. Qeri mana ajaytaptinqa yapaymi qanchis 

junaqyaq wichqaräsinqa. 

6Qanchis junaqcho qerin sakipaykaqta rikarmi musyanqa qerila kashqanta. 

Saymi mödananta say qeshyaq taqshakuriptin cüra ninqa püruna kashqanta. 

7<<Püru kashqanta cüra nishqanpitaraq qerin miraptinqa cüraman yapaymi 

kutinqa rikananpaq. 

8Qeri miraptin qaran yuraqash kaykaqta rikarmi cüra tantiyanqa leprawan 

kaykashqanta. Saymi say runa impüru kashqanta ninqa. 

9<<Pitapis lepra qeriwan kaykaqta rikarqa cüraman apayanqa. 

10Cüranami imano kashqantapis rikanqa. Qaran jakashpan aqsan 

yuraqaykaqta o qeri yuriykämuqta rikaptinqa 

11lepranami kanqa. Sayta rikarmi impüruna kashqanta cüra ninqa. Impüru 

kashqanta tantiyar amana wichqaräsinqanasu. 

12<<Chaki puntanpita uma jirkanyaq say runacho lepra mirashqanta cüra 

rikarmi 

13aliyashqanta o mana aliyashqantapis shumaq tantiyanqa. Yuraqayparaq 

intëru cuerpun sakipaptinqa aliyashqantami tantiyanqa. Saymi püruna 
kashqanta ninqa. 

14Yapay qeri rikakämuptinmi isanqa impüru kashqanta ninqa. 

15Cüra sayno ninqa qeri imanöpis kaykashqanta rikaykurmi. Qeri kaptinqa 

lepranami kanqa. 

16<<Say qeri sakipar yuraqaptinqa cüraman yapay kutinqa. 

17Qeri sakipashpan yuraqashqanta rikarqa cüra ninqa püruna kashqantami. 

18<<Pipapis qerin aliyaykashqanpita 

19yuraqar jakaptin o pukayaptinqa cüraman aywanqa rikananpaq. 

20Qerin uchkukash kaykaqta rikar o aqsanpis yuraqash kaykaqta rikarqa 

impüru kashqantami cüra ninqa. Sayno karqa leprami kaykan. 

21Qerin aliyar mana uchkukaptin y aqsanpis mana yuraqaptinqa qanchis 

junaqmi say runata wichqaräsinqa. 

22Qerin ajaytaptinqa impüru kashqantami cüra ninqa. Say qeriqa lepranami 

kaykan. 

23Qerin mana ajaytaptinmi isanqa seralan kashqanta musyanqa. Sayno 

kaptinqa püru kashqantami cüra ninqa. 

24<<Pipis rupakuptin qaran yuraqaptin o pukayaptinqa 

25cürami rikanqa. Rupakushqancho aqsan yuraqaptin y qerin uchkukaptinqa 

leprami kanqa. Sayta rikar cüra ninqa leprawan qeshyar impüru kashqantami. 

26Rupakushqan aliyarna aqsanpis mana yuraqaptin y qerinpis uchkukänanpa 

trukan sakipaptinqa qanchis junaqmi cüra wichqaräsinqa. 

27Qanchis junaq päsarkuptin yapaymi cüra rikanqa. Say qeri ansaykaqta 

rikarqa impüru kashqantami ninqa. Sayqa lepranami kanqa. 

28Aliyarqa manami leprasu kanqa, sinöqa rupakushqan seralanmi. Saymi 

cüra ninqa püruna kashqanta. 

29<<Olqupa o warmipa umancho o chakawlancho qeri kaptin 

30cürami shumaq rikanqa. Qeri uchkukaptin y qericho kaq aqsan 

qarwashtaptinqa say runa o say warmi impüru kashqantami cüra ninqa. 
Umancho o chakawlancho karpis say qeriqa leprami kanqa. 

31Say qeri mana uchkukaptin y qarancho yana aqsa mana kaptinqa 

qeshyaykaq runata qanchis junaqyaq wichqaräsinqa. 

32<<Qanchis junaq wichqararkasir yapaymi cüra rikanqa aliyashqanta o 

mana aliyashqantapis. Qeri mana ajaytaptin, aqsan mana qarwashtaptin y 
aysan mana kachkakaptinqa 

33qeri nawpancho kaq aqsata rutukunanpaqmi cüra ninqa. Qeri 

kaykashqanta isanqa ama rutukunqasu. Nirkur qanchis junaq yapay 
wichqaräsinqa. 

34Saypitana qerita yapay cüra rikanqa. Qeri mana ajaytaptin ni uchkukaptinqa 

say runa püru kashqantami ninqa. Mödanankunata taqshakurir pürunami 
kanqa. 

35<<Püru kashqanta nishqanpitaraq say qeri ajaytaptinqa 

36cüra yapay rikanqa. Qeri ajaytaykashqanta rikarqa aqsan 

qarwashyashqantapis mana ashiylapanami say runa impüru kashqanta 
ninqa. 

37Qeri jinalancho sakipaptin y yana aqsana winamuptinqa qeri 

aliyaykashqantami musyanqa. Sayno kaptinqa qeriwan qeshyaqta püruna 
kashqantami cüra ninqa. 

38<<Olqucho o warmicho karpis kancha yuriptinqa 

39ima kashqantapis musyananpaq cüra rikanqa. Oqi oqi karqa yurikuq 

kanchalami kanqa. Sayno kaptinqa say runa o warmi pürumi kanqa. 

40<<Pipapis aqsan ushakaptin qara putu rikakurpis pürumi kanqa. 

41Urkulanpa aqsan ushakaptin paqla rikakurpis pürumi kanqa. 

42Qara putu kaptinpis o paqla urku kaptinpis pukaypa pukar qeri yurirqa 

lepranami kanqa. 

43Sayno kaptin cürami rikanqa. Cuerpucho lepra yurishqanno yuraqayparaq 

qeri jakakurkuptinqa 

44say runapa umancho lepranami kanqa. Saymi impüru kashqanta cüra 

ninqa. 

45<<Leprawan qeshyaqqa mödananta rachirir qara umala qaqlanta 

sapakurkur purinqa <¡impürumi kä, impürumi kä!> nir qaparashpan. 

46Say runaqa lepran aliyashqanyaq impürumi kanqa. Sayno karqa 

aliyashqanyaq campamentupita juklächo täkunqa. 

47<<Milwapita o lïnupita awash mödanacho karpis, 

48milwapita o lïnupita awashcho karpis, qaracho karpis, o qarapita rurashcho 

karpis 

49mupaliqno verdiyaypa pukayaypa yurirqa leprami kanqa. Sayno kaptin ima 

kashqantapis tantiyananpaq cürata rikasinqa. 

50Cüra shumaq rikar mupalishta tarirqa qanchis junaqmi wichqaykunqa. 

51Qanchis junaq cumplirkuptinmi yapay rikanqa imano kaykashqantapis 

musyananpaq. Mödanacho karpis, awacho karpis, qaracho karpis, qarapita 
rurashcho karpis mupalishqan mas miraptinqa mana aliyaq leprami kanqa. 
Saykunaqa impürunami kanqa. 

52Manana aliyaq lepra kaptin rupasinki mödana kaptinpis, awa kaptinpis, qara 

kaptinpis o qarapita rurash kaptinpis. 

53Mupalishqan manana miraptinmi isanqa 

54taqsharkasir qanchis junaqyaq yapay wichqaykunqa. 

55<<Taqsharkasir wichqaräsishqantami cüra yapay rikanqa. Mupalishqan 

mana elaqaptinqa impürumi kanqa. Saymi jananpa karpis rurinpa karpis 
mupalish kaptinqa rupasinqa. 

56Taqshashqanpitaraq cüra rikaptin manchala quëdaptinqa rachiypa 

jorqurinqa mödanapita kaptinpis, qarapita kaptinpis o awapita kaptinpis. 

57Rachir jorqushqanpitaraq mödanacho karpis, awacho karpis, qarapita 

rurashqancho karpis yapay mupaliptinqa lapanta rupasinqa. 

58Isanqa mödanata, awata, qarapita rurashta taqshariptin mupalishqan 

elaqaptinqa yapaymi taqshanqa. Saypitaqa pürunami kanqa. 

59<<Lepra yuriptin say leykuna niyashqannömi ruranqa mödanacho 

kaptinpis, milwacho kaptinpis, lïnucho kaptinpis, awacho kaptinpis o qarapita 
rurashcho kaptinpis. Imanöpis kaykashqanta rikaykurmi püru kashqanta o 
impüru kashqantapis cüra ninqa>>. 

 

Levítico 14 
Leprapita aliyar purificash kananpaq nishqan 

1Mastapis Moisésta TAYTA DIOS nirqan: 

2<<Leprawan qeshyaykashqanpita aliyaq runakuna purificashna 

kayänanpaq kayno rurayanqa: Leprawan qeshyaq aliyarkur cüraman 
wilakasinqa. 

3Wilaptinmi campamentupita yarqur cüra aywanqa leprawan qeshyaykaq 

runa aliyashqanta o mana aliyashqantapis rikananpaq. Say runapa lepran 
aliyashna kashqanta rikarqa 

4purificakunanpaqmi apasimunqa ishkay püru kaq pishqukunata, cedru 

qeruta, puka tëlata y hisöpu jachata. 

5Jukaq pishquta wanuskasirnami pukyupita chaqamushqan yaku winaraykaq 

mitu mankaman yawarninta jutusinqa. 

6Say yawaryuq yakumannami ushmasinqa kawaykaq pishquta, cedru qeruta, 

puka tëlatawan hisöpu jachata. 

7Nirkurnami leprawan qeshyashqanpita aliyaq runata yawarwan qanchis kuti 

saqsupanqa. Purificashna kashqanta cüra wilaskirmi kawaykaq pishquta 
kachariykunqa. 

8<<Purificakurqa mödananta taqshakunqa, aqsantapis shaprantapis chipyaq 

rutukunqa y armakunqa. Saynöpami püruna rikakur campamentuman 
kutinqa. Kutiykurpis qanchis junaqyaq toldunman ama yaykunqaraqsu. 

9Qanchis junaq kaqchönaqa seplaypa aqsanta yapay rutukunqa. Saynöla 

shaprantapis, cëjantapis y cuerpuncho kaq lapan shaprantapis chipyaq 
rutukunqa. Saynöla mödanantapis yapay taqshakuskir armakunqa. 
Saykunata rurarraqmi purificash kanqa. 

10<<Leprawan qeshyaykashqanpita aliyarkur puwaq kaq junaqchöqa ishkay 

sänu carnishta y juk watayuq sänu china uyshata sacrificiupaq cüraman 
apamunqa. Saynöla aceitiwan sapush soqta kïlu pulan alinnin jarinatapis 
ofrendapaq apamunqa. Saynöpis mediu litrutano aceitita apamunqa. 

11Saypitanami purificash kananpaq kaq runata ofrendantinta Tinkuna Toldu 

patiuman cüra apanqa TAYTA DIOSPA nawpancho kananpaq. 

12Nirkurnami apamushqan aceitita y juk carnishta TAYTA DIOSPA nawpancho 

joqarkur wakman kayman cüra kuyusinqa consagrasina sacrificiu kananpaq. 

13Saypitanami uywata imaypis pishtashqan sagrädu kaqcho say carnishta 

pishtanqa. Say carnishpa aysan sagrädu kar purificasina sacrificiupaq 
apamushqan uywapa aysannömi y consagrasina sacrificiupaq apamushqan 
uywapa aysannömi cürapa derëchun kanqa. 

14<<Nirkurnami consagrasina sacrificiupaq pishtashqan carnishpa 

yawarninwan purificakuq runapa aluq kaq rinrinta lushipanqa. Saynölami aluq 
kaq makinpa maman dëdunta y aluq kaq chakinpa maman dëduntapis 
lushipanqa. 

15Nirkurnami cüraqa kikinpa isuq kaq maki paltanman ichikla aceitita winarkur 

16aluq kaq dëdunta say aceitiman jatirkunqa. Saywanmi TAYTA 

DIOSPA nawpanman qanchis kuti saqsupanqa. 

17<<Makincho pusuq kaq aceitiwannami purificakuq runata cüra lushipanqa 

aluq kaq rinrinta y aluq kaq makinpa y chakinpa maman dëdunta. Sayno 
lushipanqa consagrasina sacrificiupaq pishtashqan carnishpa yawarninwan 
lushipashqan jananmanmi. 

18Say aceititami purificakuq runapa umanmanpis lushipanqa. Sayno ruranqa 

say runa TAYTA DIOSPA nawpancho püru kananpaqmi. 

19<<Nirkurnami purificasina sacrificiupaq apamushqan uyshatapis cüra 

pishtanqa say runa purificash kananpaq. Nirkurna rupasina sacrificiupaq 
apamushqantapis pishtarkur 

20apamushqan jarinantinta altarcho rupasinqa. Saykunatami cüra ruranqa 

say runa purificash kananpaq. Lapanta sayno rurarkuptinraqmi purificash 
kanqa. 

21<<Pobri kar saykunapaq mana aypäpakurqa consagrasina sacrificiupaq juk 

carnishta apamunqa. Saytami apamuq runa purificash kananpaq altar 
nawpancho joqarkur wakman kayman cüra kuyusinqa. Saynöpis aceitiwan 
sapush ishkay kïlu alinnin jarinata y mediu litruno aceititapis ofrendapaq 
apamunqa. 

22<<Saynöpis aypäpakushqanman tupuyla ishkay kulkushta karpis o ishkay 

pushapa palumata karpis apamunqa. Jukaq paluma kanqa purificasina 
sacrificiupaq y jukaqna kanqa rupasina sacrificiupaq. 

23Purificakushqanpita puwaq junaqtami saykunata Tinkuna Toldu patiuman 

apaykur TAYTA DIOSPA nawpancho kaykaq cürata entreganqa. 

24<<Cüranami consagrasina sacrificiupaq apamushqan carnishtawan 

aceitita TAYTA DIOSPA nawpancho joqarkur wakman kayman kuyusinqa. 

25Saypitanami say carnishta pishtanqa consagrasina sacrificiupaq. 

Yawarninta sarirkurmi purificakuykaq runata lushipanqa aluq kaq rinrinta y 
aluq kaq makinpa y chakinpa maman dëduntapis. 

26<<Nirkurmi kikinpa isuq kaq maki paltanman ichikla aceitita cüra talinqa. 

27Aluq kaq dëdunta say aceitiman jatirkurmi TAYTA DIOSPA nawpanman 

qanchis kuti saqsupanqa. 

28Saynöpis makincho kaykaq aceitiman dëdunta jatirkurmi purificakuq runata 

cüraqa pichupanqa aluq kaq rinrinta y aluq kaq makinpa y chakinpa maman 
dëduntapis. Sayno pichupanqa consagrasina sacrificiupaq pishtashqan 
carnishpa yawarninta pichupashqan janalanmanmi. 

29Makincho pusuq kaq aceititanami purificakuq runapa umanman lushipanqa. 

Sayno ruranqa say runa TAYTA DIOSPA nawpancho purificash kananpaqmi. 

30<<Nirkurnami purificakuq runa apamushqan kulkushkunalata karpis o 

pushapa palumakunalata karpis altarcho cüra rupasinqa. 

31Jukaq kanqa purificasina sacrificiupaq y jukaqna kanqa rupasina 

sacrificiupaq. Saykunatami churanqa saki mikuyta apamushqan ofrenda 
jananman. TAYTA DIOSPA nawpancho cüra sayno ruranqa say runa purificash 
kananpaqmi. 

32Leprawan qeshyaykashqanpita aliyarkur saynömi muchuqkuna 

purificakuyanqa>>. 

Mupalish wayikunata purificananpaq nishqan 

33Saypitanami Moiséstawan Aarónta TAYTA DIOS nirqan: 

34<<Qamkunata qoykunäpaq kaq Canaáncho taykäyaptiki mayqan wayipis 

mupaliptinqa 

35wayipa duëñunmi cüraman aywaykur ninqa: <Wayïmi mupaliykan>. 

36<<Sayno wilaptinmi wayicho kaykaqkuna imapis impüru mana 

rikakunanpaq cüra ninqa say wayita jäkasiyänanpaq. Nirkurnami cüra 
yaykunqa mupalishqan imano kashqantapis rikananpaq. 

37<<Wayita rikapakuykashqancho mupalish verdiyaykaqta o pukayaykaqta 

tarirqa y perqa pasmaykaqta tarirqa 

38wayipita yarqur qanchis junaqyaq cüra wichqaykunqa. 

39Qanchis junaq cumplirkuptinnami cüra yapay kutinqa wayita rikananpaq. 

Mupaliykaq miraykashqanta tarirqa 

40cüra ninqa mupalish kaq rumikunata jorqurir impüru sitiuman 

jitariyänanpaqmi. Sayqa kanqa markapita juklächömi. 

41Saynölami wayi rurintapis raspasinqa. Nirkurmi raspashqan alpata 

markapita jorqurir impüru sitiuman jitarisinqa. 

42Saypitanami jorqushqan rumikunapa trukan juk rumikunatana churaykur juk 

mituwanna rebucasinqa. 

43<<Sayno raspaykaptinpis y rumita jitaykaptinpis y rebucaykaptinpis 

mupalishqan yapay yurimuptinqa 

44cüra yapay yaykunqa wayi imano kaykashqantapis rikananpaq. Wayi 

rurincho intërupana mupalir mirash kaptinqa say wayi impüru kashqantami 
ninqa. 

45Sayno kaptinqa say wayita juchurasir ruminkunatapis, qerunkunatapis y 

lapan alpantapis markapita jorqurirmi impüru sitiuman jitarinqa. 

46Manaraq juchusiptin pipis say wichqaraykashqan kaq wayiman yaykurqa 

pasa sakashqanyaqmi impüru kanqa. 

47Say wayicho pipis mikurqa o punurqa mödananta taqshakunqa. 

48<<Wayiman cüra yaykur rebucashqanpita mupalishqan elaqashtana 

rikarqa püruna say wayi kashqantami ninqa. 

49Wayi purificash kananpaqmi apasimunqa ishkay pishqukunata, cedru 

qeruta, puka tëlata y hisöpu jachata. 

50Juk pishquta wanurkasirmi pukyupita chaqamushqan yaku winaraykaq mitu 

mankaman yawarninta jutusinqa. 

51Pishqupa yawarninmanmi ushmasinqa cedru qeruta, hisöputa, puka tëlata 

y kawaykaq pishqutapis. Say yawarwanmi qanchis kuti wayita saqsupanqa. 

52Saynömi wayita purificanqa pishqupa yawarninwan, pukyu yakuwan, 

kawaykaq pishquwan, cedru qeruwan, hisöpu jachawan y puka tëlawan. 

53Sayno rurarkurnami kawaykaq pishquta markapita yarqurir aywakunanpaq 

kachariykunqa. Saynöpami wayi purificashna kanqa>>. 

54Kay leykuna nishqannömi ruranqa pipis leprawan qeshyar qeri ushaptin, 

55mödanan mupaliptin, wayin mupaliptin, 

56jakapäkuywan qeshyaptin, pashtapäkuywan qeshyaptin y kancha 

yuriptinpis. 

57Kay leykunata cäsukurmi püru kashqanta y impüru kashqantapis 

musyayanqa. Kaykunami leprapaq leykuna kaykan. 

 

Levítico 15 
Runapis o warmipis imanöpa impüruyashqan 

1Moiséstawan Aaróntami TAYTA DIOS nirqan: 

2<<Israel runakunata niyanki: <Pï runatapis 

purgación sariptin impürumi kanqa. 

3Sayno impüru kanqa purgación aywaptinpis o penqaynin sapakaptinpis. 

Mayqanno kaptinpis impürumi kanqa. 

4Say runa maycho punushqan y maycho jamashqan kaqpis impürumi 

rikakunqa. 

5<< <Say runa punushqanta pipis yatarqa mödananta taqshakurir 

armakunqa. Armakurpis pasa sakashqanyaqmi impüru kanqa. 

6Saynöpis say runa jamashqanman pipis jamaykurqa mödananta taqshakurir 

armakunqa. Armakurpis pasa sakashqanyaqmi impüru kanqa. 

7Purgacionwan kaykaq runata pipis yatarqa mödananta taqshakurir 

armakunqa. Armakurpis pasa sakashqanyaqmi impüru kanqa. 

8Purgacionwan kaykaq runa sänu runata toqapaykuptin toqapashqan runa 

mödananta taqshakurir armakunqa. Armakurpis pasa sakashqanyaqmi 
impüru kanqa. 

9Purgacionwan kaykaq runa loqakushqan sillapis impürumi kanqa. 

10Purgacionwan kaykaq runa ima qeshtamanpis jamashqanta pipis 

yataykurqa pasa sakashqanyaqmi impüru kanqa. Impüru runa yatashqan 
kaqta imatapis aparqa mödananta taqshakurir armakunqa. Armakurpis pasa 
sakashqanyaqmi impüru kanqa. 

11Purgacionwan kaykaq runa makinta mana awikuylapa juk runata 

yataykuptinqa yatashqan runa mödananta taqshakurir armakunqa. 
Armakurpis pasa sakashqanyaqmi impüru kanqa. 

12Purgacionwan kaykaq runa mitu mankata yataykuptinqa say mankata 

pakiriyanki. Imatapis qerupita rurash kaqkunatami isanqa maylariyanki. 

13<< <Purgacionwan kaykaq runa aliyashqanpita qanchis junaqtaraqmi püru 

kanqa. Saypitaraqmi pukyucho mödananta taqshakurir armakunqa. Sayno 
rurarkurmi purificash kanqa. 

14Puwaq kaq junaqchöna Tinkuna Toldu patiuman apamunqa ishkay 

kulkushkunata karpis o ishkay pushapa palumakunata karpis. 
Saykunatami TAYTA DIOSPA nawpancho cürata entreganqa. 

15Jukaqtami purificasina sacrificiupaq cüra pishtanqa. Jukaqtanami 

pishtarkur rupasina sacrificiupaq rupasinqa. Saynömi TAYTA 

DIOSPA nawpancho ruranqa purgacionwan qeshyaq runa purificash 
kananpaq. 

16<< <Olqupa lichin kikilan yarquptinqa armakunqa. Armakurpis pasa 

sakashqanyaqmi impüru kanqa. 

17Saynöla lichin töpashqan mödanatapis taqshanqa y qarapita 

rurashkunatapis maylanqa. Sayno rurarpis pasa sakashqanyaqmi impüru 
kanqa. 

18Warmiwan kakurqa ishkan armakuyanqa. Armakurpis pasa 

sakashqanyaqmi impüru kanqa. 

19<< <Killa qeshyanwan kaykaq warmiqa qanchis junaqyaqmi impüru kanqa. 

Pipis killa qeshyanwan kaykaq warmita yataykuq kaqqa pasa 
sakashqanyaqmi impüru kanqa. 

20Killa qeshyanwan kaykar qeshtakushqanqa imapis impürumi kanqa. Say 

warmi ima jananman jamaykuptinpis jamaykushqan kaqqa impürumi kanqa. 

21Killa qeshyanwan kaykaq warmi punushqan cämata pipis yataykurqa 

mödananta taqshakurir armakunqa. Armakurpis pasa sakashqanyaqmi 
impüru kanqa. 

22Killa qeshyanwan kaykaq warmi imamanpis jamashqanta pipis yataykurqa 

mödananta taqshakurir armakunqa. Armakurpis pasa sakashqanyaqmi 
impüru kanqa. 

23Qeshtakushqanta yatarpis o jamashqan kaqta yatarpis pasa 

sakashqanyaqmi impüru kanqa. 

24Killa qeshyanwan kaykaq warmiwan pï runapis kakurqa qanchis 

junaqyaqmi impüru kanqa. Runa punushqan cämapis impürunami kanqa. 

25<< <Pï warmipis killa qeshyanwan qeshyashqanpita mas aska junaqna 

aywaptinqa yawarnin chawashqanyaqmi impüru kanqa. 

26Say warmi punushqanpis jamashqanpis impürumi kanqa. 

27Warmi töpashqankunata pipis yatarqa impürumi kanqa. Saypita purificash 

kananpaqqa mödananta taqshakurirmi armakunqa. Armakurpis pasa 
sakashqanyaqmi impüru kanqa. 

28<< <Killa qeshyanwan kashqanpita püru kananpaqqa yawarnin 

chawashqanpita qanchis junaqyaq shuyanqa. 

29Puwaq kaq junaqchönami ishkay kulkushkunata karpis o ishkay pushapa 

palumakunata karpis apamunqa. Saytami Tinkuna Toldu patiuman apaykur 
cürata entreganqa. 

30Cüranami jukaqta pishtanqa purificasina sacrificiupaq y jukaqtana 

pishtanqa rupasina sacrificiupaq. TAYTA DIOSPA nawpancho cüra sayno 
ruraptinmi killa qeshyawan qeshyashqanpita say warmi purificashna kanqa. 

31<< <Saynöpami Israel runakunata tantiyasiyanki impüru mana 

kayänanpaq. Impüru kayaptinqa paykunacho kaykaq Sagrädu 
Toldupis impürumi rikakunqa. Sagrädu Toldupis impüru rikakuptinqa 
wanuyanqami> >>. 

32Saynömi leykuna kaykan pï runapis purgacionwan impüru kaptin o lichin 

yarqushqanpita impüru kaptinpis. 

33Saynölami leykuna kaykan killa qeshyanwan warmi kaykaqpaq, killa 

qeshyanwan kaykaq warmiwan kakuq runapaq y purgacionwan kaykaq 
runapaqpis. Say leykuna kaykäyan warmipaqpis olqupaqpis iwal-lami. 

 

Levítico 16 
Israel runakuna purificash kayänanpaq kaq junaq 

1 TAYTA DIOSPA nawpanman lutala yaykur Aarónpa ishkan surinkuna 

wanuyashqanpitami Moisésta TAYTA DIOS nirqan: 

2<<Wawqiki Aarónta wilay cortïnata päsar Lugar Santïsimuman lutala mana 

yaykunanpaq. Saycho kaykaq babulpa sapanan jananmanmi pukutaycho 
yurimushaq. Saymi sayman lutala yaykurqa wanunqa. 

3Juk turïtuta purificasina sacrificiupaq juk carnita rupasina sacrificiupaq 

altarcho rupaskasirraqmi Lugar Santïsimuman Aarón yaykunqa. 

4Saynöpis jatikunqa lïnupita awash sagrädu tünicanta y lïnupita awash 

calzoncïlluntami. Saynöla lïnu wachkuwan wachkakurkur umanmanpis lïnu 
görranta jatikunqa. Say mödanakuna sagrädu kaptin manaraq jatikur 
armakunqa. 

5Israel runakuna apayämushqanpitami purificasina sacrificiupaq ishkay 

chïvukunata y rupasina sacrificiupaq juk carnita Aarón apamunqa. 

6<<Saypitanami purificasina sacrificiupaq Tinkuna Toldu patiuman turïtuta 

Aarón apamunqa. Say turïtu kanqa Aarón y paypita miraq cürakuna 
purificash kayänanpaqmi. 

7Saypitanami ishkan chïvukunata Tinkuna Toldu patiuman apaykamur TAYTA 

DIOSPA nawpanman churanqa. 

8Saychömi suertita jitanqa mayqan chïvu TAYTA DIOSPAQ kananpaq y 

mayqan chïvu Azazelpaq kananpaqpis. 

9TAYTA DIOSPAQ kaq chïvutaqa purificasina sacrificiupaqmi altarcho Aarón 

rupasinqa. 

10Azazelpaq kaq chïvutanami kawaykaqlata TAYTA DIOSPA nawpanman 

apamunqa. Nirkurnami sunyaq jirkaman apaykur Azazel kaykashqan 
kaqman qarqurinqa. Qarquriptinnami Israel runakuna jusalikuyashqanpita 
perdonash kar purificash kayanqa. 

11<<Saypitanami Tinkuna Tolduman apamushqan turïtuta altarcho Aarón 

rupasinqa kikinpis y paypita miraq cürakunapis purificash kayänanpaq. 

12Nirkurnami TAYTA DIOSPA nawpancho kaykaq altarpita shanshaykaq 

carbonta inciensu qoshnisikunanwan juntata Tinkuna Toldu rurinman 
apanqa. Saynölami ishkay aptay ñuchu aqash mushkuq inciensutapis 
apanqa. Tinkuna Toldu rurincho kaykaq cortïnata päsarmi Lugar 
Santïsimuman saykunata apanqa. 

13Saychömi TAYTA DIOSPA nawpancho shansha apashqanman inciensuta 

winanqa. Saymi inciensupa qoshtaynin sapakurkunqa Pactu 
Babulpa sapananta. Sayno sapakurkuptin Aarón manami wanunqasu. 

14Nirkurmi turïtupa yawarninman dëdunta jatirkur babulpa sapananta 

punkuläpita saqsupanqa. Saypitanami kikin babultapis dëdunwan qanchis 
kuti saqsupanqa. 

15<<Lugar Santïsimupita yarqurirmi Israel runakuna jusalikuyashqanpita 

purificash kayänanpaq chïvuta pishtanqa. Say yawartapis turïtupa 
yawarninwan rurashqannöla cortïna rurinman apaykur sapananta y babulpa 
nawpanta saqsupanqa. 

16Saynöparaqmi Israel runakuna impüru kayashqanpita, mana 

cäsukuyashqanpita y jusalikuyashqanpita Lugar Santïsimuta y lapan Tinkuna 
Toldutapis purificanqa. 

17<<Lugar Santïsimucho Aarón kashqanyaq manami pipis Tinkuna Tolduman 

yaykunmansu. Saychömi Aarónqa yawarta saqsupanqa kikinpis, 
ayllunkunapis y lapan Israel runakunapis purificash kayänanpaq. 

18Saypita yarqurnami TAYTA DIOSPA nawpancho kaykaq altartana 

purificanqa. Saychömi turïtupa yawarninwan y chïvupa yawarninwan altarpa 
waqrankunata lushipanqa. 

19Nirkurnami altarpa jananman qanchis kuti dëdunwan yawarta saqsupanqa. 

Saynöpami Israel runakuna jusalikur impüruyäsiyashqanpita altarta 
purificanqa sagrädu kananpaq. 

20<<Lugar Santïsimuta, Tinkuna Tolduta y altarta purificayta ushaskirna 

kawaykaq chïvuta apayämunanpaq Aarón ninqa. 

21Chïvupa umanman makinta churaykur TAYTA DIOSTA wilapanqa Israel 

runakuna lutankunata rurayashqanta, contran sharkuyashqanta y 
jusalikuyashqanta. Sayno wilaparmi Israel runakunapa lapan jusankunata 
chïvuman jitapanqa apakunanpaq. Nirkurmi juk runa sunyaqman apaykur 
chïvuta kachariykunqa aywakunanpaq. 

22Saynöpami say chïvu Israel runakunapa lapan jusankunata apakunqa pipis 

mana tashqanman. 

23<<Saypitanami Tinkuna Tolduman Aarón aywar Lugar Santïsimuman 

yaykunanpaq jatikushqan lïnu mödanata loqtiskir churaykunqa. 

24Armakuskirnami mödananta jatikuskirna yarqunqa kikinpa jusanpita y Israel 

runakunapa jusanpita sacrificiuta rupasinanpaq. Sayno rupasiptinmi kikinpa 
y Israel runakunapa jusankuna perdonash kanqa. 

25Nirkurnami purificasina sacrificiupaq pishtashqan uywapa wiranta altarcho 

rupasinqa. 

26<<Sunyaq jirkaman Azazelpaq chïvuta apaq runapis mödananta 

taqshakuskir y armakuskirraqmi campamentuman kutimunqa. 

27<<Purificasina sacrificiupaq pishtashqan turïtupa y chïvupa qarasanta, 

aysanta y ashashninkunatanami campamentupita jukläman apaykur 
rupasinqa. Say uywakunapa yawarnintami Lugar Santïsimuta purificananpaq 
apashna karqan. 

28Saykunata rupasiq runaqa mödananta taqshakuskir y armakuskirmi 

campamentuman kutimunqa. 

29<<Cada wata lapan saykunata rurayanki qanchis kaq killa chunka 

junaqcho. Say junaq ayunar ima aruytapis kachaykuyanki. Qamkunacho taq 
jäpa runakunapis sayno rurayanqa. Kay nishqäkunaqa imayyaqpis leymi 
qamkunapaq kanqa. 

30Say junaqqa lapaykitami purificayäshushpayki TAYTA 

DIOS perdonayäshunki. Saymi TAYTA DIOSPA nawpancho lapan 
jusalikuyashqaykipita maylash kayanki. 

31Say junaqqa qamkunapaq jamay junaqmi kanqa. Saymi ayunar ima 

aruytapis rurayankisu. Say nishqäkunaqa imayyaqpis leymi qamkunapaq 
kanqa. 

32<<Mayqanpis mandaq cüra kananpaq churashqan cürami saykunata 

ruranqa lapanpis purificash kananpaq. Paymi lïnupita rurash sagrädu 
mödanata jatikurkur 

33Lugar Santïsimuta, Tinkuna Tolduta y altarta purificanqa. Saynöpami 

cürakunapis y lapan Israel runakunapis purificash kar perdonash kayanqa. 

34Jusankunapita perdonash kayänanpaqmi cada watacho juk kuti say 

nishqäkunata Israel runakuna rurayanqa. Say nishqäkunaqa imayyaqpis 
leymi qamkunapaq kanqa>>. Moisésta TAYTA DIOS nishqannölami lapantapis 
rurayarqan. 

 

Levítico 17 
Tinkuna Toldu patiulacho sacrificiuta rupasinanpaq nishqan 

1Mastapis Moisésta TAYTA DIOS nirqan: 

2<<Aarónta, surinkunata y lapan Israel runakunata kay nishqäkunata 

tantiyasir niy: 

3<Pï Israel runapis töruta karpis, uyshata karpis, cabrata karpis 

campamentucho o juklächo sacrificiupaq pishtarkur 

4Tinkuna Sagrädu Toldu patiuman TAYTA DIOSPA nawpancho rupasinanpaq 

apamunqa. Mana apamurqa yawarta mashtashqanpita pasaypa jusayuqmi 
kanqa. Sayno ruraq kaqqa Israel runakunapita qarqushqami kanqa. 

5Saymi lutala may jirkachöpis uywakunata pishtar sacrificiuta rupasinanpa 

trukanqa Tinkuna Toldu patiuman apamur cürata entreganqa saychöna 

rupasinanpaq. Cüranami TAYTA DIOSPA nawpancho uywakunata pishtanqa 
jawka kawakuy sacrificiupaq. 

6Tinkuna Toldu patiucho pishtarmi uywapa yawarninta altarman cüra 

saqsupanqa. Wiranta altarcho rupasiptinmi mushkuynin TAYTA 

DIOSPA shonqunpaqno kanqa. 

7<< <Jirkapa amana apayankinasu chïvu niraq supaykunapaq sacrificiuta 

rupasiyänaykipaq. Saykunataqa mana tantiyakurmi adorayashkanki. Kay 
nishqäkunaqa imayyaqpis leymi qamkunapaq y qamkunapita 
miraqkunapaqpis kanqa. 

8<< <Israel runakunata y qamkuna täyashqaykicho kaq jäpa runakunatapis 

say nishqäkunata wilapäyanki. Rupasina sacrificiuta o ima sacrificiutapis 
rupasiyta munarqa 

9Tinkuna Toldu patiuman TAYTA DIOSPAQ apanqa. Mana apaq kaqqa Israel 

runakunapita qarqushqami kanqa. 

Yawarta mana mikunanpaq nishqan 

10<< <Yawarta mikuq kaqtaqa Israel runa kaptinpis jäpa runa kaptinpis 

castigashaqmi. Ichiklatapis yawarta mikuq kaqtaqa ushakäsishaqmi. 

11Lapan kawaqkunapapis yawarninchömi vïdan kaykan. 

Qamkunapis altarman yawarta jicharraqmi jusaykikunapita perdonash 
kayanki. 

12Saymi Israel mayikikunata ninki mayqanpis yawarta mana mikuyänanpaq. 

Saynöla qamkunacho taq jäpa runakunapis yawarta ama mikuyäsunsu. 

13<< <Mayqaykipis mikuna uywata o mikuna pishquta sarirqa yawarninta ama 

mikuyankisu. Saypa trukanqa pasaman jicharir alpawan sapaykuyanki. 
Saynöla rurayanqa qamkunacho taq jäpa runakunapis. 

14Lapan kawaqkunapapis yawarninchömi vïdan kaykan. Sayno kaykaptinqa 

yawarta ama mikuyankisu. Pipis yawarta mikuq kaqqa Israel runakunapita 
qarqushqami kanqa. 

15<< <Pipis wanush uywapa aysanta o munti uywa katupakushqan aysata 

mikurqa mödananta taqshakuskir armakunqa. Saynöla qamkunacho taq jäpa 
runakunapis sayta mikurqa armakuyanqa. Sayno rurarpis pasa 
sakashqanyaqmi impüru kayanqa. 

16Mödananta mana taqshakur ni kikinpis mana armakurqa castigashqami 

kanqa> >>. 

 

Levítico 18 
Ayllunwan mana kakuyänanpaq nishqan 



241 

 

 
© 2018  Wycliffe Bible Translators, Inc. 

  
 

 

1Mastapis Moisésta TAYTA DIOS nirqan: 

2<<Israel runakunata kayno niy: <Noqami qamkunapa TAYTA DIOSNIKI kaykä. 

3Egiptucho tar rikayashqayki costumbrikunata ama rurayankisu. 

Pushaykashqä Canaánman charpis saycho taq runakunapa 
costumbrinkunata ama rurayankisu. Paykuna kawayashqannöqa ama 
kawayankisu. 

4Noqa nishqäkunata cäsukuyay. Leynïkunata cumpliyay. Nishqannöla 

kawayay. Noqami TAYTA DIOSNIKI kaykä. 

5Leynïkunatapis nishqäkunatapis cumpliyay. Leynïkunata cumpliq kaq 

runaqa lapantami cumplinman. Noqami TAYTA DIOS kaykä. 

6<< <Mayqaykipis aylluykiwan ama kakunkisu. Noqami TAYTA DIOS kaykä. 

7<< <Mamaykiwan ama kakunkisu. Mamaykiwan kakurqa taytaykita manami 

respitaykankisu. Saytaqa manachi ruraykunkimansu. 

8<< <Madrastaykiwan ama kakunkisu. Sayta rurarqa taytaykita manami 

respitaykankisu. 

9<< <Panikiwan kakunkisu. Taytalaykipita o mamalaykipita paniki karpis ni 

juklächo yurish karpis yawarnikimi kaykan. 

10<< <Wilkaykiwanpis ama kakunkisu. Olqu surikipita karpis o warmi 

surikipita karpis wilkaykiqa yawarnikimi kaykan. 

11<< <Papänikipa surïpakuyninwanpis ama kakunkisu. Paniki karmi 

yawarniki kaykan. 

12<< <Papänikipa paninwanpis ama kakunkisu. Payqa tiyayki kar yawarnikimi 

kaykan. 

13<< <Mamaykipa nananwanpis ama kakunkisu. Payqa tiyayki kar 

yawarnikimi kaykan. 

14<< <Papänikipa wawqinpa warminwanpis ama kakunkisu. Payqa tiyaykimi 

kaykan. 

15<< <Surikipa warminwanpis ama kakunkisu. Payqa lumsuynikimi kaykan. 

16<< <Wawqikipa warminwanpis ama kakunkisu. Payqa cuñädaykimi kaykan. 

17<< <Mamantinta entenädaykita manijankisu. Entenädaykipa wawanwanpis 

y entenäduykipa surinwanpis ama kakunkisu. Paykunaqa warmikipa 
yawarninmi kaykan. Sayqa pasaypa penqakuypaqmi kaykan. 

18<< <Warmikipa nananwan ama kakunkisu. Warmiki kawaykaptin 

nanantinta sararaptikiqa kikinpurami chikinakuyanqa. 

19<< <Killa qeshyanwan kaykaq warmiwan ama kakunkisu. 

20<< <Jukpa warminwan ama kakunkisu. Sayno kakurqa seqaypa jusayuqmi 

rikakunki. 

21<< <Moloc diospaq surikitapis ama rupasinkisu. Sayno rurarqa manami 

respitaykämankisu. Noqami TAYTA DIOS kaykä. 

22<< <Olqupura ama kakunkisu. Sayqa penqakuypaq jusami kaykan. 

23<< <Ima uywawanpis ama kakunkisu. Warmipis uywakunawan ama 

kakunqasu. Sayqa pasaypa penqaypaq jusami kaykan. 

24<< <Mayqaykipis saykunata rurarqa impürumi rikakuyanki. 

Yaykuyänaykipaq kaq markakunacho taq runakunatapis sayno impüru 
kayashqanpitami nawpaykikunapita qarqushaq. 

25Sayno jusalikur impüru kayaptinmi nacionninpis impüru kaykan. Saymi say 

runakunata castigar markankunapita qarqurishaq. 

26Nishqäkunata y leynïkunata cumpliyashpayki say runakuna penqaypaq 

jusalikuyashqannöqa ama jusalikuyankisu. Saynöla qamkunacho taq jäpa 
runakunapis cumpliyäsun. 

27<< <Canaánman manaraq chäyaptikimi saycho taq runakuna penqaypaq 

jusalikuykäyan. Saymi nacionninpis impüru kaykan. 

28Qamkunapis nacionnikita impüruyäsiptikiqa say runakunata 

qarqushqänömi qamkunatapis qarquyäshayki. 

29Pipis say penqakuypaq jusakunata jusalikuq kaqqa Israel runakunapita 

qarqushqami kanqa. 

30Sayno kaptinqa nishqäkunata cäsukuyay. Täyänaykipaq kaq nacionman 

chäyashpayki saycho taq runakuna jusalikuyashqankunata ama rurayankisu. 
Sayno rurarqa impürumi rikakuyanki. Noqami TAYTA DIOSNIKI kaykä> >>. 

 

Levítico 19 
Israel runakunapaq aska leykuna 

1Mastapis Moisésta TAYTA DIOS nirqan: 

2<<Israel runakunata niy: <Noqa TAYTA DIOSNIKI santumi kaykä. 

Qamkunapis santu kayay. 

3<< <Mamaykita taytaykita respitayanki. << <Jamay junaqkunacho 

respitamar jamayanki. Noqami TAYTA DIOSNIKI kaykä. 

4<< <Ima ïdulukunamanpis ama yärakuyankisu. Metalpita fundiypa ima 

ïdulukunatapis ama rurayankisu. Noqami TAYTA DIOSNIKI kaykä. 

5<< <Jawka kawakuy sacrificiupaq uywakunata pishtarqa noqapa 

shonqüpaqtano rurayanki. 

6Jawka kawakuy sacrificiupaq pishtayashqayki uywapa aysanta say junaqla 

mikuyanki. Pusuptin imaptinqa waray junaqpis mikuyanki. Ishkay 
junaqchöpis say aysata mana usharqa kimsa kaq junaqchöqa rupasiyanki. 

7Kimsa junaqchöqa say aysa asyarishqami kanqa. Rupasinaykipa trukan 

mikuptikiqa say sacrificiu rurashqayki manami välinqanasu. 

8Say aysaqa NOQAPAQ sagrädumi kaykan. Saymi say asyarish aysata pipis 

mikurqa sagrädu kaqta respitaykansu. Say aysata mikuq kaqtaqa Israel 
runakunapita qarquyanki. 

9<< <Cosëchata shuntarqa chakra kuchunyaq ama shuntayankisu. 

Shikwashqantapis ama palapiyankisu. 

10Üvatapis ashi ashirkurqa ama palayankisu. Shikwaqkunatapis ama 

shuntayankisu. Saykunata kachaykuyanki muchuqkuna y qamkunacho taq 
jäpa runakuna shuntakuyänanpaq. Noqami TAYTA DIOSNIKI kaykä. 

11<< <Ama suwakuyankisu. Ama lulakuyankisu. Ama pitapis sakyayankisu. 

12<< <Imatapis noqapa jutïcho promitirqa mana qonqaypa cumpliyanki. Mana 

cumpliyashpaykiqa manami respitaykäyämankisu. Noqami TAYTA 

DIOS kaykä. 

13<< <Runa mayikita ama engañayankisu ni imantapis 

apakuyankisu. Minkaynikitapis say junaqla pägayanki. 

14<< <Upakunata ama maldicionayankisu ni qapra purikunanmanpis imatapis 

ama churapäyankisu. Sayno rurayashqaykipa trukanqa 
noqata mansapakayämay. Noqami TAYTA DIOS kaykä. 

15<< <Autoridä kayashpayki lapantapis shumaq juzgayanki. Muchuqtapis 

rïcutapis mana jananpaylapa arreglayanki. 

16<< <Pipa washantapis ama rimayankisu. << <Runa mayikita 

wanusiyänanpaq ama manakaqkunata tumpayankisu. Noqami TAYTA 

DIOS kaykä. 

17<< <Pitapis ama chikiyankisu. << <Runa mayiki imatapis lutanta ruraptinqa 

anyapäyanki. Mana anyaparqa qamkunapis jusayuqmi rikakuyanki. 

18<< <Runa mayikita ama vengayankisu ni nanaparäyankisu. Saypa trukanqa 

kikikikuna kuyakuyashqaykino runa mayikita kuyayanki. Noqami TAYTA 

DIOS kaykä. 

19<< <Lapan leynïkunata shumaq cäsukuyanki. Uywaykikunata say casta 

uywalawan malwasiyanki. Chakraykiman takuy muruta ama muruyankisu. 
Ishkay casta jïluwan awash mödanata ama jatikuyankisu. 

20<< <Ashmay jipash majasakänanpaq awnish kaykaptin pipis say jipashwan 

punuptinqa ishkanmi castigash kayanqa. Isanqa say ashmay jipash libri 
yarqunanpaq pipis manaraq pägash kaptin castigarpis manami mayqantapis 
wanusiyanmansu. 

21Saypa trukanqa consagrasina sacrificiupaq jipashwan punuq runa juk 

carnita Tinkuna Toldu patiuman apamunqa. 

22Say carnita pishtar altarcho rupasirmi say runa perdonash kananpaq TAYTA 

DIOSTA cüra manakunqa. Saynöpami jusalikushqanpita perdonash kanqa. 

23<< <Qoykunäpaq kaq nacionman chäyashpayki plantayashqayki 

jachakunapa wayuyninta kimsa wata ama mikuyankisu. 

24Chusku wata kaqchöqa TAYTA DIOSTA agradëcikur lapan wayushqanta 

paypaq apayämunki. 

25Pisqa kaq watachömi isanqa wayuyninta mikuyanki. Sayno 

rurayaptikiraqmi plantayashqayki frütakuna mas wayuyanqa. Noqami TAYTA 

DIOSNIKI kaykä. 

26<< <Ima aysatapis yawartashtaqa ama mikuyankisu. << <Qamkunacho 

ama pipis kanqasu rikakuqkuna ni brüjukunapis. 

27<< <Aqsaykikunata rutukurqa imaypis rutukuyashqaykinöla rutukuyanki. 

Uma pukshulaykicho kachaylapaqa ama rutukuyankisu. Shapraykikunataqa 
puntalantapis ama rutukuyankisu. 

28<< <Pipis wanuptin lakikuyashpayki ama cuerpuykikunata kusukuyankisu. 

Qaraykiman tatuäjitapis ama rurasiyankisu. Noqami TAYTA DIOS kaykä. 

29<< <Warmi surikikunata prostitüta kayänanpaq ama kachapäyankisu. 

Kachapäyaptikiqa taykäyashqayki nacioncho runakuna pasaypami 
jusalikuyman churakäyanqa. 

30<< <Jamay junaqkunata respitayanki. Sagrädu 

Toldutapis respitayanki. Noqami TAYTA DIOS kaykä. 

31<< <Brüjukunaman ni rikakuqkunaman ama aywayankisu. Paykunaman 

aywarqa pasaypa jusayuqmi rikakuyanki. Noqami TAYTA DIOSNIKI kaykä. 

32<< <Awkinkunata respitayanki. Paykunata respitarqa noqatami 

mansapakaykäyämanki. Noqami TAYTA DIOS kaykä. 

33<< <Qamkunacho taq jäpa runakunata ama nakasiyankisu. 

34Kikikikunapura ali rikanakuyashqaykinöla paykunatapis ali rikayanki. 

Yarpäyay qamkunapis Egiptucho jäpa kayashqaykita. Noqami TAYTA 

DIOSNIKI kaykä. 

35<< <Metruykiwanpis pësaykiwanpis ni ima tupuykiwanpis ama pitapis 

engañayankisu. 

36Balanzaykipis pësaykipis y metruykipis mana pishiq kanqa. Egiptupita 

jorqayämushuqniki TAYTA DIOSNIKIMI kaykä. 

37<< <Lapan nishqäkunata y lapan leynïkunata cumpliyay. Noqami TAYTA 

DIOS kaykä> >>. 

 

Levítico 20 
Mana cäsukuqkunata castigayänanpaq nishqan 

1Mastapis Moisésta TAYTA DIOS nirqan: 

2<<Israel runakunata niy: <Pipis Moloc diospaq surinta altarcho rupasiq 

kaqqa wanusishqami kanqa. Say runataqa samqaypa wanusiyanki Israel 
runa kaptinpis o qamkunacho taq jäpa runa kaptinpis. 

3Surinta Molocpaq rupasirqa Sagrädu Toldutami impüruyäsin y kikïtapis 

manakaqmanmi churaykäman. Saymi say runapa contran rikakur 
ushakäsishaq. 

4Mana cäsukayämashpayki say runata mana wanusiyaptikiqa 

5kikïmi say runapa y ayllunkunapapis contran rikakushaq. Paykunata 

ushakäsishqänölami Molocta adoraq wakin runakunatapis ushakäsishaq. 

6<< <Pipis brüjukunaman o rikakuqkunaman aywaqtaqa contran rikakur 

ushakäsishaqmi. 

7<< <Noqami TAYTA DIOSNIKI kä. Saymi qamkunapis nishqäkunata 

cäsukur santu kayänayki. 

8Leynïkunata lapanta cumpliyay. Noqa TAYTA DIOSMI qamkunata akrashkä 

santu kayänaykipaq. 

9<< <Pitapis mamanta o taytanta mana respitaq kaqtaqa wanusiyanki. Sayno 

wanusish kananpaqqa kikinmi jusayuq kanqa. 

10<< <Pipis runa mayinpa warminwan kakuptinqa say runata y warmitapis 

wanusiyanki. 

11<< <Pipis madrastanwan kakurqa papäninta manami respitansu. Say niraq 

runataqa madrastantinta wanusiyanki. Sayno wanusish kayänanpaq 
kikinkunami jusayuq kayanqa. 

12<< <Pipis lumsuyninwan kakuptinqa lumsuynintinta wanusiyanki. Sayno 

rurashqan pasaypa jusami kaykan. Wanusish kayänanpaq kikinkunami 
jusayuq kayanqa. 

13<< <Pipis olqupura warmiwanno kakuptinqa ishkanta wanusiyanki. Sayno 

rurashqan pasaypa jusami kaykan. Wanusish kayänanpaq kikinkunami 
jusayuq kayanqa. 

14<< <Pipis mamay wawata manijarqa pasaypami jusalikuykan. Sayno 

jusalikuyashqanpita kimsanta kawaykaqta rupasiyanki. Sayno 
rupasiyaptikimi mansapakur mamay wawata manana pipis manijanqanasu. 

15<< <Pï runapis uywawan kakuptinqa uywatapis runatapis wanusiyanki. 

16<< <Pï warmipis uywawan kakuptinqa uywatapis warmitapis wanusiyanki. 

Sayno wanusish kayänanpaq kikinkunami jusayuq kayanqa. 

17<< <Pipis mamalapita o taytalapita paninwan kakurqa mana respitar 

pasaypa penqakuypaqmi jusalikun. Say runata panintinta runakunapa 
nawpancho wanusiyanki. Sayno wanusish kayänanpaqqa kikinkunami 
jusayuq kayanqa. 

18<< <Pipis killa qeshyanwan kaykaq warmiwan kakuqtaqa warmitapis 

olqutapis Israel runakunapita qarquyanki. Sayno qarquyanki yawarnin 
aywaykaq warmiwan kakushqanpita y warmipis yawarnin aywaykaptin 
chaskipashqanpita. 

19<< <Manami pipis mamanpa nananwan o papäninpa paninwan 

kakunmansu. Legïtimu ayllunwan kakurqa ishkanmi jusayuq kayanqa. 

20<< <Pipis tiyunpa warminwan kakurqa tiyunta manami respitansu. Sayno 

rurarqa olqupis warmipis jusayuq kar wamraynaqlami wanuyanqa. 

21<< <Pipis wawqinpa warminta suwaq kaqqa wawqinta manami respitansu. 

Sayno rurar pasaypa jusalikushqanpita wamraynaqlami kayanqa. 

22<< <Leynïkunata y mandamientükunata lapanta cumpliyanki. 

Cumpliyaptikiqa entreganäpaq kaq nacionpita manami pipis 
qarquyäshunkisu. 

23Say nacioncho taq runakuna jusalikuyaptinpis qamkuna ama 

jusalikuyankisu. Rabyanäsimar jusalikuyashqanpitami paykunata 
ushakäsishaq. 

24Qamkunata promitiykä say runakuna täyashqan markakuna 

herenciaykikuna kananpaqmi. Say markakunacho lichipis abëjapa mishkinpis 
yakunöraqmi aska kaykan. << <Noqa TAYTA DIOSNIKI karmi aska nación 
kaykaptinpis qamkunalata akrashkä munashqäno kawayänaykipaq. 

25Sayno akraykaptïqa impüru kaq uywakunata, impüru kaq pishqukunata, 

pachalanpa y lätaypa puriqkunatapis ama mikuyankisu. Tantiyakuyay 
mayqan uywakunawan mayqan pishqukuna püru kayashqanta y impüru 
kayashqantapis. Impüru kaqkunata mikurqa impürumi rikakuyanki. 

26Noqa TAYTA DIOSNIKI santumi kaykä. Santu kaykaptïqa qamkunapis santu 

kayay. Aska nación kaptinpis makïcho kawayänaykipaq qamkunatami 
akrashkä. 

27<< <Almawan parlaptin o brüju kaptinqa olqu kaptinpis warmi kaptinpis 

samqaypa wanusiyanki. Sayno wanusish kayänanpaq kikinkunami jusayuq 
kayanqa> >>. 

 

Levítico 21 
Cürakuna imano kayänanpaqpis nishqan 

1Moiséstami TAYTA DIOS nirqan: <<Aarónpita miraq cürakunata niy: 

<Cüra impüru mana rikakunanpaq ayllun wanuptinpis ayanta ama 
yatanqasu. 

2Mamanpa, taytanpa, surinpa, wawqinpa ayantami isanqa yatanman. 

3Doncëlla paninpa ayantapis yatanmanmi. Impüru rikakunan kaptinpis 

paykunapa ayantaqa yatanmanmi. 

4Warminpa ayllun wanuptinmi isanqa impüru mana rikakunanpaq ayanta 

ama yatanqasu. 

5<< <Pï wanuptinpis lakikur aqsanta ni shaprantapis cüra ama rutukunqasu. 

Qarantapis pishtaypa pishtar ama kusukunqasu. 

6Saypa trukanqa Dios munashqanta rurar cürakuna santu kawayanqa. 

Runakuna apayämushqanta altarcho rupasiyänanpaqmi cürakunata TAYTA 

DIOS akrash. Say rupasishqankunami TAYTA DIOSPA mikuynin kanqa. Sayno 
kaykaptinqa TAYTA DIOSPAQ santu kayanqa. 

7<< <Cürakunataqa Tayta Diosmi akrash santu kayänanpaq. Sayno 

kaykaptinqa ama majasakäyäsunsu prostitütawan, violash warmiwan o 
runanpita rakikash warmiwanqa. 

8<< <Cürakuna santu kayashqanta Israel runakuna tantiyakuyäsun. 

Paykunata respitayanqa noqapaq apayämushqanta altarcho rupasiq 
kayashqanpita y noqa santu kashqäpita. Noqami qamkunata akrashkä santu 
kayänaykipaq. 

9<< <Cürapa jipash surin prostitüta rikakurqa papänintami penqayman 

churan. Say niraq jipashtaqa kawaykaqta rupasiyanki. 

10<< <Mandaq cüralami sagrädu mödanataqa jatikunqa. Sayta jatikunqa 

mandaq cüra kananpaq umanman sagrädu aceitita winapash kaptinmi. 
Saymi wanupakurpis tinsha uma purinqasu ni mödanantapis rachinqasu. 

11Maman wanuptinpis o taytan wanuptinpis sutaraykashqan kaqman ama 

yaykunqasu. Sayman yaykurqa impürumi rikakunqa. 

12Sagrädu aceitita umanman winapash kaykar ayaman aywarqa Tayta 

Diospa Sagrädu Tolduntapis impüruyäsinqami. Noqami TAYTA DIOS kaykä. 

13<< <Mandaq cüraqa doncëlla jipashta warminpaq ashinqa. 

14Manami majasakanmansu viüdawan, runanpita rakikash warmiwan, violash 

warmiwan ni prostitütawanpis. Warminpaq ashirqa Leví trïbupita doncëlla 
jipashta ashinqa. 

15Sayno majasakaptinqa paypita miraqkunata manami jamuräyanqasu. 

Mandaq cürataqa noqa TAYTA DIOSMI akrashkä santu kananpaq> >>. 

Sänu kaqkunala cüra kayänanpaq nishqan 

16Mastapis Moisésta TAYTA DIOS nirqan: 

17<<Aarónta ninki: <Qampita miraqkuna sänu kaqkunalami cüra kayman 

yaykuyanqa. Paykunalami TAYTA DIOSPAQ runakuna 
apayämushqanta altarcho rupasiyanqa. Say rupasiyashqanqa TAYTA 

DIOSPA mikuyninmi kaykan. 

18Saymi mandaq cüra kayänanpaq yaykuyanqasu qaprakuna, weqrukuna, 

sera cärayuqkuna, makllukuna, 

19chankan o rikran pakikushkuna, 

20kurkuyashkuna, pichikuna, nübiyash nawiyuqkuna, qarachukuna, 

chupuwan qeshyaqkuna y runtun däñashkunapis. 

21Aarónpita miraqkuna sänu mana karqa TAYTA DIOSPAQ apayämushqanta 

manami altarcho rupasiyanqasu. Sänu kaqkunalami rupasiyanqa. 

22Altarcho mana rupasirpis TAYTA 

DIOSPAQ apayämushqan sagrädu mikuytami isanqa mikuyanqa. 

23Saynöpis cortïnata ama päsayanqasu, Lugar Santïsimumanpis ama 

yaykuyanqasu ni altarmanpis ama witiyanqasu. Sayman witirqa Sagrädu 
Tolduta manami respitaykäyansu. Noqa TAYTA DIOSMI paykunata akrashkä 
santu kayänanpaq> >>. 

24Tayta Dios sayno nishqantami Moisés wilarqan Aarónta, Aarónpa 

surinkunata y lapan Israel runakunatapis. 

 

Levítico 22 
Runakuna apayashqanta cürakuna lutala mana ushayänanpaq tantiyasishqan 

1Mastapis Moisésta TAYTA DIOS nirqan: 

2<<Aarónta y surinkunata ninki: <Israel runakuna noqapaq 

apayämushqan sagrädu kaptin lutalaqa ama ushayäsunsu. Lutala usharqa 
manami respitaykäyämansu. Noqami TAYTA DIOS kaykä. 

3<< <Israel runakuna noqapaq apayämushqan sagrädumi kaykan. Saymi 

Aarónpita miraqkuna impüru kaykar saykunata altarcho rupasiyaptinqa 
nawpäpita qarqushaq. Noqami TAYTA DIOS kaykä. 

4<< <Aarónpita miraqkuna lepra qeshyawan karpis o purgación qeshyawan 

karpis impürumi kayanqa. Sayno kaykarqa Israel runakuna noqapaq 
apayämushqan sagrädu kaqkunata ama mikuyanqasu. Purificakuskirmi 
isanqa mikuyanqa. << <Aya sutarashqanta yatarpis o chiwlakunanpa lëchinta 
püsapakurpis impürumi rikakuyanqa. 

5Saynölami pachalanpa y lätaypa puriqkunata yatar y impüru runata yatarpis 

impüru rikakuyanqa. 

6Pasa sakashqanyaqmi impüru kayanqa. Purificakur manaraq armakurqa 

sagrädu mikuykunata manami mikuyanmansu. 

7Inti jeqarpuptinraqmi purificash kar cürakuna sagrädu mikuykunata 

mikuyanqa. 

8Wanush uywakunapa aysanta ni jirka uywakuna katupakuyashqan aysata 

ama mikuyanqasu. Saykunata mikurqa impürumi rikakuyanqa. 
Noqami TAYTA DIOS kaykä. 

9<< <Cürakunata wilay lapan nishqäkunata cumpliyänanpaq. Mana 

cumplirqa jusayuq rikakur wanuyanqami. Noqa TAYTA DIOSMI paykunata 
akrashkä santu kayänanpaq. 

10<< <Cüra mana karqa sagrädu mikuykunata ama mikuyanqasu. Cürapa 

qorpan karpis ni minkaynin karpis say sagrädu mikuykunata ama 
mikuyanqasu. 

11Ashmayninpaq cüra rantishqanmi isanqa sagrädu mikuykunata mikunqa. 

Saynölami cürapa makincho yuriqkunapis mikuyanqa. 

12<< <Cürapa jipash surin cürawan mana majasakarqa cürapaq derëchun 

sagrädu mikuykunata manami mikunqanasu. 

13Cürapa warmi surin viüdayashpan o runanpita rakikashpan wawaynaqlaraq 

taytanpa wayinman kutirqa taytan chaskishqan mikuykunata mikunqami. 
Jäpa runakunami isanqa say mikuykunata mikuyanqasu. 

14<< <Pipis mana musyayninpa cürapaq kaq sagrädu mikuyta mikurqa 

trukanta kutisinqa. Say jananman quinta parti masta yapanqa. 

15TAYTA DIOSPAQ apayämushqan sagrädu sacrificiukunata y ofrendakunata 

Israel runakuna lutala ushayänanta cürakuna ama kachapäyanqasu. 

16Lutala mikunanpaq pitapis kachaparqa cürapis jusayuqmi kanqa. 

Noqa TAYTA DIOSMI cürakunata akrashkä santu kayänanpaq> >>. 

Sänu uywata Tayta Diospaq apayänanpaq tantiyasishqan 

17Mastapis Moisésta TAYTA DIOS nirqan: 

18-19<<Aarónta, surinkunata y Israel runakunata niy: <Israel runa karpis o 

qamkunacho taq jäpa runa karpis rupasina sacrificiupaq uywata apamurqa 
turïtuta karpis, carnita karpis, chïvuta karpis sänuta apayämunqa. Sayno 
apayämunqa promitishqanta cumplishpan sacrificiupaq apamurpis o kikinpa 
voluntäninpita sacrificiupaq apamurpis. 

20Sänu mana kaptinqa Tayta Dios manami chaskinqasu. 

21<< <Jawka kawakuy sacrificiupaq uywata apamurqa turïtuta karpis uyshata 

karpis cabrata karpis sänuta apayämunqa. Promitishqanta cumplishqanpita 
sacrificiupaq apamurpis o kikinpa voluntäninpita sacrificiupaq apamurpis 
sänu uywata apayämunqa. 

22TAYTA DIOSPAQ uywata apamurqa ama apayämunqasu qaprata, 

pakikushta, weqruta, verrugayuqta, qarachuta ni qeri ushashtapis. Say 
niraqtaqa TAYTA DIOSPA altarnincho rupasinanpaq ama apayämunqasu. 

23<< <Kikinpa voluntäninpita apamuptinqa makllu töru o makllu carni 

kaptinpis Tayta Dios chaskinqami. Promitishqanta cumplishpan saytano 
apamuptinmi isanqa Tayta Dios chaskinqasu. 

24<< <Saynöpis TAYTA DIOSPAQ ama apayämunqasu runtuncho qeriyuqta, 

runtun däñashta, runtun pashtashta o capashta. Entreganäpaq kaq 
nacionchöpis sayno uywakunata ama apayämunkisu. 

25Jäpa runa kaptinpis Tayta Diospaq sayno däñash uywata apamuptinqa 

ama chaskiyankisu. Däñash uywataqa Tayta Dios manami chaskinqasu> >>. 

26Mastapis Moisésta TAYTA DIOS nirqan: 

27<<Becërru orqu yurir, uysha malwa orqu yurir y cabra malwa orqu yurirqa 

qanchis junaqyaqlami mamanwan kanqa. Puwaq junaqpitaqa TAYTA 

DIOSPAQ rupasinanpaq apayämunki. 

28Wäkata karpis ni uyshata karpis say junaqlaqa wawantinta ama 

pishtayankisu. 

29TAYTA DIOSTA agradëcikuyashpayki uywata apamurqa paypa 

shonqunpaqtano apayämunki. 

30Saynöpis sacrificiuta rupasir say junaqla ushaypa mikuyanki. Waraynin 

junaqpaqqa imatapis ama katuyankisu. Noqami TAYTA DIOS kaykä. 

31<<Lapan mandamientükunata cumpliyanki. Noqami TAYTA DIOS kaykä. 

32Santu kashqäta musyaykar lutankunata rurar ama penqayman 

churayämankisu. Saynöpami qamkunacho pïmaypis tantiyanqa santu 
kashqäta. Noqa TAYTA DIOSMI qamkunata akrashkä santu kayänaykipaq. 

33Tayta Diosniki kanäpaqmi Egiptupita qamkunata jorqamushkä. 

Noqami TAYTA DIOS kaykä>>. 

 

Levítico 23 
Tayta Diosta adorar fiestata imay rurayänanpaqpis yäsishqan 

Números 28.16-25 

1Mastapis Moisésta TAYTA DIOS nirqan: 

2<<Israel runakunata niy: <Kanan tantiyasishayki TAYTA DIOSTA adorar imay 

shuntakäyänaykipaq kashqantapis. Say shuntakäyashqayki 
junaqkunaqa sagrädumi kanqa. 

3<< <Soqta junaqla aruyanki. Qanchis junaqchöqa TAYTA 

DIOSTA adorayänaykipaq shuntakäyanki. Say junaq ama aruyankisu, sinöqa 
maycho tarpis TAYTA DIOSTA adorar jamayanki. 

Pascua fiestata y Levadüraynaq Tantata Mikuna fiestata rurayänanpaq nishqan 

Éxodo 12.14-20; Números 28.16-25; Deuteronomio 16.1-8 

4<< <Wakin diyawardakunapis kaykäyanmi TAYTA DIOSTA adorar 

shuntakäyänaykipaq. 

5Cada wata punta kaq killacho chunka chusku kaq junaq tardi TAYTA 

DIOSTA adorar Pascua fiestata rurayanki. 

6<< <Saypita waraynin junaqmi Levadüraynaq Tantata Mikuna 

fiesta qalaykunqa. Say fiestacho TAYTA DIOSTA adorayashpayki 
levadüraynaq tantata qanchis junaq mikuyanki. 

7Fiesta qalaykunan junaq ima aruytapis ama aruyankisu, saypa 

trukanqa TAYTA DIOSTA adorayänaykipaq shuntakäyanki. 

8Nirkur waran waran fiesta ushakashqanyaq sacrificiukunata altarcho TAYTA 

DIOSPAQ rupasiyanki. Qanchis kaq junaqchöqa ima aruytapis ama 
aruyankisu, saypa trukanqa say junaq yapay shuntakäyanki> >>. 

Cosëcha Qalaykunan fiestata rurayänanpaq nishqan 

9Mastapis Moisésta TAYTA DIOS nirqan: 

10<<Israel runakunata niy: <Qoykunäpaq kaykaq nacionman chaykur 

murupakuyashqaykita cosechar punta poquqpita juk iñuyta cüraman 
apayämunki. Say apayämushqaykiqa primiciami kanqa. 

11TAYTA DIOS chaskinanpaqmi jamay junaqpita waraynin junaq ishkan 

makinwan joqarkur TAYTA DIOSPA nawpancho wakman kayman cüra 
kuyusinqa. 

12<< <Say junaqmi juk watayuq sänu carnishtapis apayämunki sacrificiuta 

rupasir TAYTA DIOSTA adorayänaykipaq. 

13Saynöpis chusku kïlu pulan jarinatapis aceitiwan sapurkur apayämunki. 

Sayqa altarcho rupasinanpaq saki mikuy ofrendami kanqa. Say 
rupasishqanpa mushkuyninmi TAYTA DIOSPA shonqunpaqno kanqa. Juk litru 
vïnutapis altarman winapänanpaq apayämunki. 

14TAYTA DIOSNINSIPAQ manaraq apamurqa ankaypapis ni chawalanpapis ni 

masaraypapis amaraq trïguta mikuyankisu. Maycho täyaptikipis say 
nishqäkunaqa imayyaqpis leymi qamkunapaq y qamkunapita 
miraqkunapaqpis kanqa. 

Semäna fiestata rurayänanpaq nishqan 

Números 28.26-31; Deuteronomio 16.9-12 

15<< <Punta poquqta aparkamur jamay junaq warayninpita qanchis 

semänata yupayanki. 

16Qanchis semäna cumplirkuptin juk junaq masta yupayaptikimi pisqa chunka 

(50) junaqna kanqa. Say junaqmi cosechayashqayki trïgupita TAYTA 

DIOSPAQ ofrendata apayämunki. 

17Saynöpis wayikipita ishkay tantata apayämunki. Say tantakuna cada 

ünunmi chusku kïlu alinnin jarinapita levadürawan rurash kanqa. Cada 
watacho puntata cosechayashqaykipita wakman kayman kuyusishqan 
ofrenda karmi say tantakuna TAYTA DIOSPAQ primicia kanqa. 

18Tantata apamurmi rupasina sacrificiupaq apayämunki juk watayuq qanchis 

sänu carnishkunata, juk turïtuta y ishkay carnikunata. Say apayämushqayki 
uywakunata, saki mikuy ofrendata y vïnutapis altarcho cüra rupasiptinmi 
mushkuynin TAYTA DIOSPA shonqunpaqno kanqa. 

19<< <Saynöpis juk chïvuta apayämunki purificasina sacrificiupaq y juk 

watayuq ishkay carnishkunata apayämunki jawka kawakuy sacrificiupaq. 

20Say uywakunata y punta poquq trïgupita rurayashqayki 

tantakunatami TAYTA DIOSPA nawpancho wakman kayman cüra kuyusinqa. 
Saykuna TAYTA DIOSPAQ sagrädu kaptinmi cüra mikunanpaq kanqa. 

21<< <Say junaqqa ima aruytapis kachaykur TAYTA DIOSTA adorayänaykipaq 

lapayki shuntakäyanki. Maycho täyaptikipis say nishqäkunaqa imayyaqpis 
leymi qamkunapaq y qamkunapita miraqkunapaqpis kanqa. 

22<< <Cosëchaykikunata shuntar kuchu kuchu ama shuntayankisu ni 

palapitapis ama palapiyankisu. Saykunataqa kachaykuyanki muchuqkuna y 
jäpa runakuna shuntakuyänanpaq>. Noqami TAYTA DIOSNIKI kaykä>>. 

Cornëtakunata Tukayänan fiestata rurayänanpaq nishqan 

Números 29.1-6 

23Mastapis Moisésta TAYTA DIOS nirqan: 

24<<Israel runakunata niy: <Qanchis kaq killa qalaykunan junaqcho lapayki 

jamar TAYTA DIOSTA adorayänaykipaq 
shuntakäyanki. Cornëtata tukapalanpa fiestata rurayanki. 

25Say junaqqa ima aruytapis kachaykur TAYTA DIOSTA adorar 

sacrificiukunata rupasiyanki> >>. 

Israel runakuna purificash kayänanpaq kaq junaq 

Levítico 16; Números 29.7-11 

26Mastapis Moisésta TAYTA DIOS nirqan: 

27<<Qanchis killaman charkur chunka junaqchömi jusalikuyashqaykipita 

purificash kayänaykipaq kaykan. Say junaq ayunar TAYTA 

DIOSTA adorayänaykipaq lapayki shuntakäyanki. Saynöpis TAYTA 

DIOSTA adorar sacrificiuta rupasiyanki. 

28Say junaqqa ama ima aruytapis aruyankisu. Purificash kayänaykipaq kaq 

junaq kaptinmi lapan jusalikuyashqaykipita TAYTA 

DIOSNINSI perdonayäshunki. 

29Say junaq mana ayunaq kaqtaqa pï kaptinpis Israel runakunapita 

qarquyanki. 

30Ayunananpa trukan say junaq aruptinqa kikïmi ushakäsishaq. 

31Sayno kaykaptinqa say junaq ama aruyankisu. Maycho täyaptikipis say 

nishqäkunaqa imayyaqpis leymi qamkunapaq y qamkunapita 
miraqkunapaqpis kanqa. 

32Say junaq ayunayashpayki jamayanki. Sayno ayunayanki esqun junaq 

tardipita waraynin tardiyaq>>. 

Ramäda fiestata rurayänanpaq nishqan 

Números 29.12-40; Deuteronomio 16.13-17 

33Mastapis Moisésta TAYTA DIOS nirqan: 

34<<Israel runakunata niy: <Qanchis killacho chunka pisqa kaq 

junaqmi Ramäda fiestata rurar qalaykuyanki. TAYTA DIOSTA adorarmi say 
fiestata qanchis junaq rurayanki. 

35Qalaykunan junaq ima aruytapis kachaykur TAYTA 

DIOSTA adorayänaykipaq lapayki shuntakäyanki. 

36Qanchis junaqyaqmi TAYTA DIOSTA adorar sacrificiukunata rupasiyanki. 

Saynöla puwaq kaq junaqchöpis lapayki shuntakaykur TAYTA DIOSTA adorar 
sacrificiuta rupasiyanki. Say junaqqa ama ima aruytapis aruyankisu. 

37<< <Say fiestakunata rurar shuntakäyänaykipaqmi TAYTA DIOS nish. Pay 

nishqanno altarcho rupasiyänaykipaqmi uywakunata y saki mikuy 

ofrendakunatapis apayämunki. Saynöla vïnutapis altarman winapänanpaq 
apayämunki. Lapantapis diyancho rurayanki. 

38Say fiestakunataqa TAYTA DIOSTA adorar jamay junaqkunapita shuyni 

rurayanki. Saynöpis fiestakunapaq apayämushqayki sacrificiukuna y 
ofrendakuna shuynimi kanqa jamay junaqpaq apayämushqayki 
sacrificiukunapita y ofrendakunapita. Sayno shuyni kanqa promitiyashqaykita 
cumplir apayämushqaykipitapis y kikikipa voluntänikipita 
apayämushqaykipitapis. 

39<< <Cosëchata shuntar ushaskir qanchis junaqyaq TAYTA DIOSTA adorar 

fiestata rurayanki. Say fiestata rurar qalaykuyanki qanchis kaq killa chunka 
pisqa junaqcho. Fiesta qalaykunan junaq y ushanan junaqpis jamayanki. 

40Fiesta qalaykunan junaq palmakunapa rämankunata, copösu jachakunapa 

rämankunata y mayu kuchuncho saucikunapa rämankunatapis pakirir 
qanchis junaq kushikuyashpayki TAYTA DIOSNINSIPA nawpancho fiestata 
rurayanki. 

41Cada wata qanchis kaq killacho TAYTA DIOSTA adorar say fiestata qanchis 

junaq rurayanki. Say nishqäkunaqa imayyaqpis leymi qamkunapaq y 
qamkunapita miraqkunapaqpis kanqa. 

42Say fiestata rurarqa ramädakunalacho qanchis junaq lapayki punuyanki. 

43Fiestata mana qonqaypa sayno rurayaptikimi qampita miraqkunapis 

musyayanqa Egiptupita jorqamuptï Israel runakuna ramädalacho 
täyashqanta. Noqami TAYTA DIOSNIKI kaykä> >>. 

44Saynömi Israel runakunata Moisés tantiyasirqan TAYTA DIOSTA adorar 

fiestakunata imay rurayänanpaq kashqantapis. 

 

Levítico 24 
Candelabrupaq aceitita apayämunanpaq nishqan 

Éxodo 27.20-21 

1Mastapis Moisésta TAYTA DIOS nirqan: 

2<<Israel runakunata niy: <Tinkuna Tolducho kaykaq candelabru imaypis 

rataränanpaq olïvupita rurash aceitita apayämunki. 

3Pactu Babulta rakiraq cortïnapa nawpanman aywarmi say apayämushqayki 

aceitita candelabruman Aarón winanqa TAYTA DIOSPA nawpancho warati 
rataränanpaq. Say nishqäkunaqa imayyaqpis leymi qamkunapaq y 
qamkunapita miraqkunapaqpis kanqa. 

4Qori candelabrucho kaykaq mechërukunata sayno kamarinqa TAYTA 

DIOSPA nawpancho warati rataränanpaq. 

Qori mësaman tantakunata churayänanpaq nishqan 

5<< <Alinnin jarinapita chunka ishkay tantata rurayanki. Cada tantata 

rurayanki chusku kïlu pulan jarinapita. 

6Nirkur TAYTA DIOSPA nawpancho kaykaq qori mësaman say chunka ishkay 

tantakunata soqtakama churayanki. 

7Cada soqta tantakunapa nawpanman inciensuta churayanki. TAYTA 

DIOS imaypis yarparänanpaqmi say inciensuta payta adorar qoshnisiyanki. 

8Cada jamay junaqmi TAYTA DIOSPA nawpanman mana qonqaypa say 

tantakunata churayanki. Saykunata imaypis rurayanki TAYTA 

DIOS pactu rurashqanta cumpliyashpayki. 

9Say tantakunataqa Aarón y paypita miraq cürakunalami mikuyanqa. Wakin 

ofrendakunapita y sacrificiukunapitapis mas sagrädu kaptinmi sagrädu 
lugarlacho say tantakunata mikuyanqa> >>. 

Tayta Diospa contran parlaq runata wanusiyashqan 

10Juk runapa mamanmi karqan Israel warmi y taytannami karqan Egipto runa. 

Say Egipto runapa surinmi juk junaq Israel mayinwan campamentucho 
rimanakur 

11TAYTA DIOSTA manakaqman churarqan. Sayno parlashqanta wiyaqkunami 

prësu sariykur Moisésman apayarqan. Say runapa mamanpa jutinmi karqan 
Selomit. Selomitpa taytanmi karqan Dibri. Dibriqa karqan Dan trïbupitami. 

12Say runatami prësu sarararqan imata rurananpaqpis TAYTA 

DIOS nishqanyaq. 

13Saymi Moisésta TAYTA DIOS nirqan: 

14<<Conträ parlaq runata campamentupita jukläman jorquy. Saycho conträ 

parlashqanta wiyaqkuna makinkunata paypa umanman churayäsun. 
Saypitana lapan runakuna samqaypa wanusiyäsun. 

15Israel runakunata niy: <Pipis TAYTA DIOSPA contran parlaqqa jusayuqmi 

kanqa. 

16Say runataqa samqaykälar lapan wanusiyäsun. Jäpa runa kaptinpis o Israel 

mayiki kaptinpis TAYTA DIOSPA contran parlaq kaqtaqa wanusiyäsun. 

17<< <Pipis runa mayinta wanusiq kaqtaqa wanusiyanqa. 

18<< <Jukpa uywanta wanusirqa trukanta kutisinqa. 

19<< <Pipis runa mayinta maqar däñashqanman tupu kikintapis däñayanqa. 

20Maqaykashqancho tulunta pakiptinqa kikinpa tuluntapis pakiyanqa. 

Nawinta pashtaptinqa kikinpa nawintapis pashtayanqa. Kirunta jorquptinqa 
kikinpa kiruntapis jorquyanqa. Runa mayinta maqar däñashqanman tupu 
kikintapis däñayanqa. 

21<< <Pipa uywantapis wanusirqa trukanta ichisinqa. Runa mayinta 

wanusiptinqa kikintapis wanusiyanqa. 

22<< <Kay nishqä leykunaqa jäpa runakunapaq y Israel runakunapaqpis 

iwalmi kanqa. Noqami TAYTA DIOSNIKI kaykä> >>. 

23Moisés sayno niskiptinmi TAYTA DIOSPA contran parlaq runata Israel 

runakuna campamentupita jukläman jorquykur samqaypa wanusiyarqan. 
Moisésta TAYTA DIOS nishqannölami Israel runakuna rurayarqan. 

 

Levítico 25 
Chakrata jamasiyänanpaq nishqan 

1Sinaí jirkachömi Moisésta TAYTA DIOS nirqan: 

2<<Israel runakunata niy: <TAYTA DIOS qoykuyäshunaykipaq kaykaq 

nacionman charqa payta cäsukur chakrata jamasiyanki. 

3Soqta watami chakrakunata muruyanki. Üva plantakunatapis soqta watalami 

rämapar wayuyninta palayanki. 

4Qanchis kaq watachöqa TAYTA DIOSTA cäsukur chakraykikunata 

jamasiyanki. Say wataqa ama imatapis muruyankisu ni üva plantakunatapis 
rämapäyankisu. 

5Shiwa winamuq trïgutapis ama shuntayankisu. Rämapäni wayuq üvatapis 

ama palayankisu. Say wataqa chakra jamakunqa. 

6Mana pirwayaptikipis y mana churayaptikipis shiwa winamuqkuna y 

rämapäni wayuq üvakunami mikuyänaykipaq aypanqa. Saynöpis aypanqa 
ashmayniki warmipis olqupis mikuyänanpaq, minkaynikikuna mikuyänanpaq 
y qamkunacho taq jäpa runakuna mikuyänanpaqpis. 

7Uywaykikuna y jirka uywakuna mikuyänanpaqpis aypanqami. 

Jubileo wata imano kananpaq nishqan 

8<< <Yupayanki chusku chunka esqun (49) watata. 

9Say watakuna päsarkuptinmi qanchis kaq killa chunka 

junaqcho cornëtata maysaychöpis tukasiyanki. Say junaqmi Israel runakuna 
purificash kayänanpaq kaq junaq kanqa. 

10Say junaqmi qalaykunqa sagrädu Jubileo wata. Jubileo wata kaptinmi 

lapanpis ashmay kayashqanpita ayllunkunaman librina kutikuyanqa. Pï 
runapis chakranta rantikush karqa chakranta shuntakunqanami. Cada pisqa 
chunka (50) watachömi sayno kanqa. 

11<< <Say wata qamkunapaq Jubileo wata kaptin chakraykikunata ama 

muruyankisu. Ni shiwa winamuq trïgutapis pirwayänaykipaq ama 

shuntayankisu. Rämapäni wayuq üvakunatapis churayänaykipaqqa ama 
palayankisu. 

12Say wataqa sagrädu kar qamkunapaq Jubileo watami kanqa. Mikuytapis 

mikuyanki chakraykikunacho shiwa wayushlanta y rämapäni üvakuna 
wayushlantami. 

13<< <Say Jubileo watami rantikuyashqan chakrankunata lapanpis 

shuntakuyanqa. 

14Sayno kaptinqa manaraq Jubileo wata chämuptin pipis chakrata rantir o 

rantikurqa aykacho rantikunanpaqpis shumaq yarpachakusun. Runa mayinta 
aläpa chanincho pipis rantikunmantaq. 

15Jubileo watacho chakrata kutisinanpaq ayka wata pishiykashqantapis 

yupaskir rantiq runa preciunta päganqa. Rantikuq kaqpis preciunta churanqa 
ayka kuti chakrata murunanpaq kashqantapis yupaskir. 

16Aska wata murunanpaq kaptinqa masmi chanin kanqa. Walka watalana 

murunanpaq kaptinqa mënusmi chanin kanqa. Ayka wata murunanpaq 
kashqantapis yupaskirmi chakrata rantikunqa. 

17<< <TAYTA DIOSTA mansapakur runa mayikita ama engañayankisu. 

Noqami qamkunapa TAYTA DIOSNIKI kä. 

18Leynïkunata cäsukur nishqäkunata cumpliyanki. Cumpliyashpaykiqa 

nacionnikicho alimi kawayanki. 

19Chakraykikunapis ali wayuptin pacha junta mikurmi jawkala kawayanki. 

20<< <Qamkuna yarpachakur capazmi niyankiman: <<Qanchis kaq watacho 

mana murupakurqa y mikuyta mana shuntakurqa ¿imataraq mikushun?>> 

21Saypita ama lakikuyankisu. Soqta kaq watacho chakrayki ali 

wayunanpaqmi bendicionnïta churamushaq. Saymi cosechar saysikata 
shuntayanki kimsa wata cosechar shuntayänaykipaq kaqtano. 

22Saymi soqta kaq watacho pirwayashqayki aypanqa puwaq kaq watachöpis 

mikuyänaykipaq. Saynölami murupakuyashqayki poqumushqanyaq esqun 
kaq watacho mikuyänaykipaqpis maran aypanqa>. 

Rantikuyashqan chakranta y wayinta shuntakuyänanpaq nishqan 

23<<Chakraqa noqapami kaykan. Qamkunaqa qorpanölami taykäyanki. 

Saymi rantikuyashqayki chakra yupash watala rantiqpa makincho kanqa. 

24Rantiyashqayki chakrata rantikuyta munarqa punta kaq duëñunta 

munasiyanki. 

25<<Pipis pasaypa muchuq kar rantikushqan chakrata shuntayta mana 

kamäpakuptinqa legïtimu kaq ayllun rantinqa. 

26Chakranta rantinanpaq pïninpis mana kaptinqa shuntakunanpaq punta kaq 

duëñunmi qellayta puestunqa. 

27Nirkur rantikuyta munaq runata qellayninta kutisinqa Jubileo wataman 

chänanpaq ayka wata pishishqantapis cuentata jorquskir. Saynöpami 
chakranta shuntakunqa. 

28Chakranta shuntakunanpaq qellayta mana aypäsiptinqa Jubileo wata 

chämushqanyaqmi rantiqpa makilancho kakunqa. Say wata chämuptinnami 
punta kaq duëñun shuntakunqa. 

29<<Pipis murallash markacho wayinta rantikuykur shuntakuyta munarqa juk 

watalami tiempu kanqa shuntakunanpaq. 

30Watayaq wayinta mana shuntaptinqa rantiqpaq y paypita 

miraqkunapaqnami kanqa. Jubileo wata chämuptinpis manami 
shuntanqanasu. 

31Muralläni markakunacho kaq wayikunatami isanqa chakrata 

shuntashqannöla Jubileo wata chämuptin punta kaq duëñun shuntakunqa. 

32<<Levitakunaqa markancho rantikuyashqan wayinta imaypis 

shuntakuyanqa. 

33Shuntakuyta munaptinqa wayinta rantiq runa Jubileo wata chämuptin 

kutisinqa. Levitakunapaqa markancho wayilanmi herencian kaykan. Israel 
nacioncho paykunapaq manami mas ima herencianpis kansu. 

34Levitakunapa markankunacho uysha misikuyänanta ama rantikuyanqasu. 

Sayqa paykunapami imaypis kanqa. 

Pobrikunata yanapäyänanpaq nishqan 

35<<Mayqan Israel mayikipis pasaypa muchuyman char yanapänaykipaq 

ruwakushuptiki yanapäyanki. Jäpa runakunata ashmayashqaykino 
paykunatapis ashmayanki. 

36Imata rantikurpis aläpa chaninchöqa ama rantikuyankisu. Qellayta 

manarpis wachayninta ama manayankisu. Saypa 
trukanqa mansapakamar markaykikunacho jawka täyänanpaq Israel 
mayikita yanapäyanki. 

37Yapaymi nï: Qellayta manarqa wachayninta ama manayankisu. Mikuyta 

rantikurpis aläpa chanintaqa ama cobrayankisu. 

38Egiptupita jorqamuq TAYTA DIOSNIKIMI kä. Qamkunata 

jorqamushkä Canaánta qoykunäpaq y Diosniki kanäpaqmi. 

39<<Israel mayiki muchuyman char ashmayniki kananpaq yaykuptin ama 

ashmaytanöqa arusiyankisu. 

40Saypa trukanqa arupakuqtanöla arusiyanki y qorpatanöla 

rikayanki. Jubileo watayaqlami arupäyäshunki. 

41Saypitaqa librinami surinkunawan juntu chakranman y ayllunkunaman 

kutikunqa. 

42Israel runakunaqa ashmaynïmi kaykäyan. Noqata sirviyämänanpaqmi 

Egiptupita jorqamushkä. Saymi Israel mayikikunata ashmay kayänanpaq 
rantikuyankisu. 

43Tayta Diosniki kaptï mansapakamar Israel mayikikunata ama 

nakasiyankisu. 

Ashmayyuqkunapaq yäsikuy 

44<<Warmipis olqupis ashmayniki kananta munarqa nawpaykikunacho 

kaykaq nacionkunapita rantiyanki. 

45Saynöpis ashmaynikikuna kayänanpaq rantiyanki qamkunacho taq jäpa 

runakunata y nacionnikicho yuriq surinkunata. 

46Wanushpaykiqa surikikunata sirvinanpaqpis kachapaykuyanki. Paykunami 

imaypis sirviqninkuna kayanqa. Israel mayikitami isanqa nakasiyankisu ni 
ashmaynikipaq sararäkuyankisu. 

47<<Qamkunacho taq jäpa runa rïcuyaptin y Israel mayiki muchuyman 

chashpan say rïcu runapa ashmaynin kananpaq rantikuptinqa 

48Israel mayikipa derëchun kaykanmi ayllunkuna pägaykur jorqunanpaq. 

Sayno jorqunman wawqin, 

49tiyun, prïmun o mayqan legïtimu ayllunpis. Qellaynin kaptinqa kikin 

ashmaypis pägaykur libri yarqukunqa. 

50Libri kananpaq yarqukuyta munar patronninwan cuentata 

jorqunqa Jubileo watapaq ayka wata pishiykashqantapis. Say pishiykaq 
watakunapita patronninta päganqa jornal ayka kashqantapis cuentata 
jorquskirmi. 

51Jubileo wata chämunanpaq ayka wata pishishqan tupumi patronninta 

päganqa. Aska wataraq pishiptinqa mastami päganqa. 

52Mënus watalana pishiptinqa mënustami päganqa. Saynöpami mana 

arupashqan kaq watakunapita päganqa. 

53Patronqa say ashmayninta minkaytanöla mana nakasiypa ali rikanqa. 

54<<Ashmay kananpaq yaykuq runa patronninta imanöpapis pägayta mana 

kamäpakurqa Jubileo wata chämushqanyaqmi shuyaranqa. Say wata 
chämuptinnami mana pägaypa surinkunawan juntu libri yarqukunqa. 

55Manami pipapis ashmaynin kayänanpaqsu Israel runakunata Egiptupita 

jorqamushkä, sinöqa noqata sirviyämänanpaqmi. Noqami TAYTA 

DIOSNIKI kaykä. 

 

Levítico 26 
Cäsukuqkuna bendicionta chaskiyänanpaq nishqan 

Deuteronomio 7.12-24; 28.1-14 

1<< <Noqami TAYTA DIOSNIKI kaykä. Sayno kaykaptinqa ima ïdulutapis 

ruraykur ama adorayankisu. Wanka rumikunatapis ni dibujash rumikunatapis 
adorayänaykipaq ama ichisiyankisu. 

2Jamay junaqcho respitayämashpayki jamayanki. Saynöla Sagrädu 

Toldutapis respitayanki. Noqami TAYTA DIOS kaykä. 

3<< <Leynïkunata y mandamientükunata cumpliyaptikiqa 

4tamyatapis tiempulanchömi tamyasimushaq. Chakrakunacho mikuykunapis 

jachakunapis alimi wayunqa. 

5Trïgupis üva poqumushqanyaqmi aypanqa. Üvapis trïguta 

murushqaykiyaqmi aypanqa. Pacha junta mikurmi nacionnikichöpis ali 
kawayanki. 

6<< <Nacionnikicho ali kawarmi tranquïlu punukuyanki. Noqami mikukuq 

munti uywakunapita y guërrapitapis sapäyäshayki. 

7Atacayäshunaykipaq contrayki runakuna shayämuptinpis vinciyashpaykimi 

qatikachäyanki. Paykunataqa lapantami espädaykikunawan wanusiyanki. 

8Pisqaqlami pachak (100) runakunata qatikachäyanki. Pachak runakunalami 

chunka waranqa (10,000) runakunata qatikachäyanki. Contraykikunataqa 
espädaykikunawanmi wanusir ushayanki. 

9<< <Pactuta rurar promitishqänölami askaman mirayänaykipaq 

bendicionnïta churamushaq. 

10Aska wata mikuyänaykipaqmi maran trïguykikunapis aypanqa. Mushuq 

cosechayashqaykitapis tröjata jäkasirraqmi churayanki. 

11<< <Qamkunawanmi imaypis täshaq. Manami imaypis kachäyäshaykisu. 

12Maypa aywayaptikipis qamkunawanmi kaykäshaq. Noqami qamkunapa 

Diosniki imaypis kashaq. Qamkunami kuyashqä runakuna kayankipaq. 

13Noqami TAYTA DIOSNIKI kaykä. Egiptucho ashmay kaykäyaptikimi 

jorqamushkä. Pitapis mana mansakuypa kawayänaykipaqmi yanapashkä. 

Mana cäsukuqkunata castigananpaq nishqan 

Deuteronomio 28.15-68 



261 

 

 
© 2018  Wycliffe Bible Translators, Inc. 

  
 

 

14<< <Noqa nishqäkunata mana wiyakayämaptiki, mandamientükunata 

mana cumpliyaptiki, 

15leynïkunata mana cäsukur mana respitayämaptiki y pactu rurashqäta 

manakaqman churayaptikiqa 

16mansariypaq castigarmi qamkunaman kachamushaq fiebrita, nawi 

nanayta, aywapakayta y wanusikuq qeshyatapis. Contraykikuna shamur 
cosëchaykikunata apakuyaptinmi murupakuyashqaykipis manakaqlapaq 
kanqa. 

17Saynölami contrayki rikakuptï chikiyäshuqnikikuna vinciyäshushpayki 

munaynincho sararäyäshunki. Pipis mana qatikachaykäyäshuptikimi 
qeshpiyanki. 

18<< <Sayno ruraykaptïpis mana cäsukayämaptikiqa qanchis kuti masmi 

castigayäshayki. 

19Mana cäsukuq y orgullösu kayaptikimi tamyatapis tamyasimushaqsu y 

murupakuyashqaykitapis wayusishaqsu. 

20Chakraykikuna mana wayuptin walälami aruyankipis. Saynölami 

plantayashqayki frütakunapis wayunqasu. 

21<< <Mana cäsukamar nishqäkunata manakaqman churayaptikiqa 

jusalikuyashqaykiman tupumi qanchis kuti mas castigayäshayki. 

22Munti uywakunatami kachamushaq surikikunatapis uywaykikunatapis 

ushayänanpaq. Saymi pipis nänipa puriyänalanpaqpis kanqasu. 

23<< <Sayno castigaykaptïpis cäsukayämänaykipa trukan nishqäkunata 

manakaqman churayaptikiqa 

24noqapis qamkunapa contrayki rikakurmi jusalikuyashqaykipita qanchis kuti 

mas fiyupa castigayäshayki. 

25Mana cäsukayämaptikiqa pactuta rurar nishqänölami wanusikuq 

runakunata kachamushaq. Markaykikunaman pakakuq qeshpiyaptikipis fiyu 
qeshyatami kachamushaq. Saynöpis contraykikuna yaykamurmi 
ushakäsiyäshunki. 

26<< <Muchuyman churaptïmi chunka warmikuna juk tulpalachöna 

yanukuyanqa. Saymi ichik ichikla qarayäshuptiki pachaykikunapis 
juntanqasu. 

27<< <Sayno castigaykaptïpis mana cäsukamar nishqäkunata manakaqman 

churayaptikiqa 

28rabyashpä jusalikuyashqaykipita qanchis kuti mas fiyupami 

castigayäshayki. 

29Pasaypa mikanaywanmi warmitapis olqutapis surikikunata mikuyanki. 

30Ïdulukunata adorayänaykipaq sharkasiyashqayki altarkunatapis juchusirmi 

ushashaq. Inciensu qoshnisikuyänayki altarkunatapis pakirmi ushashaq. 
Qamkunata wanurasirmi ïduluykikuna jananman ayaykikunata jitarishaq. 
Fiyupa rabyanäsiyämashqaykipitami sayno ushakäsiyäshayki. 

31Markaykikunatapis raqälatanami kachaykushaq. Altarnikikunatapis 

juchusirmi ushakäsishaq. Sacrificiuta rupasiyaptikipis manami 
chaskiyäshaykisu. 

32<< <Kikïmi markaykikunata pasaypa ushakäsishaq. Ushakäsishqäta 

rikarmi contraykikunapis markaykikunaman taq shamur pasaypa mansakash 
rikakuyanqa. 

33Wakinnikitami espädawan wanusiyäshayki y wakinnikitanami juklä 

nacionkunaman qarquyäshayki. Sayno ruraptïmi nacionnikipis pasaypa 
sunyaq rikakunqa. Markaykikunapis mansariypaq raqälami quëdayanqa. 

34Chakraykikunata jamasiyänaykipaq nikaptïpis mana jamasiypa 

muruyashqaykipitami contraykikunapa nacionnincho kayashqaykiyaq 
chakraykikunapis jamanqa. 

35Saynöpami mana jamasiypa muruyashqaykipita chakraykikuna jamanqa. 

36<< <Kawaykar quëdarpis contraykikunapa nacionnincho pasaypa mansa 

mansalami kawayanqa. Saymi ima qashraraptilanpis espädawan runa 
qatikachaykäyäshushqaykita yarpar qeshpiyanki. Qeshpiykäyashqaykichömi 
fiyupa mansariylawan wakinnikiqa wanuyanki. 

37Pipis mana qatikachaykäyäshuptikimi guërrapita qeshpiykaqno 

takanakurraq qeshpiyanki. Manami mayqaykipis contraykikunata ichipayta 
kamäpakuyankisu. 

38Juklä nacionkunachömi wanuyankipis. Saynöpis contraykikunapa 

nacionninchömi ushakäyanki. 

39Mana cäsukayämashqaykipitami contraykikunapa nacionnincho kawaykar 

quëdaq surikikunapis wanur ushakäyanqa. 

40-41<< <Contraykikunapa nacionninman qarquptïmi tantiyakuyanki kikikikuna 

y taytaykikuna conträ sharkur jusayuq kayashqaykita. Sayno tantiyakur 
perdonta manakayämaptikiqa 

42Jacobwan, Isaacwan, Abrahamwan pactu rurashqäta yarpäshaqmi. 

Saynölami chakraykikunapaqpis yarpäshaq. 

43Chakraykikunata mana jamasiypa muruyashqaykipitami juklä nacioncho 

täyashqaykiyaq chakraykikuna jamanqa. Mana cäsukamar 

jusalikuyashqaykipita y leynïkunata mana cumpliyashqaykipitami pasaypa 
nakayanki. 

44<< <Sayno kaptinpis unay aylluykikunawan pactu rurashqäta manami 

qonqäshaqsu. Noqa TAYTA DIOSNIKI karmi kachapäshaqsu lapaykita 
ushakäsiyäshunaykita. 

45Saypa trukanqa unay aylluykikunawan pactu rurashqäta yarparmi 

qamkunata yanapäyäshayki. Say pactuta rurarmi unay aylluykikunapa 
Diosnin kanäpaq wakin nación runakuna rikaykäyaptin Egiptupita 
jorqamurqä. Noqami TAYTA DIOS kaykä> >>. 

46Sayno nirmi leyninkunata, mandamientunkunata y yachasikuyninkunatapis 

Israel runakunata Moiséswan Sinaí jirkacho TAYTA DIOS wilakasirqan. 

 

Levítico 27 
Tayta Diospaq ayllunta dedicar aykata pägananpaqpis nishqan 

1Mastapis Moisésta TAYTA DIOS nirqan: 

2<<Israel runakunata niy: <Pipis ayllunta TAYTA DIOSPAQ dedicayta munarqa 

runapa chaninta pägakunqa: 

3Ishkay chunka (20) watayuqpita soqta chunka (60) watayuqyaq olquta 

dedicayta munarqa pisqa chunka (50) siclo qellayta päganqa. Say qellayta 
pësanqa Tinkuna Tolducho kaykaq pësakunawanmi. 

4Warmita dedicayta munarqa kimsa chunka (30) siclo qellayta päganqa. 

5Pisqa watayuqpita ishkay chunka (20) watayuqyaq olquta dedicayta 

munarqa päganqa ishkay chunka (20) siclo qellayta. Pisqa watayuqpita 
ishkay chunka (20) watayuqyaq warmita dedicayta munarqa chunka siclo 
qellayta päganqa. 

6Juk killayuqpita pisqa watayuqyaq olquta dedicayta munarqa pisqa siclo 

qellayta päganqa. Juk killayuqpita pisqa watayuqyaq warmita dedicayta 
munarqa kimsa siclo qellayta päganqa. 

7Soqta chunka (60) watayuqpita janaman olquta dedicayta munarqa chunka 

pisqa siclo qellayta päganqa. Soqta chunka (60) watayuqpita janaman 
warmita dedicayta munarqa chunka siclo qellayta päganqa. 

8Pobri kashpan pägananpaq mana aypäpakurqa cüratami wilanqa. Cüranami 

aypäpakushlanpita pägananpaq ninqa. 

9<< <Sacrificiupaq ali uywata TAYTA DIOSPAQ apaptinqa say 

uywa sagrädunami kanqa. 

10Apananpaq kaq uywata manami trukasinmansu ali kaptin ni mana ali 

kaptinpis. Trukasiptin imaptinqa ishkannami sagrädu kar TAYTA 

DIOSPAQ kanqa. 

11<< <Sacrificiupaq mana ali uywata TAYTA DIOSPAQ aparqa cüramanmi 

apanqa. 

12Cüranami say uywata rikaykur chaninta churanqa. Say uywapa chaninqa 

cüra churashqannölami kanqa. 

13Ämun shuntakuyta munarqa chaninta churashqan jananman quinta parti 

masta yapanqa. 

14<< <Pipis wayinta TAYTA DIOSPAQ qoykuptinqa wayita rikaykurmi chanin 

ayka kashqantapis cüra churanqa. Say wayipa chaninqa cüra 
churashqannölami kanqa. 

15Wayinta duëñun shuntakuyta munarqa chaninta churashqan jananman 

quinta parti masta päganqa. 

16<< <TAYTA DIOSPAQ juk chakrata qoykuptinqa say chakrata cüra täsanqa 

ayka arröba muru yaykushqantapis. Cada ishkay chunka (20) arröba cebäda 
muru yaykuqpita pisqa chunka (50) siclo qellayta päganqa. 

17Jubileo watacho chakranta TAYTA DIOSPAQ qoykuptinqa täsashqannölami 

päganqa. 

18Jubileo wata päsarkuptinraq qoykuptinqa aykata pägananpaqpis 

täsashqanpita preciunta cüra bäjasinqa. Sayno bäjasinqa Jubileo watapaq 
ayka wata pishiykashqantapis yupaskirmi. 

19<< <Qoykushqan chakranta duëñun shuntakuyta munarqa chanin 

jananman quinta parti masta päganqa. Sayno pägaykur chakranta 
shuntakunqa. 

20Kikin mana shuntakuptin say chakrata juktana cüra rantikuykuptinqa 

mananami shuntanqanasu. 

21Jubileo watayaq say chakrata pipis mana shuntaptinqa TAYTA 

DIOSPAQ sagrädumi kanqa. TAYTA DIOSPAQ karmi cürapaqna say chakra 
kanqa. 

22<< <Particionta chaskishqan chakrata qoykunanpa trukan rantishqan 

chakrata TAYTA DIOSPAQ qoykuptinqa 

23Jubileo watapaq ayka wata pishiykashqantapis yupaskirmi say chakrapa 

preciunta cüra täsanqa. Duëñunami chakrapa chaninta täsashqannöla say 
junaqla päganqa. Pägashqanqa TAYTA DIOSPAQ sagrädumi kanqa. 

24Jubileo wata chämuptinnami punta kaq duëñun say chakrata shuntakunqa. 

25<< <Pägashqan siclo qellaytaqa Tinkuna Tolducho kaykaq pësakunawanmi 

pësanqa. Say pësakunawan pësaptinmi chunka juk grämu qellay juk siclo 
kanqa. 

26<< <Malta uywaykikunapa punta wawan orqu kaqkunaqa uysha karpis 

wäka karpis TAYTA DIOSPAMI kaykan. Sayno kaykaptinqa TAYTA 

DIOSPA kaqtaqa ama apayaysu, saypa trukanqa kikikipa kaqta apayay. 

27Pipis impüru uywata apaykur shuntakuyta munarqa cüra täsashqan 

jananman quinta parti masta yaparkur shuntakunqa. Mana shuntakuptinqa 
täsashlanchömi cüra rantikunqa. 

28<< <Pipis kikinpa kaqta uywata karpis, runata karpis, particionta 

chaskishqan chakrata karpis TAYTA DIOSPAQ qoykurqa manami 
rantikunqanasu ni shuntakunqanasu. Imatapis TAYTA DIOSPAQ qoykuptinqa 
sagrädu kar paypanami kanqa. 

29<< <Wanusish kananpaq destinash kaykaq runataqa manami pägaypapis 

salvanmansu. Say runaqa wanusishqami kanqa. 

30<< <Chakraykikunacho wayuq saki mikuy kaptinpis o jachakunapa 

wayuynin kaptinpis cada chunkapita jukta TAYTA DIOSPAQ apayanki. Say 
apayashqayki diezmuqa TAYTA DIOSPAQ santumi kanqa. 

31Say apayashqaykita shuntakuyta munarqa chanin ayka kashqantapis 

jorquskir say jananman quinta parti masta yapayanki. 

32<< <Uywaykikuna mirayashqanpitapis cada chunkapita jukta TAYTA 

DIOSPAQ apayanki, wäka kaptinpis, uysha kaptinpis, cabra kaptinpis. Say 
diezmuqa TAYTA DIOSPAQ santumi kanqa. 

33Uywataqa ali kashqanta o mana ali kashqantapis ama rikapäyankisu. 

Saynöpis ali kaqta mana ali kaqwanqa manami trukasiyankimansu. 
Trukasiptikiqa ishkannami sagrädu kar TAYTA DIOSPAQ kanqa. Apaykurqa 
saykunata manami kikikikunapaq shuntakuyankimansu> >>. 

34Lapan Israel runakunata tantiyasinanpaqmi Sinaí jirkacho 

mandamientukunata Moisésta TAYTA DIOS sayno tantiyasirqan. 

Números 

Números 1 
Israel runakunata Sinaí jirkacho censayashqan 

1Israel runakuna Egiptupita yarqayämushqan juk wata y juk killa 

päsarkuptinmi Sinaí sunyaq jirkacho kaykäyarqan. Say junaqmi Tinkuna 
Tolducho parlapar Moisésta TAYTA DIOS nirqan: 

2<<Israel runakunapa jutinkuna ima kashqanta y aykaq kayashqantapis 

musyanaykipaq ayllunpa ayllunpa y castanpa castanpa censayay. 

3Censayashpayki ishkay chunka (20) watayuqpita janaman jutinkunata 

apuntayay. Say runakunaqa guërraman aywayänanpaq edäninchönami 
kaykäyan. Censaychöqa Aarónmi yanapäshunki. 

4Saynöpis cada trïbupita juk mandaqta churanki censayta 

yanapäshunaykipaq. 

5Paykuna kayanqa: Rubén trïbupita Sedeurpa surin Elisur, 

6Simeón trïbupita Zurisadaipa surin Selumiel, 

7Judá trïbupita Aminadabpa surin Naasón, 

8Isacar trïbupita Zuarpa surin Natanael, 

9Zabulón trïbupita Helónpa surin Eliab, 

10Efraín trïbupita Amiudpa surin Elisama, Manasés trïbupita Pedasurpa surin 

Gamaliel (Efraínwan Manasésqa Josépa surinkunami kayarqan), 

11Benjamín trïbupita Gedeonipa surin Abidán, 

12Dan trïbupita Amisadaipa surin Ahiezer, 

13Aser trïbupita Ocránpa surin Pagiel, 

14Gad trïbupita Reuelpa surin Eliasaf 

15y Neftalí trïbupita Enánpa surin Ahira>>. 

16 TAYTA DIOS nishqannölami cada trïbupita say mandaq runakunata Moisés 

akrarqan censayta yanapäyänanpaq. 

17Say akrashqan runakunawan Moisés y Aarón shuntakarmi 

18lapan Israel runakunata qayasiyarqan. Say junaq karqan ishkay kaq killa 

qalaykunan junaqmi. Saychömi Israel runakunata ayllunpa ayllunpa y 
castanpa castanpa censayarqan. Sayno censarmi ishkay chunka (20) 
watayuqpita janaman olqu kaqkunata padrunayarqan. 

19TAYTA DIOS nishqannölami Sinaí sunyaq jirkacho lapan olqu kaqkunata 

Moisés censasirqan. 

20-21Cada ünunpa jutinta apuntarmi ayllunpa ayllunpa y castanpa castanpa 

censayarqan. Saynöpami musyayarqan ishkay chunka (20) watayuqpita 
janaman aykaq olqu runakuna kayashqantapis. Say runakunaqa guërraman 
aywayänanpaq edäninchönami kayarqan. Israelpa qechpa surin Rubén 
trïbupitami kayarqan chusku chunka soqta waranqa pisqa pachak (46,500) 
runakuna. 

22-23Simeón trïbupitami kayarqan pisqa chunka esqun waranqa kimsa pachak 

(59,300) runakuna. 

24-25Gad trïbupitami kayarqan chusku chunka pisqa waranqa soqta pachak 

pisqa chunka (45,650) runakuna. 

26-27Judá trïbupitami kayarqan qanchis chunka chusku waranqa soqta 

pachak (74,600) runakuna. 

28-29Isacar trïbupitami kayarqan pisqa chunka chusku waranqa chusku 

pachak (54,400) runakuna. 

30-31Zabulón trïbupitami kayarqan pisqa chunka qanchis waranqa chusku 

pachak (57,400) runakuna. 

32-33Josépa surin Efraín trïbupitami kayarqan chusku chunka waranqa pisqa 

pachak (40,500) runakuna. 

34-35Josépa surin Manasés trïbupitami kayarqan kimsa chunka ishkay 

waranqa ishkay pachak (32,200) runakuna. 

36-37Benjamín trïbupitami kayarqan kimsa chunka pisqa waranqa chusku 

pachak (35,400) runakuna. 

38-39Dan trïbupitami kayarqan soqta chunka ishkay waranqa qanchis pachak 

(62,700) runakuna. 

40-41Aser trïbupitami kayarqan chusku chunka juk waranqa pisqa pachak 

(41,500) runakuna. 

42-43Neftalí trïbupitami kayarqan pisqa chunka kimsa waranqa chusku pachak 

(53,400) runakuna. 

44Paykunatami Moisés, Aarón y chunka ishkay mandaq Israel runakuna 

censayarqan. Say mandaq runakunaqa cada trïbupita jukmi karqan. 

45Paykunami censayarqan ishkay chunka (20) watayuqpita janaman. 

Censayashqan runakuna guërraman aywayänanpaq edäninchönami 
kayarqan. 

46Ayllunpa ayllunpa censayashqan runakunami kayarqan soqta pachak 

kimsa waranqa pisqa pachak pisqa chunka (603,550). 

Levitakunata mana censayashqan 

47Israel runakunata censar levitakunataqa manami censayarqansu. 

48Sayno mana censayänanpaq TAYTA DIOSMI Moisésta nirqan: 

49<<Israel runakunata censar levitakunataqa ama censankisu. 

50Paykunata churanki Pactu Tolduta y saycho kaq manëjukunatapis shumaq 

rikayänanpaq. Maypa aywayaptikipis Sagrädu Tolduta y lapan 
manëjunkunata paykunalami apayanqa. Saynöpis Sagrädu Toldu nawpanpa 
jiruruypami toldunkunata sharkasiyanqa. 

51Maypa aywayaptikipis paykunalami Sagrädu Tolduta paskar apayanqa. 

Mayman chäyaptikipis Sagrädu Tolduta paykunalami sharkasiyanqa. 
Mayqanpis levita mana kaykar Sagrädu Tolduman witiq kaqqa wanunqami. 

52Wakin trïbu Israel runakunaqa bandëran kashqan kaqchömi tröpanpa 

tröpanpa toldunkunata sharkasiyanqa. 

53Levitakunaqa Pactu Toldu nawpankunapa jiruruypa toldunkunata 

sharkasiyanqa. Saynöpami täpayanqa pipis lutala mana yaykunanpaq. 
Lutala yaykuptin imaptinqa rabyashpämi Israel runakunata castigashaq>>. 

54Moisésta TAYTA DIOS nishqannölami Israel runakuna lapanta rurayarqan. 

 

Números 2 
Israel trïbukuna imano posädakuyänanpaqpis tantiyasishqan 

1Saypitanami Moisésta y Aarónta TAYTA DIOS nirqan: 

2<<Israel runakunaqa Tinkunansi Toldu nawpankunapami bandërankunata 

ayllunpa ayllunpa ichisiyanqa. Saylachömi toldunkunata jiruruypa 
sharkasiyanqa. 

3<<Inti jeqamunanläpami bandëran ichisiyashqan kaqcho Judá trïbu kaqkuna 

puntanpa puntanpa toldunkunata sharkasiyanqa. Paykunapa mandaqninmi 
kaykan Aminadabpa surin Naasón. 

4Say trïbu runakunata censar yupayaptinmi kayarqan qanchis chunka chusku 

waranqa soqta pachak (74,600) runakuna. 

5<<Paykunapa nawpanpanami Isacar trïbu kaqkuna toldunkunata 

sharkasiyanqa. Paykunapa mandaqninnami kaykan Zuarpa surin Natanael. 

6Say trïbu runakunata censar yupayaptinmi kayarqan pisqa chunka chusku 

waranqa chusku pachak (54,400) runakuna. 

7<<Paykunapa nawpanpanami Zabulón trïbu runakunapis toldunkunata 

sharkasiyanqa. Paykunapa mandaqninmi kaykan Helónpa surin Eliab. 

8Say trïbu runakunata censar yupayaptinmi kayarqan pisqa chunka qanchis 

waranqa chusku pachak (57,400) runakuna. 

9<<Saynöpami Judá trïbu kaqlächo kimsa trïbukuna kayanqa. Say 

trïbukunami kaykäyan juk pachak puwaq chunka soqta waranqa chusku 
pachak (186,400) runakuna. Israel runakuna maypapis aywayaptin 
paykunami puntanta aywayanqa. 

10<<Sur kaqläpami bandëran ichisiyashqan kaqcho Rubén trïbu kaqkuna 

puntanpa puntanpa toldunkunata sharkasiyanqa. Paykunapa mandaqninmi 
kaykan Sedeurpa surin Elisur. 

11Say trïbu runakunata censar yupayaptinmi kayarqan chusku chunka soqta 

waranqa pisqa pachak (46,500) runakuna. 

12<<Paykunapa nawpanpanami Simeón trïbu kaqkuna toldunkunata 

sharkasiyanqa. Paykunapa mandaqninmi kaykan Zurisadaipa surin Selumiel. 

13Say trïbu runakunata censar yupayaptinmi kayarqan pisqa chunka esqun 

waranqa kimsa pachak (59,300) runakuna. 

14<<Paykunapa nawpanpanami Gad trïbupis toldunkunata sharkasiyanqa. 

Paykunapa mandaqninmi kaykan Reuelpa surin Eliasaf. 

15Say trïbu runakunata censar yupayaptinmi kayarqan chusku chunka pisqa 

waranqa soqta pachak pisqa chunka (45,650) runakuna. 

16<<Saynöpami Rubén trïbu kaqlächo kimsa trïbukuna kayanqa. Say 

trïbukunami kaykäyan juk pachak pisqa chunka juk waranqa chusku pachak 
pisqa chunka (151,450) runakuna. Israel runakuna maypapis aywayaptin 
paykunami kimsa trïbukunapa qepanta aywayanqa. 

17<<Paykunapa qepalantanami levitakunapis aywayanqa Tinkunansi Tolduta 

apakurkur. Saynöpami levitakunapa nawpanta aywayanqa soqta trïbukuna y 
soqta kaq trïbukunanami qepanta aywayanqa. Saynölami lapan trïbukuna 
posädakuyänanpaq churanakuyashqannöla bandëran aptash aywayanqa. 

18<<Inti jeqananläpami bandëran ichisiyashqan kaqcho Efraín trïbu kaqkuna 

puntanpa puntanpa toldunkunata sharkasiyanqa. Paykunapa mandaqninmi 
kaykan Amiudpa surin Elisama. 

19Say trïbu runakunata censar yupayaptinmi kayarqan chusku chunka 

waranqa pisqa pachak (40,500) runakuna. 

20<<Paykunapa nawpanpanami Manasés trïbu kaqkuna toldunkunata 

sharkasiyanqa. Paykunapa mandaqninmi kaykan Pedasurpa surin Gamaliel. 

21Say trïbu runakunata censar yupayaptinmi kayarqan kimsa chunka ishkay 

waranqa ishkay pachak (32,200) runakuna. 

22<<Paykunapa nawpanpanami Benjamín trïbu kaqkunapis toldunkunata 

sharkasiyanqa. Paykunapa mandaqninmi kaykan Gedeonipa surin Abidán. 

23Say trïbu runakunata censar yupayaptinmi kayarqan kimsa chunka pisqa 

waranqa chusku pachak (35,400) runakuna. 

24<<Saynöpami Efraín trïbu kaqlächo kimsa trïbukuna kayanqa. Say 

trïbukunami kaykäyan juk pachak puwaq waranqa pachak (108,100) 
runakuna. Israel runakuna maypapis aywayaptin paykunami soqta 
trïbukunapa qepanta aywayanqa. 

25<<Norti kaqläpami bandëran ichisiyashqan kaqcho Dan trïbu kaqkuna 

puntanpa puntanpa toldunkunata sharkasiyanqa. Paykunapa mandaqninmi 
kaykan Amisadaipa surin Ahiezer. 

26Say trïbu runakunata censar yupayaptinmi kayarqan soqta chunka ishkay 

waranqa qanchis pachak (62,700) runakuna. 

27<<Paykunapa nawpanpanami Aser trïbu kaqkuna toldunkunata 

sharkasiyanqa. Paykunapa mandaqninmi kaykan Ocránpa surin Pagiel. 

28Say trïbu runakunata censar yupayaptinmi kayarqan chusku chunka juk 

waranqa pisqa pachak (41,500) runakuna. 

29<<Paykunapa nawpanpanami Neftalí trïbu kaqkunapis toldunkunata 

sharkasiyanqa. Paykunapa mandaqninmi kaykan Enánpa surin Ahira. 

30Say trïbu runakunata censar yupayaptinmi kayarqan pisqa chunka kimsa 

waranqa chusku pachak (53,400) runakuna. 

31<<Saynöpami Dan trïbu kaqlächo kimsa trïbukuna kayanqa. Say 

trïbukunami kaykäyan juk pachak pisqa chunka qanchis waranqa soqta 
pachak (157,600) runakuna. Israel runakuna maypapis aywayaptin paykunami 
wakin trïbukunapa qepanta bandëran aptash aywayanqa>>. 

32Israel runakunata ayllunpa ayllunpa censayaptinmi kayarqan soqta pachak 

kimsa waranqa pisqa pachak pisqa chunka (603,550) runakuna. 

33Moisésta TAYTA DIOS nishqannölami levitakunataqa censayarqansu. 

34Moisésta TAYTA DIOS nishqankunata lapantami Israel runakuna 

rurayarqan. Saymi bandërankuna ichisiyashqan kaqcho ayllunpa ayllunpa y 
castanpa castanpa posädakur posädakur aywayarqan. 

 

Números 3 
Levitakunata tantiyasishqan 

1Sinaí jirkacho Moisésta TAYTA DIOS parlapänan wisan Moiséspa y Aarónpa 

surinkuna kayarqannami. 

2Aarónpa surinkuna kayarqan Nadab, Abiú, Eleazar y Itamar. Nadab karqan 

qechpa surinmi. 

3Paykunatami cüra kayänanpaq Moisés churarqan. 

4Sinaí sunyaq jirkacho yarpaylankunapita inciensuwan 

qoshnisiyashqanpitami Nadabwan Abiú suriynaqla TAYTA 

DIOSPA nawpancho wanuyarqan. Eleazarwan Itamarnami taytan Aarón 
yäsishqannöla cüra kayarqan. 

5Saypitanami Moisésta TAYTA DIOS nirqan: 

6<<Levitakunata qayaykasir wilay Aarónta imaypis yanapäyänanpaq. 

7Paykunami Aarónta y Israel mayinkunata yanapar Tinkunansi Tolducho 

imapis ruraypaq kaqkunata rurayanqa. 

8Tolducho lapan manëjukunatapis shumaq rikayanqa. Paykunami Israel 

mayinkunapa trukan Tinkunansi Sagrädu Tolducho imapis ruraypaq 
kaqkunata rurayanqa. 

9Sayno kaptinqa levitakunata churay Aarónpa y paypita miraqkunapa 

makincho kar imaypis yanapäyänanpaq. 

10Aarón y paypita miraqkunalami cüra kayanqa. Pipis cüra mana kaykar cüra 

rurananpaq kaqkunata rurarqa wanunqami>>. 

Levitakunata Tayta Dios akrashqan 

11Nirkurnami Moisésta TAYTA DIOS nirqan: 

12-13<<Egiptucho lapan qechpa kaqkunata wanusirmi noqa nirqä Israel 

runakunapa qechpa surinkuna y uywankunapa punta yuriq wawankunapis 
noqapa kayänanpaq. Israel runakunapa qechpa olqu surinkunapa 
trukanmi levitakunatana akrashkä noqapa kayänanpaq. Saymi paykunaqa 
noqapana kaykäyan. Noqami TAYTA DIOS kaykä>>. 

Leví trïbuta censayashqan 

14Sinaí sunyaq jirkachömi Moisésta TAYTA DIOS nirqan: 

15<<Leví trïbuta ayllunpa ayllunpa y castanpa castanpa olqu kaqkunata juk 

killayuqpita janaman censanki>>. 

16 TAYTA DIOS nishqannölami Moisés censarqan. 

17Levípa surinkunami kayarqan Gersón, Coat y Merari. 

18Gersónpa surinkunami kayarqan Libniwan Simei. Paykunapita 

miraqkunami kaykäyan Libni ayllu y Simei ayllu runakuna. 

19Coatpa surinkuna kayarqan Amram, Izhar, Hebrón y Uziel. Paykunapita 

miraqkunami kaykäyan Amram ayllu, Izhar ayllu, Hebrón ayllu y Uziel ayllu 
runakuna. 

20Meraripa surinkunami kayarqan Mahliwan Musi. Paykunapita miraqkunami 

kaykäyan Mahli ayllu y Musi ayllu runakuna. 
Saynömi levitakunapa ayllunkuna qechpapita shulkayaq kaykäyan. 

21Gersónpita miraqkunami kaykäyan Libni ayllu y Simei ayllu runakuna. 

22Juk killayuqpita janaman lapan olqukunata yupaptin say ishkay ayllu 

runakuna kayarqan qanchis waranqa pisqa pachakmi (7,500). 

23Gersónpita miraqkunami Sagrädu Toldupita inti jeqanan kaqläpa 

toldunkunata sharkasiyarqan. 

24Paykunapa mandaqninmi karqan Laelpa surin Eliasaf. 

25Say ishkay ayllu runakunami Tinkuna Tolduta, qataraq toldukunata y 

yaykuna cortïnatapis cuidayaq. 

26Saynöpis cuidayaq patiupa cortïnankunata, patiuman yaykuna cortïnata y 

watunkunatapis. Say patiuqa Tinkuna Sagrädu Toldupa y altarpa intëru 
waqtankunapami karqan. 

27Coatpita miraqkuna kaykäyan Amram ayllu, Izhar ayllu, Hebrón ayllu y Uziel 

ayllu runakunami. 

28Juk killayuqpita janaman lapan olqukunata yupaptin say chusku ayllu 

runakuna kayarqan puwaq waranqa kimsa pachakmi (8,300). Paykunami 
Tinkuna Sagrädu Toldu rurincho kaqkunata cuidayaq. 

29Coatpita miraqkunami Sagrädu Toldupita sur kaqläpa toldunkunata 

sharkasiyarqan. 

30Paykunapa mandaqninmi karqan Uzielpa surin Elizafán. 

31Say chusku ayllu runakunami täpayaq Pactu Babulta, mësata, 

candelabruta, altarkunata, Tinkuna Sagrädu Toldu rurincho cortïnata y 
sagrädu manëjunkunatapis. 

32Levitakunapa mandaqninmi karqan cüra Aarónpa surin Eleazar. Saymi 

Tinkuna Sagrädu Tolduta täpayänanpaq levitakunata mandarqan. 

33Meraripita miraqkunami kaykäyan Mahli ayllu y Musi ayllu runakuna. 

34Juk killayuqpita janaman lapan olqukunata yupayaptin say ishkay ayllu 

runakuna kayarqan soqta waranqa ishkay pachakmi (6,200). 

35Meraripita miraqkunapa mandaqninmi karqan Abihailpa surin Zuriel. 

Paykunami Sagrädu Toldupita norti kaqläpa toldunkunata sharkasiyarqan. 

36Say ishkay ayllu runakunami täpayaq Sagrädu Toldupa marcunkunata, 

travesäñunkunata, jorconninkunata, jawiräkuyänankunata y lapan 
manëjunkunatapis. 

37Saynölami täpayaq Tinkuna Sagrädu Toldu patiupa jiruruypa tumaraq 

jorconkunata, estäcankunata y watunkunatapis. 

38Tinkuna Toldupita inti jeqamunan kaqläpanami Moiséswan Aarón 

toldunkunata sharkasiyarqan. Saynölami paykunapa nawpalanpa Aarónpa 
surinkunapis toldunkunata sharkasiyarqan. Paykunami kayarqan Israel 
mayinkunapa trukan Sagrädu Tolduta shumaq täpayänanpaq. Pipis cüra 
mana kaykar cüra rurananpaq kaqkunaman jatikarqa wanunqami. 

39 TAYTA DIOS nishqannöla Moiséswan Aarón levitakunata ayllunpa ayllunpa 

juk killayuqpita janaman censayaptinmi ishkay chunka ishkay waranqa 
(22,000) olqukuna kayarqan. 

Israel runakuna wakin qechpa surinkunapita pägayashqan 

40Moiséstami TAYTA DIOS nirqan: <<Juk killayuqpita janaman Israel 

runakunapa qechpa surinkunata censay. 

41Israel runakunapa qechpa surinkunapa trukan levitakunami noqapaq 

kaykäyan. Saynöpis Israel runakunapa uywankunapa punta yuriq 
wawankunapa trukan levitakunapa uywankunami noqapaq kaykäyan. 
Noqami TAYTA DIOS kaykä>>. 

42 TAYTA DIOS nishqannölami Israel runakunapa qechpa surinkunata Moisés 

censarqan. 

43Juk killayuqpita janaman olqu kaqkunata censaptinmi ishkay chunka ishkay 

waranqa ishkay pachak qanchis chunka kimsa (22,273) qechpakuna 
kayarqan. 

44Saymi Moisésta TAYTA DIOS nirqan: 

45<<Israel runakunapa qechpa olqu surinkunapa trukan levitakunami noqapa 

kaykäyan. Saynöpis Israel runakunapa punta yuriq uywankunapa trukan 
levitakunapa uywankunami noqapa kaykäyan. Noqami TAYTA DIOS kaykä. 

46Levitakunapitaqa Israel runakunapa qechpa surinkuna ishkay pachak 

qanchis chunka kimsa (273) masmi kayan. Say pusuq runakunapa trukanta 

47mananki cada ünunpita pisqa siclo qellayta pägayäshunaykipaq. Juk siclo 

qellayqa Tinkuna Sagrädu Tolducho kaykaq pësakunawan pësaptin chunka 
juk grämu qellaymi kaykan. 

48Say qellayta Aarónta y surinkunata entreganki>>. 

49Sayno niptinmi Israel runakunapa qechpa surinkunapita pägayashqanta 

ishkay pachak qanchis chunka kimsa (273) qellayta Moisés shuntarqan. 

50Sayno shuntarqan juk waranqa kimsa pachak soqta chunka pisqa (1,365) 

siclo qellaytami. Say siclukunata pësarqan Tinkuna Sagrädu Tolducho qellay 
pësakunawanmi. 

51TAYTA DIOS nishqannölami Aaróntawan surinkunata say qellayta Moisés 

entregarqan. 

 

Números 4 
Coatpita miraq levitakuna imacho aruyänanpaqpis nishqan 

1Moiséstawan Aaróntami TAYTA DIOS nirqan: 

2<<Coatpita miraq levitakunata ayllunpa ayllunpa y castanpa castanpa 

censayay. 

3Paykunata censayanki kimsa chunka (30) watayuqpita pisqa chunka (50) 

watayuqyaq. Say edä runakunami Tinkunansi Tolducho imapis ruraypaq 
kaqkunata rurayanqa. 

4Coatpita miraq runakunami Tinkunansi Tolducho sagrädu kaqkunata 

apayanqa. 

5<<Posädakuyashqanpita Israel runakuna aywakuyänanpaqmi Aarónwan 

surinkuna Pactu Babulta pituyanqa. Sayno pituyanqa Lugar Santupita Lugar 
Santïsimuta rakiraq cortïnawanmi. 

6Say jananmanmi fïnu qarapita rurash tolduwan pituyanqa. Say toldu 

jananmannami juk piëzala awash azul tëlawan pituyanqa. Nirkurnami ishkay 
largu qerukunata churayanqa apayänanpaq. 

7<<Saynöpis tanta churakuna mësapita tantata jorqurkur azul tëlawan 

pituyanqa. Say tëla jananmanmi churayanqa plätukunata, wishlakunata 
y altarman vïnuta jichapänanpaq cöpakunatapis järrakunatapis. Saynölami 
jorqushqan tantatapis tëla jananman churayanqa. 

8Lapanta churaykurmi puka tëlawan jananpa pituyanqa. Say jananpa fïnu 

qarapita rurash tolduwan pituykurmi ishkay largu qerukunata churayanqa 
apayänanpaq. 

9<<Saynölami azul tëlawan pituyanqa mechëruntinta candelabruta, 

alicätinkunata, platïllukunata y aceiti winakuyänan väsunkunatapis. 

10Nirkurnami fïnu qarapita rurash tolduwan pituykur apayänanpaq kirma 

jananman churayanqa. 

11<<Saynölami qoripita rurash altartapis azul tëlawan pituyanqa. Say 

jananpami fïnu qarapita rurash tolduwan pituyanqa. Saypitanami ishkay largu 
qerukunata churayanqa apayänanpaq. 

12<<Nirkurnami Tinkunansi Sagrädu Tolducho kaq manëjukunatapis azul 

tëlakunawan pituyanqa. Saypitanami fïnu qarapita rurash tolduwan piturkur 
kirma jananman apayänanpaq churayanqa. 

13<<Sacrificiu rupasina altarpita uchpata pisaskirmi granäti tëlawan 

saparkuyanqa. 

14Nirkurnami tëla jananman churayanqa tenäzakunata, trinchikunata, 

kanalakunata, tazonkunata y altarcho kaq lapan manëjukunatapis. Nirkur fïnu 
qarapita rurash tolduwan piturkurmi ishkay largu qerukunata apayänanpaq 
churayanqa. 

15<<Aarón y surinkuna lapan say sagrädu kaqkunata pituyta 

ushaskiyaptinnami Coatpita miraqkuna shayämunqa apayänanpaq. Manaraq 
pituptinqa manami yataylapis yatayanmansu. Saykunata yatarqa 
wanuyanqami. Saynöpami Tinkuna Tolducho kaqkunata Coatpita miraqkuna 
apayanqa. 

16<<Aarónpa surin Eleazarmi apanqa candelabru ratananpaq aceitita, 

mushkuq inciensuta, altarcho rupasinanpaq apayämushqan saki 
mikuykunata y sagrädu aceititapis. Paymi kanqa Sagrädu Tolduta y saycho 
kaykaq lapan manëjukunatapis rikananpaq>>. 

17Moiséstawan Aaróntami TAYTA DIOS nirqan: 

18<<Cuidä levitakunacho Coat ayllupita miraqkuna ushakäyanman. 

19Sagrädu manëjukunata yatar mana wanuyänanpaq Aarón y surinkuna Coat 

ayllu runakunata tantiyasiyanqa imata rurayänanpaq y imata 
apayänanpaqpis. 

20Say sagrädu manëjukunata manaraq pituyaptin Tinkunansi Tolduman ama 

yaykuyäsunsu. Say manëjukunata rikarqa wanuyanqami>>. 

Gersónpita miraq levitakuna imacho aruyänanpaqpis nishqan 

21Nirkurnami Moisésta TAYTA DIOS nirqan: 

22<<Saynöpis Gersónpita miraq levitakunata ayllunpa ayllunpa y castanpa 

castanpa censayay. 

23Paykunata censayanki kimsa chunka (30) watayuqpita pisqa chunka (50) 

watayuqyaq. Say edä runakunami Tinkunansi Tolducho imapis ruraypaq 
kaqkunata rurayanqa. 

24<<Gersónpita miraq levitakunami kaykunata apayanqa: 

25Tinkunansi Sagrädu Toldupa cortïnankunata, Tinkunansi Tolduta, qataraq 

toldunkunata, say jananman qataraq fïnu qarapita rurash tolduta, Tinkunansi 
Toldupa punkun saparaq cortïnata, 

26patiutawan altarta jiruruypa saparaq cortïnakunata watuntinta, waqtapita 

patiuman yaykuna cortïnata y wakin manëjunkunatapis. 

27Aarón y surinkunami niyanqa Gersón runakuna imata rurayänanpaq y 

imata apayänanpaqpis. 

28Say manëjukunatami Gersónpita miraqkuna apayanqa. Lapantapis 

rurayanqa cüra Aarónpa surin Itamar tantiyasishqannöla. 

Meraripita miraq levitakuna imacho aruyänanpaqpis nishqan 

29<<Saynöpis Meraripita miraq runakunata ayllunpa ayllunpa y castanpa 

castanpa censayay. 

30Paykunata censayanki kimsa chunka (30) watayuqpita pisqa chunka (50) 

watayuqyaq. Say edä runakunami Tinkunansi Tolducho imapis ruraypaq 
kaqkunata rurayanqa. 

31Paykunami apayanqa Tinkunansi Sagrädu Toldupa marcunkunata, 

travesäñunkunata, jorconninkunata, jawiräkunanta, 

32Tinkunansi Sagrädu Toldupa patiunpa jorconninkunata, jorconpa 

jawiräkunanta, estäcankunata, watunkunata y lapan manëjunkunatapis. 
Qammi ninki cada ünun imata apayänanpaq kashqantapis. 

33Say manëjukunatami Meraripita miraqkuna apayanqa. Tinkunansi 

Tolducho sirvimar lapantapis rurayanqa cüra Aarónpa surin Itamar 
tantiyasishqannöla>>. 

Levitakunata censayashqan 

34 TAYTA DIOS sayno niptinmi Moisés, Aarón y mayor runakuna Coatpita 

miraqkunata ayllunpa ayllunpa y castanpa castanpa censayarqan. 

35Sayno censayarqan kimsa chunka (30) watayuqpita pisqa chunka (50) 

watayuqyaqmi. Say edä runakunami Tinkuna Tolducho imapis ruraypaq 
kaqkunata rurayarqan. 

36Coatpita miraqkunata censayaptin ishkay waranqa qanchis pachak pisqa 

chunka (2,750) runakunami kayarqan. 

37Paykunami Tinkuna Tolducho ima ruraykunatapis rurayarqan. 

Moisésta TAYTA DIOS nishqannölami paykunata Moiséswan Aarón 
censayarqan. 

38Gersónpita miraqkunatapis ayllunpa ayllunpa y castanpa castanpami 

censayarqan. 

39Sayno censayarqan kimsa chunka (30) watayuqpita pisqa chunka (50) 

watayuqyaqmi. Say edä runakunami Tinkuna Tolducho imapis ruraypaq 
kaqkunata rurayanqa. 

40Gersónpita miraqkunata censayaptinmi ishkay waranqa soqta pachak 

kimsa chunka (2,630) runakuna kayarqan. 

41Paykunami Tinkuna Tolducho ima ruraykunatapis rurayarqan. TAYTA 

DIOS nishqannölami Moiséswan Aarón paykunata censayarqan. 

42Meraripita miraqkunatapis ayllunpa ayllunpa y castanpa castanpami 

censayarqan. 

43Sayno censayarqan kimsa chunka (30) watayuqpita pisqa chunka (50) 

watayuqyaqmi. Say edä runakunami Tinkuna Tolducho imapis ruraypaq 
kaqkunata rurayarqan. 

44Meraripita miraqkunata censayaptinmi kimsa waranqa ishkay pachak 

(3,200) runakuna kayarqan. 

45Paykunami Tinkuna Tolducho ima ruraykunatapis rurayarqan. TAYTA 

DIOS nishqannölami Moiséswan Aarón paykunata censayarqan. 

46 Levitakunata ayllunpa ayllunpa y castanpa castanpa censashpanmi 

Moisés, Aarón y Israel runakunapa mandaqninkuna 

47kimsa chunka (30) watayuqpita pisqa chunka (50) watayuqyaq 

censayarqan. Say edä runakunami Tinkuna Tolducho imapis ruraypaq 
kaqkunata rurayarqan. 

48Lapanta censayaptinmi puwaq waranqa pisqa pachak puwaq chunka 

(8,580) runakuna kayarqan. 

49Moisésta TAYTA DIOS nishqannölami cada ünun imata apayänanpaqpis 

niyarqan. Moisésta TAYTA DIOS nishqannölami levitakuna censash kayarqan. 

 

Números 5 
Impüru runakunata qarquyänanpaq tantiyasishqan 

1Moiséstami TAYTA DIOS nirqan: 

2<<Israel runakunata niy leprawan qeshyaqkunata, purgacionwan 

qeshyaqkunata y aya yataqkunatapis campamentupita qarquyänanpaq. 

3Campamentu impüru mana rikakunanpaq warmi kaptinpis olqu kaptinpis 

qarquyanki. Campamentuchöqa qamkunawanmi noqa taykä>>. 

4Moisésta TAYTA DIOS nishqannölami sayno kaqkunata Israel runakuna 

campamentupita qarquyarqan. 

Perjuiciuta ruraq runa pägapakunanpaq tantiyasishqan 

5Moiséstami TAYTA DIOS nirqan: 

6<<Israel runakunata niy: <Warmipis olqupis TAYTA DIOSTA mana cäsukur 

runa mayinta perjuiciuta rurarqa jusalikuykanmi. 

7Saymi jusalikushqanta reconöcir runa mayinta perjuiciuta rurashqanpita 

päganqa. Say jananmanraq quinta parti masta päganqa. 

8Perjuiciu rurashqan runa wanukushna kaptin y ayllunkunapis manana 

kayaptinqa pägapakunanpaq kaqta cürata entreganqa. Say 

pägapakushqan TAYTA DIOSPAQ kaptinmi cürapaqna kanqa. Saynöpis 
entreganqa juk carnita altarcho rupasiptin perdonash kananpaq. 

9<< <Sagrädu ofrendakunata Israel runakuna TAYTA 

DIOSPAQ apayashqankuna cürapaqmi kanqa. 

10Lapan chaskishqankunapis kikin cürapaqmi kanqa> >>. 

Celösu runa imata rurananpaqpis tantiyasishqan 

11Moiséstami TAYTA DIOS nirqan: 

12<<Israel runakunata niy: <Aybësis cäsu kanmanmi pï warmipis runanta 

qanratashqan. 

13Runanta sayno qanratashqanta pipis mana tariykaptin 

14runan celösu rikakurqa 

15warminta cüraman pushanqa. Saynöpis saki mikuy ofrendapaq ishkay kïlu 

cebäda jarinata apanqa. Say ofrendamanqa ama winapanqasu aceitita ni 
inciensuta. Say ofrendaqa kanqa warmin qanrataykashqanta o mana 
qanrataykashqantapis musyananpaqmi. 

16<< <Cüranami say warmita TAYTA DIOSPA nawpanman pushanqa. 

17Saypitanami sagrädu yakuta mitu väsuman winaykur say 

yakuman Sagrädu Tolducho kaykaq alpata shuntarkur winanqa. 

18Say warmita TAYTA DIOSPA nawpanman pushaykurnami piltash aqsanta 

paskasinqa. Saychömi celösu kashqanpita runan apamushqan ofrendata 
cüra aptapanqa. Saynöpis iwjiq yakuta väsuwan aptaranqa say warmi 
jusayuq kar maldicionash kananpaq. 

19Nirkurna say warmita jurasir ninqa: <<Pï runawanpis qowaykita mana 

qanratash kaptikiqa kay iwjiq yakuta upuptiki manami maldición 
päsashunkisu. 

20Qowaykita qanratar jukta waynäkush kaptikiqa 

21lapan runakuna rikakuyänanpaqmi TAYTA DIOS maldicionashunki. Saymi 

mädrinniki jakaptin shuluyla shulunki. 

22Say maldición päsashunki kay iwjiq yakuta upuptikimi>>. << <Cüra sayno 

niptinmi say warmi ishkay kuti ninqa: <<Nishqaykino kasun>>. 

23<< <Saypitanami maldición päsananpaq nishqanta cüra qelqanqa. Nirkurmi 

qelqashqanta maylaskir say yakuta winanqa väsucho kaykaq iwjiq yakuman. 

24Say iwjiq yakutanami warmita cüra makyanqa. Jusayuq karqa say yakuta 

upuskir pasaypami nakanqa. 

25Yakuta chaskirkurmi qowan celösu kashqanpita apamushqan saki mikuy 

ofrendata cürata entreganqa. Saytami TAYTA DIOSPA nawpancho joqarkur 
wakman kayman kuyurkasir cüraqa altarman churanqa. 

26TAYTA DIOS imaypis yarparänanpaqmi say ofrendapita juk aptayta jorquskir 

altarcho rupasinqa. Nirkurnami iwjiq yakuta warmita upusinqa. 

27Runanta qanratash karqa say yakuta upuskir pasaypami nakanqa. Saymi 

mädrinnin jakaptin shuluyla shulunqa. Sayno nakanqa lapan runakuna 
rikakuyänanpaqmi. 

28Runanta mana qanratash kaptinmi isanqa imapis päsanqasu y qeshyaq 

rikakurpis shulunqasu. 

29<< <Sayno rurayanki warmin jarukushqanta runa maliciaptin 

30jusayuq o mana jusayuq kashqantapis musyananpaq. Say 

warmitami TAYTA DIOSPA nawpanman cüra pushanqa TAYTA 

DIOS nishqankunata lapanta rurananpaq. 

31Sayno ruraptinqa runan manami jusayuqsu kanqa. Warminmi isanqa 

kikinpa jusanpita shuluyla shulunqa> >>. 

 

Números 6 
Nazareo kar imano kawananpaqpis tantiyasishqan 

1Moiséstami TAYTA DIOS nirqan: 

2<<Israel runakunata niy: <Mayqan runapis o mayqan warmipis nazareo 

kananpaq TAYTA DIOSTA promitirqa 

3manami vïnuta ni ima shinkäsikuqtapis upunqasu. Saynöpis manami 

upunqasu üvapita rurash vinagrita ni üvapa yakuntapis. Manami üvata ni 
päsastapis mikunqasu. 

4Nazareo kananpaq promitishqanta cumplishqanyaq manami imatapis 

üvapita rurash kaqta mikunqasu ni upunqasu. 

5Nazareo karqa TAYTA DIOSPAQ santumi kanqa. Saymi nazareo kananpaq 

promitishqanta cumplishqanyaq aqsanta rutukunqasu. 

6Nazareo kaykarqa pï wanuptinpis ayaman ama witipäsunsu. 

7Maman wanuptinpis, taytan wanuptinpis, wawqin wanuptinpis ni panin 

wanuptinpis impüru mana kananpaq ama witipäsunsu. Sayno ama 
witipäsunsu TAYTA DIOSPAQ consagrädu kashqanta cumplir. 

8Nazareo kananpaq TAYTA DIOSTA promitishqanta cumplishqanyaqmi say 

runa o say warmi consagrädu kanqa. 

9<< <Nawpancho pipis elaqpita wanuptinqa TAYTA DIOSPAQ consagrashqan 

aqsan impürumi rikakunqa. Saymi qanchis junaq päsarkuptin aqsanta 
rutukunqa purificakunanpaq. 

10Saypita waraynin junaqnami ishkay kulkushkunata karpis o ishkay pushapa 

palumakunata karpis Tinkuna Toldu patiuman apaykur cürata entreganqa. 

11Cüranami jukta purificasina sacrificiupaq y jukaqtana rupasina sacrificiupaq 

rupasinqa. Saynöpami say nazareo runa o nazareo warmi püru rikakunqa. 
Aqsanpis yapaymi TAYTA DIOSPAQ consagrädu kanqa. 

12Saynöpis watayuq carnishta consagrasina sacrificiupaq apamurmi yapay 

nazareo runa o nazareo warmi kanqa. Isanqa impüruyayninpami nawpata 
nazareo kashqan tiempupis manakaqlapaqna kanqa. Saymi nazareo kayta 
qalaykunanpita yapay cumplinqa promitishqan tiempu cumplishqanyaq. 

13<< <Nazareo kayman yaykushqan tiempu cumplirkuptinnami Tinkuna 

Toldu patiuman shamunqa. 

14Sayman shamurmi juk watayuq carnishta rupasina sacrificiupaq 

apamunqa, juk watayuq china uyshata purificasina sacrificiupaq apamunqa y 
juk carnita jawka kawakuy sacrificiupaq apamunqa. Say uywakunaqa 
lapanpis sänumi kayanqa. 

15Saynöpis alinnin jarinapita rurash levadüraynaq tantata canastawan 

apamunqa. Say tantaqa aceitiwan masarashqami kanqa. Say canastamanmi 
winanqa aceitiwan lushipash levadüraynaq llapsha tantata, saki mikuy 
ofrendakunata y vïnutapis. 

16<< <Saykunata chaskirkurmi purificasina sacrificiuta TAYTA 

DIOSPA nawpancho cüra rupasinqa. Saypitanami rupasina sacrificiutapis 
rupasinqa. 

17Nirkurnami jawka kawakuy sacrificiupaq apayämushqan carnita y 

canastacho levadüraynaq tantakunatapis TAYTA DIOSPAQ joqarkur wakman 
kayman kuyusinqa. Saynöpis apamushqan saki mikuyta y 
vïnutami altarman winapanqa. 

18Say hörami nazareo runa aqsanta Tinkuna Toldu patiucho rutukunqa. Say 

consagrädu aqsatanami jawka kawakuy sacrificiu rupaykashqan ninaman 
qaykunqa. 

19<< <Nirkurnami rutukush nazareo runata cüra makyanqa calduypa yanush 

carnipa palitillanta. Saynöpis canastapita makyanqa levadüraynaq juk tantata 
y levadüraynaq llapsha tantatapis. 

20Saykunata nazareo runapita yapay shuntarkurnami TAYTA 

DIOSPA nawpancho joqarkur wakman kayman kuyusinqa. 
Saypitanami sagrädu kar cürapaq kanqa. Saynöpis cürapaq kanqa TAYTA 

DIOSPA nawpancho wakman kayman kuyusishqan qasqunwan aluq kaq 
chankanpis. Saypitaqa nazareo runa vïnuta upunmannami. 

21<< <Nazareo runa aypäpakurqa ofrendatapis uywatapis masta apamunqa. 

Nazareo kananpaq TAYTA DIOSTA promitirqa ley nishqannöla lapantapis 
cumplinqa> >>. 

Cürakuna bendicionta qor imata niyänanpaq kashqanpis 

22Moiséstami TAYTA DIOS nirqan: 

23<<Aarónta y surinkunata yäsinki Israel runakunata bendicionta qor 

niyänanpaq: 

24<< <TAYTA DIOS bendicionninta churamur ima peligrupitapis 

sapaykuläshunki. 

25 TAYTA DIOS ali rikashushpayki imaypis kuyapaykuläshunki. 

26 TAYTA DIOS imachöpis kuyapäyäshushpayki ali kawayänaykipaq 

yanapaykuyäläshunki>. 

27<<Saynöpami Israel runakunata yanapänäpaq jutïta joqarir cürakuna 

manakayämanqa. Sayno manakayämaptinmi bendicionnïta qoshaq>>. 

 

Números 7 
Sagrädu Toldupaq ofrendakunata apayashqan 

1Sharkasiyta ushaskirnami sagrädu kananpaq Sagrädu Tolduman y lapan 

manëjunkunaman aceitita Moisés winaparqan. Saynölami altarman y altarpa 
manëjunkunamanpis aceitita winaparqan. 

2Saypitanami censaycho yanapaq cada trïbupa mandaqninkuna Tinkuna 

Sagrädu Tolduman ofrendankunata apayarqan. 

3Cada mandaqmi juk töruta aparqan. Cada ishkay mandaqkunanami 

sapanayuq juk carrëtata apayarqan. Saymi chunka ishkay törukuna y 
sapanayuq soqta carrëtakuna kayarqan. Lapan apayashqankunatami 
Sagrädu Toldupa nawpanman chäsiyarqan. 

4Saymi Moisésta TAYTA DIOS nirqan: 

5<<Say carrëtakunata y törukunata chaskiskir levitakunata aypunki Tinkuna 

Tolduta apayänanpaq>>. 

6Sayno niptinmi carrëtakunata y törukunata chaskiskir levitakunata Moisés 

aypurqan. 

7Gersónpita miraq levitakunatami ishkay carrëtakunata y chusku törukunata 

aypurqan apayänanpaq kaqkunata apayänanpaq. 

8Meraripita miraq levitakunatanami chusku carrëtakunata y puwaq 

törukunata aypurqan apananpaq kaqkunata apayänanpaq. Paykunaqa cüra 
Aarónpa surin Itamar mandashqantami rurayarqan. 

9Coatpita miraq levitakunatami isanqa aypurqansu. 

Paykunaqa sagrädu kaqkunata umrushlami apayarqan. 

10Altarta dedicayänanpaqmi say chunka ishkay mandaqkuna ofrendankunata 

apayarqan. Saymi sagrädu kananpaq altarman aceitita winapaptin 
ofrendankunata altarpa nawpanman churayarqan. 

11Saypitanami Moisésta TAYTA DIOS nirqan: <<Altarta dedicayänaykipaq 

ofrendankunata apamurqa waran waran cada trïbupa mandaqnin 
trukanakuypa apayämunqa>>. 

12Punta kaq junaqchömi Judá trïbu Aminadabpa surin Naasón ofrendanta 

aparqan. 

13Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

14Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

15Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

16Purificasina sacrificiupaqmi juk chïvuta aparqan. 

17Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Aminadabpa surin Naasónpa ofrendankunami. 

18Ishkay kaq junaqchönami Isacar trïbu Zuarpa surin Natanael ofrendanta 

aparqan. 

19Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

20Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

21Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

22Purificasina sacrificiupaqmi juk chïvuta aparqan. 

23Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Zuarpa surin Natanaelpa ofrendankunami. 

24Kimsa kaq junaqchönami Zabulón trïbu Helónpa surin Eliab ofrendanta 

aparqan. 

25Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

26Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

27Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

28Purificasina sacrificiupaqmi juk chïvuta aparqan. 

29Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Elónpa surin Zabulónpa ofrendankunami. 

30Chusku kaq junaqchönami Rubén trïbu Sedeurpa surin Elisur ofrendanta 

aparqan. 

31Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

32Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

33Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

34Purificasina sacrificiupaqmi juk chïvuta aparqan. 

35Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Sedeurpa surin Elisurpa ofrendankunami. 

36Pisqa kaq junaqchönami Simeón trïbu Zurisadaipa surin Selumiel 

ofrendanta aparqan. 

37Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

38Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

39Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

40Purificasina sacrificiupaqmi juk chïvuta aparqan. 

41Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Zurisadaipa surin Selumielpa ofrendankunami. 

42Soqta kaq junaqchönami Gad trïbu Reuelpa surin Eliasaf ofrendanta 

aparqan. 

43Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

44Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

45Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

46Purificasina sacrificiupaqmi juk chïvuta aparqan. 

47Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Reuelpa surin Eliasafpa ofrendankunami. 

48Qanchis kaq junaqchönami Efraín trïbu Amiudpa surin Elisama ofrendanta 

aparqan. 

49Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

50Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

51Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

52Purificasina sacrificiupaqmi juk chïvuta aparqan. 

53Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Amiudpa surin Elisamapa ofrendankunami. 

54Puwaq kaq junaqchönami Manasés trïbu Pedasurpa surin Gamaliel 

ofrendanta aparqan. 

55Paymi aparqan qellaypita rurash juk plätuta y juk lavatoriuta. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

56Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

57Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

58Purificasina sacrificiupaqmi juk chïvuta aparqan. 

59Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Pedasurpa surin Gamalielpa ofrendankunami. 

60Esqun kaq junaqchönami Benjamín trïbu Gedeonipa surin Abidán 

ofrendanta aparqan. 

61Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

62Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

63Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

64Purificasina sacrificiupaqmi juk chïvuta aparqan. 

65Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Gedeonipa surin Abidánpa ofrendankunami. 

66Chunka kaq junaqchönami Dan trïbu Amisadaipa surin Ahiezer ofrendanta 

aparqan. 

67Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

68Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

69Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

70Purificasina sacrificiupaqmi juk chïvuta aparqan. 

71Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Amisadaipa surin Ahiezerpa ofrendankunami. 

72Chunka juk kaq junaqchönami Aser trïbu Ocránpa surin Pagiel ofrendanta 

aparqan. 

73Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

74Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

75Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

76Purificasina sacrificiupaqmi juk chïvuta aparqan. 

77Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Ocránpa surin Pagielpa ofrendankunami. 

78Chunka ishkay kaq junaqchönami Neftalí trïbu Enánpa surin Ahira 

ofrendanta aparqan. 

79Paymi qellaypita rurash juk plätuta y juk lavatoriuta aparqan. Say plätu 

lasarqan pachak kimsa chunka (130) siclo y lavatoriuna lasarqan qanchis 
chunka (70) siclo. Saykunata pësarqan Tinkuna Sagrädu Tolducho kaykaq 
pësakunawanmi. Saki mikuy ofrendapaqmi say lavatoriucho y say plätucho 
aceitiwan pichush alinnin jarina junta kaykarqan. 

80Saynöpis junta inciensuyuqtami qoripita rurash cucharonta aparqan. Say 

cucharón lasarqan chunka siclumi. 

81Saynöpis rupasina sacrificiupaq juk turïtuta, juk carnita y juk watayuq 

carnishtami aparqan. 

82Purificasina sacrificiupaqmi juk chïvuta aparqan. 

83Jawka kawakuy sacrificiupaqnami aparqan ishkay töruta, pisqa 

carnikunata, pisqa chïvukunata y juk watayuq pisqa carnishkunatapis. 
Saykuna karqan Enánpa surin Ahirapa ofrendankunami. 

84Saynömi altarta dedicayänanpaq Israel runakunapa mandaqninkuna 

ofrendankunata apayarqan qellaypita chunka ishkay plätukunata, chunka 
ishkay tazonkunata y chunka ishkay qori cucharonkunata. 

85Cada plätu lasarqan pachak kimsa chunka (130) siclo y cada tazonmi 

lasarqan qanchis chunka (70) siclo. Saymi tazonkuna y plätukuna ishkay 
waranqa chusku pachak (2,400) siclo lasarqan. Say qellayta pësayarqan 
Tinkuna Sagrädu Tolducho kaykaq pësakunawanmi. 

86Inciensu junta chunka ishkay qori cucharonkuna cada ünun chunka siclumi 

lasarqan. Saymi lapan qori pachak ishkay chunka (120) siclo 
lasarqan. Saykunata Tinkuna Sagrädu Tolducho kaykaq pësakunawanmi 
pësayarqan. 

87Rupasina sacrificiupaq apayashqan uywakuna kayarqan chunka ishkay 

turïtukuna, chunka ishkay carnikuna y juk watayuq chunka ishkay 
carnishkuna. Say uywakunatami saki mikuy ofrendankunatawan apayarqan. 
Purificasina sacrificiupaq apayashqan chïvukuna chunka ishkaymi kayarqan. 

88Jawka kawakuy sacrificiupaq apayashqan uywakunanami kayarqan ishkay 

chunka chusku (24) turïtukuna, soqta chunka (60) carnikuna, soqta chunka 
chïvukuna y juk watayuq soqta chunka carnishkunapis. Altar sagrädu 
kananpaq aceitita winaparkurmi say uywakunata rupasir altarta 
dedicayarqan. 

89 TAYTA DIOSWAN parlananpaq Tinkuna Tolduman yaykurmi Pactu 

Babulcho kaykaq ishkay querubinkuna chawpinpita TAYTA DIOS parlamuqta 
Moisés wiyarqan. Say querubinkunaqa babulpa sapanan jananchömi 
kaykäyarqan. Saychömi Moiséswan TAYTA DIOS parlayarqan. 

 

Números 8 
Candelabruman mechërukunata imano churananpaqpis tantiyasishqan 

1Saypitami Moisésta TAYTA DIOS nirqan: 

2<<Aarónta niy: <Qanchis mechërukunata candelabruman churay 

puntanman asikyänanpaq> >>. 

3Saymi Moisésta TAYTA DIOS nishqannöla Aarónqa puntanmanpa 

asikyapänanpaq mechërukunata candelabruman churarqan. 

4Say candelabrumi jamakunanpita puntanyaq martilluwan takaylapa qoripita 

rurash karqan. TAYTA DIOS rikasishqantanölami say candelabruta Moisés 
rurasirqan. 

Tayta Diosta sirviyänanpaq levitakunata churayashqan 

5Moiséstami TAYTA DIOS nirqan: 

6<<Wakin Israel runakunapita rakiykur levitakunata purificasinki. 

7Purificasinaykipaqqa paykunapa jananman yakuta saqsupanki. 

Cuerpunkunapita shaprankunata rutukuskir mödanankunata taqshakuyanqa. 
Saynöpami purificashna kayanqa. 

8Nirkurnami apayämunqa juk turïtuta rupasina sacrificiupaq y aceitiwan 

pichush jarinata saki mikuy ofrendapaq. Saynöla purificasina sacrificiupaqpis 
juk turïtuta apamuyämunqa. 

9<<Levitakunata wilanki Tinkuna Toldu nawpanman shayämunanpaq. 

Saynöla lapan Israel runakunapis shayämunqa. 

10Noqapa nawpäman levitakuna shayämuptin Israel runakunapa 

mandaqninkuna paykunapa umanman makinta churayanqa. 

11Nirkurnami makinta Aarón joqarishpan nawpächo paykunata dedicanqa 

sirviyämänanpaq. Saynöpami levitakuna Israel runakuna apayämushqan 
ofrendano kayanqa. 

12<<Nirkurnami apayämushqan turïtukunapa umanman makinta levitakuna 

churayanqa. Juk turïtuta pishtar altarcho rupasinki purificasina sacrificiupaq 
y jukaq turïtutanami pishtar altarcho rupasinki rupasina sacrificiupaq. 
Saynöpami levitakuna purificash kayanqa. 

13<<Saypitanami paykunata pushanki Aarónpa y surinkunapa nawpanman. 

Saychömi makikita joqarir levitakunata noqapaq dedicanki. 

14Saynöpami Israel runakunapita levitakunata rakinki noqapa kayänanpaq. 

15Purificash y dedicash karnami paykuna libri kayanqa Tinkuna Tolducho 

imapis ruraypaq kaqkunata rurayänanpaq. 

16<<Israel runakunapa qechpa olqu surinkunapa trukanmi levitakunata 

noqapa kayänanpaq akrashkä. 

17Egipto runakunapa qechpa olqu surinkunata wanusishqä junaqpitami Israel 

runakunapa qechpa olqu surinkunapis uywankunapa punta yuriq orqu 
wawankunapis noqapa kaykan. 

18Saymi levitakuna noqapa kaykäyan Israel runakunapa qechpa olqu 

surinkunapa trukan. 

19Levitakunatami churashkä Israel runakunapa trukan Tinkuna Tolducho 

Aarónta y surinkunata yanapäyänanpaq. Saynöpami Israel runakunata 
Tinkuna Tolduman aywayaptin castigashaqsu>>. 

20 TAYTA DIOS nishqannölami Moisés, Aarón y lapan Israel runakuna 

levitakunata churayarqan TAYTA DIOSTA sirviyänanpaq. 

21Saymi levitakuna purificakur armakuyarqan y mödanankunatapis 

taqshakuyarqan. Saypitanami makinta joqarir TAYTA DIOSPAQ paykunata 
Aarón dedicarqan. Nirkurnami purificasina sacrificiuta rupasirqan purificash 
kayänanpaq. 

22Sayno dedicarkuptinnami levitakuna Aarónta y surinkunata Tinkuna Toldu 

patiucho yanapayta qalaykuyarqan. Moisésta TAYTA DIOS nishqannölami 
levitakunata dedicar lapanta rurarqan. 

Sagrädu Tolducho levitakuna ayka wata sirviyänanpaqpis tantiyasishqan 

23Saypitami Moisésta TAYTA DIOS nirqan: 

24<<Levitakuna Tinkuna Toldu patiucho yanapar qalaykuyanqa ishkay 

chunka pisqa (25) watayuqpitaraqmi. 

25Pisqa chunka (50) watayuq karnaqa jubilakuyanqanami. 

26Jubilakurpis tiempun kashqan höra levita mayinkunata Tinkuna Tolducho 

yanapäyanqa. Isanqa nawpata sirviyashqannöqa mananami sirviyanqanasu. 
Sayno kayänanpaq levitakunata niy>>. 

 

Números 9 
Pascua fiestata rurayänanpaq nishqan 

1Egiptupita Israel runakuna yarqayämushqanpita juk wata cumplirkuptinnami 

ishkay kaq wata qalaykunan killa Sinaí sunyaq jirkacho Moisésta TAYTA 

DIOS nirqan: 

2<<Israel runakuna cada watami nishqä junaqcho Pascua fiestata rurayanqa. 

3Pascua fiesta qalaykunqa kay killa chunka chusku junaq tardimi. Sayta 

rurayanqa imanöpis rurayänanpaq yäsishqänölami>>. 

4Sayno niptinmi Israel mayinkunata Moisés nirqan Pascua fiestata 

rurayänanpaq. 

5Saynöpami Moisésta TAYTA DIOS nishqannöla wata qalaykunan killa chunka 

chusku junaq tardipita qalaykur Sinaí jirkacho Pascua fiestata rurayarqan. 

6Wakinqa ayata yatayashqanpita impüru karmi Pascua carnishta 

pishtayarqansu. Saymi say junaqla aywar Moiséstawan 

7Aarónta niyarqan: <<Noqakunaqa ayata yatash karmi impüru kaykäyä. 

Sayno karpis ¿manasuraq Israel mayïkunawan juntu TAYTA DIOSPAQ Pascua 
carnishta pishtayäman?>> 

8Sayno niyaptinmi Moisés nirqan: <<TAYTA DIOSTARAQ tapumushaq imata 

rurayänaykipaqpis>>. 

9Tapukuptinnami Moisésta TAYTA DIOS nirqan: 

10<<Israel runakunata niy: <Qamkuna y qamkunapita miraqkunapis lapayki 

adorayämashpayki Pascua fiestata rurayanki. Sayno rurayanki ayata 
yatashqanpita impüru karpis o viäjipa aywarpis. 

11Isanqa sayno kaqkunaqa juk killa päsarkuptinraq chunka chusku junaq 

tardipa Pascuapaq carnishta pishtayanqa. Say tardi pishtayashqan carnishpa 
aysanta kankarkur levadüraynaq tantalanpa y iwjiq jachalanpa mikuyanqa. 

12Say aysata manami waraynin junaqpaq pusüsiyanqasu ni tulunkunatapis 

pakiyanqasu. Rurayänaykipaq nishqänöla Pascua fiestata rurayanki. 

13Püru kaykar y maypapis mana ilash kaykar Pascua fiestata mana ruraq 

kaqtaqa Israel runakunapita qarquyay. Nishqä junaq adoramar Pascua 
fiestapaq carnishta mana pishtaq kaqtaqa qarquyay. 

14<< <Rurayänaykipaq nishqänölami qamkunacho kaykaq jäpa runakunapis 

Pascua fiestata rurayanqa. Lapaykipis saynöla rurayanki> >>. 

Sagrädu Toldu janancho pukutay kashqan 

Éxodo 40.34-38 

15 Pactu Tolduta sharkasiyaptinmi pukutay sapakurkurqan. Pasa 

sakashqanpita pasa warashqanyaqmi say toldu janancho ninano asikyarqan. 

16Saynölami imaypis junaqpa pukutay saparaq y sakaypana ninano asikyaq. 

17Tinkuna Sagrädu Toldu jananpita pukutay sharkur aywaptinmi Israel 

runakuna posädaräyashqanpita aywakuyaq. Pukutay takyaptinnami 
jinalancho posädakuyaq. 

18Say pukutaywanmi Israel runakunata TAYTA DIOS tantiyasiq aywayänanpaq 

kashqanta y posädakuyänanpaq kashqantapis. Saymi Sagrädu Toldu 
jananpita pukutay aywayta qalaykushqanyaq posädakuyashlancho täyaq. 

19Sagrädu Toldu jananpita aska junaq pukutay mana aywaptinqa TAYTA 

DIOSTA cäsukur Israel runakuna saylachömi posädaräkuyaq. 

20Juk ishkay junaqla Sagrädu Toldu janancho pukutay kaptinqa say 

junaqkunalami saycho posädaräyaq. Pukutay aywaptinqa paykunapis 

aywayaqmi. Saynöpami Israel runakunata TAYTA DIOS tantiyasiq 
aywayänanpaq kashqanta y posädakuyänanpaq kashqantapis. 

21Aybësisqa juk sakaylami Tinkuna Sagrädu Toldu janancho pukutay ichiraq. 

Pasa waraskiptin pukutay aywaqta rikarqa Israel runakunapis aywayaqmi. 
Saynölami sakaypapis junaqpapis pukutay aywaptinqa aywayaq. 

22Sagrädu Toldu janancho pukutay ishkay junaq kaptinpis o juk killa kaptinpis 

o juk wata kaptinpis Israel runakuna jinalanchömi posädaräkuyaq. Pukutay 
aywaptinqa paykunapis aywayaqmi. 

23Saynöpami Israel runakunata TAYTA DIOS tantiyasiq aywayänanpaq 

kashqanta y posädakuyänanpaq kashqantapis. Moisésta TAYTA 

DIOS nishqannölami Israel runakuna lapantapis rurayarqan. 

 

Números 10 
Qellaypita rurash cornëtakunata tukayashqan 

1Moiséstami TAYTA DIOS nirqan: 

2<<Martilluwan takapaylapa qellaypita ishkay cornëtakunata rurasinki. Say 

cornëtakunata tukasinki runakuna shuntakäyänanpaq y aywayänanpaqpis. 

3Ishkay cornëtakunata tukayaptinmi Tinkuna Toldu punkuman lapan 

runakuna shamur nawpaykiman shuntakäyanqa. 

4Juk cornëtalata tukaptinqa cada trïbupa mandaqninkunalami shayämunqa. 

5<<Aywalay tönuta tukayaptinmi Tinkunansi Sagrädu Toldupa inti 

jeqamunan kaqlänincho posädaraykaq runakuna toldunkunata shuntarkur 
aywar qalaykuyanqa. 

6Saypita yapay cornëtata tukaptinmi Tinkunansi Sagrädu Toldupa sur 

kaqlänincho posädaraykaq runakuna toldunkunata shuntarkur aywar 
qalaykuyanqa. Saynömi tukanqa cadaläpita yarquyänanpaq. 

7<<Runakuna shuntakäyänalanpaq kaptinqa jukno tönuta tukasinki. 

8Cornëtata tukaqkunaqa Aarón ayllu cürakunalami kayanqa. Say 

nishqäkunaqa imayyaqpis leymi qamkunapaq y qamkunapita 
miraqkunapaqpis kanqa. 

9<<Nacionnikiman contraykikuna shamur atacayäshuptiki guërraman 

yarquyänaykipaq cornëtata tukayanki. Saynöpami yanapäshayki 
contraykikunata vinciyänaykipaq. 

10Saynölami cornëtata tukayanki fiesta kaptin, lulu killa kaptin, sacrificiuta 

rupasiyashpayki y jawka kawakuy sacrificiuta rupasiyashpaykipis. 
Saynöpami qamkunata promitishqäta yarpar imaypis yanapäyäshayki. 
Noqami TAYTA DIOSNIKI kaykä>>. 

Sinaí jirkapita Israel runakuna aywakuyashqan 

11Egiptupita yarquyashqanpita juk wata y juk killa cumplirkur ishkay chunka 

(20) junaq kaykaptinnami Pactu Toldu jananpita pukutay aywar qalaykurqan. 

12Saymi Sinaí jirkapita Israel runakuna trïbunpa trïbunpa qatinaylanpa 

aywaykäyaptin Parán niyashqan sunyaq jirkacho pukutay ichikuykurqan. 

13Sinaípita yarqur Moisésta TAYTA DIOS yäsishqannölami 

14Judá trïbu runakuna bandërankunawan puntata aywayarqan. Paykunawan 

juntumi ishkay trïbu runakunapis aywayarqan. Judá trïbupa mandaqninmi 
karqan Aminadabpa surin Naasón. 

15Isacar trïbupa mandaqninmi karqan Zuarpa surin Natanael. 

16Zabulón trïbupa mandaqninnami karqan Helónpa surin Eliab. 

17Paykunapa qepantanami aywayarqan Gersónpita miraq runakuna y 

Meraripita miraq runakunapis. Paykunami Sagrädu Tolduta paskarir 
apayarqan. 

18Paykunapa qepantanami Rubén trïbu runakuna bandërankunawan 

aywayarqan. Paykunawan juntumi ishkay trïbu runakunapis aywayarqan. 
Rubén trïbupa mandaqninmi karqan Sedeurpa surin Elisur. 

19Simeón trïbupa mandaqninmi karqan Zurisadaipa surin Selumiel. 

20Gad trïbupa mandaqninmi karqan Reuelpa surin Eliasaf. 

21Paykunapa qepantanami Coatpita miraq runakuna aywayarqan Sagrädu 

Toldupa lapan manëjunkunata apakurkur. Nawpaq trïbu runakuna 
ichisiyashqan Sagrädu Tolduman chaykurmi apayashqan manëjukunata 
churayaq. 

22Paykunapa qepantanami Efraín trïbu runakuna bandërankunawan 

aywayarqan. Paykunawan juntumi ishkay trïbu runakunapis 
aywayarqan. Efraín trïbupa mandaqninmi karqan Amiudpa surin Elisama. 

23Manasés trïbupa mandaqninmi karqan Pedasurpa surin Gamaliel. 

24Benjamín trïbupa mandaqninmi karqan Gedeonipa surin Abidán. 

25Lapanpitapis mas qepantanami Dan trïbu runakuna bandërankunawan 

aywayarqan. Paykunawan juntumi ishkay trïbu runakunapis aywayarqan. 
Dan trïbupa mandaqninmi karqan Amisadaipa surin Ahiezer. 

26Aser trïbupa mandaqninmi karqan Ocránpa surin Pagiel. 

27Neftalí trïbupa mandaqninmi karqan Enánpa surin Ahira. 

28Saynömi Israel runakuna trïbunpa trïbunpa qatinaylanpa aywayarqan. 

Walkinanpaq cuñädun Hobabta Moisés ruwakushqan 

29Madianita Ragüelpa surin Hobabmi Moiséspa cuñädun karqan. Paytami 

Moisés nirqan: <<Yanapäyämänanpaqmi TAYTA DIOS promitiyämash. 
Saymi TAYTA DIOS rikasiyämänanpaq kaqman aywayäshaq. 
Walkiykayälämay, tayta. Bendicionta chaskiyashqäta rakipäyäshaykimi>>. 

30Sayno niptinmi Hobab nirqan: <<Manami kamäpakushaqsu. Markächo 

ayllükunamanmi kutikushaq>>. 

31Niptinmi Moisés nirqan: <<Ama kutikuysu. Lapan jirkakunatami qam 

reqinki. Maycho posädakunansipaq ali kashqantapis musyankimi. Saymi 
qamta ruwakü reqisimar pushayämänaykipaq. 

32Noqakunawan aywaptikiqa TAYTA DIOS kamaripämashqansita 

rakipänakushunmi>>. 

33Sinaí jirkapita aywakurmi Israel runakuna kimsa junaq aywayta 

aywayarqan. Pactu Babultami puntanta apayarqan posädakuyänanpaq 
sitiuta tariyashqanyaq. 

34Campamentupita yarquyashqanpitami TAYTA DIOS kachamushqan pukutay 

cada junaq paykunapa jananpa aywarqan. 

35Puntata aywananpaq Pactu Babulta yarqasiyaptinmi Moisés nirqan: 

<<Favornïkuna sharkuykulay, TAYTA DIOS. Contraykikuna mashipa mashir 
qeshpiyäsun. Chikishuqnikikunapis nawpaykipita qeshpir aywakuyäsun>>. 

36Babulta ichisiyaptinnami Moisés nirqan: <<TAYTA DIOS, yupaytapis mana 

atipaypaq Israel runakunaman kutimuyna>>. 

 

Números 11 
Israel runakuna Tayta Diospa contran parlayashqan 

1Israel runakuna fiyupa nakayashpan TAYTA DIOSPA contran 

parlayaptinmi TAYTA DIOS fiyupa rabyakurqan. Saymi paypita nina shamur 
campamentu kuchuncho kaq toldukunata rupar usharqan. 

2Runakuna pasaypa mansakäyashpanmi yanapänanpaq Moisésta 

ruwakuyarqan. Saymi paykunapaq TAYTA DIOSTA Moisés manakuptin nina 
upirqan. 

3Ninawan TAYTA DIOS rupasishqanpitami say sitiuta jutisiyarqan Tabera jutin 

kananpaq. 

4Saypitanami Israel runakunawan takukash aywaq jäpa runakuna Egiptucho 

ali mikuykunata mikuyashqanta yarpäsipäyarqan. Saymi Israel runakuna 
seqaypa aysanar niyarqan: <<¡Pilaraq aysata qararkamashwan! 

5Egiptuchöqa dembaldilami pescäduta mikuq kansi. Saynöpis pepinuta, 

melonta, pöruta, ceböllata y äjustami mikuq kansi. 

6Kaychöqa manálata mikurmi pasaypa ajayashna kaykansi>>. 

7(Maná karqan culantrupa murunno y jachapa weqin niraq qarwashqami. 

8-9Cada tutami imayka shulyano maná warämuq. Saytami runakuna 

shuntarkur aqakuyaq o rumiwan takayaq. Wakin yanukuyaq y wakinnami 
saypita tantata rurayaq. Sayno ruraskir mikuyaptinmi gustunpis aceitiwan 
masarash tantano karqan.) 

10Israel runakuna wamrankunawan toldunkuna punkucho waqayashqanta 

wiyarmi Moiséspis y TAYTA DIOSPIS fiyupa rabyanäyarqan. 

11Saymi TAYTA DIOSTA Moisés nirqan: <<Sirvishuqniki kaykaptï ¿imanirtaq 

nakasimanki? ¿Imanirtaq mana kuyapämaypa Israel runakunata 
pushanäpaq churamashkanki? 

12¡Manami paykunapa mamansu ni taytansu kä! ¿Imanirtaq nimashkanki 

chuchuykaq wamratano marqash apanäpaq? ¿Imanöparaq Abrahamta, 
Isaacta y Jacobta promitishqayki nacionman chäsishaq? 

13¿Maypitataq aysata tarishaq saysika runakuna mikuyänanpaq? Pasaypa 

aysanarmi waqar nikäyäman: <Aysata qarayämay>. 

14Saysika runakunata japalä manami pushayta kamäpaküsu. Kay runakuna 

seqaypami rabyanäsikuyan. 

15Rasunpaypa kuyamarqa kayno nakasimänaykipa trukanqa jukla 

shuntakalämay>>. 

16Sayno niptinmi TAYTA DIOS nirqan: <<Qanchis chunka (70) Israel mayor 

runakunata qayaykasir Tinkuna Tolduman pushay. Nirkur saycho 
shuyäyämay. 

17Saymanmi shamushaq qamwan parlanäpaq. Nirkurmi Israel runakunata 

pushäsiyäshunaykipaq qamcho kaykaq Espïrituta paykunatapis qoshaq. 
Kananpitaqa mananami japalaykinasu pushanki. 

18<<Noqa wiyashkänami Israel runakuna waqar kayno nikäyashqanta: 

<¡Pilaraq aysata kamaripaykamashwan mikurkunansipaq! ¡Kaycho nakar 
kawashqansipa trukanqa mas alimi kanman karqan Egiptulacho 
quëdakamush!> Kananqa Israel runakunata niy waray junaq aysata 
mikuyänanpaq kashqanta. Saypaq kanan junaq purificakuyäsun. Noqami 
aysata qarashaq. 

19Aysata manami juk junaqlasu ni ishkay junaqlasu ni pisqa junaqlasu ni 

chunka junaqlasu ni ishkay chunka junaqlasu mikuyanqa. 

20Saypa trukanqa juk killami pasaypa melanäyashqanyaq mikuyanqa. 

Paykunawan kaykaptïpis waqarmi niyämash: <¡Imapaqraq Egiptupitapis 
yarqamurqansi!> Sayno parlarmi manakaqman churayämash>>. 

21Saymi Moisés nirqan: <<Pushaykashqä runakuna soqta pachak waranqami 

(600,000) kaykäyan. ¿Saysika runataku juk killanpami aysata qarayämanki? 

22¿Maychötaq saysika uyshapis cabrapis y wäkapis kaykan kaysika 

runakuna mikuyänanpaq? Lamarcho lapan pescädupis manami 
aypanqasu>>. 

23Sayno niptinmi TAYTA DIOS nirqan: <<¿Pasaypa munayniynaq kashqätaku 

yarpanki? Kananmi rikanki nishqäkunata cumplishqäta>>. 

Mayor runakunata Espïritunta Tayta Dios qoshqan 

24Saypita aywarmi Moisésqa lapan runakunata wilarqan TAYTA 

DIOS nishqankunata. Nirkurmi qanchis chunka (70) mayor runakunata 
Tinkuna Tolduman qayasirqan. 

25Tinkuna Toldu jananman pukutaycho urarkamurmi Moiséswan TAYTA 

DIOS parlayarqan. Nirkurmi Moiséscho kaykaq Espïrituta qanchis chunka 
mayor runakunata qorqan. Espïrituta chaskiskirnami profëtanöna 
parlayarqan. Saypita yapayqa mananami imaypis sayno parlayarqannasu. 

26Qanchis chunka (70) mayor runakunata qayarmi Eldadta y Medadta Moisés 

qayarqan. Isanqa Tinkuna Tolduman aywayänanpa trukan 
campamentulachömi quëdakuyarqan. Paykunamanpis Espíritu chaptinmi 
profëtanöna parlayta qalaykuyarqan. 

27Saymi juk maqta cörrila aywar Moisésta wilar nirqan: <<Eldadwan Medadmi 

campamentucho profëtano parlaykäyan>>. 

28Sayno wilaptinmi Moisésta Nunpa surin Josué nirqan: <<¡Sayno mana 

parlayänanpaq michay, taytay!>> Josuéqa Moiséspa yanapaqnin maqtami 
karqan. 

29Sayno niptinmi Moisés nirqan: <<¿Imanirtaq noqala profëta kanäta 

munanki? ¡Alimi kanman lapan runakunapis profëta kayänanpaq 
Espïritunta TAYTA DIOS qoptin!>> 

30Saypitanami Moiséspis y mayor runakunapis campamentunkunaman 

kutikuyarqan. 

Codornizkunata Tayta Dios yurisishqan 

31Nirkurnami lamarpita wayrata TAYTA DIOS wayräsimurqan. Say wayrami 

saysika codornizkunata pasalapa pajaykaqta campamentu nawpankunaman 
apamurqan. Say codornizkunami campamentu nawpankunapa juk junaq 
aywayyaq kayarqan. 

32Ishkay junaq y juk sakaymi Israel runakuna saysika codornizkunata 

sariyarqan. Walkalata sariqkunapis chunka muntuytami sariyarqan. 
Nirkurnami campamentu nawpankunapa majar sakisiyarqan. 

33Codorniz aysata mikur qalariykäyaptinmi TAYTA DIOS fiyupa rabyash kar 

aska runakunata qeshyawan castigar wanusirqan. 

34Pachalanpaq yarparaq runakunata saycho pampayashqanpitami say 

partita jutisiyarqan Kibrot-hataava jutin kananpaq. 

35Kibrot-hataava partipita aywakurmi Israel runakuna Hazerot partiman 

chäyarqan. Saychömi campamentukunata rurar posädakuyarqan. 

 

Números 12 
Aarónwan María Moiséspa washanta rimayashqan 

1Hazerotchömi cusita warmiwan majasakashqan janan Aarón y panin María 

Moiséspa washanta rimar 

2niyarqan: <<Manami Moiséslawansu TAYTA DIOS parlash, sinöqa 

noqansiwanpis parlashqami>>. Sayno rimayashqantami TAYTA 

DIOS wiyarqan. 

3Paykuna sayno rimayaptinpis kay pasacho pïmaypitapis mas qollmi shonqu 

karmi Moisés imatapis parlakurqansu. 

4Saymi Moisésta, Aarónta y Maríata TAYTA DIOS nirqan: <<Tinkuna 

Tolduman kimsayki aywayay>>. Sayman kimsan aywayaptinmi 

5ichiraykaq pukutaycho Tinkuna Toldu punkuman TAYTA DIOS urämurqan. 

Saypita Aarónta y Maríata qayaptin nawpanman aywayaptinmi 

6TAYTA DIOS nirqan: <<Nishqäta shumaq wiyayämay. Qamkunacho 

profëtakunataqa revelacioncho y sueñuyninkunacho parlapaypami tantiyasï. 

7Wayïta ali rikaq sirvimaqnï Moiséstami isanqa saynösu parlapä. 

8Paytaqa mana tumasipaylapami parlapä. Kikïtami rikaman. Sayno 

kaykaptinqa ¿imanirtaq washanta rimaykäyanki?>> 

9Sayno niskirmi TAYTA DIOS fiyupa rabyash aywakurqan. 

10Tinkuna Sagrädu Toldupita pukutay aywakuptinmi jinan höra Maríapa 

intëru cuerpun leprawan yuraq rikakurqan. Sayta rikaykurmi 

11Moisésta ruwakur Aarón nirqan: <<Jusäkuna atipash upanöpis 

parlayashqäpita ama castigaykayämaysu ari, taytay. 

12Mamanpa pachalancho wanush wamra ismushnönami Maríapa qaranpis 

kaykan. Aliyänanpaq TAYTA DIOSTA manakuykulay ari>>. 

13Saymi TAYTA DIOSTA ruwakur Moisés nirqan: <<Tayta Dios, Maríata 

aliyaykasilay>>. 

14Saymi TAYTA DIOS nirqan: <<Qaqlancho papänin toqapaptin ¿manaku 

qanchis junaqyaq penqakush uysuran? Sayno kaykaptinqa campamentupita 
qanchis junaqyaq Maríata qarquy. Saypitaraqmi kutimunqa>>. 

15Saymi campamentupita qanchis junaqyaq Maríata qarquyarqan. Pay 

kutimushqanyaqmi Israel runakuna jinalancho kaykäyarqan. 

16María kutiykuptinnami Israel runakuna Hazerotpita aywakur Parán 

niyashqan sunyaq jirkaman chäyarqan. Saychömi toldunkunata ichisir 
posädakuyarqan. 

 

Números 13 
Canaánman rikapakamuq Moisés kachashqan 

Deuteronomio 1.19-25 

1Saypitanami Moisésta TAYTA DIOS nirqan: 

2<<Kananqa cada trïbupita juk mandaqta 

kachay Canaánta rikapakayämunanpaq. Say naciontami Israel runakunata 
qoykushaq>>. 

3Saymi TAYTA DIOS nishqannöla Parán sunyaq jirkapita runakunata Moisés 

kacharqan rikapakayämunanpaq. Lapanpis say runakunaqa mandaqmi 
kayarqan. 

4Say aywaq runakunami kayarqan Rubén trïbupita Zacurpa surin Samúa, 

5Simeón trïbupita Horípa surin Safat, 

6Judá trïbupita Jefonipa surin Caleb, 

7Isacar trïbupita Josépa surin Igal, 

8Efraín trïbupita Nunpa surin Oseas, 

9Benjamín trïbupita Rafúpa surin Palti, 

10Zabulón trïbupita Sodipa surin Gadiel, 

11Josépa surin Manasés trïbupita Susipa surin Gadi, 

12Dan trïbupita Gemalipa surin Amiel, 

13Aser trïbupita Micaelpa surin Setur, 

14Neftalí trïbupita Vapsipa surin Nahbi y 

15Gad trïbupita Maquipa surin Geuel. 

16Paykunatami Moisés kacharqan Canaánman rikapakamuq. Nunpa surin 

Oseaspa jutintanami Moisés trukasiparqan Josué jutin kananpaq. 

17Canaánta rikapakayämunanpaq kachashpanmi Moisés nirqan: 

<<Neguevpa päsayashpayki jalqakunacho kaykaq markakunaman 
aywayanki. 

18Say markakunata imano kashqantapis rikapakamur shumaq 

mayapäkayämunki runakuna fuerti kayashqanta o débil kayashqanta, askaq 
kayashqanta o walkaqla kayashqantapis. 

19Saynöpis rikapakayämunki wayinkuna toldula kayashqanta o perqa 

kayashqanta y markankuna murallash o muralläni kayashqantapis. Saynöpis 
rikapakayämunki chakrankuna imano kayashqantapis. 

20Rikapakayämunki ali chakra o qachpa chakra kashqanta, munti o 

muntiynaq kashqantapis. Ama mansariyankisu say nacionman yaykuyta. Say 
chakrakunacho ima wayushqantapis kutimur apayämunki>>. (Say wisanmi 
punta poquq üva palay tiempuna karqan.) 

21Moisés sayno kachaptinmi intëru Canaánta rikapakayämurqan Zin 

niyashqan sunyaq jirkapita Hamatman yaykuna Rehob markayaq. 

22Neguevpa päsarmi Hebrón markaman chäyarqan. Saychömi taykäyarqan 

Anacpita miraq Ahimán runakuna, Sesai runakuna y Talmai runakunapis. 
Hebrón markata sharkasiyashqanpita qanchis watataraqmi Egiptucho Zoán 
markata sharkasiyarqan. 

23Saypita Escol pampaman rikapakuqkuna chaykurmi rämantinta juk sarta 

üvata mutuskir qeruwan wintuypa apayarqan. Saynölami hïgustawan 
granädatapis apayarqan. 

24Juk sarta üvata palayashqanpitami say pampata jutisiyarqan Escol jutin 

kananpaq. 

25Chusku chunka (40) junaq rikapakuskirmi 

26Parán niyashqan sunyaq jirkacho Cadesman kutiyarqan. Saychömi 

kaykäyarqan Moisés, Aarón y lapan Israel runakunapis. Chaykurmi 
wilayarqan lapan rikayashqankunata y imata wiyayashqantapis. Saynölami 
saypita imata apayämushqankunatapis rikasiyarqan. 

27Nirkurmi Moisésta niyarqan: <<Rikapakamuq kachayämashqayki 

chakrakunaman aywayashkämi. Saycho rasunpami lichipis abëjapa 
mishkinpis aska kaykan. Kay frütakunatami saypita apayämushkä. 

28Isanqa saysikami runakuna saycho täyan. Markankunapis jatusaq y ali 

murallashqami kaykäyan. Saynölami Anacpita miraq jatusaq runakunapis 
kaykäyan. 

29Saynöpis Neguevchömi amalecita runakuna taykäyan. Jalqakunacho 

kaykaq markakunachönami taykäyan heteo runakuna, jebuseo runakuna y 

amorreo runakuna. Cananeo runakunanami taykäyan lamar kuchun 
pampakunacho y Jordán mayu nawpan pampakunacho>>. 

30Sayno niyaptinmi Moiséspa contran runakuna parlayarqan. Saymi 

runakunata upälaykasir Caleb nirqan: <<¡Sayno kaptinpis say 
markakunatawan chakrakunata qechunansipaq aywashun! ¡Noqansiqa 
paykunata vincishunmi!>> 

31Sayno niptinpis rikapakamuq mayinkuna niyarqan: <<Say runakunata 

¿imapaqtaq wajupäshun? ¡Noqansipita mas saysikami paykuna 
kaykäyan!>> 

32Israel mayinkunata mansarïsirmi niyarqan: <<Rikapakayämushqä 

markakunacho pasaypa wanusinakuylami kaykan. Saynöpis say 
markakunacho taq runakuna jatusaqmi kaykäyan. 

33Anacpita miraq sikasaq runakunatapis rikayashkämi. Kikïkunapa 

yarpaynïpitaqa paykunapa nawpancho chuklus tamäñunölami kayashkä. 
Paykunapis chuklustanölami rikayämash>>. 

 

Números 14 
Israel runakuna Tayta Diospa contran rikakuyashqan 

Deuteronomio 1.26-33 

1Sayno niyaptinmi Israel runakuna qaparäyashpan say sakay warati 

waqaykar waräyarqan. 

2Saymi Moiséstawan Aarónta qayapar niyarqan: <<¡Alimi kanman karqan 

Egiptulacho o kay sunyaq jirkalacho wanukush! 

3¿Imapaqtaq kayman TAYTA DIOS pushamashkansi? Guërracho 

wanusimashpansimi warminsitapis surinsikunatapis contransikuna 
apakuyanqa. ¡Saypa trukanqa Egiptuman kutikush alimi kanman!>> 

4Saymi juknin jukninpis wilanakur niyarqan: <<Egiptuman pushamänansipaq 

juktana mandamaqninsita churashun>>. 

5Sayno niyaptinmi Moiséswan Aarón ima ruraytapis mana kamäpakur 

pasaypa lakikuyashpan lapan runakunapa nawpancho lätakuykuyarqan. 

6Nunpa surin Josuéwan y Jefonipa surin Calebpis fiyupa lakikuyashpanmi 

mödanankunata rachiyarqan. (Paykuna kayarqan Canaánman rikapakuq 
aywaqkunami.) 

7Nirkurnami Israel runakunata niyarqan: <<¡Rikapakur puriyämushqä 

nacionqa maypis täkuy munaymi kaykan! 

8TAYTA DIOSMI kuyamashpansi say nacionman yaykasimäshun. Saychöqa 

lichipis abëjapa mishkinpis askami kaykäyan. 

9Isanqa TAYTA DIOSPA contran ama sharkuyaysu ni saycho taq runakunata 

ama mansayaysu. Paykunataqa chushpitanölami lapirishun. Saynöpis 
paykunataqa manami pipis yanapänanpaq kansu. TAYTA DIOS noqansiwan 
kaykaptinqa ama mansarishunsu>>. 

10Sayno niyaptinmi runakuna samqayta munayarqan. Say hörami lapan 

runakuna rikay TAYTA DIOSPA chipipiyninta Tinkuna Tolducho rikayarqan. 
Saychömi 

11Moisésta TAYTA DIOS nirqan: <<¡Imayyaqraq Israel runakuna 

rabyanäsiyämanqa! Milagrukunata rurashqäta rikaykarpis ¡imayyaqraq 
criyiyämanqasu! 

12Kay runakunata pestiwanmi ushakäsishaq. Qampita miraqkunalami jatun 

nación rikakuyashqanyaq mirayanqa>>. 

13Sayno niptinmi Moisés nirqan: <<Taytay, kikikimi munaynikiwan Egiptupita 

Israel runakunata jorqamushkanki. Paykunata ushakäsiptikiqa 

14Egipto runakuna musyaykur Canaáncho taq runakunatami wilayanqa. 

Cananeo runakunapis musyayanmi noqakunawan kaykashqaykita. Saynöpis 
musyayanmi yuripaykamar parlapämashqaykita, ichiraykaq pukutaycho 
puntäkunata junaqpa aywashqaykita y ichiraykaq nina rupaykaqcho sakaypa 
aywashqaykita. 

15Israel mayïkunata lapanta ushakäsiptikiqa maysaychöpis runakuna 

jamuräyäshushpaykimi niyanqa: 

16<TAYTA DIOS say runakunata promitishqan nacionman chäsiyta mana 

kamäpakurmi sunyaq jirkalacho ushakäsish>. 

17<<TAYTA DIOS, saymi qamta manakü promitishqaykinöla munaynikiwan 

yanapaykamänaykipaq. Qam nishkanki 

18mana rabyakuq y kuyapäkuq kashqaykitami. Saynöpis nishkanki mana 

cäsukuqkuna perdonta manakuyäshuptiki perdonanaykipaq kashqantami. 
Saynöpis nishkanki jusalikuqkunataqa kikintapis, surintapis, wilkantapis y 
shurukta wilkantapis castiganaykipaq kashqantami. 

19Egiptupita kayyaq pushamänaykipaqpis pacienciayki kashqami. 

Kuyapäkuq kaykarqa jusalikuyashqanpita kay runakunata perdonaykulay>>. 

Israel runakunata Tayta Dios castigashqan 

Deuteronomio 1.34-40 

20Saymi TAYTA DIOS nirqan: <<Manakamashqaykinölami perdonashaq. 

21Imayyaqpis kawaq Dios kar y intëru munduta munaynïcho sarararmi nï: 

22-23Egiptucho y sunyaq jirkacho milagrukunata rurashqäta rikaqkuna 

manami ni juklaylapis chanqasu unay aylluykikunata promitishqä nacionman. 

Paykuna yaparir yaparir kikin munayashqanta rurasimayta munayashpanmi 
cäsukayämashsu. Manami mayqanpis sayno rabyanäsimaqkunaqa say 
nacionman chäyanqasu. 

24Sirvimaqnï Calebmi isanqa nishqäkunata cäsukaman. Saymi 

rikapakamushqan nacionman payta yaykasishaq. Paypita miraqkunapis 
saychömi täyanqa. 

25Amalecita runakuna y cananeo runakuna täyashqan pampapaqa amana 

aywayaynasu. Saypa trukanqa waray junaq sunyaq jirkaman kutiyay Puka 
Lamarpa aywaq nänipa>>. 

26Saypitanami Moiséstawan Aarónta TAYTA DIOS nirqan: 

27<<Wiyashkämi Israel runakuna conträ parlayashqankunata. ¡Imayyaqraq 

kay runakunata awantashaq! 

28Kayno nishqäta paykunata wilay: <Noqa TAYTA DIOSMI jurar nï: 

Yarpäyashqaykinölami lapaykita ushakäsiyäshayki. 

29Conträ parlayashqanpitami ishkay chunka (20) watayuqpita janaman lapan 

censash kaqkuna kay sunyaq jirkacho wanur ushakäyanqa. 

30Jefonipa surin Calebwan Nunpa surin Josuélami promitishqä nacionman 

yaykuyanqa. Saypita kaqqa manami mayqaykikunapis yaykuyankisu. 

31Wamraykikunatami isanqa chikiyäshuqnikikuna apakuyänanpaq kashqanta 

yarpäyaptikipis yaykasishaq. Manakaqman churayashqayki nacionchömi 
wamraykikuna täyanqa. 

32<< <Qamkunaqa kay sunyaq jirkachömi wanur ushakäyanki. 

33Wanur ushakäyashqaykiyaqmi wamraykikuna chusku chunka (40) 

wata uywankuna qatish sunyaq jirkacho puriyanqa. Qamkuna mana 
wiyakayämashqaykipitami sayno nakayanqa. 

34Chusku chunka junaq Canaánta rikapakayämushqaykinömi chusku 

chunka watantin nakar puriyanki. Saynöpami cada junaqpita juk wata sunyaq 
jirkacho kayanki. Sayraqmi musyayanki imano castigakuq kashqätapis. 

35Noqa TAYTA DIOS karmi nishqäta cumplishaq. Saymi conträ sharkuq y 

mana cäsukamaq runakunata castigar kay sunyaq jirkalacho ushakäsishaq> 
>>. 

36Runakunata desvalorasiyashqanpitami Moisés kachashqan chunka 

rikapakuqkunata 

37pesti qeshyawan TAYTA DIOS wanusirqan. 

38Josuéwan Caleblami kawaykar quëdayarqan. 

Amalecita y cananeo runakuna Israel runakunata vinciyashqan 

Deuteronomio 1.41-46 

39 TAYTA DIOS nishqanta Moisés wilaptinmi Israel runakuna fiyupa 

lakikuyarqan. 

40Saymi saka sakala sharkurkur jalqakunaman aywayänanpaq niyarqan: 

<<TAYTA DIOS promitimashqansi nacionman yaykuyta mana munarmi 
pasaypa jusalikushkansi. Kanan sayman jukla aywashun>>. 

41Sayno niyaptinmi Moisés nirqan: <<¡Walälami yarpaykäyanki sayman 

aywayta! Sunyaq jirkaman kutinansipaq TAYTA DIOS nikämashqaqa 
¿imanirtaq cäsukuyta munayankisu? 

42Promitimashqansi nacionman ama aywayaysu. Mana wiyakuypa 

aywayaptikiqa TAYTA DIOS manami yanapäyäshunkisu. 
Chikishuqnikikunapis vincir wanusiyäshunkimi. 

43Amalecita y cananeo runakunaqa ushakäsiyäshunaykipaqmi 

shuyaykäyäshunki. Mana cäsukuq kayashqaykipitami TAYTA 

DIOS sapäyäshunkinasu>>. 

44Moisés sayno nikaptinpis Israel runakuna chölu tukuyashpanmi 

jalqakunaman aywayarqan. Sayno aywayarqan campamentucho Moisés 
quëdaptinpis y Pactu Babulta mana aparpis. 

45Israel runakuna aywaykäyaptinmi jalqakunacho taq amalecita y cananeo 

runakunapis yarqapäyämushpan Israel runakunata atacayarqan. 
Vinciyashpanmi Hormayaq qatikachäyarqan. 

 

Números 15 
Sacrificiukunata imano rurayänanpaqpis tantiyasishqan 

1Saypitami Moisésta TAYTA DIOS nirqan: 

2<<Israel runakunata niy: <TAYTA DIOS qoykuyäshunaykipaq kaykaq 

nacionman chäyashpayki 

3sacrificiukunata paypaq rupasiyanki mushkuyninta mayar kushikunanpaq. 

Say sacrificiukunata rupasiyanki rupasina sacrificiu kaptinpis 
promitiyashqaykita cumpliyashpaykipis, voluntänikipita uywata 
apayämushpaykipis o fiestapaq uywata apayämushpaykipis. Say 
sacrificiukunapaq uywaykikunapita apayämunki turïtuta karpis, uyshata 
karpis o cabrata karpis. 

4<< <Sacrificiupaq apayämushqaykiwan juntu apayämunki juk litru aceitiwan 

sapush ishkay kïlu alinnin jarinata. 

5<< <Saynöpis cada carnishta apamur jananman juk litru vïnuta yapayämunki 

aysaman winayänaykipaq. 

6<< <Cada carnita apamur jananman yapayämunki juk litru aceitiwan sapush 

chusku kïlu jarinata. 

7Saynöpis apayämunki juk litru pulan vïnuta aysaman winayänaykipaq. 

Saypa mushkuyninmi TAYTA DIOSPA shonqunpaqno kanqa. 

8<< <Rupasina sacrificiupaq karpis, promitiyashqaykita cumpliyänaykipaq 

karpis o jawka kawakuy sacrificiupaq karpis turïtuta TAYTA 

DIOSPAQ apamurqa 

9jananman apayämunki ishkay litru aceitiwan sapush soqta kïlu jarinata. 

10Saynöpis apayämunki ishkay litru vïnuta aysaman winayänaykipaq. Say 

sacrificiupa mushkuyninmi TAYTA DIOSPA shonqunpaqno kanqa. 

11<< <Saynölami rurayanki töruta apamurpis, carnita apamurpis, carnishta 

apamurpis o malta chïvuta apamurpis. 

12Ayka uywata apamurpis cada ünunpaq saynöla apayämunki. 

13Lapan Israel runakunami sacrificiukunata sayno imaypis rupasiyanqa. 

Saypa mushkuyninmi TAYTA DIOSPA shonqunpaqno kanqa. 

14<< <Jäpa runakunapis sacrificiukunapaq apamurqa qamkunanöla 

rurayanqa. Saynöla rurayanqa qorpa karpis o jinancho taq karpis. Say 
sacrificiukunata rupasiyaptinmi mushkuynin TAYTA DIOSPA shonqunpaqno 
kanqa. 

15Israel runa karpis jäpa runa karpis nishqäta saynöla cumpliyanqa. Kay 

nishqäkunaqa imayyaqpis leymi qamkunapaq y qamkunapita 
miraqkunapaqpis kanqa. 

16Saynölami kay nishqäkuna kaykan qamkunapaq y jäpa runakunapaqpis> 

>>. 

17Mastapis Moisésta TAYTA DIOS nirqan: 

18<<Israel runakunata niy: <TAYTA DIOS pushaykämashqansi nacionman 

chaykur 

19chakra wayushqanta cosechar TAYTA DIOSPAQ rakiyanki. 

20Punta poquq trïguta cosechar primiciata rakiyashqaykinöla punta poquq 

trïguta aqaskir masararpis rakiyanki. 

21Say ofrendata imaypis apayämunki. 

22<< <TAYTA DIOS nishqan mandamientukunata mana musyaypa mana 

cumplirqa 

23qamkuna y qamkunapita miraqkuna 

24juk turïtuta rupasina sacrificiupaq apayämunki. Rupasina sacrificiuta 

rupasiyaptinmi mushkuynin TAYTA DIOSPA shonqunpaqno kanqa. Saynöpis 
apayämunki saki mikuy ofrendata y altarman winananpaq vïnutapis. 
Saykunatawan juk chïvutapis apayämunki purificasina sacrificiupaq. Say 
sacrificiukuna kanqa qamkunacho runakuna mana musyayninpa 
jusalikuyashqanpitami. 

25Say apayämushqaykikunata TAYTA DIOSPA nawpancho cüra rupasiptinmi 

mana musyaypa jusalikuyashqaykipita perdonayäshunki. 

26Sayno perdonayäshunki Israel runakuna kayaptikipis o Israel runakunacho 

taq jäpa runakuna kayaptikipis. Sayno kanqa qamkunacho lapan runakuna 
mana musyayninpa jusalikuyashqanpitami. 

27<< <Qamkunacho juk runala mana musyayninpa jusalikurqa purificasina 

sacrificiupaq juk watayuq cabrata apamunqa. 

28Sayta cüra rupasiptinmi apamuq runata TAYTA DIOS perdonanqa. 

29Kay nishqäkunami ley kanqa qamkunapaq y qamkunacho taq jäpa 

runakunapaqpis. 

30<< <Pipis musyaykar jusalikurqa TAYTA DIOSTAMI rabyanäsin. Say 

runataqa Israel runa kaptinpis o jäpa runa kaptinpis qamkunapita qarquyanki. 

31TAYTA DIOS nishqanta manakaqman churar mana cäsukushqanpita say 

runata qarquyanki> >>. 

Jamay junaqcho aruq runata wanusiyashqan 

32Israel runakuna sunyaq jirkacho kaykäyashqan wisanmi tariyarqan Israel 

mayin jamay junaqcho yantakuykaqta. 

33Sayno tariykurmi Moisés, Aarón y lapan runakuna shuntakäyashqanman 

apayarqan. 

34Yantakuykaqta tariyashqanta wilayaptinmi imano castigayänanpaqpis 

mana musyar prësu sararäyarqan. 

35Sayno sararaykäyaptinmi Moisésta TAYTA DIOS nirqan: <<Say runata 

campamentupita jukläman jorquykur lapan Israel runakuna samqaypa 
wanusiyäsun>>. 

36Sayno niptinmi TAYTA DIOS nishqannöla Israel runakuna jukläman 

jorquykur samqaykälar wanusiyarqan. 

Mödananpa kuchunman azul jïlukunata jirayänanpaq tantiyasishqan 

37Moiséstami TAYTA DIOS nirqan: 



305 

 

 
© 2018  Wycliffe Bible Translators, Inc. 

  
 

 

38<<Israel runakunata niy mödanankunapa kuchunman azul jïlupita 

shamshilta rurayänanpaq. Saynöla paykunapita miraqkunapis mödanankuna 
kuchunman shamshilta imaypis churayanqa. 

39Say shamshilta rikarmi yarpäyanki NOQAPA mandamientükunata 

cumpliyänaykipaq kashqanta. Saynöpami jusalikuyänaykipaq 
shonquykikuna yarpaptinpis tantiyakuyashpayki kachariyanki. 

40Say shamshilkunami kanqa nishqäkunata cäsukur noqa 

munashqäno santu kawayänaykipaq. 

41Noqami Egiptupita jorqamushkä Tayta Diosniki kanäpaq. Noqami TAYTA 

DIOSNIKI kaykä>>. 

 

Números 16 
Coré, Datán y Abiram Moiséspa contran sharkuyashqan 

1Leví trïbupitami juk runa Coré jutiyuq karqan. Pay karqan Coat ayllupita 

Izharpa surinmi. Rubén trïbupitanami Datán, Abiram y On kayarqan. Datán y 
Abiramqa Eliabpa surinkunami karqan. Onnami Peletpa surin karqan. 

2Paykunami ishkay pachak pisqa chunka (250) runakunawan Moiséspa 

contran sharkuyarqan. Lapanpis yäsikuq y reqish runakunami kayarqan. 

3Paykunami shuntakaykur Moiséstawan Aarónta niyarqan: <<¡Aläpanami 

alquysakaykäyämanki! Lapansimi TAYTA DIOSPAQ santu kansi. Lapansitami 
yanapaykämansipis. Sayno kaykaptinqa ¿imanirtaq qamkunala munayyuq 
kayashqaykita yarpaykäyanki?>> 

4Sayno niyaptinmi ima ruraytapis mana kamäpakushpan Moisés 

lätakuykurqan. 

5Nirkurmi Coréta y wakin runakunatapis nirqan: <<Waray tutami TAYTA 

DIOS musyasimäshun mayqansipis santu kashqansita. Santu kaqmi paypa 
kaykan. Pay akrashqan kaqkunalami payta sirviyänanpaq nawpanman 
yaykuyanqa. 

6Waray tuta shayämunki cada ünuyki inciensu qoshnisikuyänaykikunata 

apakurkur. 

7Saykunaman shanshata winarkur inciensuwan qoshnisiyanki TAYTA 

DIOSPA nawpancho. TAYTA DIOS akrashqan kaqmi nawpancho sirvinanpaq 
santu kanqa. ¡Levitakuna, qamkunaqa aläpami TAYTA 

DIOSTA rabyanaykäsiyanki!>> 

8Nirkurnami Coréta Moisés nirqan: <<Levitakuna, shumaq wiyayämay. 

9TAYTA DIOSMI Israel mayikikunapita akrayäshushkanki payta sirvir lapan 

runakunapa trukan Sagrädu Tolducho ruraykunata rurayänaykipaq. 
¿Manaku saywan contentakuyanki? 

10Qamta y levita mayikikunatapis TAYTA DIOSMI churayäshushkanki 

nawpancho sirviyänaykipaq. ¿Kananqa cüra kaytanaku munaykäyanki? 

11¿Sayno yarparku Aarónpa contran sharkuykäyanki? Aarónpa contran 

sharkurqa TAYTA DIOSPA contranmi sharkuykäyanki>>. 

12Nirkurnami Moisés qayasirqan Eliabpa surinkuna Datánta y Abiramta. 

Qayasiptinmi paykuna niyarqan: <<Manami aywayäshaqsu. 

13Kutir Moisésta wilayanki: <Egiptucho lichipis abëjapa mishkinpis yakunöraq 

aska kaykaptin kay sunyaq jirkacho wanuyänäpaq pushayämar ¿alita 
rurashqaykitaku yarpaykanki? Jinamanpis ¿mandaqnïkuna kaytaraqku 
munaykanki? 

14Kananyaqpis manami chäsiyämashkankiraqsu yakunöraq aska lichipis 

abëjapa mishkinpis kashqan nacionman. Manami chakratapis üva 
plantaraqtapis rikasiyämashkankiraqsu. ¿Imayyaqtaq saynöla 
engañayämanki? Saymi shamuytapis munayäsu> >>. 

15Sayno niyashqanta wilaptinmi Moisés fiyupa rabyanashpan TAYTA 

DIOSTA nirqan: <<¡Paykuna inciensuwan qoshnisiyaptin ama chaskiysu, 
Taytay! Noqa manami ni juk ashnulantapis qechushkäsu ni imaypis 
paykunata wajupashkäsu>>. 

16Saypitanami Coréta Moisés nirqan: <<Waray tuta mandayta munaq 

mayikikunawan TAYTA DIOSPA nawpanman shayämunki. Saychömi Aarónpis 
kaykanqa. 

17Cada ünuyki inciensu qoshnisikunaykita inciensuntinta TAYTA 

DIOSPA nawpanman apayämuy. Saymi ishkay pachak pisqa chunka (250) 
qoshnisikuna kanqa. Saynölami Aarónpis inciensu qoshnisikunanta 
apamunqa>>. 

18Moisés nishqannölami cada ünun qoshnisikunanman shanshata y 

inciensuta winarkur Tinkuna Toldu patiuman shayämurqan. Saychömi 
Moiséswan Aarónpis kaykäyarqan. 

19Moiséspa y Aarónpa contran sharkuqkuna Coréwan saycho shuntakash 

kaykäyaptinmi TAYTA DIOSPA chipipiynin rikakämurqan. 

20Saypitanami Moiséstawan Aarónta TAYTA DIOS nirqan: 

21<<¡Kanan hörami kay runakunata ushakäsishaq! ¡Paykunapa nawpanpita 

jukla witikuyay!>> 

22Sayno niptinmi Moiséswan Aarón lakikuyashpan pasaman lätakuykur 

niyarqan: <<¡Tayta Dios! Qammi lapan runakunatapis kawayta qonki. ¿Juk 
runala jusalikushqanpitasuraq lapan runakunata ushakaykasinki?>> 

23Sayno niyaptinmi TAYTA DIOS nirqan: 

24<<Israel runakunata niy Coré, Datán y Abiram täyashqan toldunkuna 

nawpanpita jukläman witikuyänanpaq>>. 

25Saymi ruwakur lätaraykäyashqanpita sharkurkur Israel mayor 

runakunawan Moisés aywayarqan Datánwan Abiram kaykäyashqanman. 

26Chaykurmi runakunata Moisés nirqan: <<Kay jusasapa runakunapa 

toldunkuna nawpanpita witikuyay. Paykunapa imantapis ama yatayaysu. 
Manasayqa paykunapa jusankunapitami wanuyanki>>. 

27Niptinmi lapan runakuna witikuyarqan Corépa, Datánpa y Abirampa 

toldunkuna nawpanpita. Abiramwan Datánnami toldunkunapa punkuncho 
warminkunawan wamrankunawan kaykäyarqan. 

28Saypitami runakunata Moisés nirqan: <<Kananmi tantiyayanki TAYTA 

DIOS kachamash kaptin imatapis pay nimashlanta rurashqäta. 

29Kay runakuna wakin runakunanöpis ali wanuypa wanuyaptinmi 

musyayanki TAYTA DIOS mana kachamashqanta. 

30Pasata TAYTA DIOS kichakäsir lapan imaykantinta say runakunata 

kawaykaqta ultakurkuptinmi isanqa musyayanki TAYTA DIOSPA contran 
sharkuyashqanta>>. 

31Moisés sayno niptinmi say runakuna ichiraykäyashqan kaqpa pasa 

kichakar 

32Coréta, Datánta, Abiramta, ayllunkunata y imaykankunatapis 

ultakurkurqan. 

33Sayno kawaykaqta ultakurkurmi pasa wichqakäkurqan. Saynöpami lapan 

imaykankunawan Israel runakunapita paykuna ushakäyarqan. 

34Pasa kichakaptin qaparäyashqanta wiyarmi nawpancho kaykaq Israel 

runakunapis qaparaykar qeshpiyashpan niyarqan: <<¡Noqansitapis pasa 
ultakarkamashwantaq!>> 

35Saynölami TAYTA DIOSPA nawpanpita nina shamur usharqan ishkay 

pachak pisqa chunka (250) inciensuwan qoshnisiq runakunatapis. 

36 36 (17.1) Saypitanami Moisésta TAYTA DIOS nirqan: 

37 37 (17.2) <<Say wanuq runakunapa qoshnisikuyänan sagrädumi kaykan. 

Sayno kaykaptinqa Aarónpa surin Eleazarta kachay ninapita jipinanpaq y 

qoshnisikunancho shanshata shuntarkur campamentupita karuman 
talimunanpaq. 

38 38 (17.3) Noqapa nawpächo inciensuwan qoshnisiyashqanpitami cada 

qoshnisikunan sagräduna kaykan. Saymi cada wanuq runapa 
qoshnisikunanta llapshayaqpaq sulurkasir altarman enchapasinki. Sayta 
rikarmi Israel runakuna conträ sharkuyanqanasu>>. 

39 39 (17.4) Saymi wanuq runakunapa inciensu qoshnisikuyänankunata cüra 

Eleazar shuntar llapshayashqanyaq sulurkasir altarman enchapasirqan. 
Saykunaqa broncipita rurashqami karqan. 

40 40 (17.5) Altarman sayno enchapasirqan pipis sayta rikar TAYTA 

DIOSPA nawpancho inciensuta lutala mana qoshnisinanpaqmi. Saynöpami 
Aarónpita miraqkunala TAYTA DIOSPA nawpancho qoshnisiyänanpaq 
kayarqan. Lutala qoshnisiq kaqqa Coré y munayyuq kayta munaq mayinkuna 
wanuyashqannömi wanuyanqa. Coréta y yanapaqninkunata sayno päsarqan 
Moisésta TAYTA DIOS nishqannölami. 

41 41 (17.6) Saypita waraynin junaqmi Israel runakuna yapay Moiséstawan 

Aarónta qayapar niyarqan: <<¡Qamkunami TAYTA DIOS akrashqan 
runakunata wanuykäsiyanki!>> 

42 42 (17.7) Moiséspa y Aarónpa contran sharkuyänanpaq shuntakarmi 

elaqpita rikaskiyarqan Tinkuna Tolduta pukutay sapaskiqta y TAYTA 

DIOSPA chipipiynin asikyämuqta. 

43 43 (17.8) Saymi Moiséswan Aarón Tinkuna Toldu patiuman aywayarqan. 

44 44 (17.9) Saychömi Moisésta TAYTA DIOS nirqan: 

45 45 (17.10) <<¡Say runakunapita witikuyay! ¡Paykunata jukla 

ushakäsishaq!>> Sayno niptinmi Moiséswan Aarón fiyupa lakikuyashpan 
pasaman lätakuykuyarqan. 

46 46 (17.11) Saymi Aarónta Moisés nirqan: <<TAYTA DIOS fiyupa rabyarmi 

runakunata ushakaykäsin. Kanan altarman jukla aywar inciensu 
qoshnisikunaykiman shanshatawan inciensuta winay. Sayta apakurkur 
runakuna kaykäyashqanman aywar TAYTA DIOSTA manakuy paykunata 
perdonananpaq>>. 

47 47 (17.12) Moisés nishqannölami qoshnisikunanta aptakurkur Aarónqa 

runakuna wanuykäyashqanman cörriyla aywarqan. Saychömi inciensuwan 
qoshnisishpan say runakunapaq TAYTA DIOSTA manakurqan runakunata 
perdonananpaq. 

48 48 (17.13) Wanushkunapa y kawaykaqkunapa chawpincho TAYTA 

DIOSTA ruwakuptinmi pipis wanurqannasu. 



309 

 

 
© 2018  Wycliffe Bible Translators, Inc. 

  
 

 

49 49 (17.14) Saycho wanuyarqan chunka chusku waranqa qanchis pachak 

(14,700) runakunami. Sayno kayarqan Coréwan wanuqkunata mana 
yupaylapami. 

50 50 (17.15) Runakuna manana wanuyaptinnami Aarón kutirqan Tinkuna 

Toldu patiucho Moisés kaykashqan kaqman. 

 

Números 17 
Aarónpa tukrun chinkimushqan 

1 1 (16) Saypitanami Moisésta TAYTA DIOS nirqan: 

2 2 (17) <<Cada trïbu Israel runakunapa mandaqninkuna tukrunkunata 

apayämunanpaq niy. Lapan apayämuptinmi chunka ishkay tukrukuna kanqa. 
Cada tukrumanmi jutinkunata qelqanki. 

3 3 (18) Leví trïbupa kaq tukrunmanqa Aarónpa jutinta qelqanki. Cada trïbupa 

mandaqninpami juk tukru kanqa. 

4 4 (19) Say tukrukunata churanki Tinkuna Toldu rurincho kaykaq Pactu 

Babul puntanman. Saychömi qamwan cadala tinkunsi. 

5 5 (20) Akrashqä runapa tukruntami chinkisimushaq. Sayta rikayashpanmi 

Aarónta y qamta akrashqäta tantiyar washaykita rimayanqanasu>>. 

6 6 (21) TAYTA DIOS nishqannöla Israel runakunata Moisés wilaptinmi cada 

trïbupa mandaqnin tukrunkunata Moisésta entregayarqan. Aarónpa tukrunpis 
paykunapa tukrunkunawan kaptinmi chunka ishkay tukrukuna karqan. 

7 7 (22) Say tukrukunatami Moisés churarqan Pactu Toldu rurinman TAYTA 

DIOSPA nawpancho kananpaq. 

8 8 (23) Saypita waraynin junaq Pactu Tolduman aywarmi Moisés tarirqan 

Leví trïbu Aarónpa tukrun chinkiraykaqta, upakshuraykaqta, waytaraykaqta y 
almendraspis poquraykaqta. 

9 9 (24) Saymi TAYTA DIOSPA nawpanpita lapan tukrukunata Moisés 

jorqamurqan mayqanpa tukrun tuktushqantapis Israel runakuna 
rikayänanpaq. Saypitanami tukrunkunata mandaqkuna shuntakuyarqan. 

10 10 (25) Saynöpis Moisésta TAYTA DIOS nirqan: <<Aarónpa tukrunta kutisiy 

Pactu Babul nawpanman. Sayman churanki mana wiyakuq Israel runakuna 
tantiyakur conträ manana parlayänanpaq. Saynöpami wanuyanqanasu>>. 

11 11 (26) TAYTA DIOS nishqannölami lapantapis Moisés rurarqan. 

12 12 (27) Saypitanami Israel runakuna Moisésta niyarqan: <<¡Kaychi kaylaqa! 

¡Lapäkunachir kanan ushakäyäshaq! 

13 13 (28) Mayqanpis TAYTA DIOSPA Sagrädu Toldunman witipaq kaq 

wanunanpaq kaykaptinqa lapäkunachir wanur ushakäyäshaq>>. 

 

Números 18 
Cürakunata levitakuna yanapäyänanpaq nishqan 

1Saypitanami Aarónta TAYTA DIOS nirqan: <<Qampis, surikikunapis y Leví 

trïbu mayikikunapis Sagrädu Tolducho imatapis lutanta rurarqa jusayuqmi 
rikakuyanki. Cüra rurananpaq kaqkunata imatapis lutanta rurarmi isanqa qam 
y surikikunala jusayuq rikakuyanki. 

2<<Leví trïbu mayikikunata wilanki qamta y surikikunata 

yanapäyäshunaykipaq. Paykunami Pactu Tolducho sirviyaptiki ima 
ruraykunachöpis yanapäyäshunki. 

3Nishqaykita rurarmi say tolduta täpayanqa. Isanqa sagrädu kaqkunaman 

ama witipäyanqasu ni patiucho kaykaq altarpa nawpanmanpis ama 
yaykuyanqasu. Yaykur o witipar imarqa paykunapis qamkunapis 
wanuyankimi. 

4Levitakunalami Tinkuna Tolducho ima ruraykunatapis ruräsiyäshunki. Jäpa 

runakunataqa pitapis ama minkakuyankisu. 

5<<Qamkunalami altarcho y tolducho rurayänaykipaq kaqkunata rurayanki. 

Kay nishqäkunata cäsukuyaptikiqa Israel runakunata mananami 
castigashaqnasu. 

6Israel runakunapita Leví trïbu mayikikunata noqami akrashkä Tinkuna 

Tolducho ruraykunata ruräsiyäshunaykipaq. 

7Qamta y surikikunata sirvimaq cüra kayänaykipaq churash kaptïmi 

qamkunala altarcho y Lugar Santïsimucho rurayänaykipaq kaqkunata 
rurayanki. Jäpa runa kaykar pipis sayman yaykuq kaqmi isanqa wanunqa>>. 

Cürakunapa derëchun ima kashqanpis 

8Saypitanami Aarónta TAYTA DIOS nirqan: <<Israel runakuna noqapaq 

apayämushqanta qammi cuidanki. Say apayämushqan sagrädu kaqkunata 
qamtawan surikikunatami qoykushkä. Kay nishqäkunaqa imayyaqpis leymi 
qamkunapaq kanqa. 

9Israel runakuna sacrificiupaq apamur altarcho mana rupasiyashqankunaqa 

qamkunapaqmi kanqa saki mikuy ofrenda karpis, purificasina sacrificiu karpis 
y consagrasina sacrificiu karpis. Lapanpis say sagrädu kaqkuna qampaqwan 
surikikunapaqmi kanqa. 

10Olqu kaqkunala say sagrädu kaqkunata sagrädu sitiucho mikuyanki. 

11<<Saynöpis nawpächo joqarkur wakman kayman kuyusishqayki 

ofrendakuna qampaq, olqu surikikunapaq y warmi surikikunapaqmi kanqa. 

Say ofrendakunataqa püru kaqkunalami mikuyanqa. Kay nishqäkunaqa 
imayyaqpis leymi qamkunapaq y qamkunapita miraqkunapaqpis kanqa. 

12<<Saynöpis punta poquqta cosechayashqanpita alinnin kaq aceitita, vïnuta 

y trïguta noqapaq primiciata apayämushqankuna qampaqmi kanqa. 

13Lapan cosëchankunapita punta poquqkunata noqapaq 

apayämushqankunapis qampaqmi kanqa. Isanqa saykunata mikuyanqa püru 
kaq aylluykikunalami. 

14Israel runakuna imatapis noqapaq apayämushqan lapanpis qampaqmi 

kanqa. 

15<<Israel runakunapa qechpa olqu wamrankuna y malta uywakunapa punta 

yuriq orqu wawankunapis noqapaq apayämushqanqa qampaqmi kanqa. 
Sayno kaptinpis qechpa wamranta y impüru uywakunapa punta yuriq 
wawanta entregayäshunaykipa trukanqa qellaytami apayämunqa. 

16Yurishqanpita juk killayuq kaykaptinmi apayämunqa pisqa siclo qellayta. 

Say qellaykunata pësanqa Tinkunansi Sagrädu Tolducho kaykaq 
pësakunawanmi. Say pësakunawan pësaptin juk siclo kanqa chunka juk 
grämu qellaymi. 

17<<Wäkapa, uyshapa y cabrapa punta yuriq wawanpa chaninta 

apayämunanpa trukanqa kikin uywata apayämunqa. Saykuna noqapaq 
kaptin pishtarkur altar jananman yawarninta jichanki. Wirantapis altar 
janancho rupasinki. Say rupasishqaykipa 
mushkuyninmi NOQAPA shonqüpaqno kanqa. 

18Say uywakunapa aysanpis qampaqmi kanqa. Nawpächo joqarkur wakman 

kayman kuyusishqayki uywapa aluq kaq chankanwan qasqunpis qampaqmi 
kanqa. 

19Israel runakuna noqapaq lapan apayämushqanpis qampaq, olqu 

surikikunapaq y warmi surikikunapaqmi kanqa. Kay nishqäkunaqa 
imayyaqpis leymi qampaq y qampita miraqkunapaqpis kanqa. Qampaq y 
qampita miraqkunapaq imayyaqpis sayno kananpaqmi promitiykä>>. 

Levitakunapa derëchun ima kashqanpis 

20Saypitanami Aarónta TAYTA DIOS nirqan: <<Israel runakuna 

aywaykäyashqan nacionman chaykur chakrankunata chaskiyaptin qampis ni 
surikikunapis manami chaskiyankisu. Chakrata chaskiyänaykipa trukanqa 
noqami qamkunapa herenciayki kashaq. 

21Leví trïbu mayikikunapaqnami Israel runakuna 

apayämushqan diezmukuna kanqa. Say diezmukuna paykunapaq kanqa 
Tinkuna Tolducho sirviyämaptinmi. 

22<<Leví trïbupita mana kaykar Tinkuna Tolduman pipis witipaq kaqqa 

wanunqami. 

23Sayno kaykaptinqa levitakunalami Tinkuna Tolducho rurayänanpaq 

kaqkunata rurayanqa. Saycho imatapis lutanta rurarqa jusayuqmi 
rikakuyanqa. Say nishqäkunaqa imayyaqpis leymi qamkunapaq y 
qamkunapita miraqkunapaqpis kanqa. <<Israel nacioncho levitakunapa 
chakrankuna manami kanqasu. 

24Sayno kanqasu Israel runakuna noqapaq apayämushqan diezmukuna 

paykunapaq kaptinmi>>. 

25Nirkurmi Moisésta TAYTA DIOS nirqan: 

26<<Levitakunata niy: <Israel mayikikuna apayämushqan diezmumi 

qamkunapa herenciaykikuna kanqa. Apayämushqan diezmupita qamkunapis 
diezmuta rakirir TAYTA DIOSPAQ apayämunki. 

27Say diezmutami TAYTA DIOS chaskinqa Israel mayikikuna trïgunpita o 

vïnunpita diezmuta apayämuptin chaskishqannöla. 

28Saymi Israel mayikikuna apayämushqan diezmuta chaskir qamkunapis 

saypita diezmuta TAYTA DIOSPAQ apamur cüra Aarónta entregayanki. 

29Imata chaskirpis alinnin kaqtaqa imaypis TAYTA DIOSPAQ apayämunki>. 

30<<Levitakunata mastapis niy: <Alinnin kaqta apayämuptikimi Israel 

mayikikuna trïgunpita o vïnunpita diezmuta apayämuptin 
chaskishqannöla TAYTA DIOS chaskinqa. 

31Pusuq kaqtaqa lapan castaykikunawan maychöpis mikuyanki. Tinkuna 

Tolducho aruyashqaykipita päguykikunami say kanqa. 

32Alinnin kaqta TAYTA DIOSPAQ apamurqa pusuq kaqta mikurpis manami 

jusayuqsu kayanki. Israel mayikikuna apayämushqan diezmukunata lapanta 
sarikurqa manami sagrädutanösu cuentayanki. Sayno rurarqa TAYTA 

DIOSPA castïgunwanmi wanuyanki> >>. 

 

Números 19 
Impüru kayashqanpita imano purificakuyänanpaqpis tantiyasishqan 

1Saypitanami Moiséstawan Aarónta TAYTA DIOS nirqan: 

2<<Israel mayikikunapaqmi kay leypis kaykan: Manaraq yapyaq sänu puka 

wäkata Israel runakuna apayämunqa. 

3Sayta chaskiskirmi cüra Eleazar campamentupita jukläman apaykasir 

rikanancho pishtasinqa. 

4Say wäkapa yawarninman dëdunta jatirkurmi cüra Eleazar Tinkuna Toldu 

kaqmanpa qanchis kuti saqsupanqa. 

5Nirkurmi Eleazar rikaykaptin jinalancho say wäkapa qaranta, aysanta, 

yawarninta y ashashnintapis rupasinqa. 

6Say rupaykaqmanmi cedru qeruta, juk räma hisöputa y puka ratashta cüra 

Eleazar winanqa. 

7<<Nirkurnami armakuskir y taqshakuskir campamentuman cüra kutinqa. 

Isanqa pasa sakashqanyaqmi impüru kanqa. 

8Saynölami wäkata pishtaskir rupasiq runapis taqshakur armakunqa. Paypis 

pasa sakashqanyaqmi impüru kanqa. 

9<<Saypitanami püru kaykaq juk runana wäka rupashqan uchpata shuntarkur 

limpiu partiman apar churanqa. Say uchpatami Israel runakuna yakuman 
winayanqa purificakuna yaku kananpaq. Say yaku purificasina sacrificiumi 
kanqa. 

10Uchpa shuntaqpis mödananta taqshakuskir pasa sakashqanyaqmi impüru 

kanqa. Say nishqäkunaqa imayyaqpis leymi qamkunapaq y qamkunacho taq 
jäpa runakunapaqpis kanqa. 

11<< <Pipis ayata yataq kaqqa qanchis junaqyaqmi impüru kanqa. 

12Yatashqanpita kimsa junaqcho y qanchis junaqchöpis purificasina yakuwan 

purificakunqa. Kimsa junaqcho ni qanchis junaqchöpis mana purificakurqa 
manami pürusu kanqa. 

13Pipis ayata yataykur mana purificakurqa TAYTA DIOSPA Sagrädu 

Tolduntami impüruyäsinqa. Purificasina yakuwan mana saqsupash karqa 
impürulami quëdanqa. Say runataqa Israel runakunapita qarquyanki. 

14<< <Toldun rurincho pipis wanuptinqa tolducho kaykaqkunapis y tolduman 

yaykuqpis qanchis junaqyaqmi impüru rikakunqa. 

15Mana ali sapash mankakunapis impürumi rikakunqa. 

16Saynölami tashqanpita juklächo espädawan runa wanusishqan ayata 

yatarpis, kikilan wanushta yatarpis, runapa tulunta yatarpis o aya 
pamparashqanta yatarpis qanchis junaqyaq impüru rikakunqa. 

17<< <Say runa purificakunanpaq puka wäkata rupasishqanpa uchpanta 

mankaman winarkur chuya yakuta winanqa. 

18Nirkur püru kaykaq runa say yakuman hisöpu rämata jatirkur saqsupanqa 

impüru runa tashqan tolduta, toldu rurincho lapan imaykankunata y lapan 
saycho taqkunatapis. Saynöla saqsupanqa tuluta yataqtapis, runa 
wanusishqan aya yataqtapis, kikilan wanush runapa ayan yataqtapis o aya 
pamparashqanta yataqtapis. 

19Impüru runata sayno saqsupanqa kimsa junaqcho y qanchis junaqchöpis. 

Qanchis junaqchömi impüru runa taqshakuskir armakunqa. Pasa 
sakaptinnami püruna rikakunqa. 

20<< <Pipis impüru kashqanpita mana purificakurqa Sagrädu Toldutami 

impüruyäsinqa. Purificasina yakuwan mana saqsupash karqa impürulami 
quëdanqa. Say runataqa Israel runakunapita qarquyanki. 

21<< <Kay nishqäkunaqa imayyaqpis leymi qamkunapaq kanqa. Purificasina 

yakuwan saqsupaq kaqpis mödananta taqshakunqami. Purificasina yakuta 
yataq kaqpis pasa sakashqanyaqmi impüru kanqa. 

22Impüru runa imatapis yatashqan kaqqa impürumi kanqa. Impüru runata 

yataykuq runapis pasa sakashqanyaqmi impüru kanqa> >>. 

 

Números 20 
Qaqapita yaku pashtamushqan 

Éxodo 17.1-7 

1Wata qalaykunan killacho Zin niyashqan sunyaq jirkaman chaykurmi Israel 

runakuna Cades particho täyarqan. Saychömi María wanuykuptin 
pampayarqan. 

2Saycho yaku mana kaptinmi Israel runakuna Moiséspa y Aarónpa contran 

sharkur 

3niyarqan: <<¡Kayno nakayänäpa trukanqa alimi kanman karqan wakin Israel 

runakunata TAYTA DIOS castigaptin wanuyashlancho noqakunapis 
wanukuyaptï! 

4TAYTA DIOS kuyashqan kaykäyaptïqa ¿imapaqtaq kay sunyaq jirkaman 

pushayämashkanki? ¿Uywantintaku ushakäsiyämayta munaykäyanki? 

5¿Imapaqtaq Egiptupita mana yachakaypaq jirkaman pushayämashkanki? 

Kaycho murupakuyänäpaqpis mana ali kaptinmi hïguspis, üvapis ni 
granädapis kansu. ¡Yakulapis upuyänäpaq manami kansu!>> 

6Sayno niyaptinmi Moiséswan Aarón Tinkuna Toldu patiuman aywaykur 

fiyupa lakikuyashpan pasaman lätakuykuyarqan. Say höra chipipiyninta 
rikakäsimurmi 

7Moisésta TAYTA DIOS nirqan: 

8<<Tukruykita aptarkur wawqiki Aarónwan lapan runakunata shuntayay. 

Nirkur lapanpa rikanancho taqay qaqata parlapay yaku yarqamunanpaq. 
Saymi qaqapita yaku yarqamunqa paykunapis uywankunapis 
upuyänanpaq>>. 

9Saymi TAYTA DIOS nishqannöla babul nawpancho kaykaq tukrunta Moisés 

aptakurqan. 

10Nirkurnami wawqin Aarónwan qaqa nawpanman lapan runakunata 

shuntaykur nirqan: <<Mana wiyakuq runakuna, ¿manasuraq kay qaqapita 
yakuta jorqayämüman upuyänaykipaq?>> 

11Sayno nirmi aptaraykashqan tukrunwan ishkay kuti qaqata wiruykuptin 

aska yaku yarqamurqan. Saytami runakunapis uywakunapis upuyarqan. 

12Saypitanami Aarónta y Moisésta TAYTA DIOS nirqan: <<Noqaman mana 

yärakurmi santu kashqäta Israel runakunata tantiyasiyashkankisu. Sayno 
kayashqaykipitami kay runakunata promitishqä nacionman 
yaykasiyankisu>>. 

13Saycho TAYTA DIOSPA contran Israel runakuna parlayashqanpitami yaku 

pashtamushqan sitiupa jutin kaykan Meriba. Saychömi TAYTA 

DIOS musyasirqan santu kashqanta. 

Israel runakuna päsayänanta edomita runakuna mana kachapäyashqan 

14Cades particho Israel runakuna taykäyaptinmi propiukunata Moisés 

kachakurqan Edom nacionpa mandaqnin reyta niyänanpaq: <<Aylluyki Israel 
runakunami kayä. Qam musyankimi fiyupa nakayashqäta. 

15Unay ayllükuna Egiptuman aywakuyashqanpita pasami saycho 

täyämushkä. Paykunata nakasiyashqannölami Egipto runakuna 
noqakunatapis fiyupa nakasiyämash. 

16Sayno nakar TAYTA DIOSTA manakuyaptïmi angilninta kachamush 

Egiptupita jorqayämänanpaq. Saynöpami nacionnikipa lindërun cercan 
Cadeschöna kaykäyä. 

17Taytay, nacionnikipa päsaq nänilapa päsakuykuyäläshaq. Chakraykikunata 

ni üvaykikuna plantaraqtapis manami jarukuyäshaqsu. Saynöpis pözuykicho 
yakuykitapis manami upuyäshaqsu. Maypapis mana yaqaykachaypami jatun 
nänilapami päsakuyäshaq>>. 

18Sayno niyaptinmi Edom nacionpa mandaqnin rey nirqan: <<Nacionnïpa 

manami päsayankisu. Yaykayämuptikiqa soldädükunawanmi 
atacayäshayki>>. 

19Niptinmi Israel runakuna yapay niyarqan: <<Jatun nänilapami 

päsakuyäshaq. Noqakunapis uywäkunapis yakuykita upurqa 
pägayäshaykimi. Nacionnikipa päsaq nänilaykipa päsakuyäläshaq>>. 

20Sayno niyaptinpis Edom nacionpa mandaqnin rey nirqan: <<¡Manami 

päsayankisu!>> Sayno mana munarmi shumaq kamarikuskir saysika 
soldädunkunawan aywarqan Israel runakunata ichipar michäyänanpaq. 

21Sayno michäyaptinmi Israel runakuna juk nänipana tumayarqan. 

Aarón wanushqan 

22Saymi Israel runakuna Cadespita aywakuyashpan Hor jirkaläman 

chäyarqan. 

23Hor jirkapis Edom nacionpa lindërun cercachömi karqan. Sayman 

chaykuyaptinmi Moiséstawan Aarónta TAYTA DIOS nirqan: 

24<<Aarón wanunqanami. Meriba pukyu pashtaqcho nishqäta mana 

cäsukayämashqaykipitami Israel runakunata qoykunäpaq kaq nacionman 
yaykunqanasu. 

25Aarónta y surin Eleazarta Hor puntaman pushay. 

26Saycho Aarónpa mandaq cüra kay mödananta loqtipaskir surin Eleazartana 

jatipanki. Aarón saycho wanukurmi unay ayllunkunawan tinkuq 
aywakunqa>>. 

27 TAYTA DIOS nishqannölami lapan Israel runakuna rikaykäyaptin 

Aaróntawan Eleazarta pushakurkur Hor puntaman Moisés wisarqan. 

28Saychönami Aarónpa mandaq cüra kay mödananta loqtipaskir surin 

Eleazartana jatiparqan. Say jirkacho Aarón wanuykuptinnami Moiséswan 
Eleazar kutikayämurqan. 

29Aarón wanushqanta musyaykurmi juk killa Israel runakuna lütuyarqan. 

 

Números 21 
Arad runakunata Israel runakuna vinciyashqan 

1 Neguevcho kaykaq Arad markapa mandaqnin reymi cananeo runa karqan. 

Paymi Israel runakuna Atarim nänipa aywaykäyashqanta musyaykur 
soldädukunawan atacaq aywayarqan. Saycho pelyarmi juk ishkay Israel 
runakunata prësu sariyarqan. 

2Saymi Israel runakuna TAYTA DIOSTA manakur niyarqan: <<Arad 

runakunata vinciyänäpaq yanapäyämaptikiqa lapan caseriunkunatawanmi 
chipyaq ushakäsiyäshaq>>. 

3Israel runakuna manakuyashqannöla TAYTA DIOS yanapaptinmi lapan 

cananeo runakunata y markankunatapis chipyaq ushakäsiyarqan. Sayno 
ushakäsiyashqanpitami say partita jutisiyarqan Horma jutin kananpaq. 

Broncipita culebrata Moisés rurashqan 

4Hor jirkapita Israel runakuna aywakurmi Edom nacionman mana 

yaykuyänanpaq Puka Lamarpa aywaq nänipa tumayarqan. Saypa nakar 
aywaykäyaptinmi pacienciankuna ushakarqan. 

5Saymi Tayta Diospa y Moiséspa contran niyarqan: <<Kay sunyaq jirkacho 

wanuyänäpaq ¿imanirtaq Egiptupita pushayämashkanki? Kaychöqa manami 

mikuypis ni yakupis kansu. Waran waran say mikuylata mikur pasaypanami 
ajayäyashkä>>. 

6Sayno parlayaptinmi wanusikuq culebrakunata TAYTA DIOS yurisimurqan. 

Culebrakuna picayashqanwan askaq wanuyaptinmi 

7Moisés kaqman aywaykur niyarqan: <<TAYTA DIOSPA contran y qampa 

contrayki parlar jusalikuyashqäpita TAYTA DIOSTA manakuykulay 
culebrakunata elaqäsinanpaq>>. Saymi Moisés manakuptin 

8TAYTA DIOS nirqan: <<Juk culebrata broncipita ruraykur qeru puntanman 

bandëray. Mayqantapis culebra picaptinqa broncipita rurash culebrata jukla 
rikärisun mana wanunanpa>>. 

9Sayno niptinmi broncipita culebrata Moisés ruraykur qeru puntanman 

bandërarqan. Culebra picaptinqa broncipita rurash culebrata pipis jukla 
rikärirqa wanuqnasu. 

Israel runakuna Moabman aywayashqan 

10Saypita aywarnami Israel runakuna Obotcho posädakuyarqan. 

11Obotpita päsarmi sunyaq Ije-abarimcho posädakuyarqan. Say parti kaykan 

Moabpita inti jeqamunanläpami. 

12Saypita aywakurmi Zered raqra nawpancho posädakuyarqan. 

13Saypita aywarmi Arnón mayu simpancho posädakuyarqan. Arnón mayuqa 

sunyaq jirkapa päsarmi amorreo runakunapa y moabita runakunapa lindërun 
kaykan. 

14Israel Runakunata Guërracho TAYTA DIOS Yanapashqan jutiyuq librucho 

kaynömi qelqaraykan: <<Sufá particho kaykaq Vaheb markapami päsayarqä. 
Raqrakunapa aywarmi Arnón mayupa päsayarqä. 

15Saypita juk raqrapa aywarmi Ar partiyaq chäyarqä. Say raqra chaykan 

Moab nacionpa lindërunyaqmi>>. 

16Arnón mayupita aywakurmi Beer pözuyaq chäyarqan. Say pözuchömi 

Moisésta TAYTA DIOS nirqan: <<Israel runakunata shuntay yakuta 
upuyänanpaq>>. 

17Saycho yakuta tariykurmi Israel runakuna kayno cantayarqan: 

<<¡Pukyucho yaku mana sakiypa kaykuläsun! 

¡Yaku pashtamushqanpita cantaläshun! 

18Mandaqkunami pözuta uchkuyarqan. Respitädu runakunami 

tukrunkunawan uchkuyarqan>>. Say sunyaq jirkapita aywarmi Israel 
runakuna Matana partiman chäyarqan. 

19Matanapita aywarmi Nahalielman chäyarqan. Nahalielpita aywarmi 

Bamotman chäyarqan. 

20Bamotpita aywarnami Moab nacioncho kaykaq sunyaq pampaman 

chäyarqan. Saypitami Pisga niyashqan punta rikakan. 

Rey Sehónta Israel runakuna vinciyashqan 

Deuteronomio 2.26-37 

21Say pampaman manaraq charmi Israel runakuna propiuta kachayarqan 

amorreo runakunapa mandaqnin rey Sehónta niyänanpaq: 

22<<Nacionnikipa päsakuyäläshaq, taytay. Manami mururaykaq 

chakraykikuna jananpa ni üva chakraykikunapapis päsayäshaqsu. 
Pözuykikunapita yakutapis manami upuyäshaqsu. Jatun nänilapami 
päsakuyäshaq>>. 

23Sayno ruwakuyaptinpis rey Sehón manami munarqansu Israel runakuna 

nacionninpa päsayänanta. Saymi lapan soldädunkunata shuntarkur sunyaq 
jirkaman aywayarqan Israel runakunawan pelyayänanpaq. Jahazacho 
tinkurmi paykunata atacayarqan. 

24Jina kaqta Israel runakuna tikraparmi markankunata y chakrankunatapis 

Arnón mayupita pasa Jaboc mayuyaq qechuyarqan. Amonita runakunapa 
lindërun ali sigurash kaptinmi Israel paykunapa lindërunyaqla qechuyarqan. 

25Amorreo runakunapa markankunata qechuyashpanmi Hesbóncho y 

caseriunkunachöpis Israel runakuna täyarqan. 

26Hesbónqa amorreo runakunapa mandaqnin rey Sehón tashqan markami 

karqan. Israel runakuna Hesbón markata manaraq qechuyaptinmi Sehónqa 
Moab nacionpa mandaqnin reywan guërrata rurayarqan. Payta vincirmi 
moabita runakunapa chakrankunata Arnón mayuyaq qechuyarqan. 

27Saypitanami poesíata recitaqkunapis niyan: <<¡Hesbón markaman lapayki 

shayämuy! Rey Sehónpa jatun markanta yapay sharkasiyay. 

28Sehónpa markan Hesbónpitami mansariypaq ninanöraq soldädukuna 

yarqayämurqan. Paykunami Moabcho kaykaq Ar markayaq lapanta 
ushayarqan. 

Arnón mayu nawpancho kaq jalqakunayaqmi sayno ushayarqan. 

29¡Wawalaw, moabita runakuna! Quemos jutiyuq diosta adoraqkuna, 

ushakashqami kayanki. 

Amorreo runakunapa mandaqnin rey Sehón shamuptinmi Quemos diosniki 
kachariykuyäshushpayki yanapäyäshurqaykinasu. Saymi olqu kaqkuna 
qeshpir aywakuyarqan. Warmi kaqkunatapis prësu sarirmi apakuyarqan. 

30Mandashqan markakunatami ushakäsiyarqä. Saymi Hesbón markapita 

Dibón markayaq wanuyarqan. Saynöpis Nofapita Medebayaq 
ushakäsiyarqä>>. 

Rey Ogta Israel runakuna vinciyashqan 

Deuteronomio 3.1-11 

31Saynöpami Israel runakunaqa amorreo runakunapa markankunaman 

yaykuykur täyarqan. 

32Saypitanami runakunata Moisés kacharqan Jazer markata 

rikapakayämunanpaq. Kutiykuyaptinnami Jazerman y nawpan 
markakunaman aywar amorreo runakunata qarquyashpan Israel runakuna 
saycho täyarqan. 

33Saypitanami Israel runakuna päsayarqan Basán nacionman aywaq 

nänipana. Sayta musyaykurmi Basán nacionpa mandaqnin rey Og 
soldädunkunawan Edreiman aywayarqan Israel runakunawan 
pelyayänanpaq. 

34Saymi Moisésta TAYTA DIOS nirqan: <<Say runakunata ama mansaysu. 

Noqami yanapäshayki lapan soldäduntinta vincir nacionnintapis 
munaynikiman churayänaykipaq. Hesbóncho taq amorreo runakunapa 
mandaqnin rey Sehónta ushayashqaykinömi paykunatapis ushayanki>>. 

35 TAYTA DIOS nishqannölami rey Ogta, surinkunata y lapan 

soldädunkunatapis wanusir Israel runakuna ushayarqan. Manami pitapis 
kawaykaqta kachayarqansu. Nirkurnami lapan chakrankunata 
sarikurkuyarqan. 

 

Números 22 
Balaamta Balac qayasishqan 

1Saypitanami Israel runakuna Jericó simpan y Jordán mayu kaqlä Moab 

pampaman chäyarqan. 

2Ziporpa surin Balacmi moabita runakunapa mandaqnin rey kaykarqan. 

Paymi rikarqan amorreo runakunata Israel runakuna imano 
ushayashqantapis. 

3Saynöpis Israel runakuna saysika kayashqanta rikarmi rey Balac y moabita 

runakunapis fiyupa mansariyarqan. 

4Saymi Madián nacioncho taq mayor runakunata nirqan: <<Qewata 

laqwaypa laqwar wäka ushashqannöchir saysika Israel runakunaqa 
ushaykamäshun>>. Saymi Ziporpa surin Balac 

5Beorpa surin Balaamta qayasirqan Israel runakunata maldicionananpaq. 

Balaam taykarqan Éufrates mayu nawpan Petor markachömi. Say marka 

kaykan amavita runakuna täyashqanchömi. Balaam kaqman manaraq 
aywaptinmi kachakunata Balac yäsirqan chaykur niyänanpaq: <<Egiptupita 
saysika runakuna yarqamurmi täyashqäman juntaqpaq chäyämush. 

6Rey Balac musyanshi pipis bendicionta chaskinanpaq niptiki bendicionta 

chaskishqanta y maldicionash kananpaq niptiki maldicionash kashqanta. 
Saymi ruwakuläshunki jukla aywaykur say runakunata 
maldicionapaykunaykipaq. Maldicionaptikiqa saysika kayaptinpis 
vinciyashpä nacionnïpita qarquyäshaqmi>>. 

7Sayno yäsirkuptinmi maldicionapänanpaq qellayta apakurkur Moab y 

Madián mayor runakuna Balaam kaqman aywayarqan. Chaykurmi Balac 
nishqannöla lapanta wilayarqan. 

8Wilayaptinmi Balaam nirqan: <<Kanan sakay kaylacho quëdakuyay. 

Waraynami wilashayki TAYTA DIOS imata nimashqantapis>>. Niptinmi Moab 
mayor runakuna jinalancho quëdakuyarqan. 

9Say sakaymi Tayta Dios yuripaykur Balaamta tapur nirqan: <<¿Pï 

runakunataq wayikicho posädaraykäyan?>> 

10Saymi Balaam nirqan: <<Moab nacionpa mandaqnin rey Balac 

kachamushqan runakunami posädaraykäyan. Paykunami niyämash 

11aska runakuna Egiptupita shamur intëru nacionninman juntaqpaq 

chäyashqanta. Say runakunata vincir nacionninpita qarquyänanpaqmi Balac 
munaykan maldicionanäta>>. 

12Sayno niptinmi Balaamta Tayta Dios nirqan: <<Say runakunawan ama 

aywaysu ni nacionninman chaq runakunatapis ama maldicionaysu. 
Paykunataqa noqami bendicionta qoshkä>>. 

13Waraynin tutala Balaam sharkurmi Balac kachashqan runakunata nirqan: 

<<Markaykiman kutikuyay. TAYTA DIOS manami munansu qamkunawan 
aywanäta>>. 

14Sayno niptinmi Moab mayor runakuna Balac kaqman kutiykur niyarqan: 

<<Balaamqa manami noqakunawan shamuyta munansu>>. 

15Saymi wakin mayor runakunatana Balac kacharqan. Say runakunaqa punta 

aywaqkunapita mas askaq y mas respitash runakunami kayarqan. 

16Paykunami Balaamman chaykur niyarqan: <<Ziporpa surin Balacmi 

ruwakushunki aywaykunaykipaq, taytay. 

17Aywaptikiqa alishi pägashunki y imata manashqaykitapis 

kamaripäshunkishi. Juklashi aywaykuläshun say runakunata 
maldicionapaykunaykipaq>>. 

18Sayno niyaptinmi Balaam nirqan: <<Palaciun junta qorita y qellayta Balac 

qomaptinpis TAYTA DIOSNÏ mana munashqantaqa imatapis manami 
parlashaqsu. 

19Imano kaptinpis kanan sakay kaycho quëdakuyay. Mä imatashi TAYTA 

DIOS nimanqa>>. 

20Say sakaynami Balaamta yuripaykur Tayta Dios nirqan: 

<<Pushayäshunaykipaq say runakuna shayämush kaykaptinqa paykunawan 
ayway. Isanqa noqa nishläta ruranki>>. 

Balaampa ashnun nänicho angilta rikashqan 

21Tayta Dios sayno niptinmi Balaam tutala sharkur ashnunta sillakurkur Moab 

mayor runakunawan aywarqan. 

22Ishkay ashmayninkunata pushakurkur ashnun loqash Balaam 

aywaykaptinmi Tayta Dios rabyashpan angilninta kachamurqan nänicho 
sapänanpaq. 

23TAYTA DIOSPA angilnin espädan aptash nänicho ichiraykaqta rikaykurmi 

Balaampa ashnun jukläpa yaqaykacharqan. Saymi nänipa aywananpaq 
ashnuta wirurqan. 

24Aywaykashqan nänimi üva chakra chawpinpa päsarqan. Say näni ishkan 

lädunpa perqa murallash kaptinmi kichkinnincho TAYTA DIOSPA angilnin 
yapay ichikuykurqan. 

25Angilta ashnu rikaykur perqa kuchuman laqakashqanchömi Balaampa 

chankanta tinkurasirqan. Saymi rabyashpan ashnunta yapay wirurqan. 

26Saypitanami TAYTA DIOSPA angilnin nawpaskir kichkinninman ichikuykuptin 

maypa päsananpaqpis karqansu. 

27Angilta rikaykur ashnu jitakakuykuptinmi Balaam fiyupa rabyashpan 

qeruwan wirurqan. 

28Saymi TAYTA DIOS parlasiptin Balaamta ashnu nirqan: <<Qamta 

¿imanashkätaq kimsa kutina wirumänaykipaq?>> 

29Sayno niptinmi Balaam nirqan: <<Qam burlakaykämankimi. Cuchillü 

kaptinqa kanan hörami tuksirïman>>. 

30Saymi ashnu nirqan: <<Noqa kä loqash purikunayki ashnuykimi. ¿Acäsu 

mañösu ashnu imaku kä?>> Sayno niptinmi Balaam tantiyakushpan nirqan: 
<<Aw, rasun kaqtami nikämanki>>. 

31Saypitanami angilta Balaam rikananpaq TAYTA DIOS kamakäsirqan. Pulan 

nänicho espädan aptash ichiraykaqta rikaykur Balaam mansarishpan 
pasaman lätakuykuptinmi 

32TAYTA DIOSPA angilnin nirqan: <<¿Imanirtaq kimsa kuti ashnuykita 

wirushkanki? Noqami kay nänicho sapashkä lutan yarpaywan aywaptiki. 

33Ashnuyki rikamarmi jukläpa yaqaykachash, ichikuykush y jitakakuykush. 

Sayno mana ruraptinqa qamta wanusiptï ashnulaykinami kawaykanman 
karqan>>. 

34Sayno niptinmi Balaam nirqan: <<Taytay, perdonaykalämay. 

Sapaykämashqaykita manami musyashkäsu. Aywanäta mana munaptikiqa 
kutikushaqchir, Taytay>>. 

35Saymi TAYTA DIOSPA angilnin nirqan: <<Say runakunawan ayway. Isanqa 

noqa nishlätami imatapis ninki>>. Saypitanami Balac kachamushqan 
runakunawan Balaam aywarqan. 

Balaamta Balac chaskikushqan 

36Balaam aywaykashqanta musyarmi Balac taripaq aywarqan Arnón mayu 

nawpancho juk markayaq. Say markaqa Moab nacionpa lindërunchömi 
kaykan. 

37Balaamwan tinkuykurmi Balac nirqan: <<Qayasimuptï ¿imanirtaq shamuyta 

munashkankisu? ¿Mana päganätaku yarpashkanki?>> 

38Sayno niptinmi Balaam nirqan: <<Kaychönami kaykä. Isanqa kikïpa 

yarpayniläpita manami imatapis parlashaqsu, saypa trukanqa Tayta Dios 
tantiyasimashlantami>>. 

39Saypitanami Balaamqa Balacwan aywarqan Quiriat-huzotman. 

40Saycho wäkakunata, uyshakunata y cabrakunata pishtarkasirmi sacrificiuta 

Balac rurarqan. Say aysatami Balaamta y paywan kaykaq mayor 
runakunatapis qararqan. 

41Saypita waraynin tutanami Balaamta Balac pusharqan Bamot-baal 

jirkaman. Say jirkapitami Israel runakunapa campamentun rikakarqan. 

 

Números 23 
Israel runakunata Balaam bendicionta qoshqan 

1Say jirkachömi Balaam nirqan: <<Qanchis altarta ruraskasir qanchis turïtuta 

y qanchis carnita pishtashlatana apasimuy>>. 

2Balaam nishqanta Balac ruraskasiptinmi cada altarcho juk turïtuta y juk 

carnita ishkan rupasiyarqan. 

3Nirkurnami Balaamqa Balacta nirqan: <<Kaylacho shuyaykämay. Noqa mä 

aywashaq. Tayta Dios capazmi imatapis wilamanqa. Kutiykamurnami imata 
nimashqantapis wilashayki>>. Sayno nirmi sunyaq jirkaman Balaam 
aywarqan. 

4Say puntacho Tayta Dios yuripaptinmi Balaam nirqan: <<Qanchis altarta 

ruraykurmi cada ünuncho qampaq rupasishkä juk turïtuta y juk carnita>>. 

5Sayno niptinmi Balaamta TAYTA DIOS tantiyasirqan Balac kaqman kutiykur 

imata wilananpaqpis. Nirkurmi nirqan: <<Balac kaqman kutiykur 
nishqäkunata wilanki>>. 

6Saymi kutiykur Balacta tarirqan sacrificiuta rupaykäsishqan nawpancho 

ichiraykaqta. Saychömi Moab nacionpa mandaqninkunapis kaykäyarqan. 

7Saymi Balaam nirqan: <<Moabpa mandaqnin rey Balacmi Arampita pasa 

qayasimash. Inti jeqamunanläpitami pushasimash. Kachamushqan runakuna 
niyämash: <Shamur Jacobpita miraq runakunata maldicionaykuy. Israel 
runakuna ushakäyänanpaq niykulay>. 

8Sayno niyämaptinpis Tayta Dios mana munaykaptinqa ¿imanöparaq 

maldicionäman? Tayta Dios mana nikaptinqa ¿imanöparaq ushakäyänanpaq 
profetizäman? 

9Kay puntapitami Israel runakunata rikaykä. Kay jirkapitami imano 

kayashqantapis tantiyakuykä. Wakin nación runakunapita rakikashqami 
taykäyan. Paykunawan manami talukäyansu. 

10Aqushanöpis saysikami paykuna kaykäyan. ¿Piraq yupaytapis atipanman? 

Ayka kashqantapis ¿piraq musyanman? Tayta Dios munashqanno kawaq 
runakuna kushish wanuyashqannömi noqapis kushish wanukuyta munä. 
Paykunano noqapis wanuküman isanqa>>. 

11Sayno niptinmi Balaamta Balac nirqan: <<¿Imatataq nikanki? Qamta 

qayasimushkä conträkunata maldicionapämänaykipaqmi. Sayno nikaptïpis 
bendiciontami qam qoykanki>>. 

12Saymi Balaam nirqan: <<TAYTA DIOS tantiyasimashlantami noqa 

parlaykä>>. 

Israel runakunata Balaam yapay bendicionta qoshqan 

13Sayno niptinmi Balac nirqan: <<Jukläman aku aywashun. Saypitapis Israel 

runakunapa campamentunta pulalantapis rikankimi. Say rikashlaykitapis 
maldicionapaykalämay>>. 

14Saymi Balaamta Balac pusharqan Pisga niyashqan puntacho kaykaq Zofim 

pampaman. Saychömi qanchis altarta perqaykur cada altarcho sacrificiuta 
rupasirqan juk turïtuta y juk carnita. 

15Rupasiptinmi Balacta Balaam nirqan: <<Kaylacho shuyaykämay. Noqaqa 

aywashaq Tayta Dios imata yarpashqantapis musyamunäpaqmi>>. 

16Aywaptinmi Tayta Dios yuripaykur imata parlananpaqpis tantiyasirqan. 

Nirkurmi nirqan: <<Balac kaqman kutiykur tantiyasishläta parlanki>>. 

17Saymi kutiykur Balacta tarirqan sacrificiuta rupaykäsishqan nawpancho 

Moab nacionpa mandaqninkunawan ichiraykaqta. Saymi Balac tapur nirqan: 
<<TAYTA DIOS ¿imatataq nishushkanki?>> 

18Saymi Balaam kayno wilakur nirqan: <<Ziporpa surin Balac, nishqäta 

shumaq wiyamay. 

19Tayta Dios manami runasu kaykan lulakunanpaqqa. Pay awniskirqa 

manami jukta yarpannasu. Promitishqantaqa cumplinmi. 

20Tayta Diosmi nimash bendicionta qonäpaq. Pay bendicionta qoykaptinqa 

¿imanöparaq maldicionäman? 

21Jacobpita miraqkunataqa Tayta Dios manami maldicionayta munansu. Pay 

manami Israel runakunata desgracia päsananta munansu. TAYTA 

DIOSMI Israel runakunata yanapaykan. Paymi mandaqnin rey kaykan. 

22Tayta Diosmi paykunata Egiptupita jorqamurqan. Payqa poqush törunöpis 

seqaypa kalpayuqmi kaykan. 

23Jacobpita miraq runakunata contran maldicionaptinpis manami imapis 

päsanqasu. Israel runakunata brüjuta rurasiptinpis manami chanqasu. 
Kananpitami Israel runakunata niyanqa: <¡Tayta Dios yanapäshushpaykimi 
aska milagrukunata ruran!> 

24Israel runakunaqa leonno mansaypaqmi kaykäyan. León imatapis sariykur 

yawarninta upurraq jamashqannömi Israel runakunapis contrankunata 
vinciykurraq jamayan>>. 

25Sayno niptinmi Balaamta Balac nirqan: <<¡Say runakunata maldicionayta 

mana kamäpakurqa Tayta Diospa bendicionnintapis ama qoysu!>> 

26Saymi Balaam nirqan: <<¿Manaku nishkä TAYTA DIOS tantiyasimashlanta 

ninäpaq kaqta?>> 

Israel runakunata Balaam kimsa kutina bendicionta qoshqan 

27Nirkurnami rey Balac nirqan: <<Sayno kaptinqa jukläman aywaykuläshun. 

Saypita maldicionapämaptikiqa capazmi Dios awninqa>>. 

28Sayno nirmi Balaamta Peor jirkaman pusharqan. Saypitaqa intëru sunyaq 

jirkami rikakan. 

29Saychömi Balacta Balaam yapay nirqan: <<Kaycho 

qanchis altarta ruraykasir qanchis turïtuta y qanchis carnita apamuy>>. 

30Sayno niptinmi Balacqa lapanta rurarqan. Nirkurnami cada altarcho juk 

turïtuta juk carnita rupasirqan. 

 

Números 24 

1Israel runakunata Tayta Dios bendicionta qoshqanta tantiyarmi Balaamqa 

Tayta Diosta tapukuq aywarqannasu. Saypita sunyaq jirkapa tikrar 

2rikachakushqanchömi rikarqan Israel runakuna trïbunpa trïbunpa 

campamentuncho kaykäyaqta. Saycho Tayta Diospa Espïritun parlasiptinmi 

3wilakur nirqan: <<Beorpa surin Balaammi kä. Imano kananpaq 

kaqtapis TAYTA DIOS tantiyasimaptinmi wilakuykä. 

4Tayta Diosmi noqata parlapäman. Lapanpaq munayyuq Tayta Diosmi 

imatapis musyasiman. Paymi imatapis revelaman. 

5¡Jacobpita miraq runakuna, kuyaylapaqmi tolduykikuna kaykäyan! 

¡Israel runakuna, campamentuyki kamaraqlami kaykan! 

6Palmëra jachakuna fïlaylanpa ichiraykaqnömi Israel runakuna kaykäyan. 

Mayu nawpancho huertata Tayta Dios plantashqannömi kaykäyan. Saynöpis 
yaku kuchuncho jatusaq cedru jachakuna kaykaqnömi kaykäyan. 

7Israel runakuna upuyänanpaq y parqukuyänanpaq yaku manami 

pishinqasu. Paykunapa mandaqnin reyqa Agagpitapis mas munayyuqmi 
kanqa. Munayyuq kashqan maysaychömi musyakanqa. 

8Tayta Diosmi Israel runakunata Egiptupita jorqamurqan. Payqa poqush 

törunöpis kalpayuqmi kaykan. Israel runakunaqa contran nacionkunata 
lapantami ushayanqa. Tulunkunatapis pakiyanqami. Flëchankunawanmi 
wanusiyanqa. 

9Uywata sarinanpaq león kamarikuqnömi Israel nación kamarikush kaykan. 

Pïmaypis paykunata mansayanmi. Israel runakuna, qamkunata 
bendisiyäshuqnikitaqa Tayta Diospis bendiciontami qonqa. 
Maldicionashuqnikitami isanqa maldicionanqa>>. 

10Balaam sayno parlaqta wiyaykurmi Balac fiyupa rabyakushpan makintapis 

jitarraq nirqan: <<Qamta qayasimushkä conträkunata 
maldicionapämänaykipaqmi. Sayno nikaptïpis kananwanqa kimsa kutinami 
paykunata bendicionta qoshkanki. 

11¡Manaraq imapis kashqanyaq wayikipa kutikuy! Qamta ali päganäpaq 

kaykaptïpis TAYTA DIOSMI munashsu päguta chaskinaykita>>. 

12Sayno niptinmi Balaam nirqan: <<Manaraq shamurmi kachamushqayki 

runakunata nirqä: 

13<Palaciun junta qorita y qellayta Balac qomaptinpis TAYTA DIOS mana 

munashqantaqa imatapis manami parlashaqsu>. Saynöpis nirqä TAYTA 

DIOS tantiyasimashlanta wilanäpaq kashqantami. 

14Markämannami kutikü. Isanqa manaraq kutikur wilashayki nacionnikita 

Israel runakuna imata rurananpaq kashqantapis>>. 

Balaam mastapis wilakushqan 

15Saymi Balaam wilakur nirqan: <<Beorpa surin Balaammi kä. Imano 

kananpaqpis TAYTA DIOS tantiyasimaptinmi wilakuykä. 

16Tayta Diosmi noqata parlapäman. Poderyuq Tayta Diosmi imatapis 

tantiyasiman. Paymi imatapis musyasiman. Paymi imatapis revelaman. 

17Shamuq watakunacho imapis päsananpaq kaqtami rikaykä. Karucho 

kaykämuqtami rikaykä. Jacobpita miraq runakunapitami juk qoyllar yurinqa. 
Israel nacionchömi munayyuq rey kanqa. Moabita runakunatami asulanqa. 
Setpita miraqkunatapis ushakäsinqami. 

18Paymi Edom nacionta vincinqa. Seir runakunatami contran kaptin 

munayninman churanqa. Sayno vinciptinmi Israel runakunata pïmaypis 
seqaypa mansayanqa. 

19Jacobpita miraqkunapitami munayyuq runa yurimunqa. 

Ar markacho quëdaqkunapis ushakäsishqami kayanqa>>. 

20Sayno nirkurmi amalecita runakuna täyashqanläpa rikärir Balaam wilakur 

nirqan: <<Amalecita runakunaqa kay pasacho pasaypa munayyuqmi 
kaykäyan. Sayno karpis ushakäsishqami kayanqa>>. 

21Ceneo runakuna täyashqanläpapis rikärirmi Balaam wilakur nirqan: 

<<Markaykikuna imaypis mana ushakaqpaqnömi kaykäyan. Qaqa 
chawpincho qeshunömi kaykäyan. 

22Sayno kaptinpis Asiria soldädukuna shamur prësu sariyäshuptikimi 

ushakäyanki>>. 

23Sayno nirkurmi mastapis Balaam nirqan: <<¡Kaychi kaylaqa! Tayta Dios 

sayno mansariypaq ruraptin ¿piraq kawanqa? 

24Quitim islapita büquikunawan shamurmi Asiriacho markakunata raqälatana 

kachaykuyanqa. Heber runakunatapis pasaypami ushakäsiyanqa>>. 

25Saypitanami Balaam wayinman kutikurqan. Balacpis aywakurqanmi. 

 

Números 25 
Baal-peor diosta Israel runakuna adorayashqan 

1Sitimcho taykarmi Israel runakuna moabita warmikunawan kakuyarqan. 

2Saynöpis say warmikunami Israel runakunata pushayarqan sacrificiukunata 

rurar diosninkunata adorayänanpaq. Sayno pushayaptinmi Israel 
runakunapis moabita runakunapa diosninkunata adorayarqan. Nirkurmi 
diosninkunapaq churayashqan mikuytapis mikuyarqan. 

3Baal-peor diosta sayno adorayaptinmi TAYTA DIOS fiyupa rabyakur 

4Moisésta nirqan: <<Israel runakunapa mandaqninkunata prësu sariykur 

lapan runa rikay nawpächo wanusiy. Saynöparaqmi rabyaynï päsanqa>>. 

5Saymi Israel runakunapa juezninkunata Moisés nirqan: <<Trïbuykikunapita 

mayqanpis Baal-peor diosta adoraq aywaqtaqa wanusiyay>>. 

6Sayno niptinmi lapan Israel runakuna Tinkuna Toldu patiucho 

waqaykäyarqan. Say hörami Moisés y wakin runakunapis rikaykäyaptin juk 
Israel runa mana penqakuypa madianita warmita toldunman yaykasirqan. 

7Sayta rikaykurmi cüra Aarónpa wilkan y Eleazarpa surin Finees fiyupa 

rabyanarqan. Saymi shuntaraykäyashqanpita lanzanta aptakurkur 

8aywarqan madianita warmita pushaykashqanpa qepanta toldun ruriyaq. 

Yaykurirmi muntanakush kaykaqta pachanpa tuksirirqan. Sayraqmi fiyu 
qeshyawan Israel runakuna wanuykäyashqanpita chawäyarqan. 

9Say fiyu qeshyawanmi ishkay chunka chusku waranqa (24,000) runakuna 

wanuyarqan. 

10Saypitami Moisésta TAYTA DIOS nirqan: 

11<<Cüra Aarónpa wilkan y Eleazarpa surin Fineesmi pasaypa rabyanaynïta 

päsakäsish. Paypis noqanömi pipis jusalikuptinqa fiyupa rabyan. Jusayuqta 
wanusishqanpitami Israel runakunata chipyaq wanusishkäsu. 

12Kanan Fineesta wilay paywan pactu rurashqäta. 

13Pactuta rurarmi kikinta y paypita miraqkunata imayyaqpis cüra kayänanpaq 

churä. Noqata respitamar say jusayuq runata wanusishqanpitami Israel 
runakunapa jusankunata perdonashkä>>. 

14Wanusishqan Israel runapa jutinmi karqan Zimri. Pay karqan Salupa surin 

y Simeón trïbupa mandaqninmi. 

15Wanusishqan madianita warmipa jutinnami karqan Cozbi. Paymi karqan 

Zurpa surin. Zurnami karqan madianita runakunapa juk mandaqnin. 

16Saypitami Moisésta TAYTA DIOS nirqan: 

17<<Lapan madianita runakunata atacar wanusiyay. 

18Paykunami Israel runakunata engañaypa shakyäsiyash Baal-peor diosninta 

adorayänanpaq. Saynöpis madianita runakunapa mandaqninpa surin Cozbi 
mana penqakuypami lapanpa nawpancho Zimripa toldunman yaykush 
paywan kakunanpaq. Say warmitami wanusish Israel runakunata fiyu 
qeshyawan wanuykäsishqä höra>>. 

 

Números 26 
Israel runakunata censayashqan 



328 

 

 
© 2018  Wycliffe Bible Translators, Inc. 

  
 

 

1Saypitanami Moisésta y cüra Aarónpa surin Eleazarta TAYTA DIOS nirqan: 

2<<Ishkay chunka (20) watayuqpita janamanpa lapan Israel runakunata 

ayllunpa ayllunpa censayay. Say runakunaqa edäninchönami kaykäyan 
guërraman aywayänanpaq>>. 

3Say wisanmi Israel runakuna Jericó simpan y Jordán mayu kaqlä Moab 

pampacho kaykäyarqan. Censananpaq TAYTA DIOS niptinmi Israel 
mayinkunata Moiséswan Eleazar niyarqan: 

4<<TAYTA DIOS nishqannöla ishkay chunka (20) watayuqpita janamanpa 

lapayki censakuyay>>. Egiptupita yarqamuq Israel runakunapa ayllunkuna 
mayqan kayashqanpis kaychömi qelqaraykan: 

Rubén trïbuta censayashqan 

5Israelpa mayor kaq surin Rubénpita miraqkunami kayarqan Enoc ayllu 

runakuna, Falú ayllu runakuna, 

6Hezrón ayllu runakuna y Carmi ayllu runakuna. 

7Rubénpita miraqkunata censayaptinmi kayarqan chusku chunka kimsa 

waranqa qanchis pachak kimsa chunka (43,730) runakuna. 

8Falúpa surinmi karqan Eliab. 

9Eliabpa surinkuna kayarqan Nemuel, Datán y Abiram. Datánwan Abiramqa 

mayor runakunami kayarqan. Paykunami Coréwan juntakaykur Moiséspa, 
Aarónpa y TAYTA DIOSPA contran sharkuyarqan. 

10Sayno contran sharkuyaptinmi pasa kichakar Datánta, Abiramta y Coréta 

ultakurkurqan. Nirkurnami ishkay pachak pisqa chunka (250) 
qatiraqninkunatapis nina usharqan. Say runakuna wanuyarqan wakin Israel 
runakunapis rikakuyänanpaqmi. 

11Corépa surinkunami isanqa kawaykar quëdarqan. 

Simeón trïbuta censayashqan 

12Simeónpita miraqkuna kayarqan Nemuel ayllu runakuna, Jamín ayllu 

runakuna, Jaquín ayllu runakuna, 

13Zera ayllu runakuna y Saúl ayllu runakuna. 

14Simeónpita miraqkunata censayaptinmi kayarqan ishkay chunka ishkay 

waranqa ishkay pachak (22,200) runakuna. 

Gad trïbuta censayashqan 

15Gadpita miraqkuna kayarqan Zefón ayllu runakuna, Hagui ayllu runakuna, 

Suni ayllu runakuna, 

16Ozni ayllu runakuna, Eri ayllu runakuna, 

17Arod ayllu runakuna y Areli ayllu runakuna. 

18Gadpita miraqkunata censayaptinmi kayarqan chusku chunka waranqa 

pisqa pachak (40,500) runakuna. 

Judá trïbuta censayashqan 

19Judápa surinkuna Erwan Onán suriynaqla Canaáncho wanukush 

kayaptinmi ayllunkuna karqansu. 

20Saymi Judápita miraqkuna kayarqan Sela ayllu runakuna, Fares ayllu 

runakuna y Zera ayllu runakuna. 

21Farespita miraqkuna kayarqan Hezrón ayllu runakuna y Hamul ayllu 

runakuna. 

22Judápita miraqkunata censayaptinmi kayarqan qanchis chunka soqta 

waranqa pisqa pachak (76,500) runakuna. 

Isacar trïbuta censayashqan 

23Isacarpita miraqkuna kayarqan Tola ayllu runakuna, Fúa ayllu runakuna, 

24Jasub ayllu runakuna y Simrón ayllu runakuna. 

25Isacarpita miraqkunata censayaptinmi kayarqan soqta chunka chusku 

waranqa kimsa pachak (64,300) runakuna. 

Zabulón trïbuta censayashqan 

26Zabulónpita miraqkuna kayarqan Sered ayllu runakuna, Elón ayllu 

runakuna y Jahleel ayllu runakuna. 

27Zabulónpita miraqkunata censayaptinmi kayarqan soqta chunka waranqa 

pisqa pachak (60,500) runakuna. 

Manasés trïbuta censayashqan 

28Josépita miraqkuna kayarqan Manasés trïbu runakuna y Efraín trïbu 

runakuna. 

29Manaséspita miraqkuna kayarqan Maquir ayllu runakuna y Galaad ayllu 

runakuna. Galaadqa Maquirpa surinmi karqan. 

30Galaadpita miraqkuna kayarqan Jezer ayllu runakuna, Helec ayllu 

runakuna, 

31Asriel ayllu runakuna, Siquem ayllu runakuna, 

32Semida ayllu runakuna y Hefer ayllu runakuna. 

33Heferpa surin Zelofehadpa manami olqu surinkuna karqansu, sinöqa 

warmilantaqmi. Say warmi surinkunapa jutinkunami karqan Maala, Noa, 
Hogla, Milca y Tirsa. 

34Manaséspita miraqkunata censayaptinmi kayarqan pisqa chunka ishkay 

waranqa qanchis pachak (52,700) runakuna. 

Efraín trïbuta censayashqan 

35Efraínpita miraqkuna kayarqan Sutela ayllu runakuna, Bequer ayllu 

runakuna y Tahán ayllu runakuna. 

36Sutelapita miraqkuna kayarqan Erán ayllu runakuna. 

37Efraínpita miraqkunata censayaptinmi kayarqan kimsa chunka ishkay 

waranqa pisqa pachak (32,500) runakuna. Saynömi Josépita miraqkuna 
ayllunpa ayllunpa kayarqan. 

Benjamín trïbuta censayashqan 

38Benjamínpita miraqkuna kayarqan Bela ayllu runakuna, Asbel ayllu 

runakuna, Ahiram ayllu runakuna, 

39Sufam ayllu runakuna y Hufam ayllu runakuna. 

40Belapa surinkunami kayarqan Ardwan Naamán. Paykunapitami mirayarqan 

Ard ayllu runakuna y Naamán ayllu runakuna. 

41Benjamínpita miraq runakunata censayaptinmi kayarqan chusku chunka 

pisqa waranqa soqta pachak (45,600) runakuna. 

Dan trïbuta censayashqan 

42Danpita miraqkunami kayarqan Súham ayllu runakuna. 

43Súhampita miraq runakunata censayaptinmi kayarqan soqta chunka 

chusku waranqa chusku pachak (64,400) runakuna. 

Aser trïbuta censayashqan 

44Aserpita miraqkunami kayarqan Imna ayllu runakuna, Isúi ayllu runakuna y 

Bería ayllu runakuna. 

45Beríapita miraqkuna kayarqan Heber ayllu runakuna y Malquiel ayllu 

runakuna. 

46Aserpa warmi surinpa jutinmi karqan Sera. 

47Aserpita miraq runakunata censayaptinmi kayarqan pisqa chunka kimsa 

waranqa chusku pachak (53,400) runakuna. 

Neftalí trïbuta censayashqan 

48Neftalípita miraqkuna kayarqan Jahzeel ayllu runakuna, Guni ayllu 

runakuna, 

49Jezer ayllu runakuna y Silem ayllu runakuna. 

50Neftalípita miraq runakunata censayaptinmi kayarqan chusku chunka pisqa 

waranqa chusku pachak (45,400) runakuna. 

51Censayta ushaskir yupayaptinmi Israel runakuna kayarqan soqta pachak 

juk waranqa qanchis pachak kimsa chunka (601,730) runakuna. 

Chakrakunata imano aypunakuyänanpaqpis tantiyasishqan 

52Saypitanami Moisésta TAYTA DIOS nirqan: 

53<<Censarkur cada trïbucho ayka runakuna kayashqanman tupu chakrata 

aypunki herencian kananpaq. 

54Askaq runakuna kayaptin jatunta chakrata aypunki. Walkaqla kayaptinqa 

takshalata aypunki. Censarkur ayka runakuna kayashqanman tupu cada 
trïbuta aypunki. 

55Suertita jitaypa chakrakunata aypunki. Cada runa chakrata chaskinqa 

taytan mayqan trïbumanpis pertenecishqancho. 

56Suertita jitaypa sayno aypunki trïbucho aska runakuna kayaptinpis o 

walkaqla kayaptinpis>>. 

Levitakunata censayashqan 

57 Levitakunata censarmi Gersón ayllu runakunata, Coat ayllu runakunata y 

Merari ayllu runakunata censayarqan. 

58Saynöpis say ayllukunacho kayarqan Libni ayllu runakuna, Hebrón ayllu 

runakuna, Mahli ayllu runakuna, Musi ayllu runakuna y Coré ayllu runakuna. 
Coatpa surinmi karqan Amram. 

59Amrampa warminmi karqan Jocabed. Jocabedpis Leví trïbupitami karqan. 

Pay Egiptuchömi yurirqan. Amrampa y Jocabedpa wamrankunami kayarqan 
Aarón, Moisés y María. 

60Aarónpa surinkunami kayarqan Nadab, Abiú, Eleazar y Itamar. 

61Nadabwan Abiú wanuyarqan TAYTA DIOSPA nawpancho lutala inciensuwan 

qoshnisiyashqanpitami. 

62Levitakuna chakrata mana chaskiyänanpaq nish kaptinmi Israel 

mayinkunata censarkurraq paykunata censayarqan. Saymi levitakunaqa juk 
killayuqpita janaman censayaptin kayarqan ishkay chunka kimsa waranqa 
(23,000) runakuna. 

63Jericó simpan y Jordán mayu kaqlä Moab pampacho kaykarmi Israel 

mayinkunata Moiséswan cüra Eleazar censayarqan. 

64Moab pampacho censaq runakuna manami mayqanpis censashqaraqsu 

kayarqan Moiséswan Aarón Sinaí niyashqan sunyaq jirkacho Israel 
runakunata unay censayashqan wisan. 

65Sinaí jirkacho censayashqan runakunaqa lapanpis TAYTA 

DIOS nishqannölami sunyaq jirkacho wanur ushakäyarqan. Saymi qepa kaq 
censupaq mayqanpis karqansu. Jefonipa surin Caleb y Nunpa surin 
Josuélami kawaykar quëdayarqan. 

 

Números 27 
Warmikunapis herenciata chaskiyänanpaq tantiyasishqan 

1Manasés trïbuchömi say nanala pisqa warmikuna kayarqan. Paykunapa 

jutinkunami karqan Maala, Noa, Hogla, Milca y Tirsa. Paykuna kayarqan 
Zelofehadpa warmi surinkunami. Zelofehadnami karqan Heferpa surin, 
Hefernami karqan Galaadpa surin, Galaadnami karqan Maquirpa surin, 
Maquirnami karqan Manaséspa surin, Manasésnami karqan Josépa surin. 

2Say pisqan warmikunami Tinkuna Toldu patiuman aywayarqan Moiséswan, 

cüra Eleazarwan y wakin mandaqkunawanpis parlayänanpaq. Chaykurmi 
niyarqan: 

3<<Sunyaq jirkachömi papänï wanush. TAYTA DIOSPA contran Coré 

sharkuptin pay manami mëtikurqansu say runakunawan wanunanpaq, 
sinöqa saypita qepataraqmi kikinpa jusanpita wanurqan. Saynöpis papänïpa 
olqu surin manami kashsu. 

4Sayno kaptinpis olqu surin mana kashlanpitaqa papänïpa jutin manami 

elaqaykunmansu. Mana elaqakänanpaq papänïpa wawqinkunata 
aypuyashqayki kaqlapa noqakunatapis chakrata aypuykayälämay>>. 

5Warmikuna sayno manakuyaptinmi TAYTA DIOSTA Moisés tapukurqan. 

6Sayno tapukuptinmi TAYTA DIOS nirqan: 

7<<Zelofehadpa warmi surinkuna alitami yarpaykäyan. Zelofehadpa 

wawqinkunata aypur nawpankunalapa say warmikunatapis chakrata aypunki. 
Saynöpami papäninpa trukan paykunana chakrata chaskiyanqa. 

8Saynöpis Israel runakunata niy: <Pipis olqu suriynaqla wanuptinqa warmi 

surinpaqnami chakran kanqa. 

9Juklaylapis surin mana kaptinmi isanqa wawqinkunapaqna say runapa 

chakran kanqa. 

10Wawqinkuna mana kaptinqa tiyunkunapaqnami chakran kanqa. 

11Papäninpa wawqinkuna mana kaptinqa mayqanpis legïtimu ayllunpaqmi 

chakran kanqa. Kay nishqäkunaqa leymi kanqa Israel runakuna imaypis 
cumpliyänanpaq> >>. 

Moiséspa trukan kananpaq Josuéta churashqan 

Deuteronomio 31.1-8 

12Saypitanami Moisésta TAYTA DIOS nirqan: <<Israel runakunata 

qoykunäpaq kaq nacionta rikanaykipaq Abarim jirkakunaman wisämuy. 

13Saypita lapanta rikaskirmi wanukurna wawqiki Aarónnöpis unay 

aylluykikunawan tinkuq aywakunki. 

14Sayno wanunki Zin niyashqan sunyaq jirkacho Israel runakuna yakunar 

conträ parlayaptin mana cäsukayämashqaykipitami. Qaqapita yakuta 
pashtasimushqayki höra runakunata manami 
musyasirqaykisu santu kashqäta>>. (Sayno päsarqan Cades particho 
kaykaq Meriba pukyuchömi. Cadesqa Zin niyashqan sunyaq jirkachömi 
kaykan.) 

15Sayno niptinmi TAYTA DIOSTA Moisés nirqan: 

16<<TAYTA DIOS, qammi pïmaytapis kawayta qonki. Kananqa noqapa trukä 

juk mandaqta churaykulay 

17Israel runakunata maypa aywayaptinpis pusharänanpaq. Manasayqa 

misiqniynaq uyshanömi kayanqa>>. 

18Sayno niptinmi TAYTA DIOS nirqan: <<Nunpa surin Josuémi noqa 

munashqäno kawan. Qampa trukayki Israel runakunapa mandaqnin 
kananpaq paypa umanman makikita churay. 

19Nirkurna cüra Eleazarman pushaykur lapan runakunapa nawpancho 

mandaq kananpaq churay. 

20Israel runakunata wilay payta cäsukuyänanpaq. 

21Josué imatapis tapukamayta munarqa cüra Eleazarmanmi aywanqa. 

Eleazarnami Josuépa jutincho Urim rumiwan tapukamanqa. Imata 
rurananpaqpis musyaykurnami Israel runakunata Josué mandanqa>>. 

22 TAYTA DIOS nishqannöla lapantapis Moisés rurarmi cüra Eleazarpa y lapan 

runakunapa nawpanman Josuéta pusharqan. 

23TAYTA DIOS nishqannölami Moisésqa Josuépa umanman makinta 

churarqan trukan mandaq kananpaq. 

 

Números 28 
Waran waran sacrificiuta rupasinanpaq tantiyasishqan 

Éxodo 29.38-46 

1Saypitanami Moisésta TAYTA DIOS nirqan: 

2<<Israel runakunata yäsinki nishqä junaqkunacho mana qonqaypa 

sacrificiuta rupasiyänanpaq. Say rupasiyashqanqa mikuynïmi kaykan. 
Mushkuyninta mayarmi kushikushaq. 

3<<Saynöpis tantiyasir ninki: <Waran waran juk watayuq ishkay sänu 

carnishta TAYTA DIOSPAQ rupasiyanki. Carnishkunata rupasiyashqaykimi 
rupasina sacrificiu kanqa. 

4Jukaq carnishta pasa waraykaptin rupasiyanki y jukaqtana pasa sakaykaptin 

rupasiyanki. 

5Saykunata rupasir saki mikuytapis rupasiyanki ishkay kïlu alinnin jarinata juk 

litru olïvu aceitiwan sapurkur> >>. 

6(Saynömi Sinaí jirkacho rupasina sacrificiukunata waran waran 

rupasiyarqan. Say rupasiyashqanpa mushkuyninmi TAYTA 

DIOSPA shonqunpaqno karqan.) 

7<< <Cada carnishta rupasinaykipaq apamurmi juk litru vïnutapis 

apayämunki. Say vïnutami TAYTA DIOSTA adorar Tinkuna Sagrädu 
Toldu patiucho kaykaq altarman winayanki. 

8Jukaq carnishtana tutapa rupasiyashqaykinöla tardipapis rupasiyanki. Say 

jananmanmi tutapa winayashqaykinöla saki mikuytawan vïnutapis winayanki. 
Say rupasiyashqaykipa mushkuyninmi TAYTA DIOSPA shonqunpaqno kanqa. 

Jamay junaqcho sacrificiuta rupasiyänanpaq tantiyasishqan 

9<< <Jamay junaqpis juk watayuq ishkay sänu 

carnishkunata altarcho rupasiyanki. Say jananman chusku kïlu alinnin 
jarinata olïvu aceitiwan sapurkur saki mikuy ofrendata rupasiyanki. Saynöpis 
rupaykäsishqayki jananman vïnutapis winayanki. 

10Jamay junaqcho sayno rupasirpis y vïnuta jananman winaparpis ama 

qonqäyankisu waran waran rupasina sacrificiuta rupasiytapis. 

Cada killa sacrificiukunata rupasiyänanpaq tantiyasishqan 

11<< <Cada killacho punta kaq junaq TAYTA DIOSPAQ sacrificiuta rupasiyanki 

ishkay sänu turïtukunata, juk sänu carnita y juk watayuq qanchis sänu 
carnishkunata. 

12Cada turïtuta rupasir soqta kïlu alinnin jarinata aceitiwan sapurkur 

jananman winayanki. Saynöla cada carnita rupasirpis chusku kïlu alinnin 
jarinata aceitiwan sapurkur winayanki. 

13Cada carnishta rupasir ishkay kïlu alinnin jarinata aceitiwan sapurkur 

winayanki. Say rupasiyashqaykipa mushkuyninmi TAYTA 

DIOSPA shonqunpaqno kanqa. 

14Turïtuta rupasir jananman winayanki ishkay litru vïnuta. Saynöla cada 

carnita rupasir juk litru mediu vïnuta winayanki. Cada carnishta rupasir juk 
litru vïnuta winayanki. Saynöla cada killa rupasina sacrificiuta imaypis 
rupasiyanki. 

15<< <Juk chïvutapis say junaq purificasina sacrificiupaq rupasir jananman 

vïnuta winayanki. Saynöla waran waran rupasina sacrificiutapis mana 
qonqaypa rupasiyanki. 

Pascua fiestacho sacrificiukunata rupasiyänanpaq tantiyasishqan 

Levítico 23.5-8 

16<< <Wata qalaykunan killa chunka chusku junaqcho TAYTA 

DIOSTA adorar Pascua fiestata rurayanki. 

17Say waraynin junaqpita qalaykurmi qanchis junaqyaq levadüraynaq tantata 

mikuyanki. 

18Fiesta qalaykunan junaq ima aruytapis ama aruyankisu, saypa 

trukanqa TAYTA DIOSTA adorayänaykipaq shuntakäyanki. 

19Saynöpis TAYTA DIOSTA adorar sacrificiuta rupasiyanki ishkay sänu 

turïtukunata, juk sänu carnita y juk watayuq qanchis sänu carnishkunata. 

20Say sacrificiu rupaykashqan jananman winayanki aceitiwan sapush alinnin 

jarinata. Cada turïtuta rupasir soqta kïlu jarinata winapäyanki. Saynöla cada 
carnita rupasirpis chusku kïlu jarinata winapäyanki. 

21Cada carnishta rupasir ishkay kïlu jarinata winapäyanki. 

22Saynöpis purificasina sacrificiupaq juk chïvuta altarcho rupasiyanki. Say 

kanqa jusalikuyashqaykipita perdonash kayänaykipaqmi. 

23Saykunata rupasirqa cada tuta rupasina sacrificiutapis mana qonqaypa 

rupasiyanki. 

24<< <Waran waranmi qanchis junaqyaq fiestata rurar sayno rupasiyanki. Say 

rupasiyashqaykipa mushkuyninmi TAYTA DIOSPA shonqunpaqno kanqa. 
Saynöla rupaykäsiyashqayki jananmanpis vïnuta winapäyanki. Saykunata 
rupasirqa cada tuta rupasina sacrificiutapis mana qonqaypa rupasiyanki. 

25Qanchis kaq junaqchöqa ima aruytapis ama aruyankisu, saypa 

trukanqa TAYTA DIOSTA adorayänaykipaq shuntakäyanki. 

Semäna fiestacho sacrificiukunata rupasiyänanpaq tantiyasishqan 

Levítico 23.9-22 

26<< <Punta cosëchata shuntar Semäna fiestata rurayaptiki juk junaq kanqa 

cosechayashqaykipita primiciata TAYTA DIOSPAQ apayämunaykipaqmi. Say 
junaqchöqa ima aruytapis ama aruyankisu, saypa trukanqa TAYTA 

DIOSTA adorayänaykipaq shuntakäyanki. 

27Say junaq TAYTA DIOSPAQ sacrificiuta rupasiyanki ishkay turïtuta, juk 

carnita y juk watayuq qanchis carnishkunata. Say rupasiyashqaykipa 
mushkuyninmi TAYTA DIOSPA shonqunpaqno kanqa. 

28Cada turïtuta rupasir aceitiwan sapush soqta kïlu alinnin jarinata 

winapäyanki. Saynöla carnita rupasirpis aceitiwan sapush chusku kïlu alinnin 
jarinata winapäyanki. 

29Cada carnishta rupasir ishkay kïlu alinnin jarinata winapäyanki. 

30Saynöpis purificasina sacrificiupaq juk chïvuta altarcho rupasiyanki. Say 

kanqa jusalikuyashqaykipita perdonash kayänaykipaqmi. 

31<< <Saki mikuy ofrendantinta y vïnuntinta say sacrificiukunata rupasirpis 

waran waran rupasina sacrificiutapis mana qonqaypa rupasiyanki. 
Rupasiyänaykipaq kaq uywakunaqa lapanpis sänu kayanqa. 

 

Números 29 
Cornëtakunata Tukayänan fiestacho sacrificiukunata rupasiyänanpaq 

tantiyasishqan 
Levítico 23.23-25 

1<< <Qanchis killa qalaykunan junaqcho TAYTA DIOSTA adorayänaykipaq 

shuntakäyanki. Say junaq ima aruytapis kachaykur 
shuntakäyänaykipaq cornëtakunata tukasiyanki. 

2Say fiestacho TAYTA DIOSPAQ rupasina sacrificiuta rupasiyanki juk sänu 

turïtuta, juk sänu carnita y juk watayuq qanchis sänu carnishkunata. 
Rupasiyashqaykipa mushkuyninmi TAYTA DIOSPA shonqunpaqno kanqa. 

3Turïtuta rupasir aceitiwan sapush soqta kïlu alinnin jarinata winapäyanki. 

Saynöla carnita rupasirpis aceitiwan sapush chusku kïlu alinnin jarinata 
winapäyanki. 

4Cada carnishta rupasirpis ishkay kïlu alinnin jarinata winapäyanki. 

5Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. 

6<< <Saki mikuy ofrendantinta y vïnuntinta say sacrificiukunata rupasirpis 

Tayta Dios nishqanno waran waran rupasina sacrificiuta y cada killa rupasina 
sacrificiutapis mana qonqaypa rupasiyanki. Rupasiyänaykipaq kaq 
uywakunaqa lapanpis sänu kayanqa. Rupasiyashqaykipa 
mushkuyninmi TAYTA DIOSPA shonqunpaqno kanqa. 

Purificash kananpaq kaq junaqcho sacrificiukunata rupasiyänanpaq 
tantiyasishqan 

Levítico 23.26-32 

7<< <Qanchis killa chunka kaq junaqcho ima aruytapis ama aruyankisu, 

saypa trukanqa TAYTA DIOSTA adorayänaykipaq shuntakaykur ayunayanki. 

8Say junaq TAYTA DIOSPAQ rupasina sacrificiuta rupasiyanki juk sänu turïtuta, 

juk sänu carnita y juk watayuq qanchis sänu carnishkunata. 
Rupasiyashqaykipa mushkuyninta mayarmi TAYTA DIOS kushikunqa. 

9Turïtuta rupasir soqta kïlu alinnin jarinata aceitiwan sapurkur winapäyanki. 

Saynöla carnita rupasirpis chusku kïlu alinnin jarinata winapäyanki. 

10Cada carnishta rupasirpis ishkay kïlu alinnin jarinata winapäyanki. 

11Saynöpis purificasina sacrificiupaq juk chïvuta altarcho rupasiyanki. Say 

kanqa jusalikuyashqaykipita perdonash kayänaykipaqmi. Saynöpis jukaq 
purificasina sacrificiuta y waran waran rupasiyashqayki rupasina 
sacrificiutapis mana qonqaypa rupasiyanki. Saynöla saki mikuy ofrendata y 
vïnutapis winapäyanki. 

Ramäda fiestacho sacrificiukunata rupasiyänanpaq tantiyasishqan 

Levítico 23.33-44 

12<< <Qanchis killacho chunka pisqa junaqcho ima aruytapis ama 

aruyankisu, saypa trukanqa TAYTA DIOSTA adorayänaykipaq 
shuntakäyanki. TAYTA DIOSTA adorayashpayki qanchis junaqyaq fiestata 
rurayanki. 

13Fiesta qalaykunan junaqcho rupasina sacrificiuta rupasiyanki chunka kimsa 

sänu turïtukunata, ishkay sänu carnikunata y juk watayuq chunka chusku 
sänu carnishkunata. Rupasiyashqaykipa mushkuyninmi TAYTA 

DIOSPA shonqunpaqno kanqa. 

14Cada turïtuta rupasir aceitiwan sapush soqta kïlu alinnin jarinata 

winapäyanki. Saynöla cada carnita rupasirpis aceitiwan sapush chusku kïlu 
alinnin jarinata winapäyanki. 

15Cada carnishta rupasirpis ishkay kïlu alinnin jarinata winapäyanki. 

16Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 
rupasirqa waran waran rupasiyashqaykinöla rupasina sacrificiuta y saki 
mikuy ofrendatapis rupasiyanki. Say jananman vïnutapis mana qonqaypa 
winapäyanki. 

17<< <Ishkay kaq junaqcho rupasina sacrificiuta rupasiyanki chunka ishkay 

sänu turïtukunata, ishkay sänu carnikunata y juk watayuq chunka chusku 
sänu carnishkunata. 

18Cada turïtuta, carnita y carnishta rupasir ley nishqannöla saki mikuy 

ofrendakunatapis vïnutapis winapäyanki. 

19Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 
rupasirqa waran waran rupasiyashqaykinöla rupasina sacrificiuta y saki 

mikuytapis rupasiyanki. Say jananman vïnutapis mana qonqaypa 
winapäyanki. 

20<< <Kimsa kaq junaqcho rupasina sacrificiuta rupasiyanki chunka juk sänu 

turïtukunata, ishkay sänu carnikunata y juk watayuq chunka chusku sänu 
carnishkunata. 

21Cada turïtuta, carnita y carnishta rupasir ley nishqannöla saki mikuy 

ofrendakunatapis vïnutapis winapäyanki. 

22Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 
rupasirqa waran waran rupasiyashqaykinöla rupasina sacrificiuta y saki 
mikuytapis rupasiyanki. Say jananman vïnutapis mana qonqaypa 
winapäyanki. 

23<< <Chusku kaq junaqcho rupasina sacrificiuta rupasiyanki chunka sänu 

turïtukunata, ishkay sänu carnikunata y juk watayuq chunka chusku sänu 
carnishkunata. 

24Cada turïtuta, carnitawan carnishkunata rupasir ley nishqannöla saki mikuy 

ofrendakunatapis vïnutapis winapäyanki. 

25Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 
rupasirqa waran waran rupasiyashqaykinöla rupasina sacrificiutawan saki 
mikuytapis rupasiyanki. Say jananman vïnutapis mana qonqaypa 
winapäyanki. 

26<< <Pisqa kaq junaqcho rupasina sacrificiuta rupasiyanki esqun sänu 

turïtukunata, ishkay sänu carnikunata y juk watayuq chunka chusku sänu 
carnishkunata. 

27Cada turïtuta, carnita y carnishta rupasir ley nishqannöla saki mikuy 

ofrendakunata y vïnutapis winapäyanki. 

28Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 
rupasirqa waran waran rupasiyashqaykinöla rupasina sacrificiutawan saki 
mikuyta rupasiyanki. Say jananman vïnutapis mana qonqaypa winapäyanki. 

29<< <Soqta kaq junaqcho rupasina sacrificiuta rupasiyanki puwaq sänu 

turïtukunata, ishkay sänu carnikunata y juk watayuq chunka chusku sänu 
carnishkunata. 

30Cada turïtuta, carnita y carnishkunata rupasir ley nishqannöla saki mikuy 

ofrendakunata y vïnutapis winapäyanki. 

31Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 

rupasirqa waran waran rupasiyashqaykinöla rupasina sacrificiutawan saki 
mikuytapis rupasiyanki. Say jananman vïnutapis mana qonqaypa 
winapäyanki. 

32<< <Qanchis kaq junaqcho rupasina sacrificiuta rupasiyanki qanchis sänu 

turïtuta, ishkay sänu carnikunata y juk watayuq chunka chusku sänu 
carnishkunata. 

33Cada turïtuta, carnita y carnishkunata rupasir ley nishqannöla saki mikuy 

ofrendakunata y vïnutapis winapäyanki. 

34Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 
rupasirqa waran waran rupasiyashqaykinöla rupasina sacrificiutawan saki 
mikuytapis rupasiyanki. Say jananman vïnutapis mana qonqaypa 
winapäyanki. 

35<< <Puwaq kaq junaq sagrädu kaptin shuntakäyanki. Say junaq ima 

aruytapis ama aruyankisu. 

36Rupasina sacrificiuta rupasiyanki juk sänu turïtuta, juk sänu carnita y juk 

watayuq qanchis sänu carnishkunata. Rupasiyashqaykipa 
mushkuyninmi TAYTA DIOSPA shonqunpaqno kanqa. 

37Turïtuta, carnita y carnishkunata rupasir ley nishqannöla saki mikuy 

ofrendakunata y vïnutapis winapäyanki. 

38Saynöla purificasina sacrificiupaq juk chïvutapis altarcho rupasiyanki. Say 

kanqa jusalikuyashqaykipita perdonash kayänaykipaqmi. Saykunata 
rupasirqa waran waran rupasiyashqaykinöla rupasina sacrificiutawan saki 
mikuytapis rupasiyanki. Say jananman vïnutapis mana qonqaypa 
winapäyanki. 

39<< <Cada wata fiestakunacho saykunata TAYTA DIOSPAQ rupasiyanki. Say 

rupasiyashqaykikuna apartimi kanqa promitiyashqaykita cumplir sacrificiuta 
rupasiyashqaykipita, voluntälaykipita churar sacrificiuta rupasiyashqaykipita, 
rupasina sacrificiutawan saki mikuy ofrendata rupasiyashqaykipita, vïnuta 
altarman winayashqaykipita y jawka kawakuy sacrificiuta 
rupasiyashqaykipitapis> >>. 

40 40 (30.1) TAYTA DIOS lapan nishqantami Israel mayinkunata Moisés 

wilarqan. 

 

Números 30 
Tayta Diosta promitir imano rurayänanpaqpis tantiyasishqan 

1 1 (2) Israel trïbukunapa mandaqninkunata shuntaykurmi Moisés nirqan: 

<<Kanan wilayäshayki TAYTA DIOS imata nishqantapis. 

2 2 (3) Pipis TAYTA DIOSTA imatapis promitirqa cumplinqa. Imatapis 

rurananpaq nishqantaqa ruranqa. 

3 3 (4) <<Papäninpa makilanchöraq kaykar jipash imatapis TAYTA 

DIOSTA promitirqa 

4 4 (5) papänin awninantaraqmi shuyanqa. Papänin imatapis mana 

parlakuptinqa promitishqanta jipash cumplinqa. 

5 5 (6) Promitishqanta musyaykur papänin mana munaptinqa manami 

promitishqanta cumplinqasu. Papänin mana munaptinqa TAYTA 

DIOS manami obliganqasu cumplinanpaq. 

6 6 (7) <<Kikilanraq kaykar jipash shumaq mana yarpachakuypa 

imatapis TAYTA DIOSTA promitirkur majasakarqa 

7 7 (8) runan awninantaraqmi shuyanqa. Promitishqanta musyaykur runan 

imatapis mana parlakuptinqa promitishqanta cumplinqami. 

8 8 (9) Promitishqanta musyaykur runan mana munaptinqa promitishqanta 

manami cumplinqasu. Runan mana munaptinqa TAYTA DIOS manami 
obliganqasu cumplinanpaq. 

9 9 (10) <<Viüda kar o qowanpita rakikash karmi isanqa imatapis 

promitishqantaqa cumplinqa. 

10 10 (11) <<Runayuq kaykar warmi imatapis TAYTA DIOSTA promitirqa 

11 11 (12) runan awninantaraqmi shuyanqa. Promitishqanta musyaykur runan 

imatapis mana parlakuptinqa promitishqanta warmi cumplinqa. 

12 12 (13) Promitishqanta musyaykur runan mana munaptinqa manami 

promitishqanta cumplinqasu. Runan mana munaptinqa TAYTA DIOS manami 
obliganqasu cumplinanpaq. 

13 13 (14) <<Saymi warmi imatapis promitiptin ayunananpaq niptin qowanraq 

ninqa cumplinanpaq o mana cumplinanpaq kashqantapis. 

14 14 (15) Promitishqanta musyaykur warminta imatapis mana niylapa juk 

ishkay junaq upälakurqa warmin promitishqantami awniykan. 

15 15 (16) Saypitaraq mana munashpanqa runannami jusayuq kanqa warmin 

promitishqanta mana cumplishqanpita>>. 

16 16 (17) Saynömi Moisésta TAYTA DIOS tantiyasirqan runayuq warmi imano 

kawananpaq y papäninpa makilanchöraq kaykar jipash imano 
kawananpaqpis. 

 

Números 31 
Madianita runakunata wanusiyashqan 

1Moiséstami TAYTA DIOS nirqan: 

2<<Israel runakunata jusalikasiyashqanpita madianita runakunata ushakäsiy. 

Saypitaraqmi wanushpayki unay aylluykikunawan tinkuq aywakunki>>. 

3Saymi Israel mayinkunata Moisés nirqan: <<TAYTA 

DIOSTA rabyanäsiyashqanpita madianita runakunata wanusiq 
aywayänaykipaq akranakuyay. 

4Cada trïbupita waranqa (1,000) runakuna kayäsun guërraman 

aywayänanpaq>>. 

5Sayno niptinmi cada trïbupita waranqa (1,000) runakunata akrayarqan. 

Saymi guërraman aywayänanpaq chunka ishkay waranqa (12,000) runakuna 
kayarqan. 

6Say runakunatanami Moisés kacharqan guërraman aywayänanpaq. 

Paykunawanmi cüra Eleazarpa surin Fineespis aywarqan Tinkuna Sagrädu 
Toldupita sagrädu manëjukunata y cornëtakunatapis tukananpaq apakurkur. 

7Chäyashpanmi Moisésta TAYTA DIOS nishqannöla madianita runakunata 

atacar lapan olqu kaqkunata wanusiyarqan. 

8Saychömi madianita runakunapa pisqa mandaqnin reykunatapis 

wanusiyarqan. Say reykunami kayarqan Evi, Requem, Zur, Hur y Reba. 
Saynöpis wanusiyarqan Beorpa surin Balaamtapis. 

9Nirkurnami madianita runakunapa warminkunata, wamrankunata, 

uywankunata y imaykankunatapis chanin kaqtaqa apakuyarqan. 

10Lapan markankunatapis wayinkunatapis kayar ushayashpanmi 

11runakunapa imaykantapis shunta shuntarkur y uywankunatapis ayllu 

ayllurkur apakuyarqan. 

12Lapan saykunatami apayarqan Moisés, cüra Eleazar y quëdaq Israel 

mayinkuna kaykäyashqanman. Say wisan Jericó simpan y Jordán mayu 
kaqlä Moab pampachömi Israel runakuna taykäyarqan. 

13Campamentunkunaman manaraq chäsiyaptinmi Moisés, cüra Eleazar y 

Israel runakunapa lapan mandaqninkunapis taripaq aywayarqan. 

14Say mandaqkunaqa waranqa (1,000) soldädukunapa mandaqninkuna y 

pachak (100) soldädukunapa mandaqninkunami kayarqan. Paykunawan 
tinkurmi Moisés fiyupa rabyakurkurqan. 

15Saymi rabyashpan nirqan: <<¿Imanirtaq madianita warmikunata 

wanusiyashkankisu? 

16Say warmikunami Balaam yäsiptin Israel runakunata pushayarqan Baal-

peor diosta adorayänanpaq. Saypitami TAYTA DIOS fiyu qeshyata yurisiptin 
noqansicho saysikaq wanuyarqan. 

17Jukla wanusiyay lapan olqu wamrakunata. Warmikunatapis runawan 

kakush kaqtaqa wanusiyay. 

18Doncëlla jipashkunata isanqa apakuyay. 

19<<Runakunata wanusiq soldädukuna y ayata yataq soldädukunaqa 

qanchis junaqyaq campamentuman mana yaykuypa juklächo täyäsun. 
Campamentuman yaykuyänanpaqqa paykunapis, apayämushqan 
jipashkunapis y warmi wamrakunapis kananpita kimsa junaqta purificakur 
armakuyäsun. Saynöpis purificash kayänanpaq qanchis junaqcho yapay 
armakuyäsun. 

20Mödanankunatapis taqshakuyäsun. Saynöla purificayäsun qarapita rurash 

kaqkunata, cabrapa aqsanpita awash kaqkunata y qerupita laqlash 
manëjukunatapis>>. 

21Guërrapita kutimuqkunata shuntaykurnami cüra Eleazar nirqan: <<Kay 

leyta cäsukunansipaqmi Moisésta TAYTA DIOS nish: 

22<Campamentuman yaykasiyänaykipaqqa imatapis qoripita, qellaypita, 

fiërrupita, broncipita, estäñupita y plömupita rurash kaqkunata 

23ninawan warisiyanki. Nirkur purificasina yakuwan maylayanki. Saynöpami 

purificash kanqa. Nina rupananpaq kaqkunatami isanqa yakulawan 
maylariyanki purificash kayänanpaq. 

24Qanchis junaqta cumplirkur purificash kayänaykipaq mödanaykikunata 

taqshakuyanki. Saypitaraqmi campamentuman yaykayämunki> >>. 

Apayämushqanta rakipänakuyashqan 

25Saypitanami Moisésta TAYTA DIOS nirqan: 

26<<Madianita runakunapa markankunapita uywakunata y warmikunatapis 

aykata apayämushqanta musyanaykipaq cüra Eleazarwan y Israel 
runakunapa mandaqninkunawan yupayay. 

27Sayno yupaskir ishkayman iwal rakiyay. Pulan kanqa guërraman 

aywaqkunapaq y pulanna kanqa wakin Israel runakunapaq. 

28Guërraman aywaqkunapata noqapaq rakiyanki cada pisqa pachak (500) 

jipashkunapita jukta. Saynöpis noqapaq rakiyanki wäkakunapita, 
ashnukunapita, uyshakunapita y cabrakunapitapis cada pisqa pachakpita 
(500) jukta. 

29Noqapaq rakiyashqankunata cüra Eleazartana entreganki. 

30<<Israel runakunapaq rakiyashqayki kaqkunatana cada pisqa chunka (50) 

jipashkunapita jukta rakiyanki. Saynöpis rakiyanki wäkakunapita, 
ashnukunapita, uyshakunapita y cabrakunapitapis cada pisqa chunkapita 
(50) jukta. Saykunatana entregayanki levitakunata. Paykunami 
täpayan TAYTA DIOSPA Sagrädu Toldunta>>. 

31Sayno niptinmi cüra Eleazarwan Moisésqa TAYTA DIOS nishqannöla 

lapantapis rurayarqan. 

32Guërraman aywaq runakuna apakayämushqan kaqkuna karqan soqta 

pachak qanchis chunka pisqa waranqa (675,000) cabrantin uyshakuna, 

33qanchis chunka ishkay waranqa (72,000) wäkakuna, 

34soqta chunka juk waranqa (61,000) ashnukuna, 

35y kimsa chunka ishkay waranqa (32,000) doncëlla jipashkuna. 

36Saypita guërraman aywaqkunapaq rakipäyashqankuna karqan kimsa 

pachak kimsa chunka qanchis waranqa pisqa pachak (337,500) cabrantin 
uyshakuna. 

37Say rakipashqanpitami TAYTA DIOSPAQ soqta pachak qanchis chunka pisqa 

(675) cabrakunata y uyshakunata entregayarqan. 

38Kimsa chunka soqta waranqa (36,000) wäkakunapitami TAYTA 

DIOSPAQ entregayarqan qanchis chunka ishkayta (72). 

39Kimsa chunka waranqa pisqa pachak (30,500) ashnukunapitanami TAYTA 

DIOSPAQ entregayarqan soqta chunka jukta (61). 

40Chunka soqta waranqa (16,000) jipashkunapitanami TAYTA 

DIOSPAQ entregayarqan kimsa chunka ishkayta (32). 

41TAYTA DIOS nishqannölami saykunata Moisés entregarqan cüra Eleazarta. 

42Guërraman aywaqkunata rakipashqanpita pulan kaqta Israel mayinkunata 

Moisés rakipashqankunapis karqan 

43kimsa pachak kimsa chunka qanchis waranqa pisqa pachak (337,500) 

cabrantin uyshakuna, 

44kimsa chunka soqta waranqa (36,000) wäkakuna, 

45kimsa chunka waranqa pisqa pachak (30,500) ashnukuna, 

46y chunka soqta waranqa (16,000) doncëlla jipashkunapis. 

47TAYTA DIOS nishqannölami cada pisqa chunka (50) jipashkunapita jukta 

Moisés rakiparqan levitakunata. Saynölami cada pisqa chunka 
uywakunapitapis jukta rakiparqan levitakunata. Paykunami täpayan TAYTA 

DIOSPA Sagrädu Toldunta. 

48Saypitanami waranqa (1,000) soldädukunapa mandaqninkunawan pachak 

(100) soldädukunapa mandaqninkuna Moisésta 

49niyarqan: <<Guërraman pushashqä soldädukunata yupaptï manami ni 

juklaylapis pishinsu, taytay. 

50Saymi guërracho shuntayämushqanta TAYTA DIOSPAQ apaykäyämü 

qoripita rurash brasilëtakunata, pulcërakunata, sortïjakunata, arëtikunata y 
wakin alhäjakunatapis. Saykunata apaykäyämü TAYTA DIOS mana 
ushakäsimänanpaqmi>>. 

51Sayno niyaptinmi qoripita rurash adornukunata Moiséswan Eleazar 

chaskiyarqan. 

52Waranqa (1,000) soldädukunapa mandaqninkunawan pachak (100) 

soldädukunapa mandaqninkuna TAYTA DIOSPAQ apayashqan qorimi 
lasarqan pachak puwaq chunka chusku kïlu (184). 

53Say entregayashqan qori alhäjakuna kayarqan pelyaman aywaq 

soldädukuna cada ünun apakuyashqanpitami. 

54Mandaqkuna apayashqan qoripita rurash alhäjakunata chaskirkurmi 

Moiséswan Eleazar Tinkuna Tolduman churayarqan Israel runakunata TAYTA 

DIOS yanapashqanta imaypis yarparäyänanpaq. 

 

Números 32 
Rubén trïbu y Gad trïbu runakuna posisionta chaskiyashqan 

Deuteronomio 3.12-22 

1Rubén trïbu y Gad trïbu runakunapa uywankuna aska kaptinmi Jazer 

partikuna y Galaad partikuna misikuyänanpaq ali kashqanta rikar 
munapakurkuyarqan. 

2Saymi Moisés, Eleazar y wakin mandaqkuna kaykäyashqanman aywaykur 

Gad trïbu y Rubén trïbu runakuna niyarqan: 

3<<Atarot, Dibón, Jazer, Nimra, Hesbón, Eleale, Sebam, Nebo y Beón 

partikuna 

4uywäkunata misikuyänäpaq alimi kaykan. Uywäkuna aska kaptinmi kay 

partikunata TAYTA DIOS noqakunapaq shuntash. 

5Saymi ruwakuyä kay partikunata aypuykayämänaykipaq. Jordán mayutaqa 

amana päsasiyämaynasu>>. 

6Saymi Moisés nirqan: <<Israel mayinsikuna guërraman aywaykäyaptin 

¿imanirtaq qamkuna quëdakuyta munaykäyanki? 

7¿Imanirtaq Israel mayinsikunata qelanaykäsiyanki TAYTA DIOS promitishqan 

nacionman aywayänanta? 

8Cades-barneapita Canaánta rikapakuq kachashqä runakunapis 

qamkunanömi Israel mayinsikunata desvalorasiyarqan. 

9Paykunami rikapakur chäyarqan Escol pampayaq. Kutiskamurmi Israel 

mayinsikunata shimita qor desvalorasiyarqan TAYTA DIOS qoykushqan 
partiman mana yaykuyänanpaq. 

10Say achäquimi TAYTA DIOS fiyupa rabyakushpan nirqan: 

11<Egiptupita yarqamuq runakuna ishkay chunka (20) watayuqpita janaman 

kaqqa mana wiyakuyashqanpitami yaykuyanqasu Abrahamta, Isaacta y 
Jacobta promitishqä nacionman. 

12Cenezeo runa Jefonipa surin Caleb y Nunpa surin Josuélami 

yärakayämashqanpita say nacionman yaykuyanqa>. 

13<<Sayno nirmi TAYTA DIOS fiyupa rabyakushpan lapan say runakuna 

ushakäyashqanyaq sunyaq jirkapa chusku chunka (40) watantin purisirqan. 

14Kanan ¿qamkunapis Diosta rabyanäsiq unay Israel mayikikunanölaku 

desvalorasiyta munaykäyanki? Sayno desvalorasiyaptikiqa yapaymi TAYTA 

DIOS rabyar contransi rikakunqa. 

15TAYTA DIOSTA mana cäsukur kaycho quëdakuyaptikiqa yapaymi sunyaq 

jirkapa purisimäshun. Saynöpami qamkuna jusayuq kayanki Israel runakuna 
ushakäyänanpaq>>. 

16Moisés sayno niptinmi paykuna niyarqan: <<Uywäkunapaq kaychömi 

corralta rurayta munaykäyä. Saynölami surïkunata imapis mana päsananpaq 
markakunatapis sharkasiyta munaykäyä. 

17Kay kinraycho taq runakuna mana fastidiayänanpaqmi markäkunata 

siguraykur surïkunatapis uywäkunatapis kachaykuyäshaq. Nirkurnami 
kamarikuskir Israel mayinsikuna täyänanpaq kaq partiman chäsiyashqäyaq 
puntanta aywayäshaq. 

18Lapan Israel mayinsikuna posisionninkunata chaskirkuyaptinraqmi 

kutiyämushaq. 

19Kay simpacho posisionkunata chaskiykarqa Jordán mayu simpachöqa 

mananami manakuyäshaqnasu>>. 

20Saymi Moisés nirqan: <<Niyashqaykita cumpliyänayki kaptinqa alimi 

kanqa. Saymi guërraman aywayänaykipaq kamarikuskir 

21Jordán mayu simpancho TAYTA DIOSPA contrankunata 

ushakäsiyashqaykiyaq pelyayanki. 

22Intëru nacioncho kamakaskiyaptinraqmi kutiyämunki. Sayno 

cumplirqa TAYTA DIOSPA nawpancho y Israel mayinsikunapa nawpanchöpis 

mananami jusayuqnasu kayanki. Saynöpami kay chakrakuna 
qamkunapaqna kanqa. 

23Mana cumplirmi isanqa TAYTA DIOSPA nawpancho jusayuq kar paypa 

makinpita imanöpapis qeshpiyankisu. 

24Sayno kaptinqa surikikuna quëdayänanpaq markakunata sharkasiyay. 

Saynöpis uywaykikunapaq corralkunata rurayay. Nirkurnami kikikikuna 
promitiyashqaykinöla aywayanki>>. 

25Saymi Gad trïbu y Rubén trïbu runakuna niyarqan: <<Niyämashqaykita 

lapantami cumpliyäshaq, taytay. 

26Warmïkunata, pishi wamräkunata y uywäkunataqa kay Galaad parti 

markakunachömi kachaykuyäshaq. 

27Noqakunami isanqa niyämashqaykinöla shumaq kamarikuskir TAYTA 

DIOS munashqanno guërraman aywayäshaq>>. 

28Sayno niyaptinmi cüra Eleazarta, Nunpa surin Josuéta y cada trïbupa 

mandaqninkunata 

29Moisés nirqan: <<Gad trïbu y Rubén trïbu runakunami Jordán mayuta 

simpar saycho taq runakunata vinciyänaykipaq yanapäyäshunki. 
Saypitaraqmi Galaad particho kaykaq chakrakunata posisionninkuna 
aypuyanki. 

30Yanapäyäshunaykipaq Jordán mayuta mana päsayaptinqa kay simpacho 

posisionninkunata ama aypuyankisu, saypa trukanqa Israel mayinkunawan 
iwal Canaánchöraq posisionninkunata aypuyanki>>. 

31Sayno niptinmi Gad trïbu y Rubén trïbu runakuna niyarqan: 

<<Noqakunaqa TAYTA DIOS nishqanno lapantami cumpliyäshaq, taytay. 

32Saymi guërracho yanapäyänäpaq Jordán mayuta simpar Canaánman 

yaykuyäshaq. Imano kaptinpis noqakunapa posisionnïkunaqa Jordán 
mayupita kay simpachömi kanqa>>. 

33Sayno niyaptinmi posisionninkunata Moisés entregarqan Gad trïbu, Rubén 

trïbu y pulan Manasés trïbu runakunata. Manasés trïbu runakuna kayarqan 
Josépa surin Manaséspita miraqkunami. Manaraq vinciyaptinqa say 
posisionkuna karqan amorreo runakunapa mandaqnin rey Sehónpa y Basán 
nacionpa mandaqnin rey Ogpami. Saycho kaq lapan markakunata 
chakrantintami Moisés entregarqan. 

34Saymi Gad trïbu runakuna kikinkunapaq alsayarqan Dibón markata, Atarot 

markata, Aroer markata, 

35Atarot-sofán markata, Jazer markata, Jogbeha markata, 

36Bet-nimra markata y Bet-arán markata. Lapan say markakunata jiruruypami 

murallayarqan. Saynölami cabrankunapaq y uyshankunapaqpis corralkunata 
rurayarqan. 

37Rubén trïbu runakunanami kikinkunapaq alsayarqan Hesbón markata, 

Eleale markata, Quiriataim markata, 

38Nebo markata, Baal-meón markata y Sibma markata. Say 

markakunapataqa jutinkunatapis trukasiyarqanmi. 

39Manaséspa surin Maquirpita miraqkunanami Galaad partiman 

yaykuyarqan. Paykunami saycho taq amorreo runakunata qarquskir 
chakrankunata sarikurkuyanqa. 

40Saymi Galaad partita Moisés entregarqan Manaséspa surin Maquirpita 

miraq runakunata. Paykunami saycho täyarqan. 

41Saynölami Manaséspa surin Jairpita miraq runakuna amorreo runakunapa 

wakin taksha markankunata sarikuyarqan. Say partitami jutisiyarqan Havot-
jair jutin kananpaq. 

42Noba ayllu runakunanami Kenat partita lapan markankunatawan 

sarikurkuyarqan. Nirkurmi say partita jutisiyarqan Noba jutin kananpaq. 

 

Números 33 
Israel runakuna Egiptupita Jordán mayuyaq chäyashqan 

1Kaychömi qelqaraykan Israel runakuna Egiptupita trïbunpa trïbunpa 

yarqayämuptin Moiséswan Aarón pushayashqankuna. 

2TAYTA DIOS nishqannölami Moisés qelqarqan yarquyashqan junaqpita pasa 

mayman mayman chäyashqantapis. 

3Wata qalaykuq killa chunka pisqa junaqmi Rameséspita Israel runakuna 

yarquyarqan. Say junaq karqan Pascua mikuyta mikuyashqan 
warayninmi. TAYTA DIOS yanapaptinmi paykuna aywakuyarqan lapan Egipto 
runakuna rikaykäyaptin. 

4Egipto runakunanami TAYTA DIOS wanusishqan qechpa surinkunata 

pampayarqan. Saynöpami TAYTA DIOS musyasirqan Egipto runakuna 
adorayashqan diosninkuna poderniynaq kayashqanta. 

5Israel runakunami Rameséspita aywakur Sucotman chäyarqan. 

6Sucotpita aywakurnami Etamman chäyarqan. Say kaykan sunyaq 

jirkachömi. 

7Etampita aywakurmi chäyarqan Baal-zefónpa simpan Pi-hahirotman. 

Saychönami Migdol nawpancho toldunkunata sharkasiyarqan. 

8Pi-hahirotpita aywakurmi lamarta päsayashpan sunyaq jirkaman chäyarqan. 

Nirkurnami kimsa junaq sunyaq Etam jirkapa aywar Maraman chäyarqan. 
Sayman chaykuyashpannami toldunkunata sharkasiyarqan. 

9Marapita aywakurmi Elimman chäyarqan. Saycho karqan chunka ishkay 

pukyukuna y qanchis chunka (70) palmëra jachakunapis. Saychömi 
toldunkunata sharkasiyarqan. 

10Elimpita aywakurmi Puka Lamar nawpanman chäyarqan. 

11Puka Lamarpita aywakurmi Sin niyashqan sunyaq jirkaman chäyarqan. 

12Sin niyashqan sunyaq jirkapita aywakurmi Dofcaman chäyarqan. 

13Dofcapita aywakurmi Alúsman chäyarqan. 

14Alúspita aywakurmi Refidimman chäyarqan. Saycho manami upuyänanpaq 

yaku karqansu. 

15Refidimpita aywakurmi Sinaí niyashqan sunyaq jirkaman chäyarqan. 

16Sinaí niyashqan sunyaq jirkapita aywakurmi Kibrot-hataavaman chäyarqan. 

17Kibrot-hataavapita aywakurmi Hazerotman chäyarqan. 

18Hazerotpita aywakurmi Ritmaman chäyarqan. 

19Ritmapita aywakurmi Rimón-peresman chäyarqan. 

20Rimón-perespita aywakurmi Libnaman chäyarqan. 

21Libnapita aywakurmi Rissaman chäyarqan. 

22Rissapita aywakurmi Ceelataman chäyarqan. 

23Ceelatapita aywakurmi Sefer jirkaman chäyarqan. 

24Sefer jirkapita aywakurmi Haradaman chäyarqan. 

25Haradapita aywakurmi Macelotman chäyarqan. 

26Macelotpita aywakurmi Tahatman chäyarqan. 

27Tahatpita aywakurmi Taraman chäyarqan. 

28Tarapita aywakurmi Mitcaman chäyarqan. 

29Mitcapita aywakurmi Hasmonaman chäyarqan. 

30Hasmonapita aywakurmi Moserotman chäyarqan. 

31Moserotpita aywakurmi Bene-jaacánman chäyarqan. 

32Bene-jaacánpita aywakurmi Gidgad jirkaman chäyarqan. 

33Gidgad jirkapita aywakurmi Jotbataman chäyarqan. 

34Jotbatapita aywakurmi Abronaman chäyarqan. 

35Abronapita aywakurmi Ezión-geberman chäyarqan. 

36Ezión-geberpita aywakurmi Zin niyashqan sunyaq jirkaman chäyarqan. Say 

karqan Cades partichömi. 

37Cadespita aywakurmi chäyarqan Edom nacionwan tinkuq Hor jirkamanna. 

38Saypitanami TAYTA DIOS nishqannöla Hor puntaman wisarkur cüra Aarón 

wanurqan. Pay wanurqan Israel runakuna Egiptupita yarqayämushqanpita 
chusku chunka (40) wata päsarkuptinmi. Aarón wanurqan pisqa kaq killa 
punta kaq junaqchömi. 

39Pachak ishkay chunka kimsa (123) watayuq kaykarmi Hor jirkacho Aarón 

wanurqan. 

40Hor jirkaman Israel runakuna chäyashqantami Arad markapa mandaqnin 

rey musyarqan. Arad karqan Canaáncho kaykaq Neguevchömi. 

41Israel runakuna Hor jirkapita aywakurmi Zalmonaman chäyarqan. 

42Zalmonapita aywakurmi Punónman chäyarqan. 

43Punónpita aywakurmi Obotman chäyarqan. 

44Obotpita aywakurmi chäyarqan Moabpa lindërun Ije-abarimman. 

45Ije-abarimpita aywakurmi Dibón-gadman chäyarqan. 

46Dibón-gadpita aywakurmi Almón-diblataimman chäyarqan. 

47Almón-diblataimpita aywakurmi Abarim jirkakunaman chäyarqan. Say 

kaykan Nebupita inti jeqamunan kaqlächömi. 

48Abarim jirkakunapita aywakurmi Jericó simpan y Jordán mayu kaqlä Moab 

pampaman chäyarqan. 

49Say pampachömi toldunkunata Israel runakuna sharkasiyarqan Bet-jesimot 

partipita Abel-sitim partiyaq. 

Canaánta aypunakuyänanpaq tantiyasishqan 

50Jericó simpan y Jordán mayu kaqlä Moab pampacho Israel runakuna 

taykäyaptinmi Moisésta TAYTA DIOS parlapar nirqan: 

51<<Israel runakunata niy: <Jordán mayuta 

simpar Canaánman yaykuyashpayki 

52saycho taykaq runakunata lapanta qarquyanki. Rumipita rurash kaptinpis o 

fiërrupita fundish kaptinpis ïdulunkunata pakir ushayanki. Ïdulunkunata 
adorayänan altarkunatapis chipyaq juchusiyanki. 

53<< <Saycho taq runakunata qarquskir saycho täyanki. Saycho 

täyänaykipaqmi qamkunata qoykushkä. 

54Cada trïbucho ayka runakuna kayashqanman tupu suertita jitaypa chakrata 

aypuyanki. Askaq runakuna kayaptinqa jatunta aypuyanki. Walkaqla 
kayaptinqa takshalata aypuyanki. Suerti yarqamushqanpitami cada trïbu 
chakrata chaskiyanqa. 

55Canaáncho taq runakunata mana qarquyaptikiqa paykuna kayanqa 

nawikicho qanra kaykaqno y chakikicho kasha jatiraykaqnömi. 

56Mana qarquyaptikiqa paykunata castiganäpaq yarpashqänölami 

qamkunatana castigayäshayki> >>. 

 

Números 34 
Israel nacionpa lindërunkuna maypa kananpaqpis tantiyasishqan 

1Moiséstami TAYTA DIOS nirqan: 

2<<Israel runakunata niy: <Canaánman chäyaptiki qamkunapaqnami say 

parti kanqa. Lindërunkunapis kaynömi kanqa: 

3<< <Sur kaqläpami tinkuranqa Zin niyashqan sunyaq jirkapita Edom 

nacionyaq. Inti jeqamunan kaqläpitami lindërun qalaykunqa Kachi 
Lamarpa ura kuchunyaq. 

4Saypitanami sur kaqläpa lindëru aywaranqa Acrabim cuestayaq. Zin partipa 

päsarmi chanqa Cades-barnea nishqanyaq. Saypitanami Hasar-adarpa 
päsar Asmón partiyaq chanqa. 

5Asmónpa päsarmi Egipto raqrayaq chanqa. Saypitanami lindëru chanqa 

Mediterráneo Lamaryaq. 

6<< <Inti jeqanan kaqläpaqa lindëru kanqa Mediterráneo Lamar kuchulanpa. 

7<< <Norti kaqläpanami lindëru kanqa Mediterráneo Lamarpita Hor puntayaq. 

8Hor puntapitanami lindëru chanqa Hamat partiman yaykunayaq y 

saypitanami chanqa Zedad partiyaq. 

9Zedad partipitanami Zifrón partiyaq chanqa. Nirkurnami norti kaq lindëru 

ushanqa Hazar-enán particho. 

10<< <Inti jeqamunan kaqläpanami lindëru kanqa Hazar-enánpita qalaykur 

Sefam partiyaq. 

11Sefampa päsarmi Ribla partiyaq chanqa. Ribla kaykan Aínpita inti 

jeqamunan kaqlächömi. Saypitanami lindëru päsanqa Cineret qocha inti 
jeqamunan kaqläpa. 

12Nirkurmi lindëru päsanqa Jordán mayupa Kachi Lamarman chashqanyaq. 

<< <Saynömi Israel runakuna täyänanpaq kaykaq nacionpa lindërunkuna 
kanqa> >>. 

Chakrata aypunakuyashqan 

13Saypitanami Israel mayinkunata Moisés nirqan: <<Say naciontami esqun 

trïbu runakunawan pulan Manasés trïbu runakuna chaskiyänanpaq TAYTA 

DIOS nimashkansi. Saymi say nacioncho chakrakunata suertita jitaypa 
aypunakuyanki. 

14<<Rubén trïbu runakuna, Gad trïbu runakuna y pulan Manasés trïbu 

runakunaqa chakrankunata maynami chaskiyash. 

15Say chakrakuna kaykan Jericó y Jordán mayu simpan inti jeqamunan 

kaqläpami>>. 

16Moiséstami TAYTA DIOS nirqan: 

17<<Chakrakunataqa cüra Eleazarwan Nunpa surin Josuémi aypuyanqa. 

18Saynöpis cada trïbupa mandaqninkunata aypüsiyänanpaq churanki. 

19Say aypüsiqninkunami kayanqa: Judá trïbupita Jefonipa surin Caleb, 

20Simeón trïbupita Amiudpa surin Semuel, 

21Benjamín trïbupita Quislónpa surin Elidad, 

22Dan trïbupita Joglipa surin mandaq Buqui, 

23Josépa surin Manasés trïbupita Efodpa surin mandaq Haniel, 

24Efraín trïbupita Siftánpa surin mandaq Kemuel, 

25Zabulón trïbupita Parnacpa surin mandaq Elizafán, 

26Isacar trïbupita Azánpa surin mandaq Paltiel, 

27Aser trïbupita Selomipa surin mandaq Ahiud, 

28Neftalí trïbupita Amiudpa surin mandaq Pedael>>. 

29Say mandaqkunatami TAYTA DIOS churarqan Canaáncho Israel 

runakunata posisionta aypuyänanpaq. 

 

Números 35 
Levitakuna täyänanpaq markakuna 

1Jericó simpan Jordán mayu kaqlä Moab pampacho Israel runakuna 

kaykäyaptinmi Moisésta TAYTA DIOS nirqan: 

2<<Israel runakunata niy: <Chaskiyänaykipaq kaq 

markakunacho levitakunapis täyänanpaq wakin markakunata rikasiyanki. 

Say rikasiyashqayki markakunapa nawpancho kaykaq chakrankunapis 
uywankunata misikuyänanpaqmi kanqa. 

3Saynöpami levitakuna täyänanpaq markankuna kanqa y uywankunata 

misikuyänanpaq chakrakunapis kanqa. 

4Uywakunata misikuyänan chakrakuna kanqa markapa murällanpita chusku 

pachak pisqa chunka (450) metrumi. 

5Say chakrakuna chuskun lädunpa iwalmi kanqa. Inti jeqamunan kaqläpapis, 

inti jeqanan kaqläpapis, norti kaqläpapis, sur kaqläpapis esqun pachak (900) 
metru largumi kanqa. Saymi say marka kanqa uywa misikuna chakrakuna 
chawpincho. 

6<< <Levitakunata aypuyashqayki markakunapita soqta markakuna kayanqa 

runakuna say markakunaman amparakuyänanpaq. Say soqta 
markakunamanmi mana yarpaypa runa mayinta wanusiqkuna 
amparakuyanqa. Say markakunapita chusku chunka ishkay (42) markakuna 
masta levitakunata entregayanki. 

7Saymi levitakunata aypuyashqayki markakuna kayanqa uywakunata 

misikuyänan chakrayuq chusku chunka puwaq (48) markakuna. 

8Juk trïbu aska markayuq karqa mas aska markakunatami levitakunata 

aypunqa. Walkala markayuq karqa walkalatami aypunqa> >>. 

Amparakuyänanpaq markakunata akrayänanpaq tantiyasishqan 

Deuteronomio 19.1-13; Josué 20.1-9 

9Moiséstami TAYTA DIOS nirqan: 

10<<Israel runakunata niy: <Jordán mayuta 

simpar Canaánman chäyashpayki 

11markakunata akrayanki runakuna amparakuyänanpaq. Say 

markakunamanmi mana yarpaypa runa mayinta wanusiq runakuna qeshpir 
amparakuyanqa. 

12Saymanmi qeshpinqa wanuq runapa ayllunkuna venganzata ashir mana 

wanusiyänanpaq. Saynöpami wanusiq runa salvakunqa marka mayinkuna 
juzgayashqanyaq. 

13<< <Say amparakuyänan markakuna soqtami kayanqa sayman 

qeshpiyänanpaq. 

14Kimsa kaq markakuna kayanqa Jordán mayu simpan inti jeqamunan 

kaqlächo y kimsa kaqkunanami kayanqa Canaánlächo. 

15Saynöpami Israel runa karpis o jäpa runa karpis mana yarpaypa runa 

mayinta wanusiptin soqta markakuna kayanqa mayqanmanpis qeshpirkur 
amparakunanpaq. 

16<< <Pipis fiërru herramientawan runa mayinta wanusiptinqa kikintapis 

wanusiyanki. 

17<< <Pipis rumiwan samqaypa runa mayinta wanusiptinqa kikintapis 

wanusiyanki. 

18<< <Pipis qeruwan wiruypa runa mayinta wanusiptinqa kikintapis 

wanusiyanki. 

19Wanusikuq runataqa wanuq runapa legïtimu ayllunmi maychöpis 

tarishqancho wanusinqa. 

20<< <Pipis chikishpan runa mayinta tanqaypa o imawanpis samqaypa 

21o maqaykälar wanusiptinqa kikintapis wanusiyanki. Wanusikuq runataqa 

wanuq runapa legïtimu ayllunmi maychöpis tinkushqancho wanusinqa. 

22<< <Isanqa pitapis mana yarpaypa tanqarishpan, imawanpis mana 

yarpaypa chäsishpan 

23o mana rikaypa rumi kuchpawan wanusiptinqa 

24marka mayinkunami shuntakar tantiyakuyanqa wanusikuq runa yarpaypa o 

mana yarpaypa wanusishqantapis. Sayno tantiyakunanpaq kanan 
nishqäkunata ama qonqayäsunsu. Saynöpami wanuq runapa ayllunkunapis 
tantiyakuyanqa yarpaypa wanusishqanta o mana yarpaypa 
wanusishqantapis. 

25<< <Mana yarpaypa wanusishqanta tantiyakurqa marka mayinkunami 

juzgayashqan markapita kutisiyanqa amparakuyänan markaman. Say 
markachöna kaykaptinqa wanuqpa ayllun amana wanusinqanasu. Wanusiq 
runaqa say markalachömi tanqa mandaq cüra wanushqanyaq. Say 
cüraqa sagrädu aceitita umanman winapashqami kaykan. 

26Amparakuyänan markapita yarquptinmi isanqa 

27wanuq runapa ayllun tinkur wanusinman. Wanusirpis manami jusayuqsu 

kanqa. 

28Saymi wanusiq runa amparakuyänan markalacho tanqa mandaq cüra 

wanushqanyaq. Mandaq cüra wanuptinraqmi markanman kutikunqa. 

29<< <Kay nishqäkunami ley kaykan. Kay leytami surikikunata maycho tarpis 

yachasiyanki. 

30<< <Wanusikuq runataqa rikaqkuna shimpiptinraqmi wanusiyanki. Juk 

runala shimpiptinqa ama wanusiyankisu. 

31<< <Wanusikuq runa wanuyta mansar qellayta pägayta munaptinpis ama 

chaskiyankisu. Runa mayinta wanusishqanpita say runataqa wanusiyanki. 



354 

 

 
© 2018  Wycliffe Bible Translators, Inc. 

  
 

 

32<< <Mana yarpaypa wanusikuq runa amparakuyänan markacho 

tashqanpita markanman kutiyta munar pägayta munaptinpis ama 
chaskiyankisu. Mandaq cüra manaraq wanuptinqa say amparakuyänan 
markalacho tanqa. 

33<< <Runa mayinta wanusiq runaqa täyashqayki naciontami impüruyäsin. 

Saymi wanusikuq runata wanusiyaptikiraq nacionniki purificash kanqa. 

34<< <Noqa TAYTA DIOSMI qamkunawan taykä. Sayno kaykaptinqa 

tänansipaq kaq nacionta ama impüruyäsiyankisu> >>. 

 

Números 36 
Chakrakunata say trïbu runakunala sararäyänanpaq tantiyasishqan 

1Galaadpita miraq runakunapa mandaqninkunami aywayarqan Moiséswan y 

Israel mayinkunapa mandaqninkunawan parlayänanpaq. (Galaad karqan 
Maquirpa surinmi. Maquirmi karqan Manaséspa surin. Manasésmi karqan 
Josépa surin.) 

2Paykunaman chaykurmi niyarqan: <<Israel mayinsikuna suertita jitaypa 

chakrata chaskiyänanpaqmi TAYTA DIOS niyäshushkanki. Saynölami 
ayllükuna Zelofehadpa chakranta warmi surinkuna chaskiyänanpaqpis 
niyäshushkanki. 

3Say jipashkuna juk trïbu Israel mayinsikunawan majasakäyaptinqa 

chakrankuna manami noqakunapa trïbükunapanasu kanqa, sinöqa runanpa 
trïbunpanami. Sayno kaptinqa trïbü chaskishqan chakrakuna 
walkayäyanqami. 

4Jubileo wata chämuptinqa runanpa trïbunpaqnami say chakra imayyaqpis 

kanqa>>. 

5Sayno niyaptinmi TAYTA DIOS tantiyasishqannöla Israel mayinkunata Moisés 

nirqan: <<José trïbu runakunaqa rasun kaqtami nikäyan. 

6TAYTA DIOSMI nin: <Zelofehadpa jipash surinkuna majasakayta munarqa 

kikinpa trïbun ayllu runalawan majasakäyäsun. 

7Saynöpami juk trïbu runakuna jatikaykäyanqasu juk trïbu runakunapa 

chakrankunamanqa. Saypa trukanqa cada trïbu runakunami chakrankunata 
respitasikuyanqa. 

8Mayqan trïbu jipashpis chakrata chaskirqa kikinpa trïbun ayllu runalawan 

majasakanqa. Saynöpami taytanpita chaskishqan chakrata say trïbu 
runakunala sararäyanqa. 

9Juk trïbu runakuna ama jatikäyanqasu juk trïbu runakunapa chakranmanqa. 

Saypa trukanqa cada trïbu runakuna chakrankunalacho arukuyanqa> >>. 

10Moisésta TAYTA DIOS nishqanta Zelofehadpa jipash surinkuna chaskikurmi 

11Maala, Tirsa, Hogla, Milca y Noa tiyunkunapa surinkunalawan 

majasakäyarqan. 

12Josépa surin Manasés trïbu runakunawan majasakäyaptinmi 

chaskiyashqan chakrakuna papäninpa trïbulancho karqan. 

13Jericó simpan y Jordán mayu kaqlä Moab pampacho Israel runakuna 

taykäyaptinmi say leykunata tantiyasinanpaq Moisésta TAYTA DIOS nirqan. 

Deuteronomio 

Deuteronomio 1 
Libru qalaykunan 

1Kay libruchömi qelqaraykan Israel runakunata Moisés nishqankuna. Say 

wisanmi Israel runakuna kaykäyarqan Jordán mayu simpan inti jeqamunan 
kaqlä sunyaq jirkacho. Say karqan Zuf simpan Arabá pampachömi. Say 
kinraymi Parán, Tofel, Labán, Hazerot y Dizahab markakuna kayarqan. 

2Seir jalqakunapa aywaq nänipa aywarmi Horeb jirkapita Cades-barneaman 

chunka juk junaqta chäyaq. 

3Egiptupita yarqayämushqanpita chusku chunka (40) wata päsarkuptinmi 

chunka killa qalaykunan junaqcho TAYTA DIOS nishqankunata Israel 
mayinkunata Moisés wilarqan. 

4Say wisanqa amorreo runakunapa mandaqnin rey Sehónta Israel runakuna 

maynami vincish kayarqan. Sehónqa Hesbón markachömi tarqan. Saynöpis 
Israel runakuna Basán nacioncho taq runakunapa mandaqnin rey Ogta 
maynami vincish kayarqan. Ogqa Astarot y Edrei markakunachömi tarqan. 

5Jordán mayu simpan inti jeqamunanlä Moab pampacho kaykarmi Israel 

mayinkunata Moisés nirqan: 

6<<Horebcho kaykashqami TAYTA DIOSNINSI nimarqansi: <Qamkuna aska 

killanami kay jirkacho täyashkanki. 

7Kananqa imaykikunatapis apakurkur amorreo runakuna y cananeo 

runakuna taykäyashqan kaqman aywayay. Yaykuyay Arabá pampaman, 
jalqakunaman, Sefelaman, Neguevman y lamar kuchun pampakunamanpis. 
Saynöpami Líbanuyaq y Éufrates mayuyaq yaykuyanki. 

8Qamkunatami lapan say partikunata qoykushkä saycho täyänaykipaq. 

Kananqa sayman yaykur posisionta chaskiyay. Say partikuna qamkunapa 
kananpaqmi noqa TAYTA DIOSNIKI promitirqä Abrahamta, Isaacta, Jacobta y 
paypita miraqkunatapis> >>. 

Juezkunata Moisés churashqan 

Éxodo 18.13-27 

9Mastapis Moisés nirqan: <<Horebcho kaykashqami qamkunata nirqä: 

<Japalä manami lapaykita arreglayta kamäpaküsu. 

10TAYTA DIOSNINSIPA bendicionninwanmi askaqman mirayashkanki. Saymi 

kananqa qoyllarkunanöraq saysika kaykäyanki. 

11Abraham, Isaac y Jacob yärakuyashqan TAYTA DIOS promitimashqansino 

bendicionninta qoykuyäläshunki kanan kayashqaykipita waranqa (1,000) kuti 
masman mirayänaykipaq. 

12Saysika kayashpayki rimanakur demandanakuyaptiki japalä manami 

arreglayta atipäsu. 

13Saymi cada trïbupita akrayanki shumaq yachaqkunata, tantiyakuqkunata y 

yarpayyuq runakunata. Paykunatami quejakuyashqaykita 
arreglayäshunaykipaq churapäyäshayki>. 

14<<Sayno niptïmi niyämarqayki yarpashqäkuna ali kashqanta. 

15Saymi cada trïbupita churarqä yachaqkunata, tantiyakuqkunata y 

yarpayyuq runakunata jueznikikuna kayänanpaq. Wakinta churarqä waranqa 
(1,000) runakunata arreglayänanpaq, wakinta churarqä pachak (100) 
runakunata arreglayänanpaq, wakinta churarqä pisqa chunka (50) 
runakunata arreglayänanpaq y wakintana churarqä chunka runakunata 
arreglayänanpaq. Wakintanami churarqä cada trïbupa jueznin kananpaq. 

16<<Paykunatami nirqä: <Quejakayämuptin Israel mayiki kaptinpis o jäpa 

runa kaptinpis pipapis favornin mana sharkuypa lapantapis iwal arreglayanki. 

17Jusayuqtaqa ama jananpäyankisu rïcu kaptinpis muchuq kaptinpis. Ali 

arreglayänaykipaq TAYTA DIOS yanapaykäyäshuptikiqa pitapis ama 
mansayankisu. Arreglayta mana puëdiyashqaykita isanqa noqaman 
apasiyämunki>. 

18<<Say wisanmi lapaykita shumaq tantiyasirqä imano juzgayänaykipaqpis. 

Chunka ishkay rikapakuqkuna Canaánman yaykuyashqan 

Números 13.1—14.4 

19<<TAYTA DIOSNINSI nimashqansita cäsukurmi Horebpita shakamurqansi 

amorreo runakuna täyashqan jalqakunaman. Mansakuypaq sunyaq 
jirkakunapa päsamurmi Cades-barneaman chämurqansi. 

20Saychömi nirqä: <Kananqa chämushkansinami amorreo runakuna 

taykäyashqan jalqakunaman. Kay jirkakunatami TAYTA DIOSNINSI qomäshun. 

21Unay ayllunsikuna yärakuyashqan TAYTA DIOSMI nimarqansi kay 

jirkakunaman yaykur posisionta sarinansipaq. Sayno kaptinqa mana 
qelanaypa pitapis mana mansakuypa say jirkakunaman yaykuyay>. 

22<<Sayno niptïmi niyämarqayki: <Saycho imano kaykashqantapis 

musyanansipaq rikapakuqkunata kachashun. Paykuna kutimurmi 
wilamäshun mayqan nänipa aywanansipaq y mayqan markakunaman 
yaykunansipaq kashqantapis>. 

23<<Sayno niyämaptikimi cada trïbupita jukta akrar chunka ishkay 

runakunata akrarqä. 

24Paykuna jalqakunapa aywayashpanmi chäyarqan Escol pampaman. 

Saychömi intërupa rikapakur puriyämurqan. 

25Kutiyämushpanmi say markakunacho wayuq mikuykunata chäsimur 

wilamarqansi TAYTA DIOSNINSI qomänansipaq kaq markakuna ali kashqanta. 

26<<Sayno wilamashqapis TAYTA DIOSNINSI nishqanta mana cäsukurmi say 

markakunaman yaykuyta munayarqaykisu. 

27Saypa trukanqa tolduykikunacho parlar niyarqayki: <TAYTA 

DIOS chikimashpansimi Egiptupita jorqamashkansi amorreo runakunawan 
ushakäsimänansipaq. 

28Kanan ¿maymanraq aywashun? Rikapakuqkuna kutimur wilamashkansi 

say markakunacho taq runakuna noqansipita mas jatusaq y kalpasapa 
kayashqanta y markankunapis altuyaq murallash kayashqantami. Saynöpis 
wilamashkansi Anacpita miraq jatusaq runakuna saycho kayashqanta. Sayno 
wilamashpansimi pasaypa mansakäsimashkansi>. 

29<<Saymi noqa nirqä: <Ama lakikuyaysu ni mansariyaysu. 

30TAYTA DIOSNINSIMI nawpansita aywar favorninsi pelyanqa. Saymi 

Egiptupita yarqamunansipaq yanapämashqansinöla kananpis 
yanapämäshun. 

31Juk runa surinta marqakurkur apaqnömi sunyaq jirkapapis TAYTA 

DIOSNINSI kayyaq chäsimashkansi. Kikinsimi rikashkansi TAYTA DIOS maypa 
pushamashqansita>. 

32<<Sayno niptïpis qamkunaqa manami TAYTA 

DIOSNINSIMAN yärakuyarqaykisu. 

33Paymi nawpansita aywashpan mayman chänansipaq y maycho 

campamentuta ruranansipaqpis tantiyasimarqansi. Sakaypa nina 
rupaykaqwan y junaqpana pukutaywanmi maypa shamunansipaqpis 
pushamarqansi. 

Israel runakunapaq Tayta Dios rabyashqan 

Números 14.20-35 

34<<Contran parlayashqaykita wiyarmi TAYTA DIOS fiyupa rabyashpan 

nimarqansi: 

35<Abrahamta, Isaacta y Jacobta promitishqä ali nacionmanqa manami 

mayqaykipis yaykuyankisu. 

36Nishqäkunata cäsukushqanpita Jefonipa surin Calebmi isanqa 

rikapakamushqan chakrakunaman yaykunqa. Payta y paypita miraqkunatami 
say chakrakunata qoykushaq>. 

37<<Qamkuna rabyanäsiyashqaykipitami TAYTA DIOS rabyakushpan 

noqatapis nimarqan: <Qampis say nacionman manami yaykunkisu. 

38Nunpa surin ashmayniki Josuémi isanqa yaykunqa. Sayno kaptinqa payta 

shumaq shakyäsiy say nacionman yaykur lapan trïbu Israel runakunata 
posisionninta aypunanpaq. 

39Israel mayikikunami yarpaykäyan say nacionman yaykuyaptin warmintapis 

surinkunatapis saycho taq runakuna apakuyänanpaq kashqanta. Sayno 
yarpäyaptinpis surinkunataraqmi say nacionta qoykushaq duëñun 
kayänanpaq. 

40Qamkunaqa Puka Lamarpa aywaq nänipa sunyaq jirkaman kutikuyay> >>. 

Israel runakunata Hormacho vinciyashqan 

Números 14.39-45 

41<<Tayta Dios sayno niptinmi niyämarqayki: <TAYTA DIOSTA rabyanäsirmi 

jusalikuyashkä. Pay nishqannömi kananqa pelyaq jukla aywayäshaq>. 
Sayno nirmi fácil vinciy kashqanta yarpar armaykikunata apakurkur 
jalqakunapa pelyaq wisäyarqayki. 

42<<Manaraq aywayaptikimi qamkunata nirqä: <Tayta Diosmi nimash pelyaq 

aywayaptikipis mana yanapäyäshunaykipaq kashqanta. Aywayaptikiqa 
saycho taq runakuna ushakäsiyämushunkimi. Sayno kaykaptinqa ama 
aywayaysu>. 

43<<TAYTA DIOS sayno nishqanta wilaptïpis mana cäsukayämashpaykimi 

runa tukur jalqakunapa pelyaq aywayarqayki. 

44Saycho taq amorreo runakuna vinciyäshushpaykimi avispakunano 

qatikachäyämushurqayki. Saymi Israel mayinsikunata wanusiyarqan Seirpita 
Horma markayaq. 

45Kutiykamur TAYTA DIOSPA nawpancho waqar lakikuyaptikipis manami 

wiyayäshurqaykisu ni cäsupäyäshurqaykisu. 

46Saynöpami Cades partilacho unayyaq tarqansi. 

 

Deuteronomio 2 
Sunyaq jirkapa Israel runakuna aska wata puriyashqan 

1<<Saypita TAYTA DIOS nimashqannömi Puka Lamarpa aywaq 

nänipa sunyaq jirkaman aywarqansi. Seir jalqakuna kinraypami aska wata 
purirqansi. 

2Sayno puriykashqami TAYTA DIOS nimarqan: 

3<Aläpanami kay jalqakunapa puriykäyanki. Kananqa norti kaqläpana 

aywayay. 

4Sayno kaptinqa Israel mayikikunata ninki: <<Seir jalqakunapita 

yarqunansipaq Jacobpa wawqin Esaúpita miraq runakuna täyashqanpanami 
päsashun. Paykuna fiyupa mansamashqapis alcäbula päsashun. 

5Esaúpita miraqkunatana Seir jalqakunata qoykush kaykaptïqa paykunawan 

ama pelyayaysu. Paykunapa nacionnincho kaykaq chakranta manami ni juk 
pedäzulatapis qoyäshaykisu. 

6Paykunapa mikuynintapis qellaywanmi rantiyanki. Yakunta 

upuyänaykipaqpis pägayankimi>> >. 

7<<Lapan rurashqansichömi TAYTA DIOS bendicionta qomashkansi. Saymi 

chusku chunka (40) watantin sunyaq jirkapa purish imapis pishïmarqansisu. 

8Sayno kaptinmi Jacobpa wawqin Esaúpita miraq runakuna taykäyashqan 

Seir jalqakunapa päsarqansisu. Saypa päsar Arabá pampapa aywaraq 
nänipa päsanansipa trukanmi Moab niyashqan sunyaq jirkapa aywaq 
nänipana tumarqansi. (Arabá pampaqa Elat y Ezión-geber markakunapitami 
qalaykun.) 

9Moabpa päsashqami TAYTA DIOS nimarqan: <Lotpita miraq moabita 

runakunata ama achäquita ashipaysu ni paykunawan pelyaysu. Paykunatami 
Ar partikunata qoykushkä. Saymi ni takshalatapis paykunapa nacionnintaqa 
qoshaykisu> >>. 

10(Moabita runakuna nacionninman manaraq chäyaptin emita runakunami 

say partikunacho täyarqan. Paykunapa markankuna askami karqan. 
Anacpita miraq runakunanömi paykunapis jatusaq kayarqan. 

11Say runakunata refaíta jutiwan wakin runakuna reqiyaptinpis moabita 

runakunanami emita jutiwan reqiyarqan. 

12Saynöpis Seir partichömi horeo runakuna unay täyarqan. Paykunatami 

Esaúpita miraqkuna wanuykasir saycho taykäyan. Saynölami Israel 
runakunapis TAYTA DIOS qoykushqan nacionpita cananeo runakunata 
qarquyarqan.) 

13<<Saypitami TAYTA DIOS nimarqan: <Kaypita aywakuyashpayki Zered 

mayuta päsayay>. Saymi Zered mayuta simparqansi. 

14Cades-barneapita yarqamushqansi junaqpita Zered mayuta 

päsamushqansi junaqyaq kimsa chunka puwaq (38) watami päsarqan. Say 
watakunachömi guërraman aywayänanpaq censayashqan runakuna TAYTA 

DIOS nishqanno lapanpis sunyaq jirkacho ushakäyarqan. 

15TAYTA DIOSMI paykunata castigashpan lapanta ushakäsirqan. 

16<<Lapan wanur ushakaskiyaptinnami 

17TAYTA DIOS nimarqan: 

18<Moab nacionpa lindërunta päsayashpayki kanan Ar markaläman 

aywayay. 

19Amonita runakunaman chäyashpayki ama wajupäyankisu ni paykunawan 

ama pelyayankisu. Lotpita miraqkuna kayaptinmi amonita runakunata say 
partikunata qoykushkä. Saymi paykuna täyashqan nacionta 
entregayäshaykisu> >>. 

20(Unayqa say nacioncho refaíta runakunami täyarqan. Paykunatami amonita 

runakuna niyarqan zomzomeo runakuna kayashqanta. 

21Refaíta runakunapa markankuna askami kayarqan. Saynöpis Anacpita 

miraq runakunanömi jatusaq kayarqan. Sayno kayaptinpis amonita 
runakunatami TAYTA DIOS yanaparqan say runakunata ushakaykasir saycho 
täyänanpaq. 

22Saynölami Esaúpita miraqkunatapis TAYTA DIOS yanaparqan Seircho taq 

horeo runakunata ushakaykasir saycho täyänanpaq. 

23Caftorpita shamuq runakunami Gaza nawpankunapa taksha 

markakunacho taq aveo runakunata ushakaskasir saycho täyarqan.) 

24<<Saymi TAYTA DIOS nimarqan: <Arnón mayuta jukla simpayay. Noqami 

qamkunapa munaynikiman churashaq amorreo runakunapa mandaqnin rey 
Sehónta y nacionnintapis. Payqa Hesbón markachömi taykan. Paykunata 
atacayashpayki nacionninman yaykuyay. 

25Kananpitami maysaychöpis lapan runakunapa shonqunkunaman fiyupa 

mansariyta churashaq mansayäshunaykipaq. Saymi qamkunapaq parlaqta 
wiyayashpan fiyupa mansariywan suksukyäyanqa>. 

Rey Sehónta vinciyashqan 

Números 21.21-30 

26<<Cademot niyashqan sunyaq jirkapita pasami kachakunata Hesbón 

markacho taykaq rey Sehónman kacharqä ali shimilanpa ruwakur 
niyänanpaq: 

27<Nacionnikipa päsaq nänilaykipa päsakuykuyäläshaq, taytay. Maypapis 

mana yaqaykachaypami jatun nänilapa päsakuyäläshaq. 

28Mikuynikita mikuyashqäpita y yakuykita upuyashqäpitapis pägayäshaykimi. 

Saymi ruwakü nacionlaykipa päsakuyänäpaq. 

29Seircho taykaq Esaúpita miraq runakuna y Archo taykaq moabita 

runakunapis nacionninpa päsakuyänäpaq kachapäyämashqami. Saynöla 
qampis kachapaykayälämay ari, taytay. TAYTA DIOSNÏ promitiyämashqan 
posisionta Jordán mayu wak simpanchöraqmi chaskiyäshaq>. 

30<<Sayno nir ruwakushqapis rey Sehón nacionninpa päsamunansita 

manami munarqansu. Sayno mana munananpaqqa TAYTA DIOSMI shonqunta 

chukruyäsirqan. Saymi soldädunkunawan atacamaptinsi TAYTA 

DIOS yanapämarqansi vinciykur kananyaqpis makinsicho sararänansipaq. 

31<<Saymi TAYTA DIOS nimarqan: <Kananpitaqa Sehónta nacionnintinta 

ushakäsiyänaykipaqmi makikiman churaykämü. Nacionninman 
yaykuyashpayki posisionnikikuna kananpaq sarikuyay>. 

32<<Nacionninpa päsamunansita mana munarmi soldädunkunawan Sehón 

shamurqan Jahazacho noqansiwan pelyananpaq. 

33Sayno kaptinpis Sehónta, surinkunata y soldädunkunatapis 

makinsimanmi TAYTA DIOSNINSI churamurqan lapanta ushakäsinansipaq. 

34Saymi lapan markankunaman yaykur runatapis, warmitapis y wamratapis 

lapanta ushakäsirqansi. Kawaykaqtaqa manami juklaylatapis kacharqansisu. 

35Uywankunatapis y imaykankunatapis väliq kaqlatami apakamurqansi. 

36Arnón mayu nawpancho kaykaq Aroer markapita y mas uraqancho kaykaq 

markapita qalaykur Galaad partiyaq manami mayqan markacho taqkunapis 
ichipämarqansisu. TAYTA DIOSNINSI poderninwan yanapämashqami lapanta 
ushakäsirqansi. 

37Amonita runakuna täyashqanmanmi isanqa yaykurqansisu. Saymi Jaboc 

mayuta simparqansisu y jalqakunacho kaq markakunamanpis 
yaykurqansisu. Maymanpis mana yaykunansipaq TAYTA 

DIOSNINSI nimashqansimanqa manami yaykurqansisu. 

 

Deuteronomio 3 
Mandaq rey Ogta Israel runakuna vinciyashqan 

Números 21.31-35 

1<<Saypitanami Basán nacionman aywaq nänipa aywarqansi. Sayta 

musyaykurmi Basán nacionpa mandaqnin rey Og lapan soldädunkunawan 
Edreiman shayämurqan atacamänansipaq. 

2<<Saymi TAYTA DIOS nimarqan: <Say runakunata ama mansaysu. Noqami 

yanapäshayki lapan soldäduntinta vincir nacionnintapis munaynikiman 
churayänaykipaq. Hesbóncho taq amorreo runakunapa mandaqnin rey 
Sehónta ushayashqaykinömi paykunatapis ushayanki>. 

3<<Saynöpami TAYTA DIOSNINSI makinsiman churamurqan Basán nacionpa 

mandaqnin rey Ogta y lapan nacionninta. Lapan soldädunkunata 
ushakäsishqami juklaylapis kawaykar qeshpirqansu. 

4Saymi nacionnincho kaykaq lapan markakunata ni juktapis mana kachaypa 

sarikurkurqansi. Say markakunaqa Argob particho soqta chunkami (60) 
kayarqan. 

5Lapan markakunapis altuyaq murallashqami kayarqan. Yaykuna 

punkunkunapis shumaq sigurashqami kayarqan. Saynölami muralläni aska 
markakunatapis sarikurkurqansi. 

6Say markakunata ushakäsirmi runakunatapis, warmikunatapis y 

wamrakunatapis lapanta wanusirqansi. Hesbón markacho taq rey Sehónta y 
nacionninta ushakäsishqansinömi paykunatapis ushakäsirqansi. 

7Paykunapa uywankunata y imaykankunatapis väliq kaqkunalatami 

apakurqansi. 

8<<Saynöpami Jordán mayu simpan inti jeqamunan kaqlächo amorreo 

runakunapa ishkay mandaqnin reykunata vincir nacionninkunata 
sarikurkurqansi. Say sarikurkushqansikuna kaykäyan Arnón mayupita pasa 
Hermón puntayaqmi. 

9(Hermón puntatami Sidón runakuna Sirión niyarqan. Amorreo runakunanami 

Senir niyarqan.) 

10Saynöpis sarikurkurqansi pampacho kaq markakunata, Galaad partita y 

lapan Basán nacionta Salca markapita qalaykur Edrei markayaq. Saycho kaq 
markakunataqa rey Og munayninchömi sarararqan. Say markakunata 
lapantami qechurqansi>>. 

11Basán nacionpa mandaqnin rey Ogqa jatunkaray refaíta runami karqan. 

Payta wanurasish manami mas refaíta runakuna kayarqannasu. Paypa 
catrinpis fiërrupitami karqan. Catrinpa larguyninpis chusku metrumi karqan. 
Anchuyninnami ishkay metruno karqan. Amonita runakuna taykäyashqan 
Rabá markachömi kananyaqpis catrin kaykanraq. 

Rubén trïbu, Gad trïbu y pulan Manasés trïbu runakuna posisionninkunata 
chaskiyashqan 

Números 32.1-42 

12<<Sarikurkushqansi markakunata chakrantintami Rubén trïbu runakunata 

y Gad trïbu runakunata rikasirqä. Say markakuna kaykan Arnón mayu 
nawpan Aroer markapita qalaykur pulan Galaad jalqakunayaqmi. 

13<<Saypita aywaraq Galaad jalqakunata y Og mandashqan Basán 

naciontami pulan Manasés trïbu runakunata rikasirqä. Basáncho kaykaq 
Argob partiqa refaíta runakunapami karqan. 

14Argob partitami Manasés trïbu Jair jutiyuq runa sarikurkurqan Gesurpa y 

Maacapa lindërunyaq. Sarikurkurnami say partita kikin jutisirqan Havot-
jair jutin kananpaq. Kananyaqpis say jutilami kaykan. 

15Galaad partitanami Maquir ayllu runakunata rikasirqä. 

16<<Rubén trïbu runakunata y Gad trïbu runakunatami rikasirqä pulan Galaad 

partipita hasta Arnón mayuyaq. Saymi lindërun kaykan Arnón mayupita 

Jaboc mayuyaq. Jaboc mayupitanami amonita runakuna täyashqan parti 
qalaykun. 

17Saynöpis Cineret qochapita Arabá Lamaryaqmi paykunata rikasirqä Arabá 

pampata. Arabá Lamarqa Kachi Lamarmi kaykan. Inti jeqanan kaqläpa 
lindërun kaykan Jordán mayumi. Inti jeqamunan kaqläpanami Pisga 
niyashqan jirka kaykan. 

18<<Say wisanmi Rubén trïbu, Gad trïbu y pulan Manasés trïbu runakunata 

nirqä: <TAYTA DIOSNINSI kay partikunata qoykuyäshuptikipis armaykikuna 
apakurkur Israel mayikikunapa puntanta aywayay pelyäsiyänaykipaq. 

19Noqa musyämi aypala uywaykikuna kashqanta. Saymi rikasishqä 

markakunacho warmikikunawan surikikunala uywaykikunata rikar 
quëdayanqa. 

20Markaykikunaman ama kutiyämunkiraqsu Israel mayikikunata Jordán mayu 

simpancho posisionninkunata TAYTA DIOSNINSI manaraq qoptinqa. 
Posisionnikikunata TAYTA DIOS qoyäshushqaykino paykunatapis qoptinraq 
kutiyämunki>. 

21<<Josuétapis kaynömi nirqä: <Rikashkankimi TAYTA DIOSNINSI say ishkay 

reykunata imano ushakäsishqantapis. Saynölami yaykunaykipaq kaq 
nacionkunacho taq runakunatapis ushakäsinqa. 

22TAYTA DIOSNINSIMI qamkunapa favorniki pelyanqa. Sayno kaykaptinqa ama 

mansariyaysu>. 

Canaánman Moisés mana yaykunanpaq tantiyasishqan 

23<<Saypitami TAYTA DIOSTA manakur nirqä: 

24<Tayta Dios, munayyuq kashqaykitami tantiyaykäsimanki. Qampita mas 

munayyuqqa jana pasachöpis ni kay pasachöpis manami ima diospis kansu. 
Qam rurashqaykino ima milagrutapis rurananpaq manami mayqan diospis 
kansu. 

25Taytay, kanan ruwakushayki. Kuyaylapaq jalqakunata y Líbanutapis 

rikaykunäpaq Jordán mayuta simpaykasilämay>. 

26<<Sayno ruwakuptïpis TAYTA DIOSTA rabyanäsiyashqaykipitami aywanäta 

mana munar nimarqan: <Sayta amana manakamaynasu. 

27Saypa trukanqa Pisga niyashqan jirkaman wisarkur intërupa rikachakunki. 

Jordán mayutami isanqa simpankisu. 

28Say rikanaykipaq kaq nacionmanqa Josuénami Israel runakunata 

pushanqa. Sayno kaykaptinqa payta shakyäsinki say nacionta aypunanpaq>. 

29Sayno nimaptinmi Bet-peor simpan pampalacho quëdakurqansi>>. 

Deuteronomio 4 
Tayta Diosta cäsukuyänanpaq Moisés nishqan 

1Mastapis Moisés nirqan: <<Israel runakuna, yachasishqä estatütukunata y 

leykunata shumaq wiyakuyay. Saykunata cumpliyashpaykiqa unay 
ayllunsikuna yärakuyashqan TAYTA DIOS entregayäshunaykipaq kaq 
nacionman yaykur kushishqami kawayankipaq. 

2Yachasishqäpitaqa juk leylatapis ama jorquyankisu ni imatapis 

yapayankisu. Saypa trukanqa TAYTA DIOSNINSIPA mandamientunkunata 
lapanta cumpliyanki. 

3<<Kikikikunami rikayashkanki Baal-peorcho Israel mayinsikunata TAYTA 

DIOS castigar ushakäsishqanta. Sayno ushakäsirqan saycho taq runakuna 
adorayashqan diosta paykunapis adorayaptinmi. 

4Qamkunami isanqa TAYTA DIOSNILANSITA adorayashqaykipita kananyaqpis 

kawaykäyankiraq. 

5<<TAYTA DIOS nimashqannölami estatütunkunata y leyninkunata 

yachasishkäna täyänaykipaq kaq nacionman char cäsukuyashpayki ali 
kawayänaykipaq. 

6Sayno kaykaptinqa yachasishqäkunata mana qonqaypa cumpliyay. 

Cumpliyaptikimi wakin nacioncho taq runakuna tantiyakuyanqa yachaq y 
tantiyakuq kayashqaykita. Yachasishqä estatütukunata paykunapis 
musyarmi kushikuyashpan qamkunapaq niyanqa: <¡Say nacioncho taq 
runakuna shumaq tantiyakuqmi kayan!> >> 

7Mastapis Moisés nirqan: <<Manami mayqan nacionpapis diosnin kansu 

manakuyaptin noqansipa DIOSNINSINÖQA yanapänanpaq. 

8Wakin nación runakunapa leyninkunapis manami noqansipa 

leyninsikunanösu kaykan. Qamkunata kanan yachasishqä leykunaqa 
paykunapa leyninkunapita mas alimi kaykan. 

9Sayno kaykaptinqa cuidä qonqäyankiman TAYTA DIOS imano 

yanapämashqansitapis. Kawayashqaykiyaq waran waran mana qonqaypa 
surikikunatapis wilkaykikunatapis wilapäyanki>>. 

Leyninkunata Horeb jirkacho Tayta Dios tantiyasishqan 

10<<Horeb jirkacho TAYTA DIOSPA nawpancho kaykashqami pay nimarqan: 

<Nishqäta wiyayänanpaq lapan runakunata shuntamuy. Wiyayashpanmi 
yachakuyanqa waran waran mansapakayämänanpaq y surinkunatapis 
yachasiyänanpaq>. 

11<<Saymi jirka chakinman shuntakaykur rikayarqayki jirkapita nina rupar 

ciëluyaq sharkuqta y yanawyaykaq pukutay pasaypa saparaykaqta. 

12Nina rupaykaq chawpinpita TAYTA DIOS parlapäyämushqaykita wiyarpis 

kikintaqa manami rikayarqaykisu. 

13Mana rikayaptikipis TAYTA DIOS qamkunawan pactuta rurarmi chunka 

mandamientukunata ishkay parara rumikunaman qelqarqan mana qonqaypa 
cumpliyänaykipaq. 

14Saynöpis say junaqmi TAYTA DIOS nimarqan estatütunkunata y 

leyninkunata qamkunata shumaq yachasinäpaq. Paymi munaykan 
täyänaykipaq kaq nacioncho tar leyninkunata imaypis cumpliyänaykita. 

Ïdulukunata mana adorayänanpaq nishqan 

15<<Horeb jirkacho nina rupaykaqpita TAYTA DIOS parlapäyämushushqayki 

junaq kikin imano kashqantapis manami rikayarqaykisu. Sayno mana 
rikaykarqa cuidä 

16ima ïdulutapis rurayankiman. Ïduluta ama rurayankisu ni olqu niraqta, ni 

warmi niraqta, 

17ni uywa niraqta, ni pishqu niraqta, 

18ni qarachaypa puriq niraqta ni pescädu niraqtapis. 

19Saynöpis intita, killata y qoyllarkunata rikar ama adorayankisu. 

Saykunataqa manami adoranansipaqsu TAYTA DIOS kamash, saypa 
trukanqa maysaychöpis taq runakunata asikyapänanpaqmi. 

20Egiptucho pasaypa nakayashqaykipitami TAYTA DIOS jorqayämushurqayki 

paypa herencian kayänaykipaq. Saynölami kanan herencian kaykäyanki. 

21<<Sayno kaptinpis TAYTA DIOSTA rabyanäsiyashqaykipitami pay nimash 

qoykuyäshunaykipaq kaykaq nacionman manana yaykunäpaq kashqanta ni 
Jordán mayutapis manana simpanäpaq kashqanta. 

22Saymi kaylachöna wanukushpä Jordán mayuta manana simpäshaqnasu. 

Qamkunami isanqa simpäyanki say ali nacioncho täyänaykipaq. 

23<<TAYTA DIOS rurashqan pactuta mana qonqaypa cumpliyanki. Ïduluta 

mana rurayänaykipaq TAYTA DIOS nikaptinqa ima ïdulutapis ama 
rurayankisu. 

24TAYTA DIOSQA pay japalanta sirvinansitami munan. Mana cäsukuqkunataqa 

nina rupar ushashqannömi ushakäsinqa. 

25<<Chäyashqayki nacionchöna täyashpayki surikikuna y wilkaykikuna 

kayaptin cuidä Tayta Dios nishqanta qonqaykuyashpayki ïdulukunata rurar 
adorayankiman. Sayno rurayashpaykiqa TAYTA DIOSNINSITA fiyupami 
rabyanäsiyanki. 

26<<Jana pasapis y kay pasapis testïgumi kaykan kanan junaq qamkunata 

nishqäta. Saymi nishqäkunata mana cäsukurqa Jordán mayu simpan 

nacionkunacho tarpis ushakäyanki. Imayyaqpis saycho täyänaykipa trukanqa 
manapis aykätami chipyaq ushakäyanki. 

27Saymi juklä nacionkunaman mashiypa mashir TAYTA DIOS qarquyäshuptiki 

walkaqlana kawaykar quëdayanki. 

28Juklä nacionkunacho tarnami qerupita y rumipita rurayashqan ïdulukunata 

adorayanki. Say ïdulukunaqa manami rikayansu ni wiyayansu ni mikuyansu 
ni jämaytapis kachayansu. 

29<<Lapan shonquykikunawan y voluntänikikunawan TAYTA 

DIOSTA ashirmi isanqa tariyanki. 

30Say nacionkunacho fiyupa nakar lakikuyashpayki TAYTA 

DIOSPA leyninkunata yarpar cäsukuyaptikiqa 

31kuyapäkuq kashpanmi kachariyäshunkisu ni ushakäsiyäshunkisu. Unay 

ayllunsikunawan pactu rurashqantaqa mana qonqaypami lapanta cumplinqa. 

32<<Runata kamashqanpita pasa manami imaypis ni maychöpis qamkunata 

yanapäyäshushqaykinöqa Tayta Dios pitapis yanapashsu. 

33Manami mayqan nación runakunapis nina rupaykaqpita Tayta Dios 

parlamushqanta wiyar qamkunano kawaykar quëdayashsu. 

34Musyashqansinöpis Egiptucho fiyupa nakaykashqami milagrukunata, 

guërrata y espantaypaq kaqkunata rurashpan kikinpa kanansipaq TAYTA 

DIOSNINSI jorqamarqansi. Pay yanapämashqansinöqa manami mayqan 
diospis may nación runakunatapis yanapashsu. 

35Sayno jorqamashqansita rikarmi musyansi TAYTA DIOSNILANSI rasunpaypa 

Dios kashqanta. Paypita mas juk diosqa manami kansu. 

36<<Leyninkunata yachasimashpansimi jana pasapita TAYTA 

DIOS parlapämarqansi. Kay pasachöpis nina rataykaqpita 
parlapämashqansitami wiyarqansi. 

37Unay ayllunsikunata kuyarmi akramashpansi munayninwan Egipto 

runakunapa makinpita jorqamashkansi. 

38Qamkunapita mas kalpasapa runakunatapis paymi ushakäsirqan 

nacionninkuna qamkunapaqna kananpaq. 

39<<Sayno kaykaptinqa imaypis ama qonqayaysu TAYTA DIOSNILANSI jana 

pasachöpis y kay pasachöpis Dios kashqanta. Manami paypita mas juk 
diosqa kansu. 

40Kanan yachasishqä estatütunkunata y mandamientukunata cumplirqa 

qamkunapis surikikunapis TAYTA DIOS qoykuyäshunaykipaq kaq nacioncho 
imayyaqpis alimi kawayanki>>. 

Amparakuyänan markakunata akrayashqan 

41Nirkurnami Jordán mayu simpan inti jeqamunan kaqlächo kimsa 

markakunata Moisés akrarqan runakuna amparakuyänanpaq. 

42Say markakuna karqan pipis mana yarpaypa runa mayinta wanupakur 

amparakunanpaqmi. 

43Say markakuna karqan Beser, Ramot y Golánmi. Beser marka karqan 

Rubén trïbu runakuna täyashqan sunyaq jirka pampachömi. Ramot marka 
karqan Gad trïbu runakuna täyashqan Galaadchömi. Golán markanami 
karqan Manasés trïbu runakuna täyashqan Basáncho. 

Chunka mandamientukunata Moisés wilashqan 

44Kaychömi qelqaraykan Israel mayinkunata Moisés yachasishqankuna. 

45Paykunatami Tayta Diospa leyninkunata, estatütunkunata y 

mandamientunkunata yachasirqan Egiptupita yarqur 

46Bet-peor nawpanman chaykur. Bet-peor partiqa Jordán mayu simpan inti 

jeqamunanlächömi kaykan. Nawpataqa say parti karqan amorreo 
runakunapa mandaqnin rey Sehónpa makinchömi. Payqa Hesbón 
markachömi tarqan. Payta y say particho taq runakunatami Egiptupita 
shamur Israel mayinkunawan Moisés vincirqan. 

47Saynölami Basán nacionpa mandaqnin rey Ogtapis vinciyarqan. Amorreo 

runakunapa ishkay mandaqnin reykunata vincirkurmi nacionninkunaman 
Israel runakuna yaykuyarqan. Say nacionkunaqa Jordán mayu simpan inti 
jeqamunan kaqlächömi karqan. 

48Saymi Israel runakunapaqna karqan Aroer marka nawpancho kaq Arnón 

mayupita qalaykur Sirión puntayaq. Say puntapa jukaq jutin kaykan Hermón. 

49Arabá pampapis Israel runakunapaq karqan Arabá Lamaryaqmi. Say 

pampakuna kaykan Jordán mayu simpan inti jeqamunan kaqlächömi. Arabá 
Lamarpis Pisga niyashqan punta chakinchömi kaykan. 

 

Deuteronomio 5 
Chunka mandamientukuna 

Éxodo 20.1-17 

1Saypitanami Israel runakunata qayaykasimur Moisés nirqan: <<Israel 

runakuna, kanan wilanäpaq kaq estatütukunata y mandamientukunata 
shumaq chaskikuyay. Nishqanno kawayänaykipaq mana qonqaypa shumaq 
yachakuyay. 

2<<TAYTA DIOSNINSIMI Horeb jirkacho noqansiwan pactuta rurarqan. 

3Manami unay ayllunsikunawansu say pactuta rurarqan, saypa trukanqa 

noqansiwanmi. 



369 

 

 
© 2018  Wycliffe Bible Translators, Inc. 

  
 

 

4Horeb jirkacho nina rupaykaqpitami kikin TAYTA DIOS parlapämarqansi. 

5Say rupaykaq jirkaman wisayta mansariyaptikimi noqalana wisarqä TAYTA 

DIOSWAN parlamunäpaq. Kutiykamurmi wilarqä imata nimashqantapis. Say 
jirkachömi nimarqan: 

6<< <Noqami TAYTA DIOSNIKI kaykä. Egiptucho ashmay kashqaykipitami 

jorqamushkä. 

7<< <Juk dioskunamanqa ama yärakunkisu. 

8<< <Ima ïdulutapis ama rurankisu jana pasacho kaykaq niraqta, kay 

pasacho kaykaq niraqta ni lamar rurincho kaykaq niraqtapis. 

9Saykunaman ama qonqurpakunkisu ni adorankisu. Noqalami 

[munayyuq] TAYTA DIOSNIKI kaykä. Noqalata adoramänaykitami munä. 
Saymi mana cäsukamar ïdulukunata adoraqkunataqa castigashaq kikinta, 
surinta, wilkanta y shurukta wilkantapis. 

10Noqata kuyamar mandamientükunata cumpliqkunatami isanqa waranqa 

(1,000) generación kayashqanyaq kuyapar yanapäshaq. 

11<< <TAYTA DIOSNIKIPA jutinta lutalaqa ama joqarinkisu. Jutinta lutala joqariq 

kaqtaqa castiganqami. 

12<< <TAYTA DIOSNIKI nishushqaykinöla jamay junaq sagrädu kashqanta 

ama qonqankisu. 

13Semänacho soqta junaq arushpayki lapan ruranaykipaq kaqkunata ruranki. 

14Qanchis kaq junaqchöqa TAYTA DIOSNIKITA adorashpayki ama 

arunkisu. Saynöpis ama arusinkisu olqutapis warmitapis surikikunata, 
olqutapis warmitapis ashmaynikikunata, töruykikunata, ashnuykikunata ni 
ima uywaykikunatapis ni nacionnikicho jäpa runakunatapis. Saynöpami 
olqupis warmipis ashmaynikikuna qamkunawan iwal jamayanqa. 

15Yarpay Egiptucho ashmay kashqaykita. Sayno kaykaqtami TAYTA 

DIOSNIKI munayninwan jorqamushurqayki. Nirkurmi nishurqayki jamay 
junaqcho adorar jamanaykipaq. 

16<< <TAYTA DIOSNIKI nishushqaykinöla mamaykitawan taytaykita ali 

rikanki. Saynöpami qoykushunaykipaq kaq nacioncho aska wata ali kawanki. 

17<< <Runa mayikita ama wanusinkisu. 

18<< <Majaykita ama jarukunkisu. 

19<< <Ama suwakunkisu. 

20<< <Manakaqta pitapis ama tumpankisu. 

21<< <Runa mayikipa warminta ama munapankisu. Saynöpis wayinta, 

chakranta, warmi ashmayninta ni olqu ashmayninta, törunta, ashnunta ni 
imaykankunatapis duëñu tukunaykipaq ama yarpaylapis yarpankisu> >>. 

Israel runakuna mansarir Moisésta ruwakuyashqan 

Éxodo 20.18-26 

22<<Jirka chakincho shuntaraykäyaptiki y jirkacho kaykaptïmi say 

mandamientunkunata TAYTA DIOS rupaykaq nina chawpinpita y 
yanawyaykaq pukutaypita sinchipa nimurqan. Saypitaqa say junaq manami 
mas imatapis parlamurqannasu. Nirkurnami ishkay parara rumiman 
qelqaykur entregamarqan. 

23<<Yanawyaykaq sakaypita parlamushqanta wiyar y jirkacho nina 

rupaykaqta rikarmi cada trïbupa mandaqninkunawan mayor runakunapis 
shamur 

24niyämarqan: <TAYTA DIOSNINSIMI nina rupaykaqpita parlamur pasaypa 

munayyuq kashqanta musyasimashkansi. Sayno parlamuptinpis manami 
wanurqansisu. 

25Sayno kaptinpis mansariyämi. Kayjinanpa nina rupaykarqa noqakunatapis 

ruparchir ushayämanqa. TAYTA DIOSNINSI parlamushqanta yapay wiyarqa 
wanuyäshaqchir. 

26Kanan wiyaykashqansino nina rupaykaqpita imayyaqpis kawaq Tayta Dios 

parlamuqta wiyar manami pipis kawanmansu. 

27TAYTA DIOSNINSI imata nishqantapis wiyanaykipaq mejor kikilayki 

aywaykulay. Pay nishushqaykita wilayämaptiki lapantami cäsukur 
cumpliyäshaq>. 

28<<Sayno niyämashqaykita wiyarmi TAYTA DIOS nimarqan: <Kay runakuna 

niyäshushqaykita wiyashkämi. Nishqäkunata cäsukur cumpliyänanpaq 
yarpäyashqan alimi kaykan. 

29Alimi kanman kanan yarpäyashqannöla 

imayyaqpis mansapakamar mandamientükunata waran waran cumpliyaptin. 
Cumpliyashpan kikinkunapis surinkunapis kushishqami kawayanqa. 

30Kay jirkapita kutiykur paykunata wilay toldunkunaman kutikuyänanpaq. 

31Qam isanqa kayman yapay kutimuy lapan mandamientükunata, 

estatütükunata y leynïkunata wilapänäpaq. Saykunatami yachasinki 
qoykunäpaq kaykaq nacionman chaykur cäsukuyänanpaq> >>. 

32 TAYTA DIOS sayno nishqanta yarparkasirmi Israel runakunata Moisés 

nirqan: <<Kananqa TAYTA DIOSNINSI niyäshushqaykikunata lapanta 
cäsukuyay. 

33Pay nishushqaykinöla lapanta cäsukuyay. Cäsukuyashpaykiqa 

qoyäshunaykipaq kaq nacioncho awkinyäyashqaykiyaq alimi kawayanki>>. 

 

Deuteronomio 6 
Tayta Dioslata kuyayänanpaq nishqan 

1<<TAYTA DIOSNINSIMI mandamash mandamientunkunata, estatütunkunata y 

leyninkunata qamkunata wilapänäpaq. Chaskiyänaykipaq kaq nacionman 
chaykur say mandamientukunata cäsukur kawayanki. 

2TAYTA DIOSTA mansapakur wilapashqä lapan estatütunkunata y 

mandamientukunata imaypis cumplirqa qamkunapis, surikikunapis 
wilkaykikunapis aska watami kawayanki. 

3<<Israel runakuna, kay nishqä leykunata cumpliyänaykipaq shumaq 

wiyayämay. Wiyakayämashpaykiqa unay ayllunsikunata TAYTA 

DIOS promitishqanno nacionnikicho ali kawayashpayki saysikaman 
mirayanki. Saychöqa lichipis abëjapa mishkinpis yakunöraqmi aska kaykan. 

4<<Israel runakuna, shumaq wiyakuyay. TAYTA DIOSNINSIQA juklaylami. 

5<<TAYTA DIOSTA kuyayanki lapan shonquykikunawan, lapan 

voluntänikikunawan y lapan kalpaykikunawan. 

6<<Kanan junaq wilashqä leykunata shonquykikunacho imaypis 

yarparäyanki. 

7Mana qonqaypa wamraykikunata yachasiyanki wayikikunachöpis, 

nänikunachöpis, punuyänaykipaq kamakarpis y punuyashqaykipita 
sharkurpis. 

8Makikikunaman y urkuykikunaman watakurkur purisiyanki. 

9Saynöla qelqayanki wayi punkupa quiciunninkunaman y marka yaykuna 

punkukunamanpis>>. 

Tayta Diosta cäsukuyänanpaq nishqan 

10<<Unay ayllunsi Abrahamta, Isaacta y Jacobta promitishqan 

nacionmanmi TAYTA DIOS chäsiyäshunki. Say nacionchöqa mana 
sharkasiyashqayki kuyaylapaq jatusaq markakunami listulana kaykäyan. 

11Say markakunachöqa imatapis mana qoriykarmi wayi junta imaykatapis 

tariyanki. Yaku pözukunatapis uchkushlatanami tariyanki. Üvatapis 
olivostapis listu plantashlatanami tariyanki. Saykunata pacha junta mikur 

12cuidä Egiptucho ashmay kayashqaykipita jorqamushuqniki TAYTA 

DIOSTA qonqäyankiman. 

13<<TAYTA DIOSLATAMI mansapakuyanki. Pay japalantami sirviyanki. Jurarpis 

paypa jutilancho jurayanki. 

14Juklä markakunacho taq runakuna adorayashqan dioskunata ama 

adorayankisu. 

15Noqansiwan kaykaq TAYTA DIOSQA pay japalanta adorayänaykitami 

munan. Juk dioskunata adorayaptikiqa rabyar chipyaqmi ushakäsiyäshunki. 

16<<Masahcho tentayashqaykino TAYTA DIOSNINSITA ama tentayankisu. 

17TAYTA DIOSNINSIPA mandamientunkunata, leyninkunata y estatütunkunata 

wilapashqäta lapanta cumpliyanki. 

18TAYTA DIOS munashqannöla imaypis kawayanki. Saynöpami unay 

ayllunsikunata TAYTA DIOS promitishqan nacionman yaykur kushish 
kawayanki. 

19Saynöpis promitishqannölami lapan contraykikunata qarqur TAYTA 

DIOS ushakäsinqa. 

20<<Waray warantin surikikuna <¿imapaqtaq TAYTA DIOSNINSI kay leykunata, 

estatütukunata mandamientukunata qomashkansi?> nir tapuyäshuptiki 

21kayno tantiyasiyanki: <Egiptucho Faraónpa ashmaynin 

kashqansipitami TAYTA DIOS munayninwan jorqamarqansi. 

22Jorqamänansipaq Faraónta y ayllunkunata TAYTA DIOS mansariypaq 

castigashqantami rikarqansi. 

23Jorqarkamashpansimi pushamarqansi unay ayllunsita promitishqan 

nacionta qomänansipaq. 

24Saymi TAYTA DIOSNINSI nimarqansi payta mansapakur lapan 

estatütunkunata cäsukunansipaq kashqanta. Saynöpami kananyaq waran 
waran ali kawayta qoykämansi. 

25TAYTA DIOSNINSI munashqanno ali kawanansipaqqa 

yachasimashqansinöla lapan mandamientunkunata imaypis cumplishun> >>. 

 

Deuteronomio 7 
Juk dioskunata mana adorayänanpaq nishqan 

Éxodo 34.11-17 

1Saypita mastapis Moisés nirqan: <<Täyänaykipaq kaq nacionman TAYTA 

DIOS chäsiyäshushpaykimi saycho taykaq aska nación runakunata 
ushakäsinqa. Say runakunami kayan heteo, gergeseo, amorreo, cananeo, 
ferezeo, heveo y jebuseo runakuna. Say qanchis nacionkunaqa qamkunapita 
mas aska y mas munayyuqmi kaykäyan. 

2Sayno kaptinpis qamkunapa munaynikiman say runakunata TAYTA 

DIOS churamuptin paykunawan ima pactutapis ama rurayankisu. Saypa 
trukanqa mana kuyapaypa lapanta ushakäsiyanki. 

3<<Paykunawanqa ama majasakäyankisu. Warmi surikikunata ni olqu 

surikikunatapis paykunawanqa ama majasayankisu. 

4Surikikuna paykunawan majasakarqa TAYTA DIOSMAN manana yärakur juk 

dioskunatami adorayanqa. Juk dioskunata adorayaptinqa Tayta Dios fiyupa 
rabyashpan juklami lapaykita ushakäsiyäshunki. 

5<<Say nación runakunapa sacrificiuta 

rupasikuyänan altarninkunata juchurasir adorayashqan wankakunatapis 
pakir ushayanki. Asera diösata adorayänanpaq jawiyashqan qerukunata 
mutuyanki y adorayashqan ïdulunkunatapis ninaman waykur ushayanki. 

6TAYTA DIOS akrashqan santu runakunami qamkuna kaykäyanki. Maysay 

nación runakunapitami kuyashqan runakuna kayänaykipaq 
akrashushkanki>>. 

Israel runakuna Tayta Diosta cäsukuyänanpaq nishqan 

7Saypita mastapis Moisés nirqan: <<Manami askaq kashqansipitasu TAYTA 

DIOS akramashkansi, saypa trukanqa lapan nacionpita walkaqlaraq 
kaykashqami. 

8Kuyamashpansimi TAYTA DIOS sayno akramashkansi. Pay kuyamansi 

Abrahamta, Isaacta y Jacobta promitishqanta cumplirmi. Saymi Egiptucho 
Faraónpa munaynincho kaykashqansipita munayninwan jorqamashkansi. 

9Sayno kaykaptinqa TAYTA DIOS rasunpaypa kaq Dios kashqanta shumaq 

tantiyakuyay. Payta kuyar mandamientunkunata cumpliqkunataqa imaypis 
kuyanqami. Saynölami pactu rurashqanta cumplir waranqa 
(1,000) generación kashqanyaq yanapanqa. 

10Paypa contran sharkuqkunatami isanqa fiyupa castigar mana 

shuyaräsiylapa ushakäsinqa. 

11Sayno kaykaptinqa kanan junaq wilapashqä mandamientunkunata, 

estatütunkunata y leyninkunata mana qonqaypa cumpliyay>>. 

Cäsukur bendicionta chaskiyänanpaq kashqan 

Levítico 26.3-13; Deuteronomio 28.1-14 

12Saypita mastapis Moisés nirqan: <<Kay leykunata cäsukur cumpliyaptikiqa 

unay ayllunsikunata kuyapar pactu rurashqantami TAYTA DIOS imaypis 
cumplinqa. 

13Saymi qamkunata kuyashushpayki unay ayllunsikunata promitishqan 

nacionman pushayäshunki. Saychömi paypa bendicionninwan 
wamraykikunapis askaq kayanqa. Chakraykikunapis shumaq wayuptinmi 

mikuynikikunapis aska kanqa. Vïnuykikunapis manami pishinqasu, 
aceitikikunapis ushakanqasu y wäkaykikuna, uyshaykikuna y 
cabraykikunapis saysikamanmi mirayanqa. 

14Wakin nacionkunapitapis masmi bendicionninta qoyäshunki. Saymi olqupis 

ni warmipis qamkunacho qoluq kanqasu. Uywaykikunapis alimi mirayanqa. 

15Imayka qeshyakunapitapis TAYTA DIOSMI sapäyäshunki. Egipto runakunata 

plägakunawan nakasishqanno qamkunata manami nakasishunkisu. 
Contrayki sharkuqkunatami isanqa say plägakunawan nakasinqa. 

16<<TAYTA DIOS munaynikiman churamushqan runakunataqa mana 

kuyapaypami lapanta ushakäsiyanki. Paykuna adorayashqan dioskunata 
ama adorayankisu. Saykunata adorarqa lutan ruraykunamanmi ishkiyanki. 

17<<Saycho taq runakunata rikar ama yarpäyankisu qamkunapita mas aska 

kayaptin mana ushakäsiyänaykipaq kashqanta. 

18Askaq kayaptinpis ama mansayankisu. Saypa trukanqa yarpäyay Faraónta 

y Egipto runakunata TAYTA DIOS imano castigashqantapis. 

19Saynöpis yarpäyay señalkunata, milagrukunata y espantaypaq kaqkunata 

rurar munayninwan TAYTA DIOS Egiptupita jorqamashqansita. Egiptupita 
yarqamunansipaq yanapämashqansinömi mansaykäyashqayki runakunata 
ushakäsiyänaykipaqpis yanapäyäshunki. 

20<<Makikipita qeshpiqkunatapis pakakuqkunatapis TAYTA DIOS kikinmi 

qarqunqa. 

21Lapanpaq munayyuq TAYTA DIOS yanapaykäyäshuptikiqa say runakunata 

ama mansayaysu. 

22Say runakunata TAYTA DIOS manami juklasu qarqunqa, saypa trukanqa 

walka walkalami qarqunqa. Lapanta jukla qarquptinqa sunyaq rikakuptin jirka 
uywakuna mirarmi ushakäsiyäshunki. 

23<<TAYTA DIOSMI yanapäyäshunki say runakunata ushakäsiyänaykipaq. 

24Mandaq reykunata wanusir ushayaptikimi paykunapa jutinkunapis 

qonqakäkunqana. Saymi qamkunata pipis ichipäyäshunkinasu. 

25Paykunapa ïdulunkunatapis lapanta rupasir qoriwan qellaywan 

enchapayashqankunata ama quëdasikuyankisu. Quëdasikurqa lutan 
ruraykunaman churakarmi TAYTA DIOSTA fiyupa rabyanäsiyanki. 

26Sayno kaykaptinqa wayikikunaman say ïdulukunata ni enchapayashqan 

qorita ni qellaytapis ama apayankisu. Apayaptikiqa qamkunatapis TAYTA 

DIOS ushakäsishunkimi. Melanaypaq kaqta imatapis mana yatayashqaykino 
saykunatapis ama yatayankisu>>. 

Deuteronomio 8 
Sunyaq jirkacho Tayta Dios yanapashqanta yarpäsishqan 

1Saypita mastapis Moisés nirqan: <<Kanan wilapashqä mandamientukunata 

cumpliyanki. Cumplirqa Abrahamta, Isaacta y Jacobta TAYTA 

DIOS promitishqan nacionman yaykuyashpayki askamanmi mirayanki y alimi 
kawayankipis. 

2<<Chusku chunka (40) wata sunyaq jirkapa TAYTA DIOS purisishushqaykita 

ama qonqäyaysu. Saychömi nakasiyäshushpayki pruëbaman 
churayäshurqayki. Sayno rurarqan shonquykikunacho imata 
yarpäyashqaykitapis musyananpaq y mandamientunkunata cäsukuq o mana 
cäsukuq kayashqaykitapis musyananpaqmi. 

3<<Pasaypa muchuyman churarkuyäshushpaykipis 

mikuyänaykipaq manátami kamaripäyäshurqayki. Say mikuyta manami unay 
ayllunsikunapis ni qamkunapis reqiyarqaykisu. Saynöpami TAYTA 

DIOS tantiyasiyäshurqayki kayno nishqanta: <Manami tantata mikularsu runa 
kawan, sinöqa TAYTA DIOS lapan nishqankunata cäsukurpis kawanmi>. 

4<<Chusku chunka watantin puriykäyaptikipis mödanaykikuna manami 

ushakarqansu, ni chakikikunapis manami pushlurqansu. 

5Shumaq tantiyakuyay. Surinta taytan corrigishqannömi TAYTA 

DIOSPIS qamkunata corrigiyäshunki. 

6Sayno kaykaptinqa TAYTA DIOSPA mandamientunkunata cumplir 

payta mansapakuyay. 

7<<TAYTA DIOS pushaykäyäshunki raqrakunacho y jalqakunacho aska 

yakuyuq y aska pukyuyuq nacionmanmi. 

8Saychöqa trïgupis, cebädapis, üvapis, hïguspis, granädapis, olïvupis 

sellämami wayuykun. Saynölami olïvupita rurash aceitipis y abëjapa 
mishkinpis aska kaykan. 

9Mikuy saysika kaptin muchuypis manami kanqasu. Qaqakunachöpis fiërrumi 

kaykan. Puntakunapitapis cobritami jorquyanki. 

10Promitishqan nacionta qoyäshushqaykicho pacha junta kawarmi TAYTA 

DIOSTA imaypis alabayanki>>. 

Tayta Diosta mana qonqayänanpaq yäsishqan 

11Saypita mastapis Moisés nirqan: <<TAYTA DIOSTA ama qonqäyankisu. 

Kanan junaq wilapashqä mandamientunkunata, leyninkunata y 
estatütunkunata imaypis mana qonqaypa cumpliyanki. 

12Imaykaykikunapis mana pishïyäshuptiki kushish kawayashpayki, ali 

wayicho täyashpayki, 

13wäkaykikuna, uyshaykikuna y cabraykikuna askaman mirayaptin y qoriki, 

qellayniki y imaykaykikunapis aska kaptin 

14TAYTA DIOSTA ama qonqäyankisu. Paymi Egiptucho ashmay kaykäyaptiki 

jorqayämushushkanki. 

15Saynöpis pushayämushurqayki pasaypa mansakuypaq sunyaq jirkapami. 

Saychömi wanusikuq culebrakunapis alacrankunapis aska karqan. 
Upuyänaykipaq yaku mana kaptinpis qaqapitami pashtasimurqan. 

16Mikuyänaykipaq manátapis kamaripäyäshurqaykimi. Say mikuyta manami 

unay ayllunsikunapis reqiyarqansu. Nakasiyäshushpaykimi pruëbaman 
churayäshurqayki tantiyakur ali kawayänaykipaq. 

17Sayno kaykaptinqa ama yarpäyankisu imaykatapis kikikikunapa 

kalpaykikunawan tariyashqaykita. 

18Saypa trukanqa tantiyakuyanki lapan imaykata tariyänaykipaq TAYTA 

DIOS yanapäyäshushqaykita. Sayno yanapaykäyäshunki unay 
ayllunsikunawan pactu rurashqanta cumplirmi. 

19<<TAYTA DIOSTA qonqaykur juk dioskunata adorayaptikiqa lapaykitami 

ushakäsiyäshunki. 

20Mana cäsukuyaptikiqa wakin nación runakunata ushakäsinanpaq 

kashqannömi qamkunatapis TAYTA DIOSNINSI ushakäsiyäshunki>>. 

 

Deuteronomio 9 
Canaánman yaykuyaptin Tayta Dios yanapänanpaq promitishqan 

1Saypita mastapis Moisés nirqan: <<Israel runakuna, shumaq wiyayämay. 

Jordán mayuta simpäyashpayki munayyuq runakuna täyashqan 
nacionmanmi yaykuyanki. Say runakuna qamkunapita mas askaqmi 
kaykäyan. Markankunapis jatunmi y altuyaq murallashqami kaykan. 

2Musyayashqaykinöpis paykuna Anacpita miraq karmi jatusaq runakuna 

kaykäyan. Saymi paykunapaq runakuna nikäyan: <¿Piraqchi ichipanman 
Anacpita miraq jatusaq runakunataqa?> 

3<<Sayno kaptinpis TAYTA DIOS nawpaykikunatami aywanqa nina 

ushaqnöpis paykunata ushakäsinanpaq. Promitishqannölami 
yanapäyäshunki paykunata vincir jukla asulayänaykipaq. 

4Sayno yanapäyäshuptiki cuidä shonquykikunacho niyankiman: <Cäsukuq 

kashqansipitami TAYTA DIOS say runakunata ushakäsish> nir. Manami 
cäsukuq kayashqaykipitasu ushakäsinqa, saypa trukanqa say runakuna 
jusalikuyman umankuna churakash kayashqanpitami. 

5Yapaymi qamkunata nï: Manami cäsukuq kayashqaykipitasu say 

nacionta TAYTA DIOS entregayäshunki, saypa trukanqa saycho taq runakuna 

jusalikuyman umankuna churakash kayashqanpitami. Saynöpami cumplinqa 
unay ayllunsikunata promitishqanta. 

6Shumaq tantiyakuyay. Manami cäsukuq kayashqaykipitasu say ali 

nacionta TAYTA DIOS qoyäshunki, saypa trukanqa say runakuna jusasapa 
kayashqanpitami. Qamkunapis mana wiyakuq runakunami kaykäyanki>>. 

Qoripita turïtuta rurayashqan 

Éxodo 31.18—32.35 

7<<TAYTA DIOSTA sunyaq jirkacho rabyanäsiyaptiki castigayäshushqaykita 

imaypis ama qonqäyaysu. Egiptupita yarqayämushqaykipita kayman 
chäyämushqaykiyaqpis manami payta cäsukuyashkankisu. 

8Horeb jirkachöpis rabyanäsiyaptikimi ushakäsiyäshunaykipaqna kaykarqan. 

9Jirkacho kashqäyaqmi sayno rabyanäsiyarqayki. <<Say jirkaman 

wisarqä TAYTA DIOS qamkunawan pactu rurashqanta parara rumikunacho 
qelqaraykaqta chaskimuqmi. Saychömi qoyämurqä chusku chunka (40) 
junaq y chusku chunka paqas imatapis mana mikuypa y yakutapis mana 
upuypa. 

10Say jirka chakincho shuntaraykäyaptikimi nina rupaykaqpita TAYTA 

DIOS parlamurqan. Lapan parlamushqankunatami ishkay parara 
rumikunaman dëdunwan qelqaykur say jirkacho entregamarqan. 

11Saycho entregamarqan chusku chunka junaq y chusku chunka paqas 

cumplirkuptinmi. Tay ishkay parara rumikunachömi qamkunawan pactu 
rurashqan qelqaraykarqan. 

12Entregamarmi nimarqan: <Kay jirkapita jukla kutiy. Egiptupita 

jorqamushqayki Israel runakuna jusalikuymanmi churakäyash. Manapis 
aykälata qonqaykayämarmi qoripita ïduluta ruraykur adoraykäyan>. 

13<<Mastapis TAYTA DIOS nimarqan: <Rikashkämi Israel runakuna pasaypa 

mana wiyakuq kayashqanta. 

14Paykunapa favornin ama sharkuynasu. Jutinkunapis qonqakänanpaqmi 

paykunata kanan ushakäsishaq. Qamlapitanami miranqa jatun nación 
rikakuyashqanyaq. Qampita miraqkuna Israel runakunapitapis mas askaqmi 
kayanqa>. 

15<<Sayno nimaptinmi Tayta Dios rurashqan pactu ishkay parara 

rumikunacho qelqaraykaqta apakurkur rupaykaq jirkapita urämurqä. 

16Chämurmi qamkunata tarirqä TAYTA DIOSNINSITA rabyanäsir qoripita rurash 

turïtuta adoraykäyaqta. Sayno rurar manaraqpis aykätami pay nishqanta 
qonqaykuyarqayki. 

17Saymi rabyashpä say ishkay parara rumikunata qamkunapa nawpaykicho 

pasaypa shaluqpaq saqtariykurqä. 



378 

 

 
© 2018  Wycliffe Bible Translators, Inc. 

  
 

 

18<<Saypitanami puntaman yapay kutir TAYTA DIOSPA nawpanman 

lätakuykur lakish ruwakurqä. Puntatanölami chusku chunka junaq y chusku 
chunka paqas imatapis mana mikuypa ni yakutapis mana upuypa 
qoyämurqä. Sayno qoyämurqä payta rabyanäsir jusalikuyashqaykipitami. 

19TAYTA DIOS fiyupa rabyakur ushakäsiyäshunaykipaq kashqanta yarparmi 

pasaypa mansakarqä. Sayno kaptinpis ruwakuptïmi ushakäsiyäshunaykipa 
trukan kuyapäyäshurqayki. 

20TAYTA DIOS fiyupa rabyakur Aaróntapis wanusiytami munarqan. Mana 

wanusinanpaq ruwakuptïmi paytapis kuyaparqan. 

21Qoripita rurayashqayki turïtutapis ninamanmi qaykurqä. Nirkurmi ñuchu 

aqaykur Horeb puntapita urämuq yakuman winarqä. 

22<<Saynölami TAYTA DIOSTA rabyanäsiyarqayki Taberacho, Masahcho y 

Kibrot-hataavachöpis. 

23Cades-barneaman chaykurpis TAYTA DIOSNINSI nishqanta mana 

criyiyashpaykimi payta cäsukuyarqaykisu. Saymi yaykuyarqaykisu 
qoykuyäshunaykipaq kaykaq nacionman. 

24Reqishqäpita pasami TAYTA DIOSTA mana cäsukuq runakuna kaykäyanki. 

25Saymi mana ushakäsiyäshunaykipaq ruwakur chusku chunka junaq y 

chusku chunka paqas TAYTA DIOSPA nawpancho lakish lätararqä. 

26Ruwakurmi nirqä: <TAYTA DIOS, herenciaykipaq akrashqayki runakunata 

ama ushakaykasilaysu. Podernikiwanmi Egiptupita pushamushkanki. 

27Sirvishuqniki Abrahamta, Isaacta y Jacobta promitishqaykita yarpashpayki 

Israel runakunata jusalikuyashqanpita perdonaykulay. 

28Mana perdonaptikiqa Egipto runakuna musyayashpanmi niyanqa: 

<<Promitishqan nacionman chäsiyta TAYTA DIOS manami kamäpakushsu>>. 
<< <Saynölami niyanqa: <<Israel runakunapa contran kashpanmi sunyaq 
jirkaman apaykur ushakäsish>>. 

29<< <Imano karpis Israel runakunaqa kuyashqayki herenciaykimi kaykäyan. 

Kikikimi Egiptucho nakaykäyaptin podernikiwan jorqamushkanki> >>. 

 

Deuteronomio 10 
Israel runakunawan Tayta Dios pactuta yapay rurashqan 

Éxodo 34.1-10 

1<<Saypitanami TAYTA DIOS nimarqan: <Punta kaqtanöla ishkay parara 

rumikunata ruray. Saynöpis juk babultapis qerupita ruray. Nirkurna say 
pararakunata apakurkur noqa kaykashqä jirkaman wisämuy. 

2Noqanami pakishqayki rumicho qelqashqätano say parara rumikunaman 

yapay qelqaykur babulman churanaykipaq entregashayki>. 

3<<Sayno nimaptinmi acacia qerupita babulta ruraskir ishkay parara 

rumikunata puntata rurashqätano rurarqä. Say pararakunata apakurkurmi 
jirkaman wisarqä. 

4Saychömi nawpata qelqashqannöla TAYTA DIOS yapay say parara 

rumikunaman chunka mandamientunkunata qelqarqan. Say 
mandamientukuna karqan jirka chakincho shuntakäyaptiki nina rupaykaqpita 
nawpata parlamushqan mandamientunkunalami. Saykunatami 
pararakunaman qelqaykur TAYTA DIOS qomarqan. 

5Jirkapita kutimurnami TAYTA DIOS nimashqannöla say pararakunata 

rurashqä babulman winarqä. Saypita pasami kananyaqpis babulcho 
winaraykan>>. 

6Beerot-bene-jaacánpita aywakurmi Israel runakuna chäyarqan Moseraman. 

Saychömi Aarón wanuykuptin pampayarqan. Saypitaqa surin Eleazarnami 
mandaq cüra karqan. 

7Saypita aywakurnami Gudgoda partiman chäyarqan. Gudgodapita 

aywakurnami aska yaku kashqan Jotbata partiman chäyarqan. 

8Saychönami levitakunata TAYTA DIOS akrarqan Pactu 

Babulta apayänanpaq, paypa nawpancho sirviyänanpaq y paypa jutincho 
runakunata bendicionta qoyänanpaq. Saypita pasami kananyaqpis 
paykunaqa saykunata rurayan. 

9Sayno rurayänanpaq churayashqanpitami levitakuna chakrata 

chaskiyashsu wakin kaq trïbukunanöqa. Chakrata chaskiyänanpa trukanqa 
kikin TAYTA DIOSMI paykunapa herencian kaykan. Sayno kananpaqmi TAYTA 

DIOS nirqan. 

10Mastapis Moisés nirqan: <<Jirkacho nawpata kamushqänölami yapaypis 

chusku chunka (40) junaq chusku chunka paqas qoyämurqä. Saycho 
manakuptïmi TAYTA DIOS kuyapäyäshushpayki ushakäsiyäshurqaykisu. 

11Saypa trukanqa kaynömi nimarqan: <Sharkur Israel runakunata pushay 

Abrahamta, Isaacta y Jacobta promitishqä nacionman yaykuyänanpaq> >>. 

Tayta Dios munashqanno kawayänanpaq nishqan 

12Saypita mastapis Moisés nirqan: <<Israel runakuna, kanan 

wilayäshayki TAYTA DIOS imata munashqantapis. Pay munan 
payta mansapakur munashqanno kawayänaykitami. Saynölami munan 
lapan shonquykikunawan y voluntänikikunawan payta kuyar sirviyänaykita 

13y kanan junaq yachasishqä mandamientunkunata y estatütunkunata 

imaypis cäsukuyänaykitami. Saynöpami ali kawayanki. 

14<<Jana pasapapis, kay pasapapis y lapan imaykapapis TAYTA 

DIOSMI duëñun kaykan. 

15Mayqan nación runakunatapis akrananpaq munayyuq karmi unay 

ayllunsikunata kuyar akrarqan. Saynölami kuyashqan runakuna 
kayänaykipaq qamkunatapis akrayäshurqayki. Kananpis kuyashqan 
runakunami kaykäyanki. 

16Sayno kuyaykäyäshuptikiqa shonquykikunata señalakur shumaq 

tantiyakuyay TAYTA DIOS nishqankunata cäsukuyänaykipaq. Mana 
wiyakuqqa amana kayaysu. 

17<<TAYTA DIOSNINSIQA ima dioskunapitapis y mandaqkunapitapis mas 

munayyuqmi kaykan. Poderyuq y mansaypaqmi kaykan. Manami pitapis 
jananpansu ni pipapis favornin sharkunanpaq chaskipakunsu. 

18Waksatapis viüdatapis pay kuyapanmi. Saynölami qamkunacho taq jäpa 

runakunata kuyapar mikuytapis mödanatapis kamaripan. 

19Sayno kaykaptinqa qamkunapis jäpa runakunata kuyapäyanki. Ama 

qonqäyankisu Egiptucho täyashpayki jäpa runa kayashqaykita. 

20<<TAYTA DIOSTA mansapakur pay japalanta adorayanki. Pay 

munashqannöla imaypis kawayanki. Paypa jutilancho jurayanki. 

21Paylata alabayanki. Tayta Diosninsi karmi lapan rikashqansi 

milagrukunatapis rurash. 

22Unay ayllunsikuna qanchis chunkala (70) Egiptuman chäyash 

kaptinpis TAYTA DIOSMI kamakäsirqan qoyllarkunanöraq yupaytapis mana 
atipaypaq mirayänanpaq>>. 

 

Deuteronomio 11 
Tayta Dios munayyuq kashqan 

1Saypita mastapis Moisés nirqan: <<TAYTA 

DIOSTA kuyayashpayki yachasikuyninkunata, estatütunkunata, leyninkunata 
y mandamientunkunata imaypis cumpliyay. 

2Kanan junaq yarpäyay TAYTA DIOSNINSI castigakuq y munayyuq kashqanta. 

Manami surikikunasu saykunata rikayarqan, sinöqa kikikikunami. 

3Saynöpis manami surikikunasu rikayarqan Faraónta y Egiptucho taq 

runakunata TAYTA DIOS munayninwan castigashqanta, sinöqa kikikikunami. 

4Saynöpis manami surikikunasu rikayarqan Egipto soldädukunata 

cawalluntinta carrëtantinta TAYTA DIOS Puka Lamarcho ushakäsishqanta, 
sinöqa kikikikunami. 

5Yarpäyay sunyaq jirkapa päsayämuptiki kayman chäyämunaykipaq TAYTA 

DIOS imano yanapäyäshushqaykitapis. 

6Saynöpis yarpäyay runakuna rikaykäyaptin Rubén trïbu Eliabpa surinkuna 

Datánta y Abiramta TAYTA DIOS castigashqanta. Paykunata castigarmi lapan 
castankunata, toldunkunata y imaykankunatapis pasata kichakaskasir 
ultaskasirqan. 

7Kikikikunami rikayarqayki poderninwan TAYTA DIOS sayno rurashqankunata. 

Tayta Diospita bendicionta chaskiyänanpaq nishqan 

8<<Saykunata rikash kaykarqa kanan wilapashqä lapan mandamientukunata 

cumpliyay. Lapanta cumpliyaptikiqa Canaánman yaykuyaptiki TAYTA 

DIOSMI kalpata qoyäshunki saycho taq runakunata ushakäsiyänaykipaq. 

9Saynöpis awkinyäyashqaykiyaqmi saycho kushish kawayanki. Saycho 

kawayänaykipaqmi Abrahamta, Isaacta y Jacobta TAYTA DIOS promitirqan. 
Saychöqa lichipis abëjapa mishkinpis yakunöraqmi aska kaykan. 

10<<Täyänaykipaq kaykaqchöqa chakra manami Egiptucho täyashqayki 

chakranösu kaykan. Egiptuchöqa muruyashqayki chakrakunatapis huertata 
parquqnömi parquyarqayki. 

11Isanqa yaykuyänaykipaq kaykaq partichöqa imaypis tamyaptinmi 

jalqakunapis y raqrakunapis kuyaylapaq verdinraq. 

12Saycho chakrakunataqa tamya tiempuchöpis usya tiempuchöpis 

kikin TAYTA DIOSMI mana qonqaypa rikaykan. 

13<<Kanan junaq wilapashqä mandamientukunata cumplir TAYTA 

DIOSNINSITA kuyayaptiki y lapan shonquykikunawan y voluntänikikunawan 
payta sirviyaptikiqa 

14punta kaq tamyata y qepa kaq tamyatapis tiempulanchömi tamyasimunqa. 

Saymi trïgupis ni vïnupis ni aceitipis pishïyäshunkisu. 

15Qewapis intëru jalqakunachömi loqluypa loqlurraq uywaykikunapaq kanqa. 

Saynölami mikuyänaykipaq imayka mikuypis aska wayunqa. 

16<<Sayno kaykaptinqa paqtaraq pipis engañayäshuptiki TAYTA 

DIOSTA qonqaykur juk dioskunata adorayankiman. 

17Juk dioskunata adorayaptikiqa TAYTA DIOS fiyupa rabyakushpan mana 

tamyasimuptinmi murupakuyashqaykikunapis wayunqanasu. TAYTA 

DIOS entregayäshushqayki ali nacioncho tarpis lapaykimi wanur 
ushakäyanki. 

18<<Sayno kaykaptinqa lapan wilapashqä mandamientukunata chaskikur 

imaypis yarparäyanki. Mana qonqayänaykipaq say mandamientukunata 
qelqaykur rikraykikunamanpis urkuykikunamanpis watakuyay. 

19Surikikunata mana qonqaypa yachasiyanki wayikikunachöpis, 

nänikunachöpis, punuyänaykipaq kamakarpis y punuyashqaykipita 
sharkurpis. 

20Saynöla qelqayanki wayi punkupa quiciunninman y marka yaykuna 

punkukunamanpis. 

21Saynöpami unay ayllunsikunata TAYTA DIOS promitishqan nacioncho 

qamkunapis y surikikunapis kay pasa y jana pasa ushakashqanyaq aska 
wata kushish kawayanki. 

22<<Kanan junaq wilapashqä mandamientukunata cumpliyaptiki, TAYTA 

DIOSNINSITA kuyayaptiki y pay munashqanno kawayaptikiqa 

23TAYTA DIOSMI yanapäyäshunki Canaánman yaykur saycho taq runakunata 

ushakäsiyänaykipaq. Sayno ushakäsiyanki qamkunapita mas askaq y mas 
munayyuq kayaptinpis. 

24Saymi Canaáncho may markaman yaykuyashqaykipis qamkunapaqna 

kanqa. Lindëruykikunapis kanqa sunyaq jirkapita Líbano nacionyaq y 
Éufrates mayupita Mediterráneo Lamaryaqmi. 

25Mayman chäyaptikipis TAYTA DIOSNINSI promitishqanno 

yanapäyäshuptikimi runakuna mansakuyäshushpayki ichipäyäshunkisu. 

26<<Bendicionta karpis o maldicionta karpis qamkuna kanan akrayay. 

27TAYTA DIOSNINSIPA mandamientunkunata kanan junaq wilapashqäta 

cäsukurqa bendiciontami chaskiyanki. 

28TAYTA DIOSNINSITA qonqaykur, mandamientunkunata mana cäsukur y 

imaypis mana adorayashqayki dioskunata adorarmi isanqa maldicionash 
kawayanki. 

29<<Canaánman yaykuyänaykipaq TAYTA DIOS yanapäyäshuptikimi Gerizim 

jirkaman wisarkur sinchi niyämunki TAYTA DIOSTA cäsukur bendicionninta 
chaskiyänaykipaq kashqanta. Saynöpis Ebal jirkaman wisarkur sinchi 
niyämunki TAYTA DIOSTA mana cäsukurqa maldicionash kayänaykipaq 
kashqanta. 

30Say ishkay jirkakunaqa Jordán mayu simpan inti jeqanan kaqlächömi 

kaykäyan. Saynöpis say jirkakuna kaykäyan Gilgal marka simpancho y More 
encina jachakuna cercanchömi. Sayqa Arabá pampacho taq cananeo 
runakuna täyashqanchömi kaykäyan. 

31<<Qamkuna Jordán mayuta simpäyänaykipaqnami kaykäyanki. 

Simpäyaptikimi say nacionman yaykur täyänaykipaq TAYTA 

DIOSNINSI yanapäyäshunki. Saycho täyashpayki 

32kanan junaq lapan wilapashqä mandamientunkunata y leyninkunata mana 

qonqaypa cumpliyanki>>. 

 

Deuteronomio 12 
Tayta Dios akrashqan sitiulacho sacrificiuta rupasiyänanpaq nishqan 

1Saypita mastapis Moisés nirqan: <<Unay ayllunsikuna 

yärakuyashqan TAYTA DIOSPA mandamientunkunata y leyninkunata kanan 
tantiyasishayki. Qoyäshunaykipaq kaykaq nacioncho täyashpayki saykunata 
waran waran imaypis cumpliyanki. 

2<<Say nacioncho taq runakunata ushakäsir jalqakunacho, patakkunacho y 

copösu jachakuna chakincho diosninkunata adorayashqan sitiukunatapis 
chipyaq ushakäsiyanki. 

3Saynöla altarninkunatapis juchurasiyanki. Adorayänanpaq ichisiyashqan 

wankakunatapis shaluriyanki. Asera diösata adorayänanpaq jawiyashqan 
raku qerukunatapis rupasiyanki. Wakin diosninkunata adorayänanpaq 
laqlayashqan ïdulunkunatapis ushakäsiyanki. Sayno ushakäsiyaptikimi say 
dioskunapa jutinkunapis qonqakäkunqana. 

4<<TAYTA DIOSNINSITA adoraykarqa say runakuna diosninkunata 

adorayashqannöqa ama adorayankisu. 

5Saypa trukanqa TAYTA DIOSNINSITA adorayanki pay akrashqan sitiulacho. 

Say sitiucho tänanpaqmi lapan Israel trïbukuna kaykäyashqanpita akranqa. 

6Saymanmi uywaykikunata apayanki rupasina sacrificiupaq y wakin 

sacrificiukunapaqpis. Saynöpis saymanmi apayanki diezmuykikunata, 
promitiyashqayki ofrendakunata, voluntänikipita kaq ofrendakunata, wakin 
kaq ofrendaykikunata y wäkaykikunapa, uyshaykikunapa y cabraykikunapa 
punta wawankunatapis. 

7Saychömi TAYTA DIOSPA bendicionninwan mikuynikikuna wayushqanpita 

lapan castaykikunawan Diospa nawpancho kushish mikuyanki. 

8<<TAYTA DIOS qoykuyäshunaykipaq kaykaq nacionman char manami kanan 

adorayashqaykinösu adorayanki. Kananqa puëdiyashqaykiman 
tupulami TAYTA DIOSTA adoraykäyanki. 

9Sayno adoraykäyanki TAYTA DIOSNINSI qoykushunaykipaq kaykaq 

jamayman manaraq yaykur y herenciaykita manaraq chaskirmi. 

10Jordán mayuta simpaykurnaqa qoykuyäshunaykipaq kaykaq 

nacionchönami täyanki. Contraykikunata TAYTA DIOSNINSI ushakäsiptinmi 
mana mansariypa saycho jawkala täyanki. 

11TAYTA DIOSNINSI tänanpaq akrashqan sitiucho adorayänaykipaqmi lapan 

nishqäkunata apayanki. Saymi uywakunata y mikuykunata sayman apayanki 

rupasina sacrificiukunapaq y wakin sacrificiukunapaqpis. Saynöpis apayanki 
diezmuykikunata, promitiyashqayki ofrendaykikunata y voluntänikipita kaq 
ofrendakunatapis. 

12TAYTA DIOSNINSIPA nawpanchömi olqu surikikunawan, warmi 

surikikunawan y ashmaynikikunawanpis shuntakaykur kushish adorayanki. 
Markaykikunacho taq levitakunatapis invitayanki shuntakaykur 
mikuyänaykipaq. Paykunapa manami chakrankunapis kanqasu. 

13<<Cuidä maychöpis munayashqaykicho rupasina sacrificiukunata 

rupasiyankimantaq. 

14Saypa trukanqa lapan trïbukunapita TAYTA DIOS akrashqan sitiulacho 

rupasiyanki. Payta adorayänaykipaq yäsishqäkunata saycho cumpliyanki. 

15<<Aysanar imarqa TAYTA DIOS kamaripäyäshushqaykipita uywaykikunata 

pishtar maychöpis mikuyanki. Püru karpis impüru karpis aysata sayno 
mikuyanki tarushta y luychuta kanan mikuyashqaykino. 

16Yawarninta isanqa ama mikuyankisu. Saypa trukanqa yakutano pasaman 

jichariyanki. 

17<<Diezmukunata ama markaykikunacho mikuyankisu, trïgupita, vïnupita y 

aceitipita kaptinpis. Saynöla markaykikunacho mikuyankisu wäkaykikunapa, 
uyshaykikunapa y cabraykikunapa punta wawankunata, ni promitiyashqayki 
ofrendakunata, ni voluntänikipita ofrendakunata ni wakin ofrendakunatapis. 

18Saypa trukanqa TAYTA DIOS akrashqan sitiuman aywaykur paypa 

nawpancho mikuyanki. Saycho mikuyanki surikikunawan, 
ashmaynikikunawan y markaykicho taq levitakunawanpis. Mikuyashpayki 
kushikuyanki mikuy ali wayushqanpita. 

19Nacionnikichöna tarqa levitakunata mana qonqaypa imaypis yanapäyanki. 

20<<TAYTA DIOS promitishqannöla tänaykipaq kaq nacioncho askaman mirar 

aysanar imarqa maychöpis aysata mikuyanki. 

21TAYTA DIOSTA adorayänaykipaq kaq sitiu markaykipita karu kaptinqa 

tantiyasishqänöla wäkaykita, uyshaykita y cabraykita pishtar 
taykäyashlaykicho mikuyanki. 

22Püru karpis impüru karpis tarushta y luychuta kanan mikuyashqaykinöla say 

aysata mikuyanki. 

23Yawarninta isanqa ama mikuyankisu. Lapan kawaqkunapaqa 

yawarninchömi vïdan kaykan. Sayno kaykaptinqa yawarnintinta aysata ama 
mikuyankisu. 

24Saypa trukanqa yakutano pasaman jichariyanki. 

25Yawarta mana mikurqa qampis surikikunapis TAYTA DIOS munashqannömi 

ali kawayanki. 

26<<Sacrificiupaq promitiyashqayki uywakunata y saki mikuy ofrendakunata 

isanqa TAYTA DIOS akrashqan kaq sitiumanraq apayanki. 

27Saychömi uywakunata rupasina sacrificiupaq pishtaykur yawarninta y 

aysata TAYTA DIOSPA altarnincho rupasiyanki. Wakin sacrificiukunapaq 
uywata pishtarqa aysanta mikurpis yawarnintaqa altarman saqsuyanki. 

28<<Lapan kay wilapashqä mandamientukunata cumplirqa qampis 

surikikunapis TAYTA DIOS munashqanno kawarqa imayyaqpis alimi 
kawayanki>>. 

Juk dioskunata mana adorayänanpaq nishqan 

29Saypita mastapis Moisés nirqan: <<Canaánman chäyaptiki saycho taq 

runakunata TAYTA DIOS ushakäsinqami. Saychöna täyashpayki 

30say runakuna adorayashqan dioskunata ama adorayankisu. Saynöla 

diosninkunata adorayta munar imano adorayashqantapis ama 
tapupäyankisu. 

31Say runakunaqa diosninkunata adorarmi TAYTA DIOSTA rabyanäsiyan. 

Diosninkunata adorayashpanmi olqu surinkunata y warmi surinkunatapis 
sacrificiupaq altarcho rupasiyan. Saynöqa TAYTA DIOSTA ama adorayankisu. 

32 32 (13.1) <<Lapan wilapashqä mandamientukunata cumpliyänaykipaq 

shumaq tantiyakuyay. Say mandamientukunamanqa ama ni juk 
mandamientutapis yapayankisu ni saykunapita juk mandamientutapis 
jorquyankisu. 

 

Deuteronomio 13 

1 1 (2) <<Qamkuna kaqcho juk runa profëta tukur o sueñushqanta wilakur 

capaz ninman: <Noqatami TAYTA DIOS sueñuynïcho tantiyasimash milagruta 
rikanansipaq kashqanta>. 

2 2 (3) Say runa nishqanno milagru päsaptin <mana adorayashqayki 

dioskunatana adorashun> niyäshuptikiqa 

3 3 (4) ama chaskipäyankisu. Say runata chaskipäyänaykipa trukanqa 

tantiyakuyanki TAYTA DIOSNINSI pruëbaman churaykäyäshushqaykita. Paymi 
musyayta munaykan lapan shonquykikunawan y voluntänikikunawan payta 
kuyayashqaykita o mana kuyayashqaykitapis. 

4 4 (5) <<TAYTA DIOSNILANSITA sirviyay, pay japalanta mansapakuyay y 

mandamientunkunata imaypis cumpliyay. 



386 

 

 
© 2018  Wycliffe Bible Translators, Inc. 

  
 

 

5 5 (6) Juk dioskunata adorayänaykipaq shimita qoyäshuqnikikunataqa 

wanusiyanki. Paykunaqa munaykäyan Egiptucho ashmay kayashqaykipita 
jorqamushuqniki TAYTA DIOSTA kachariyänaykitami. Sayno kayashqanpita 
paykunata wanusiyay. Saynöpami mana ali ruraykuna qamkunacho 
kanqasu. 

6 6 (7) <<Mana adorayashqayki ni unay ayllunsikunapis mana adorayashqan 

dioskunata adorayänaykipaq pipis pakaylapa inkitayäshuptiki ama 
chaskipäyankisu. Sayno ama chaskipäyankisu wawqiki kaptinpis, suriki 
kaptinpis, warmiki kaptinpis, o yachanakuyashqayki amïguyki kaptinpis. 

7 7 (8) Saynöla ama chaskipäyankisu cercacho taq runakuna o karucho taq 

runakuna adorayashqan diosninkunata adorayänaykipaq niyäshuptikipis. 

8 8 (9) Sayno inkitashuqnikikunata mana kuyapaypa, mana perdonaypa, 

favornin mana sharkuypa 

9 9 (10) wanusiyanki. Say runata o warmitaqa kikikikunami puntata samqar 

qalaykuyanki. Saypitanami lapan runakunana samqayanqa. 

10 10 (11) Egiptucho ashmay kashqansipita jorqamaqninsi TAYTA 

DIOSTA kachariyänaykipaq inkitakuq runakunataqa samqaypa wanusiyanki. 

11 11 (12) Sayno wanusiyaptikimi Israel runakuna mansakuyashpan runa 

mayinta sayno inkitayanqanasu. 

12 12 (13) <<TAYTA DIOS qoykuyäshushqayki nacioncho täyashpayki capaz 

musyayankiman mayqan markachöpis 

13 13 (14) runa mayinta <mana adorashqansi juk dioskunata adorashun> nir 

inkitayashqanta. 

14 14 (15) Sayta pipis niyäshuptiki shumaq musyapakuyanki say markacho 

rasunpaypa juk dioskunata adorayashqanta o mana adorayashqantapis. Juk 
dioskunata rasunpaypa adorayaptinqa 

15 15 (16) say markacho taqkunata espädawan uywantinta chipyaq 

wanusiyanki. 

16 16 (17) Imaykantapis shunta shuntarkur pläzaman qotuykur lapanta 

rupasiyanki. Nirkur markantapis kayayanki. Say kayayashqaykimi TAYTA 

DIOSPAQ rupasina sacrificiu kanqa. Say marka imayyaqpis raqälana 
quëdaptin pipis mananami sharkasinqanasu. 

17 17 (18) <<Cuidä say shuntayashqaykikunata rupasiyänaykipa trukan 

quëdasikuyankiman. Lapanta rupasiyaptikiqa TAYTA DIOS manami 
castigayäshunkisu. Saypa trukanqa unay ayllunsikunata promitishqanno 
kuyapäyäshushpaykimi yanapäyäshunki askaman mirar jatun nación 
kayänaykipaq. 

18 18 (19) Sayno kuyapäyäshunaykipaq TAYTA DIOSPA lapan 

mandamientunkunata kanan junaq wilapashqäta imaypis cäsukur pay 
munashqannöla kawayanki. 

 

Deuteronomio 14 

1<<TAYTA DIOSNINSIPA wamrankuna kaykarqa pipis wanuptin 

cuerpuykikunata ama pishtaypa pishtar ushayankisu ni urkuykikunapapis 
ama rutukuyankisu. 

2Qamkunaqa TAYTA DIOS kuyashqan santu runakunami kaykäyanki. Paymi 

lapan nación runakunapitapis akrayäshushkanki paylapana kayänaykipaq. 

Püru kaq y impüru kaq uywakuna kayashqan 

Levítico 11.1-47 

3<<Impüru kaq uywakunata ama mikuyankisu. 

4Mikuyänaykipaq kaq uywakuna kaykan wäka, uysha, cabra, 

5munti cabra y tukuy casta luychukunapis. 

6<<Mayqan uywatapis mikuyanki kutipaq kaqta y cada chakincho ishkay 

shiluyuq kaqta. 

7Mana kutipaq y ishkay shiluyuq mana kaptinqa ama mikuyankisu. Sayno 

kaptinqa camëlluta, liebrita y tejonta ama mikuyankisu. Say uywakunaqa 
kutipaq karpis mana ishkay shiluyuq karmi qamkunapaq impüru kaykan. 

8Kuchiqa ishkay shiluyuq karpis mana kutiparmi qamkunapaq impüru kaykan. 

Say uywakunapa aysanta ama mikuyankisu. Wanuptinpis ama yataylapis 
yatayankisu. 

9<<Mayucho kaqkunata y lamarcho kaqkunatapis alëtayuq y escämayuq 

kaqkunalata mikuyanki. 

10Escämayuq kaptinpis alëtan mana kaptinqa ama mikuyankisu. Saynöla 

alëtayuq kaptinpis escäman mana kaptinqa ama mikuyankisu. Saykunaqa 
qamkunapaq impürumi kaykan. 

11<<Mayqan pajaqkunatapis püru kaqlata mikuyanki. 

12Ama mikuyankisu ankata, wiskurta, lamarcho pescaq äguilata, 

13milänu niyashqan ankata, tukuy casta halconkunata, 

14tukuy casta cuervukunata, 

15avestruzta, chushiqta, qewllanchuta, tukuy casta ankata, 

16tukuta, ibis niyashqan yaku pätuta, cisnita, 



388 

 

 
© 2018  Wycliffe Bible Translators, Inc. 

  
 

 

17pelïcanuta, condorta, cormorán niyashqan yaku pätuta, 

18cigüeñata, abubillata ni siksitapis. 

19<<Lapan casta pajaq insectukuna qamkunapaq impürumi kaykan. 

Saykunata ama mikuyankisu. 

20Riprayuqkunatapis püru kaqkunalata mikuyanki. 

21<<TAYTA DIOS kuyashqan santu runakuna kaykarqa ima uywatapis kikilan 

wanushtaqa ama mikuyankisu. Saypa trukanqa markaykikunacho taq jäpa 
runakunata qaraykuyanki o rantikuykuyanki. <<Cabra malwapa aysantapis 
mamanpa lichinwanqa ama yanuyankisu. 

Diezmupita Moisés tantiyasishqan 

22<<Cada wata cosëchata ushaskilar mana qonqaypa diezmuta rakiyanki. 

23Saymi trïguta cosechar cada chunka tupuypita diezmupaq jukta rakiyanki. 

Vïnuta rurarpis cada chunka tupuypita diezmupaq jukta rakiyanki. Olïvupita 
aceitita rurarpis cada chunka tupuypita juk tupuyta diezmupaq rakiyanki. 
Saynöpis wäkaykipa, uyshaykipa y cabraykipa qechpa 
wawankunata primiciapaq rakiyanki. Say rakiyashqaykikunata TAYTA 

DIOS akrashqan sitiuman apaykur paypa nawpancho mikuyanki. 
Saynöpami TAYTA DIOSTA imaypis mansapakuyta yachakuyanki. 

24<<Say sitiu aläpa karucho kaptinqa TAYTA DIOS bendisiyäshushqaykipita 

jorquyashqayki diezmuta apayta mana kamäpakurqa 

25rantikuykuyanki. Nirkur qellaylatana TAYTA DIOSTA adorayänaykipaq 

akrashqan sitiuman apayanki. 

26Saychöna rantiyanki munayashqaykita wäkata karpis, uyshata karpis, 

cabrata karpis, vïnuta karpis, o aswata karpis. Nirkur TAYTA 

DIOSPA nawpancho aylluykikunawan kushikuyashpayki mikuyanki. 

27<<Markaykicho taq levitakunata mana qonqaypa imalawanpis 

yanapäyanki. Paykunapa manami chakrankunapis kanqasu. 

28<<Saynöpis cada kimsa watacho mikuynikita cosechayashqaykipita 

diezmuta rakir markaykikunacho juk sitiuman churayanki. 

29Say churayashqayki diezmupitami pacha junta mikuyanqa levitakuna, 

qamkunacho taykaq jäpa runakuna, waksa wamrakuna y viüdakunapis. 
Sayno mikuyänanpaq churayaptikimi TAYTA DIOS bendicionninta lapan 
aruyashqaykiman churamunqa. 

 

Deuteronomio 15 
Jaqakunata perdonayänan watapita tantiyasishqan 

1<<Pipis jaqayki kaptin cada qanchis watacho perdonar amana 

cobrayankinasu. 

2Say wata chämuptin mayqaykipis Israel mayikita prestashqaykita perdonar 

amana cobrayankinasu. Say watami kanqa TAYTA DIOSTA cäsukur 
jaqakunata perdonayänayki wata. 

3Israel runa mayikita perdonarpis mana Israel runatami isanqa jaqaykita 

cobrayanki. 

4<<Sayno rurayaptikimi qoykushunaykipaq kaykaq nacioncho TAYTA 

DIOS bendicionninta churamunqa. Saymi qamkunacho pobrikuna kanqasu. 

5Bendicionninta TAYTA DIOS sayno churamunqa kanan wilapashqä 

mandamientukunata cumplilaptikimi. 

6Promitishqanno bendicionninta qoshuptikimi wakin nación runakunata 

prestayänaykipaqpis kanqa. Qamkuna manami pipitapis manakuyankisu. 
Aska nacionkunatami munaynikicho sararäyanki. Qamkunataqa manami 
pipis munaynincho sararäyäshunkisu. 

7<<TAYTA DIOS qoyäshunaykipaq kaq nacionchöna taykäyashpayki marka 

mayiki pobri kaptinqa yanapäyanki. Mana kuyapäkuqqa ama kayankisu. 

8Saypa trukanqa manakuyäshuptiki nistashqanta manaykuyanki. 

9Jaqakunata perdonayänan wata chämunanpaq kashqantana tantiyar ama 

yarpäyankisu manana prestayänaykipaq kashqanta, saypa trukanqa 
manakuyäshuptiki prestayanki. Mana prestayaptikiqa nisidächo kaykaq 
runa TAYTA DIOSMAN quejakuptin jusayuqmi rikakuyanki. 

10Sayno kaptinqa lapan voluntänikikunawan muchuqkunata yanapäyanki. 

Sayraqmi TAYTA DIOS bendicionninta churamunqa lapan 
aruyashqaykikunaman. 

11Kay pasachöqa muchuqkuna imaypis kayanqami. Saymi noqa nï marka 

mayikikuna nisidächo kayaptin yanapäyänaykipaq. 

Ashmayninkunata libri kachariyänanpaq nishqan 

Éxodo 21.1-11 

12<<Hebreo mayiki olqu o warmi karpis ashmayniki kananpaq qampita 

qellayta jorqush karqa soqta watayaqlami arupäyäshunki. Qanchis 
watachöqa librinami yarqukunqa. 

13Yarqukuptin ama jinaylataqa despachayankisu. 

14Saypa trukanqa TAYTA DIOS bendicionninta qoyäshushqaykipita uywatapis 

janchaparkuyanki y mikuytapis y vïnutapis qepiparkuyanki. 

15Ama qonqäyankisu qamkunapis Egiptucho ashmay kayashqaykipita TAYTA 

DIOS jorqayämushushqaykita. Saymi qamkunata nï ashmaynikikunata librina 
kachariyänaykipaq. 

16<<Isanqa ashmayniki qamkunawan y aylluykikunawan yachakash kar 

aywakuyta mana munaptinqa 

17punkupa quiciunninman apaykur rinrinta alisnawan uchkupäyanki. 

Saynöpami wanushqanyaq ashmayniki kanqa. Saynöla rurayanki ashmayniki 
warmi kaptinpis. 

18<<Ashmayniki librina aywakuptin ama rabyanäyankisu. Tantiyakuyay 

arupakuqta pägayänaykipaq kashqanpita mënusta pägayashqaykita. 
Barätulapaqmi soqta watantin arupäyäshushkanki. Ashmaynikikunata sayno 
kachariyaptikiqa TAYTA DIOS lapan aruyashqaykimanmi bendicionninta 
churamunqa. 

Uywankunapa punta yuriq orqu wawankuna Tayta Diospaq nishqan 

19<<Wäkaykikunapa, uyshaykikunapa y cabraykikunapa punta yuriq orqu 

wawantaqa TAYTA DIOSPAQ rakiyanki. Wäkaykikunapa punta kaq orqu 
wawanta ama arusiyankisu. Uyshaykikunapa punta kaq orqu wawanpa 
milwantapis ama rutuyankisu. 

20Say punta yuriqkunataqa TAYTA DIOS akrashqan sitiuman apaykur cada 

wata lapan castaykikunawan sacrificiuta rupasir paypa nawpancho 
mikuyanki. 

21Weqruta, qaprata o imanpis däñash uywataqa TAYTA DIOSPAQ sacrificiuta 

ama rurayankisu. 

22Saypa trukanqa markalaykicho mikuyanki. <<Püru karpis impüru karpis 

tarushta y luychuta sarir mikuyashqaykino mikuyanki. 

23Yawarninta isanqa mikuyänaykipa trukan yakutano pasaman jichariyanki. 

 

Deuteronomio 16 
Pascua fiestata rurayänanpaq nishqan 

Éxodo 23.14-17; 34.18-24 

1<<Abib killacho TAYTA DIOSTA adorar Pascua fiestata rurayanki. Say 

killachömi TAYTA DIOS Egiptupita sakaypa jorqayämushurqayki. 

2Pascua fiestata rurar maychöpis adorayänaykipaq akrashqan 

sitiucho TAYTA DIOSPAQ sacrificiuta rupasirqa wäkata karpis, uyshata karpis 
o cabrata karpis pishtayanki. 

3Sacrificiupaq pishtayashqayki uywapa aysanta levadüraynaq tantatawan 

mikuyanki. Levadüraynaq tantata qanchis junaqnintin mikuyanki Egiptucho 

nakayashqaykipita apurä yarqamur mikuyashqaykino. Saynöpami imaypis 
yarparäyanki Egiptupita yarqayämushqaykita. 

4Qamkuna täyashqayki intëru nacioncho qanchis junaqnintin wayikikunacho 

ima levadürapis ama kanqasu. Fiesta qalaykunan tardi sacrificiupaq 
pishtayashqayki uywapa aysantapis warayninpaqqa ama pusüsiyankisu. 

5<<TAYTA DIOS qoyäshunaykipaq kaq nacionman char lutalaqa maychöpis 

Pascua fiestapaq sacrificiu mikuyta ama rurayankisu. 

6Saypa trukanqa TAYTA DIOSTA adorayänaykipaq akrashqan sitiulacho 

rurayanki. Inti jeqaykashqan höra uywata pishtar Pascua sacrificiuta 
rupasiyanki. Say hörami Egiptupita yarqayämurqayki. 

7Sacrificiupaq pishtayashqayki aysataqa TAYTA DIOS akrashqan sitiulacho 

kankaykur mikuyanki. Waraynin tuta isanqa wayikikunapa kutikuyanki. 

8<<Saypita soqta junaqnintin levadüraynaq tantata mikuyanki. Qanchis kaq 

junaqchöqa TAYTA DIOSTA adorar lapayki shuntakäyanki. Say junaq ama 
aruyankisu. 

Semäna fiestata rurayänanpaq nishqan 

9<<Saki mikuy cosëchata qalaykuyashqaykipita qanchis semänata 

10Semäna fiestata TAYTA DIOSTA adorar rurayanki. Bendicionninta 

churamushqan tupumi TAYTA DIOS akrashqan sitiuman voluntänikipita 
ofrendata apayanki. 

11Saycho surikikunawan, ashmaynikikunawan, markaykicho 

taykaq levitakunawan, jäpa runakunawan, waksakunawan y viüdakunawan 
shuntakäyashpayki TAYTA DIOSPA nawpancho fiestata rurar kushikuyanki. 

12Egiptucho ashmay kayashqaykita yarpar kay tantiyasishqäkunata lapanta 

chaskikuyay. 

Ramäda fiestata rurayänanpaq nishqan 

13<<Trïgu cosëchata y üva cosëchata ushaskir qanchis junaq Ramäda 

fiestata rurayanki. 

14Fiestata rurar kushikuyanki surikikunawan, 

ashmaynikikunawan, levitakunawan, jäpa runakunawan, waksakunawan y 
markaykicho taq viüdakunawanpis. 

15Say fiestataqa akrashqan sitiulacho qanchis junaqyaq TAYTA 

DIOSTA adorar rurayanki. Lapanchöpis TAYTA DIOS bendicionta 
churaykämuptinqa lapan shonquykikunawan kushikuyanki. 

16<<Say kimsa fiestakunapaqmi cada watacho kimsa kuti lapan olqu 

kaqkuna TAYTA DIOS akrashqan sitiuman aywaykur paypa nawpancho 
shuntakäyanqa. Say fiestakuna kanqa Levadüraynaq Tantata Mikuna fiesta, 

Semäna fiesta y Ramäda fiestami. Say fiestakunaman pipis jinaylaqa ama 
aywanqasu. 

17Saypa trukanqa TAYTA DIOS bendicionninta churamushqan tupu ofrendata 

apayanqa. 

Shumaq arreglayänanpaq juezkunata nishqan 

18<<TAYTA DIOS qoyäshunaykipaq kaq markakunacho täyashpayki runakuna 

quejanakuyaptin shumaq tantiyakuykur arreglayänanpaq cada trïbupa 
juezninkunata y mandaqninkunata churayanki. 

19Juez karqa pitapis mana jananpaylapa lapanta shumaq arreglayanki. 

Rïcutapis pobritapis mana chaskipakuylapa arreglayanki. Chaskipakuq 
juezqa manami shumaq arreglansu, saypa trukanqa chaskipashqan runapa 
favornin sharkurmi runakuna ali yäsiyashqantapis chaskinsu. 

20Sayno kaptinqa imaypis shumaq tantiyaykur pitapis shumaq arreglayanki. 

Saynöpami TAYTA DIOS qoyäshunaykipaq kaq nacioncho ali kawayanki. 

21<<Asera diösata adorayänanpaq raku qerukunatapis TAYTA 

DIOSPA altarnin nawpanman ama jawiyankisu. 

22Adorayänaykipaq wanka rumitapis ama ichisiyankisu. Saykunata 

ichisiyaptikiqa TAYTA DIOS fiyupami rabyakun. 

 

Deuteronomio 17 

1<<Töruta karpis uyshata karpis däñashta o mana alitaqa TAYTA 

DIOSPAQ altarcho ama rupasiyankisu. Sayno rurayaptikiqa pasaypami 
rabyakun. 

2<<TAYTA DIOS rurashqan pactuta manakaqman churashpan 

qoyäshunaykipaq kaq markakunacho olqupis o warmipis 

3juk dioskunata adorar qonqurpakuptin o intita, killata o qoyllarkunata 

adoraptinqa 

4shumaq musyapakuyanki rasunpaypa adorashqanta o mana 

adorashqantapis. Israel nacioncho rasunpaypa sayno adoraykashqanta 
musyarqa 

5say runata o warmita marka yarqunancho samqaykälar wanusiyanki. 

6<<Sayno wanusiyänaykipaqqa ishkay o kimsa testïgukunaraqmi 

shimpiyanman. Manami juk testïgu nishlanwanqa wanusiyankimansu. 

7Say testïgukunaraqmi warmita o runata karpis puntata samqar 

qalaykuyanqa. Saypitanami lapan runakuna samqayanqa. Saynöpami mana 
ali ruraykuna qamkunacho kanqasu. 

8<<Markaykicho aläpa aja arreglaypaq cäsukuna kanqami. Sayno cäsukuna 

kanqa runa mayinta wanusishqanpita, runa mayinwan rimanakuyashqanpita 
o runa mayinwan pelyashqanpitapis. Saykunata arreglayta mana 
kamäpakurqa TAYTA DIOS akrashqan sitiuman aywaykur 

9saycho kaq levita cürakunata karpis o juezta karpis tapukuyanki. Paykunami 

tantiyasiyäshunki imano arreglayänaykipaqpis. 

10Kutiykur paykuna tantiyasiyäshushqaykinöla arreglayanki. 

11Paykuna yäsiyäshushqaykinöla imatapis mana qonqaypa lapanta 

arreglayanki. 

12<<TAYTA DIOSTA sirviykaq cüra o juez imano arreglananpaq nishqanta 

mana cäsukuq runataqa wanusiyanki. Saynöpami lutan ruraq runakuna Israel 
nacioncho kayanqasu. 

13Sayno wanusiyashqanta musyayashpanmi runakuna mansakuyashpan 

cürakuna y juezkuna niyashqanta cäsukuyanqa. 

Reykuna imano kananpaqpis nishqan 

14<<TAYTA DIOS qoyäshunaykipaq kaq nacioncho täyashpayki wakin nación 

runakunapa mandaqnin reykuna kayashqanno qamkunapis rey kananta 
capaz munayanki. 

15Sayno munarqa TAYTA DIOS akrashqan Israel mayikita mandaqniki rey 

kananpaq churayanki. Jäpa runataqa ama churayankisu. 

16<<Say rey ama rantinqasu aska cawallukunata ni Egiptumanpis ama 

kachakunqasu cawalluta rantimunanpaq. Egiptuman mana 
kutinapaqmi TAYTA DIOS nirqan: <Egiptuman ama imaypis kutiyankisu>. 

17Saynöpis aska warmiyuq manami kanmansu. Aska warmiyuq karqa TAYTA 

DIOSTAPIS qonqaykunmanmi. Ni qoritapis ni qellaytapis aläpa manami 
shuntanmansu. 

18<<Rey kayman yaykuptin kay yachasishqä leykunata 

liyinanpaq levita cürakuna sararäyashqan röllupita juk rölluman copiasinqa. 

19Say leykunatami rey wanunanyaq waran waran liyinqa. Saynöpami TAYTA 

DIOSTA mansapakuyta yachakur lapan leyninkunata y estatütunkunata 
cäsukunqa. 

20Saynöpis marka mayinkunata manami manakaqman churanqasu y ley 

nishqankunatapis manami qonqanqasu. Sayno karqa kikinpis, surinkunapis 
y surinkunapita miraqkunapis Israel nacioncho imaypis reymi kayanqa. 

 

Deuteronomio 18 
Levitakunapa derëchun kananpaq nishqan 

1<<Cürakunapa y lapan Leví trïbu runakunapapis manami chakrankuna 

kanqasu. Saymi levitakunaqa Israel mayinkuna TAYTA DIOSPAQ apayashqan 
sacrificiukunalawan y ofrendakunalawan kawayanqa. 

2Israel nacioncho chakrata chaskiyänanpa trukan kikin TAYTA 

DIOSMI paykunata promitishqanno herencian kanqa. 

3<<Törukunata, carnishkunata y cabrakunata sacrificiupaq 

apayashqanpitami cürakunapa derëchun kanqa palitillan, chakawlan y 
cuwäjun. 

4Saynöpis paykunapaq kanqa primiciata apayashqan trïgu, vïnu, aceiti y 

uyshakunapa punta kaq rutuyashqan milwan. 

5Sayno chaskiyanqa imaypis sirviyänanpaq TAYTA DIOS Israel trïbukunapita 

akrash kaptinmi. 

6<<Mayqan levitapis tashqan markapita TAYTA DIOS akrashqan sitiuman 

aywarqa 

7levita mayinkunanöla TAYTA DIOSTA saycho sirvinqa. 

8Mikuytapis wakinkuna chaskiyashqannölami chaskinqa. Taytan 

kamaripashqan jananmanmi saykunata chaskinqa. 

Mana ali costumbrikunata mana rurayänanpaq nishqan 

9<<TAYTA DIOS qoyäshunaykipaq kaq nacionman chäyashpayki saycho taq 

runakunapa mana ali costumbrinkunata ama yachakuyankisu. 

10Mayqaykipis ama olqu surikita ni warmi surikitapis sacrificiupaq 

rupasiyankisu. Ama adivinapakuq ni brüju ni rikakuqpis kayankisu. 

11Majiquërupis ni chaqchapakuqpis ama kayankisu. Wanushkunapa almanta 

manakuqpis ni tapukuqpis ama kayankisu. 

12Sayno ruraqkunaqa TAYTA DIOSTA fiyupami rabyanäsiyan. 

Yaykuyänaykipaq kaq nacioncho taq runakuna sayno 
rurayashqanpitami TAYTA DIOS paykunata qarqur ushakäsinqa. 

13Qamkunaqa TAYTA DIOS munashqanno jusaynaq kawayanki. 

14Yaykuyänaykipaq kaq nacioncho taq runakuna brüju y adivinakuq 

kayaptinpis sayno kayänaykita TAYTA DIOS manami munansu. 

Moiséspa trukan juk profëtata Tayta Dios churananpaq nishqan 

15<<TAYTA DIOSMI qamkunapita juk runata churanqa noqano profëta 

kananpaq. Payta cäsukuyanki. 

16Yarpäyay Horeb jirkacho shuntakaykur TAYTA DIOSTA manakur 

niyashqaykita: <TAYTA DIOS nina rupaykaqpita parlamushqanta wiyar 
pasaypami mansariyä. Sayta wiyarqa wanuyäshaqchir>. 

17<<Sayno niyaptikimi TAYTA DIOS nimarqan: <Alitami paykuna niyash. 

18Sayno kaykaptinqa Israel mayinkunapitami juk runata churashaq qamno 

profëta kananpaq. Wilakuynïta shiminman churaptïmi lapan nishqäkunata 
wilakunqa. 

19Say profëta jutïcho wilakushqanta pipis mana cäsukuptinqa kikïmi 

juzgashaq>. 

20<<Mayqan runapis profëta tukushpan <Tayta Diospa jutinchömi wilakuykä> 

nir manakaqkunata wilakuptin o juk dioskunapa jutincho wilakuptinqa 
wanusiyanki. 

21Sayno kaptinqa qamkuna capaz niyankiman: <¿Imanöpataq musyashwan 

juk runa wilakushqan TAYTA DIOSPITA kashqanta o mana kashqantapis?> 

22Juk wilakuq runa ima päsananpaq kashqanta TAYTA DIOSPA jutincho 

wilakuptinpis nishqanno mana päsaptinmi musyayanki TAYTA DIOSPITA mana 
kashqanta. Kikinpa yarpaylanpita wilakushqanta tantiyapashpayki ama 
cäsupäyankisu. 

 

Deuteronomio 19 
Amparakuyänanpaq markakunata akrayänanpaq tantiyasishqan 

Números 35.9-28; Josué 20.1-9 

1<<Qoyäshunaykipaq kaq nacioncho taq runakunata TAYTA 

DIOS ushakarkasiptin paykunapa markankunacho y wayinkunacho 
qamkunanami täyanki. 

2Say nacioncho täyashpayki kimsa markakunata akrayanki. 

3Say markakuna kanqa runa mayinta wanusiq runa qeshpir 

amparakunanpaqmi. Kimsa markakunata akrayänaykipaq TAYTA 

DIOS qoykuyäshunaykipaq kaykaq nacionnikita kimsaman rakiyanki. Nirkur 
cada particho juk markata akrayanki. Say markakunaman aywaraq 
nänikunatapis shumaq alsayanki. 

4<<Contran mana kaykar wanusiq runa amparakuyänan markaman 

qeshpiptinmi venganzata ashirpis payta wanusinqasu. 

5Sayno kaptinqa yantata mutuykaptin makinpita jächa yarqukar runata 

wanuykasiptinqa amparakuyänan markaman qeshpir aywakunqa. 

6<<Amparakuyänan markaqa manami aläpa karuchösu kanman. Aläpa karu 

kaptinqa wanuq runapa ayllunkuna rabyash taripaykurmi wanusiyanqa. Mana 
yarpaypa wanusiq runakunaqa manami wanusishsu kayanqa. 

7Sayno mana wanusiyänanpaq kimsa markakunata akrayanki. 

8-9<<Lapan tantiyasishqä mandamientunkunata cumplir TAYTA 

DIOSTA kuyar munashqanno imaypis kawayaptikimi unay ayllunsikunata 
promitishqanno nacionnikipa lindërunta jatunyäsinqa. Sayno jatunyäsiptinqa 
kimsa amparakuyänan markakuna kaykashqan jananman kimsa masta 
akrayanki. 

10Amparakuyänan markakuna soqta kaptinmi runa mayinta mana yarpaypa 

wanusiq runa mayqan markamanpis qeshpikunanpaq cerca kanqa. 
Saynöpami TAYTA DIOS qoyäshunaykipaq kaq nacioncho say qeshpikuq 
runata wanusiyanqasu. Payta wanusirqa jusayuqmi kanqa. 

11<<Pipis runa mayinta chikipashpan wanuykasir amparakuyänan markaman 

qeshpiptinqa 

12say runapa markanpita mayor runakuna aywaykurmi apasiyämunqa. 

Nirkurmi wanuq runapa ayllunkunaman entregayanqa wanusiyänanpaq. 

13Sayno runataqa mana kuyapaypa wanusiyanqa. Saynöpami Israel 

nacioncho runakuna tantiyakur runa mayinta wanusiyanqasu. Wanusikuq 
runa manana kaptinqa jawkanami kawayanki. 

14<<TAYTA DIOS qoyäshunaykipaq kaq nacioncho täyashpayki vecïnuykipa 

lindërunkunata respitayanki. Unay aylluykikuna posisionta chaskir 
mujunninpaq jawiyashqan wankakunata ama witisiyankisu. 

Testïgukuna ishkay o kimsa kayänanpaq nishqan 

15<<Ishkay o kimsa testïgukuna shimpiyaptinraqmi pipis jusayuq kashqan 

musyakanqa. Runata wanusishqanta o imatapis lutanta rurashqanta juk 
testïgula shimpiptinqa manami välinqasu. 

16<<Pipis chikipashpan imatapis manakaqta jitapaptinqa 

17jitapaqpis y jitapaytukush runapis ishkanmi TAYTA DIOSPA nawpancho 

kaykaq cürakunaman y juezkunaman aywayanqa. 

18Saychömi juezkuna shumaq musyapakuyanqa rasunpaypa kashqanta o 

jitapaykashlantapis musyayänanpaq. Testïgu lulakushqanta tariparqa 

19jitapaq runa castigasiyta yarpashqannölami kikintapis castigayanqa. 

Saynöpami mana ali ruraykuna qamkunacho kanqasu. 

20Manakaqta jitapaykaq runata castigayashqanta musyarmi wakin 

runakunapis mansakur manakaqta pitapis jitapäyanqanasu. 

21<<Jusayuq kaqtaqa mana kuyapaypa castigayanki. Pipis runa mayinta 

wanusiptinqa kikintapis wanusiyanki. Nawinta jorquptinqa kikinpa nawintapis 
jorquyanki. Kirunta jorquptinqa kikinpa kiruntapis jorquyanki. Makinta 

pakiptinqa kikinpa makintapis pakiyanki. Saynöla chakinta pakiptinqa kikinpa 
chakintapis pakiyanki. 

 

Deuteronomio 20 
Guërrata imano rurayänanpaqpis nishqan 

1<<Guërraman aywayaptiki contraykikunapa soldädunkuna, cawallunkuna y 

carrëtankuna aska kayaptinpis ama mansariyankisu. Egiptupita 
jorqamaqninsi TAYTA DIOSMI paykunata vinciyänaykipaq yanapäyäshunki. 

2Pelyayta qalaykuyänaykipaqqa cürami lapan runakunata shakyäsir 

3ninqa: <Israel runakuna, wiyayämay. Contrayki soldädukunawan kanan 

junaq pelyashpayki mana mansapaypa y mana desvaloraypa pelyayay. 

4Qamkunawanmi TAYTA DIOSNINSI kaykan. Contraykikunawan kikin 

pelyashpanmi salvayäshunki>. 

5<<Sayno nir cüra shakyarkasiptinmi mandaq runakunapis niyanqa: 

<Mayqaykipis wayi rurayta sayraq ushash karqa saycho taq kutikuy. 
Guërracho wanuyaptiki imaptikiqa wayikicho jukmi tanqa. 

6Mayqaykipis plantashqayki üvapa wayuyninta manaraq provicharqa 

wayikiman kutikuy. Guërracho wanuyaptiki imaptikiqa jukmi üvaykita 
provichanqa. 

7Mayqaykipis majasakänaykipaq jipashwan parlakush karqa wayikiman 

kutikuy majasakar tänaykipaq. Guërracho wanuyaptiki imaptikiqa jukmi say 
jipashwan majasakanqa>. 

8<<Saypitanami mandaq runakuna yapay niyanqa: <Mayqaykipis jaka 

shonqu karqa wakin kaqta mana mansarïsiyäsinaykipaq wayikikunapa mejor 
kutikuyay>. 

9Mandaqkuna sayno parlayta ushaskirmi runakunapa puntanta guërraman 

aywayanqa. 

10<<May markamanpis atacayänaykipaq chäyashpayki puntata paykunawan 

parlayanki mana pelyayänaykipaq. 

11Nishqaykita chaskikuyashpan markanman yaykuyänaykipaq 

kachapäyäshuptikiqa paykunawan amana pelyayankisu. Saypa trukanqa 
paykunata churayanki faynacho imaypis arupäyäshunaykipaq. 

12Qamkunata mana chaskipäyäshushpayki atacayäshunaykipaq 

yarqayämuptinqa say markata jiruruypa sapaykur jukla atacayanki. 

13Qamkunapa makikikunaman say markata TAYTA DIOS churamuptinqa 

saycho taq olqu runakunata espädawan chipyaq wanusiyanki. 

14Warmikunata, wamrakunata, uywakunata y imaykankunata isanqa 

kikikikunapaqna apakuyanki. Say runakunapa mikuynintapis TAYTA 

DIOS kamaripaykäyäshuptikiqa apakuyanki. 

15<<Manami yaykuyänaykipaq nacioncho kaykaq markakunata sayno 

rurayänaykipaqsu nikä, sinöqa mas karucho kaykaq markakunapaqmi. 

16TAYTA DIOS qoyäshunaykipaq kaykaq nacionman yaykurqa pitapis 

kawaykaqta ama kachaykuyankisu. 

17Saypa trukanqa TAYTA DIOS niyäshushqaykinöla heteo runakunata, 

amorreo runakunata, cananeo runakunata, ferezeo runakunata, heveo 
runakunata y jebuseo runakunata lapanta ushakäsiyanki. 

18Mana ushakäsiyaptikiqa diosninkunata adorar lutanta rurayänaykipaqmi 

inkitayäshunki. Sayno rurarqa TAYTA DIOSNINSITAMI fiyupa rabyanäsiyanki. 

19<<May markatapis pelyayänaykipaq aska killa atacarqa wayuq jachakunata 

ama mutuyankisu. Say jachakunata mutuyaptikiqa wayuyninta 
mikuyänaykipaq manami kanqasu. Jinachöpis jachakunaqa manami runasu 
kaykan atacayäshunaykipaq. 

20Mana wayuq jachakunatami isanqa mutuyankiman escalërakunata 

ruraykur markaman pelyaq yaykuyänaykipaq. 

 

Deuteronomio 21 
Pï wanusishqantapis mana musyar imano rurayänanpaqpis nishqan 

1<<TAYTA DIOS qoyäshunaykipaq kaykaq nacioncho taykäyashpayki 

maychöpis runapa ayanta tarir y pï wanusishqantapis mana musyarqa 

2mayor runakunata y juezkunata wilayanki rikaq aywayänanpaq. Paykuna 

aywarmi aya jitaraykashqanpita mayqan marka mas cerca kashqantapis 
tantiyayanqa. 

3Nirkurmi cercan markacho taq mayor runakunata wilayanqa manaraq 

yapyaq ternërata akraykur 

4yakuyuq purun chakraman apayänanpaq. Say chakrachömi ternërapa 

kunkanta pakiyanqa. 

5<<Levita cürakunapis saymanmi aywayanqa. Paykunatami TAYTA 

DIOS akrash payta sirviyänanpaq y jutincho runakunata bendicionta 
qoyänanpaq. Saynöpis paykunami kaykäyan runakuna rimanakuyaptin o 
imapis kaptin arreglayänanpaq. 

6<<Nirkurnami aya jitaraykaq cercan markacho taq mayor runakuna kunkan 

pakish ternërapa jananman kamaykur makinkunata maylakuyashpan 

7niyanqa: <Noqakuna manami say runata wanusiyashkäsu. Saynöpis 

manami rikayashkäsu pï wanusishqantapis. 

8TAYTA DIOS, runata kaycho wanusiyashqanpita Israel runakunata 

perdonaykulay. Egiptupita jorqayämashqayki runakuna kaykäyaptïqa say 
runa wanushqanpita ama tumpaykayälämaysu>. Sayno ruwakuyaptinqa 
saycho taq runakunata Tayta Dios manami castiganqasu. 

9TAYTA DIOS munashqanno rurayashpaykiqa runa saycho wanushqanpita 

manami jusayuqsu kayanki. 

Guërrapita prësu apayämushqan warmipaq nishqan 

10<<Aybësis cäsu kanmanmi contrayki runakunawan guërrata 

rurayaptiki TAYTA DIOS makikikunaman churamushqan prësukunacho 

11kuyaylapaq warmita rikayashqayki. Warmikipaq munarqa 

12wayikikunaman apayanki. Saychöna aqsanta qara putuypa rutusiyanki y 

shiluntapis rutusiyanki. 

13Nirkur mödananta trukasiyanki. Saypita papäninpaqwan mamanpaq lakikur 

juk killa lüturkuptinraq say warmiwan majasakäyanki. 

14Saypita say warmi mana gustayäshuptikiqa libri aywakunanpaq 

kachariykuyanki. Warmikina kash kaykaptinqa manami rantikuyankimansu ni 
ashmaynikipaqpis quëdasikuyankimansu. 

Qechpa surinpa derëchun kananpaq nishqan 

15<<Pï runapis ishkay warmiyuq kar mana kuyashqan warmicho qechpa surin 

kaptinqa 

16say kaq surintami qechpa kay derëchunta qoykunqa. Kuyashqan kaq 

warmipa wawan qechpa mana kaptinqa manami qechpa wawqinpa 
derëchunta qoykunqasu. 

17Sayno mana kananpaqmi mana kuyashqan warmipa wawan kaptinpis 

qechpa kay derëchunta payta qoykunqa. Say derëchunta chaskirqa wakin 
wawqinkuna chaskiyashqanpita ishkay kuti mastami chaskinqa. 

Mana cäsukuq surinta wanusiyänanpaq nishqan 

18<<Pipapis surin mana cäsukuq, mana wiyakuq, yäsiptinpis mana chaskikuq 

y astaptinpis mana wanakuptinqa 

19taytanwan maman apayanqa marka yaykunacho shuntakaq mayor 

runakunaman. 

20Chaykasirnami mayor runakunata niyanqa: <Kay surï manami 

wiyakayämansu ni cäsukayämansu. Saynöpis lutan ruraykunaman y 
upyalaman churakashqami kakun>. 

21Sayno niyaptinmi markacho taq lapan runakuna shuntakar samqaypa say 

maqtata wanusiyanqa. Israel nacioncho say niraq runakunata sayno 
elaqäsiyashqaykita musyarmi lutankunata pipis ruranqanasu. 

Wakin leykuna imano kashqanpis 

22<<Pitapis jusalikushqanpita autoridäkuna wanuykasir qeruman 

warkasiyashlancho 

23ama waräsiyäsunsu. Runapa ayan qerucho warkaraptin maldicionashqami 

kanqa. Sayno kaptin wanushqan junaq jukla pampayanki. Warkaraykaqta 
waräsirqa TAYTA DIOS qoyäshunaykipaq kaykaq 
naciontami impüruyäsiyanki. 

 

Deuteronomio 22 

1<<Marka mayikipa wäkan o uyshan o cabran pantakash puriykaqta rikar pipa 

kashqantapis musyarqa ämunman qatipaykuyanki. 

2Say uywa pipa kashqantapis mana musyarqa ämun ashishqanyaq 

misiykäyanki. Ämun chämuptinqa <katay uywayki> niyanki. 

3Saynöla runa mayikipa ashnunta, mödananta o ima oqrashqantapis tarir 

ämunta entregaykuyanki. 

4<<Runa mayikipa ashnunta o wäkanta nänicho kuchpakash kaykaqta tarirqa 

kachariykur ama aywakuyankisu, saypa trukanqa sharkasinanpaq 
yanapanki. 

5<<Olqupa mödananta warmikuna ama jatikuyanqasu. Olqukunapis warmipa 

mödanantaqa ama jatikuyanqasu. Sayno rurarqa TAYTA 

DIOSTAMI rabyanäsiyan. 

6<<Puriykäyashqaykicho pishqupa qeshunta jachachöpis o pampachöpis 

tarirqa runtularaq kaptinpis ni pushapalaraq kaptinpis mamantintaqa ama 
apakuyankisu. 

7Saypa trukanqa mamanta qarquskir wawalanta apakuyanki. Sayno 

rurayashpaykiqa aska wata alimi kawayanki. 

8<<Mushuq wayita sharkasirqa janancho taksha murällata tumaypa 

sharkasiyanki. Sayno rurash kaykaptinpis wayikikuna jananpita pipis 
wanuqpaq jeqaptin manami jusayuqsu kayanki. 

9<<Üva rurinman ima mikuytapis ama muruyankisu. Sayno mururqa say 

chakrapita lapan cosechayashqaykitapis Tayta Diospaq apayanki. 

10<<Törutawan ashnuta yüguykur ama arusiyankisu. 

11<<Milwapita y lïnupita awash mödanatapis ama jatikuyankisu. 

12<<Jatiräyashqayki tünicaykikunapa chuskun kuchunman jïlukunata 

tanayanki. 

Majasakashqanyaq jipashkuna virginla kayänanpaq nishqan 

13<<Pï runapis jipashwan majasakaykur payta ajayashpan: 

14<Manami kay jipashta virgintasu tarishkä> nir jitapaptinqa 

15jipash majasakashqan sakay punuyashqan säbanasta mamanwan taytan 

apayanqa marka yaykunacho shuntakaq mayor runakuna rikayänanpaq. 

16Rikasirmi jipashpa taytan ninqa: <Kay runatami surïta entregashkä warmin 

kananpaq. Kananqa surïta ajayäkurishnami. 

17Saymi lulakushpan parlar nikan: <<Surikita manami virgintasu tarishkä>>. 

Sayno niptinpis kay säbanasta rikaykuyay surï rasunpaypa virgen kashqanta 
o mana kashqantapis musyayänaykipaq>. <<Sayno nirmi say jipash 
majasakar punushqan säbanasta yawarlatana mayor runakunata rikasinqa. 

18Sayno rikasiptinmi jipashpa runanta prësu sariykur astayanqa. 

19Nirkurnami Israel jipashta mala fämaman churashqanpita honorninta 

pachak (100) yuraq qellayta pägasiyanqa. Say qellayta jipashpa papäninta 
entregaykur mana rakikaypami jipashwan wanushqanyaq tanqa. 

20<<Isanqa runa nishqanno say jipash manaraq majasakar juk runawan 

punushna kaptinqa 

21taytanpa wayi punkunman jorquykurmi samqaypa wanusiyanqa. Sayno 

wanusiyanqa Israel nacioncho lutanta rurashqanpita y manaraq majasakar 
jukwan punushpan taytanta penqayman churashqanpitami. Saynöpami 
mana ali ruraykuna qamkunacho kanqasu. 

22<<Pï runatapis runayuq warmiwan adulteriucho kaykaqta tarirqa ishkanta 

wanusiyanki. Saynöpami mana ali ruraykuna Israel nacioncho kanqasu. 

23<<Mayqan jipashpis virgen kaykar runawan majasakänanpaq parlakush 

kaykaptin juk runa markacho saripakuptinqa 

24ishkantami marka yaykuna punkuman apayanki. Saychöna samqaypa 

wanusiyanki. Say jipashta wanusiyanki markacho kaykar ausiliuta mana 
manakushqanpita. Say runatana wanusiyanki parlakushna kaykaptin 
saripakushqanpita. Saynöpami mana ali ruraykuna qamkunacho kanqasu. 

25<<Maqtawan majasakänanpaq parlakushna kaykaptin jäkuqcho tinkur 

saripakuptinqa say runalatami wanusiyanki. 

26Jipashtaqa ama wanusiyankisu. Payqa manami jusayuqsu kanqa wanusish 

kananpaq. Say runa jipashta elaqpita saripakushqanqa juk runata wanusiq 
japuymi kanqa. 

27Jipashta jäkuqcho saripakuptin qaparaptinpis manami pipis wiyanmansu. 

28<<Piwanpis tänanpaq manaraq parlakush kaykaq jipashta juk runa 

saripakushqan musyakaptinqa 

29jipashpa papänintami say runa päganqa pisqa chunka (50) yuraq qellayta. 

Saynöpis desonrashqanpitami say jipashta warminpaqna jorqur mana 
rakikaypa wanushqanyaq tanqa. 

30 30 (23.1) <<Pipis madrastanwan manami kakunmansu. Madrastanwan 

kakurqa papänintami manakaqman churaykan. 

 

Deuteronomio 23 
Diosta adorayänanpaq mayqan runakunapis mana yaykuyänanpaq nishqan 

1 1 (2) <<TAYTA DIOSTA adorayänaykipaq shuntakäyashqaykiman 

capashkuna ni pishqun roqushkunapis ama yaykuyanqasu. 

2 2 (3) <<TAYTA DIOSTA adorayänaykipaq shuntakäyashqaykiman 

wachapakuy runakuna ama yaykuyanqasu. Surinkunapis ni wilkankunapis ni 
paykunapita miraqkunapis chunka generación kashqanyaq ama 
yaykuyanqasu. 

3 3 (4) <<TAYTA DIOSTA adorayänaykipaq shuntakäyashqaykiman amonita 

runakuna ni moabita runakunapis ama yaykuyanqasu. Surinkunapis ni 
wilkankunapis ni paykunapita miraqkunapis chunka generación kashqanyaq 
ama yaykuyanmansu. 

4 4 (5) Amonita runakuna y moabita runakunaqa Egiptupita yarqakamur 

nacionninpa päsamush manami yakuta ni mikuytapis qaramarqansisu. 
Saypa trukanqa maldicionamänansipaq Mesopotamiacho kaykaq Petor 
markapita Beorpa surin Balaamtami qayasiyämurqan. 

5 5 (6) Sayno qayasimuptinpis Balaam manakushqanta TAYTA DIOS manami 

cäsuparqansu. Saymi Balaam maldicionamayninsita munaptinpis TAYTA 

DIOS kuyamashpansi say maldicionta bendicionman tikrarasirqan. 

6 6 (7) Amonita y moabita runakunataqa imaypis ama kuyapäyankisu ni 

imachöpis ama yanapäyankisu. 

7 7 (8) <<Edomita runakunataqa ama chikiyankisu. Paykunaqa 

aylluykikunami kaykäyan. Saynöla Egipto runakunatapis ama chikipäyankisu. 
Paykunapa markanchömi aska wata täyashkanki. 

8 8 (9) Qamkunacho taq edomita runakunapa y Egipto runakunapa 

wilkankunami isanqa TAYTA DIOSTA adorayänanpaq shuntakäyashqaykiman 
yaykayämunqa. 

Campamentucho limpiu kayänanpaq nishqan 

9 9 (10) <<Guërraman aywar imatapis impüru kaqtaqa ama rurayankisu. 

10 10 (11) Mayqan runapis punuykashqancho lichin püsapakur impüru 

rikakurqa campamentupita yarqurir juklächo qoyäkunqa. 

11 11 (12) Say tardi armakuskir inti jeqaykaptinraq campamentuman kutinqa. 

12 12 (13) <<Campamentupita karu niraqcho juk sitiu kanqa saycho 

ishpakuyänaykipaq. 

13 13 (14) Cada ünuyki estäcaykikunata purisikuyanki saywan pampata 

uchkuskir ishpakuyänaykipaq. Ishpakuskirqa alpawan sapaykuyanki. 

14 14 (15) Campamentuykikunata sayno limpiuta sararäyanki kikin TAYTA 

DIOS campamentucho qamkunawan kaptinmi. Paymi campamentucho 
kaykan contraykikunawan pelyayaptiki yanapäyäshunaykipaq. Saymi 
qanrata mana rikananpaq campamentuykita limpiuta 
y sagräduta sararäyanki. Qanrata rikarqa kachariykuyäshushpaykimi 
aywakunqa. 

Israel nacioncho imano kawayänanpaqpis leykuna 

15 15 (16) <<Juk ashmay patronninpita qeshpimushpan nacionnikiman 

amparakamuptin ama patronninman kutisiyankisu. 

16 16 (17) Saypa trukanqa may markachöpis munashqancho täkunanpaq 

kachapaykuyanki. Saynöpis payta ama pipis nakasinqasu. 

17 17 (18) <<Wakin nacionkunacho diosninkunata adorar jukwan jukwan 

kakuyaptinpis Israelchöqa warmipis ni olqupis saykunata ama rurayanqasu. 

18 18 (19) Sayno rurar gänapakuyashqan qellaytaqa TAYTA DIOSPA wayinman 

ama apayanqasu. Saynöpis say qellaytaqa promitiyashqan ofrendapaqpis 
ama churayanqasu. Sayno ruraqkunaqa TAYTA DIOSTA fiyupami 
rabyanäsiyan. 

19 19 (20) <<Qellayta karpis, mikuyta karpis o imata karpis Israel mayikita 

prestarqa qellaypa wachayninta ama cobrayankisu. 

20 20 (21) Prestayashqayki qellaypa wachaynintaqa jäpa runakunalatami 

cobrayanki. Israel mayikitaqa ama cobrayankisu. Saynöpami täyänaykipaq 
kaykaq nacionman chäyaptiki ima aruyashqaykimanpis TAYTA 

DIOS bendicionninta churamunqa. 

21 21 (22) <<TAYTA DIOSTA imatapis promitirqa imaykanöpapis mana 

qonqaypa cumpliyanki. Mana cumpliyaptikiqa TAYTA DIOS juzgayäshunkimi. 

22 22 (23) Imatapis mana promitirqa manami jusayuqsu kayanki. 

23 23 (24) Sayno kaptinpis voluntäpa TAYTA DIOSTA imatapis promitirqa mana 

qonqaypa cumpliyanki. 

24 24 (25) <<Pipa üva chakranpapis päsar üvata munaparqa 

jimayashqaykiyaq mikuyanki. Isanqa ama ni juklaylatapis wayikikunapaqa 
apayankisu. 

25 25 (26) Trïgu chakranpa päsaykäyashqaykichöpis uchuyänaykipaq tupuyla 

palakurkuyanki. Ösi imawanqa ama achukurkuyankisu. 

Deuteronomio 24 
Warminpita rakikaq runa imano kananpaqpis tantiyasishqan 

1<<Aybësis cäsu kanmanmi juk runa warminwan taykaptin penqakuypaq 

kaqkunata warmi rurashqan y sayno rurashqanpita rakikaykashqan papilta 
firmaparkur wayinpita qarqushqan. 

2Say warmi aywakur juk runawan yapay majasakaptin 

3say runanpis rakikaykashqan papilta aptaparkur wayinpita qarquptin o say 

runan wanuptinqa 

4manami punta kaq runanwan kutipänakunmansu. Say warmiqa punta kaq 

runanpaq impüru karmi yapay kutipänakurqa TAYTA DIOSTA fiyupa 
rabyanäsinqa. Sayno rurarqa TAYTA DIOS qoyäshunaykipaq kaykaq 
naciontami impüruyäsinqa. 

Mas leykunata tantiyasishqan 

5<<Sayraq majasakash runataqa ama guërraman kachayankisu ni ima 

autoridä kaymanpis ama churayankisu. Juk watayaqmi sayno libri tanqa 
warminwan shumaq yachakäsinakur täyänanpaq. 

6<<Pipa tunaynintapis ni maraynintapis prenda ama apayankisu. Saykunata 

prenda apakuyaptikiqa aqakuyänanpaq mana kaptin mikuyänanpaqpis 
manami kanqasu. 

7<<Israel mayinta ashmayninpaq o rantikunanpaq pipis suwaptinqa say 

runata wanusiyanki. Saynöpami Israel nacioncho say niraq runakunata 
elaqäsiyanki. 

8<<Pitapis lepra sariptinqa levita cürakunaman aywanqa rikayänanpaq. 

Paykuna musyaykäyanmi leprapita lapan nishqäkunata. Sayno kaptinqa 
lepra sarishuptiki imatapis ruranaykipaq niyäshushqaykita lapanta 
cumpliyanki. 

9Ama qonqäyankisu Egiptupita shamuykash Maríata TAYTA DIOS leprawan 

castigashqanta. 

10<<Runa mayikita qellayta prestashpayki imantapis prenda 

sarikurkuyänaykipaq wayinman ama yaykuyankisu. 

11Yaykuyänaykipa trukanqa wayi punkulancho shuyaräyanki prendata kikin 

aptapäshushqaykiyaq. 

12Pobri kar punchunta o jakunta prenda churamuptin waraynin junaqyaqqa 

ama sararäkuyankisu. 

13Saypa trukanqa say tardila kutiykasiyanki qatakurkur 

punukunanpaq. TAYTA DIOS munashqanta sayno rurayaptikimi kushikur 
payta manakunqa bendicionninta qoykushunaykipaq. 

14<<Markaykicho taq Israel mayiki kaptinpis o jäpa runa kaptinpis pobri kar 

arupäshuptiki jukla pägayanki. 

15Say tardila pägayanki mikuyninta rantipakunanpaq. Mana pägayaptikiqa 

Tayta Diosta quejakuptin castigayäshunkimi. 

16<<Surin jusalikushqanpita ama mamanta ni papäninta wanusiyankisu. 

Saynöpis maman o papänin jusalikushqanpita surinta ama wanusiyankisu. 
Saypa trukanqa jusalikuq kaqta wanusiyanki. 

17<<Jäpa kaptinpis waksa kaptinpis lapan runakunata shumaq arreglayanki. 

Viüdakunapa mödanantapis prenda ama sarikurkuyankisu. 

18Ama qonqäyaysu qamkunapis Egiptucho ashmay kar 

nakaykäyaptiki TAYTA DIOS jorqayämushushqaykita. Saymi qamkunata 
yäsiykä imano kaptinpis lapan runakunata shumaq arreglayänaykipaq. 

19<<Trïguta achur juk manöjuta qonqaykurpis shuntaq amana kutiyankinasu. 

Sayta kachaykuyanki markaykicho taykaq jäpa runakunapaq, waksakunapaq 
y viüdakunapaq. Sayno rurayaptikimi ima aruyashqaykimanpis TAYTA 

DIOS bendicionninta churamunqa. 

20Aceitünasta cosecharpis ashi ashiykurqa ama palayankisu. Quëdaq kaqqa 

kanqa jäpa runakunapaq, waksakunapaq y viüdakunapaqmi. 

21Üvata palarpis tikrapaylapaqa ama shuntayankisu. Quëdaq kaqqa 

markaykicho taq jäpa runakunapaq, waksakunapaq y viüdakunapaqmi 
kanqa. 

22Egiptucho ashmay kayashqaykita ama qonqäyaysu. Saymi kanan nï jäpa 

runakunata, waksakunata y viüdakunata kuyapäyänaykipaq. 

 

Deuteronomio 25 

1<<Piwanpis rimanakurqa autoridäman ishkan aywayanqa. 

Autoridäkunanami jusaynaq kaqta kacharir jusayuq kaqta castigayanqa. 

2Astash kananpaq kaptinqa pasaman lätaykasirmi jusalikushqanman tupu 

juez astasinqa. 

3Ima kaptinpis chusku chunka (40) makipita mastaqa ama astayankisu. Aläpa 

astayaptikiqa say runa mayiki penqakuypaqmi kanqa. 

4<<Ëracho trillaptin töruta ama shinqalwayankisu. 

5<<Say wawqila juk wayicho taykäyaptin wawqin suriynaqla wanukuptinqa 

wawqinmi viüdawan tanqa. Saynöpami wawqinpa viüdanwan tänanpaq 
kaykaq leyta cumplinqa. Say viüda manami juk runawanqa 
majasakanmansu. 

6Say viüdacho punta kaq surinmi wanuq wawqinpa jutinta aparanqa. 

Saynöpami difuntupa jutin Israelcho qonqakanqasu. 

7<<Say runa majasakayta mana munaptinqa cuñädan viüdami marka 

punkuman aywar mayor runakunaman quejakunqa. Saychönami ninqa: 
<Cuñädü manami munansu wawqinpa jutin Israel nacioncho aywaränanta. 
Manami munansu ley nishqanno noqawan majasakayta>. 

8Saypitami mayor runakuna qayaykasir cuñädunta niyanqa cuñädan 

viüdawan tänanpaq. Paykuna niyaptinpis majasakayta mana munaptinqa 

9cuñädan viüda mayor runakunapa nawpanchömi cuñädunpa lanqinta 

qechunqa. Nirkurmi qaqlanman toqaparkur ninqa: <Kaynömi ruransi pï 
runatapis wawqinpa jutin aywaränanta mana munaq kaqtaqa>. 

10Saypita pasami say runata y paypita miraqkunatapis <qara chakikuna> 

niyanqa. 

11<<Ishkaq runakuna pelyaykaptin jukninpa warmin chaykur runanta 

washashpan contranpa runtunpita aptakurkuptinqa 

12say warmipa makinta mana kuyapaypa roquriyanki. 

13<<Imata rantirpis o imata rantikurpis balanzaykikunawan ama 

engañayankisu. 

14Saynöla tupuykikunapis complëtu kanqa. 

15Balanzaykikuna exactu kaptin y tupuykikunapis complëtu kaptinmi TAYTA 

DIOS qoyäshunaykipaq kaykaq nacioncho aska wata ali kawayanki. 

16Balanzakunawan y tupukunawan suwakuyaptikiqa TAYTA DIOS fiyupami 

rabyakun. 

Amalecita runakunata ushakäsiyänanpaq nishqan 

17<<Qamkuna ama qonqäyaysu Egiptupita shamuykäyaptiki amalecita 

runakuna contrayki kayashqanta. 

18Yarpäyay utikash kaykäyaptiki taripaykuyäshushpayki qepakash 

runakunata atacayashqanta. Amalecita runakunaqa Tayta Diostapis 
mana mansapakuypami sayno atacayäshurqayki. 

19Qoyäshunaykipaq kaykaq nacioncho contraykikunata 

ushakäsiyänaykipaq TAYTA DIOS yanapäyäshuptiki amalecita runakunatapis 
mana qonqaypa ushakäsiyanki. 

 

Deuteronomio 26 
Primiciata apayänanpaq nishqan 

1<<TAYTA DIOS qoykushunaykipaq kaykaq nacionman yaykur saycho 

täyashpayki 

2muruyashqaykipita punta poquqta canastawan apayanki TAYTA 

DIOSTA adorayänaykipaq akrashqan sitiuman. Sayqa primiciami kanqa. 

3Sayman chaykurmi saycho kaykaq cürata niyanki: <Unay ayllunsita 

promitishqanta cumplirmi kay nacionta TAYTA DIOS qomashkansi. Saymi kay 
primiciata apamushkä>. 

4Sayno niyaptiki canastata cüra chaskiskirmi TAYTA 

DIOSPA altarnin nawpanman churanqa. 

5<<Churaykuptinnami TAYTA DIOSPA nawpancho niyanki: <Unay 

ayllunsikunaqa kayläpa wakläpa purikuq arameo runakunami kayarqan. 
Sayno puriykäyashqanchömi Egiptuman aywakur askaman mirayarqan jatun 
nación rikakuyashqanyaq. 

6Saychömi Egipto runakuna pasaypa nakasimashpansi maqa maqarkur 

fiyupa arusimarqansi. 

7Saymi unay ayllunsikuna yärakuyashqan TAYTA DIOSTA manakurqansi 

kuyapämänansipaq. Manakushqansita wiyarmi rikamarqansi fiyupa 
arushqansita y nakashqansitapis. 

8Saymi Egipto runakunata mansariypaq castigashpan TAYTA 

DIOS munayninwan jorqamarqansi. 

9Nirkurnami kay nacionman pushamarqansi aska lichipis abëjapa mishkinpis 

kashqanman. 

10Saymi kananqa TAYTA DIOS kamaripämashqansi chakrakunapita primiciata 

apamushkä>. <<Sayno nir canastata aptarkur altar nawpanman yapay 
churaykuyanki. Nirkurna TAYTA DIOSPA puntanman qonqurpakuyanki. 

11Saypitana qamtapis aylluykikunatapis TAYTA 

DIOS yanapäyäshushqaykipita kushikur fiestata rurayanki. Fiestata 
rurayashpayki markaykicho taq levitakunata y jäpa runakunatapis 
qayasiyanki. 

Diezmuta apayänanpaq nishqan 

12<<Cada kimsa watacho lapan muruyashqaykipita diezmuta aypuyanki 

markaykicho taq levitakunata, jäpa runakunata, waksakunata y viüdakunata. 
Saynöpami markaykicho pipis muchunqasu. 

13Paykunata aypuskir TAYTA DIOSTA manakur niyanki: << 

<Nimashqaykinölami wayïpita apaykur levitakunata, jäpa runakunata, 
waksakunata y viüdakunata rakipänäpaq kaqtaqa aypushkä. Imatapis mana 
qonqaypami lapan nishqaykikunata cumplishkä. 

14Wanupakurpis impüru karpis say rakishqä diezmutaqa manami 

mikushkäsu. Wanushkunapaqpis saykunataqa manami täsikushkäsu. 
Nimashqaykitaqa lapantami rurashkä, TAYTA DIOS. 

15Kananqa jana pasacho kaq templuykipita pasa lapan Israel runakunaman 

y qoyämashqayki nacionmanpis bendicionnikita churaykalämuy. Unay 
ayllükunata promitishqaykinölami yakunöraq aska lichipis abëjapa mishkinpis 
kashqan nacionta kamaripäyämashkanki>. 

Israel runakuna Tayta Diosta imaypis cäsukuyänanpaq yäsishqan 

16<<Kanan junaqmi estatütunkunata y leyninkunata cumpliyänaykipaq TAYTA 

DIOS niyäshunki. Sayno kaykaptinqa lapan shonquykikunawan y 
voluntänikikunawan cumpliyay. 

17Kananmi niyashkanki TAYTA DIOSMAN yärakur y pay munashqanno kawar 

estatütunkunata, mandamientunkunata y leyninkunata imaypis 
cumpliyänaykipaq kashqanta. 

18TAYTA DIOS promitiyäshushqaykinölami kuyashqan runakuna 

kayashqaykita kanan junaq niyäshushkanki. Sayno kaykaptinqa lapan 
mandamientunkunata cumpliyay. 

19Lapan mandamientunta cumpliyaptikiqa Tayta Diosmi yanapäyäshunki 

lapan nacionkunapitapis mas respitash y reqish kayänaykipaq. Saynöpis 
promitishqannölami kuyashqan sagrädu nación kayanki>>. 

 

Deuteronomio 27 
Ebal jirkacho wankakunata ichiykasir altarta perqayänanpaq nishqan 

1Saymi lapan runakunata Moiséswan Israel mayor runakuna niyarqan: 

<<Kanan wilapashqä mandamientukunata lapanta cumpliyay. 

2Jordán mayuta simpar TAYTA DIOS qoyäshunaykipaq kaykaq nacionman 

chäyashpayki jatusaq wanka rumikunata jawiykur iskuwan pintayanki. 

3Say wankakunaman qelqayanki tantiyasishqä lapan leykunata. Sayno 

qelqayanki unay ayllunsikunata TAYTA DIOS promitishqan nacionman 
yaykuyashpayki. Saychöqa lichipis abëjapa mishkinpis yakunöraqmi aska 
kaykan. 

4Say wankakunataqa Jordán mayuta simpaykur Ebal jirkaman jawiyanki. 

Kanan junaq nishqänöla say wankakunata iskuwan pintayanki. 

5<<Nirkurnami TAYTA DIOSPAQ altarta saycho perqayanki. Say altarta 

perqayänaykipaqqa ama ima fiërruwanpis rumikunata laqlayankisu, saypa 
trukanqa laqläni rumikunalawan perqayanki. 

6Laqläni rumikunawan altarta perqarkurmi rupasina sacrificiuta TAYTA 

DIOSPAQ saycho rupasiyanki. 

7Saynöpis say altarcho jawka kawakuy sacrificiuta rupasir lapayki TAYTA 

DIOSPA nawpancho kushish mikuyanki. 

8Say wankakunaman lapan nishqä leykunata shumaq qelqayanki>>. 

9Saypitanami levita cürakunawan Moisés Israel mayinkunata niyarqan: 

<<Israel runakuna, shumaq wiyayämay. Kanan junaqpitaqa TAYTA 

DIOS akrashqan runakunami kaykäyanki. 

10Sayno kaykarqa TAYTA DIOSTA cäsukur kanan tantiyasiyashqä lapan 

mandamientunkunata y estatütunkunata cumpliyay>>. 

Mana cäsukuq runakunapaq maldición imano kananpaqpis nishqan 

11Say junaqmi Israel runakunata Moisés nirqan: 

12<<Jordán mayuta simpaskiyaptikimi Simeón trïbu runakuna, Leví trïbu 

runakuna, Judá trïbu runakuna, Isacar trïbu runakuna, José trïbu runakuna y 
Benjamín trïbu runakuna Gerizim jirkaman wisäyanqa. Saypitami niyämunqa 
Israel runakuna Tayta Diosta cäsukur bendicionta chaskiyänanpaq 
kashqanta. 

13<<Ebal jirkamannami wisäyanqa Rubén trïbu runakuna, Gad trïbu 

runakuna, Aser trïbu runakuna, Zabulón trïbu runakuna, Dan trïbu runakuna 
y Neftalí trïbu runakuna. Paykunami saypita niyämunqa Israel runakuna 
Tayta Diosta mana cäsukur maldicionta chaskiyänanpaq kashqanta. 

14<<Levitakunanami lapan Israel runakuna wiyayänanpaq fuertipa 

niyämunqa: 

15<Pipis fiërruta sulusiypa o qeruta laqlaypa ïduluta ruraykur pakaylapapis 

adoraq kaqqa maldicionashqami kanqa. Sayno ruraqkunaqa TAYTA 

DIOSTAMI rabyanäsin>. Saymi lapan runakuna niyanqa: <¡Niyashqaykino 
kasun!> 

16<< <Pipis mamanta o taytanta mana respitaq kaqqa maldicionashqami 

kanqa>. Saymi lapan runakuna niyanqa: <¡Niyashqaykino kasun!> 

17<< <Runa mayinpa chakranta qechuyta munar mujunninpaq jawiyashqan 

wankata witisiq kaqqa maldicionashqami kanqa>. Saymi lapan runakuna 
niyanqa: <¡Niyashqaykino kasun!> 

18<< <Nänipa qapra ali aywakuykaqta lutanpa pantakäsiq kaqqa 

maldicionashqami kanqa>. Saymi lapan runakuna niyanqa: <¡Niyashqaykino 
kasun!> 

19<< <Jäpa runakunata, waksakunata y viüdakunata chikiq kaqqa 

maldicionashqami kanqa>. Saymi lapan runakuna niyanqa: <¡Niyashqaykino 
kasun!> 

20<< <Pipis papäninta penqayman churar madrastanwan kakuq kaqqa 

maldicionashqami kanqa>. Saymi lapan runakuna niyanqa: <¡Niyashqaykino 
kasun!> 

21<< <Ima uywawanpis kakuq kaqqa maldicionashqami kanqa>. Saymi lapan 

runakuna niyanqa: <¡Niyashqaykino kasun!> 

22<< <Mamalapita o taytalapita paninwan kakuq kaqqa maldicionashqami 

kanqa>. Saymi lapan runakuna niyanqa: <¡Niyashqaykino kasun!> 

23<< <Pipis suedranwan kakuq kaqqa maldicionashqami kanqa>. Saymi 

lapan runakuna niyanqa: <¡Niyashqaykino kasun!> 

24<< <Traicionpita runa mayinta wanusiq kaqqa maldicionashqami 

kanqa>. Saymi lapan runakuna niyanqa: <¡Niyashqaykino kasun!> 

25<< <Wanusinanpaq päguta chaskipakur jusaynaq runata wanusiq kaqqa 

maldicionashqami kanqa>. Saymi lapan runakuna niyanqa: <¡Niyashqaykino 
kasun!> 

26<< <Kay wilapäyashqä leykunata mana cumpliq kaqqa maldicionashqami 

kanqa>. Saymi lapan runakuna niyanqa: <¡Niyashqaykino kasun!> 

 

Deuteronomio 28 
Wiyakuqkuna bendicionta chaskiyänanpaq nishqan 

Levítico 26.3-13; Deuteronomio 7.12-24 

1<<Kanan junaq tantiyaykäsishqä mandamientukunata cumplir TAYTA 

DIOSTA wiyakuyaptikiqa maysay nacioncho taq runakunata 
yanapashqanpitapis masmi yanapäyäshunki. 

2Saynöpis niyäshushqaykita wiyakuyaptikiqa TAYTA DIOS bendicionninta 

imaypis qamkunaman churamunqami. 

3<<Markacho kayaptikipis o chakracho kayaptikipis bendicionninta 

churamunqami. 

4Surikikunamanpis mikuynikimanpis bendicionninta churamunqami. 

Wäkaykikunamanpis, uyshaykikunamanpis, cabraykikunamanpis y wakin 
uywaykikunamanpis bendicionninta churamunqami. 

5Canastaykikunapis sukuy sukuy kananpaq y artësaykikunapis püsay püsay 

kananpaqmi bendicionninta churamunqa. 

6Wayikicho kayaptikipis o maypa aywayaptikipis bendicionninta 

churamunqami. 

7<<Contraykikunata vinciyänaykipaqpis TAYTA DIOSMI yanapäyäshunki. 

Saymi atacayäshunaykipaq juk nänipa shamurpis qanchis nänipa 
mashtakaypa mashtakar qeshpikuyanqa. 

8<<Qoyäshunaykipaq kaykaq nacionman chäyaptiki pirwaykikunamanpis y 

lapan aruyashqaykimanpis TAYTA DIOSMI bendicionninta churamunqa. 

9<<Mandamientunkunata cumplir pay munashqanno kawarqa 

promitiyäshushqaykinölami TAYTA DIOS kuyashqan santu runakuna imaypis 
kayanki. 

10Pay kuyashqan runakuna kayashqaykita musyarmi maysay nacioncho taq 

runakunapis mansayäshunki. 

11<<Unay ayllunsikunata promitishqan nacionman chäyaptiki TAYTA 

DIOSMI bendicionninta churamunqa imaykaykikuna aska kayänanpaq, 
surikikuna askaq kayänanpaq, chakraykikuna ali wayunanpaq y 
uywaykikunapis askaman mirayänanpaq. 

12Mikuynikikuna ali wayunanpaqmi tiempulancho tamyasimunqa. Lapan 

aruyashqaykikunamanpis bendicionnintami churamunqa. Saynöpami juklä 
nacionpita imatapis prestakayämunkinasu, saypa trukanqa paykunata 
prestayänaykipaqpis kanqanami. 

13<<Kanan junaq tantiyasishqä mandamientunkunata chaskikur 

cumpliyaptikiqa wakin runakunata yanapashqanpita masmi TAYTA 

DIOS qamkunata yanapäyäshunki. 

14Kanan junaq wilapashqä mandamientukunata mana qonqaypa 

cumpliyashpayki juk dioskunata ama adorayankisu ni respitayankisu. 

Mana cäsukuqkuna maldicionash kayänanpaq nishqan 

Levítico 26.14-46 

15<<TAYTA DIOSTA mana cäsukur kanan junaq wilapashqä 

mandamientunkunata y estatütunkunata mana cumpliyaptikiqa maldicionmi 
chäyäshunki. 

16<<Wayikicho kayaptikipis chakracho kayaptikipis maldicionmi chäyäshunki. 

17Canastaykikunapis y artësaykikunapis wayrala tumaykaq kananpaqmi 

maldición chanqa. 

18Surikikunapis, muruyashqaykikunapis, wäkaykikunapis, uyshaykikunapis 

cabraykikunapis maldicionwanmi ushakanqa. 

19Wayikicho kayaptikipis o maypa aywayaptikipis maldicionmi chäyäshunki. 

20<<TAYTA DIOS maldicionayäshuptikimi ima rurayashqaykikunapis 

kamakanqasu ni rurakanqasu. Payta mana cäsukur lutankunata 
rurayashqaykipitami manapis aykälata lapayki ushakäyanki. 

21Nacionnikiman yaykur posisionta chaskiyaptikipis tukuy niraq 

qeshyakunawanmi TAYTA DIOS ushakäsiyäshunki. 

22Saymi fiyu qeshyawan, fiebriwan, qeri qeshyawan, aläpa usyawan, fiyupa 

shanaywan y guërrawan ushakäsiyäshunkipaq. Lapan 
murupakuyashqaykimanpis tukuy niraq qeshyakunatami kachamunqa. 

23Tamyapis manami tamyamunqasu. Chakrachöpis manami mikuy 

wayunqanasu. 

24Lapayki ushakäyashqaykiyaqmi tamyasimunanpa trukan TAYTA 

DIOS polvutawan arënalata ciëlupita shikwasimunqa. 

25<<Contraykikuna vinciyäshunaykipaqpis TAYTA DIOSMI kamakäsinqa. 

Saymi atacayänaykipaq juk nänipa aywarpis qanchis nänipa mashtakaypa 
mashtakar qeshpikuyanki. Lapan nación runakunapitapis kuyapaypaqmi 
kayanki. 

26Pipis wajakunanpaq mana kaptinmi ayaykikunatapis wiskurkuna y munti 

uywakuna mikur ushayanqa. 

27<<Egipto runakunata castigashqannömi TAYTA DIOS castigayäshunki tukuy 

niraq qeriwan, chupuwan, qarachuwan y sheqshipäkuywan. Say qeshya 
sariyäshuptiki manami aliyäyankisu. 

28TAYTA DIOS castigayäshuptikimi wakinniki löcuyäyanki, wakinniki 

qaprayäyanki y wakinniki pasaypa mansakur ima ruraytapis 
kamäpakuyankisu. 

29Qaprayash karmi junaqpapis sakaypano lamkaykachar puriyanki. Ima 

rurayashqaykipis manakaqlapaqmi kanqa. Waran waranmi yana ashnuntano 
arusiyäshunki. Pipis favorniki mana sharkuptinmi suwakuna imaykitapis 
apakuyanqa. 

30<<Majasakäyänaykipaq jipashwan parlakushna kaykaptikipis jukmi 

warminpaq apakunqa. Wayita sharkasirpis manami täyankisu. Üvata 
plantarpis wayuyninta manami mikuyankisu. 

31Töruykita qechuyäshushpayki nawpaykicho pishtarpis manami 

yawasiyäshunkisu. Ashnuykita apakurpis manami kutisiyäshunkisu. 
Uyshaykita y cabraykita apakuyaptinpis manami pipis qechüsiyäshunkisu. 

32<<Juk nacionpita shamurmi olqutapis warmitapis surikikunata apakuyanqa. 

Waran waran surikikunapaq fiyupa lakikurpis manami rikayankinasu. 

33Mana reqiyashqayki jäpa runakuna shamur chakraykikuna wayushqanta 

apakuyaptin manakaqlapaqmi aruyashqaykipis kanqa. Waran waran mana 
kuyapaypa arusiyäshuptiki pasaypami nakayankipis. 

34Lapan say päsayäshushqaykikunata rikarmi löcutäyanki. 

35TAYTA DIOSMI qonqurnikikunachöpis chankaykikunachöpis qeriwan 

qeshyasiyäshunki. Saynölami qeri ushayäshunki chaki puntaykikunapita uma 
jirkaykikunayaq. Say qerita imawan jampirpis manami aliyäyankisu. 

36<<Nacionnikipita TAYTA DIOS qarquyäshuptikimi qamkunatapis y 

mandaqniki reytapis karu nacionman prësu apayäshunki. Say nacionta 
manami qamkunapis ni unay ayllunsikunapis reqiyarqansu. Saychömi 
qerupita y rumipita rurash ïdulukunalata adorayanki. 

37Sayno desgracia päsayäshuptikimi say karu markakunacho taq runakuna 

mansakash rikakuyanqa. Lapanpis asipäyäshushpaykimi manakaqman 
churayäshunki. 

38<<Askata mururpis chukluskuna ushakurkuyaptin walkalatami shuntayanki. 

39Üvata plantaykur shumaq uryarpis kurukuna ushakurkuyaptin manami 

imatapis cosechayankisu ni vïnuntapis upuyankipaqsu. 

40Täyashqaykicho olïvu jachakuna saysika kaptinpis aceitünas marpuykar 

ushakaptin manami lushikuyänaykipaq aceitinpis kanqasu. 

41Olqutapis warmitapis surikikunata karu markakunapa apakuyaptin manami 

mayqanpis nawpaykikunacho kanqasu. 

42Plantayashqayki jachakunata y muruyashqayki mikuykunatapis 

chukluskunami lapanta ushakurkuyanqa. 

43<<Markaykicho taq jäpa runakuna munayyuq rïcuyäyaptinmi qamkunaqa 

munayniynaq rikakuyanki. 

44Say jäpa runakuna prestayäshunaykipaq kaptinpis qamkunapaqa manami 

paykunata prestayänaykipaq imaykikunapis kanqasu. Paykunami respitash 
runakuna kayanqa. Qamkunataqa manami pipis respitayäshunkisu. 

45<<TAYTA DIOS nishqankunata mana wiyakur wilapashqä 

mandamientunkunata y estatütunkunata mana cäsukurmi lapan say 
desgraciakunawan chipyaq ushakäyanki. 

46Sayta rikarmi pïmaypis tantiyakuyanqa qamkunaman y surikikunamanpis 

maldición imaypis chämushqanta. 

47Sayno päsayäshunki TAYTA DIOS yanapaykäyäshuptikipis lapan 

shonquykikunawan kushi kushi payta mana sirviyaptikimi. 

48Saymi contraykikunata TAYTA DIOS kachamuptin ashmaynöna paykunata 

sirviyanki. Lapan imaykikunatapis ushakäpakur pasaypa muchuq 



414 

 

 
© 2018  Wycliffe Bible Translators, Inc. 

  
 

 

rikakuyaptikimi mikuyänaykipaqpis ni upuyänaykipaqpis ni 
jatikuyänaykipaqpis kanqasu. Sayno nakayanki ushakäyashqaykiyaqmi. 

49<<TAYTA DIOS karu nacionpita kachamuptinmi soldädukuna ankanöraq 

elaqpita shamur ushakäsiyäshunki. Say runakuna parlayashqantapis 
manami tantiyayankisu. 

50Paykuna yaqa runakuna kayashpan manami awkinkunatapis 

respitayanqasu ni wamrakunatapis kuyapäyanqasu. 

51Say soldädukunaqa uywaykikunatapis mikuynikikunatapis chipyaqmi 

apakuyanqa. Lapanta apakur manami kachapäyäshunkisu trïgutapis, 
vïnutapis, aceititapis, ni ima uywaykipa wawankunalatapis. Lapanta 
ushayaptinmi pasaypa mikanaylawan wanuyanki. 

52<<TAYTA DIOS qoyäshushqayki markaykikunatapis altuyaq murallash 

kaykaqtami say soldädukuna chipyaq juchusiyanqa. Say altu murallash 
markakuna sapäyäshunaykipaq kashqanta yarpäyaptikipis lapantami 
ushakäsiyanqa. 

53Markaykikunacho soldädukuna jiruruypa saparäyäshuptikimi pasaypa 

muchuyanki. Saymi wanunayparaq mikanar surikikunata olqutapis 
warmitapis mikuyanki. 

54Lapanpita mas kuyakuq runapis wawqinta ni warminta ni kawaykar quëdaq 

surinkunatapis mananami kuyapanqanasu. 

55Saymi wanuq surinkunapa aysanta kikilan mikukurkunqa. Sayno kanqa 

contraykikuna lapan markaykikunata tumaypa saparäyaptin imapis 
mikuyänaykipaq mana kaptinmi. 

56Lapanpitapis seqaypa kuyakuq warmipis runanta y wawankunata 

mananami kuyapanqanasu. 

57Saymi wachashqan wawantapis pärishnintapis pakaylapa 

mikukurkunqa. Sayno kanqa contraykikuna markaykikunata tumaypa 
saparäyaptin imapis mikuyänaykipaq mana kaptinmi. 

58<<Lapanpaq munayyuq TAYTA DIOSTA mana mansapakur kay librucho 

qelqaraykaq mandamientukunata mana wiyakuyaptikiqa 

59mansariypaq castïgukunawan y mana aliyaq qeshyakunawanmi 

qamkunatapis surikikunatapis nakasiyäshunki. 

60Egipto runakunata mansariypaq castigashqannömi qamkunatapis 

castigayäshunki. 

61Ushakäyänaykipaqmi kay librucho mana qelqaraq qeshyakunatapis 

castïgukunatapis yurisimunqa. 

62Jana pasacho qoyllarkunanöraq saysika kaykarpis TAYTA DIOSTA mana 

wiyakuyashqaykipitami walkaqlana rikakuyankipaq. 

63<<Qamkuna ali kawayänaykipaq y askaman mirayänaykipaq 

yanapäyäshushpayki TAYTA DIOS kushikushqannölami mana 
cäsukuyashqaykipita ushakäsiyäshushpaykipis TAYTA DIOS kushikunqa. 
Mana munaykaqtami täyashqayki nacionpitapis qarquyäshunki 

64maysay nacionkunaman mashtakäyänaykipaq. Say nacionkunachömi 

qerupita y rumipita rurash ïdulukunata adorayanki. Say ïdulukunata manami 
qamkunapis ni unay ayllunsikunapis reqiyarqansu. 

65Say nacionkunacho täyaptikipis TAYTA DIOS manami jamayänaykipaqpis 

kachapäyäshunkisu. Saymi fiyupa lakikur, mansakur y waqalar täyanki. 

66<<Ima desgraciapitapis manami librisu kayanki. Imapis cadala 

päsayäshuptikimi sakaypa junaqpapis mansa mansala kawayanki. 

67Pasaypa mansakurmi pasa wararkuptinpis niyanki <¿imay höraraq 

sakaykunqa?> Pasa sakaptinnami niyanki <¿imay höraraq pasa 
waraykunqa?> 

68Egiptupa imaypis mana kutiyänaykipaq TAYTA DIOS nish 

kaykaptinpis büquikunawanmi kutisiyäshunki. Chikiyäshuqnikikunaman 
chaykasiyäshushpayki ashmay kayänaykipaq rantikuyäshuptikipis manami 
pipis rantiyäshunkisu>>. 

 

Deuteronomio 29 
Israel runakunawan Moabcho pactuta Tayta Dios yapay rurashqan 

1 1 (28.69) Moisés sayno niptinmi Horeb jirkacho pactuta rurashqannöla Israel 

runakunawan TAYTA DIOS Moab nacionchöpis pactuta rurarqan. 

2 2 (1) Saymi lapan Israel runakunata qayaykasir Moisés nirqan: 

<<Egiptulachöraq kaykar rikayarqaykimi Faraónta, mandäsiqninkunata y 
Egipto runakunata TAYTA DIOS castigashqanta. 

3 3 (2) Kikikikunami rikayarqayki milagrukunata, señalkunata y espantaypaq 

kaqkunata rurashqanta. 

4 4 (3) Sayno kaptinpis TAYTA DIOS upatakäsiyäshuptikimi kananyaq 

tantiyakuyankiraqsu. Rikaykarpis mana rikaqnömi kaykäyanki y wiyaykarpis 
mana wiyaqnömi kaykäyanki. 

5 5 (4) <<Chusku chunka (40) watami sunyaq jirkapa qamkunata 

pushamushkä. Say watakunacho manami mayqansipapis mödanansikuna ni 
lanqinsikunapis ushakarqansu. 

6 6 (5) Mikunansipaq tanta mana kaptinpis upunansipaq vïnu ni aswa mana 

kaptinpis TAYTA DIOS maná nishqan mikuytami kamaripämarqansi. Sayno 
rurarqan TAYTA DIOSNINSI kashqanta tantiyakur payta cäsukunansipaqmi. 

7 7 (6) <<Kayman chaykamushnami soldädunkunawan atacamänansipaq 

shayämurqan Hesbón markacho taq rey Sehón y Basán nacionpa 
mandaqnin rey Og. Jina kaqtami paykunata ushakäsirqansi. 

8 8 (7) Nacionninta qechurkurnami aypurqansi Rubén trïbu runakunata, Gad 

trïbu runakunata y pulan Manasés trïbu runakunatapis. 

9 9 (8) Sayno kaykaptinqa TAYTA DIOS pactu rurashqanta mana qonqaypa 

cumpliyanki. Cumpliyaptikiqa ima rurayashqaykipis alimi yarqapäyäshunki. 

10 10 (9) <<Cada trïbupa mandaqninkuna karpis, mayor runakuna karpis, 

autoridäkuna karpis o común runakuna karpis lapaykimi TAYTA 

DIOSNINSIPA nawpancho kaykäyanki. 

11 11 (10) Saynölami surikikunapis y warmikikunapis kaycho kaykäyan. 

Yantayki y yakuyki apamuq ashmayniki jäpa runakunapis kaychömi 
kaykäyan. 

12 12 (11) Lapaykimi kaycho kaykäyanki TAYTA DIOS rurashqan pactuta 

chaskiyänaykipaq. Imayyaqpis cumplinanpaq jurarmi say pactuta Tayta Dios 
kanan junaq noqansiwan ruraykan. 

13 13 (12) Saynöpami unay ayllunsikunata TAYTA DIOS promitishqannöla 

kuyashqan runakuna kaykäyanki. Saynöpis qamkunapa Diosniki kikin TAYTA 

DIOSMI kaykan. 

14-15 14-15 (13-14) TAYTA DIOSNINSIPA nawpancho kaykar paywan rurayashqayki 

pactuqa manami qamkunalapaqsu, saypa trukanqa surikikunapaq, 
wilkaykikunapaq y paykunapita miraqkunapaqwanmi kaykan. 

16 16 (15) <<Qamkuna musyaykäyankimi Egiptucho imano kawashqansitapis. 

Saynöpis musyaykäyankimi kayman chämushqansiyaq aska nacionkunata 
imano päsamushqansitapis. 

17 17 (16) Saynöpis rikayashkankimi qerupita, rumipita, qellaypita y qoripita 

rurash ïdulukunata say nación runakuna adorayashqanta. 

18 18 (17) Sayno kaptinqa qamkunacho manami olqupis ni warmipis ni mayqan 

ayllupis ni mayqan trïbupis TAYTA DIOSNINSITA qonqaykur ïdulukunata 
adoranmansu. Ïdulukunata adoraqkuna kayaptinqa venënuyuq iwjiq 
jachanömi qamkunacho kayanqa. 

19 19 (18) <<Kay pactuta rurar ama yarpäyaysu mana cumpliyaptikipis TAYTA 

DIOS mana castigayäshunaykipaq kashqanta. Mana cumpliyaptikiqa TAYTA 

DIOS lapaykitami ushakäsiyäshunki. 

20 20 (19) TAYTA DIOS manami perdonayäshunkisu, saypa trukanqa fiyupa 

rabyashpanmi qamkunapita miraqkunapis ushakäyashqanyaq kay librucho 
qelqaraykaq lapan maldicionkunawan castigayäshunki. 

21 21 (20) Lapan Israel trïbukunapita rakiyäshuptiki imayka desgraciami 

päsayäshunki. Lapanpis say maldicionkuna päsayäshunki kay pactu 
librucho nishqannölami. 

22 22 (21) <<Täyashqayki nacionchöpis desgraciakunawan y 

qeshyakunawan TAYTA DIOS castigashushqaykitami qepa yuriq Israel 
runakunawan karu nacionpita shamuq jäpa runakunapis rikayanqa. 

23 23 (22) Saymi pasaypa mansakäyashpan niyanqa: <¡Say chakrakunacho 

kachiwan azufrilami mashtaraykan! Manami imapis saycho wayunqasu ni 
qewalapis winamunqasu. Sodomata, Gomorrata, Admata y Zeboimta TAYTA 

DIOS castigar ushakäsiptin imapis mana quëdashqannömi saycho imapis 
quëdanqasu>. 

24 24 (23) <<Lapan nación runakunami niyanqa: <¿Imanirraq kay nacionta 

sayno TAYTA DIOS castigaykush? ¿Imanirraq fiyupa rabyakush?> 

25 25 (24) Niptinmi niyanqa: <Unay ayllunkuna yärakuyashqan TAYTA 

DIOSMI sayno castigash paykunawan pactu rurashqanta mana 
cumpliyashqanpita. Say pactuta rurarqan Egiptupita jorqamurmi. 

26 26 (25) Say runakunaqa TAYTA DIOSTA adorayänanpa trukanmi mana 

reqiyashqan y imachöpis mana yanapäkuq dioskunata adorayash. 

27 27 (26) Saymi TAYTA DIOSTA rabyanäsiyaptin kay librucho qelqaraykaq 

lapan maldicionkunawan say runakunata castigash. 

28 28 (27) Nirkurmi rikashqansinöpis fiyupa rabyashpan juklä nacionkunaman 

qarqush>. 

29 29 (28) <<Manami lapan yarpashqankunatasu TAYTA 

DIOSNINSI musyasimansi. Leyninkunata y mandamientunkunatami isanqa 
musyasimashkansi kikinsipis surinsikunapis imayyaqpis cumplinansipaq>>. 

 

Deuteronomio 30 
Cäsukuqkunata Tayta Dios yanapänanpaq nishqan 

1<<Kanan musyayankinami cäsukuyaptiki TAYTA DIOS bendicionta 

qoyäshunaykipaq kashqanta y mana cäsukuyaptiki maldicionwan 
castigayäshunaykipaq kashqantapis. TAYTA DIOS maysay nacionmanpis 
qarquyäshuptiki jusalikuyashqaykipita pësakur 

2kanan nishqäkunata lapan shonquykikunawan y voluntänikikunawan 

qamkunapis surikikunapis TAYTA DIOSTA cäsukuyaptikiqa 

3maysay nacionpitapis kuyapäyäshushpaykimi shuntayämushunki. 

4Mayjina karu nacioncho kayaptikipis kutisiyämushunkimi. 

5TAYTA DIOS unay ayllunsikunata entregashqan nacionman 

kutisiyämushuptikimi saycho yapay täyanki. Saycho täyashpaykimi unay 
ayllunsikunapitapis mas ali kawayashpayki paykunapita mas askaqman 
mirayanki. 

6<<Saychömi shonquykikunata y surikikunapa shonqunkunatapis TAYTA 

DIOS señalanqa lapan shonquykikunawan y lapan voluntänikikunawan 
paylatana kuyayashpayki ali kawayänaykipaq. 

7Qamkuna ali kawayaptikipis chikishuqnikikunata y contraykikunataqa TAYTA 

DIOS kay nishqä lapan maldicionkunawanmi castiganqa. 

8Saypitanami TAYTA DIOSTA yapay cäsukur kanan junaq wilapashqä 

mandamientukunata lapanta cumpliyanki. 

9<<Saymi wamraykikunaman, uywaykikunaman, chakraykikunaman y lapan 

arushqaykikunamanpis TAYTA DIOS bendicionninta churamunqa. Unay 
ayllunsikunata yanapar kushikushqannölami qamkunata 
yanapäyäshushpaykipis kushikunqa. 

10TAYTA DIOS sayno yanapäyäshunki payta cäsukur kay röllucho qelqaraykaq 

mandamientunkunata y estatütunkunata lapan shonquykikunawan y 
voluntänikikunawan cumpliyaptikimi. 

Ali kawayta o mana ali kawaytapis akrayänanpaq nishqan 

11<<Kanan junaq wilapashqä mandamientukunaqa manami aläpa ajasu 

kaykan tantiyayänaykipaq ni cumpliyänaykipaqpis. 

12Saymi niyankimansu: <¿Piraq jana pasaman wisar apamunqa 

wilapämaptinsi cumplinansipaq?> 

13Saynöpis niyankimansu: <¿Piraq lamarpa jukaq kuchunman aywar 

apamunqa wilapämaptinsi cumplinansipaq?> 

14Saypa trukanqa Tayta Diospa wilakuyninta cumpliyänaykipaq 

shimikikunacho y shonquykikunachömi kaykan. 

15<<Ali kawayänaykipaq kaqta y mana ali kawayänaykipaq kaqtapis 

qamkunata tantiyasishkänami. Kanan shumaq yarpachakuyay mayqantapis 
akrayänaykipaq. 

16Kanan junaqmi qamkunata nikä TAYTA DIOSTA kuyar y munashqanno 

kawar lapan mandamientunkunata, estatütunkunata y yachasikuyninkunata 
cäsukur kawayänaykipaq. Sayno kawayaptikiqa TAYTA 

DIOS qoyäshunaykipaq kaykaq nacionman yaykuyaptiki bendicionnintami 
churamunqa askaman mirayänaykipaq y ali kawayänaykipaq. 

17<<Kanan tantiyasishqäkunata mana cumplir wakin dioskunata adorar 

qonqurpakurqa 

18kuyapaypaqmi ushakäyankipaq. Jordán mayuta simpar posisionta 

chaskirpis manami aska wata saycho täyankipaqsu. 

19<<Bendicionta chaskir ali kawayänaykipaq kaqta o maldicionash kar mana 

ali kawayänaykipaq kaqta kanan junaq akrayay. Kanan akrayashqaykitaqa 
jana pasapis y kay pasapis testïgumi kaykan. Sayno kaykaptinqa qamkuna y 
qamkunapita miraqkunapis ali kawayänaykipaq kaqta akrayay. 

20TAYTA DIOSTA kuyar pay nishqankunata cäsukuyay. Payta cäsukurqa alimi 

kawayanki. Saynöpami Abrahamta, Isaacta y Jacobta promitishqan 
nacioncho täyashpayki aska wata kawayanki>>. 

 

Deuteronomio 31 
Israel runakunata y Josuéta Moisés valurasishqan 

1Saypitanami Israel runakunata yapay Moisés nirqan: 

2<<Pachak ishkay chunka (120) watayuqna karmi qamkunata pusharayta 

puëdïnasu. Saynöpis TAYTA DIOSMI nimash Jordán mayuta manana 
simpanäpaq. 

3TAYTA DIOS nishqanno Josuénami Jordán mayuta simpar pushayäshunki. 

Saynöpis kikin Tayta Diosmi puntaykikunata aywar say nacioncho taq 
runakunata ushakäsinqa. Saynöpami paykuna täyashqan markakuna 
qamkunapaqna kanqa. 

4<<Amorreo runakunapa mandaqnin reykuna Sehónta y Ogta y 

mandayashqan runakunata ushakäsishqannölami yaykuyänaykipaq kaykaq 
nacioncho taykaq runakunatapis TAYTA DIOS ushakäsinqa. 

5Say runakunata ushakäsiyänaykipaqqa makikikunamanmi TAYTA 

DIOS churamunqa. Churamuptin noqa nishqänöla lapanta ushakäsiyanki. 

6Mana mansariypa ushakäsiq yaykuyanki. TAYTA DIOSMI qamkunawan 

aywanqa. Manami kachaykuyäshunkisu ni qonqayäshunkisu. Sayno 
kaykaptinqa say runakunata ama mansayaysu>>. 

7Nirkurnami Josuéta qayaykur lapan runakunapa nawpancho Moisés nirqan: 

<<Kananqa seqlaykita chachak wachkakurkur mana mansariypa kay 
runakunata pushay unay ayllunsikunata TAYTA DIOS promitishqan 
nacionman. Saynöpis qammi posisionninkuna aypunki. 

8Kikin TAYTA DIOSMI nawpaykita aywar imaypis yanapäshunki. Manami 

kachaykushunkisu ni qonqashunkisu. Sayno kaykaptinqa ama 
mansarinkisu>>. 

Diospa leyninkunata liyimunanpaq nishqan 

9Lapan kay tantiyasishqankunata qelqaykurmi Moisés entregarqan Pactu 

Babulta apaq Leví cürakunata y mayor runakunata. 

10Entregaykurmi paykunata nirqan: <<Cada qanchis wata jaqakunata 

perdonayänan wata chämuptin Ramäda fiestacho 

11TAYTA DIOS akrashqan sitiuman Israel runakuna shuntakäyanqa. Saycho 

lapanpis wiyayänanpaq kay leykunata liyipäyanki. 

12Saychömi olqukunapis, warmikunapis, wamrakunapis y qamkunacho taq 

jäpa runakunapis shuntakäyanqa liyipäyashqaykita wiyar TAYTA 

DIOSNINSITA mansapakur yachakuyänanpaq y kay leykunacho lapan 
nishqankunata cäsukur kawayänanpaq. 

13Saynöpami surikikunapis TAYTA DIOSTA imaypis mansapakuyänanpaq 

yachakuyanqa. Jordán mayuta simparir chaskiyänaykipaq kaykaq nacioncho 
täyashpayki imaypis sayno liyipäyanki>>. 

Moisésta y Josuéta Tayta Dios yäsishqan 

14Saypitanami Moisésta TAYTA DIOS nirqan: <<Wanukunaykipaq 

walkalanami pishiykan. Sayno kaykaptinqa Josuéta pushakurkur Tinkunansi 
Tolduman shamuy. Saychömi payta yäsishaq imata rurananpaq 
kashqantapis>>. Sayno niptinmi Moiséswan Josué Tinkuna Tolduman 
aywayarqan. 

15Saychönami TAYTA DIOS paykunata yuriparqan ichiraykaq pukutaycho. Say 

pukutayqa Tinkuna Tolduman yaykuna punku jananchömi kaykarqan. 

16Saypitami Moisésta TAYTA DIOS nirqan: <<Wanukur unay aylluykikunawan 

tinkuq aywakunaykipaq walkalanami pishiykan. Wanukuptiki Israel runakuna 
promitishqä nacionman yaykuyashpan saycho taq runakuna adorayashqan 
dioskunatami adorayanqa. Saynöpami qonqaykayämar 
paykunawan pactu rurashqätapis cumpliyanqanasu. 

17Sayno mana cumpliyaptinmi noqapis fiyupa rabyakushpä rikaytapis 

munashaqsu. Saymi paykunata mana kuyapaypa castigaptï imayka 
desgraciakuna päsanqa. Saymi fiyupa nakar tantiyakuyashpan niyanqa: 
<Tayta Diosninsi manana yanapämashqami lapan kaykuna päsaykämansi>. 

18Sayno tantiyakuyaptinpis lutankunata rurar juk dioskunata adorayaptinmi 

paykunapita witikushaq. 

19Saymi kanan yachasishayki juk versuta qelqarkur Israel runakunata 

yachasinaykipaq. Say versuta cantarmi jusalikuykäyashqanta 
tantiyakuyanqa. 

20<<Israel runakunatami kanan yaykasishaq unay ayllunkunata promitishqä 

nacionman. Saycho lichipis abëjapa mishkinpis yakunöraq aska kaptin pacha 
juntami mikuyanqa. Werayarnami juk dioskunata adorayashpan 

qonqaykayämanqa. Sayno rurarmi paykunawan pactu rurashqätapis 
cumpliyanqanasu. 

21Sayno kaptinqa kay versuta paykunata yachasinki. Saynöpami paykunapita 

miraq surinkunapis mana qonqaypa cantayanqa. Saymi mana 
cäsukayämashqanpita imayka desgracia päsaptin lakikuyashpan kay 
yachasishqä versukunata cantar jusalikuykäyashqanta tantiyakuyanqa. 
Promitishqä nacionman manaraq yaykuptinpis maynami musyaykä imano 
kayänanpaq kashqantapis>>. 

22Sayno niptinmi jinan höra versuta qelqarkur Israel runakunata Moisés 

yachasirqan. 

23Saypitanami Nunpa surin Josuéta TAYTA DIOS nirqan: <<Qammi Israel 

runakunata promitishqä nacionman yaykasinki. Qamwan kaykaptïqa ama 
qelanaysu ni mansariysu>>. 

Pactu Babul nawpanman leykunata churayänanpaq nishqan 

24Lapan leykunata libruman Moisés qelqarkurmi 

25TAYTA DIOSPA Pactu Babulninta apaq levitakunata nirqan: 

26<<Kay libruta churayay TAYTA DIOSNINSIPA Pactu Babulnin nawpanman. 

Kay librumi testïgu kanqa jusalikuyashqaykipita Tayta Dios 
juzgayäshunaykipaq. 

27Noqa musyämi mana wiyakuq y mana tantiyakuq kayashqaykita. 

Kawaykaptïpis Tayta Diosta fiyupa rabyanaykäsirqa wanukuptï ¿imatanaraq 
rurayankipis? 

28<<Kananqa lapan mayor runakunata y cada trïbupa mandaqninkunata 

pushamuy TAYTA DIOS nishqankunata tantiyasinäpaq. Paykunata 
tantiyasishqätaqa jana pasapis y kay pasapis testïgumi kayanqa. 

29Musyänami wanukuptïqa TAYTA DIOSTA mana cäsukushpayki 

tantiyasishqäkunata qonqaykuyänaykipaq kashqanta. Lutankunata 
rurar TAYTA DIOSTA fiyupa rabyanäsiyashqaykipitami pasaypa nakayanki>>. 

Versuta Moisés liyipashqan 

30Sayno nirkurmi lapan Israel runakunapa nawpancho kay versuta 

qalaykunanpita ushananyaq Moisés kayno liyiparqan: 

 

Deuteronomio 32 

1<<Jana pasa, kanan cantashqäta wiyamay. Kay pasa, imata nikashqätapis 

wiyamay. 

2Yachasishqäkuna imayka tamyanömi runakunaman chanqa. Wilakuynïqa 

shulyano, qewaman chaq chirapano y pashpata ushmaq chirapanömi kanqa. 

3<<TAYTA DIOS munayyuq kashqantami wilakushaq. 

¡Payta lapayki alabayay! 

4Paymi imaykapitapis sapämansi. Imatapis alilatami ruran. Leyninkunapis 

alimi. Manami imaypis lulakunsu. Manami jusalikunsu. Rasun kaqlatami 
parlanpis. 

5<<Sayno kaptinpis jusasapa karmi Tayta Diosta rabyanaykäsiyanki. Paypa 

wamran kaytapis manami merëciyankisu. 

6Mana tantiyakuq upa runakuna, ¿imanirtaq mal agradecïdu kaykäyanki? 

Tayta Dios ¿manaku Taytaykikuna kaykan? Saynöpis ¿manaku 
kamayäshuqniki y kawayta qoyäshuqniki Dios kaykan? 

7<<Unay Israel runakuna imano kawayashqantapis yarpäyay. 

Musyayänaykipaq papänikikunata tapukuyay. Wilapäyäshunaykipaq 
awiluykikunata tapukuyay. 

8Runakunata nacionkunaman rakirmi poderyuq Tayta Dios lindërunkunata 

churaparqan. Sayno churarqan Israel runakuna aykapis kayashqanman 
tupumi. 

9Saymi paykunata kuyar yanapänanpaq akrarqan. Jacobpita miraqkunatami 

paypa herencian kayänanpaq shuntarqan. 

10Wayrala tumaykaq sunyaq jirkacho kaykaqtami paykunata tarirqan. 

Kuyapashpan shuntarkurmi shumaq yachasirqan. Nawi nïñuntanömi 
paykunata cuidarqan. 

11Qeshun jananpa tumar pushapankuna pajayänanpaq anka 

yanapashqannömi paykunata imaypis yanaparqan. 

12<<TAYTA DIOSLAMI paykunata pushamurqan. Juk dioskunaqa manami 

yanapäyarqansu. 

13Lapanta vinciyänanpaq yanapashpanmi jalqakunapa pushamurqan. Jirka 

jachakunapa wayuynintami mikuyänanpaq kamariparqan. Paykunata 
qarananpaqmi mishkitapis aceititapis qaqapita yarqasimurqan. 

14Quësutapis y cabrapa lichintapis kamariparqanmi. Basán partichöpis wera 

carnikunata, uyshakunata y chïvukunatami kamariparqan. Bendicionninta 
churaptinmi alinnin trïguta mikuyarqan. 

Alinnin üvapita rurash vïnutami upuyarqanpis. 

15<<Sayno kawarmi Jesurún runakuna seqaypa werayäyarqan. 

Werayaylawanmi llushwaypa llushwäyarqanraq. Sayno karmi kamaqnin 
Tayta Diostapis qonqakuykuyarqan. Salvaqnin y sapaqnin kaptinpis manami 
cäsupäyarqansu. 

16Juk dioskunata adorayashpanmi Tayta Diosta rabyanäsiyarqan. 

17Sacrificiukunatapis supaykunapaq y manakaq dioskunapaqmi 

rupasiyarqan. Say dioskunataqa unay ayllunkunapis imaypis manami 
adorayarqansu. 

18<<Israel runakuna, qamkuna qonqaykuyashkanki imaykapitapis 

sapämaqninsi Taytansitami. Saynöpis qonqaykuyashkanki kawayta 
qomaqninsi Tayta Diostami. 

19Sayno kayaptikimi TAYTA DIOS rabyakush. Wamrankuna kaykarmi sayno 

rabyanäsiyashkanki. 

20Saymi nirqan: <Paykunata manami rikaytapis munäsu. Mä imanöshi 

paykuna kawayanqa. Wamräkuna karpis mana yärakuypaq mana ali 
runakunami kaykäyan. 

21Manakaq dioskunata adorarmi rabyanäsiyäman. 

Ïdulukunaman yärakurmi ajanäsiyäman. Saymi jäpa marka runakunatana 
yanapar paykunata ajanäsishaq. Mana tantiyakuq runakunata chaskikurmi 
paykunata lakikasishaq. 

22Imayka nina rupaqnöraqmi pasaypa rabyanaykä. Rabyaynï chanqa pasa 

rurinyaq y jirkakunapa cimientunyaqmi. Mikuy mana wayunanpaqmi 
chakratapis qachpayäsishaq. 

23Paykunata tukuynöpami castigashaq. Wakpita kaypitami flëchäkunatapis 

chäsishaq. 

24Mikanayta, shanayta y pesti qeshyatami paykunata ushananpaq 

kachamushaq. Fiyu uywakunata y venënuyuq culebrakunatami 
yurisimushaq. 

25Cällikunachöpis espädawanmi wanusinakuyanqa. Wayinkunachöpis 

fiyupami mansariyanqa. Maqtapis, jipashpis, itipis awkinpis wanuyanqami. 

26<< <Maysay nacionkunaman qarquytami yarpashkä. Imaypis 

kawayashqanta pipis mana musyananpaqmi ushakäsiyta yarpashkä. 

27Isanqa contrankuna kushipäyänanta manami munäsu. Saynöpis manami 

munäsu contrankuna runa tukur: <<Tayta Diosnin sapaykaptinmi 
ushakäsishkansi>> niyänanta>. 

28<<Israel runakunapaqa yarpayninkunapis manami kansu. Imata 

rurayashqantapis manami tantiyakuyansu. 

29Kanan nishqäkunata ojalä tantiyakuyanman. Ushakäyänanpaq kashqanta 

cuentata qokuyaptin alimi kanman. 

30 TAYTA DIOS mana yanapaptinqa ¿imanöparaq juk runala waranqa (1,000) 

runakunata qatikachanman? Saynöpis ¿imanöparaq ishkay runala chunka 
waranqa (10,000) runakunata qatikachäyanman? Saynölami 

contrankunata TAYTA DIOS yanapaptin Israel runakunata qatikachar 
vinciyarqan. 

31<<Contransi runakunapa diosninkunaqa manami Diosninsinösu kaykan. 

Saytaqa paykunapis musyayanmi. 

32Contransi runakunaqa Sodomacho y Gomorracho taq runakunanömi 

kaykäyan. Pochquq y venënuyuq üvata wayuq chakranömi kaykäyan. 

33Say üvapita rurash vïnupis culebrapa venënunnömi kaykan. 

34<<Paykunapaqqa Tayta Dios kaynömi nin: <Jusalikuyashqankunata 

manami qonqäsu. Qonqaykunäpaq kashqantachi yarpaykäyan. 

35Lutanta rurayashqanpita kikïmi juzgashaq. Mana kuyapaypa 

ushakäsinäpaqmi jusankuna aypaykämunna. Höran chaykämunnami 
paykunata juzganäpaq>. 

36<<Kuyashqan runakunataqa valornin ushakaptinpis TAYTA 

DIOS yanapanqami. Payta sirviqkunataqa ushakäyänanpaq kaykaptinpis 
kuyapanqami. 

37Saymi TAYTA DIOS ninqa: <¿Maytaq imapitapis sapäyäshunaykipaq 

yärakuyashqayki diosnikikuna? 

38Uywakunapa wiranta qarapäyashqayki y vïnuta jichapäyashqayki 

diosnikikuna ¿maychötaq kaykäyan? 

¡Kanan sharkayämusun yanapäyäshunaykipaq! 

¡Shayämusun washäyäshunaykipaq! 

39Noqalami Tayta Dios kaykä. Noqapita juk diosqa manami kansu. Noqami 

munayyuq kaykä pitapis kawayta qonäpaq y kawayta qechunäpaqpis. 
Noqami pitapis qeshyasï y aliyäsï. Makïpita manami pipis qeshpinsu. 

40Imayyaqpis kawaq Dios kashpämi makïta jana pasaman joqarkur jurar nï: 

41Conträkunata juzganäpaq chipipiqtaraqmi espädäta afilashaq. 

Chikimaqnïkunataqa jama jamaykurmi castigashaq. 

42Paykunata ushaptï flëchäkunapis yawarlanami kanqa. Espädäpis aysanta 

kusurmi ushanqa. Saynömi wanuyanqa guërracho pelyarpis o prësu 
aywarpis. Mandaqninkunapa umantapis espädämi roqunqa>. 

43<<Maysay nacioncho taqkuna, Tayta Dios kuyashqan runakunawan juntu 

kushikuyay. Payta sirviq runakunata wanusiyashqanpita kikinkunatami 
ushakäsinqa. Kuyashqan runakunata perdonarmi nacionnintapis 
purificanqa>>. 

Ushanan yäsikuykuna 

44Say versutami Numpa surin Josuéwan aywaykur lapan Israel runakunata 

Moisés liyiparqan. 

45Liyipayta ushaskirmi Israel runakunata 

46nirqan: <<Kanan junaq tantiyasishqäta shumaq tantiyakuyay. Yachasishqä 

leykunata cumpliyänanpaq surikikunata yachasiyay. 

47Kay leykunata manami walälapaqsu yachasishkä, saypa trukanqa 

saykunata cumplir ali kawayta tariyänaykipaqmi. Say leykunata cumplirqa 
Jordán mayuta simpaykur posisionta chaskir aska watami saycho 
kawayanki>>. 

Tayta Dios promitishqan nacionta Moisés rikashqan 

48Say junaqmi Moisésta TAYTA DIOS nirqan: 

49<<Moab nacioncho kaykaq Abarim jirkakunapa aywar Nebo jirkaman 

wisay. Say kaykan Jericó marka simpanchömi. Say jirkapitami rikanki Israel 
runakunata qonäpaq kaykaq Canaánta. 

50Hor jirkacho wawqiki Aarón wanur unay aylluykikunawan tinkuq 

aywakushqannömi qampis Nebo jirkacho wanushpayki unay 
aylluykikunawan tinkuq aywakunki. 

51Israel runakunapa nawpancho wawqiki Aarónwan manami 

cäsukayämashkankisu. Meriba pukyucho kaykarpis manami 
respitayämashkankisu. (Say karqan Zin niyashqan sunyaq jirkacho kaykaq 
Cadeschömi.) 

52Sayno kashqaykipitami Israel runakunata qoykunäpaq kaykaq nacionta 

karulapita rikanki. Sayman manami imanöpapis yaykunkisu>>. 

 

Deuteronomio 33 
Moisés bendicionta qoshqan 

1Tayta Dios akrashqan runami Moisés karqan. Paymi manaraq wanukur 

Israel runakunata bendicionta qor 

2nirqan: <<TAYTA DIOSMI Sinaí jirkapita shamush. Seirpita pasami 

aksipämashkansi. Parán jirkapitami chipikyapämashkansi. Chunka waranqa 
(10,000) angilninkunawanmi shamush. Ninanöraqmi leyninpis aluq kaq 
makincho chipipïmush. 

3Akrashqan runakunata Tayta Dios kuyanmi. Pay munashqanno 

kawaq santu runakunata makinchömi sararan. Diospa puntanmanmi 
paykuna qonqurpakuyan. Saychömi tantiyasishqanta chaskikuyan. 

4Diospa leyninkunatami Moisés wilapämashkansi. Jacobpita miraq kashqami 

say leykunaqa herenciansino kaykan. 

5Jesurún runakunapa mandaqninkuna lapan trïbukunawan 

shuntakäyashpanmi Tayta Diosta chaskiyarqan mandaqnin rey kananpaq>>. 

6Rubén trïbu runakunapaqmi Moisés nirqan: <<Walkaqla karpis Rubén trïbu 

runakuna ama ushakäyäsunsu>>. 

7Judá trïbu runakunapaqmi Moisés nirqan: <<TAYTA DIOS, Judá trïbu 

runakuna manakuyäshushqaykita wiyaykulay. Paykunataqa 
mashtakäyaptinpis shuntaykulay. Podernikiwan sapaykulay. Contrankunata 
vinciyänanpaq yanapaykulay>>. 

8Leví trïbu runakunapaqmi Moisés nirqan: <<Tayta Dios, Masahcho y 

Meribacho yaku pashtamushqanchömi Leví trïbu runakuna 
cäsukuyäshushqaykita o mana cäsukuyäshushqaykitapis musyayta 
munarqayki. Nishqaykita wiyakuq kayaptinmi paykunata aptapashkanki 
Tumimnikita y Urimnikita. 

9Paykunaqa nishqaykita cäsukurmi pactu rurashqaykita cumpliyarqan. 

Mamanta, taytanta, wawqinkunata y surinkunata kuyayashqanpitapis masmi 
qamta kuyayäshunki. 

10Nishqaykikunatapis Jacobpita miraq runakunatami tantiyasiyan. 

Leynikikunatapis Israel runakunatami yachasiyan. Nawpaykichömi 
inciensuwan qoshnisiyan. 

Altar jananchömi rupasina sacrificiuta rupasiyan. 

11 TAYTA DIOS, paykuna sirviyäshunaykipaq yanapaykulay. Paykuna 

rurayashqan shonquykipaqno kaykuläsun. Chikiqninkuna 
yarpäyashqankunata manakaqman churaykulay. Contrankunapis amana 
sharkuyäsunnasu>>. 

12Benjamín trïbu runakunapaqmi Moisés nirqan: <<Paykunaqa TAYTA 

DIOS kuyashqanmi kaykäyan. Diospa nawpancho kushishqami kawayan. 
Paykunataqa imapitapis sapanqami. Makilanchömi imaypis sararanqa>>. 

13Josépita miraq trïbu runakunapaqmi Moisés nirqan: <<Paykunapa 

chakrankunaman TAYTA DIOS bendicionninta churaykuläsun. Shumaq 
ushmananpaq jana pasapita shulyaykasilämusun. Parquyänanpaq yakutapis 
pasa rurinpita pashtaykasilämusun. 

14Saynöpis intipa shanayninwan mikuyninkuna shumaq poquykuläsun. 

Cosëchankunapis tiempulancho ali qeshpiykuläsun. 

15Lömakunachöpis mikuy ali wayuykuläsun. Jalqakunachöpis lasaqta 

cosechaykuyäläsun. 

16Chakrankunapis ali chakra kaykuläsun. Mikuyninkunapis ali wayuykuläsun. 

Rupaykaq shirakacho yuripäkuq Tayta Dios paykunata kuyapaykuläsun. 

Josétami lapan wawqinkunapita mandaq kananpaq akrarqan. Josépita miraq 
trïbu runakunapaq kay bendicionkuna kaykuläsun. 

17Qechpa töru kalpasapa kashqannömi kalpasapa kaykäyan. Waqraq töru 

runakunata ashtir ushashqannömi maysay nación runakunatapis 
ushakäsiyanqa. Saynömi kayanqa yupaytapis mana atipaypaq Efraín 
runakuna. Saynömi kayanqa yupaytapis mana atipaypaq Manasés 
runakunapis>>. 

18Zabulón trïbu runakunapaq y Isacar trïbu runakunapaqmi Moisés nirqan: 

<<Zabulón trïbu runakuna maypapis purir kushikuyäsun. Isacar trïbu 
runakuna toldunkunacho ali kawayäsun. 

19Paykunaqa täyashqanlächo jirkamanmi juklä runakunata qayasiyanqa. 

Saychömi Tayta Dios munashqanno sacrificiukunata rupasiyanqa. 
Saynölami lamarcho aska pescädukunata sarir kushish kawayanqa. Lamar 
kuchun aqusha rurincho tarishqankunawanmi rïcuyäyanqa>>. 

20Gad trïbu runakunapaqmi Moisés nirqan: <<Tayta Dios alabash 

kaykuläsun. Paymi Gad trïbu runakunapa chakrankuna aska kayänanpaq 
yanaparqan. Paykunaqa cäzaraq leonnömi kaykäyan. Vinciyashqan 
runakunapa rikrankunatapis umankunatapis pakiriyanmi. 

21Alinnin kaq chakrakunatami paykuna sariyash. Chakrankunaqa 

soldädukunapa mandaqninkunapa alinnin kaq chakrannöraqmi kaykäyan. 
Israel mayinkunata yanaparmi puntanta aywayarqan. Lapantapis Tayta Dios 
tantiyasishqannölami cumpliyarqan. Israel nacionchöpis TAYTA 

DIOS munashqantami rurayarqan>>. 

22Dan trïbu runakunapaqmi Moisés nirqan: <<Dan trïbu runakunaqa Basán 

partipita saltamuq malta leonnömi kaykäyan>>. 

23Neftalí trïbu runakunapaqmi Moisés nirqan: <<Neftalí trïbu runakunataqa 

Tayta Dios kuyanmi. Paykunata aska bendicionninkunatami qosh. Qocha 
kuchunpami chakrankunapis kaykäyan>>. 

24Aser trïbu runakunapaqmi Moisés nirqan: <<Aser trïbu runakuna 

wakinkunapita masraq bendicionta chaskiykuyäsun. Paykunata Israel 
mayinkuna kuyaykuyäsun. Chakinkunata ushmasiyänanpaqpis olïvu aceiti 
pusuy pusuy kaykuläsun. 

25Marka yaykuna punkunpa trancankunapis fiërrupita y broncipita rurash 

kaykuläsun. Kalpankunapis wanuyashqanyaq ama ushakaykuläsunsu>>. 

26<<Manami ima diospis kansu Jesurúnpa Diosninnöqa. Payqa pukutay 

janalanpami yanapäyäshunaykipaq shamun. 

27Imayyaqpis kawaq Tayta Diosmi imaykapitapis sapäyäshunki. Makinchömi 

imaypis sararäyäshunki. Paymi chikishuqnikikunatapis nawpaykikunapita 
qarqun. Sayno qarquptinmi qatikachar ushakäsiyanki. 

28Israel runakunaqa jawkalami kawayanqa. Jacobpita miraqkunapis 

kushishqami kawayanqa. Chakrankunacho trïgupis üvapis alimi wayunqa. 
Tiempulanchömi tamyapis tamyamunqa. 

29Israel runakuna, qamkunatami Tayta Dios kuyayäshunki. Qamkunano 

kushish kawayta ¿piraq munanmansu? Qamkunataqa TAYTA 

DIOSMI salvayäshushkanki. Paymi imaykapitapis sapäyäshunaykipaq escüdu 
kaykan. Paymi contraykikunata vinciyänaykipaq espäda kaykan. Pay 
yanapäyäshuptikimi chikishuqnikikunatapis asulayanki. Diosninkunata 
adorayänan altarninkunatapis juchusiyanki>>. 

 

Deuteronomio 34 
Moisés wanushqan 

1Saypitanami Moab pampapita Moisés aywar Nebo jirkacho kaykaq Pisga 

niyashqan jirkaman wisarqan. Say jirkaqa Jericó simpanchömi kaykan. Say 
jirkapitami TAYTA DIOS rikasirqan Galaad partipita hasta Dan partiyaq. 

2Saynöpis rikasirqan Neftalí partita, Efraín partita, Manasés partita y Judá 

partita hasta Mediterráneo Lamaryaq. 

3Saynöpis rikasirqan Neguevta y Jordán mayupa aywaq pampatapis Jericó 

markapita hasta Zoar markayaq. Jericópa jukaq jutinmi karqan Palmëra 
Marka. 

4Nirkurmi TAYTA DIOS nirqan: <<Taqay rikashqayki nacionqa 

Abrahamta, Isaacta, Jacobta y surinkunata promitishqä nacionmi kaykan. 
Nawilaykiwanpis rikaykunaykitami munashkä. Isanqa mananami sayman 
chankisu>>. 

5 TAYTA DIOS nishqannölami sirviqnin Moisés say jirkacho wanukurqan. Say 

jirkaqa Moab nacionchömi kaykan. 

6Wanuykuptinmi Bet-peor cercancho kaykaq Moab pampacho pampakurqan. 

Kananyaq manami pipis musyansu maynincho pamparashqantapis. 

7Pachak ishkay chunka (120) watayuq kaykarmi Moisés wanurqan. 

Wanushqanyaqpis nawin manami sakarqanraqsu ni kalpanpis 
ushakarqanraqsu. 

8Wanushqanta musyaykurmi Israel runakuna juk killa intëru Moab pampacho 

lütuyarqan. 

9Manaraq wanukurmi Nunpa surin Josuépa umanman makinta churaykur 

Tayta Diosta Moisés manakurqan tantiyakuq kananpaq. Saymi TAYTA 

DIOS nishqannöla Moiséspa trukan Josuétana Israel runakuna respitar 
wiyakuyarqan. 

10Tayta Diospa wilakuqnin Moisésnöqa manami pipis karqansu. Paywanmi 

Tayta Dios imaypis cära cära parlayaq. 

11Paytami TAYTA DIOS kacharqan Egipto runakunata mansariypaq 

castïgukunawan castigananpaq. Say castïgukunawanmi TAYTA 

DIOS castigarqan Faraónta, mandäsiqninkunata y lapan Egipto nacionta. 

12Lapan Israel runakuna rikaymi Tayta Dios poderninwan mansariypaq 

castïgukunawan castigarqan. 

Josué 

Josué 1 
Josuéta Tayta Dios shakyäsishqan 

1 TAYTA DIOSPA sirviqnin Moiséspa yanapaqninmi Numpa surin Josué 

karqan. Moisés wanuykuptinnami Josuéta TAYTA DIOS nirqan: 

2<<Sirvimaqnï Moisés wanukushnami. Saymi Israel runakunata pushar 

Jordán mayuta simpasishpayki promitishqä nacionman chäsinki. 

3Moisésta promitishqänölami maymanpis chäyashqayki kaqqa qamkunapaq 

kanqa. 

4Chaskiyänaykipaq kaq nación kanqa sunyaq jirkapita qalaykur Líbanucho 

kaykaq jalqakunayaqmi. Saynöpis kanqa Éufrates mayupita qalaykur 
Mediterráneo Lamaryaqmi. Say nacionchömi heteo runakunapis taykäyan. 

5Moisésta yanapashqänölami qamtapis mana kachaypa 

yanapäshayki. Saymi guërracho pipis ichipäyäshunkipaqsu. 

6<<Qammi Israel runakunata aypunki unay ayllunkunata promitishqä 

nacionta herenciankuna kananpaq. Sayno kaykaptinqa ama qelanaysu ni 
mansariysu. 

7Yapaypis nïmi: Ama mansariysu ni qelanaysu. Sirvimaqnï Moisés 

yachasishushqayki leykunata mana qonqaypa cumplinki. Lapanta 
cumpliptikiqa ima rurashqaykichöpis yanapäshaykimi. 

8Say qelqaraykaq leykunata imaypis ama qonqankisu. Saypa trukanqa 

paqasta junaqta yarpachakunki lapanta cumplinaykipaq. Sayno cumpliptikimi 
lapan rurashqaykikunapis ali kanqa. 

9Noqami TAYTA DIOSNIKI kaykä. Maypa aywaptikipis yanapänäpaq 

qamwanmi imaypis kaykäshaq. Sayno nikaptïqa ama mansariysu ni 
qelanaysu>>. 

Israel runakunata Josué shakyäsishqan 

10Saypitanami Israel autoridäkunata Josué nirqan: 

11<<Intëru campamentupa aywar runakunata niyay: <Mirkapaykikunata 

kamarikuyay. Kananpita kimsa junaqtami Jordán mayuta simpashun TAYTA 

DIOSNINSI promitimashqansi nacionta chaskinansipaq> >>. 

12Saypitanami Rubén trïbu runakunata, Gad trïbu runakunata y pulan 

Manasés trïbu runakunata qayaykasir Josué nirqan: 

13<<Yarpäyay TAYTA DIOSPA sirviqnin Moisés kayno niyäshushqaykita: 

<TAYTA DIOSNINSIMI jamayman yaykasiyäshushpayki kay simpacho kaykaq 
markakunata y chakrakunata kamaripäyäshushkanki>. 

14Niyäshushqaykinöla Jordán mayu kay simpancho täyänaykipaq Moisés 

rikasiyäshushqaykicho warmikikunata, surikikunata y uywaykikunata 
kachaykuyay. Qamkunaqa armaykikunata apakurkur Israel mayikikunapa 
puntanta pelyacho yanapaq aywayay. 

15Sayno yanapäyanki qamkunano paykunapis jamayman yaykur TAYTA 

DIOSNINSI promitishqan nacionta chaskiyashqanyaq. Nirkurnami Jordán 
mayu kay simpanman kutikayämunki Tayta Diospa sirviqnin Moisés 
rikasiyäshushqayki herenciaykikunaman. Saychönami qamkuna imayyaqpis 
täkuyankipaq>>. 

16Josué sayno niptinmi paykuna niyarqan: <<Lapan niyämashqaykitami 

cäsukuyäshaq, taytay. Maypapis aywayänäpaq niyämashqaykipami 
aywayäshaq. 

17Noqakuna qamta cäsukuyäshayki Moisésta cäsukuyashqänölami. TAYTA 

DIOS yanapaykuläshunki Moisésta yanapashqannöla. 

18Nishqaykikunata mana cäsukuq kaqtaqa wanusiyäshaq. Sayno 

kaykaptinqa ama mansariysu ni qelanaysu>>. 

 

Josué 2 
Rikapakayämunanpaq Jericóman Josué kachashqan 

1Sitimpita ishkay runakunata rikapakamuq Jordán mayu wak simpanman 

Josué kacharmi nirqan: <<Jericó marka y wakin markakuna imano 
kashqantapis rikapakuq aywayay>>. Sayno niptin aywarmi Rahab warmipa 
wayinman chaykur saylacho posädakuyarqan. Rahabqa prostitüta warmimi 
karqan. 

2Rikapakuqkuna Rahabpa wayinman chäyashqanta rikaykurmi juk runa 

Jericó markapa mandaqnin reyta wilar nirqan: <<Imano atacamänansipaqpis 
rikapakuqmi kanan tardi Israel runakuna chäyämush>>. 

3Sayno wilaptinmi Rahabpa wayinman runakunata kacharqan kayno 

niyänanpaq: <<Wayikiman posädakamuq runakunata qarqamuy. Paykunaqa 
markansita rikapakuqmi shayämush>>. 

4Rey kachashqan runakuna chäyänanpaqqa maynami rikapakuq runakunata 

Rahab pakaykushna kash. Saymi paykunata nirqan: <<Rasunpaypami 
runakuna näqa chäyämush. Isanqa maypita kayashqantapis manami 
musyashkäsu. 

5Pasa sakaykaptinna marka yaykuna sawan punkuta wichqananpaqna 

kaykaptinmi aywakuyash. Manami musyäsu maypa aywakuyashqantapis. 
Jukla qatiparqa taripaskiyankimi>>. 

6Sayno nirpis Rahabqa altusnincho muntunaraykaq lïnu päja rurinchömi say 

ishkay runakunata pakaraykäsirqan. 

7Rahab nishqanta criyirmi rey kachashqan runakunaqa taripayta yarpar 

Jordán mayu väduyaq aywayarqan. Yarquriyaptilannami Jericó markaman 
yaykuna sawan punkuta jukla wichqayarqan. 

8Saypitanami ishkay rikapakuq runakuna manaraq punukäyaptin 

pakaraykäyashqanman wisarkur Rahab nirqan: 

9<<Shamuykäyashqaykita musyar kaycho taq runakuna pasaypa 

mansariyaptinmi tulunkunapis suksukyanraq. Saymi tantiyakü kay markata y 
wakin markakunatapis TAYTA DIOS qoykuyäshunaykipaq kashqanta. 

10Musyayämi Egiptupita yarqayämuptiki Puka Lamarta 

päsayämunaykipaq TAYTA DIOS sakisishqanta. Saynöpis musyayämi Jordán 
mayu simpan amorreo runakunapa mandaqnin reykuna Sehónta y Ogta 
soldädunkunatawan wanusiyashqaykita. 

11TAYTA DIOSNINSIQA jana pasachöpis kay pasachöpis lapanpaq 

munayyuqmi kaykan. Pay yanapäyäshushqaykita musyarmi 
mansayäshushpayki pipis qamkunawan pelyayta almitinsu. 

12<<Saymi ruwakulä: TAYTA DIOSPA jutincho promitiyämay qamkunata ali 

rikashqänöla lapan ayllükunata ali rikaykayämänaykipaq. 
Kuyapämänaykipaq kashqanta awnimarqa ima señal-latapis 
kachapaykayämay. 

13Taytäta, mamäta, turïkunata, nanäkunata y paykunawan kaqkunata ama 

wanuykasiyankisu>>. 

14Sayno ruwakuptinmi niyarqan: <<Kay parlashqansita pitapis mana 

wilapaptikiqa noqakunapis qamkunata sapäyäshaykimi. TAYTA DIOS kay 
markakunata makïkunaman churamuptinqa imaypis alimi rikayäshayki>>. 

15Sayno wilanakuskirmi Rahabqa ishkay rikapakuq aywaqkunata waskawan 

warkuypa ventänanpa uräsirqan. Sayno uräsirqan marka murälla janancho 
wayin kaptinmi. 

16Manaraq uräsirmi paykunata nirqan: <<Ashiyäshuqniki runakuna mana 

tariyäshunaykipaq jalqakunaman aywaykur paykuna kutiyämushqanyaq 
kimsa junaq pakaräkuyay. Saypita isanqa aywakuyanki>>. 

17Sayno niptinmi niyarqan: <<Noqakuna lapan promitiyashqätami 

cumpliyäshaq. 

18Jericó markaman Israel runakuna yaykayämunan junaq kay 

uräsiyämashqayki ventänaman kay puka watuta watanki. Say junaq 
wayikiman shuntakäyanki taytaykiwan, mamaykiwan, turikikunawan y lapan 
castaykikunawanpis. 

19Wayikicho kaqkunataqa manami mayqantapis wanusiyanqasu. Wayikipita 

yarquq kaqmi isanqa kikin jusayuq kanqa wanusiyaptin. Kay wayikicho 
kaykaqta pitapis wanusiyaptinqa noqakunami jusayuq kayäshaq. 

20Kanan parlashqansita pitapis wilapaptikimi isanqa kay promitiyashqäta 

cumpliyäshaqsu>>. 

21Saymi Rahab nirqan: <<Niyashqaykinöchir rurashaq, taytakuna>>. Sayno 

wilanakuskirmi paykuna aywakuyarqan. Aywakuyaptinnami say puka watuta 
ventänaman jukla watarqan. 

22Nirkurnami say ishkay rikapakuq aywaqkuna jalqakunaman aywaykur 

kimsa junaqyaq pakaräyarqan. Pakakuykuyaptinmi ashiq runakuna mayjina 
ashirpis mana tariyashpan Jericóman kutikuyarqan. 

23Saynami ishkan rikapakuq aywaqkuna jalqakunapita urämur Jordán 

mayuta simpayarqan. Josué kaqman kutiykurnami ima päsashqantapis wilar 

24niyarqan: <<TAYTA DIOSMI say markakunata makinsiman churamush. 

Yaykunansipaq kaqta musyarmi maysaycho taq runakunapis pasaypa 
mansariyashpan suksukyaykäyan>>. 

 

Josué 3 
Jordán mayuta simpayashqan 

1Saypitanami waraynin tuta saka sakala Josué y lapan Israel runakuna 

Sitimpita aywar Jordán mayu kuchunman chäyarqan. Mayuta manaraq 
simparmi jinalancho posädakuyarqan. 

2Saypita kimsa junaq päsarkuptinnami Israel autoridäkuna intëru 

campamentupa purir 

3niyarqan: <<TAYTA DIOSNINSIPA Pactu Babulninta Leví trïbu cürakuna 

apaykäyaqta rikar noqansipis qepalanta qatiräshun. 

4Mayuta simparkurqa nänita manami reqinsisu. Saymi mana 

pantakaykänansipaq paykunapa karu qepalanta aywashun. Isanqa 
apaykäyashqan babulmanqa ama aläpa witipäshunsu. Saypa trukanqa 
waranqa (1,000) metrutano qepanta qatiräshun>>. 

5Nirkurnami runakunata Josué nirqan: <<Waray junaqmi rikaykaptinsi TAYTA 

DIOS milagruta ruranqa. Sayno kananpaq kaykaptinqa purificakuyay>>. 

6Saypita waraynin junaqnami cürakunata Josué nirqan: <<TAYTA 

DIOSPA Pactu Babulninta runakunapa puntanta apayay>>. Saymi Josué 
nishqanno runakunapa puntanta babulta apayarqan. 

7Saypitanami Josuéta TAYTA DIOS nirqan: <<Kanan junaqpitami Israel 

runakuna musyayanqa Moisésta yanapashqänöla qamtapis 
yanapaykashqäta. Sayno yanapaykashqäta tantiyarmi cäsukuyäshunki. 

8Qamnami Pactu Babulta apaykaq cürakunata ninki Jordán mayuman yaykur 

ichiyänanpaq>>. 

9Sayno niptinmi Israel runakunata Josué nirqan: <<Shayämuy TAYTA 

DIOSNINSI imata nimashqantapis wilanäpaq>>. 

10Shuntakaskiyaptinmi nirqan: <<Kanan junaqmi tantiyayanki imayyaqpis 

kawaq TAYTA DIOS noqansiwan kaykashqanta. Paymi yanapämäshun wak 
simpacho taq runakunata ushakäsinansipaq. Say runakuna kaykäyan 
cananeo runakuna, heteo runakuna, heveo runakuna, ferezeo runakuna, 
gergeseo runakuna, amorreo runakuna y jebuseo runakunami. 

11Saynöpis kay pasata munaynincho sararaq TAYTA DIOSPA Pactu 

Babulnintami puntansita Jordán mayuta simpasiyanqa. 

12Kanan akrayay chunka ishkay runakunata cada trïbupita jukta. 

13Kay pasata munaynincho sararaq TAYTA DIOSPA Pactu Babulninta apaq 

cürakuna yakuman yaykuskiyaptinmi mayu sapakanqa sakilapana 
päsanansipaq>>. 

14Saymi Jordán mayuta simpayänanpaq Israel runakuna toldunkunata 

shuntaskiyaptin cürakuna Pactu Babulta umrush puntanta aywayarqan. 

15Cosëcha wisan kaptinmi Jordán mayu püsay püsar aywaykarqan. Sayno 

kaykaptinpis Pactu Babulta apaq cürakuna Jordán mayuman yaykuyta 
qalaykuyaptinmi 

16Saretán particho kaykaq Adam markapita janamanpa yaku sapakäkurqan. 

Saymi say markapita uramanpa Arabá Lamaryaq yaku sakikäkurqan. Arabá 
Lamarqa Kachi Lamarmi kaykan. Jordán mayu sayno sakiskiptinnami Israel 
runakuna Jericó markaläpa simpayarqan. 

17Israel runakuna päsayashqanyaqmi TAYTA DIOSPA Pactu Babulninta 

umrush cürakuna sakish mayu chawpilancho ichiräyarqan. Saynömi Israel 
runakuna lapanpis sakilapana simpayarqan. 

 

Josué 4 
Jordán mayupita chunka ishkay rumikunata jorquyashqan 

1Jordán mayuta lapan simpaskiyaptinnami Josuéta TAYTA DIOS nirqan: 

2<<Chunka ishkay runakunata akray cada trïbupita jukta. 

3Nirkur paykunata niy cürakuna ichiraykäyashqan sakish mayu chawpinpita 

chunka ishkay rumikunata jorqayämunanpaq. Say rumikunata apar 
churayäsun kanan sakay posädakuyänaykipaq kaqman>>. 

4Sayno niptinmi chunka ishkay akrashqan runakunata qayaykur Josué 

5nirqan: <<Jordán mayu chawpinman yaykuyay TAYTA DIOSNINSIPA babulnin 

kaykashqan kaqman. Saypita cada ünuyki juk rumita umrukurkur 
apayämunki. Saynöpami Israel runakunapa trïbunkuna chunka ishkay 
kayashqanno chunka ishkay rumikunapis kayanqa. 

6Say rumikunata rikar waray warantin surikikuna <¿imanirtaq kay rumikuna 

qoturaykan?> nir tapuyäshuptiki 

7niyanki: <TAYTA DIOSPA Pactu Babulninta simpasiyämuptinmi Jordán mayu 

sakiskirqan. Sayno sakishqanta imaypis yarparänansipaqmi kay rumikuna 
qoturaykäyan> >>. 

8Josué yäsishqannölami say chunka ishkay runakuna Jordán mayu 

chawpinpita rumita jorquyarqan. Nirkurmi Josuéta TAYTA DIOS nishqannöla 
posädakuyashqan kaqman apaykur qotuyarqan. 

9Saynölami Pactu Babulta umrush cürakuna ichiraykäyashqan kaqchöpis 

chunka ishkay rumikunata Josué qotusirqan. Say rumikunaqa kananyaqmi 
mayucho qoturaykan. 

10Say junaqmi TAYTA DIOS nishqankunata Israel runakuna lapanta 

cumpliyarqan. Moisés yäsishqannölami saykunata Josué rurasirqan. TAYTA 

DIOS nishqankunata cumpliyashqanyaqmi babulta apaq cürakuna Jordán 
mayu chawpincho ichiraykäyarqan. Saycho ichiräyashqanyaqmi Israel 
runakuna apurä simpayarqan. 

11Runakuna simpaskiyaptinnami babulta umruq cürakuna runakunapa 

puntanman churakäyarqan. 

12Moisés nishqannölami runakunapa puntanta simpayarqan Rubén trïbu 

runakuna, Gad trïbu runakuna y pulan Manasés trïbu runakunapis. Say 
runakunaqa pelyayänanpaq kamarikushqami aywayarqan. 

13Paykunaqa chusku chunka waranqanömi (40,000) kayarqan. 

Pelyayänanpaq kamarikushlami TAYTA DIOSPA nawpanta Jericó pampaman 
aywayarqan. 

14Say junaqmi Israel runakunata TAYTA DIOS tantiyasirqan Moisésta 

respitayashqannöla Josuétapis respitayänanpaq. Saymi Israel runakuna 
payta imaypis respitayarqan. 

15Saypitanami Josuéta TAYTA DIOS nirqan: 

16<<Cürakunata niy Pactu Babulnin umrush Jordán mayupita 

yarqayämunanpaq>>. 

17Sayno niptinmi cürakunata Josué nirqan mayupita yarqayämunanpaq. 

18Pactu Babulta apaq cürakuna Jordán mayupita yarquskiyaptinmi mayu 

nawpata aywashqanno yapay püsaypa püsar aywar qalaykurqan. 

19Israel runakuna Jordán mayuta simpayarqan wata qalaykunan killa chunka 

junaq kaykaptinmi. Nirkurnami Gilgalcho campamentunta sharkasiyarqan. 
Gilgal kaykan Jericópita inti jeqamunanläpami. 

20Gilgalchömi Jordán mayupita jorquyashqan rumikunata Josué qotusirqan. 

21Nirkurnami Israel runakunata nirqan: <<Kananpita waray warantin 

surikikuna: <¿Imapaqtaq kaycho rumikuna qoturaykäyan?> nir 
tapuyäshuptiki 

22wilayanki Israel runakuna Jordán mayu sakiptin simpayashqanta. 

23Paykunata wilapar niyanki: <Noqakuna simpayänäpaq Puka Lamarta 

sakisishqannölami Jordán mayutapis TAYTA DIOSNINSI sakisirqan. 

24Sayno rurarqan munayyuq kashqanta maysaychöpis runakuna 

musyayänanpaq y qamkunapis payta imaypis mansapakuyänaykipaqmi> >>. 

 

Josué 5 
Gilgalcho Israel runakuna señalakuyashqan y Pascuata rurayashqan 

1Amorreo runakunapa mandaqnin reykunami musyayarqan Israel runakuna 

simpayänanpaq Jordán mayuta TAYTA DIOS sakisishqanta. Say reykuna 
täyarqan Jordán mayu simpan inti jeqananläpami. Saynölami musyayarqan 
Mediterráneo Lamar kuchuncho taq cananeo runakunapa mandaqnin 
reykunapis. Sayta musyaykurmi pasaypa mansariyashpan Israel 
runakunawan pelyaq aywaytapis munayarqansu. 

2Jordán mayuta simpaskiyaptinmi Josuéta TAYTA DIOS nirqan: <<Rumipita 

cuchillukunata ruraykur Israel runakunata señalasinki taytankunano 
señalash kayänanpaq>>. 

3Sayno niptinmi rumipita cuchillukunata ruraykur Aralot jirkacho Israel 

runakunata Josué señalasirqan. 

4Sayno señalasirqan Egiptupita yarqamuq runakuna sunyaq jirkacho wanur 

ushakäyash kayaptinmi. Say wanuq runakunaqa Egiptupita yarqamur 
guërraman aywayänanpaq edäninchömi kayarqan. 

5Paykuna señalash kayaptinpis sunyaq jirkacho yuriqkuna señaläni 

kayaptinmi Josué señalasirqan. 

6Egiptupita yarqamur guërraman aywayänanpaq edänincho kaq runakunaqa 

chusku chunka (40) wata sunyaq jirkapa puriykäyashqanchömi wanuyarqan. 
Sayno wanuyarqan TAYTA DIOSTA mana cäsukuyashqanpitami. Saymi 
paykunata TAYTA DIOS nirqan unay ayllunkunata promitishqan nacionman 
mana yaykuyänanpaq kayashqanta. Saychöqa lichipis abëjapa mishkinpis 
yakunöraqmi aska kaykan. 

7Egiptupita yarqamuq runakuna wanush kayaptinmi paykunapa surinkunata 

Josué señalasirqan. Paykunatami Tayta Dios churarqan wanuq kaqkunapa 
trukan promitishqan nacionta chaskiyänanpaq. Nänicho yurish karmi say 
junaqyaq señaläni kayarqan. 

8Lapanta señalaskiptinnami aliyäyashqanyaq jinan campamentulacho 

täyarqan. 

9Saypitanami Josuéta TAYTA DIOS nirqan: <<Señalashna karmi Egiptucho 

ashmay kayashqanpita penqakuyanqanasu>>. Tayta Dios sayno 
nishqanpitami kananyaq say partipa jutin Gilgal kaykan. 

10Gilgalqa Jericó pampachömi kaykan. Israel runakuna saychömi wata 

qalaykunan killacho chunka chusku junaq tardi Pascua fiestata rurayarqan. 

11Saypita waraynin junaqmi levadüraynaq tantata mikuyarqan y trïgu 

kamsatapis uchuyarqan. Saykunami jinancho wayuq mikuykuna karqan. 

12Say junaqpita pasa mikuyänanpaq maná manana 

kaptinnami Canaáncho chakrakuna wayushlantana mikuyarqan. 

Josuéta Tayta Diospa soldädunkunapa mandaqnin yuripashqan 

13Jericó marka cercancho puriykashqanchömi Josué rikarqan espädan 

aptash ichiraykaq runata. Saymi nawpanman witiykur tapur nirqan: <<¿Qam 
kaykanki favornïkunaku o conträkunapa favorninku?>> 

14Sayno tapuptinmi say runa nirqan: <<Manami mayqaykipapis favornikisu 

kaykä. TAYTA DIOSPA soldädunkunapa mandaqninmi kä>>. Sayno niptinmi 
Josué pasaman lätakuykur say soldäduta tapur nirqan: <<Taytay, 
ashmaynikimi kä. ¿Imataq wilamänaykipaq kaykan?>> 

15Niptinmi TAYTA DIOSPA soldädunkunapa mandaqnin nirqan: 

<<Jatirashqayki lanqikita jorquy. Sagrädu partichönami ichiraykanki>>. 
Niptinmi lanqinta jukla Josué jorqurqan. 

 

Josué 6 
Jericó markaman imano yaykuyänanpaqpis tantiyasishqan 

1Israel runakunata mansarmi Jericó markapa punkunta 

wichqakarkayämurqan. Saymi pipis yaykurqansu ni yarqurqansu. 

2Sayno kaptinpis Josuétami TAYTA DIOS nirqan: <<Makikimanmi churashkä 

Jericó markata, mandaqnin reyta y soldädunkunatapis. 

3Saymi lapan soldäduykikunawan cada junaq Jericó marka murälla waqtanpa 

soqta junaqyaq tumapäyanki. 

4Sayno rurar Pactu Babulpa puntanta qanchis cürakuna 

aywayanqa cornëtankuna aptash. Qanchis kaq junaqcho isanqa 
cornëtakunata cürakuna tukayämuptin qanchis kuti lapayki tumapäyanki. 

5Say junaq guërrapaq tukashqanno cürakuna tukayashqanta wiyar sinchipa 

qaparäyanki. Sayno qaparäyaptikimi Jericó markata saparaq murälla kikilan 
juchunqa. Juchuskiptinmi defrenti say markaman yaykuyanki>>. 

6Saymi cürakunata qayaykur Nunpa surin Josué nirqan: <<Jericó markata 

tumapaq aywanansipaq Pactu Babulta apayay. Apaqkunapa puntantana 
qanchis cürakuna cornëtankuna aptash aywayäsun>>. 

7Saynölami runakunatapis Josué nirqan: <<Qamkunawanpis lapaykiwan 

Jericó markata tumapaq aywashun. Pelyayänanpaq kamarikush 
runakunapis TAYTA DIOSPA babulninpa puntanta aywayäsun>>. 

8Josué parlayta ushaskiptinmi TAYTA DIOSPA Pactu Babulninpa puntantana 

qanchis cürakuna aywayarqan cornëtankunata tukaraykar. 

9Paykunapa puntantanami pelyayänanpaq kamarikush runakuna 

aywayarqan. Babulpa qepanta wakin runakunapis pelyayänanpaq 
kamarikush aywayaptinmi cürakuna mana chawaypa tukayarqan. 

10Manaraq yarquyaptin yäsirmi Josué nirqan: <<Upälarä aywashun. 

Qaparäyänaykipaq niptïraqmi lapan kalpaykikunawan qaparäyanki>>. 

Jericó markaman yaykuyashqan 

11Sayno niptinmi TAYTA DIOSPA babulninta Jericó marka murälla waqtanpa 

say junaq juk kutila tumasiyarqan. Nirkurnami campamentunman 
kutiykuyarqan. 

12Waraynin tuta saka sakalami Josué sharkurqan. Cürakunapis TAYTA 

DIOSPA Pactu Babulninta umrukurmi yarquyarqan. 

13Paykunapa puntantami qanchis cürakuna 

yarquyarqan cornëtankuna tukaraykar. Paykunapa puntantanami 
aywayarqan pelyayänanpaq kamarikush runakuna. Wakin 
runakunanami TAYTA DIOSPA babulnin qepanta aywayarqan. Sayno lapan 
aywayaptinmi cornëtakunata mana chawaypa tukayarqan. 

14Jericó markata sayno tumapaskirmi say junaqpis campamentunman 

kutiyarqan. Saynölami soqta junaqyaq tumayarqan. 

15Qanchis kaq junaqpis saka sakala markata yapay tumapämuq aywarmi say 

junaqqa qanchis kuti tumapäyarqan. 

16Qanchis kaq tumaycho cornëtata tukarayämuptinmi runakunata Josué 

nirqan: <<¡Qaparäyay! ¡TAYTA DIOSMI kay markata makinsiman churamush! 

17Kay markata chipyaq rupasishun. Sayno rupasishqami TAYTA 

DIOSPAQ sacrificiu kanqa. Rikapakuq kachashqansi runakunata 
pakashqanpitami prostitüta Rahabta y wayincho kaykaqkunalataqa 
kawaykaqta kachaykushun. 

18Say markacho kaqkunataqa mayjina ali kaptinpis ama imankunatapis 

apakushunsu, saypa trukanqa lapanta rupasir ushashun. Imalatapis 
apakuyaptikiqa maldición lapansimanmi chämunqa. 

19Qoripita kaqkunata, qellaypita kaqkunata, broncipita kaqkunata y fiërrupita 

kaqkunatami isanqa TAYTA DIOSPAQ shuntashqansi kaqman churashun>>. 

20Cornëtakunata cürakuna tukayaptin y Israel runakunapis qaparäyaptinmi 

marka saparaq murälla elaqpita juchurqan. Juchuskiptinnami markaman 
yaykur 

21espädawan wanusiyarqan runakunata, warmikunata, maqtakunata, 

awkinkunata, wäkakunata, uyshakunata, ashnukunatapis. 

22Rikapakuq kachashqan ishkay runakunatami Josué nirqan: <<Prostitüta 

Rahabta promitiyashqaykinöla wayinman aywar kikinta y lapan castankunata 
jorqayämuy>>. 

23Sayno niptinmi Rahabpa wayinman aywar jorqayämurqan kikinta, 

mamanta, taytanta, turinkunata y say wayicho lapan castankunatapis. 
Nirkurnami Israel runakunapa campamentunpita jukläman pushayarqan. 

24Saypitanami Jericó markacho kaqkunata lapan imaykatapis Israel 

runakuna rupasir ushayarqan. Qellayta, qorita, broncita y fiërrukunatami 
isanqa TAYTA DIOSPA wayinpaq shuntayashqan kaqman churayänanpaq 
shuntayarqan. 

25Jericóman rikapakuq kachashqan runakunata pakashqanpitami Rahabta y 

ayllunkunata Josué wanusirqansu. Saypita pasami kananyaqpis Rahabpa 
ayllunkuna Israel runakunawan taykäyan. 

26Saypitanami Josué nirqan: <<Kay Jericó markata yapay sharkasiyta munaq 

runaqa maldicionädumi kanqa. Saymi marka murällata sharkasiq runapa 
qechpa surin wanunqa. Saynölami marka yaykuna punkuta tanaq runapa 
nunush surinpis wanunqa>>. 

27Josuéta TAYTA DIOS yanapashqan maysaychöpis musyakarqanmi. 

 

Josué 7 

Acán jusalikushqan 

1Judá trïbupitami Acán jutiyuq runa karqan. Pay karqan Carmipa surin, 

Zabdipa wilkan y Zerapa shurukta wilkanmi. Jericó markacho kaqta lapanta 
rupasiyänanpaq Josué nikaptinmi alinnin kaqta pakaylapa Acán apakurqan. 
Sayno apakushqanpitami TAYTA DIOS fiyupa rabyakur Israel runakunapa 
contran rikakurqan. 

2Jericó markapitami runakunata Josué kacharqan Hai markata 

rikapakayämunanpaq. Hai markaqa Bet-elpita inti jeqamunan kaqläpa y Bet-
avén marka cercanchömi karqan. Saymi paykuna aywar Hai markata 
rikapakayämurqan. 

3Kutiykamurmi Josuéta wilar niyarqan: <<Lapansiqa ama aywashunsu. 

Ishkay waranqa (2,000) o kimsa waranqa (3,000) runakunalawanmi Hai 
runakunata ushakäsishun. Say markachöqa walkalami runakuna 
taykäyan>>. 

4Sayno niyaptinmi Hai markata ushakäsiq Josué kacharqan kimsa 

waranqatano (3,000) runakunata. Sayno kaptinpis Haicho taq runakuna 
paykunata vinciyashpanmi qatikachäyarqan. 

5Hai markapa punkunpita rumita jorqukuna partiyaq qatikacharmi uraypa 

qeshpiyaptin kimsa chunka soqta (36) runakunata wanusiyarqan. Saymi 
Israel runakuna mansarir pelyayta almitiyarqannasu. 

6Sayno vinciykuyaptinmi Josué y mayor runakuna lakikuyashpan 

mödanankunata rachiyarqan y alpatapis umankunaman winakuyarqan. 
Nirkurnami pasa sakashqanyaq TAYTA DIOSPA babulninpa puntanman 
lätakuykuyarqan. 

7Saychömi Josué nirqan: <<Tayta Dios, kay markakunacho taq amorreo 

runakuna wanusiyämänanpaqqa ¿imapaqraq Jordán mayutapis 
päsasiyämarqayki? Saypa trukanqa Jordán mayu wak simpalancho 
kachaykayämankiman karqan. 

8TAYTA DIOS, conträkuna vinciykäyämaptinqa kanan ¿imataraq Israel 

mayïkunata nishaq? 

9Kananqa sayta wiyaykur kay particho taq cananeo runakuna shuntakaykur 

chipyaqchir asulaskayämanqa. Sayno asulayämaptinqa ¿imanöparaq 
runakuna musyayanqa lapanpaq munayyuq kashqaykita?>> 

10Josué sayno niptinmi TAYTA DIOS nirqan: <<¿Imanirtaq lätaraykanki? 

¡Sharkuy! 

11Nishqäta mana cäsukamarmi Israel runakuna jusayuq kaykäyan. Jericó 

markacho lapanta rupasiyänanpaq nikaptïpis suwaykurmi toldunkunacho 
pakaraykäsiyan. Sayno rurayash jusalikuykäyashqanta musyaykarmi. 
Saynöpami paykunawan pactu rurashqäta manakaqman churayash. 

12Saymi contraykikunawan pelyaytapis mana kamäpakur qeshpikuyanki. 

Jusayuq runata manaraq wanusiptikiqa qamkunata yanapänäpa trukan 
ushakäsiyäshaykimi. 

13<<Jukla aywar runakunata wilay kanan junaq purificakuskir waray junaq 

nawpäman shayämunanpaq. Qamkunapa DIOSNIKI karmi nï: <Lapanta 
rupasiyänaykipaq nikaptïpis wayikikunapa apakurmi jusayuq kaykäyanki. 
Jusayuq runata manaraq wanusirqa manami contraykikunatapis ushakäsiyta 
kamäpakuyankisu>. 

14<<Waray tuta trïbunpa trïbunpa Israel runakuna nawpäman shayämusun 

mayqan trïbupis jusayuq kashqanta ninäpaq. Saynölami say trïbu runakuna 
ayllunpa ayllunpa nawpäman shayämunqa mayqan ayllupis jusayuq 
kashqanta ninäpaq. Nirkurnami say ayllu runakuna castanpa castanpa 
nawpäman shayämunqa mayqan castanpis jusayuq kashqanta ninäpaq. Say 
casta runakunanami cada ünun nawpäman shayämunqa mayqanpis jusayuq 
kashqanta ninäpaq. 

15Mayqan runa jusayuq kashqantapis niptïmi wayintapis surinkunatapis y 

lapan imaykankunatapis rupasiyanki. Say runa pasaypa mana alita rurarmi 
Israel runakunawan pactu rurashqäta manakaqman churash>>. 

Acánta wanusiyashqan 

16Sayno niptinmi waraynin tuta saka sakala lapan runakunata shuntaykur 

Josué nirqan trïbunpa trïbunpa Diospa nawpanman shayämunanpaq. Sayno 
shayämuptinmi Judá trïbu jusayuq kashqanta Tayta Dios nirqan. 

17Judá trïbutanami Josué nirqan ayllunpa ayllunpa Diospa nawpanman 

shayämunanpaq. Saymi Zera ayllu jusayuq kashqanta Tayta Dios nirqan. 
Zera ayllu shamuptinnami Zabdi casta jusayuq kashqanta nirqan. 

18Zabdi castacho olqu kaqkuna shayämuptinnami Tayta Dios nirqan Acán 

runa jusayuq kashqanta. Pay karqan Carmipa surinmi. Saynöpis karqan 
Zabdipa wilkan y Zerapa shurukta wilkanmi. Paykuna kayarqan Judá 
trïbupitami. 

19Saymi Acánta Josué nirqan: <<TAYTA DIOSPA nawpancho mana 

lulakuylapa rasun kaqlata wilamay, hïju>>. 

20Sayno niptinmi Acán nirqan: <<TAYTA DIOSTA mana cäsukurmi 

jusalikushkä. 

21Jericó markaman yaykurmi tarishkä Babiloniacho awash kuyaylapaq 

jakuta, ishkay pachak (200) qellayta y juk taksha bärra qoritapis. Say qoriqa 
mediu kïlunömi lasan. Saykunata munaparmi pakaylapa apar toldü rurinman 
pampaykushkä. Qellaytaqa mas rurinmanmi pampaykushkä>>. 

22Sayno niptinmi Acánpa toldunman runakunata Josué kacharqan. Saychömi 

tariyämurqan lapan pakashqankunata y qellaytapis mas rurincho 
pakaraykaqta. 

23Saykunata apakurkurmi Israel runakuna shuntakäyashqanman aywar 

Josuéta entregayarqan. Sayta chaskirkurnami TAYTA DIOSPA nawpanman 
churaykurqan. 

24Nirkurnami lapan Israel runakunawan Acánta, suwashqan qellayta, qorita, 

jakuta, warmi surinkunata y olqu surinkunatapis Acor Pampaman apayarqan. 
Saynölami paypa kaqtaqa lapanta apayarqan wäkankunata, uyshankunata, 
cabrankunata, ashnunkunata y tolduntapis. 

25Sayman pushaykurmi Josué nirqan: <<¿Imanirtaq kay desgraciaman 

jitarpayämashkanki? Kananqa kikikitami TAYTA DIOS desgraciaman 
jitarpushunki>>. Sayno niptinmi Israel runakuna Acánta, surinkunata y lapan 
uywankunatapis samqaypa wanuskasir rupasiyarqan. 

26Nirkurnami rupasiyashqan jananman saysika rumikunata qotuyarqan. Say 

rumikuna kananyaqmi saycho qoturaykan. Say wanusiyashqan junaqpita 
pasami say pampapa jutin Acor Pampa kaykan. Acánta 
wanuskasiyaptinnami TAYTA DIOSPA rabyanaynin päsarqan. 

 

Josué 8 
Israel runakuna Hai markaman yaykuyashqan 

1Saypitanami Josuéta TAYTA DIOS nirqan: <<Ama mansariysu ni qelanaysu. 

Pelyayänanpaq kamarikush runakunata shuntaykasir Hai markata atacaq 
jukla aywayay. Noqami yanapäyäshayki Hai markapa mandaqnin reyta y 
saycho taq runakunata chipyaq ushakäsiyänaykipaq. Saymi paykunapa 
chakrankunapis markanpis qamkunapana kanqa. 

2Jericó markacho taq runakunata y mandaqnin reyta 

ushakäsiyashqaykinölami Hai markacho taq runakunata y mandaqnin 
reytapis ushakäsiyanki. Say markapitami isanqa uywankunatapis 
imaykantapis kikikikunapaqna apakayämunki. Elaqpita atacayänaykipaqqa 
marka qepanpa kamakäyanki>>. 

3Sayno niptinmi Josué kimsa chunka waranqa (30,000) runakunata akrarqan 

pelyaq aywayänanpaq. Paykunata Hai markaman sakaypa kacharmi 

4nirqan: <<Nishqäta shumaq wiyayämay. Marka qepanpa yaykuykur 

pakakuyanki. Saycho listu shuyaraykäyanki elaqpita markaman yaykur 
atacayänaykipaq. 

5Noqanami wakin kaq runakunawan markaman aywaykur wajupäyäshaq. 

Pelyaq yarqayämuptinmi nawpata qeshpishqansinöla qeshpiq tukuyäshaq. 

6Yapay vincimashqansita yarpar qepäkunata qatipäyämanqa. 

7Sayyaqmi pakaraykäyashqaykipita yarqamur markaman yaykuyanki. TAYTA 

DIOSNINSIMI say markata makinsiman churamunqa. 

8Markaman yaykuykur TAYTA DIOS nishqannöla wayikunata jukla 

rupasiyanki. Kay nishqäkunata mana qonqaypa rurayanki>>. 

9Sayno nirmi paykunata Josué kacharqan Hai markaläpa päsar inti jeqanan 

kaqlächo pakakuyänanpaq. Nishqannölami aywar pakakuyarqan manaraq 
Bet-el markaman chäyashpan. Josuénami campamentulacho quëdarqan. 

10Waraynin tutanami saka sakala campamentucho quëdaq runakunata Josué 

shuntarqan Hai runakunawan pelyaq aywayänanpaq. Say runakunapa 
puntanman churakarkurmi Israel mayor runakunawan aywayarqan. 

11Marka frentinpa päsarmi norti kaqlächo jamayarqan. Say markapita 

paykunata rakirarqan juk raqralami. 

12Saypitanami wakin runakuna pakaraykäyashqanman pisqa waranqatano 

(5,000) runakunata Josué kacharqan. Say runakunaqa inti jeqanan kaqlächo 
y Haipita Bet-elman aywanachömi pakaraykäyarqan. 

13Saynöpami Israel runakuna ishkay puntaman churanakush kaykäyarqan. 

Jukaq puntami karqan markapita inti jeqanan kaqlächo y jukaq puntanami 
karqan nortilächo. Say sakaymi Josuéwan aywaq runakuna pulan pampayaq 
aywayarqan. 

14Pasa waraptinnami simpancho kaykäyashqanta rikar Hai markapa 

mandaqnin rey lapan runakunawan jukla yarquyarqan Arabá pampaman 
aywaq bajädacho Israel runakunawan pelyayänanpaq. Isanqa manami 
musyayarqansu wakin Israel runakuna markapa waqtancho 
pakaraykäyashqanta. 

15Saymi Josuéwan kaykaq runakuna qeshpiq tukur sunyaq jirkapa aywaq 

nänipa aywayarqan. 

16Sayta rikarmi Hai runakunapa mandaqnin rey lapan runakunata nirqan 

Israel runakunata qatipäyänanpaq. Sayno qatiparmi markapita karutana 
aywayarqan. 

17Saymi markacho quëdaqkunata washänanpaq Hai markacho ni Bet-el 

markacho juk runalapis karqansu. 

18Saypitanami Josuéta TAYTA DIOS nirqan: <<Lanzaykita Hai markalämanpa 

joqariy. Noqami yanapäshayki ushakäsiyänaykipaq>>. Sayno niptinmi 
lanzanta Josué joqarirqan. 

19Saymi Israel runakunaqa pakaraykäyashqanpita yarqamur cörrila 

markaman yaykushpan lapan wayikunatapis rupasiyarqan. 

20-21Israel runakunata qatipaykäyashqancho Hai runakuna 

tikraskiyänanpaqmi pasaypa yanawyayparaq markapita qoshtay 
sharkuykänaq. Josuéwan kaykaq Israel runakunanapis sayno rupaykaqta 
rikaykurmi sunyaq jirkapa qeshpiykäyashqancho tikrapäyashpan Hai 
runakunata atacarna qalaykuyarqan. Saymi Hai runakuna maypa 
qeshpiytapis kamäpakuyarqansu. 

22Nirkurnami marka rupasiq Israel runakuna yarqayämurqan Hai 

runakunawan pelyayänanpaq. Sayno ishkanläpita atacarmi Hai runakunata 
lapanta wanusiyarqan. 

23Hai markapa mandaqnin reylatami kawaykaqta sariykur Josuéman 

apayarqan. 

24Qatipaq runakunata wanusir ushaskirnami Israel runakuna Hai markaman 

kutiykur lapan saycho quëdaqkunata wanusiyarqan. 

25Say junaqmi Hai runakunata warmitapis olqutapis chunka ishkay waranqata 

(12,000) wanusiyarqan. 

26Josuéqa lanzanta Hai markamanpa toqrirarqan saycho lapan runakunata 

ushakäsiyashqanyaqmi. 

27Isanqa uywakunata y imaykatapis kuyaylapaq kaqkunataqa manami 

ushakäsiyarqansu. Saypa trukanqa Josuéta TAYTA DIOS nishqannöla 
kikinkunapaqna apakuyarqan. 

28Hai markata Josué rupasishqanpita pasami kananyaqpis raqäkunala 

kaykäyan. 

29Hai markapa mandaqnin reyta wanuskasirmi ayanta tardiyaq qeruman 

warkusirqan. Inti jeqaykaptinnami jorqarkasir marka yaykunaman apasirqan. 
Nirkurmi aya jananman rumikunata qotuyänanpaq nirqan. Say rumikuna 
kananyaqmi qoturaykan. 

Ebal jirkacho leykunata Josué liyishqan 

30Saypitanami Ebal jirkacho Israel runakuna yärakuyashqan TAYTA 

DIOSPAQ altarta Josué perqarqan. 

31Say altartami TAYTA DIOSPA sirviqnin Moisés Israel runakunata 

nishqannöla laqläni rumikunawan perqarqan. Moisés qelqashqan 
leykunachöpis kaynömi qelqaraykan: <<Altarta perqarqa laqlash rumiwanqa 
ama perqayankisu>>. Saychömi Israel runakuna rupasina sacrificiupaq y 
jawka kawakuy sacrificiupaq uywakunata altarcho rupasiyarqan. 

32Saynölami Israel runakuna rikaykäyaptin perqashqan altar rumikunaman 

Moisés yachasishqan leykunata Josué qelqarqan. 

33Saypitami Israel runakuna, paykunawan kaykaq jäpa runakuna, mayor 

runakuna y juezkunapis ishkay partiman shuntakäyarqan Tayta Diospa 

bendicionninta chaskiyänanpaq. TAYTA DIOSPA sirviqnin Moisés 
nishqannömi pulan runakuna shuntakäyarqan Gerizim jirka chakinman y 
pulannami shuntakäyarqan Ebal jirka chakinman. Say jirkakuna chawpincho 
kaykaq pampaman TAYTA DIOSPA Pactu Babulninta apaykurmi Leví trïbu 
cürakuna ichikuyarqan. 

34Nirkurmi Moisés qelqashqan leykunata Josué sinchipa liyimurqan. 

Saynöpis liyimurqan bendicionkuna y maldicionkuna qelqarashqantapis. 

35Moisés qelqashqan leykunata Israel runakuna wiyayänanpaqmi lapanta 

Josué liyimurqan. Say junaqmi saycho kaykäyarqan runakuna, warmikuna, 
wamrakuna y paykunawan kaykaq jäpa runakunapis. 

 

Josué 9 
Gabaón runakuna Josuéta lulapäyashqan 

1Heteo runakunapa, amorreo runakunapa, cananeo runakunapa, ferezeo 

runakunapa, heveo runakunapa y jebuseo runakunapa mandaqnin 
reykunami musyayarqan wakin markakunata Israel runakuna 
ushakäsiyashqanta. Say reykunaqa täyarqan jalqakuna kashqan 
partipa, Sefelapa y Mediterráneo Lamar kuchunpa hasta Líbanuyaqmi. 
Lapan say partikuna kayarqan Jordán mayu simpan inti jeqanan kaqläpami. 

2Say reykunami wilanakuyarqan Josuéta y Israel runakunata atacayänanpaq. 

3Gabaóncho taq runakunami Jericó markata y Hai markata Josué 

ushakäsishqanta musyar 

4lulapäyänanpaq yarpachakuyarqan. Saymi Josué kaqman kachakunata 

kachayarqan. Paykunami ruku costalninkunata y qarapita rurash makwa y 
remendash vïnu winakuyänankunata ashnunkunaman 
chaqnakurkur aywayarqan. 

5Saynölami makwa lanqinkunata y remendash mödanakunatapis 

jatikuyarqan. Nirkurnami mirkapakuyarqan mupalish chukru tantakunata. 

6Gilgal campamentuman chaykuyashpanmi Josuéta y Israel runakunata 

niyarqan: <<Qamkunawan ali kawanansipaqmi seqaypa karupita pactu ruraq 
shayämushkä>>. 

7Sayno niyaptinmi Israel runakuna heveo runakunata niyarqan: <<Qamkuna 

capazchir cercalachöpis täyanki. Cercacho täyaptikiqa pactuta ama 
rurashunsu>>. 

8Niptinpis Josuéta niyarqan: <<Noqakuna munashqaykitachir rurayäshaq>>. 

Saymi Josué tapurqan: <<¿Maypitataq kayanki? ¿Mayqan ayllu runakunataq 
kaykäyanki?>> 

9Sayno tapuptinmi niyarqan: <<TAYTA DIOSNIKI Egipto runakunata imano 

castigashqantapis musyaykurmi karupita shayämushkä. 

10Saynöpis musyayashkämi Jordán mayu wak simpancho taq amorreo 

runakunapa ishkay mandaqnin reykunata imano 
ushakäsishqantapis. (Paykuna kayarqan Hesbón markapa mandaqnin rey 
Sehón y Basán partipa mandaqnin rey Og. Astarotchömi rey Og tarqan.) 

11Saynöpami autoridänïkunawan marka mayïkuna kachayämash kayno nir: 

<Mirkapaykikunata rurakurkur Israel runakunaman aywar niyanki: 
<<Noqakuna ashmaynikikunami kaykäyä. Kanan pactuta rurashun ali 
kawanansipaq>> >. 

12Niyämashqannölami shayämushkä. Markäkunapita yarqamur 

mirkapäkunapaq kay tantakunata akaykaqlatami qepikayämurqä. Kananqa 
mupalish y chukrushnami kaykäyan. 

13Kay qarakunamanpis mushuqmanmi vïnuta winakayämurqä. Kananqa 

rachir ushashnami kaykäyan. Sayjina karuta shayämuptïmi mödanäkunapis 
lachapayashna y lanqïkunapis pasaypa makwayashna kaykäyan>>. 

14Sayno niyaptinmi apayashqanta rikaykur Israel runakuna criyiyashpan 

mikuyarqan. Isanqa rasunpa karupita kayashqanta musyayänanpaq TAYTA 

DIOSTA manami tapukuyarqansu. 

15Saynöpami Josué paykunata promitirqan mana wanusinanpaq. Nirkurmi 

Israel mayor runakuna TAYTA DIOSPA jutincho promitiyarqan say pactuta 
cumpliyänanpaq. 

16Saypita kimsa junaqtanami Israel runakuna musyayarqan Gabaón 

runakuna cercalacho täyashqanta. 

17Sayta musyaykur ashiq aywayashpanmi kimsa junaq aywaycho tariyarqan 

Gabaón runakunapa markankunata. Paykunapa markankunami karqan 
Gabaón, Cafira, Beerot y Quiriat-jearim. 

18Saycho tarirpis yärakuyashqan TAYTA DIOSPA jutincho autoridäkuna 

promitish kayaptinmi wanusiyarqansu. Gabaón runakunawan pactuta 
rurayashqanpitami Israel runakuna autoridäninkunapa contran rimayarqan. 

19Saymi autoridäkuna niyarqan: <<Noqakuna TAYTA DIOSPA jutincho jurarmi 

mana wanusinansipaq promitiyashkä. Saymi kanan ima ruraytapis 
kamäpakunsisu. 

20Sayno kaykaptinqa ama wanusishunsu. Jurayashqäta mana 

cumpliyaptïqa TAYTA DIOSPIS fiyupami rabyakunqa>>. 

21Saynömi niyarqan mana wanusiyänanpaq. Nirkurmi Gabaón runakunata 

churayarqan Israel runakunapaq yantata yantakayämunanpaq y yakuta 

apapäyänanpaq. Saynöpami Gabaón runakunawan pactu rurayashqanta 
autoridäkuna cumpliyarqan. 

22Gabaón runakunata qayaykasirmi Josué nirqan: <<Kay cercalacho 

taykarqa ¿imanirtaq <karupitami shayämushkä> nir lulapäyämashkanki? 

23Sayno lulapäyämashqaykipitami TAYTA DIOS churayäshunki imaypis 

ashmaykuna kayänaykipaq. Kananpitaqa TAYTA DIOSNÏPA wayinman yantata 
y yakutami apayämunki>>. 

24Sayno niptinmi Josuéta niyarqan: <<Sirviqnin Moiséstashi TAYTA 

DIOSNIKI ninä kay nacioncho taq lapan runakunata wanusiyämänaykipaq 
kashqanta. Saymi wanuyta mansakuyashpä lulapäyashkä, taytay. 

25Kananqa makikicho chakikichömi kaykäyä. Niyämashqaykitami imatapis 

rurayäshaq>>. 

26Saynöpami Gabaón runakunata Josué salvarqan Israel runakuna 

wanusiyänanpaq kaqpita. 

27Say junaqmi Gabaón runakunata churarqan Israel runakunapaq imaypis 

yantata yantakayämunanpaq y yakuta apapäyämunanpaq. Saynölami 
churarqan TAYTA DIOSPA altarninpaqpis yantata y yakuta 
apapäyämunanpaq. Kananyaqpis saynölami ruraykäyan. 

 

Josué 10 
Amorreo runakunata ushakäsiyashqan 

1Jerusalén markapa mandaqnin rey Adonisedecmi mayarqan Jericó markata 

y mandaqnin reyta ushakäsishqannöla Hai markata y mandaqnin reytapis 
Josué ushakäsishqanta. Saynöpis mayarqan Gabaón runakunawan ali 
kawayänanpaq Israel runakuna pactu rurayashqanta. 

2Gabaón markaqa Hai markapitapis mas jatun karmi rey tashqan markano 

karqan. Saycho taq runakunapis pelyayta yachaqmi kayarqan. Saymi Israel 
runakuna atacayaptin Gabaón runakuna yanapäyänanpaq kashqanta yarpar 
Adonisedec y Jerusaléncho taq runakunapis pasaypa mansariyarqan. 

3Saymi Jerusalén markapa mandaqnin rey Adonisedec propiuta kacharqan 

Hebrónpa mandaqnin rey Hohamman, Jarmutpa mandaqnin rey Pireamman, 
Laquispa mandaqnin rey Jafíaman y Eglónpa mandaqnin rey Debirman. 
Chaykurmi kacha aywaq runakuna niyarqan: 

4<<Gabaón runakunami Israel runakunawan y mandaqnin Josuéwan ali 

kawayänanpaq pactuta rurayash. Sayno kaptin Gabaón runakunata 
ushakäsinansipaq shamur yanapaykayälämay>>. 

5Sayno niptinmi Jerusalén markapa, Hebrón markapa, Jarmut markapa, 

Laquis markapa y Eglón markapa pisqan mandaqninkuna soldädunkunawan 

shuntakar aywayarqan Gabaón markata ushakäsiyänanpaq. Say reykunaqa 
amorreo runakunapa mandaqnin reykunami kayarqan. 

6Sayta musyaykurmi Gabaón markacho taq runakunapis propiuta Gilgalman 

kachayarqan Josuéta ruwakur niyänanpaq: <<Jalqakunacho taq amorreo 
runakunapa mandaqnin reykunami ushakäsiyämänanpaq soldädunkunawan 
shuntakäyämush. Ashmaynikikuna kaykäyaptïqa mana 
ushakäsiyämänanpaq jukla shamur yanapaykayälämay>>. 

7Sayno niyaptinmi Gilgalpita jukla Josué aywarqan lapan geniu 

soldädunkunata pushakurkur. 

8Aywaykäyaptinmi Josuéta TAYTA DIOS nirqan: <<Gabaón markata atacaq 

runakunata ama mansaysu. Ichipäyänaykipaq yanapaptï manami mayqanpis 
ichipäyäshunkisu>>. 

9 TAYTA DIOS sayno niptinmi Gilgalpita warati aywaykur elaqpita amorreo 

runakunata Israel runakuna atacayarqan. 

10Sayno atacayaptinmi amorreo runakunapa shonqunkunaman pasaypa 

mansariyta TAYTA DIOS churarqan. Saynöpami Israel runakuna saysika 
runakunata Gabaóncho wanusiyarqan. Wakintanami qeshpiykäyaqta 
qatipaykur Bet-horónpa aywaq nänicho wanusiyarqan. Bet-horónpitanami 
wakintapis Azecayaq y Macedayaq wanusiyarqan. 

11Amorreo runakuna Bet-horónpita uraypa Azecayaq qeshpiykäyaptinmi rumi 

sikasaq runtu tamyata TAYTA DIOS tamyasimurqan. Say tamyawanmi Israel 
runakuna espädawan wanusiyashqanpitapis mas askaq wanuyarqan. 

12Amorreo runakunata ushakäsiyänanpaq TAYTA DIOS yanapashqan junaqmi 

lapan Israel runakunapa nawpancho TAYTA DIOSTA manakur Josué nirqan: 
<<Gabaón marka janancho intita takyaykäsiy. Saynöpis Ajalón pampa 
janancho killatapis takyaykäsiy>>. 

13Josué Sayno manakuptinmi intipis killapis kuyukuyarqansu contrankunata 

Israel runakuna wanusir ushayashqanyaq. Jaser libruchöpis sayno 
päsashqanmi qelqaraykan. Pulan ciëluchömi cäsi juk junaq inti 
takyaräkurqan. 

14Say junaq intita takyasishqannöqa manami pï runa manakuptinpis TAYTA 

DIOS takyasishsu. Say junaqmi Israel runakunata TAYTA DIOS yanaparqan 
contrankunata ushakäsiyänanpaq. 

15Saypitanami Josuéwan Israel runakuna kutiyarqan Gilgalcho 

campamentunman. 

Pisqan reykunata Josué wanusishqan 

16Amorreo runakunapa pisqa mandaqnin reykunami qeshpir Macedacho 

kaykaq machayman pakakuykuyarqan. 

17Machaycho pakaraykäyashqanta wilayaptinmi 

18Josué nirqan: <<Jatusaq rumikunawan machay punkuta sapaykur 

täpayänanpaq runakunata churayay. 

19Mana täpaq kaqkunaqa contransi runakunata qatipaykur wanusiyay. TAYTA 

DIOSNINSI makinsiman churaykämuptinqa markankunaman mana 
kutiyänanpaq lapanta wanusir ushayay>>. 

20Saymi amorreo runakunata Josuéwan Israel runakuna vinciyashpan askata 

wanusiyarqan. Juk ishkaylanami qeshpir corralash markankunaman 
amparakuyarqan. 

21Sayyaqmi Josué shuyararqan Macedacho kaykaq campamentucho. 

Lapanta wanuykasirnami Israel runakuna yamayla kutiyarqan Josué kaqman. 
Saypitaqa mananami pipis Israel runakunapa contran parlarqansu. 

22Lapan chaykuyaptinmi Josué nirqan: <<Machay punkuta kichaskir pisqan 

reykunata apayämuy>>. 

23Sayno niptinmi machaypita jipiyämurqan Jerusalén markapa, Hebrón 

markapa, Jarmut markapa, Laquis markapa y Eglón markapa mandaqnin 
reykunata. 

24Chaykasiyaptinnami Israel runakunata qayaykasir mandaq soldädukunata 

Josué nirqan: <<Kay reykunata kunkanpita jaruyay>>. Saymi nishqannöla 
rurayarqan. 

25Nirkurmi Josué nirqan: <<TAYTA DIOS kanan junaq ushakäsishqannölami 

lapan contransikunata ushakäsinqa. Sayno kaykaptinqa pitapis ama 
mansayaysu>>. 

26Saypitanami Josuéqa say reykunata wanuykasir ayanta tardiyaq qerucho 

warkuräsirqan. 

27Inti jeqaykaptinnami qerukunacho warkuraykaqta jorqaskasir 

pakakuyashqan machaylaman jitaykasirqan. Nirkurmi jatunkaray 
rumikunawan punkuta sapaykasirqan. Sayqa kananyaqpis kaykanmi. 

Wakin markakunata Israel runakuna ushakäsiyashqan 

28Maceda markacho taq runakunata y mandaqnin reytapis say junaqlami 

soldädunkunawan aywar espädawan Josué wanusir ushayarqan. Jericócho 
taq runakunata y mandaqnin reyta wanusiyashqannömi saycho taq 
runakunatapis lapanta wanusir ushayarqan. 

29Saypitanami Israel runakunawan Josué aywaykur Libna markata 

atacayarqan. 

30Saychöpis vinciyänanpaq TAYTA DIOS yanapaptinmi saycho taq runakunata 

y mandaqnin reyta asulayarqan. Jericócho taq runakunata y mandaqnin reyta 
wanusiyashqannömi saycho taqkunatapis wanusir ushayarqan. 

31Libnapitanami Israel runakunawan Josué Laquis markaman aywarqan. 

Nirkurmi cercancho campamentunkunata ruraykur atacaq yaykuyarqan. 

32Atacayashqanpita juk junaqtami Laquis markacho taq runakunata y 

mandaqnin reytapis Israel runakunapa makinkunaman TAYTA 

DIOS churarqan. Saymi saycho kaqtaqa Libnacho rurayashqannöla lapan 
runakunatapis uywakunatapis Israel runakuna wanusiyarqan. 

33Atacaykäyashqanta musyaykurmi Gezer markapa mandaqnin rey Horam 

soldädunkunawan aywayarqan Laquischo taqkunata yanapäyänanpaq. Jina 
kaqtami Josuépa soldädunkunaqa lapanta wanusiyarqan. 

34Laquis markapitanami Josuéqa Israel runakunawan Eglón markaman 

aywayarqan. Cercancho campamentunkunata ruraykurmi paykunatapis 
atacayarqan. 

35Laquischo runakunatawan uywakunata wanusir ushayashqannölami 

saychöpis say junaqla lapanta espädawan wanusir ushayarqan. 

36Eglón markapitanami Israel runakunawan Josué aywar Hebrón markata 

atacayarqan. 

37Say markachöpis Eglón markacho ushayashqannölami lapanta espädawan 

wanusir ushayarqan. Saymi reyta, markacho taq runakunata y 
caseriunkunacho taq runakunatapis wanusiyaptin pipis karqannasu. 

38Saypita aywarnami Debir markatana Israel runakunawan Josué 

atacayarqan. 

39Saychöpis Hebróncho y Libnacho wanusir ushayashqannölami Debir 

markapa mandaqnin reyta, saycho taq runakunata y caseriunkunacho taq 
runakunatapis lapanta espädawan wanusir ushayarqan. 

40Yärakuyashqan TAYTA DIOS nishqannölami Israel runakunawan Josué 

wanusir ushayarqan jalqakunacho taq runakunata y mandaqnin 
reykunata, Neguevcho taq runakunata y mandaqnin 
reykunata, Sefelacho taq runakunata y mandaqnin reykunata y Jordán mayu 
pampakunaman aywaq bajädacho taq runakunata y mandaqnin 
reykunatapis. Saymi paykuna täyashqanqa lapanpis Israel runakunapaqna 
karqan. 

41Say runakunatami wanusir ushayarqan Cades-barneapita Gazayaq y 

Gosénpita Gabaónyaq. 

42Israel runakuna yärakuyashqan TAYTA DIOS yanapaptinmi 

campamentuman mana kutiylapa lapan say runakunata ushakäsiyarqan. 

43Saypitanami Gilgalcho kaykaq campamentuman Israel runakunawan Josué 

kutikuyarqan. 

 

Josué 11 
Rey Jabínta y paypa yanapaqninkunata Josué vincishqan 

1Israel runakuna sayno rurayashqanta musyaykurmi Hazor markapa 

mandaqnin rey Jabín propiuta kacharqan Madón markapa mandaqnin rey 
Jobabman, Simrón markapa mandaqnin reyman y Acsaf markapa 
mandaqnin reymanpis aywar Israel runakunata atacäsiyänanpaq. 

2Saynöpis kacharqan norti kaqlä jalqakunacho kaykaq markakunapa 

mandaqnin reykunaman, Cineret qochapita sur kaqlä Arabá pampacho 
kaykaq markakunapa mandaqnin reykunaman, Sefelacho kaykaq 
markakunapa mandaqnin reykunaman y Dorlächo kaq markakunapa 
mandaqnin reykunamanpis. Dor markaqa inti jeqanan kaqlä costachömi 
kaykan. 

3Saynölami kacharqan Jordán mayu wak simpancho y kay simpancho taq 

cananeo runakunapa mandaqnin reykunaman, amorreo runakunaman, heteo 
runakunaman, ferezeo runakunaman, jalqakunacho taq jebuseo 
runakunaman y Mizpacho kaq Hermón punta chakincho taq heveo 
runakunamanpis. 

4Yanapäsiyänanpaq qayasiptinmi lapan reykuna aywayarqan 

soldädunkunawan, cawallunkunawan y guërrapaq rurasiyashqan 
carrëtankunawanpis. Lamar kuchuncho aqushanöraqmi yupaytapis mana 
atipaypaq say aywaq runakuna kayarqan. 

5Lapan say soldädukunami Israel runakunata atacayänanpaq Merom raqra 

nawpanman shuntakäyarqan. 

6Saymi Josuéta TAYTA DIOS nirqan: <<Say runakunata ama mansaysu. 

Waray junaqmi kayno höra lapan contrayki soldädukunata wanusiyänaykipaq 
makikikunaman churamushaq. Cawallunkunapa ankunkunatapis 
kachariykasiyankimi y guërra carrëtankunatapis lapantami rupasir 
ushakäsiyanki>>. 

7Sayno niptinmi Josuéqa soldädunkunawan Merom raqracho contrankunata 

elaqpita atacayarqan. 

8Atacayaptinmi TAYTA DIOS yanaparqan lapanta ushakäsiyänanpaq. Saymi 

qatikachäyarqan jatun Sidón markayaq y Misrefot-maimyaq. Saynöpis inti 
jeqamunan kaqläpa qatikachäyarqan Mizpa pampayaq. Sayno pelyar 
manami juklaylatapis kawaykaqta kachaykuyarqansu. 

9TAYTA DIOS nishqannölami contrankunapa cawallunkunapa ankunkunata 

kachariykasiyarqan y guërra carrëtankunatapis rupasirmi ushayarqan. 

10Saypita Josué kutiykamurnami Hazor markata atacar mandaq reyta 

espädawan wanusirqan. Nawpataqa Hazor markapa mandaqnin reypa 
munayninchömi wakin reykunapis kayarqan. 

11Hazorcho taq runakunata lapanta wanuskasirmi markatapis rupasir 

ushayarqan. 

12Saynölami wakin markakunamanpis yaykushpan mandaqnin reykunata 

Josué wanusir usharqan. Lapantapis rurarqan TAYTA DIOSPA sirviqnin 
Moisés nishqannölami. 

13Lömakuna janancho sharkasishqan kaq markakunataqa manami 

rupasirqansu, sinöqa Hazorlatami rupasirqan. 

14Say markakunacho taq runakunataqa lapantami Israel runakuna 

espädawan wanusiyarqan. Nirkurmi uywankunata y lapan imaykantapis 
kikinkunapaq apakuyarqan. 

Moisés nishqankunata Josué cumplishqan 

15Sirviqnin Moisésta TAYTA DIOS nishqannölami lapantapis Josué 

cumplirqan. 

16Saymi Neguevman, Gosén partiman, Sefelaman, Arabá pampaman y 

Israelcho lapan jalqakunaman Israel runakunawan Josué yaykuyarqan. 

17Saynöpis Seirlächo kaykaq Halac puntapita hasta Líbano pampacho 

kaykaq Baal-gadyaq yaykurmi lapan markakunapa mandaqnin 
reyninkunatapis wanusiyarqan. Baal-gadqa Hermón punta chakinchömi 
kaykan. 

18Paykunata vincinanpaqqa aska watami pelyayarqan. 

19 Pactuta rurash karmi Gabaóncho taq heveo runakunataqa Josué 

wanusirqansu. Saypita kaqtaqa lapantami asular usharqan. 

20Puntataqa saycho taq runakunapa shonqunkunata TAYTA 

DIOSMI chukruyäsirqan Israel runakunapa contran sharkur pelyayänanpaq. 
Sayno kaptinmi Moisésta Tayta Dios nishqannöla say runakunata mana 
kuyapaypa asulayarqan. 

21Saynölami anaceo runakunapa markankunatapis Josué chipyaq usharqan: 

Hebrónta, Debirta, Anabta, Israel jalqakunacho kaq markakunata y Judá 
jalqakunacho kaq markakunatapis. 

22Saynöpami intëru Israelcho anaceo runakuna chipyaq ushakäyarqan. 

Gaza, Gat y Asdod markakunalachönami anaceo runakuna kayarqan. 

23Moisésta TAYTA DIOS nishqannölami lapan markakunata y chakrakunata 

Josué shuntaykur Israel trïbukunata aypurqan. Saypitaqa guërra manana 
kaptin Israel runakuna jawkalanami kawakuyarqan. 

Josué 12 
Moisés wanusishqan reykuna pï kayashqanpis 

1Jordán mayuta manaraq simparmi ishkay reykunata wanusir 

nacionninkunata Israel runakuna sarikurkuyarqan. Say reykuna 
mandayarqan Arnón mayupita Hermón puntayaqmi. Say 
karqan Arabá pampa simpan inti jeqamunan kaqläpami. 

2Juk wanusishqan rey karqan amorreo runakunapa mandaqnin Sehón. 

Paymi Hesbóncho tarqan. Rey Sehón mandarqan Arnón mayu nawpancho 
kaykaq Aroerpita pasa Jaboc mayuyaqmi. Jaboc mayu amonita runakunapa 
lindërun kaptinmi pulan Galaadpis paypa munaynincho karqan. 

3Saynölami Sehónpa munaynincho karqan Jordán mayu nawpan 

pampakuna Cineret qochapita pasa Arabá Lamaryaq (Arabá Lamarqa Kachi 
Lamarmi kaykan) y Bet-jesimotpita sur kaqläpa aywar Pisga niyashqan punta 
chakinyaq. Saykuna karqan Arabá pampa simpan inti jeqamunan 
kaqlächömi. 

4Jukaq wanusishqan reynami karqan Basán partipa mandaqnin rey Og. 

Paylanami refaíta runaqa kaykarqan. Og tarqan Astarotcho y Edreichömi. 

5Ogpa munayninchömi karqan Hermón puntapita Salcayaq, intëru Basán 

partipita Gesur lindëruyaq y Maaca lindëruyaq. Pulan Galaadpis Hesbóncho 
taq rey Sehónpa lindërunyaq paypa munayninchömi karqan. 

6Say ishkay reykunatami TAYTA DIOSPA sirviqnin Moisés Israel runakunawan 

vinciyarqan. Nirkur say partikunatami posisionta aypurqan Rubén 
trïbuta, Gad trïbuta y pulan Manasés trïbuta. 

Josué wanusishqan reykuna pï kayashqanpis 

7Israel runakunawan Jordán mayuta simparkur aska reykunatami Josué 

wanusirqan. Say reykuna mandayashqan partikuna karqan Líbano 
pampacho kaq Baal-gadpita Seir partiman aywaq Halac jirkayaqmi. Say 
partikunatami Israel trïbukunata Josué aypurqan posisionnin kananpaq. 

8Saymi Israel runakuna chaskiyashqan partikuna karqan jalqakuna kashqan 

partikuna, Sefela, Arabá pampa, lamar kuchun pampakuna, sunyaq 
jirkakuna y Neguevpis. Say partikuna karqan heteo runakunapa, amorreo 
runakunapa, cananeo runakunapa, ferezeo runakunapa, heveo runakunapa 
y jebuseo runakunapami. 

9Wanusishqan reykuna kayarqan: Jericó markapa mandaqnin rey, Bet-elpa 

nawpancho kaykaq Hai markapa mandaqnin rey, 

10Jerusalén markapa mandaqnin rey, Hebrón markapa mandaqnin rey, 

11Jarmut markapa mandaqnin rey, Laquis markapa mandaqnin rey, 

12Eglón markapa mandaqnin rey, Gezer markapa mandaqnin rey, 

13Debir markapa mandaqnin rey, Geder markapa mandaqnin rey, 

14Horma markapa mandaqnin rey, 

Arad markapa mandaqnin rey, 

15Libna markapa mandaqnin rey, 

Adulam markapa mandaqnin rey, 

16Maceda markapa mandaqnin rey, Bet-el markapa mandaqnin rey, 

17Tapúa markapa mandaqnin rey, Hefer markapa mandaqnin rey, 

18Afec markapa mandaqnin rey, Sarón markapa mandaqnin rey, 

19Madón markapa mandaqnin rey, Hazor markapa mandaqnin rey, 

20Simron-merón markapa mandaqnin rey, 

Acsaf markapa mandaqnin rey, 

21Taanac markapa mandaqnin rey, Meguido markapa mandaqnin rey, 

22Cedes markapa mandaqnin rey, Carmelucho kaykaq Jocneam markapa 

mandaqnin rey, 

23Dor provinciacho kaykaq Dor markapa mandaqnin rey, Gilgalcho kaykaq 

Goim markapa mandaqnin rey 

24y Tirsa markapa mandaqnin rey. Say lapan wanuq reykuna kayarqan kimsa 

chunka jukmi (31). 

 

Josué 13 
Yaykuyänanpaq kaq partikuna maypa maypa kashqanpis 

1Josué pasaypa awkinna kaykaptinmi TAYTA DIOS nirqan: <<Pasaypa 

awkinnami kaykanki. Qechuypaq kaq partikuna askaraqmi kaykan. 

2Jinalaraqmi qechuypaq kaykan filisteo runakuna y gesureo runakuna 

täyashqan partikuna. 

3Say qechuypaq kaq partikuna kaykan Sihor mayupita cananeo runakuna 

täyashqan Ecrónpa lindërunyaqmi. Sihor mayu Egiptupa lindërunpami 
päsaykan. Saynöpis kaykanraqmi filisteo runakunapa pisqa mandaqnin 
täyashqan markakuna. Say markakuna kaykäyan Gaza, Asdod, Ascalón, Gat 
y Ecrón. Saynöpis manaraqmi qechushkankiraqsu aveo runakuna täyashqan 
partikunata. 

4Say parti kaykan sur kaqläpami. Saynöpis manami qechushkankiraqsu 

cananeo runakuna täyashqan partikunata. Say partikuna kaykan Sidón 

runakuna täyashqan Meharapita Afecyaqmi. Afecqa amorreo runakuna 
täyashqan lindërunchömi kaykan. 

5Saynöpis manami qechushkankiraqsu giblita runakuna täyashqan 

partikunata y lapan Líbanuta Baal-gadpita Hamatman yaykunayaq. Say 
kaykan inti jeqamunan kaqläpami. Baal-gadqa Hermón punta chakinchömi 
kaykan. 

6Israel runakuna yaykuyaylantami qarqushaq Sidón runakunata y 

jalqakunacho taq runakunatapis Líbanupita pasa Misrefot-maimyaq. Nirkur 
noqa nishqänöla Israel runakunata say partikunata aypunki posisionninkuna 
kananpaq. 

7Esqun trïbukunatawan pulan Manasés trïbuta posisionninta aypurqa lapan 

say partikunata aypunki>>. 

Jordán mayu simpancho lindërunkuna mayninpa kashqanpis 

8Jordán mayu simpan inti jeqamunan kaqläpami Rubén trïbu runakuna, Gad 

trïbu runakuna y pulan Manasés trïbu runakuna posisionta puntata 
chaskiyarqan. Saykunataqa TAYTA DIOSPA sirviqnin Moisésmi aypurqan. 

9Paykunapa posisionninkuna karqan Arnón mayu nawpancho kaykaq 

Aroerpita y Arnón raqracho kaykaq markapita hasta Dibónyaqmi. Saynöpis 
posisionnin karqan lapan Medeba pampa 

10y Hesbóncho taq rey Sehón mandashqan lapan markakuna hasta amonita 

runakunapa lindërunyaqmi. Sehónqa amorreo runakunapa mandaqnin reymi 
karqan. 

11Saynöpis posisionnin karqan Galaad parti, gesureo y maacateo runakuna 

täyashqan partikuna, Hermón jirka aywaq jalqakuna y Basán partipis hasta 
Salcayaqmi. 

12Saynöpis posisionnin karqan Basán partipa rey Og mandashqankunapis. 

Og tarqan Astarotcho y Edreichömi. Paylanami refaíta runa kaykarqan. Og 
mandashqan runakunata wanurkasirmi markankunata Moisés qechurqan. 

13Gesurcho y Maacacho taq runakunatami isanqa qarqurqansu. Saymi 

kananyaqpis Israel runakunawan taykäyan. 

14Moisés manami ima posisiontapis Leví trïbu runakunata aypurqansu. 

Saypa trukanqa TAYTA DIOS nishqanno paykunapaq karqan Israel runakuna 
apayashqan sacrificiukunalami. 

Rubén trïbu runakunapa lindërunkuna mayninpa kashqanpis 

15Rubén trïbu runakunata ayllunpa ayllunpa Moisés aypuptinmi 

16posisionnin karqan Arnón mayu nawpancho kaykaq Aroer marka, Arnón 

raqracho kaykaq marka y lapan Medeba pampapis hasta 

17Hesbónyaq. Saynöpis posisionnin karqan say pampacho kaykaq 

markakuna. Say markakuna karqan Dibón, Bamot-baal, Bet-baal-meón, 

18Jahaza, Cademot, Mefaat, 

19Quiriataim, Sibma, Zaret-sahar (Zaret-saharqa pampacho kaykaq 

lömachömi kaykan), 

20Bet-peor y Bet-jesimotpis. Saynöpis posisionnin karqan Pisga niyashqan 

punta chakin tunakunami. 

21Saynöpami Rubén trïbu runakunapa posisionnin karqan intëru pampacho 

kaykaq markakuna y Hesbóncho taq rey Sehón lapan mandashqan 
markakuna. Sehón karqan amorreo runakunapa mandaqnin reymi. Paytawan 
paypa munaynincho kaykaq madianita runakunapa mandaqninkunatami 
Moisés wanusirqan. Say mandaqkuna kayarqan Evi, Requem, Zur, Hur y 
Reba. 

22Paykunawan pelyar aska runakunatami Israel runakuna wanusiyarqan. 

Saychömi Beorpa surin adivinaq Balaamtapis wanusiyarqan. 

23Rubén trïbu runakunapa posisionninpa lindërun karqan Jordán mayu 

kuchulanpami. Say markakunatawan caseriukunata Rubén trïbu runakunami 
ayllunpa ayllunpa chaskiyarqan. 

Gad trïbu runakunapa lindërunkuna mayninpa kashqanpis 

24Gad trïbu runakunatapis ayllunpa ayllunpa Moisés aypuptinmi 

25posisionnin karqan Jazer, Galaad particho kaykaq lapan markakuna y 

pulan amonita runakunapa markankunapis hasta Rabá simpancho kaykaq 
Aroeryaq. 

26Saynöpis posisionnin karqan Hesbónpita hasta Ramat-mizpayaq y 

Betonimyaq y Mahanaimpita hasta Debiryaqmi. 

27Jordán mayu nawpan pampakunachöpis posisionnin karqan Bet-aram, Bet-

nimra, Sucot, Zafón y Hesbóncho taq Sehón mandashqan wakin 
markakunapis. Lindërunmi Jordán mayu kuchulanpa aywararqan hasta 
Cineret qocha kuchunyaqmi. Lapanpis karqan Jordán mayu inti jeqamunan 
kaqläpami. 

28Say markakunatami caseriukunatawan Gad trïbu runakuna ayllunpa 

ayllunpa chaskiyarqan. 

Pulan Manasés trïbu runakunapa lindërunkuna mayninpa kashqan 

29Pulan Manasés trïbu runakunatapis ayllunpa ayllunpa Moisés aypuptinmi 

30posisionnin karqan Mahanaimpita norti kaqläpa. Saymi karqan Basán 

partipa mandaqnin rey Og mandashqankuna, Jairpita miraq runakuna 

qechuyashqan soqta chunka (60) markakuna y Basáncho wakin 
markakunapis. 

31Saynöpis posisionnin karqan pulan Galaad y Basán nacionpa mandaqnin 

rey Og tashqan Astarotwan Edrei markakunami. Saykuna kayarqan pulan 
Manasés trïbu runakuna ayllunpa ayllunpa chaskiyashqan posisionmi. Say 
runakuna kayarqan Manaséspa surin Maquirpita miraq runakunami. 

32Lapan say posisionkunatami Moisés aypurqan Jordán mayuta manaraq 

päsar Jericó simpan Moab pampakunacho kaykar. 

33Leví trïbu runakunatami isanqa ima posisiontapis aypurqansu. Saypa 

trukanqa Israel runakuna yärakuyashqan TAYTA DIOSMI nirqan: <<Kikïmi 
qamkunapa herenciayki kaykä>>. 

 

Josué 14 
Inti jeqanan kaqläpa posisionta aypuyashqan 

1Cüra Eleazar, Nunpa surin Josué y Israel runakunapa mandaqninkunami 

Israel runakunapa wakin trïbunkunata Canaáncho posisionninkuna 
aypuyarqan 

2Say esqun trïbu y mas pulan trïbu runakunami Moisésta TAYTA 

DIOS nishqannöla suertita jitaypa posisionninkuna chaskiyarqan. 

3Rubén trïbu runakunata, Gad trïbu runakunata y pulan Manasés trïbu 

runakunatami posisionta Moisés aypurqan Israel runakuna Jordán mayuta 
manaraq simpäyaptin. Leví trïbu runakunataqa manami posisionta 
aypurqansu. 

4Mana aypuptinpis wakin trïbukunapa posisionninchömi markakunata y 

chakrakunata chaskiyarqan uywankunata misikur täyänanpaq. Josépita 
miraq ishkay trïbukunami Manasés trïbu y Efraín trïbu kayarqan. 

5Saymi Israel runakuna posisionta aypunakuyarqan Moisésta TAYTA 

DIOS nishqannöla. 

Posisionninpaq Hebrón partita Caleb chaskishqan 

6Gilgalcho Josué kaykaptinmi Judá trïbu runakunawan aywar cenezeo runa 

Jefonipa surin Caleb Josuéta nirqan: <<Musyankimi Cades-barneacho 
kaykash TAYTA DIOS sirviqnin Moisésta noqansipaq imata nishqantapis. 

7Canaánta rikapakuq TAYTA DIOSPA sirviqnin Moisés Cades-barneapita 

kachamaptinsi chusku chunka (40) watayuqmi kaykarqä. Kutiykurmi Israel 
runakunata wilarqä kay parti imano kashqantapis. 

8Aywaq mayinsikuna runakunata mansakäsir wilapäyaptinpis noqaqa TAYTA 

DIOSMAN lapan shonqüwan yärakurmi runakunata shakyäsirqä kay 
nacionman yaykamunansipaq. 

9Saymi TAYTA DIOSPA jutincho promitimashpan Moisés nimarqan: <TAYTA 

DIOSMAN yärakur payta cäsukushqaykipitami Canaáncho purishqayki 
partikuna qampaq y qampita miraqkunapaq imayyaqpis kanqa>. 

10<<Moisés sayno nimarqan chusku chunka pisqa (45) wata qepatanami. 

Sunyaq jirkapa purishqapis TAYTA DIOS promitimashqannömi shumaq 
yanapämash kananyaqpis sänu kanäpaq. Kananqa puwaq chunka pisqa (85) 
watayuqnami kaykä. 

11Moisés rikapakuq kachamashqansi wisannölami kananpis kalpä kaykan. 

Nawpata pelyashqäno kananpis pelyämanraqmi. 

12Saymi qamta ruwakü TAYTA DIOS promitimashqan jalqakunata 

qoykamänaykipaq. Rikapakuq sayman aywar tarirqansi anaceo jatusaq 
runakuna saycho taykäyaqtami. Markankunapis jatusaq y junaqyaq 
perqashqami kayarqan. Sayno kaptinpis TAYTA DIOS promitimashqanno 
yanapämaptinqa qarqushaqmi>>. 

13Sayno manakuptinmi Jefonipa surin Calebta bendicionninta qor Hebrón 

partita Josué qoykurqan posisionnin kananpaq. 

14Saynöpami Hebrónqa cenezeo runa Jefonipa surin Calebpa y paypita 

miraqkunapa posisionnin kananyaqpis kaykan. Sayno posisionnin karqan 
Israel runakuna yärakuyashqan TAYTA DIOSTA cäsukushqanpitami. 

15Hebrónpa unay kaq jutinqa Quiriat-arbami karqan. Sayno jutin karqan Arba 

jutiyuq runa saycho tashqanpitami. Payqa jatusaq anaceo runakunacho 
reqishqami karqan. Saypitaqa guërra manana kaptin Israel runakuna 
jawkanami kawakuyarqan. 

 

Josué 15 
Judá trïbu runakunapa lindërunkuna mayninpa kashqanpis 

1Judá trïbu runakuna ayllunpa ayllunpa posisionta suertita jitaypa 

chaskiyashqanqa Edom nacionpa lindërunyaqmi chärarqan. Sur kaqläpami 
Zin niyashqan sunyaq jirkayaq chärarqan. 

2Sur kaqläpa lindërunqa Kachi Lamarpa ura kuchunpitami qalaykurqan. 

3Saypita Acrabim cuestapa päsarmi Zin niyashqan sunyaq jirkaman 

chärarqan. Saypa päsarnami Cades-barnea sur kaqläpa aywararqan hasta 
Hezrónyaq. Saypitami wisaypana Adaryaq aywar Carcáyaq tumararqan. 

4Carcápitanami päsararqan Asmónman. Asmónpa päsarmi Egipto raqrayaq 

chärarqan. Saypitanami lindërun chärarqan Mediterráneo Lamaryaq. 
Saynömi lindërun karqan sur kaqläpa. 

5Inti jeqamunan kaqläpanami lindërun karqan Kachi Lamar kuchulanpa hasta 

Jordán mayuman chashqanyaq. Saypitaqa norti kaqläpanami lindërun 
qalaykurqan. 

6Norti kaq lindërun wisaypa aywarar chärarqan Bet-hoglayaqmi. Saypitami 

Bet-arabápa norti kaqläpa päsar Bohán Ben-Rubén qaqaman chärarqan. 

7Saypita Acor Pampapa päsar Debirman chashpan Gilgalmanmi tumararqan. 

Gilgalqa Adumínpa sur kaq simpanchömi karqan. Saypita lindërun En-
semescho pukyu kaykaqpa päsar En-rogel pukyuyaqmi aywararqan. 

8Saypitami jebuseo runakuna täyashqan sur kaqläpa päsar Ben-hinom 

raqrapa päsararqan. Saychöqa Jerusalénmi kaykan. Ben-hinom raqrapita 
wisaypana aywararmi löma jananyaq chärarqan. Say lömaqa Jerusalénpita 
inti jeqanan kaqläpami kaykan. Saypitanami lindërun chärarqan Refaim 
pampa norti kaq kuchunyaq. 

9Saypa päsar löma jananpitaqa lindërun uraraykarqan Neftoacho yaku 

pashtaq pukyuyaqmi. Saypita päsarmi Efrón jalqakunacho kaykaq 
markakunayaq chärarqan. Saypitami tumararqan Baala markapa. Baalapa 
jukaq jutimi Quiriat-jearim karqan. 

10Baalapita päsarmi inti jeqanan kaqläpa tumararqan Seir jalqakunapa. 

Saypitami Jearim jalqakuna norti kaqlächo kaykaq Quesalónpa päsar 
uraypana aywararqan Bet-semespa Timnaman chashqanyaq. 

11Saypitami Ecrón marka norti kaqlä lömapa chaykur tumararqan Sicrónpa y 

Baala jalqakunapa. Saypita Jabneelpa päsar Mediterráneo Lamarmanmi 
tinkurqan. 

12Inti jeqanan kaqläpami Mediterráneo Lamar kuchulanpa lindërun 

aywararqan. Saynömi Judá trïbu runakuna ayllunpa ayllunpa chaskiyashqan 
posisionpa lindërunkuna karqan. 

Hebrónta y Debirta Caleb qechushqan 

Jueces 1.10-15 

13 TAYTA DIOS nishqannölami Jefonipa surin Calebta Josué posisionta 

aypurqan Judá trïbu runakunapa posisionnincho. Saynöpami Caleb 
chaskirqan Quiriat-arbata. Say markata sharkasiq Arba jutiyuq runapitami 
anaceo runakuna mirayarqan. Quiriat-arbapa jukaq jutinmi Hebrón kaykan. 

14Anaceo runakuna kayarqan Sesai ayllu, Ahimán ayllu y Talmai ayllumi. Say 

kimsa ayllu anaceo runakunatami markankunapita Caleb qarqurqan. 

15Saypitanami Debircho taq runakunata atacayänanpaqna yaykuyarqan. Say 

markapa unay jutinmi karqan Quiriat-sefer. 

16Saymi Caleb nirqan: <<Pipis say markaman pelyaq yaykur vinciq kaqtami 

warmi surï Acsawan täsishaq>>. 

17Sayno niptinmi Cenazpa surin Otoniel say markaman yaykur saycho 

taqkunata vincirqan. Sayno vinciykuptinnami Calebqa surin Acsawan 
täsirqan. Otonielqa karqan Calebpa shulka wawqinpa surinmi. 

18Papäninpa wayinpita yarquykäyashqanchönami warmin Acsata Otoniel 

nirqan: <<Papänikita ruwakamuy chakrata rikasimänansipaq>>. Saymi 
ashnunpita Acsa urarkuptin papänin Caleb tapur nirqan: <<¿Imatataq 
munaykanki, hïja?>> 

19Tapuptinmi Acsa nirqan: <<Ruwakuläshayki, papä. Neguevcho chakrata 

rikasimashqaykinöla pukyuyuq chakrakunatapis qaraykalämay>>. Sayno 
niptinmi papänin rikasirqan jana tuman pukyuyuq chakrata y ura tuman 
pukyuyuq chakratapis. 

Judá trïbu runakuna chaskiyashqan markakuna 

20Judá trïbu runakuna ayllunpa ayllunpa posisionta chaskiyashqan 

markakuna kaykunami karqan: 

21Sur kaqläpa aywar Edom nación cercancho kaq markankuna karqan 

Cabseel, Edar, Jagur, 

22Cina, Dimona, Adada, 

23Cedes, Hazor, Itnán, 

24Zif, Telem, Bealot, 

25Hazor-hadata, Queriot, Hezrón (Hezrónpa jukaq jutinmi karqan Hazor), 

26Amam, Sema, Molada, 

27Hazar-gada, Hesmón, Bet-pelet, 

28Hazar-sual, Beerseba, Bizotia, 

29Baala, Iim, Esem, 

30Eltolad, Quesil, Horma, 

31Siclag, Madmana, Sansana, 

32Lebaot, Silhim, Aín y Rimón. Say markakuna ishkay chunka esqunmi (29) 

caseriunkunawan karqan. 

33Inti jeqanan kaqlä Sefelachömi Judá trïbu runakunapa markankuna karqan 

Estaol, Zora, Asena, 

34Zanoa, En-ganim, Tapúa, Enam, 

35Jarmut, Adulam, Soco, Azeca, 

36Saaraim, Aditaim, Gedera y Gederotaim. Say markakuna chunka chuskumi 

caseriunkunawan karqan. 

37Say particho wakin kaq markakunapis karqan Zenán, Hadasa, Migdal-gad, 

38Dileán, Mizpa, Jocteel, 

39Laquis, Boscat, Eglón, 

40Cabón, Lahmam, Quitlis, 

41Gederot, Bet-dagón, Naama y Maceda. Say markakuna chunka soqtami 

caseriunkunawan karqan. 

42Saynöpis wakin markakuna karqan Libna, Eter, Asán, 

43Jifta, Asena, Nezib. 

44Keila, Aczib y Maresa. Say markakuna esqunmi caseriunkunawan karqan. 

45Judá trïbu runakunaqa caseriunkunatawanmi Ecrón markatapis 

chaskiyarqan. 

46Ecrónpita Mediterráneo Lamaryaq aywar Asdod nawpancho kaykaq 

markakunapis Judá trïbu runakunapami karqan. 

47Asdod markapis, Gaza markapis y lapan caseriunkunapis Judá trïbu 

runakunapami karqan. Mediterráneo Lamar kuchunpa aywashpan Egipto 
raqrayaq char lapan saycho kaq markakunawan caseriukuna Judá trïbu 
runakunapami karqan. 

48Jalqakuna kashqan partichöqa Judá trïbu runakunapa markankuna karqan 

Samir, Jatir, Soco, 

49Dana, Quiriat-sana (Quiriat-sanapa jukaq jutinmi karqan Debir), 

50Anab, Estemoa, Anim, 

51Gosén, Holón y Gilo. Say markakuna chunka jukmi caseriunkunawan 

karqan. 

52Say particho kaykaq wakin markakuna karqan Arab, Duma, Esán, 

53Janum, Bet-tapúa, Afeca, 

54Humta, Quiriat-arba (Quiriat-arbapa jukaq jutinmi karqan Hebrón) y Sior. 

Say markakuna esqunmi caseriunkunawan karqan. 

55Saynöpis karqan Maón, Carmel, Zif, Juta, 

56Jezreel, Jocdeam, Zanoa, 

57Caín, Gabaa y Timna. Say markakuna chunkami caseriunkunawan karqan. 

58Saynöpis karqan Halhul, Bet-sur, Gedor, 

59Maarat, Bet-anot y Eltecón. Say markakuna soqtami caseriunkunawan 

karqan. 

60Saynöpis Judá trïbu runakunapami karqan Quiriat-baal (Quiriat-baalpa 

jukaq jutinqa karqan Quiriat-Jearimmi) y Rabá. Say markakuna ishkaymi 
caseriunkunawan karqan. 

61Sunyaq jirkachöpis Judá trïbu runakunapa markankuna karqan Bet-arabá, 

Midín, Secaca, 

62Nibsán, Kachi Marka y En-gadi. Say markakuna soqtami caseriunkunawan 

karqan. 

63Judá trïbu runakuna manami qarquyta kamäpakuyarqansu Jerusaléncho 

taykaq jebuseo runakunata. Kananyaqpis jinalami jebuseo runakunaqa Judá 
trïbu runakuna kaqcho taykäyan. 

 

Josué 16 
Efraín trïbu y pulan Manasés trïbu runakunapa lindërunkuna mayninpa 

kashqanpis 

1Josépita miraq runakuna suertita jitaypa chaskiyashqan posisionpa 

lindërunkunaqa inti jeqamunan kaqläpa Jordán mayu kuchunpitami 
qalaykurqan. Jericó pukyukunapita aywararmi sunyaq jirkapa päsar Bet-el 
jalqakunayaq chärarqan. 

2Bet-elpita Luzyaq päsarmi arquita runakuna taykäyashqan Atarotyaq 

chärarqan. 

3Saypita urarnami inti jeqanan kaqläpa päsararqan Jaflet runakuna 

taykäyashqan ura kaq Bet-horónyaq. Saypitanami Gezerpa päsar 
Mediterráneo Lamaryaq chärarqan. 

4Saynömi Josépa surin Manaséspita miraq runakunapa y Josépa surin 

Efraínpita miraq runakunapa posisionnin karqan. 

Efraín trïbu runakunapa lindërunkuna mayninpa kashqanpis 

5Efraín trïbu runakuna ayllunpa ayllunpa chaskiyashqan posisionpa 

lindërunqa inti jeqamunan kaqläpita qalaykur Atarot-adarpa y Bet-horónpa 
päsar 

6Mediterráneo Lamaryaqmi chärarqan. Norti kaqläpanami lindërun 

qalaykurqan Micmetatcho. Saypita inti jeqamunan kaqläpa tumararmi 
Taanat-silupa päsararqan hasta Janoayaq. 

7Janoapita sur kaqläpa urarmi Atarot, Naarat y Jericópa päsar Jordán 

mayuyaq chärarqan. 

8Tapúapitanami inti jeqanan kaqläpa aywar Caná raqra kuchulanpa 

päsararqan Mediterráneo Lamaryaq. Saynömi Efraín trïbu runakuna ayllunpa 
ayllunpa chaskiyashqan posisionninpa lindërun karqan. 

9Efraín trïbu runakunapa mas wakin markankuna y caseriunkunapis pulan 

Manasés trïbu runakunapa posisionninchömi karqan. 

10Gezer markacho taq cananeo runakunata mana qarquyaptinmi 

kananyaqpis Efraín trïbu runakuna paykunawan juntu taykäyan. Isanqa say 
cananeo runakunata ashmaytano arusir munayninchömi sararäyan. 

 

Josué 17 
Manasés trïbu runakunapa lindërunkuna mayninpa kashqanpis 

1Suertita jitaptinmi pulan Manasés trïbu runakunapis posisionta 

chaskiyarqan. Say runakuna Josépa qechpa surin Manaséspita miraqkunami 
kayarqan. Manaséspa qechpa surinmi Maquir karqan. Maquirpa surinmi 
Galaad karqan. Maquirpita miraq runakuna pelyayta ali yachayaptinmi 
posisionta entregarqan Galaad partita y Basán partita. 

2Jordán mayu simpan inti jeqananläpanami Manasés trïbu wakin kaq ayllu 

runakuna suertita jitaypa chaskiyarqan. Say runakunaqa kayarqan Abiezer 
ayllu runakuna, Helec ayllu runakuna, Asriel ayllu runakuna, Siquem ayllu 
runakuna, Hefer ayllu runakuna y Semida ayllu runakunami. Say runakunaqa 
Josépa surin Manaséspita miraqkunami kayarqan. 

3Manasés trïbupitami juk runa karqan Zelofehad jutiyuq. Pay karqan Heferpa 

surin, Hefernami karqan Galaadpa surin, Galaadnami karqan Maquirpa surin 
y Maquirnami karqan Manaséspa surin. Zelofehadpaqa olqu surinkuna 
manami karqansu, sinöqa warmilantaqmi surinkuna kayarqan. Say warmi 
surinkunapa jutinkunami karqan Maala, Noa, Hogla, Milca y Tirsa. 

4Paykunami cüra Eleazarman, Josuéman y mayor runakunaman aywaykur 

niyarqan: <<TAYTA DIOS Moisésta nishqannöla noqakunatapis posisionta 
aypuykayämay tiyükuna chaskiyashqan kaqcho>>. Sayno niyaptinmi TAYTA 

DIOS nishqannöla posisionta Josué aypurqan tiyunkuna posisionta 
chaskiyashqan kaqcho. 

5Saynöpami Manasés trïbu runakunapa posisionnin chunka karqan. 

Saynölami Jordán mayu wak simpancho Galaad partipis y Basán partipis 
Manasés trïbu runakunapa posisionnin karqan. 

6Olqupis warmipis posisionta chaskiyashqanpitami pulan Manasés trïbu 

runakunapaq chunka posisionkuna karqan. Galaad partitanami Manaséspita 
wakin miraqkuna chaskiyarqan. 

7Manasés trïbu runakunapa posisionninpa lindërun aywararqan Aserpita 

Micmetatyaqmi. Micmetat kaykan Siquem simpanmi. Sur kaqläpanami 
aywararqan Tapúa pukyuyaq. 

8Tapúa marka cercankuna Manasés trïbu runakunapa kaptinpis kikin Tapúa 

markaqa Efraín trïbu runakunapami karqan. 

9Tapúa pukyupitanami Manasés trïbu runakunapa posisionninpa lindërun 

Caná raqra kuchulanpa aywararqan Mediterráneo Lamaryaq. Caná raqra 
norti kaqlä Manaséspa kaptinpis juk ishkayla markakuna say simpacho Efraín 
trïbu runakunapami karqan. 

10Imano kaptinpis Caná raqra sur kaq simpan Efraín trïbu runakunapami 

karqan. Say raqra norti kaq simpannami Manasés trïbu runakunapa karqan. 
Raqra kuchulanpa aywararmi lindërun chärarqan Mediterráneo Lamarman. 
Manasés trïbu runakuna chaskiyashqan norti kaqlä lindërunmi Aser trïbu 
runakunapa lindërunwan tinkurarqan. Inti jeqamunan kaqlä lindërunnami 
Isacar trïbu runakunapa lindërunwan tinkurarqan. 

11Manasés trïbu runakuna chaskiyashqan wakin markakunaqa Isacar y Aser 

trïbu runakunapa posisionninkunachömi karqan. Caseriunkunawanmi say 
markakuna kayarqan Bet-seán, Ibleam, Dor, Endor, Taanac y Meguido. 

12Say markakunata posisionninkunapaq chaskirpis saycho taykaq cananeo 

runakunata manami qarquyta kamäpakuyarqansu. 

13Israel runakuna askaman mirayashpannami cananeo runakunata arusir 

munaynincho sararäyarqan. 

Efraínwan Manasés trïbu runakuna posisionnin mas kananpaq manakuyashqan 

14Josépita miraq runakunami Josuéta niyarqan: <<TAYTA 

DIOSPA bendicionninwan askaman miraykäyaptï ¿imanirtaq walkalata 
posisionta aypuyämashkanki?>> 

15Sayno niyaptinmi Josué nirqan: <<Efraín jalqakuna qamkunapaq mana 

aypaptinqa ferezeo y refaíta runakuna täyashqan muntikunaman aywaykur 
chakrata kichayanki saychöpis täyänaykipaq>>. 

16Niptinmi niyarqan: <<Efraín jalqakuna manami aypäyämanqasu. Saynöpis 

Jezreel pampacho y Bet-seáncho y caseriunkunacho taq cananeo runakuna 
aläpa aja vinciymi kaykäyan. Paykunapaqa pelyaq aywayänanpaq fiërru 
carrëtankunapis kaykäyanmi>>. 

17Saymi Josépita miraq Manasés y Efraín trïbu runakunata Josué nirqan: 

<<Qamkuna askaq kaykarqa paykunata ushakäsiyankimi. Saymi posisionniki 

18intëru say muntiyuq jalqakunapis kanqa. Say muntikunata saqukur 

chakraykikuna kichayanki mayyaqpis lindërun chashqanyaq. Pampacho taq 
cananeo runakuna munayyuq kayaptinpis y fiërru carrëtankuna kaptinpis 
qamkuna qarquyankimi>>. 

 

Josué 18 
Wakin trïbu runakunapis posisionninkunata chaskiyänanpaq Josué nishqan 



465 

 

 
© 2018  Wycliffe Bible Translators, Inc. 

  
 

 

1 Canaánta munayninman churarkurnami Tinkuna Tolduta ichisiyänanpaq 

lapan Israel runakuna Silucho shuntakäyarqan. 

2Isanqa qanchis trïbukuna manaraqmi posisionninkunata 

chaskiyarqanraqsu. 

3Saymi Israel runakunata Josué nirqan: <<Unay ayllunsikuna 

yärakuyashqan TAYTA DIOS maynami Canaánman chäsimashkansi. 
¡Imayyaqraq shuyaräyanki posisionta chaskiyänaykipaq! 

4Cada trïbupita kimsa runata akrayay. Paykunatami kachashaq 

chaskiyänaykipaq kaq partikunata rikapakayämunanpaq. Rikapakamurmi 
markakuna may maycho kashqantapis qelqayämunqa. Kutiykamurnami 
qelqayashqanta entregayämanqa lindërunkuna maypa maypa kashqantapis 
musyar cada trïbuta posisionkunata aypunäpaq. 

5<<Say rikapakuq aywaq runakunami qanchis partiman nacionta rakiyanqa. 

Isanqa ama rakiyäsunsu sur kaqlächo Judá trïbu chaskishqan posisionta ni 
norti kaqlächo Josépita miraq trïbukuna chaskiyashqan posisionta. 

6Qanchis partiman rakiykur markakuna may maycho kayashqantapis 

qelqayämusun kutiykamur entregayämänanpaq. Noqanami TAYTA 

DIOSNINSIPA nawpancho suertita jitashaq say partikunata aypunäpaq. 

7<<Wakin trïbu runakuna posisionninta chaskiyaptinpis Leví trïbu 

runakunaqa manami chaskiyanqasu. Saypa trukanqa cüra kayaptin 
paykunapa herencian kanqa TAYTA DIOSTA sirviyashqanmi. Saynöpis Gad, 
Rubén y pulan Manasés trïbu runakunaqa maynami posisionta chaskiyash. 
Say posisiontaqa TAYTA DIOSPA sirviqnin Moisésmi Jordán mayu wak 
simpancho kaykashqansi wisan aypurqan>>. 

8Nacionta rikapakuqkuna yarquyänanpaq kaykaptinmi Josué nirqan: 

<<Qamkuna manaraq aypush kaq partikunapa tumamur markakuna may 
maycho kayashqantapis qelqayämunki. Ushaskir kay Siluman 
kutiyämushpayki qelqayashqaykita entregayämanki. Noqanami TAYTA 

DIOSPA nawpancho suertita jitashaq say partikunata aypunäpaq>>. 

9Saymi say runakuna aywar manaraq aypush kaq partikunapa intëruta 

rikapakur tumayämurqan. Qanchis partiman rakiykurmi qelqayarqan 
markakuna may maycho kashqantapis. Nirkurmi kutiyarqan Josué 
taykashqan Siluman. 

10Josuénami jinan Silulacho TAYTA DIOSPA nawpancho suertita jitarqan cada 

partita mayqan trïbutapis aypunanpaq. 

Benjamín trïbu runakunapa lindërunkuna mayninpa kashqanpis 

11Posisionta aypunanpaq suertita jitaptinmi Benjamín trïbupa ayllunkunapaq 

yarqamurqan. Saymi Benjamín trïbu runakuna posisionta chaskiyarqan Judá 

trïbu runakunapa posisionnin kashqanpita hasta Josépita miraq trïbu 
runakunapa posisionnin kashqanyaq. 

12Benjamín trïbu runakunapa posisionnin norti kaqläpa lindërunqa Jordán 

mayupitami qalaykurqan. Saypita Jericó norti kaqläpa päsarmi inti jeqanan 
kaqläpa wisararqan. Jalqakunapa päsarkurmi Bet-avén niyashqan sunyaq 
jirkapana päsararqan. 

13Saypita sur kaqläpa tumashpan Luzpa päsarmi Atarot-adarpa urararqan. 

Luzpa jukaq jutinqa Bet-elmi kaykan. Atarot-adarqa juk lömachömi kaykan. 
Say lömaqa ura kaq Bet-horón sur kaq simpanchömi kaykan. 

14Saypita say löma kinralanpami lindëru päsararqan hasta inti jeqanan kaqlä 

kuchunyaq. Saypitami sur kaqläpa yapay tumarashpan Quiriat-baalyaq 
chärarqan. Quiriat-baalqa Judá trïbu runakunapa markanmi karqan. Say 
markapa jukaq jutinmi kaykan Quiriat-jearim. Inti jeqanan kaqlä lindërunmi 
päsararqan say markakunapa, jalqakunapa y raqrakunapa. 

15Sur kaqläpa aywaraq lindërunqa qalaykurqan Quiriat-jearimpa 

kuchunpitami. Saypitami inti jeqamunan kaqläpa päsar chärarqan Neftoa 
pukyuyaq. 

16Saypitami urararqan Refaim pampa norti kaq kuchunyaq. Sayqa jirka 

chakinchömi kaykan. Saypitaqa Ben-hinom raqrami qalaykun. Say lindëru 
Ben-hinom pampalanpa päsashpan jebuseo runakuna täyashqan jirka sur 
kaqläpami aywararqan. Saypitami aywararqan En-rogel pukyuyaq. 

17Saypitami norti kaqläpa tumashpan En-semespa päsar Gelilotyaq 

chärarqan. Gelilotqa Adumín löma simpanchömi kaykan. Saypitami 
urararqan Bohán Ben-Rubén qaqapa. 

18Saypitami Arabá pampa kuchuncho kaykaq jirkakuna norti kaqläpa 

päsashpan Arabá pampapana urararqan. 

19Bet-hogla norti kaqläpa päsarnami Kachi Lamar norti kaq kuchunpa 

chärarqan. Saychömi Jordán mayu ushaykan. Say markakunapa, 
jalqakunapa y raqrakunapami päsararqan surpa kaq lindërun. 

20Inti jeqamunan kaqlä lindërunqa Jordán mayu kuchulanpami aywararqan. 

Say markakunapa, jalqakunapa y raqrakunapami Benjamín trïbu ayllukunapa 
lindërun päsararqan. 

21Benjamín trïbu runakuna ayllunpa ayllunpa chaskiyashqan markakuna 

kayarqan Jericó, Bet-hogla, Emec-casis, 

22Bet-arabá, Zemaraim, Bet-el, 

23Avim, Pará, Ofra, 

24Quefar-haamoni, Ofni y Geba. Say markakuna chunka ishkaymi kayarqan. 

Say markakunapa caseriunkunapis karqanmi. 

25Wakin chaskiyashqan markakuna kayarqan Gabaón, Ramá, Beerot, 

26Mizpa, Cafira, Mozah, 

27Requem, Irpeel, Tarala, 

28Zela, Elef, Jebús (Jebúspa jukaq jutin kaykan Jerusalén), Gabaa y Quiriat. 

Say markakuna chunka chuskumi caseriunkunawan kayarqan. Saynömi 
Benjamín trïbu runakuna ayllunpa ayllunpa chaskiyashqan posisionninpa 
lindërun karqan. 

 

Josué 19 
Simeón trïbu runakunapa lindërunkuna mayninpa kashqanpis 

1Posisionta aypunanpaq suertita yapay jitaptinmi Simeón trïbupa 

ayllunkunapaq yarqamurqan. Saymi Simeón trïbu runakuna posisionninta 
chaskiyarqan Judá trïbu runakunapa posisionninpa chawpincho. 

2Saymi paykunapa markankuna karqan Beerseba, Seba, Molada, 

3Hazar-sual, Bala, Ezem, 

4Eltolad, Betul, Horma, 

5Siclag, Bet-marcabot, Hazar-susa, 

6Bet-lebaot y Saruhén. Say markakuna chunka kimsami caseriunkunawan 

karqan. 

7Wakin chaskiyashqan markakunami karqan Aín, Rimón, Eter y Asán. Say 

markakuna chuskumi caseriunkunawan karqan. 

8Sur kaqläpa wakin kaq markakunapis Simeón trïbu runakunapaqmi karqan 

hasta Baalat-beeryaq. Baalat-beerpa jukaq jutinqa Neguev Ramatmi kaykan. 
Saynömi karqan Simeón trïbu runakuna ayllunpa ayllunpa posisionta 
chaskiyashqan markakunapis caseriunkunapis. 

9Simeón trïbu runakunapa posisionninqa Judá trïbu runakunapa 

posisionninpa chawpinchömi karqan. Sayno karqan Judá trïbu runakunapa 
posisionnin aläpa jatun kaptinmi. 

Zabulón trïbu runakunapa lindërunkuna mayninpa kashqanpis 

10Posisionta aypunanpaq suertita yapay jitaptinmi Zabulón trïbupa 

ayllunkunapaq yarqamurqan. Paykunapa posisionninqa chärarqan 
Saridyaqmi. 

11Saridpita inti jeqanan kaqläpa aywarmi lindërunqa Maralapa päsararqan 

hasta Dabesetyaq. Saypitami Jocneam simpancho kaykaq raqraman 
chärarqan. 

12Saridpita inti jeqamunan kaqläpanami lindërunqa Quislot-taborpa päsar 

Daberatyaq chärarqan. Saypitanami wisararqan Jafíaman. 

13Saypitami päsararqan Gat-heferpa, Ita-cazínpa y Rimónpa. Rimónpitanami 

tumararqan Neapa. 

14Norti kaqläpanami lindërun tumar Hanatónpa päsararqan. Saypitami 

chärarqan Jefte-el pampaman. 

15Say posisioncho kaq markakuna karqan Catat, Naalal, Simrón, Idala, Belén 

y wakin markakunapis. Paykunapa markankuna chunka ishkaymi karqan. 
Say markakunapa caseriunkunapis karqanmi. 

16Saynömi karqan Zabulón trïbu runakuna ayllunpa ayllunpa posisionninta 

chaskiyashqan markakuna caseriuntin. 

Isacar trïbu runakunapa lindërunkuna mayninpa kashqanpis 

17Posisionta aypunanpaq suertita yapay jitaptinmi Isacar trïbupa 

ayllunkunapaq yarqamurqan. 

18Paykunapa markankuna karqan Jezreel, Quesulot, Sunem, 

19Hafaraim, Sihón, Anaharat, 

20Rabit, Quisión, Abez, 

21Remet, En-ganim, En-hada y Bet-pases. 

22Lindërun päsaraykarqan Taborpa, Sahazimapa y Bet-semespa hasta 

Jordán mayuman chashqanyaq. Paykunapa markankuna chunka soqtami 
karqan. Say markakunapa caseriunkunapis karqanmi. 

23Saynömi karqan Isacar trïbu runakuna ayllunpa ayllunpa posisionta 

chaskiyashqan markakunapis caseriunkunapis. 

Aser trïbu runakunapa lindërunkuna mayninpa kashqanpis 

24Posisionta aypunanpaq suertita yapay jitaptinmi Aser trïbupa 

ayllunkunapaq yarqamurqan. 

25Paykunapa markankunaqa karqan Helcat, Halí, Betén, Acsaf, 

26Alamelec, Amad y Misealmi. Inti jeqanan kaqläpami lindërun päsararqan 

Carmelo jirkapa y Sihor-libnatpa. 

27Saypita inti jeqamunan kaqläpa tumararmi Bet-dagónpa päsar Jefte-el 

pampayaq chärarqan. Jefte-el pampachöqa Zabulón trïbu runakunapa 

lindërunwanmi tinkurarqan. Saypita norti kaqläpa tumararmi päsararqan Bet-
emecpa y Neielpa hasta Cabulman chashqanyaq. 

28Saypita päsararqan Abdónpa, Rehobpa, Hamónpa y Canápa hasta 

jatunkaray Sidón markaman chashqanyaq. 

29Saypita tumararmi lindërun Ramápa päsararqan hasta corralash Tiro 

markayaq. Saypitaqa Hosapa päsar Mediterráneo Lamarmanmi chärarqan. 
Aser trïbu runakunapa markankuna karqan Mahaleb, Aczib, 

30Uma, Afec Rehob. Paykunapa markankunaqa ishkay chunka ishkaymi (22) 

karqan. Say markakunapa caseriunkunapis karqanmi. 

31Saynömi karqan Aser trïbu runakuna ayllunpa ayllunpa posisionninta 

chaskiyashqan markakunapis caseriunkunapis. 

Neftalí trïbu runakunapa lindërunkuna mayninpa kashqanpis 

32Posisionta aypunanpaq suertita yapay jitaptinmi Neftalí trïbupa 

ayllunkunapaq yarqamurqan. 

33Paykuna chaskiyashqan posisionpa lindërunmi qalaykurqan Helefpita. 

Saypita päsararqan Alón-saananimpa, Adami-necebpa, Jabneelpa y 
Lacumpa hasta Jordán mayuyaq. 

34Inti jeqanan kaqläpami lindërun Aznot-taborpa päsar chärarqan Hucocyaq. 

Sur kaqlächömi tinkurarqan Zabulón trïbu runakunapa lindërunwan. Inti 
jeqananläpanami lindërun tinkurarqan Aser trïbu runakunapa lindërunwan. 
Inti jeqamunan kaqläpanami lindërun chärarqan Jordán mayuyaq. 

35Paykunapa corralash markankuna karqan Sidim, Zer, Hamat, Racat, 

Cineret, 

36Adama, Ramá, Hazor, 

37Cedes, Edrei, En-hazor, 

38Irón, Migdal-el, Horem, Bet-anat y Bet-semes. Paykunapa markankunaqa 

chunka esqunmi karqan. Say markakunapa caseriunkunapis karqanmi. 

39Saynömi karqan Neftalí trïbu runakuna ayllunpa ayllunpa posisionninta 

chaskiyashqan markakuna caseriuntin. 

Dan trïbu runakunapa lindërunkuna mayninpa kashqanpis 

40Posisionta aypunanpaq suertita yapay jitaptinmi Dan trïbupa ayllunkunapaq 

yarqamurqan. 

41Paykunapa markankuna karqan Zora, Estaol, Ir-semes, 

42Saalabín, Ajalón, Jetla, 

43Elón, Timnat, Ecrón, 

44Elteque, Gibetón, Baalat, 

45Jehúd, Bene-berac, Gat-rimón, 

46Mejarcón y Racón. Saynöpis paykunapaqmi karqan Jope marka cercancho 

kaykaq partikuna. 

47Sayno kaptinpis posisionninta Dan trïbu runakuna manami qechuyta 

kamäpakuyarqansu. Saymi Lesemman wisäyarqan saychöna täyänanpaq. 
Lesem runakunawan pelyar wanusirmi saychöna täkuyarqan. Say markapa 
jutintami trukasiyarqan Dan jutin kananpaq. Saymi unay ayllunpa Dan jutilan 
markapa jutinpis karqan. 

48Saynömi karqan Dan trïbu runakuna ayllunpa ayllunpa posisionninta 

chaskiyashqan markakunapis caseriunkunapis. 

Josuépis posisionninta chaskishqan 

49Posisionninkuna aypuyta ushaskiptinmi Nunpa surin Josuétapis 

posisionninta Israel runakuna rikasiyarqan wakin kaq trïbukuna 
chaskiyashqan posision chawpincho. 

50TAYTA DIOS nishqannömi Josué manakuptin markata aypuyarqan. Saymi 

chaskirqan Efraín jalqakunacho kaq Timnat-sera markata. Josuéqa say 
markata alsar wayikunatapis yapay sharkaykasirmi saycho tarqan. 

51Israel runakunata posisionta aypuyänanpaqmi suertita jitayarqan cüra 

Eleazar, Josué y Israel runakunapa mandaqninkuna. Tinkuna Toldu 
punkuchömi TAYTA DIOSPA nawpancho sayno suertita jitayarqan. Tinkuna 
Tolduqa Siluchömi karqan. Saynöpami posisionninkunata lapan trïbukunata 
aypuyta ushayarqan. 

 

Josué 20 
Amparakuyänanpaq markakunata akrayashqan 

Números 35.6-34; Deuteronomio 4.41-43; 19.1-13 

1Saypitanami Josuéta TAYTA DIOS nirqan: 

2<<Israel runakunata ninki Moisésta nishqänöla amparakuyänan 

markakunata akrayänanpaq. 

3Say markakunamanmi runa mayinta mana yarpaypa wanusiq runa qeshpir 

amparakunqa. Saymanmi qeshpinqa wanuq runapa ayllunkuna mana 
wanusiyänanpaq. 

4<<Amparakuyta munaq kaqqa mayqan amparakuyänan markamanpis 

chaykur marka yaykuna punkucho shuntakaq mayor runakunawan parlanqa. 
Saychömi paykunata wilanqa imanöpa wanusishqantapis. Saymi mayor 
runakunaqa markaman yaykasir maynincho tänanpaqpis rikasiyanqa. 

5Contran mana kaykar runa mayinta wanusiptinqa wanuqpa legïtimu 

ayllunkuna qepanta chaptin mayor runakuna manami kachapäyanqasu. 

6Saypa trukanqa saycho taq runakunami juzgar niyanqa yarpaypa o mana 

yarpaypa wanusishqantapis. Mana yarpaypa wanusishqanta niyaptinqa say 
markalachömi täkunqa mandaq cüra wanushqanyaq. Saypitaraqmi 
wayinman kutikunqa>>. 

7 TAYTA DIOS Sayno niptinmi amparakuyänanpaq kaq markakunata Israel 

runakuna akrayarqan Cedesta, Siquemta y Quiriat-arbata. Cedesqa Neftalí 
trïbu runakuna täyashqan jalqakunacho kaykaq Galileachömi kaykan. 
Siquemqa Efraín jalqakunachömi kaykan. Quiriat-arbaqa Judá trïbu 
runakuna täyashqan jalqakunachömi kaykan. Quiriat-arbapa jukaq jutinmi 
kaykan Hebrón. 

8Jericóta päsar Jordán mayu wak simpachömi akrayarqan Beserta, Ramotta 

y Golánta. Beserqa Rubén trïbu runakuna täyashqan sunyaq pampachömi 
kaykan. Ramotqa Galaadchömi kaykan. Golánqa Basánchömi kaykan. 
Basánqa Manasés trïbu runakuna täyashqanchömi kaykan. 

9Say markakuna kayarqan Israel runakuna y Israel runakunacho taq jäpa 

runakunapis mana yarpaypa runa mayinta wanusiyashqanpita 
amparakuyänanpaqmi. Sayman amparakuyaptinmi wanuqpa ayllunkuna 
wanusiyanqanasu. Saycho taq runakunanami shuntakaykur say runata 
juzgayanqa yarpaypa o mana yarpaypa wanusishqantapis musyayänanpaq. 

 

Josué 21 
Leví trïbu runakuna chaskiyashqan markakuna maycho kayashqanpis 

1 Crónicas 6.54-81 

1Saypitanami Leví trïbupa mandaqninkuna Canaáncho kaykaq Silo 

markaman aywayarqan cüra Eleazarwan, Josuéwan y Israel runakunapa 
wakin autoridäninkunawan parlayänanpaq. 

2Chaykurmi niyarqan: <<TAYTA DIOSMI Moisésta nirqan markakunata y 

jalqakunata rakipäyämänaykipaq. Saynöpami kanqa täyänäpaqpis y 
uywäkunata ashmakuyänäpaqpis>>. 

3Sayno niyaptinmi TAYTA DIOS nishqannöla Israel runakuna rakipäyarqan 

markakunata y jalqakunatapis. 

4Puntata suertita jitayarqan cüra Aarónpita miraqkuna markankunata 

chaskiyänanpaqmi. Aarónpita miraq Coat ayllu wakin runakunami chunka 
kimsa markakunata chaskiyarqan. Say markakunaqa kayarqan Judá trïbu, 
Simeón trïbu y Benjamín trïbu chaskiyashqan posisionkunachömi. 

5Coat ayllu wakin kaq runakunanami chunka markakunata chaskiyarqan. Say 

markakunaqa kayarqan Efraín trïbu, Dan trïbu y pulan Manasés trïbu 
chaskiyashqan posisionkunachömi. 

6Saypitanami suertita jitayarqan Gersón ayllu runakuna markankunata 

chaskiyänanpaq. Paykunami chunka kimsa markakunata chaskiyarqan. Say 
markakunaqa kayarqan Isacar trïbu, Aser trïbu, Neftalí trïbu y Basáncho kaq 
pulan Manasés trïbu chaskiyashqan posisionkunachömi. 

7Merari ayllu runakunanami chunka ishkay markakunata chaskiyarqan. Say 

markakunaqa kayarqan Rubén trïbu, Gad trïbu y Zabulón trïbu 
chaskiyashqan posisionkunachömi. 

8Saymi Moisésta TAYTA DIOS nishqannöla Israel runakunaqa suertita jitaypa 

Leví trïbu runakunata rakipäyarqan markakunata y cercancho kaykaq 
jalqakunata uywankunata misikuyänanpaq. 

9-10Leví trïbu Coat ayllu runakunapaq puntata suerti yarqamuptinmi Judá trïbu 

runakunapa y Simeón trïbu runakunapa posisionninpita markakunata 
rakipäyarqan. 

11Saymi paykunata rakipäyarqan Judá trïbu runakuna täyashqan 

jalqakunacho kaq Quiriat-arbata y nawpancho kaykaq jalqakunata 
uywankunata misikuyänanpaq. Quiriat-arbapa jukaq jutinqa Hebrónmi 
kaykan. Quiriat-arbachömi anaceo runakuna täyarqan. 

12Quiriat-arbapita mas washalächo kaykaq jalqakunatawan 

caseriunkunatami isanqa Jefonipa surin Calebta posisionnin kananpaq Josué 
entregarqan. 

13Cüra Aarónpita miraq runakuna chaskiyashqan Hebrón markaqa karqan 

runa mayinta mana yarpaypa wanusiq runakuna amparakuyänanpaqmi. 
Saynöpis chaskiyarqan Libnata, 

14Jatirta, Estemoata, 

15Holónta, Debirta, 

16Aínta, Jutata y Bet-semesta. Saymi Judá trïbupita y Simeón trïbupita esqun 

markakunata chaskiyarqan. Cada markapami misikuyänanpaq jalqankuna 
karqan. 

17Benjamín trïbupitami chaskiyarqan Gabaónta, Gebata, 

18Anatotta y Almónta. Saymi Benjamín trïbupita chusku markakunata 

chaskiyarqan. Cada markapami misikuyänanpaq jalqankuna karqan. 

19Saynöpami Aarónpita miraq cürakuna chunka kimsa markakunata 

jalqankunatawan chaskiyarqan. 

20Coat ayllu wakin Leví trïbu runakunanami Efraín trïbu chaskishqan 

posisioncho markankunata chaskiyarqan. 

21Paykunami chaskiyarqan Efraín jalqakunacho kaykaq Siquemta. Siquemqa 

runa mayinta mana yarpaypa wanusiq runakuna amparakuyänanpaq 
markami karqan. Saynöpis Gezerta, 

22Kibsaimta y Bet-horóntami chaskiyarqan. Say chusku markakunapami 

misikuyänanpaq jalqankuna karqan. 

23Dan trïbupitami chaskiyarqan Eltequita, Gibetónta, 

24Ajalónta y Gat-rimónta. Say chusku markakunapami misikuyänanpaq 

jalqankuna karqan. 

25Pulan Manasés trïbupitami Taanacta y Gat-rimónta chaskiyarqan. Say 

ishkay markakunapami misikuyänanpaq jalqankuna karqan. 

26Saynöpami Coat ayllu wakin Leví trïbu runakuna chunka markakunata 

jalqankunatawan chaskiyarqan. 

27Gersón ayllu Leví trïbu runakuna pulan Manasés trïbupitami Basáncho 

kaykaq Golánta y Beesterata chaskiyarqan. Golánqa runa mayinta mana 
yarpaypa wanusiq runakuna amparakuyänanpaq markami karqan. Say 
ishkay markakunapami misikuyänanpaq jalqankuna karqan. 

28Isacar trïbupitami chaskiyarqan Cisónta, Daberatta, 

29Jarmutta y En-ganimta. Say chusku markakunapami misikuyänanpaq 

jalqankuna karqan. 

30Aser trïbupitami chaskiyarqan Misaelta, Abdónta, 

31Helcatta y Rehobta. Say chusku markakunapami misikuyänanpaq 

jalqankuna karqan. 

32Neftalí trïbupitami Galileacho kaykaq Cedesta, Hamot-dorta y Cartánta 

chaskiyarqan. Cedesqa runa mayinta mana yarpaypa wanusiq runakuna 
amparakuyänanpaq markami karqan. Say kimsa markakunapami 
misikuyänanpaq jalqankuna karqan. 

33Saynöpami Gersón ayllu Leví trïbu runakuna chunka kimsa markakunata 

jalqankunatawan chaskiyarqan. 

34Leví trïbu runakunapa ultimu ayllun Merari ayllumi karqan. Merari ayllu 

runakuna Zabulón trïbupitami markankunata chaskiyarqan Jocneamta, 
Cartata, 

35Dimnata y Naalalta. Say chusku markakunapami misikuyänanpaq 

jalqankuna karqan. 

36Rubén trïbupitami chaskiyarqan Beserta, Jahazata, 

37Cademotta y Mefaatta. Say chusku markakunapami misikuyänanpaq 

jalqankuna karqan. 

38Gad trïbupitami Galaadcho kaykaq Ramot markata chaskiyarqan. Ramotqa 

runa mayinta mana yarpaypa wanusiq runakuna amparakuyänanpaq 
markami karqan. Saynöpis chaskiyarqan Mahanaimta, 

39Hesbónta y Jazerta. Say chusku markakunapami misikuyänanpaq 

jalqankuna karqan. 

40Saynöpami Merari ayllu Leví trïbu runakuna chunka ishkay markakunata 

chaskiyarqan. 

41Israel runakunapa posisionnincho Leví trïbu runakuna chaskiyashqan 

markakuna chusku chunka puwaqmi (48) kayarqan. 

42Say markakunapa cercancho kaq jalqankunatapis chaskiyarqanmi. 

Tayta Dios promitishqanta cumplishqan 

43Saynömi Israel runakunata posisionninkunata TAYTA DIOS qoykurqan unay 

ayllunkunata promitishqannöla. Saymi Israel runakuna yaykur saychöna 
täyarqan. 

44TAYTA DIOS yanapaptinmi contran runakuna imanöpapis ichipayta 

kamäpakuyarqansu. Saynöpami Abrahamta, Isaacta y Jacobta TAYTA 

DIOS unay promitishqanno Israel runakunaqa jawkalana täkuyarqan. 

45Israel runakunata promitishqantaqa lapantami mana qonqaypa TAYTA 

DIOS cumplirqan. 

 

Josué 22 
Rubén, Gad y pulan Manasés trïbu runakuna posisionninkunaman kutiyashqan 

1Saypitanami Josuéqa Rubén trïbu, Gad trïbu y pulan Manasés trïbu 

runakunata qayaykur 

2nirqan: <<TAYTA DIOSPA sirviqnin Moisés niyäshushqaykita lapantanami 

cumpliyashkanki. Noqa nishqäkunatapis lapantami wiyakuyashkanki. 

3Kananyaqmi Israel mayinsikunata mana kachaypa yanapäyashkanki. TAYTA 

DIOSNINSIPA mandamientunkunata lapantami cumpliyashkanki. 

4Saymi kananqa TAYTA DIOSNINSI promitimashqansinöla Israel 

mayinsikunata jamayman yaykasishna. Sayno kaykaptinqa Jordán mayuta 
simpar TAYTA DIOSPA sirviqnin Moisés qoyäshushqayki posisionnikikunaman 
kutikuyay. 

5Isanqa yäsimashqansinöla lapan yachasimashqansi leykunata mana 

qonqaypa cumpliyanki. TAYTA DIOSNINSITA kuyayashpayki pay 
munashqannöla lapayki kawayanki. Saynöpis nishqankunata 

cumpliyashpayki lapan shonquykikunawan y lapan voluntänikikunawan payta 
sirviyanki>>. 

6Sayno yäsirkurmi ali kawayänanpaq bendicionta Josué qorqan. Nirkurmi 

cada ünun wayinkunaman kutikuyänanpaq nirqan. 

7Jordán mayuta Israel runakuna manaraq päsayashqan wisanmi Basán 

partita pulan Manasés trïbu runakunata Moisés aypurqan posisionninkuna 
kananpaq. Wakin kaq Manasés trïbu runakunatanami posisionninkunata 
Josué aypurqan Jordán mayuta simpaykur. Say simpachömi wakin Israel 
runakunapis posisionta chaskiyarqan. Basán partiman kutikuyänanpaq pulan 
Manasés trïbu runakunata bendisiskirmi Josué 

8nirqan: <<Vinciyashqayki runakunapita imaykantapis qechuyashqaykiwan 

pasaypa rïcumi kutiykäyanki. Askatami uywatapis, qoritapis, qellaytapis, 
broncitapis, fiërrutapis y mödanakunatapis apaykäyanki. Sayno kaykaptinqa 
markaykikunaman chaykur marka mayikikunata rakipäyanki>>. 

9Sayno niptinmi Rubén trïbu, Gad trïbu y pulan Manasés trïbu runakuna Israel 

mayinkunawan Silucho kaykäyashqanpita Galaadman kutikuyarqan. 
Moisésta TAYTA DIOS nishqannölami paykunapa posisionninkuna Galaadcho 
karqan. 

Jordán mayu kuchuncho altarta rurayashqan 

10Rubén trïbu, Gad trïbu y pulan Manasés trïbu runakuna 

kutiykäyashqanchömi Jordán mayu kuchunman chaykur Canaán partipita 
manaraq simpar jatunkaray altarta perqayarqan. 

11Say altarta perqayashqanta wakin kaq Israel runakuna musyaykurmi 

12yarpäyarqan TAYTA DIOSPA contran sharkuyashqanta. Saymi Siluman 

shuntakäyarqan altarta perqaq runakunawan pelyaq aywayänanpaq. 

13Manaraq pelyaq aywarmi cüra Eleazarpa surin Fineesta Galaadman 

kachayarqan Rubén trïbu, Gad trïbu y pulan Manasés trïbu runakunawan 
parlayänanpaq. 

14Fineeswanmi aywayarqan Israel runakunapa chunka mandaqninkunapis. 

Paykunaqa cada trïbupa mandaqninkunami kayarqan. 

15Galaadman chaykurmi Rubén trïbu runakunata, Gad trïbu runakunata y 

pulan Manasés trïbu runakunata niyarqan: 

16<<Israel mayinsikuna lapanpis musyayta munaykäyan imanir TAYTA 

DIOSTA mana cäsukuyashqaykita y imanir paypa contran sharkur juk altarta 
rurayashqaykitami. 

17¿Manaku yarpäyanki jusalikuqkunata Peorcho TAYTA 

DIOS ushakäsishqanta? Jusalikuyashqanpita manami kananyaqpis 
shumaqlaqa purificashqaraqsu kaykansi. 

18¿Imanirtaq qamkunapis TAYTA DIOSPA contran sharkur say altarta 

rurayashkanki? Sayno rurayashqaykipita TAYTA DIOS fiyupa rabyakur 
lapansitachir castigamäshun. 

19<< <Posisionniki impüru kashqanta yarparqa noqakuna täyashqä kaqman 

shakayämuy täyänaykipaq. Saychömi TAYTA DIOSPA Sagrädu 
Toldunpis kaykan. Shakamurqa noqakuna kaqchömi qamkunapis 
posisionnikikunata chaskiyanki. Imano karpis juk altarta ama rurayankimansu 
karqan. Juk altarta sharkasirqa TAYTA DIOSNINSIPA contran y noqakunapa 
conträkunami sharkuykäyanki. 

20Yarpäyay Zerapa surin Acán rupasinanpaq kaqkunata pakar 

jusalikushqanta. Sayno rurashqanpitami TAYTA DIOSQA lapansiwan fiyupa 
rabyakurqan. Manami Acán japalansu jusalikushqanpita wanurqan, sinöqa 
wakin Israel mayinsikunapis wanuyarqanmi> >>. 

21Sayno niyaptinmi Rubén trïbu, Gad trïbu y pulan Manasés trïbu runakunaqa 

Israel mayinkuna kachayashqan mandaqkunata niyarqan: 

22<<¡TAYTA DIOSLAMI Dios kaykan! ¡Paypita masqa manami Dios kansu! 

Paypa contran mana sharkuyashqäta TAYTA DIOS musyanmi. Juk diosta 
adorayta yarpar say altarta rurash kayaptïqa mana kuyapaypa wanusiyämay. 

23TAYTA DIOSPA contran sharkur rupasina sacrificiuta, saki mikuy 

ofrendakunata o jawka kawakuy sacrificiuta rupasiyänäpaq say altarta rurash 
kayaptïqa kikin TAYTA DIOS juzgayämäsun. 

24<<Waray warantin noqakunapita miraqkunata qamkunapita miraqkuna 

capazchir michar niyanman: <Qamkunaqa ¿imanirtaq yarpäyanki noqakuna 
adorayashqä TAYTA DIOS qamkunapapis Diosniki kashqanta? 

25Noqakuna adorayashqä TAYTA DIOSMI Jordán mayuta churash 

rakirämänansipaq. Saymi qamkunaqa, Rubén trïbu y Gad trïbu runakuna kar, 
noqakuna adorayashqä TAYTA DIOSTA adorayankimansu>. Sayno nir 
michäyaptinqa TAYTA DIOSTA manami surïkuna adorayanqanasu. 

26<<Sayno mana kananpaqmi say altartaqa rurayashkä. Manami rupasina 

sacrificiuta ni jawka kawakuy sacrificiuta saycho rupasiyänäpaqsu 
rurayashkä, 

27sinöqa noqakunapita miraqkuna TAYTA DIOSTA imaypis mana qonqaypa 

adorayänanpaqmi. Saynöpami noqakunapita miraqkuna rupasina 
sacrificiuta, jawka kawakuy sacrificiuta y wakin sacrificiukunatapis Sagrädu 
Tolduman TAYTA DIOSPAQ rupasiq aywayaptin qamkunapita miraqkuna 
michäyanqasu. 

28Pipis sayno michaptinqa kaynömi niyanqa: <Rikayay unay ayllükuna TAYTA 

DIOSPA altarnin niraqta rurayashqanta. Say altarta rurarpis manami rupasina 
sacrificiuta ni wakin sacrificiuta rupasiyänäpaqsu rurayarqan, sinöqa 

noqakunapis qamkunano TAYTA DIOSTA sirviyashqäta musyayänaykipaqmi>. 
Pipis michaptin saynömi niyanqa. 

29Noqakuna manami yarpäyäsu juk altarta rurarpis TAYTA DIOSPA contran 

sharkuyta. TAYTA DIOSNINSIPA altarnin Sagrädu Toldun nawpancho 
kaykaptinqa ¿imapaqnataq rupasina sacrificiuta, saki mikuy ofrendata y 
wakin sacrificiuta rupasiyänäpaq juklächo altarta rurayäman?>> 

30Sayno niyaptinmi cüra Finees y Israel runakunapa mandaqninkunapis 

tantiyakuyarqan paykuna alita rurayashqanta. 

31Saymi cüra Eleazarpa surin Finees nirqan: <<Alita yarpar say altarta 

rurayashqaykita tantiyarmi kanan musyayä TAYTA DIOS noqansiwan 
kaykashqanta. Sayno kaptinqa TAYTA DIOS manami castigamäshunsu>>. 

32Saypitanami Finees y paywan aywaq runakuna Galaadpita Canaánman 

kutikuyarqan. Wakin Israel runakuna kaykäyashqanman chaykurmi 
wilayarqan Rubén trïbu runakuna y Gad trïbu runakuna imata 
niyashqantapis. 

33Sayno wilayaptinmi kushikuyashpan Tayta Diosta alabayarqan. Say 

junaqpita pasa mananami wilanakuyarqannasu Rubén trïbu runakunata y 
Gad trïbu runakunata ushakäsiq aywayänanpaq. 

34Rubén trïbu y Gad trïbu runakunaqa say altarta jutisiyarqan Yarpäsikuq jutin 

kananpaqmi. Sayno jutisirmi niyarqan: <<Kay altarmi runakunata yarpäsinqa 
noqansipis TAYTA DIOSTA adoraykashqansita>>. 

 

Josué 23 
Israel runakunata Josué yäsishqan 

1 TAYTA DIOS yanapaptinmi contran runakunata ushakarkasir Israel runakuna 

aska watana jawkala kawayarqan. Josué awkinna kaykarmi 

2Israel runakunata, mayor runakunata, mandaqkunata, juezkunata y 

soldädukunapa mandaqninkunata qayaykasir nirqan: 
<<Rikayämashqaykinöpis noqa awkinnami kaykä. 

3Qamkuna rikayashkankimi kay nacioncho taq runakunata TAYTA 

DIOSNINSI imano ushakäsishqantapis. Paymi noqansipa favorninsi pelyash. 

4Trïbunpa trïbunpa chaskinansipaqmi say runakuna täyashqan partikunata 

suertita jitaypa aypushkä. Manami qechushqansi markakunalatasu 
aypushkä, sinöqa qechuypaq kaqkunatapis Jordán mayupita qalaykur hasta 
Mediterráneo Lamaryaqmi aypushkä. 

5Say qechuypaq kaq markakunacho tänansipaqmi saycho taq 

runakunata TAYTA DIOSNINSI qarqunqa. Saymi TAYTA 

DIOSNINSI promitishqanno say markakunata chaskiyanki. 

6<<Sayno kaykaptinqa Moisés qelqashqan librucho leykuna nishqantaqa 

juktapis mana qonqaypa lapanta cumpliyanki. 

7Kay markakunacho taykaq jäpa runakunawanqa ama talukäyankisu. 

Saynöpis paykuna adorayashqan dioskunata ama adorayankisu ni 
sirviyankisu ni jutincho imatapis ama promitiyankisu ni jutinkunata 
imalapaqpis ama joqariyankisu. 

8TAYTA DIOSNINSITA kanan wiyakuyashqaykinöla imaypis wiyakuyanki. 

9<<Kaycho tänansipaqmi jatusaq markakunacho taq saysika 

runakunata TAYTA DIOS ushakäsish. Pay yanapämashqami kananyaq pipis 
ichipämashkansisu. 

10Promitimashqansinöla favorninsi pelyaptinmi qamkunaqa juk runala karpis 

waranqa (1,000) runakunata qatikachar ushakäsiyankipaq. 

11Sayno kaykaptinqa lapan shonquykikunawan TAYTA DIOSNINSITA kuyar pay 

munashqanno imaypis kawayay. 

12<<Mana wanusiyashqayki runakunawan juntu täyashpayki surikikunata 

paykunapa surinkunawan täsiyaptikiqa 

13TAYTA DIOSNINSI say runakunata manami qarqunqasu. Saypa trukanqa say 

runakuna qamkunapaq kayanqa redno, trampano, lätiguno y nawikicho 
jatiraykaq kashanömi. Saynöpami maypis täkuypaq nacionninsiman 
churashushpaykipis TAYTA DIOSNINSI lapaykikunata ushakäsiyäshunki. 

14<<Noqaqa wanukunäpaqnami kaykä. Sayno kaptinpis musyayankimi lapan 

promitimashqansikunata TAYTA DIOSNINSI cumplishqanta. Sayno 
cumplishqantaqa imaypis ama qonqäyaysu. 

15TAYTA DIOSNINSI yanapäyäshunaykipaq promitiyäshushqaykita 

cumplishqannölami payta mana wiyakuyaptikiqa ushakäsiyäshunaykipaq 
niyäshushqaykitapis cumplinqa. Saymi qoykuyäshushqayki ali nacioncho 
juklaylapis quëdayankisu. 

16Noqansiwan Tayta Diosninsi pactu rurashqanta mana cumpliyashpayki juk 

dioskunata adorayaptikiqa TAYTA DIOS fiyupami rabyakunqa. Saymi manapis 
aykälata kay qoykuyäshushqayki ali nacioncho ushakäsiyäshunki>>. 

 

Josué 24 
Josué despidikushqan 

1Nirkur mayor runakunata, mandaq runakunata, juezkunata, autoridäkunata 

y lapan trïbu Israel runakunata Siquem markaman Josué qayasiptinmi Tayta 
Diospa nawpancho lapanpis shuntakäyarqan. 

2Saychömi Josué nirqan: <<TAYTA DIOSMI nin: <Unay aylluykikuna Taré surin 

Abrahamwan Nacorwan Éufrates mayu wak simpanchömi täyarqan. Saycho 
tarmi paykuna juk dioskunata adorayarqan. 

3Saycho taykaptinmi Abrahamta pushamurqä Canaánman. Saychömi surin 

Isaac yurirqan. Askaman mirayänanpaqmi Isaacpita miraqkunata ali 
rikashkä. 

4Isaacpa surinkunami kayarqan Jacobwan Esaú. Esaúpita miraqkuna 

täyänanpaqmi rikasirqä Seir jalqakunata. Jacobnami surinkunawan 
Egiptuman aywakuyarqan. 

5<< <Unay aylluykikuna Egiptucho taykäyaptinmi paykunata 

jorqayämunanpaq Moiséstawan Aarónta kacharqä. Kachapamuyta mana 
munayaptinmi Egipto runakunata fiyupa castigarqä. 

6Saynöparaqmi aylluykikunata kachapakayämurqan. Shamuykäyaptinmi 

Egipto soldädukuna carrëtankunawan y cawallunkunawan Puka Lamaryaq 
qatipäyämurqan. 

7Awiluykikuna mansarir manakayämaptinmi Egipto runakuna mana 

rikayänanpaq yanawyayparaq sakäsirqä. Nirkurmi lamar yakucho Egipto 
runakuna shenqaypa wanuyänanpaqpis talpukäsirqä. Egiptucho saykunata 
rurashqäta rikayashkankimi. Saypita yarqamurmi aska wataraq sunyaq 
jirkacho täyashkanki. 

8<< <Nirkurnami pushamurqä Jordán mayu simpan amorreo runakuna 

taykäyashqanman. Amorreo runakuna contrayki sharkur atacayäshuptikipis 
qamkunata yanaparqä paykunata ushakäsir nacionnintapis 
qechuyänaykipaqmi. 

9Saypitanami Ziporpa surin Balac qamkunawan pelyananpaq kamarikurqan. 

Paymi moabita runakunapa mandaqnin rey kashpan Beorpa surin Balaamta 
qayasirqan qamkunata maldicionashunaykipaq. 

10Sayno kaptinpis Balaam maldicionashunaykita manami kachaparqäsu. 

Saymi maldicionashunaykipa trukanqa bendicionta chaskiyänaykipaq 
Balaam nirqan. Saynömi qamkunata salvarqä. 

11<< <Saypitanami Jordán mayuta simpamur Jericóman chäyämurqayki. 

Jericócho taq runakuna qamkunawan pelyayaptinpis vinciyänaykipaqmi 
yanaparqä. Saynölami amorreo runakunata, ferezeo runakunata, cananeo 
runakunata, heteo runakunata, gergeseo runakunata, heveo runakunata y 
jebuseo runakunata ushakäsiyänaykipaqpis yanaparqä. 

12Amorreo runakunapa ishkay mandaqnin reykunatapis manami 

espädaykikuna ni flëchaykikuna kashqanpitasu ushakäsiyarqayki, sinöqa kikï 
yanapaptïmi. 

13Saynölami chakrakunata y wayikunatapis qamkunata listulatana qoykurqä. 

Saymi say wayikunachöna taykäyanki y juk plantashqan üvakunata y 
aceitünaskunata mikuykäyanki> >>. 

14Nirkurnami mastapis Josué nirqan: <<Kananqa TAYTA 

DIOSTA mansapakur pay munashqanno imaypis kawayanki. Éufrates mayu 
wak simpancho täyashpan y Egiptucho täyashpan unay ayllunsikuna 
adorayashqan dioskunataqa ama adorayankisu. Saypa trukanqa Tayta 
Dioslansita adorar pay japalanta sirviyanki. 

15TAYTA DIOSTA sirviyta mana munarqa kanan akrayay pita sirviyänaykipaq 

kashqantapis. Éufrates mayu wak simpancho unay ayllunsikuna sirviyashqan 
dioskunata o kaycho taq amorreo runakuna sirviyashqan dioskunata 
sirviyaptikipis noqami isanqa wayïcho taqkunawan TAYTA 

DIOSLATA imayyaqpis sirviyäshaq>>. 

16Sayno niptinmi Israel runakuna niyarqan: <<Noqakunaqa TAYTA 

DIOSLATAMI imaypis sirviyäshaq. Juk dioskunataqa manami sirviyäshaqsu. 

17Kikin TAYTA DIOSNINSIMI unay ayllunsikunata y noqansitapis Egiptucho 

ashmay kaykaptinsi jorqamarqansi. Kikinsimi rikashkansi tukuy niraq 
milagrukunata rurashqanta. Wakin markakunata päsamunansipaqpis paymi 
imapitapis sapämashkansi. 

18Kanan taykashqansi markakunacho taq amorreo runakunata y wakin 

runakunatapis TAYTA DIOSNINSIMI qarqur ushakäsish. Sayno 
yanapämashqansipitami payta imaypis sirvishun. Paylami Tayta Dios 
kaykan>>. 

19Sayno niyaptinmi Josué nirqan: <<Manami upa lutasu kaykan TAYTA 

DIOSTA sirviyänaykipaqqa. Payqa santu y castigakuq kar manami 
jusalikuqkunata jananpansu. 

20TAYTA DIOSTA sirviykäyashqaykicho juk dioskunata adorayaptikiqa 

yanapäkuq karpis castigar ushakäsiyäshunkimi>>. 

21Sayno niptinmi Israel runakuna Josuéta niyarqan: <<Noqakunaqa TAYTA 

DIOSLATAMI imaypis sirviyäshaq>>. 

22Saymi Josué nirqan: <<Kikikikunami nikäyanki TAYTA DIOSLATA imaypis 

sirviyänaykipaq kashqanta>>. Sayno niptinmi paykuna niyarqan: <<Awmi, 
taytay>>. 

23Niyaptinnami Josué nirqan: <<Sayno kaptinqa sararaykäyashqayki 

ïdulukunata shalur ushayashpayki TAYTA DIOSLATANA lapan 
shonquykikunawan imaypis adorayay>>. 

24Saymi Israel runakuna niyarqan: <<Noqakunaqa TAYTA 

DIOSNILANSITAMI imaypis sirviyäshaq. Pay nishlantami cäsukuyäshaq>>. 

25Sayno niyaptinmi say junaq Siquem markacho Israel 

runakunawan pactuta rurar Josué yäsirqan TAYTA DIOSPA estatütunkunata y 
leyninkunata imaypis cumpliyänanpaq. 

26Lapan yäsishqankunatami Josué qelqarqan Tayta Diospa leyninkunata 

qelqashqan libruman. TAYTA DIOSTA imaypis sirviyänanpaq parlakushqanta 
yarparäyänanpaqmi encina jacha chakinman jatun wankata ichisirqan. Say 
jacha nawpanchömi TAYTA DIOSPA Sagrädu Toldun karqan. 

27Nirkurnami runakunata Josué nirqan: <<Kay wankami testïgu 

kaykan TAYTA DIOSNINSI imata nimashqansita y payta imaypis 
sirviyänaykipaq awniyashqaykita. Mana cumpliyaptikiqa kay wankami 
shimpiyäshunki TAYTA DIOS castigashunaykipaq>>. 

28Sayno tantiyarkasirmi markankunapa kutikuyänanpaqna runakunata Josué 

nirqan. 

Josué wanushqan 

Jueces 2.6-10 

29Saypita manapis aykälatanami pachak chunka (110) watayuq kaykar TAYTA 

DIOSPA sirviqnin Josué wanukurqan. 

30Wanuykuptinmi Timnat-seracho kikinpa chakranman pampayarqan. Say 

karqan Gaas jirka norti kaqläpa y Efraín jalqakunachömi. 

31Josuépis y Egiptupita wakin yarqamuqkunapis rikayarqanmi Israel 

runakunata yanapar milagrukunata TAYTA DIOS rurashqanta. Saymi paykuna 
kawayashqanyaq Israel runakuna TAYTA DIOS munashqanno kawayarqan. 

Josépa tulunkunata Israel runakuna pampayashqan 

32Israel runakunami Josépa tulunkunata Egiptupita apayämushqanta Siquem 

markaman apaykur chakranman pampayarqan. Say chakrataqa Josépa 
papänin Jacobmi rantirqan pachak (100) qellaywan Hamorpa surinkunapita. 
Hamorqa Siquempa taytanmi karqan. Say chakratami Josépa surinkunapita 
miraqkunapa herencian kananpaq qoykurqan. 

Eleazar wanushqan 

33Aarónpa surin Eleazar wanuykuptinnami surin Fineespa chakranman 

pampayarqan. Sayqa Efraín jalqakunacho kaykaq Gibeachömi kaykan. 

Jueces 

Jueces 1 
Judá y Simeón trïbu runakuna Adoni-bezecta prësu sariyashqan 

1Josué wanuykuptinnami Israel runakuna TAYTA DIOSTA tapukuyarqan: 

<<¿Mayqan trïbu runakunataq cananeo runakunawan pelyaq puntata 
aywayanqa, Taytay?>> nir. 

2Saymi TAYTA DIOS nirqan: <<Judá trïbu runakunami puntata aywayanqa. 

Cananeo runakuna tashqan markakunata paykunatami qoykushaq>>. 

3Saymi Judá trïbu runakuna Simeón trïbu runakunata niyarqan: 

<<Aypuyämashqan particho kaykaq cananeo runakunata qarquyänäpaq 
yanapaykayälämay. Saynölami noqakunapis yanapäyäshayki 
töcayäshushqayki particho kaykaq runakunata qarquyänaykipaq>>. Sayno 
niyaptinmi paykunawan Simeón trïbu runakuna pelyäsiq aywayarqan. 

4Bezecman yaykur cananeo y ferezeo runakunawan pelyayaptinmi TAYTA 

DIOS yanaparqan ushakäsiyänanpaq. Saymi chunka waranqa (10,000) 
runakunata wanusiyarqan. 

5Saycho taq cananeo y ferezeo runakunapa mandaqnin reymi karqan Adoni-

bezec. Payta y paywan kaykaq runakunatapis lapantami vinciyarqan. 

6Qeshpiykaqta taripaykurmi Adoni-bezecta prësu sariykur makinpa y 

chakinpa mama dëdunkunata roquriyarqan. 

7Saymi rey Adoni-bezec nirqan: <<Noqapis qanchis chunka (70) reykunapa 

chakinpa y makinpa mama dëdunkunatami roqurirqä. Paykunami mësapita 
shikwapakuyashqäta mikular kawayaq. Sayno rurashqäpitami noqatapis 
Tayta Dios kanan castigaykäman>>. Saypitanami rey Adoni-bezecqa 
Jerusalénman apaykuptin saycho wanurqan. 

Hebrónman y Jerusalénman Judá trïbu runakuna yaykuyashqan 

8Jerusalénman pelyaq aywarnami saycho taq runakunata Judá trïbu 

runakuna lapanta espädawan wanusiyarqan. Nirkurmi markacho kaykaq 
wayikunatapis rupasir ushayarqan. 

9Saypitanami Neguevcho, jalqakunacho y Sefelacho taq cananeo 

runakunawan pelyaq aywayarqan. 

10Nirkurnami Hebrón markacho taq cananeo runakunawan pelyaq 

aywayarqan. Say markapa unay jutinmi karqan Quiriat-arba. Saychömi 
wanusiyarqan Sesai runakunata, Ahimán runakunata y Talmai runakunata. 

Debir markata Otoniel vincir qechushqan 

Josué 15.15-19 

11Saypitanami Debircho taq runakunata atacayänanpaqna yaykuyarqan. Say 

markapa unay jutinmi karqan Quiriat-sefer. 

12Saymi Caleb nirqan: <<Pipis say markaman pelyaq yaykur vinciq kaqtami 

warmi surï Acsawan täsishaq>>. 

13Sayno niptinmi Cenazpa surin Otoniel say markaman yaykur saycho 

taqkunata vincirqan. Sayno vinciykuptinnami Calebqa surin Acsawan 
täsirqan. Otonielqa karqan Calebpa shulka wawqinpa surinmi. 

14Papäninpa wayinpita yarquykäyashqanchönami warmin Acsata Otoniel 

nirqan: <<Papänikita ruwakamuy chakrata rikasimänansipaq>>. Saymi 
ashnunpita Acsa urarkuptin papänin Caleb tapur nirqan: <<¿Imatataq 
munaykanki, hïja?>> 

15Tapuptinmi Acsa nirqan: <<Ruwakuläshayki, papä. Neguevcho chakrata 

rikasimashqaykinöla pukyuyuq chakrakunatapis qaraykalämay>>. Sayno 
niptinmi papänin rikasirqan jana tuman pukyuyuq chakrata y ura tuman 
pukyuyuq chakratapis. 

Judá y Benjamín trïbu runakuna cananeo runakunata vinciyashqan 

16Ceneo runakunami Moiséspa suedrun Hobabpita miraqkuna kayarqan. 

Paykunami Judá trïbuman talukaykur Palmëra Markapita aywayarqan Judá 
trïbu runakuna chaskiyashqan sunyaq jirkaman. Sayqa Neguevcho kaykaq 
Arad cercanchömi karqan. Saychömi Judá runakunawan talukash täyarqan. 

17Saypitanami Judá trïbu runakuna Simeón trïbu runakunawan Sefatcho 

taykaq cananeo runakunata atacashpan chipyaq asulayarqan. Saymi say 
markata jutisiyarqan Horma jutin kananpaq. 

18Saynölami Gazacho, Ascalóncho y Ecróncho taq runakunata vinciykur 

chakrankunatapis qechuyarqan. 

19 TAYTA DIOS yanapaptinmi Judá trïbu runakunaqa jalqakunacho taq 

runakunata wanusir ushayarqan. Costacho taq runakunatami isanqa 
ushakäsiyta kamäpakuyarqansu, fiërrupita rurash guërra carrëtankuna 
kaptin. 

20Moisés nishqannölami Hebrón partita Calebta qoykuyarqan. Sayman 

chaykurmi Anacpa kimsan surinkunapita miraqkunata qarqurqan. 

21Benjamín trïbu runakunaqa Jerusaléncho taq jebuseo runakunata manami 

qarquyta kamäpakuyarqansu. Saymi jebuseo runakunaqa kananyaqpis 
Benjamín trïbu runakunawan Jerusaléncho taykäyan. 

Manasés y Efraín trïbu runakuna Bet-el markaman yaykuyashqan 

22 TAYTA DIOS yanapaptinmi Josépita miraq runakuna Bet-el markacho taq 

runakunata atacar vinciyarqan. 

23Manaraq atacarmi say markaman runakunata kachayarqan imano 

kashqantapis rikapakayämunanpaq. Nawpataqa say markapa jutin karqan 
Luzmi. 

24Rikapakuqkuna chaykurmi say markapita yarqaykämuq juk runawan 

tinkuskir niyarqan: <<Markaman maypa yaykuyänäpaqpis rikasiyämaptikiqa 
manami wanusiyäshaykisu>>. 

25Sayno niyaptinmi mayninpa yaykuyänanpaqpis rikasirqan. Saymi 

rikapakuqkuna kutiykur wilayaptin Israel runakuna yaykuykur saycho 
taqkunata espädankunawan lapanta wanusiyarqan. Markaman imano 
yaykuyänanpaqpis rikasiq runata y ayllunkunatami isanqa 
promitiyashqannöla wanusiyarqansu. 

26Say runa heteo runakuna täyashqan kaqman aywakurmi markata 

sharkarkasir jutisirqan Luz jutin kananpaq. Kananyaqpis say markapa jutin 
saylami kaykan. 

Mana qechuyashqan kaq markakuna mayqan mayqan kashqanpis 

27Manasés trïbu runakuna manami qarquyta kamäpakuyarqansu Bet-seán, 

Taanac, Dor, Ibleam y Meguido markakunacho taq runakunata y say 
markakunapa nawpankunacho taq runakunatapis. Saymi cananeo 
runakunaqa jinala say markakunacho taykäyan. 

28Saypita Israel runakuna askaman mirarmi cananeo runakunata 

ashmaytano arusir munaynincho sararäyarqan. Paykunata qarquytami 
isanqa kamäpakuyarqansu. 

29Efraín trïbu runakunapis manami qarquyta kamäpakuyarqansu Gezercho 

taq cananeo runakunata. Saymi say cananeo runakuna Efraín trïbu 
runakunawan talukash taykäyan. 

30Zabulón trïbu runakunapis Quitrón y Naalal markakunacho taq cananeo 

runakunata manami qarquyta kamäpakurmi ashmaytano arusir munaynincho 
sararäyarqan. Saymi cananeo runakuna Zabulón trïbu runakunawan 
talukash taykäyan. 

31Aser trïbu runakunapis Aco, Sidón, Ahlab, Aczib, Helba, Afec y Rehob 

markakunacho taq runakunata manami qarquyta kamäpakuyarqansu. 

32Saymi cananeo runakunawan talukash täyarqan. 

33Neftalí trïbu runakunapis Bet-semes y Bet-anat markakunacho taq cananeo 

runakunata qarquyta mana kamäpakurmi munaynincho sararar arusiyarqan. 
Saymi cananeo runakuna Neftalí trïbu runakunawan talukash taykäyan. 

34Dan trïbu runakunataqa amorreo runakuna manami kachapäyarqansu 

costacho kaykaq posisionninkunaman yaykuyänanta. Saymi jalqaman 
kutisiyarqan saycho täkuyänanpaq. 

35Saynöpami amorreo runakunaqa täyarqan Heres, Ajalón y Saalbim 

markakunacho. Qepataraqmi Josépita miraq Efraín y Manasés trïbu 

runakuna munayyuq rikakur saycho taykaq amorreo runakunata 
munaynincho sararar arusiyarqan. 

36Amorreo runakunapa lindërunqa wisararqan Acrabimpita qalaykur hasta 

Selapita mas janaqanyaqmi. 

 

Jueces 2 
Tayta Diospa angilnin Boquim particho Israel runakunata yuripashqan 

1 TAYTA DIOSPA angilninmi Gilgalpita Boquimman aywaykur Israel 

runakunata nirqan: <<Egiptupita qamkunata jorqamur Abrahamta, Isaacta y 
Jacobta promitishqä nacionman chaykasimurmi nirqä: <Pactu rurashqansita 
manami imaypis qonqäshaqsu. 

2Isanqa kay nacioncho taq runakunawan ama ima pactutapis rurayankisu. 

Saypa trukanqa altarninkunatapis chipyaq juchusiyanki>. Sayno nikaptïpis 
manami cäsukayämashkankisu. ¿Imanirtaq kullu rinri kayanki? 

3Saymi kanan nï: Taykäyashqayki markakunacho kaykaq runakunata 

manami qarqushaqsu. Paykunami chakikicho kasha jatiraykaqno kayanqa. 
Adorayashqan diosninkunalapaqmi shonquykikunapis yarparanqa>>. 

4 TAYTA DIOSPA angilnin sayno parlayta ushaskiptinmi lapan Israel runakuna 

selläma waqayarqan. 

5Saymi say partita jutisiyarqan Boquim jutin kananpaq. Saychömi TAYTA 

DIOSPAQ sacrificiukunata rupasiyarqan. 

Josué wanukushqan 

Josué 24.29-31 

6Aywakuyänanpaq Josué niptinmi Israel runakuna posisionninkunata 

chaskiyashqanman kutikuyarqan. 

7Israel runakunata yanapar milagrukunata TAYTA DIOS rurashqantami 

Josuépis y Egiptupita wakin yarqamuqkunapis rikayarqan. Saymi paykuna 
kawayashqanyaq Israel runakuna TAYTA DIOS munashqanno kawayarqan. 

8Saypitanami TAYTA DIOSPA sirviqnin Josué pachak chunka (110) watayuq 

kaykar wanukurqan. 

9Wanuykuptinnami Timnat-seracho kikinpa chakranman pampayarqan. Say 

karqan Gaas jirka norti kaqläpa y Efraín jalqakunachömi. 

10Josuépa winay mayinkunapis wanukuyaptinnami qepa yuriq runakuna 

musyayarqannasu TAYTA DIOS nishqankunata ni Israel runakunata imano 
yanapashqantapis. 

Israel runakuna juk dioskunatana adorayashqan 

11Saypitanami TAYTA DIOSTA mana cäsukur Israel 

runakunaqa Baal dioskunata adorayarqan. 

12Egiptupita jorqamush kaykaptinpis unay ayllunkuna yärakuyashqan TAYTA 

DIOSTA mananami adorayarqannasu, sinöqa nawpan nacionkunacho taq 
runakuna adorayashqan dioskunatana adorarmi TAYTA DIOSTA fiyupa 
rabyanäsiyarqan. 

13Sayno rabyakurqan payta adorayänanpa trukan Baal diosta 

y Astarot diösata adorayaptinmi. 

14Sayno kayashqanpitami TAYTA DIOS fiyupa rabyakushpan Israel 

runakunata yanaparqannasu. Saymi nawpan nacionkunacho taq contran 
runakuna yaykuykur imankunatapis apakuyaptin defiendikuyta 
kamäpakuyarqansu. 

15Contran runakunawan pelyaq aywayaptinpis TAYTA 

DIOS albirtishqannölami Israel runakunapa contran rikakurqan. Saymi ima 
ruraytapis mana kamäpakuyashpan fiyupa lakikuyarqan. 

16Saypitanami juezkunata TAYTA DIOS churarqan contran runakunata 

vinciyänanpaq. 

17Sayno kaptinpis say juezkunata Israel runakuna mana cäsukuypami juk 

dioskunatana adorayarqan. Unay ayllunkuna TAYTA 

DIOSPA mandamientunkunata cäsukush kayaptinpis paykunaqa manami 
cäsukuyarqansu. 

18Sayno kaptinpis contrankuna nakasiyaptin fiyupa lakikuyashqanta 

rikarmi TAYTA DIOS kuyapar juk juezta churaparqan. Say juez 
kawashqanyaqqa Israel runakunata TAYTA DIOS yanapaqmi contrankunapa 
munayninpita yarquyänanpaq. 

19Juez wanuykuptinnami awilunkunapitapis peorna jusalikuyman 

churakäyarqan. Saymi juk dioskunata adorar mana ali costumbrikunata 
kachariyta munayarqansu. 

20Israel runakuna sayno kayaptinmi TAYTA DIOS fiyupa rabyakur nirqan: 

<<Unay ayllunkunawan pactu rurashqäta manakaqman churarmi kay 
runakunaqa ima nishqätapis wiyakuyansu. 

21Saymi paykunata yanapäshaqnasu Josué mana ushakäsishqan contran 

runakunata ushakäsiyänanpaq. 

22Say contran runakunami jusalikuyänanpaq Israel runakunata inkitayanqa. 

Saynöpami musyashaq Israel runakuna unay ayllunkunano 
cäsukayämashqanta o mana cäsukayämashqantapis>>. 

23Sayno nirmi Josué mana ushakäsishqan markakunacho taq runakunata 

ushakäsiyänanpaq Israel runakunata TAYTA DIOS yanaparqannasu. 

Jueces 3 
Canaánpita mana qarquyashqan runakuna 

1Kaychömi qelqaraykan mayqan mayqan marka 

runakunata Canaáncho TAYTA DIOS mana ushakäsishqan. Say runakunata 
ushakäsirqansu qepa yuriq Israel runakunata jusalikuyman inkitayaptin 
probananpaqmi. 

2Saynöpis say runakunata TAYTA DIOS ushakäsirqansu qepa yuriq Israel 

runakuna pelyayta yachakuyänanta munarmi. 

3Say runakunami kayarqan filisteo runakunapa pisqa mandaqninkuna, 

cananeo runakuna, sidonio runakuna y Líbano jalqakunacho taq heveo 
runakunapis. Say heveo runakunaqa täyarqan Baal-hermón jalqapita hasta 
Hamatyaqmi. 

4Say runakunata TAYTA DIOS ushakäsirqansu Israel runakunata 

jusalikuyman inkitayänanpaqmi. Saynöpami musyayta munarqan unay 
ayllunkunata Moisés yachasishqan leykunata cäsukuyänanpaq o mana 
cäsukuyänanpaq kayashqantapis. 

5Saynöpami Israel runakuna talukash täyarqan cananeo, heteo, amorreo, 

ferezeo, heveo y jebuseo runakunawan. 

6Say runakunapa surinkunawanmi warmi surinkunata y olqu surinkunata 

täsiyarqan. Paykunawan sayno tarmi diosninkunata adorayarqan. 

Israel runakunata Otoniel salvashqan 

7 TAYTA DIOSTA mana cäsukur Baal dioskunata y Asera 

diösapaq jawiyashqan raku qerukunata adorayashpanmi Israel 
runakuna TAYTA DIOSTA fiyupa rabyanäsiyarqan. 

8Saymi Mesopotamia nacionpa mandaqnin rey Cusan-risataimpa 

munaynincho kayänanpaq Israel runakunata TAYTA DIOS kachapaykurqan. 
Saynöpami Israel runakunaqa puwaq wata payta sirviyarqan. 

9Saymi TAYTA DIOSTA manakuyaptin paykunata salvananpaq Calebpa 

sobrinun Otonielta TAYTA DIOS ali yanaparqan. Otonielpa papänin Cenazqa 
Calebpa shulka wawqinmi karqan. 

10TAYTA DIOSPA Espïritun Otonielta yanapaptinmi Israel runakuna 

churayarqan jueznin kananpaq. Saymi runakunata pushakurkur pelyaq 
aywaptin TAYTA DIOS yanaparqan Cusan-risataimta vinciyänanpaq. 

11Saypitaqa Otoniel wanushqanyaqmi chusku chunka (40) wata Israel 

runakuna jawkala kawayarqan. 

Israel runakunata Aod salvashqan 

12Israel runakuna TAYTA DIOSTA mana cäsukur yapay rabyanäsiyaptinmi 

Moab nacionpa mandaqnin rey Eglónta TAYTA DIOS yanaparqan munayyuq 
kananpaq. 

13Saymi amonita y amalecita runakunawan Israel runakunata vinciykur 

Palmëra Markata qechuyarqan. 

14Say junaqpitami rey Eglónpa munaynincho Israel runakuna chunka puwaq 

wata kayarqan. 

15Saymi TAYTA DIOSTA manakuyaptin Gerapa surin Aodta TAYTA 

DIOS yanaparqan Israel runakunata salvananpaq. Aodqa isuq makinwan 
imatapis ruraqmi karqan. Saynöpis Benjamín trïbu runami karqan. Paywanmi 
Israel runakunaqa impuestu shuntayashqanta rey Eglónman apasiyarqan. 

16Impuestuta manaraq aparmi Aodqa pulan metru largutano ishkan lädunpa 

afilash espädata rurarqan. Nirkurmi mödanan rurinpa aluq kaq seqlanman 
jatirkurqan. 

17Saypitanami impuestu shuntayashqanta apar rey Eglónman chäsirqan. 

Eglónqa fiyupa wera runami karqan. 

18Apashqanta qoykurmi Aodqa walkiqninkunawan kutikuyarqan. 

19Kutikuykashqanchömi Gilgalcho kaykaq rumipita rurash ïdulukunaman 

chaykur rey Eglónman Aod kutirqan. Chaykurmi nirqan: <<Pakaylapa 
wilaykushayki, taytay>>. Nishqanta wiyananpaqmi rey Eglónqa 
mandäsiqninkunata nirqan waqtaman upälala yarquyänanpaq. 

20Yarquriyaptinmi jamaräkunan cuartuncho Aodwan rey Eglón ishkalanna 

quëdaskiyarqan. Saymi rey Eglónpa nawpanman witiykur Aod nirqan: 
<<Tayta Dios nimashqanta wilashayki, taytay>>. Niptinmi jamarashqan 
trönunpita Eglón sharkurkurqan. 

21Saynami aluq kaq seqlanpita isuq kaq makinwan espädanta jorqurir Aodqa 

Eglónta pachanpa elaqpita tuksiriykurqan. 

22Eglón pasaypa wera kaptinmi espädaqa makin sarikunantin 

yaykukuykurqan. Saymi jipiyta mana kamäpakur kachaskiptin ashashninpis 
wisikaskamurqan. 

23Saynöta kachaskirmi Aodqa punkuta ruripita llävirkur ventänapa yarquskir 

aywakurqan. 

24Aod aywaskiptinnami rey Eglónpa mandäsiqninkuna kutir punku 

wichqaraykaqta tariyarqan. Sayta rikarmi yarpäyarqan ruricho 
ishpakuykashqanta. 

25Qoyati shuyaräyaptinpis rey Eglón mana yarqamuptinmi lläviwan kicharir 

yaykuyashpan tariyarqan pampacho wanush jitaraykaqta. 

26Rey Eglónpa mandäsiqninkuna shuyaräyashqanyaqmi Aodqa Gilgalcho 

kaykaq ïdulukuna nawpanpa päsarir Seiratläman qeshpir pakakurqan. 

27Saypita aywar Efraín jalqakunaman chaykurmi cornëtata tukarqan Israel 

runakuna sayman shuntakäyänanpaq. Shuntakaskiyaptinnami lapanpa 
puntanta Jordán mayuman Aod urarqan. 

28Manaraq urarmi nirqan: <<Kananmi contransi moabita runakunata 

vincinansipaq TAYTA DIOS yanapämäshun>>. Saymi Jordán mayu väduman 
aywaykur pitapis päsananta kachapäyarqansu. 

29Moabita runakuna pelyayänanpaq shayämuptinmi wanusiyarqan chunka 

waranqano (10,000) ali pelyaq soldädukunata. Saycho manami juklaylapis 
kawaykar quëdarqansu. 

30Saynömi Israel runakuna moabita runakunata vinciyarqan. Saypita pasami 

puwaq chunka (80) wata Israel runakuna jawkalana kawakuyarqan. 

Israel runakunata Samgar salvashqan 

31Aod wanuskiptinnami Anatpa surin Samgarna Israel runakunata 

contrankunapita salvarqan. Paymi yuntata qatikuna picalawan soqta pachak 
(600) filisteo runakunata wanusirqan. 

 

Jueces 4 
Israel runakunata Baracwan Débora salvayashqan 

1Aod wanuskiptinnami Israel runakuna jusalikur TAYTA DIOSTA yapay 

rabyanäsiyarqan. 

2Saymi TAYTA DIOSQA Hazor markacho cananeo runakunapa mandaqnin rey 

Jabínpa munayninman kachapaykurqan. Soldädunkunapa capitannin 
Sísarami Haroset-goim markacho tarqan. 

3Rey Jabínpami karqan fiërrupita rurash esqun pachak (900) guërra 

carrëtankuna. Ishkay chunka (20) wata pasaypa nakasiptinmi Israel runakuna 
Tayta Diosta manakuyarqan salvananpaq. 

4Say wisanmi Israel runakunapa jueznin kaykarqan Tayta Diospa wilakuqnin 

profetïsa Débora. Pay karqan Lapidotpa warminmi. 

5Israel runakunata arreglananpaqmi palmëra jacha chakinman Débora 

jamakuq. Saymi niyarqan Déborapa Palma Jachan kashqanta. Say jacha 
karqan Efraín jalqakunacho kaykaq Ramáwan Bet-el tinkuqchömi. Saymanmi 
Israel runakuna aywayaq ima demanduntapis Débora arreglananpaq. 

6Saypita juk junaqchömi Débora qayasirqan Abinoampa surin Baracta. Barac 

karqan Neftalí trïbu Cedes markacho taq runami. Chaykuptinmi nirqan: 
<<Israel runakunata kuyaq TAYTA DIOSMI nikäshunki Tabor jirkaman aywar 

Neftalí trïbupita y Zabulón trïbupita chunka waranqa (10,000) runakunata 
shuntanaykipaq. 

7Qamkunawan pelyayänanpaqmi Jabínpa lapan soldädunkunata, 

carrëtankunata y capitán Sísarata Cisón raqraman TAYTA DIOS chäsinqa. 
Paykunata vinciyänaykipaqmi Tayta Dios yanapäyäshunki>>. 

8Débora sayno niptinmi Barac nirqan: <<Qam walkimaptikiqa listumi kaykä 

aywanäpaq. Mana walkimaptikimi isanqa aywashaqsu>>. 

9Saymi Débora nirqan: <<Sayno kaptinqa walkishaykimi. Isanqa manami 

qamsu Sísarata wanusinki, sinöqa juk warmimi TAYTA DIOS yanapaptin 
wanusinqa>>. Saypitami Déborawan Cedesman Barac aywayarqan. 

10Cedesman chaykurmi Zabulónwan Neftalí trïbu runakunata Barac 

qayasirqan. Sayman chunka waranqa (10,000) runakuna shuntakäyaptinmi 
paykunawan Tabor jirkaman wisäyarqan. Paykunawanmi Déborapis 
aywarqan. 

11Cedes marka cercanchömi Heber jutiyuq runa tarqan. Pay karqan 

Moiséspa suedrun Hobab ayllu ceneo runami. Paymi ayllunkunapita rakikar 
Zaanaimcho kaykaq encina jacha kaqcho toldunkunata sharkarkasir tarqan. 

12Abinoampa surin Barac soldädunkunawan Tabor jirkaman wisashqanta 

Sísarata wilayaptinmi 

13fiërrupita rurash esqun pachak (900) carrëtankunata y lapan 

soldädunkunata shuntaykur Sísaraqa Haroset-goimpita Cisón raqraman 
aywayarqan. 

14Saymi Baracta Débora nirqan: <<Kanan junaqmi qampa makikiman 

Sísarata TAYTA DIOS churamunqa. Paymi nawpaykikunata aywar 
yanapäyäshunki>>. Sayno niptinmi pelyayänanpaq Tabor jirkapita Barac 
urämurqan chunka waranqa (10,000) soldädunkunata pushakurkur. 

15Pelyayaptinmi TAYTA DIOS pasaypa mansarïsirqan Sísarata, carrëta 

manijaq soldädunkunata y wakin soldädunkunatapis. Saymi Sísarapis 
carrëtanta kachariykur chakilapa qeshpir aywakurqan. 

16Say junaqmi Baracqa Sísarapa soldädunkunata y carrëta manijaqkunatapis 

espädawan lapanta wanusiyarqan Haroset-goimyaq. 

17Say wisanmi Hazorpa mandaqnin rey Jabín yachanänakuyarqan ceneo 

ayllu Heberwan. Saymi Sísaraqa chakilapa qeshpir Heberpa toldun 
kaykashqanman charqan. Saychömi Heberpa warmin Jael kaykarqan. 

18Chaykuptinmi Jael nirqan: <<Yaykakalämuy, taytay. Ama mansariysu>>. 

Toldu rurinman yaykuriptinmi Sísarata jakuwan Jael saparkurqan. 

19Saynami Sísara nirqan: <<Yakunaypita wanuykänami. Yakuykita 

manakuläshayki, mamïta>>. Sayno niptinmi Jaelqa odripita lichita qararqan. 
Nirkurmi Sísarata yapay saparkurqan. 

20Saynami Sísara nirqan: <<Toldu punkulacho rikachakuykay. Pipis shamur 

tapushuptikiqa ninki kaycho pipis mana kashqanta>>. 

21Sísara pasaypa pishipash karmi wanuyparaq punukäkurqan. Saymi Jaelqa 

llawchi punta estäcata y mäsuta aptarkur upäla yaykuskir Sísarata 
sentïdunpa takapaykurqan pasaman päsashqanyaq. Saynöpami Sísarata 
wanusirqan. 

22Sísarata qatipar Jaelpa toldunman Barac chaptinmi Jael nirqan: 

<<Yaykamuy, taytay. Kanan rikasishayki qatipaykämushqayki runata>>. 
Yaykurmi Sísarata tarirqan sentïdunpa estäcawan clävash pampacho 
wanush sutaraykaqta. 

23Saynöpami Israel runakunata Tayta Dios yanaparqan cananeo runakunapa 

mandaqnin rey Jabínta vinciyänanpaq. 

24Saypitanami Israel runakuna cananeo runakunapa mandaqnin rey 

Jabínwan pelyar yapay yapay vinciyarqan lapanta ushakäsiyashqanyaq. 

 

Jueces 5 
Déborawan Barac cantayashqan 

1Say vinciyashqan junaqmi Déborawan Abinoampa surin Barac cantar 

niyarqan: 

2<<Contransikunawan pelyayänanpaqmi Israel nacioncho mandaq runakuna 

aywayarqan. Wakin runakunapis lapan voluntäninwanmi guërraman 
aywayarqan. Sayno kayashqanpita TAYTA DIOSTA alabashun. 

3Mandaq reykuna, wiyayämay. Marka mandaqkunapis, wiyayämay. Israel 

runakunata kuyaq TAYTA DIOSPAQMI cantayäshaq. Salmukunata 
cantashpämi alabayäshaq. 

4<<Tayta Dios, Seirpita yarqamur Edom nación chakrakunapa puriptiki intëru 

pasami suksukyarqan. Jana pasacho kaqkunapis pasaypami kuyurqan. 
Pukutaypitapis tamyamurqanmi. 

5Israel runakuna respitayashqan TAYTA DIOSPA nawpanchöqa jalqakunapis 

suksukyarqanmi. Sinaí jirkapis kuyurqanmi. 

6<<Anatpa surin Samgar kashqan wisanpis, Jael kashqan wisanpis 

mansarishpan manami pipis jatun nänipa purirqannasu. Jatun nänipa 
puriyänanpa trukanqa chaki nänilapanami purikuyarqan. 

7Mansarirmi jalqakunacho pipis tarqannasu. Sayno kaptinmi noqa Débora 

Israel runakunapa mamannöpis favornin sharkushkä. 

8<<Israel runakuna juk dioskunatana adorayaptinqa guërrapis jananchönami 

rikakuq. Chusku chunka waranqa (40,000) karpis escüduta ni espädata 
aptaytapis manami valurayarqansu. 

9<<Sayno kaptinpis kananqa Israel runakunawan mandaqninkuna lapan 

voluntäninwanmi guërraman aywayash. Sayno kayashqanpita TAYTA 

DIOSTA alabaykuläshun. 

10Fïnu ashnulata loqaraq rïcukuna y silla janalancho purikuqkuna, lapayki 

cantayay. Chakilapa puriqkunapis, Diosta alabayay. 

11Pukyukunaman chaykur saycho runakuna Diosta alabaykäyaqta wiyayay. 

Paykunami cantaykäyan contransikunata TAYTA DIOS vincishqanpita. Payta 
alabaykäyan pelyash yanapämashqansipitami. Saymi TAYTA 

DIOS kuyashqan runakuna mana mansariypa markankunaman kutiyarqan. 

12<<¡Kushikuy, Débora! 

¡Selläma kushikur cantay! 

Abinoampa surin Barac, ¡kushikuy! 

¡Prësu sarishqaykikunata apay! 

13<<Tabor jirkapitami mandaqnin runakunawan Israel runakuna uräyarqan. 

Pelyayta yachaq runakunawanmi TAYTA DIOSMAN yärakuq runakuna 
pelyayarqan. 

14Amalecita runakuna nawpata täyashqan kaqpitami Efraín trïbu runakuna 

guërraman aywayarqan. Paykunapa qepantami Benjamín trïbu runakuna 
aywayarqan. Saymanmi Maquirpita mandaqkunapis aywayarqan. Zabulón 
trïbu autoridäkunapis saymanmi aywayarqan. 

15Isacar trïbupita mandaqkunapis Déborawanmi aywayarqan. Paykunami 

Baracpa qepanta raqra kuchun pampaman aywayarqan. <<Rubén trïbu 
runakunaqa shimilanmi kayarqan. 

16Guërraman aywayänanpa trukan uyshankunata misikurmi quëdakuyarqan. 

Rubén trïbu runakunaqa rikaylanmi kayarqan. 

17<<Galaad particho taq runakunaqa Jordán mayuta manami 

simpayarqansu. Dan trïbu runakunaqa büquikuna ichiränanchömi 
quëdakuyarqan. 

Aser trïbu runakunapis lamar kuchuncho büquinkunata täpar manami 
yanapämarqansisu. 

18Zabulón trïbu runakuna y Neftalí trïbu runakunami isanqa wanuytapis mana 

mansariypa jalqakunachöpis pampakunachöpis pelyayarqan. 

19<<Cananeo runakunapa mandaqnin reykunami Israel runakunata 

atacayänanpaq Taanacman shayämurqan. Meguiducho kaykaq pukyukuna 
nawpanchömi atacayarqan. Sayno atacarpis mana vinciyashpanmi 
qellaytapis ni ima riquëzatapis apayarqansu. 

20Qoyllarkunapis Sísarapa contranmi jana pasapita pasa pelyayämurqan. 

21Cisón raqrapa yaku bunyaypa bunyar aywarmi contransikunata apakurqan. 

Sayta rikaykarqa mana qelanaypa ni mana mansariypa yapaypis pelyashun. 

22<<Sísarapa cawallunkunaqa patataylami guërraman aywayarqan. 

Pututuyla cörriyashqanpis wiyakarqanmi. 

23Tayta Diospa angilninnami wilakur nirqan: <¡Merozcho taqkuna castigash 

kayäsun! Paykuna manami aywayashsu TAYTA DIOSPA soldädunkunata 
yanapäyänanpaq>. 

24<<Ceneo runa Heberpa warmin Jael lapan warmikunapitapis mas respitash 

kaykusun. Tolducho taq lapan warmikunapitapis payta Tayta Dios mas 
yanapaykusun. 

25Yakuta Sísara manakuptin lichitami Jael qaraykurqan. Kuyaylapaq 

tazonwanmi nätasyuq lichita qararqan. 

26Isuq kaq makinwanmi estäcata aptarqan. 

Aluq kaq makinwan mäsuta aptarqan. Lapan kalpanwan takarmi sentïdunpa 
Sísarata uchkurirqan. Uma tulunta pakirirmi toqshunpa päsarirqan. 

27Jaelpa nawpanchömi Sísara wanurqan. 

Atipakuykälarmi pampacho jitararqan. Patpatyaykashlanchömi päsarpurqan. 

28<<Sísarapa mamannami lakikushpan ventänapa rikachakuykashqancho 

nirqan: <¿Imanirtaq carrëtan chämunsu? ¿Imanirtaq guërra carrëtan 
jeqarkamunsu?> 

29Saypitanami musyaq yachaq warmikunawan nirqan: 

30<Pelyacho vincishpan imatapis shuntayashqankunatami may 

rakipänakuykäyan. Cada soldäduchir juk ishkay jipashkunata ashmayninpaq 
aypunakuykäyan. Sísara shuntashqankunachöqa aska color tëlakunami 
kanqa. Bordash juk ishkay kuyaylapaq pañuëlukunatapis soldädukunapa 
mandaqninkunatami walqapaykäyanqa>. 

31<<Tayta Dios, contrayki kaqkunaqa lapanpis sayno ushakäsish kayäsun. 

Kuyayäshuqniki isanqa pasa waraptin inti shumaq asikyämushqanno 
kayäsun>>. Saypitaqa chusku chunka (40) watayaq Israel runakuna 
jawkalanami kawayarqan. 

 

Jueces 6 

Gedeónta Tayta Dios qayashqan 

1Israel runakuna yapaymi TAYTA DIOSTA mana cäsukuyashpan juk 

dioskunata adorar qalaykuyarqan. Saymi paykunata madianita runakunapa 
munayninman TAYTA DIOS kachaykurqan qanchis wata nakasiyänanpaq. 

2Madianita runakuna fiyupa nakasiyaptinmi Israel runakuna mansariyashpan 

pakakuyänankunata rurayarqan qaqakunacho, machaykunacho y pipis mana 
yaykunankunacho. 

3Cada watami cosëcha wisan madianita runakuna, amalecita runakuna y inti 

jeqamunan kaqlächo taq wakin runakunapis Israel runakunata atacayaq. 

4Saymi Israel runakunapa chakrankunacho campamentunkuna rurakuykur 

lapan mikuyninkunata Gaza partiyaq ushayaq. Israel runakuna 
mikuyänanpaq ima mikuytapis manami kachapäyarqansu. Saynölami 
uyshankunatapis cabrankunatapis wäkankunatapis ashnunkunatapis 
apakuyaq. 

5Say runakunaqa toldunkunata apakurkurmi uywankunawan maypapis 

aywayaq. Yupaytapis mana atipaypaq camëllunkunawan aywarmi 
chakrakunacho lapan wayuq mikuykunata saysika chukluskunanöraq 
ushayaq. 

6Madianita runakuna sayno rurayaptinmi Israel runakuna pasaypa 

muchuyman chäyarqan. Sayno nakarmi TAYTA DIOSTA manakuyarqan 
yanapänanpaq. 

7Madianita runakunapita salvananpaq manakuyaptinmi 

8TAYTA DIOS kacharqan wilakuqnin profëtata. Say profëtami nirqan: <<Israel 

runakunata kuyaq TAYTA DIOSMI nin: <Egiptucho ashmay kar 
nakaykäyaptikimi noqa jorqamushkä. 

9Wakin nación runakuna nakasiyäshuptikipis qamkunata salvashkämi. 

Saynölami contrayki runakunata ushakaskasir paykuna täyashqan partitapis 
qamkunatana qoykushkä. 

10Qamkunatami nirqä: <<Noqa TAYTA DIOSNIKIMI kä. Amorreo runakunapa 

markankunacho täyashpayki paykuna adorayashqan dioskunata ama 
adorayankisu>>. Sayno nikaptïpis manami wiyakayämashkankisu> >>. 

11Saypita juk kutimi TAYTA DIOSPA angilnin Ofracho kaykaq encina jacha 

chakincho jamaskamurqan. Say jacha karqan Abiezer ayllupita miraq Joáspa 
chakranchömi. Saychömi madianita runakuna mana rikayänanpaq Joáspa 
surin Gedeónqa üvata jarukunan kaqcho trïguta pakaylapa püraykarqan. 

12Saycho püraykaptinmi TAYTA DIOSPA angilnin yuripaykur nirqan: 

<<Kalpayuq y geniu runa, TAYTA DIOSMI qamta yanapaykäshunki>>. 

13Sayno niptinmi Gedeón nirqan: <<Ay, taytay. TAYTA 

DIOS yanapaykämaptinqa ¿imanirtaq kayno nakaykäyä? Unay ayllükuna 
niyarqan Egiptupita Israel runakunata jorqamushqantami. Kananqa 
¿imanirtaq sayno yanapäyämansu? Yanapäyämänanpa trukanqa TAYTA 

DIOS qonqaykayämashpanmi madianita runakunapa munayninman 
kachaykayämash>>. 

14Sayno niptinmi Gedeónta rikärir TAYTA DIOS nirqan: <<Qamqa madianita 

runakunata ichipankimi. Paykunapa makincho kayashqanpita Israel 
runakunata jorqunaykipaq kikïmi qamta kachaykä>>. 

15Sayno niptinmi Gedeón nirqan: <<Ay, taytay. ¿Israel runakunata 

salvämansuraq? Manasés trïbu runakunacho noqapa ayllüqa muchuqmi 
kaykan. Saynöpis noqataqa alqu wiruqlapaqpis manami mentayämansu>>. 

16Saymi TAYTA DIOS nirqan: <<Sayno kaptinpis madianita runakunata juk 

runatanöla lapanta ushakäsinaykipaq kikïmi yanapäshayki>>. 

17 TAYTA DIOS sayno niptinmi Gedeón nirqan: <<Rasunpaypa 

yanapämänaykipaq kashqanta musyanäpaq ima milagrulatapis ruraykulay. 

18Imano kaptinpis yanukamushqäyaq kaycho jamapaykay, taytay>>. 

Saymi TAYTA DIOS nirqan: <<Sayno kaptinqa kaylacho shuyäshayki>>. 

19Sayno niptinmi Gedeónqa malta cabrata pishtaskir yanukurqan. Saynöpis 

ishkay chunka (20) kïlu jarinapita levadüraynaq tantata masararqan. Nirkurmi 
aysata canastawan y calduntana mankawan encina jacha chakinman 
aparqan. 

20Chäsiptinmi Tayta Diospa angilnin nirqan: <<Aysata y levadüraynaq tantata 

kay jatun rumi jananman churaykur caldutapis jananman winapay>>. 

Ángel nishqannölami lapanta Gedeón rurarqan. 

21Saymi TAYTA DIOSPA angilnin aysatawan tantata tukrunwan toqiykurqan. 

Saymi rumipita nina ratar aysata y levadüraynaq tantata rupar usharqan. 
Saypitanami TAYTA DIOSPA angilnin elaqaskirqan. 

22Sayno elaqaskiptinmi Gedeón tantiyarqan TAYTA DIOSPA angilnin 

kashqanta. Saymi nirqan: <<¡Kaychi kaylaqa, Taytay! ¡TAYTA 

DIOSPA angilninta rikaykarqa wanurpis wanuykushaqchi!>> 

23Niptinmi TAYTA DIOS nirqan: <<Ama lakikuysu ni mansakaysu. Manami 

wanunkisu>>. 

24Saymi Gedeónqa TAYTA DIOSPAQ altarta ruraskir jutisirqan Yahweh-

shalom jutin kananpaq. Say altar kananyaqmi Abiezer ayllu runakuna 
täyashqan Ofracho kaykan. 

25Say sakaymi Gedeónta TAYTA DIOS nirqan: <<Papänikipa wäkanpita 

qanchis watayuq alinnin töruta apaykamur Baalpaq papäniki rurashqan 

altarta shalushpayki nawpancho kaykaq Asera diösapaq jawiyashqan 
qerutapis seqtariy. 

26Nirkur qaqa janancho noqapaq juk altarta ruraskir apamushqayki töruta 

pishtay. Nirkur Asera diösapaq jawisiyashqan qeruta seqtashqaykiwan altar 
janancho say töruta rupasina sacrificiupaq rupasiy>>. 

27Niptinmi Gedeónqa chunka ashmayninkunawan TAYTA DIOS nishqannöla 

lapanta rurarqan. Isanqa papäninpa ayllunkunata y marka mayinkunata 
masakurmi sakaylapa lapanta rurarqan. 

28Waraynin tutanami markacho taq runakuna tariyarqan Baalpa altarnin 

juchush kaykaqta y altarpa nawpancho kaykaq Asera diösapaq 
jawisiyashqan raku qerupis manana kashqanta. Saynöpis tariyarqan mushuq 
altarcho alinnin kaq töruta rupasishqanta. 

29Saymi runakuna jukninpis jukninpis niyarqan: <<¿Piraq kayta ruraykush?>> 

Sayno tapukuyaptinmi wilayarqan Joáspa surin Gedeón rurashqanta. Saymi 
Joásman aywar niyarqan: 

30<<¡Suriki Gedeónta jukla jorqamuy wanusiyänäpaq! ¡Paymi Baalpa 

altarninta juchusish y nawpancho Aserapaq jawishqansi qerutapis 
seqtash!>> 

31Sayno niyaptinmi saycho juntaraykaq runakunata Joás nirqan: <<Qamkuna 

¿imanirtaq Baalpa favornin sharkuyanki? ¡Pipis Baalpa favornin kaqqa 
manaraqpis pasa waraptin wanusish kasun! Rasunpaypa dios karqa altarnin 
juchusiqta kikin Baal castigasun>>. 

32Baalpa altarninta juchusishqan junaqpita pasami Gedeónta Jerobaal 

jutiwan reqiyarqan. Jerobaal ninanqa <<kikin Baal castigasun>> ninanmi. 

33Say wisanmi madianita runakuna, amalecita runakuna y inti jeqamunan 

kaqlächo taq wakin runakunapis shuntakäyashpan Jordán mayuta simparir 
Jezreel pampacho campamentunkunata sharkasiyarqan. 

34Saymi TAYTA DIOSPA Espïritun Gedeónta valurasiptin runakuna 

shuntakäyänanpaq cornëtata tukarqan. Tukaptinmi Abiezer ayllu mayinkuna 
Gedeónwan shuntakäyarqan. 

35Mas runakuna shuntakäyänanpaqmi intëru Manasés trïbu runakuna 

täyashqankunaman qayasiq kachayarqan. Saynölami wilakasirqan Aser trïbu 
runakunaman, Zabulón trïbu runakunaman y Neftalí trïbu runakunamanpis. 
Saymi Gedeón kaqman lapan shuntakäyarqan. 

36Lapan shuntakaskiyaptinmi Tayta Diosta manakur Gedeón nirqan: 

<<Nimashqaykino Israel runakunata salvanäpaq yanapämänayki kaptinqa 

37kanan sakay milwa qarasata ëraman churashaq. Waraynin tutapaq milwa 

qarasa ushmash kaptinpis pampa sakila kaptinqa rasunpaypami musyashaq 
nimashqaykino Israel runakunata salvanaykipaq kashqanta>>. 

38Saymi waraynin tuta Gedeón sharkuskir milwa qarasata qapir juk tazón 

junta shulya yakuta jorqurqan. 

39Sayno kaptinpis yapaymi Tayta Diosta Gedeón manakur nirqan: <<Yapay 

manakuptï ama rabyakuykulaysu, Taytay. Yapaymi uysha qarasata pasaman 
churashaq. Pasa ushmash kaptinpis milwa sakila warämuptinqa 
yanapämänaykipaq kashqantami musyashaq>>. 

40Saymi Gedeón manakushqannöla Tayta Dios waräsimurqan pasa 

ushmashta y milwa qarasataqa sakilata. 

 

Jueces 7 
Madianita runakunata Gedeón vincishqan 

1Saypitanami Jerobaal niyashqan Gedeón y paywan kaykaq runakuna tutala 

yarqur Harod pukyukuna nawpancho campamentunkunata sharkasiyarqan. 
Madianita runakunapa campamentunnami Israel runakunapita norti kaqläpa 
kaykarqan. Sayqa More jirkapa chakin pampachömi kaykarqan. 

2Saychömi Gedeónta TAYTA DIOS nirqan: <<Aläpa askami runakuna qamwan 

kaykäyan. Madianita runakunata vinciyänaykipaq yanapaptï yarpäyankiman 
askaq kar vinciyashqaykita. Sayno yarpar alabakuyashpayki 
rabyanäsiyämankimi. 

3Sayno mana kananpaq kanan niy mansariq kaqkuna wayinkunaman 

kutikuyänanpaq>>. Kutikuyänanpaq Gedeón niptinmi ishkay chunka ishkay 
waranqa (22,000) runakuna kutikuyaptin chunka waranqalana (10,000) 
Gedeónwan quëdayarqan. 

4Saypita yapaymi Gedeónta TAYTA DIOS nirqan: <<Kananpis aläpa 

askaraqmi runakuna kaykäyan. Kananqa paykunapita akranaykipaq yaku 
upuq pushay. Saychömi musyasishayki mayqankuna guërraman 
aywayänanpaq kashqanta y mayqankuna kutikuyänanpaq kashqantapis>>. 

5Saymi runakunata yakuman Gedeón pushaptin Tayta Dios nirqan: 

<<Makinkunawan chaqarkur alquno laqwaypa upuqkunata jukläman akranki. 
Saynöpis qonqurpaykur upuqkunata jukläman akranki>>. 

6Yakuta makinkunawan chaqarkur laqwaypa upuqkuna kimsa pachakmi 

(300) kayarqan. Wakin kaqkunaqa qonqurpaykurmi upuyarqan. 

7Saynami Gedeónta TAYTA DIOS nirqan: <<Say kimsa pachak (300) 

runakunalawan madianita runakunata vincinaykipaqmi yanapäshayki. 
Wakinkunaqa wayinkunapa kutikuyäsun>>. 

8Saymi say runakunata Gedeón nirqan cornëtankunata y mirkapanta 

kachaykur wayinkunapa kutikuyänanpaq. Kutikuyaptinmi akrashqan kimsa 
pachak runakunalawanna quëdayarqan. Madianita runakunapa 
campamentunqa ura pampachömi kaykarqan. 

9Say sakaymi Gedeónta Tayta Dios nirqan: <<Kanantaq aywar madianita 

runakunata atacayay. Makikimannami paykunata churamushkä. 

10Atacayta mansarirqa ashmayniki Furalawan campamentunman rikapakuq 

aywar 

11imata parlayashqantapis shumaq wiyayanki. Parlayashqanta wiyarmi 

valurayanki mana mansariypa paykunawan pelyayänaykipaq>>. Tayta Dios 
sayno niptinmi contran runakunapa campamentun kuchunman ashmaynin 
Furawan Gedeón aywayarqan. 

12Campamentunchömi madianita runakuna, amalecita runakuna y inti 

jeqamunan kaqläpita shamuq wakin runakunapis pitishnöraq saysika 
shuntaraykäyarqan. Saynölami camëllunkunapis yupayta mana atipaypaq 
kaykäyarqan. 

13Sayman chaykur wiyaparaykashqanchömi Gedeón wiyarqan juk soldädu 

sueñuyninta wilapar nishqanta: <<Sueñuynïchömi rikashkä cebäda tanta 
janapita kuchpamur toldunsita juchusishqanta>>. 

14Sayno wilapaptinmi walkiqnin nirqan: <<Sayqa kanqa Joáspa surin 

Gedeónpa espädanmi. Madianita runakunata lapan campamentuntintami 
Gedeónpa makinman Tayta Dios churanqa>>. 

15Sueñushqanta wilapaykaqta Gedeón wiyarmi Tayta Diosta agradëcikurqan. 

Nirkurmi Israel runakuna kaykäyashqan campamentuman kutiykur nirqan: 
<<¡Sharkuyay! ¡TAYTA DIOSMI madianita runakunata makinsiman 
churamush!>> 

16Saymi kimsa pachak (300) soldädunkunata kimsa puntaman rakiykur 

cornëtakunata y uyllukunata aypurqan. Uyllukuna rurinman aceitiwan 
ushmash rupaykaq träpukunata winarmi 

17soldädunkunata nirqan: <<Madianita runakunapa campamentun 

kuchunman jiruruypa churakäyanki. Campamentupa jukaq kuchunman noqa 
chaykur rurashqäno qamkunapis rurayanki. 

18Saycho cornëtata tukar qalaykuyaptï qamkunapis madianita runakunapa 

campamentun intërupa jirurupaykur tukayämunki. Saynöpis lapan 
kalpaykikunawan qayarar niyämunki: <¡TAYTA DIOSPA espädanwan y 
Gedeónpa espädanwan contransikunata atacashun!> >> 

19Sayno yäsirkurmi ishkay punta runakunata Gedeón puntasirqan. 

Paykunapa qepantanami pachak (100) runakunawan Gedeón aywar pulan 
paqas chäyarqan madianita soldädukunapa campamentun kuchunman. Say 

hörami täpaq soldädukuna trukanakuykäyarqan. Campamentuman 
chaykurmi cornëtata tukayarqan y apayashqan uyllukunatapis pakiyarqan. 

20Saymi wakin kaq runakunapis cornëtata tukayashpan uyllunkunata 

pakiyarqan. Isuq kaq makinwanmi aksita aptaräyarqan y aluq kaq 
makinwannami cornëtata tukaykäyarqan. Say hörami sinchipa qayarar 
niyarqan: <<¡TAYTA DIOSPA espädanwan y Gedeónpa espädanwanmi 
contransikunata atacashun!>> 

21Sayno nirmi Israel runakunaqa maypapis mana kuyukuypa madianita 

runakunapa campamentun kuchunman jiruruypa churakäyashlancho 
ichiräyarqan. Saynami madianita runakunaqa qaparäyashpan qeshpiyta 
munar wakpa kaypa cörrikachäyarqan. 

22Cornëtakunata kimsa pachak (300) Israel runakuna tukaykäyaptinmi 

madianita runakunata TAYTA DIOS pantakäsirqan kikinpura espädawan 
wanusinakuyänanpaq. Wakin kaq madianita soldädukunanami Zereraman 
aywaq nänipa qeshpir Bet-sitaläpa aywakuyarqan. Wakinnami chäyarqan 
Tabatpa nawpan Abel-meholapa lindërunyaq. 

23Madianita soldädukuna qeshpir aywakuyaptinmi Neftalí trïbu runakuna, 

Aser trïbu runakuna y Manasés trïbu runakuna shuntakaykur qatipäyarqan. 

24Saynöpis Efraín jalqakunaman Gedeón wilakasirmi nirqan: <<Qamkunapis 

shayämuy madianita runakunata atacayänaykipaq. Bet-bara väduta y Jordán 
mayu väduta manaraq päsayaptin yalipaykur atacayay>>. Sayno niptinmi 
Efraín trïbu runakuna lapan shuntakaykur Bet-bara väduman y Jordán mayu 
väduman atacayänanpaq aywayarqan. 

25Sayman chaykurmi madianita runakunapa mandaqninkuna Orebta y 

Zeebta prësu sariykur Orebta juk qaqacho wanusiyarqan y Zeebtana üva 
jarukuyänan pözu kaqcho wanusiyarqan. Saypita pasami Orebta 
wanusiyashqan qaqapa jutin kaykan Oreb Qaqa y Zeebta wanusiyashqan 
pözupa jutinmi kaykan Zeeb Pözu. Madianita runakunata karuyaq 
qatipaykurmi Efraín trïbu runakuna Jordán simpanman kutiykur Orebpa y 
Zeebpa umanta Gedeónman apayarqan. 

 

Jueces 8 
Madianita runakunapa mandaqnin reykunata Gedeón prësu sarishqan 

1Efraín trïbu runakunanami Gedeónta rabyash niyarqan: <<Madianita 

runakunawan pelyaq aywar ¿imanirtaq noqakunata qayasiyämarqaykisu?>> 

2Sayno niyaptinmi Gedeón nirqan: <<Mana qayasiptïpis madianita 

runakunapa mandaqnin reykunata wanusir noqapita mas alitami 
rurayashkanki. Walkalata rurayashqaykita yarparpis noqakunapita masmi 
rurayashkanki. 

3Madianita runakunapa mandaqnin rey Orebta y rey Zeebta 

wanusiyänaykipaqmi Tayta Dios makikikunaman churamush. Paykunata 
wanusir noqakunapita masmi rurayashkanki>>. Gedeón sayno niptinmi 
Efraín trïbu runakuna rabyaykäyashqanpita kushikuyarqan. 

4Saypitanami pasaypa utikash kaykarpis pelyaq aywäsiq kimsa pachak (300) 

runakunawan Jordán mayuta Gedeón simpayarqan madianita runakunata 
qatipäyashpan. 

5Sucotman chaykurmi saycho taq runakunata Gedeón ruwakur nirqan: 

<<Madianita runakunapa mandaqnin rey Zebata y rey Zalmunata qatiparmi 
aywaykäyä. Yanapämaq runakuna pasaypa utikar aywapakaykäyannami. 
Valornin yurirkunanpaq imalatapis qaraykuyälay>>. 

6Sayno nir ruwakuptinpis Sucot markacho taq mayor runakuna niyarqan: 

<<Pachaykikunata qarayänäpaq ¿maynaku Zebatawan Zalmunata prësu 
sararaykäyanki?>> 

7Sayno niptinmi Gedeón nirqan: <<Zebata y Zalmunata prësu 

sariyämunäpaq TAYTA DIOS makïman churamuptinqa kutiykamur 
kashakunawanmi qaraykikunapis pishtaypa pishtar astayäshayki>>. 

8Saypita päsar Penielman chaykurpis Sucotcho manakushqannölami 

Gedeón manakurqan. Peniel runakunapis Sucot runakuna niyashqannölami 
niyarqan. 

9Saymi rabyakushpan Peniel runakunata Gedeón nirqan: <<Lapanta 

vinciykur kutimushpämi kay törrikita juchurasishaq>>. 

10Sayyaqmi inti jeqamunan kaqläpita shamuq soldädunkunawan Zebawan 

Zalmuna Carcorman chäyarqan. Paykunapa soldädunkunata Gedeónpa 
yanapaqnin runakuna pachak ishkay chunka waranqatami (120,000) 
wanusiyarqan. Saymi chunka pisqa waranqalana (15,000) soldädunkuna 
kayarqan. 

11Gedeónqa yanapaqnin runakunawan sunyaq jirkapa aywaq nänipa 

qatiparmi madianita runakunata elaqpita atacayarqan. Say näniqa Noba y 
Jogbehaläpami päsarqan. Sayläqa inti jeqamunan kaqpami karqan. 

12Atacayaptin Zebawan Zalmuna qeshpiykäyaqtami Gedeón taripaykur prësu 

sarirqan. Ishkan reykunata prësu sariptinmi soldädunkunapis 
mansakäyashpan maysaypa qeshpir aywakuyarqan. 

13Gedeónqa pelyashqanpita kutir Heresta päsaykashqanchömi 

14Sucotcho taq maqtata prësu sariykur tapurqan saycho taq mayor 

runakunapa jutinkunata. Saymi qanchis chunka qanchis (77) mayor 
runakunapa jutinkunata qelqarkur maqta aptaparqan. 

15Saymi Sucotman chaykur runakunata Gedeón nirqan: <<Zebata y 

Zalmunata qatipäyaptï qamkunaqa manakaqman churayämarmi 
niyämarqayki: <Zebata y Zalmunata manaraq wanusiyaptikiqa manami 
pachaykikunata qarayäshaykisu>. Kanan rikayay Zebata y Zalmunata prësu 
apaykäyashqäta>>. 

16Sayno nirmi Sucotcho taq mayor runakunata kashawan y shirakawan 

Gedeón astarqan. 

17Saypita päsar Penielman chaykurnami törrinta juchurasir say markacho taq 

runakunata wanusirqan. 

18Nirkurmi Zebata y Zalmunata Gedeón tapur nirqan: <<Taborcho 

wanusiyashqayki runakuna ¿pïnötaq kayarqan?>> Saymi niyarqan: <<Qam 
niraqlami lapanpis kayarqan. Paykunaqa reypa surinkunanölami 
kayarqan>>. 

19Sayno niyaptinmi Gedeón sinchipa nirqan: <<¡Paykunaqa wawqïkunami 

kayash! Mamäpa wawankunatami wanusiyashkanki. Saymi kanan 
kikikikunatapis wanusiyäshayki. Wawqïkunata mana wanusish kayaptikiqa 
qamkunatapis manami wanusiyämansu>>. 

20Sayno nirmi qechpa surin Jeterta nirqan: <<Kay runakunata jukla 

wanusiy>>. Niptinpis wamralaraq karmi wanusiyta valurarqansu. 

21Saymi Gedeónta Zebawan Zalmuna niyarqan: <<Ali chölu karqa kikiki 

wanusiyämay, ari>>. Sayno niyaptinmi Gedeónqa paykunata wanurasirqan. 
Nirkurnami Zebapa y Zalmunapa camëllunkunapa kuyaylapaq walqankunata 
apakurqan. 

22Saypitanami Israel runakuna Gedeónta niyarqan: <<Madianita runakunapa 

munayninpitami salvayämashkanki. Kananqa mandamaqnï rey kaykulay. 
Qam wanuptiki surikipis reymi kanqa y suriki wanuptinnami wilkaykipis rey 
kanqa>>. 

23Sayno niyaptinmi Gedeón nirqan: <<Noqapis ni surïkunapis manami 

mandaqnikikuna kayäshaqsu. Mandamaqninsi reyqa TAYTA DIOSMI kaykan. 

24Isanqa ruwakushayki guërracho shuntayämushqaykipita lapayki juk 

sortïjaykita qoykayämänaykipaq>>. Sayno manakurqan Ismael runakuna 
qori sortïjata jatiräyaptinmi. 

25Sayno niptinmi Israel runakuna <<alichir kanqa, taytay>> nir jakuta 

mashtaykur juknin jukninpis juk sortïjata churayarqan. 

26Say chaskishqan qori sortïjakunata pësaptinmi chunka esqun kïluno 

lasarqan. Say jananmanmi Gedeón shuntarqan walqakunata, alhäjakunata, 
reykuna jatiräyashqan granäti mödanakunata y camëllukunapa kunkancho 
kaq adornukunatapis. 

27Say qorikunapita juk efodta rurarkurmi markan Oframan Gedeón 

churarqan. Saypitanami Israel runakuna TAYTA DIOSTA mana wiyakur say 
efodta adorayarqan. Saymi say efod imayka trampano karqan Gedeónpaq y 
ayllunkunapaqpis. 

28Madianita runakunata sayno vinciyaptinmi Israel runakunata achäquita 

ashipäyarqannasu. Gedeón kawashqanyaqqa chusku chunka (40) watami 
Israel runakuna jawkala kawayarqan. 

Gedeón wanushqan 

29Saypitanami Joáspa surin Jerobaal niyashqan Gedeónqa wayinpa 

kutikurqan. 

30Warminkuna aska kaptinmi qanchis chunkantin (70) olqu surinkuna 

kayarqan. 

31Siquemcho concubïna warminpis Gedeónpa surinta qeshyakuptinmi 

jutisirqan Abimelec jutin kananpaq. 

32Pasaypa awkinyashqanyaqmi Gedeón kawarqan. Wanuykuptinmi papänin 

Joás pamparaykashlanman pampayarqan. Say karqan Abiezer ayllu tashqan 
Ofra markachömi. 

33Gedeón wanuskiptinnami Israel runakuna yapay Baal dioskunata 

adorayarqan. Saymi Baal-berit ïdulutana akrayarqan diosnin kananpaq. 

34TAYTA DIOS lapan contrankunapita salvaykaptinpis payta manami 

adorayarqannasu. 

35Saynölami Jerobaal niyashqan Gedeón sayjinanpa yanapash kaykaptinpis 

paypa surinkunata Israel runakuna imapaqpis cuentayarqansu. 

 

Jueces 9 
Israel runakunapa jueznin Abimelec kashqan 

1Juk junaqmi Jerobaalpa surin Abimelec aywarqan Siquem markaman 

tiyunkunawan y ayllunkunawan parlaq. Chaykurmi paykunata nirqan: 

2<<Musyayashqaykinöpis aylluykikunami kaykä. Saymi ruwakü marka 

mayinsikunata shuntaykur kayno niyänaykipaq: <Jerobaalpa qanchis chunka 
(70) surinkuna mandamaqninsi kayänanpa trukanqa mas alimi kanman 
Abimelec japalan mandamaqninsi kaptin> >>. 

3Abimelec nishqannölami marka mayinkunata tiyunkuna parlapäyarqan. 

Marka mayin kashqanta niyaptinmi lapanpis wilanakuyarqan paykunapa 
mandaqnin Abimelec kananpaq. 



503 

 

 
© 2018  Wycliffe Bible Translators, Inc. 

  
 

 

4Sayno wilanakurmi Baal-beritpa templunpita qanchis chunka (70) qellayta 

jorquskir Abimelecta aptapäyarqan. Say qellayta wanusikuq runakunata 
pägaykurmi Abimelec pusharqan 

5papänin Jerobaal tashqan Ofra markaman. Saychömi juk rumi janancho 

qanchis chunka (70) wawqinkunata wanusiyarqan. Shulka kaq wawqin 
Jotamlami pakakuyninpa qeshpirqan. 

6Saypitanami Siquem y Bet-milo runakuna Siquemcho kaykaq encina jacha 

kaqcho sagrädu rumi kaqman shuntakar rey kananpaq Abimelecta 
churayarqan. 

Gerizim puntapita Jotam qayakushqan 

7Abimelecta rey kananpaq churayashqanta musyaykurmi Jotam wisarqan 

Gerizim puntaman. Saypitami sinchipa qayakur nimurqan: <<Siquem 
runakuna, shumaq wiyayämay. ¡Wiyayämaptikiqa capazchir qamkunatapis 
Tayta Dios wiyayäshunkiman! 

8<<Juk kutichöshi lapan jachakuna reyyuq kayta munar olïvu jachata 

niyarqan: <Mandamaqnï rey kanaykitami munayä>. 

9<<Sayshi olïvu jacha ninaq: <Rey kaptïqa Tayta Diosta adorayänanpaq y 

runakunata respitayänanpaq ¿maypitaraqchi aceitipis kanman?> 

10<<Mana munaptinshi jachakunaqa hïgustana mandaqnin rey kananpaq 

niyänaq. 

11Sayshi hïgus jacha ninaq: <Rey kaptïqa ¿maypitaraqchi mishkiq 

hïguskunapis kanman?> 

12<<Mana munaptinshi jachakunaqa üva jachatana mandaqnin rey kananpaq 

niyänaq. 

13Sayshi üva jacha nirqan: <Rey kaptïqa ¿maypitaraqchi Tayta Dioswan 

runakuna kushikuyänanpaq vïnupis kanman?> 

14<<Mana munaptinshi jachakuna shirakatana mandaqnin rey kananpaq 

niyänaq. 

15Sayshi shiraka ninaq: <Rasunpaypa mandaqniki rey kanäta munarqa 

rämäkuna rurinman yaykayämuy. Manasayqa noqapita nina ratarmi 
Líbanucho jatusaq cedrukunatapis rupar ushanqa> >>. 

16Sayno wilaparkurshi Jotam nirqan: <<Kanan shumaq tantiyakuyay. 

¿Alitaku rurayashkanki Abimelecta mandaqniki rey kananpaq churar? 
¿Qamkunata ali rikayäshushqaykinölaku papänïtawan wawqïkunata 
rikayashkanki? 

17Madianita runakunapa munayninpita salvayäshunaykipaqmi papänï wanuy 

kaway pelyarqan. 



504 

 

 
© 2018  Wycliffe Bible Translators, Inc. 

  
 

 

18Sayno salvaykäyäshuptikipis papänïpa contran sharkurmi qanchis chunka 

(70) olqu surinkunata rumi janancho wanusiyashkanki. Nirkurmi aylluykikuna 
kaptilan papänïpa concubïna warminpa wawan Abimelecta mandaqniki rey 
kananpaq churayashkanki. 

19<<Jerobaalta y surinkunata alita rurash kayaptikiqa qamkunawan Abimelec 

ali kawasun y qamkunapis paywan ali kawayay. 

20Lutanta rurash kayaptikiqa Abimelecpita nina yarqamur rupar 

ushayäshunki. Saynöla markaykikunapita nina yarqamur Abimelectapis rupar 
ushasun>>. 

21Nirkurnami qeshpir aywakurqan Beer markaman. Saychömi täkurqan 

wawqin Abimelecta mansashpan. 

Siquem runakuna Abimelecpa contran sharkuyashqan 

22Kimsa watana Israel runakunapa mandaqnin Abimelec kaykaptinmi 

23Siquem runakunawan chikinakuyänanpaq mana ali yarpayta paykunaman 

Tayta Dios churarqan. 

24Saynöpami Abimelecta Tayta Dios castigarqan Jerobaalpa qanchis chunka 

(70) olqu surinkunata wanusishqanpita. Siquem runakunatapis saynöpami 
castigarqan wawqinkunata wanusinanpaq Abimelecta yanapäyashqanpita. 

25Saymi Siquem runakuna jalqakunaman aywaykur saypa päsaq runakunata 

asaltayarqan. Sayno ruraykäyashqantami Abimelecta wilayarqan. 

26Juk junaqmi Ebedpa surin Gaal wawqinkunawan chäyarqan Siquem 

markaman. Saycho taptinmi saycho taq runakuna amistäta paykunawan 
rurayarqan. 

27Saypitanami chakrapa aywar üvata shuntayashpan vïnuta rurayarqan. 

Nirkurnami diosninkunapa templuncho mikur upur fiestata rurayashpan 
Abimelecpa washanta rimayarqan. 

28Saymi Ebedpa surin Gaal nirqan: <<¿Pitaq Abimelecqa aläpa payta 

cäsukunansipaqqa? Siquem runakuna kaykar ¿imanirtaq paypa 
munaynincho kashwan? Abimelecqa ¿manaku Jerobaalpa surilan kaykan? 
Markansita mandaq Zebulpis ¿manaku paypa yanapaqlan kaykan? 
Abimelecta sirvinansipa trukanqa Siquempa taytan Hamor ayllu runakunalata 
sirvishun. 

29¡Qamkunapa mandaqniki karqa maynami Abimelecta ushakärasïman 

karqan! Saynöpis maynami payta nïman karqan soldädunkunata shuntaykur 
noqakunawan pelyayänanpaq>>. 

30Ebedpa surin Gaal sayno nishqanta wiyaykurmi Siquem markapa 

mandaqnin Zebul fiyupa rabyanarqan. 

31Saymi pakaylapa wilakuqkunata kachakurqan Abimelecta wilar 

niyänanpaq: <<Ebedpa surin Gaalmi wawqinkunawan kay markaman 
chaykamur runakunata shimita jatipaykäyan contrayki sharkuyänanpaq. 

32Imapis manaraq kashqanyaq soldäduykikunawan sakaypa shamur marka 

nawpankunaman churanakuyay. 

33Nirkur pasa waraskiptin markata atacayay. Gaal y paywan kaykaq 

runakuna pelyayänanpaq yarqayämuptinqa lapanta ushakäsiyay>>. 

34Saymi Abimelec say sakay chusku punta soldädunkunawan aywaykur 

Siquem marka nawpankunaman churanakuyarqan. 

35Ebedpa surin Gaal marka punkucho ichiraykashqan hörami 

soldädunkunawan Abimelec pakaraykäyashqanpita yarquyarqan. 

36Sayta rikarmi Zebulta Gaal nirqan: <<¡Rikay! ¡Jirkakunacho lantuykunatami 

runakuna uraykäyämun!>> Sayno niptinmi Zebul nirqan: <<Jirkakunapa 
lantuynintachir runakunatano rikapakuykanki>>. 

37Sayno niptinpis Gaal masraqmi nirqan: <<Pasapa Pupun niyashqan 

lömapapis soldädukuna shamuykäyanmi. Saynölami Adivinaqkunapa 
Encinan niyashqan jachaman aywaq nänipapis juk punta soldädukuna 
shamuykäyan>>. 

38Saynami Zebul nirqan: <<¡Kananmi rikashayki, baduläqui! <Pitaq kansi 

Abimelecta cäsukunansipaqqa> ¿manaku nirqayki? Manakaqman 
churashqayki runakunami yaykaykäyämun. ¡Kanan mä, runa karqa 
paykunawan pelyaq ayway!>> 

39Saymi Siquem runakunawan Gaal aywayarqan Abimelecwan 

pelyayänanpaq. 

40Abimelec vinciptinmi Gaal y paywan kaykaq runakuna qeshpir markaman 

kutiyarqan. Sayno kaptinpis marka punkuman chäyashqanyaq askaqtami 
wanusiyarqan. 

41Saypitami Abimelec kutikurqan Aruma markaman. Zebulnami Gaalta 

wawqinkunatawan Siquempita qarqurqan. 

42Waraynin junaqnami Abimelec mayarqan Siquem runakuna 

chakrankunaman yarquyashqanta. 

43Sayta musyaykurmi yanapaqnin runakunawan kimsa puntaman 

rakinakuykur Siquemman aywayarqan. Nirkurmi marka yaykunaman 
churanakuykur runakuna yarquyaptin elaqpita atacayarqan. 

44Markaman kutir mana qeshpiyänanpaqmi Abimelecqa tröpancho kaykaq 

runakunawan marka punkuman yalipäyarqan. Ishkay kaq punta 
runakunanami chakrakunacho kaykaq runakunata wanusiyarqan. 

45Say junaq qoyatimi Siquem runakunawan Abimelec pelyayarqan. 

Vincirkurmi say markacho kaykaq runakunata wanuykasir wayinkunatapis 
juchusir ushayarqan. Nirkurmi saycho imapis mana winananpaq kachita 
mashtayarqan. 

46Abimelec sayno rurashqanta mayaskirmi Siquem törricho taq runakuna El-

berit templuman amparakuyarqan. Say templuqa ali sigurashqami karqan. 

47Sayman amparakush kaykäyashqanta musyaykurmi 

48paywan kaykaq runakunata pushakurkur Salmón lömaman Abimelec 

aywarqan. Nirkurmi fïlu jächawan jachapa rämanta muturir umrukurkur wakin 
runakunatapis nirqan: <<¡Lapayki noqano rämakunata mutuykur 
umrukuyay!>> 

49Sayno niptinmi rämata cada ünun mutuskir Abimelecpa qepanpa aywar 

templuta rupasiyarqan. Sayno rupasirmi törricho kaq runakunata warmita 
olquta juk waranqatano (1,000) wanusiyarqan. 

50Saypita Tebes markamanna aywarmi Abimelec y paywan kaykaq runakuna 

jiruruypa churanakuykur atacayashpan say markaman yaykuyarqan. 

51Marka chawpinchömi ali sigurash jatun törri karqan. Abimelec y paywan 

kaykaq runakuna markaman yaykuyaptinmi markacho taq runakuna 
warmipis olqupis törriman yaykuykur ruripita punkuta shumaq 
trancakayämurqan. Nirkurmi törri jananman lapan wisäyarqan. 

52Saymi törrita rupasiyta munar ninata sarisinanpaq Abimelec kaykaptin 

53törri jananpita juk warmi tunaywan Abimelecta umapis pakiqpaq 

samqaykamurqan. 

54Saymi armanta apar yanapaqnin runata jinan höra qayarkur Abimelec 

nirqan: << <Juk warmilami wanusish> nir runakuna mana parlayänanpaq 
espädaykiwan jukla tuksiramay>>. Niptinmi yanapaqninqa espädanwan 
wanuqpaq tuksirirqan. 

55Abimelec wanush jitaraykaqta rikaykurmi Israel runakuna wayinkunapana 

kutikuyarqan. 

56Saynömi Abimelecta Tayta Dios ushakäsirqan papäninta chikishpan 

qanchis chunka (70) wawqinkunata wanusishqanpita. 

57Saynölami Siquem runakunatapis Tayta Dios ushakäsirqan Jerobaalpa 

surinkunata wanusiyashqanpita. Saynöpami Jerobaalpa surin Jotam 
maldicionashqantapis cumplirqan. 

 

Jueces 10 
Israel runakunapa jueznin Tola kashqan 

1Abimelec wanuskiptinnami Tola jutiyuq runa Israel runakunata 

contrankunapita salvarqan. Tolaqa Isacar trïbu runami karqan. Payqa karqan 
Dodupa wilkan y Fúapa surinmi. Tolaqa tarqan Samir markachömi. Say 
markaqa Efraín jalqakunachömi kaykan. 

2Payqa Israel runakunapa jueznin karqan ishkay chunka kimsa (23) watami. 

Tola wanuykuptinmi Samir markaman pampayarqan. 

Israel runakunapa jueznin Jair kashqan 

3Tola wanuskiptinnami Galaadpita kaq Jairna Israel runakunapa jueznin 

karqan. Pay mandarqan ishkay chunka ishkay (22) watami. 

4Jairpami kayarqan kimsa chunka (30) olqu surinkuna. Say surinkuna 

lapanpis ashnun loqashlami puriyaq. Paykunami Galaad particho kaykaq 
kimsa chunka markakunapa mandaqnin kayarqan. Say markakunatami 
kananyaqpis Jairpa markankuna kashqanta niyan. 

5Jair wanuykuptinmi pampayarqan Camón markaman. 

Israel runakunata amonita runakuna nakasiyashqan 

6Saypita Israel runakunaqa yapaymi Baal diosta y Astarot diösata 

adorar TAYTA DIOSTA rabyanäsiyarqan. Saynöpis paykunaqa arameo, 
sidonio, moabita, amonita y filisteo runakunapa diosninkunata 
adorarmi TAYTA DIOSTA sirviyarqannasu. 

7Sayno kayaptinmi TAYTA DIOSQA fiyupa rabyakushpan filisteo runakuna y 

amonita runakuna nakasiyänanpaq kachapaykurqan. 

8Saymi Galaad particho taq Israel runakunata chunka puwaq watantin fiyupa 

nakasiyarqan. Galaad partiqa kaykan Jordán mayu wak simpan amorreo 
runakuna täyashqanchömi. 

9Saynöpis amonita runakunaqa Jordán mayuta simpaykurmi atacayarqan 

Judá trïbu runakunata, Benjamín trïbu runakunata y Efraín trïbu 
runakunatapis. Saymi Israel runakunaqa fiyupa lakikur ima ruraytapis mana 
kamäpakuyashpan 

10TAYTA DIOSTA manakur niyarqan: <<Tayta Dios, perdonaykayälämay. 

Nishqaykita mana cäsukuypa Baal dioskunata adorarmi pasaypa 
jusalikuyashkä>>. 

11Sayno manakuyaptinmi TAYTA DIOS nirqan: <<Egipto runakuna, amorreo 

runakuna, amonita runakuna, filisteo runakuna, 

12sidonio runakuna, amalecita runakuna y madianita runakunapis 

nakasiyäshuptiki manakayämarqaykimi. Sayno manakayämaptiki ¿manaku 
paykunapa munayninpita jorqamurqä? 

13Sayno jorqaykämuptïpis juk dioskunata adorarmi wiyakayämarqaykisu. 

Saymi kananqa salvayäshaykinasu. 

14¡Say yärakuyashqayki dioskunatana manakuyay nakasiyäshushqaykipita 

salvayäshunaykipaq!>> 

15 TAYTA DIOS sayno niptinmi Israel runakuna niyarqan: <<Qamta mana 

cäsukurmi jusalikuykuyashkä, Taytay. Sayno kaptinpis munashqaykino 
kaykuläsun. Imano kaptinpis kanan salvaykayälämay>>. 

16Sayno nirmi Israel runakunaqa adorayashqan ïdulunkunata 

ushakaskasir TAYTA DIOSLATANA adorayarqan. Saymi fiyupa nakayashqanta 
rikar TAYTA DIOS kuyaparqan. 

17Saypitanami amonita runakuna pelyayänanpaq aywar 

campamentunkunata Galaadcho sharkasiyarqan. Saymi Israel runakunapis 
shuntakaykur Mizpacho campamentunkunata rurayarqan. 

18Saychömi Galaad particho taq Israel mayor runakuna wilanakur niyarqan: 

<<Amonita runakunawan pelyanansipaq mayqantapis churashun 
mandamaqninsi kananpaq>>. 

 

Jueces 11 
Israel runakunata Jefté salvashqan 

1Galaad particho taq juk ali chölupa jutinmi karqan Jefté. Papäninpa jutinmi 

karqan Galaad. Mamannami karqan prostitüta. 

2Legïtimu warminchöpis Galaadpa surinkuna kayarqanmi. Paykuna 

winarkurmi wayinpita Jeftéta qarqur niyarqan: <<Qamqa kaykanki papänïpa 
suripakuylanmi. Paypa kaqtaqa ima herenciatapis manami 
rakipäyäshaykisu>>. 

3Saymi qarquyaptin Tob partiman Jefté aywakur asaltantikunawan 

shuntakaykur suwakur purirqan. 

4Say wisanmi amonita runakuna Israel runakunata atacayarqan. 

5Saymi Galaad particho taq Israel mayor runakuna Tob partiman aywaykur 

Jeftéta 

6niyarqan: <<Amonita runakunawan pelyayaptï mandaqnï kanaykitami 

munayä, taytay>>. 

7Sayno niyaptinmi Jefté nirqan: <<Qamkuna ¿manaku chikiyämashpayki 

taytäpa wayinpita qarqayämashkanki? Qarqaykäyämarqa ¿ima 
cäraykikunawantaq shayämunki yanapänäta munar?>> 

8Saymi Galaadpita aywaq mayor runakuna niyarqan: <<Runakuna 

atacayämaptin ima ruraytapis mana kamäpakurmi qamman shayämushkä, 

taytay. Aywaykuläshun amonita runakunawan pelyäsiyämänaykipaq. 
Pelyäsiyämaptikiqa Galaad particho mandaqnï kanaykipaqmi 
churayäshayki>>. 

9Sayno niyaptinmi Jefté nirqan: <<Amonita runakunata vincinäpaq TAYTA 

DIOS yanapämaptinqa ¿rasunpaku mandaqnikikuna kanäpaq 
churayämanki?>> 

10Saymi Galaadpita aywaq mayor runakuna niyarqan: <<Imatapis 

niyämashqaykita rurayänäpaqmi TAYTA DIOS rikaykämash promitiyä>>. 

11Sayno niyaptinmi paykunawan Jefté aywarqan. Galaadman 

chaykuyaptinnami runakuna payta churayarqan mandaqnin kananpaq. 
Guërracho yanapänanpaq Galaadcho nishqannölami Mizpaman 
aywaykur TAYTA DIOSPA nawpanchöpis Jefté nirqan. 

12Saypitanami amonita runakunapa mandaqnin reyman kachakunata Jefté 

kacharqan. Chaykurmi niyarqan: <<¿Imanirtaq nacionnïman yaykamur 
atacayämashkanki?>> 

13Sayno niyaptinmi amonita runakunapa mandaqnin rey nirqan: <<Egiptupita 

yarqakamurmi Arnón mayupita Jaboc mayuyaq y hasta Jordán mayuyaq 
nacionnïpita qamkuna chakräkunata y markäkunata qechuyämarqayki. 
Kananqa imapis manaraq kashqanyaq kutiykasiyämay>>. 

14Sayno nishqanta wilayaptinmi amonita runakunapa mandaqnin reyman 

kachakunata Jefté yapay kacharqan. 

15Chaykurmi say kachakuna niyarqan: <<Kaynömi Jefté nin: << 

<Noqakunaqa manami moabita runakunapa ni amonita runakunapa 
nacionninpita mayqan partitapis qechuyashkäsu. 

16Unay ayllükunaqa Egiptupita yarqamur sunyaq jirkapa päsamurmi Puka 

Lamarman chäyämurqan. Saypita päsamurmi Cadesyaq chäyämurqan. 

17Sayman chaykamurmi Edom nacionpa mandaqnin reyta ruwakuyarqan 

nacionninpa päsakayämunanpaq. Sayno ruwakuyaptinpis manami 
munarqansu. Saynölami Moab nacionpa mandaqnin reytapis ruwakuyaptin 
paypis nacionninpa päsayämunanta munarqansu. Saynöpami Cadeslacho 
posädakuyarqan. 

18<< <Päsayämunanta mana munayaptinmi Edom y Moab nacionkuna 

lindërunkuna nawpalanpa sunyaq jirkapana tumayarqan. Inti jeqamunan 
kaqläpa aywar Arnón mayuman chaykurmi campamentunkunata 
sharkasiyarqan. Isanqa manami moabita runakuna täyashqanman 
simpayarqansu. 

19<< <Saypitanami unay ayllükunaqa kachakunata kachayarqan amorreo 

runakunapa mandaqnin rey Sehónman. Paymi Hesbóncho tarqan. 

Chaykurmi niyarqan: <<Aywaykäyashqä kaqman chäyänäpaq nacionlaykipa 
päsakuykuyäläshaq, taytay>>. 

20<< <Sayno niyaptinpis resilashpanmi Sehón munarqansu Israel runakuna 

nacionninpa päsayänanta. Saypa trukanqa soldädunkunawan aywar 
Jahazacho campamentunkunata rurarkur unay ayllükunawan pelyayarqan. 

21TAYTA DIOS yanapaptinmi rey Sehónta y paywan kaykaq runakunata 

ushakäsiyarqan. Saynöpami say particho taq amorreo runakunapa 
markankunapis y chakrankunapis noqakunapana kaykan. 

22Say parti karqan Arnón mayupita Jaboc mayuyaq y sunyaq jirkapita Jordán 

mayuyaqmi. 

23<< <Kikin TAYTA DIOSMI amorreo runakunata qechuskir noqakunata say 

partita qoykayämarqan. ¿Sayno kaykaptinku qamkuna qechuyämayta 
munaykäyanki? 

24Quemos diosniki qoyäshushqaykikunaqa qamkunapaqmi kanqa y TAYTA 

DIOSNÏ qoyämashqankunaqa noqakunapaqmi kanqa. 

25<< <Moab nacionpa mandaqnin rey Ziporpa surin Balacpita ¿mas 

munayyuq kayashqaykitaku yarpaykäyanki? Payqa manami Israel 
runakunata imaypis atacashsu ni wajupashsu. 

26<< <Saynöpis kimsa pachak (300) watanami Hesbón markapita Aroer 

markayaq lapan say chakrakuna y markakuna Israel runakunapana kaykan. 
Saypita pasami Arnón mayu nawpancho kaq markakunapis Israel 
runakunapana kaykan. Shuntayta munaykarqa ¿imanirtaq kananyaq 
shuntayashkankisu? 

27Saynöpis kananqa manami noqakunasu qamkunata wajupaykäyä, sinöqa 

qamkunami wajupaykäyämanki. Kananqa juezninsi TAYTA 

DIOS juzgamäshun noqakunata karpis o qamkunata karpis> >>. 

28Jefté sayno wilakasiptinpis amonita runakunapa mandaqnin rey manami 

cäsuparqansu. 

Tayta Diosta Jefté promitishqan 

29Saymi TAYTA DIOSPA Espïritun valurasiptin Jeftéqa Manasés trïbu 

runakuna täyashqan Galaad partipa runakunata shuntar tumamurqan. 
Galaad particho kaykaq Mizpaman kutiykurnami shuntashqan runakunata 
pushakurkur amonita runakunawan pelyaq Jefté aywarqan. 

30Yarqushqan hörami TAYTA DIOSTA promitir Jefté nirqan: <<Amonita 

runakunata asulayänäpaq yanapäyämaptikiqa 

31wayïman kutiptï pipis chaskikamaq punta yarqamuq kaqmi qampaq 

rupasina sacrificiu kanqa>>. 

32Saypitanami amonita runakuna täyashqan partiman chaykuptin 

Jeftéta TAYTA DIOS yanaparqan paykunata asulayänanpaq. 

33Aroer markapita Minitman y saypita Abel-queramimman chashqanyaqmi 

amonita runakunapa ishkay chunka (20) markankunata ushakäsiyarqan. 
Saynöpami amonita runakunata Israel runakuna vinciyarqan. 

34Mizpaman kutir wayinman Jefté chaykaptinmi juklayla warmi surin 

panderëtata tukar tushuraykar tariparqan. Jeftépa manami mas surin 
karqansu olqupis ni warmipis. 

35Saymi surinta rikärir fiyupa lakikur mödanantapis rachishpan Jefté nirqan: 

<<¡Ay hïja! ¡Kananqa fiyupa lakikuymanmi churaykamashkanki! ¿Ima 
höräraq yarqaykämurqaykipis? TAYTA DIOSTA promitishqätaqa imanöpapis 
cumplishaqchir>>. 

36Sayno niptinmi surin nirqan: <<Amonita runakunata vinciyänaykipaq 

yanapaykäshuptikiqa TAYTA DIOSTA promitishqaykita imanöpapis cumpliy, 
papä. 

37Isanqa ruwakuläshayki. Doncëllala wanukunäpaq kaykaptinqa ishkay killa 

yanasäkunawan jalqakunapa waqar puriykamushaqraq>>. 

38Sayno ruwakuptinmi Jefté awnirqan. Saymi yanasankunawan ishkay killa 

jalqakunapa waqar purikurqan. Sayno waqayarqan doncëlla kaykälar 
wanukunanpaq kaptinmi. 

39Ishkay killa cumplirkur papänin kaqman kutiykuptinmi Tayta Diosta 

promitishqannöla Jefté rurarqan. Saynöpami Jeftépa surin doncëllala 
wanukurqan. 

40Saypita pasami Israel jipashkuna cada watacho chusku junaqyaq Jeftépa 

surinpaq waqar puriyan. 

 

Jueces 12 
Galaadcho taq runakunawan Efraín trïbu runakuna pelyayashqan 

1Amonita runakunata Jefté vincirkuptinmi Efraín trïbu runakuna Jordán 

mayuta simpar Zafón markaman chäyarqan. Paykunami Jeftéta niyarqan: 
<<Amonita runakunawan pelyaq aywaykarqa ¿imanirtaq wilayämashkankisu 
pelyäsiyänäpaq? ¡Saypitami wayintinta rupasiyäshayki!>> 

2Sayno niyaptinmi Jefté nirqan: <<Amonita runakunawan fiyupa rimanakur 

wilakasimuptïpis manami yanapämaq shayämushkankisu. 

3Saymi wanuy kaway kikiläkunana amonita runakunawan pelyaq 

aywayashkä. Say guërracho TAYTA DIOS yanapäyämaptinmi paykunata 
vinciyashkä. Qayaykäsiptïpis mana shamuykarqa ¿imanirtaq atacamaq 
shayämushkanki?>> 

4Sayno niptinmi Efraín trïbu runakuna niyarqan: <<Efraín trïbupita y Manasés 

trïbupita mana väliqnin kaqkunalami kaykäyanki>>. Sayno nir manakaqman 
churayaptinmi Jeftéqa Galaad runakunata shuntaykur Efraín trïbu 
runakunawan pelyar vinciyarqan. 

5Nirkurnami Jordán vädukunaman aywaykur Efraín trïbu runakunata 

sapäyarqan. Saymi vädupa päsayta munar pipis chaq kaqtaqa tapuyarqan: 
<<¿Efraín trïbupitaku kanki?>> nir. <<Manami>> niptinqa: 

6<<Mä, <shibolet> niy>> niyarqan. Sayno niyarqan Efraín trïbu runakuna 

parlayta mana kamäpakur <<shibolet>> niyänanpa trukan <<sibolet>> 
niyashqanta musyarmi. Saymi pipis <<sibolet>> niptinqa jukla wanusiyaq. 
Say pelyachömi chusku chunka ishkay waranqa (42,000) Efraín trïbu 
runakunata wanusiyarqan. 

7Soqta watami Israel runakunapa jueznin Jefté karqan. Wanuykuptinnami 

Galaad markanman pampayarqan. 

Israel runakunapa jueznin Ibzán kashqan 

8Jefté wanuykuptinmi Belén markapita Ibzánna Israel runakunapa jueznin 

karqan. 

9Paypa surinkunami kayarqan kimsa chunka (30) olqu y kimsa chunka (30) 

warmi. Lapan surinkunata täsirqan juklä runakunawanmi. Qanchis watami 
Ibzánqa Israel runakunapa jueznin karqan. 

10Ibzán wanuykuptinmi Belénman pampayarqan. 

Israel runakunapa jueznin Elón kashqan 

11Saypitanami Israel runakunapa jueznin karqan Zabulón trïbupita Elón. 

Chunka watami Israel runakunapa jueznin pay karqan. 

12Elón wanuykuptinmi trïbun runakuna täyashqan Ajalón markaman 

pampayarqan. 

Israel runakunapa jueznin Abdón kashqan 

13Saypitanami Israel runakunapa jueznin karqan Abdón. Pay karqan 

Piratóncho taq Hilelpa surinmi. 

14Abdónqa puwaq watami Israel runakunapa jueznin karqan. Paypa olqu 

surinkuna kayarqan chusku chunkami (40). Wilkankunanami kayarqan kimsa 
chunka (30). Surinkunapis wilkankunapis ashnun loqashlami puriyaq. 

15Abdón wanuykuptinmi Piratónman pampayarqan. Say karqan Efraín 

jalqakunachömi. Nawpataqa amalecita runakunami saycho täyarqan. 

 

Jueces 13 
Sansón yurishqan 

1Saypitanami Israel runakuna mana cäsukur TAYTA DIOSTA yapay 

rabyanäsiyarqan. Saymi TAYTA DIOS kachariykuptin filisteo runakuna chusku 
chunka (40) watantin nakasiyarqan. 

2Say wisanmi Dan trïbupita Manoa jutiyuq runa Zora markacho tarqan. 

Warmin qoluq kaptinmi surin karqansu. 

3Juk junaqmi Manoapa warminta TAYTA DIOSPA angilnin yuripaykur nirqan: 

<<Kananyaq qoluq kash karpis olqu wawatami tarinkipaq. 

4Wawayki yurishqanyaq vïnuta ni ima shinkäsikuqtapis ama upunkisu. 

Saynöpis impüru kaq uywakunata ama mikunkisu. 

5Pachaykicho kaykaptilanmi wawaykita Tayta Dios akranqa nazareo 

kananpaq. Saymi aqsanta imaypis rutukunqasu. Paymi Israel runakunata 
filisteo runakunapa munaynincho kayashqanpita jorqur qalaykunqa>>. 

6Ángel sayno niptinmi runanta wilar nirqan: <<Tayta Diospa wilakuqninmi 

chämush. Kikin Tayta Diospa angilnin niraq mansariypaqmi kash. Manami 
maypita kashqanta ni pï kashqantapis tapushkäsu, ni paypis manami 
wilamashsu. 

7Paymi nimash wamransi olqu kananpaq kashqanta. Kananpitaqa manashi 

upushaqsu vïnuta ni ima shinkäsikuqtapis. Impüru kaq uywakunatapis 
manashi mikushaqsu. Manaraqpis yuriptinshi wamransita Tayta Dios 
akranqa yurishqanpita wanushqanyaq nazareo kananpaq>>. 

8Sayno niptinmi TAYTA DIOSTA manakushpan Manoa nirqan: <<TAYTA 

DIOS, say runata yapay kachaykalämuy surï yuriptin imano ashmanäpaqpis 
tantiyaykasimänanpaq>>. 

9Sayno manakuptinmi Manoapa warminta ángel yapay yuriparqan chakracho 

kikilan kaykaptin. 

10Saymi warmiqa wayrala aywaykur Manoata nirqan: <<¡Jaylay! ¡Jukpun 

yuripämaq runami yapay chämush!>> 

11Saymi Manoa jinan höra aywarqan runa kaykashqan kaqman. Chaykurmi 

nirqan: <<¿Qamku warmïwan parlaq runa kaykanki, taytay?>> Sayno 
niptinmi nirqan: <<Aw, noqami say runa kaykä>>. 

12Saymi Manoa tapurqan: <<Nishqaykino surï yuriptin ¿imanötaq 

ashmashaq?>> 

13Saynami TAYTA DIOSPA angilnin nirqan: <<Lapan yäsishqäkunata warmiki 

cumplisun. 

14Ama mikusunsu üvata ni päsastapis. Saynöpis ama upusunsu vïnuta ni ima 

shinkäsikuqtapis. Impüru kaq uywakunatapis ama mikusunsu. Nishqänöla 
lapanta cumplisun>>. 

15Saymi TAYTA DIOSPA angilninta Manoa nirqan: <<Cabra malwata pishtarir 

mikuyta yanukamushqäyaq kaycho jamapaykay, taytay>>. 

16Sayno niptinmi ángel nirqan: <<Yanukamuptikipis manami mikushaqsu. 

Qaramänaykipa trukanqa cabra malwata TAYTA DIOSPAQ rupasina 
sacrificiuta rupasiy>>. Sayno nikaptinpis Manoa manami 
tantiyarqansu TAYTA DIOSPA angilnin kashqanta. 

17Saymi angilta nirqan: <<Nimashqaykikuna cumpliptin agradëcikuyänäpaq 

jutikita wilaykalämay, taytay>>. 

18Sayno niptinmi ángel nirqan: <<¿Imapaqtaq jutïta musyayta munanki? 

Jutïtaqa manami pipis tantiyayta kamäpakunsu>>. 

19Saynami Manoaqa cabra malwata y saki mikuyta jatun rumi jananman 

churaykur TAYTA DIOSPAQ rupasirqan. Rupaykäsiptinmi Manoata y 
warminta TAYTA DIOS rikasirqan imaypis mana rikayashqan milagruta. 

20Saymi altarpita nina sharkuptin warminwan Manoa rikayarqan TAYTA 

DIOSPA angilnin nina chawpinpita jana pasaman wisaykaqta. Sayta 
rikaykurmi mansakäyashpan ishkanpis pasaman jukla lätakuykuyarqan. 

21Nina chawpinpita wisaykaqta rikarmi Manoa tantiyarqan TAYTA 

DIOSPA angilnin kashqanta. Saypitaqa mayqantapis ángel mananami 
yuriparqannasu. 

22Saymi warminta Manoa nirqan: <<¡Tayta Diostami rikashkansi! ¡Kananqa 

wanushunchir!>> 

23Sayno niptinmi warmin nirqan: <<Wanusiyta munamashpansiqa TAYTA 

DIOS manami chaskimashwansu karqan rupasina sacrificiutawan mikuyta 
rupasishqansitapis. Manami imatapis rikasimashwansu karqan ni 
wilapämashwansu karqan>>. 

24Saypita killan tinkuptinnami olqu wamrata qeshyakur jutisirqan Sansón jutin 

kananpaq. Shakshaylantami Sansónta TAYTA DIOS lapanchöpis yanaparqan. 

25Mahané-dan particho taykaptinmi TAYTA DIOSPA Espïritun Sansónta 

yanapaykashqanta runakuna tantiyakuyarqan. Say partiqa Zorawan Estaol 
markakunapa chawpinchömi kaykan. 

 

Jueces 14 
Jamusikuyta Sansón nishqan 

1Juk junaq Timnat markaman Sansón aywarmi saycho filistea jipashta 

rikaykur pasaypa kuyakurkurqan. 

2Saymi wayinman kutiykur mamanta y taytanta nirqan: <<Timnat 

markachömi kuyaylapaq filistea jipashta rikashkä. Say jipashta warmïpaq 
ashipaykayämay>>. 

3Sayno niptinmi mamanwan taytan niyarqan: <<¿Imanirtaq filistea 

jipashtaraq warmikipaq munanki? Filisteo runakunaqa manami Tayta 
Diosman yärakuyansu. ¿Manaku Israel mayinsicho jipashkuna kan?>> 
Saymi Sansón nirqan: <<Say jipashtami kuyä. Payta ashipaykayämay>>. 

4Sansónpa mamanwan taytan manami tantiyayarqansu filisteo runakunata 

wajupänan rayku TAYTA DIOS say yarpayta Sansónman churaykashqanta. 
Say wisanmi filisteo runakunapa munaynincho Israel runakuna kaykäyarqan. 

5Mamanwan y taytanwan Timnatman aywar üva chakrapa päsaykäyaptinmi 

Sansónta juk malta león qaparashpan atacarqan. 

6TAYTA DIOSPA Espïritun yanapaptinmi imayka kapish malwata rachiriqnöla 

pulanpa rachiriykurqan. Sayno wanusishqanta manami mamanta ni taytanta 
wilaparqansu. 

7Timnatman chaykurnami kuyashqan jipashwan parlar Sansón kushikurqan. 

8Saypita markanman kutishqanpitami Timnatman yapay aywarqan jipashta 

jorqamuq. Aywaykashqancho wanusishqan leonta rikaq yaykurmi leonpa 
aysancho saysika abëjata y mishkinta Sansón tarirqan. 

9Say mishkita jorquskirmi mikuraykar aywarqan. Mamantawan taytanta 

taripaskir yawasirpis manami wilarqansu maypita jorqushqantapis. 

10Timnatman chaykurnami Sansónpa taytan aywarqan jipashpa wayinman. 

Saychömi paykunapa costumbrin kashqanno majasakay fiestata Sansón 
rurarqan. 

11Sansónta rikaykurmi filisteo runakuna kimsa chunka (30) maqtakunata 

qayasiyarqan paywan mikur upur kayänanpaq. 

12Fiestaman chäyaptinmi say maqtakunata Sansón nirqan: <<Juk 

jamusikuyta niyäshayki. Qanchis junaq fiesta kashqanyaq nishqäta 
asirtayaptikiqa cada ünuykitami qarayäshayki fïnu lïnupita rurash mödanata 
y fiestaman aywayänaykipaq mödanatapis. 

13Mana adivinarmi isanqa cada ünuyki qoyämanki fïnu lïnupita rurash 

mödanata y fiestaman aywanäpaq mödanata>>. Saymi paykuna niyarqan: 
<<Mä niyämay say jamusikuyta. Noqakuna wiyayäshaykimi>>. 

14Saymi Sansón nirqan: <<¿Imataq imataq kalä? Mikukuq kaptïpis 

noqachömi mikuy yurish. Kalpayuq kaptïpis noqapitami mishkita jorqush>>. 
Say jamusikuy ima kashqantapis manami say maqtakuna kimsa junaqchöpis 
tantiyayarqansu. 

15Chusku junaqchönami Sansónpa warminta niyarqan: <<Runayki Sansónta 

tapuy say jamusikuy ima kashqantapis wilayämänaykipaq. Mana 
wilayämaptikiqa wayikicho kaqkunata lapaykitami rupasiyäshayki. 
¡Qamkunaqa kay fiestaman qayasiyämashkanki pobrisayämänayki 
kashqami!>> 

16Sayno niyaptinmi Sansónta waqapashpan warmin nirqan: <<¡Manami 

kuyamankisu! ¡Kuyamänaykipa trukanqa chikiykämankimi! Rasunpaypa 
kuyamarqa marka mayïkunata nishqayki jamusikuyta wilamankimanmi>>. 
Niptinmi Sansón nirqan: <<Mamätapis taytätapis manami wilashkäsu. 
¿Saysuraq qamta wiläman?>> 

17Jamusikuy ima kashqantapis mana wilaptinmi warmiqa fiesta 

ushakashqanyaq waran waran waqaparqan. Mana jamaypa tapuykaptinmi 
fiesta ushay qanchis junaqchöqa warminta änir Sansón wilarqan. 
Wilaykuptinmi warmin jukla marka mayinkunata wilaq aywarqan. 

18Saymi fiesta ushanan qanchis junaqchöqa inti manaraq jeqaptin filisteo 

maqtakuna Sansónta niyarqan: <<Abëjapa mishkinpitaqa imapis manami 
mas mishkinsu. Ni leonpita mas kalpayuqqa manami imapis kansu>>. Sayno 
niyaptinmi Sansón nirqan: <<¡Ternëräta mana yügurqa manami 
musyayankimansu karqan!>> 

19Nirkur TAYTA DIOSPA Espïritun yanapaptinmi Ascalón markaman aywaykur 

kimsa chunka (30) runakunata wanusirqan. Say runakunapa mödanankunata 
apaykurmi jamusikuynin ima kashqantapis niq maqtakunata aypurqan. 
Sayno rurarkurnami Sansón fiyupa rabyash taytanpa wayinman kutikurqan. 

20Sayyaqmi Sansónpa warminta papänin täsirqan say fiestaman aywaq 

maqtawan. Say maqta karqan Sansónpa yanasanmi. 

 

Jueces 15 
Filisteo runakunapa chakrankunata Sansón rupasishqan 

1Saypita trïgu cosëcha wisanmi Sansónqa malta cabrata apakurkur warmin 

watukaq kutirqan. Chaykurmi suedrunta nirqan: <<Warmï watukaqmi 
shamushkä, papä. Mä punukunanman yaykurishaq>>. Sayno niptinmi 
suedrunqa yaykunanta mana munar 

2nirqan: <<Noqa yarpashkä surïta kacharishqaykitanami. Saymi jukwanna 

warmikita taykäsï. Sayno kaptinpis shulka nanan paypita mas kuyaylapaqmi 
kaykan. Mayor kaqpa trukan paywanna täkuy>>. 

3Sayno niptinmi Sansón nirqan: <<Kananqa kikikikunami 

rabyanäsiyämashkanki qamkunata y filisteo mayikikunata perjuiciuta 
ruranäpaq>>. 

4Saypita aywakurmi kimsa pachak (300) atuqkunata sarirkur ishkay ishkay 

chupanpita shinrirqan. Nirkurmi chupanman wataparqan aceitiwan ushmash 
träputa. 

5Träpukunata sarirkasir filisteo runakunapa chakrankunapa atuqkunata 

qarquriptinmi nina ruparqan achush qoturaykaq trïguta, achüni kaykaq 
trïguta, üva jachakunata y olïvu jachakunatapis. 

6Sayno rupashqanta rikaykurmi filisteo runakuna niyarqan: <<¿Pitaq kayta 

ruraykush?>> Saymi niyarqan: <<Timnat runapa mashan Sansónmi rupasish 
suedrun juk runawan warminta täsishqanpita>>. Saymi filisteo runakuna 
Sansónpa warminta taytantinta rupaskasiyarqan. 

7Sayta musyaykurmi filisteo runakunata Sansón nirqan: <<Kayta 

rurayashqaykipita qamkunata mana ushakäsirqa manami jutïtapis 
aparäshaqsu>>. 

8Sayno nir fiyupa rabyashpanmi saysika filisteo runakunata wanusir 

ushaykurqan. Nirkurnami Etam qaqacho kaykaq machayman taq 
aywakurqan. 

Filisteo runakunata Sansón wanusishqan 

9Saymi filisteo runakuna Judá trïbu runakuna täyashqan partiman aywaykur 

campamentunkunata sharkasiyarqan. Nirkurmi Lehi marka nawpankunaman 
churanakuyarqan Israel runakunata atacayänanpaq. 

10Saymi Judá trïbu runakuna tapur niyarqan: <<¿Imanirtaq atacayta 

munaykäyämanki?>> Saymi filisteo runakuna niyarqan: <<Sansónta prësu 
sariqmi shayämushkä. Marka mayïkunata wanusishqannömi kikintapis 
wanusiyäshaq>>. 

11Sayno niyaptinmi kimsa waranqa (3,000) Judá trïbu runakuna aywayarqan 

Etam qaqacho kaykaq machayman. Chaykurmi Sansónta niyarqan: 
<<¿Manaku musyanki filisteo runakuna mandamaqninsi kayashqanta? 
¿Imanirtaq paykunata sayno rabyanäsishkanki?>> Sayno niyaptinmi Sansón 
nirqan: <<Paykuna rurayämashqannölami noqapis rurashkä>>. 

12Saymi Judá trïbu runakuna niyarqan: <<Noqakuna shayämushkä prësu 

apaykur filisteo runakunapa makinman churanäpaqmi>>. Niptinmi Sansón 
nirqan: <<Prësu sarimarpis isanqa ama wanusiyämaysu>>. 

13Sayno niptinmi niyarqan: <<Manami wanusiyäshaykisu, sinöqa filisteo 

runakunapa munayninmanmi churayäshayki>>. Sayno nirmi ishkay mushuq 
waskawan liyarkur pakarashqan machaypita Sansónta jorqayämurqan. 

14Lehi markaman chäsiyaptinmi filisteo runakuna seqaypa kushikur 

taripäyarqan. Saymi jinan höra TAYTA DIOSPA Espïritun yanapaptin 
Sansónqa liyaraykashqan waskatapis rachirirqan liptayash jïlutanöla. 

15Nirkurmi ashnupa chakawlan manaraq shumaq sakiq jitaraykaqta aptarkur 

wanuykasirqan waranqantin (1,000) filisteo runakunata. 

16Nirkurmi nirqan: <<Ashnupa chakawlalanwanmi purwa purwataraq 

runakunata wanusishkä. 

Ashnupa chakawlalanwanmi waranqantin runakunata wanusishkä>>. 

17Sayno nirmi aptaraykashqan chakawlata jitaskirqan. Saypitami say partipa 

jutin kaykan Ramat-lehi. 

18Filisteo runakunata wanuykasirmi Sansón fiyupa yakunashpan TAYTA 

DIOSTA manakur nirqan: <<¿Saysika runakunata wanusinäpaq 
yanapaykämarku yakunaypita wanunäta munaykanki? Wanunaykaqtachir 
qamman mana yärakamuq runakuna sariyämanqa>>. 

19Sayno manakuptinmi uchkupita yakuta Tayta Dios pashtasimurqan. Sayta 

upurkuptinmi Sansónpa valornin yapay yurirkurqan. Saypitami Lehicho 
kaykaq yaku pashtaqta kananyaqpis reqiyan En-hacore jutiwan. 

20Ishkay chunka (20) watami Israel runakunapa jueznin Sansón karqan. Say 

karqan filisteo runakuna munayyuq kayashqan wisanmi. 

 

Jueces 16 
Gaza markacho Sansón kashqan 

1Juk kutichömi Sansón aywarqan filisteo runakunapa markan Gazaman. 

Saychömi prostitüta warmipa wayinman aywar paywan punurqan. 

2Markankunacho kaykashqanta musyaykurmi Gaza runakuna jiruruypa 

churanakur markaman yaykuna punkucho täpar niyarqan: <<Pasa 
wararkulaptinmi wanurasishun>>. 

3Sansónqa pulan paqasyaqlami punurqan. Say hörami aywakur markaman 

yaykuna punku wichqaraykaqta tarirqan. Saymi punkuta jorqur 
quiciunnintinta y cerröjuntinta umrukurkur Hebrón simpan lömayaq 
apakurqan. 

Dalilata Sansón kuyakurkushqan 

4Saypita qepatanami Sorec pampacho taq Dalilatana Sansón 

kuyakurkurqan. 

5Sayta musyaykurmi filisteo runakunapa mandaqninkuna aywaykur Dalilata 

niyarqan: <<Sansónpa kalpan imano sayjinanpa kashqanta y payta imano 
vincinansipaq kashqantapis musyanansipaq kuyaq tumpala tapuy. 
Wilayämaptikiqa imanöpapis prësu sariykurmi liyayäshaq. Nirkur juknï 
juknïmi pägayäshayki waranqa pachak (1,100) siclo qellayta>>. 

6Saymi Sansónta Dalila tapur nirqan: <<¿Imanöpataq kalpasapa kanki? 

¿Imawan liyashuptikitaq kalpaynaq rikakunkiman?>> 

7Sayno tapuptinmi Sansón nirqan: <<Flëchapaq rurash manaraq sakiq 

qanchis awriwan liyamaptin kalpaynaq tikrarmi wakin runanölana 
rikaküman>>. 

8Sansón nishqanta wilaykuptinmi filisteo runakunapa mandaqninkuna 

payman apapäyarqan manaraq sakiq qanchis awrita. Saywanmi Sansónta 
Dalila liyarqan. 

9Manaraq liyar runakunata wayincho Dalila pakash karmi Sansónta 

liyarkushpan sinchipa nirqan: <<¡Sansón, filisteo runakuna 
janaykichönami!>> Sayno niptinmi liptayash jïlutanöla awrikunata Sansón 
rachirirqan. Saymi filisteo runakuna tantiyayarqansu imanir aläpa kalpayuq 
kashqantapis. 

10Saypitanami Sansónta Dalila nirqan: <<¿Imanirtaq lulapämashkanki? 

Kananqa rasun kaqta wilamay. ¿Imano liyaykushuptikitaq 
qeshpinkimansu?>> 

11Saymi Sansón nirqan: <<Manaraq imatapis liyayashqan mushuq 

waskawan liyayämaptinqa kalpaynaqmi tikrashaq. Saynöpami wakin 
runanölana rikakushaq>>. 

12Saymi mushuq waskakunawan Dalila liyarkur sinchipa nirqan: <<¡Sansón, 

filisteo runakuna janaykichönami!>> Say hörapis runakunata wayinchömi 
Dalila pakaraykäsirqan. Filisteo runakuna janancho kashqanta niptinmi llanu 
jïluta rachiqnöla waskakunata Sansón rachiskirqan. 

13Saypitanami Sansónta Dalila yapay nirqan: <<¡Yapaymi lulapämashkanki! 

Kananqa rasun kaqta wilamay. ¿Imano liyaykushuptikitaq 
qeshpinkimansu?>> Sayno niptinmi Sansón nirqan: <<Kallwawan 
awashqaykiman qanchis piltäta shumaq trämarkur takanki. Nirkur jawiraykaq 
estäcaman awata shumaq watanki>>. 

14Sayno niptinmi estäcaman shumaq wataykur sinchipa nirqan: <<¡Sansón, 

filisteo runakuna janaykichönami!>> Sayno niptinmi punuykashqanpita 
Sansón sharkur estäcantinta sutariykurqan. 

15Saynami Dalila nirqan: <<Rasun kaqta mana wilaykämarqa ¿imanirtaq 

<kuyämi wayllümi> nimanki? Kimsa kutinami lulapämashpayki 
wilamankiraqsu imanöpa kalpasapa kashqaykitapis>>. 

16Waran waran Dalila saynöla tapupaptinmi Sansón wanunaypanöraq 

lakikurqan. 

17Saymi Dalilata rasun kaqta wilashpan nirqan: <<Manaraq yuriptïmi 

nazareo kanäpaq Tayta Dios akramash. Saymi iti kashqäpita pasa aqsäta 

pipis rutumashsu. Aqsäta pipis rutuptinqa kalpaynaqna rikakur wakin 
runanölami kashaq>>. 

18Rasun kaqta wilashqanta musyaykurmi filisteo runakunapa 

mandaqninkunaman Dalila wilakasir nirqan: <<¡Kanan isanqa lapayki 
shayämuy! ¡Rasun kaqtami Sansón wilamash!>> Saymi mandaqkuna 
promitiyashqannöla qellayta apakurkur Dalilaman aywayarqan. 

19Nirkurnami Sansónta Dalila melqaynincho punukäsirqan. Punukaskiptinmi 

juk runata qayaykur Sansónpa qanchis piltankunata ruturasirqan. Saynöpa 
Sansón kalpaynaq rikakuskiptinmi 

20sinchipa nirqan: <<¡Sansón, filisteo runakuna janaykichönami!>> Saymi 

Sansón rikcharkamur yarparqan imaypis salvakushqannöla salvakuyta. 
Isanqa manami musyarqansu Tayta Dios manana yanapashqanta. 

21Saynami filisteo runakuna jinan höra Sansónta prësu sariykur 

nawinkunatapis jorquyarqan. Gaza markaman prësu apaykuyashpanmi 
bronci cadinawan watayarqan carcilcho rumi mulinuta tumasinanpaq. 

22Saycho prësu kaykaptilanmi aqsanpis yapay winarqan. 

Sansón wanushqan 

23Saypitanami filisteo runakunapa mandaqninkuna shuntakäyashpan 

diosnin Dagónpaq sacrificiukunata rupasiyarqan. Saycho kushikurmi say 
mandaqkuna niyarqan: <<¡Contransi Sansóntami diosninsi Dagón 
munayninsiman churamush!>> 

24Sansónta rikaykurmi runakuna diosninta alabar niyarqan: 

<<¡Mikuyninsikuna ushakäsiq y wanusimaqninsi Sansónta diosninsi 
Dagónmi munayninsiman churamush!>> 

25Sayno kushikurmi niyarqan: <<¡Sansónta puklakunansipaq apayämuy!>> 

Saymi carcilpita apaykuyaptin pasaypa burlakuyashpan templu tuknaraq 
ishkay columna chawpinman ichiykasiyarqan. 

26Saynami janchaqnin maqtata Sansón nirqan: <<Templu tuknaraq 

columnata yatasimay tuknakunäpaq>>. 

27Say hörami templu rurincho filisteo runakunapa mandaqninkunawan 

saysika runakuna kaykäyarqan. Templu jananchöpis Sansónta 
burlakuyashqanta rikäkurmi warmipis olqupis kimsa waranqano (3,000) 
kaykäyarqan. 

28Saymi TAYTA DIOSTA manakur Sansón nirqan: <<TAYTA DIOS, kalpä 

yurinanpaq kananlana yapay yanapaykalämay. Saynöpami ishkan nawïta 
jorquyashqanpita juk golpila filisteo runakunata wanusishaq>>. 

29Sayno manakuskirmi templuta tuknaraq ishkan columnakunaman 

tuknakurqan isuq kaq makinwan jukaqta y aluq kaq makinwanna jukaqta. 

30Nirkurmi sinchipa nirqan: <<¡Filisteo runakunawan juntu ushakäshaq!>> 

Sayno nir lapan kalpanwan columnakunata tanqariptinmi templu juchur 
nitirqan lapan runakunata y mandaqninkunatapis. Filisteo runakunata puntata 
wanusishqanpitapis say hörami mas aska runakunata Sansón wanusirqan. 

31Saypitanami Sansónpa wawqinkunawan lapan castankuna aywar ayanta 

pampaq apakuyarqan. Papänin Manoa pamparashqanman apaykurmi 
Sansóntapis pampayarqan. Say kaykan Zora y Estaol markakuna 
chawpinchömi. Sansónqa Israel runakunapa jueznin karqan ishkay chunka 
(20) watami. 

 

Jueces 17 
Micaíapa ïdulunkuna y cüran kashqan 

1Efraín jalqakunachömi tarqan juk runa Micaía jutiyuq. 

2Paymi juk junaqcho mamanta nirqan: <<¿Yarpaykankiku juk waranqa 

pachak (1,100) siclo qellaynikita suwapäshuqniki runata 
maldicionashqaykita? Noqami say suwapäshuqniki runa kaykä>>. Sayno 
niptinmi maman nirqan: <<¡TAYTA DIOS bendicionninta qoykuläshunki, 
hïju!>> 

3Qellayta kutiykasiptinmi maman nirqan: <<Kananqa kay qellay TAYTA 

DIOSPAQMI kanqa. Saymi kay qellaywan juk ïduluta rurasir qamta 
qoykushayki>>. 

4Sayno nishpanmi wawan kutisishqan ishkay pachak (200) qellayta ïdulu 

ruraq runata qoykurqan. Ïduluta rurayta ushaskiptinnami Micaíapa wayinman 
churarqan. 

5Micaíanami saycho takshala capillata rurarqan ïdulunta sayman churaykur 

adorananpaq. Efodta y wakin ïdulukunatapis ruraykurmi juk surinta cüra 
kananpaq churarqan. 

6Say wisan Israel runakunapa mandaqnin rey mana kaptinmi cada ünun 

munayashqanno imatapis rurakuyaq. 

7Say wisanmi Leví trïbupita juk purikuq maqta Judácho kaykaq Beléncho 

tarqan. 

8Paymi juk junaq Belénpita aywakurqan maychöpis tänanpaq sitiuta ashir. 

Efraín jalqakunapa puriykashqanchömi Micaíapa wayinman charqan. 

9Chaptinmi Micaía tapurqan: <<¿Maypitataq shamuykanki?>> nir. Saymi 

nirqan: <<Judácho kaykaq Belénpitami shamuykä. Saynöpis Leví trïbu 
runami kä. Maycho tänäpaqpis kaqta ashirmi puriykä>>. 

10Niptinmi Micaía nirqan: <<Kaycho täkushun noqapa cürä y taytäno 

kanaykipaq. Watacho pägashayki chunka siclo qellaytami. Jananmanpis 
mödanata y mikuytami kamaripäshayki>>. 

11Sayno niptinmi say maqtaqa saycho tashpan Micaíapa surinnöna 

rikakurqan. 

12Saynöpis cüra kananpaq Micaía churaptinmi paypa wayilancho tarqan. 

13Leví trïbupita cüran kaptinmi Micaíaqa kushikur yarparqan TAYTA 

DIOSPA bendicionninwan ali kawananpaq kashqanta. 

 

Jueces 18 
Micaíapa ïdulunkunata Dan trïbu runakuna apakuyashqan 

1Say wisanqa Israel runakunapa mandaqnin rey manami karqanraqsu. Dan 

trïbu runakunami rikasishqan posisionninkunaman yaykuyta mana 
kamäpakuyashpan maynincho täyänanpaqpis rikapakur puriykäyarqan. 

2Saymi Zora markapita y Estaol markapita pisqa ali chölunnin runakunata 

kachayarqan maynincho täyänanpaqpis rikapakayämunanpaq. Say pisqa 
runakuna aywarmi chäyarqan Efraín jalqakunaman. Micaíapa wayinman 
chaykurmi saycho posädakuyarqan. 

3Micaíapa wayincho kaykarmi Leví trïbu maqtata parlakuyninpa 

reqiskiyarqan. Saymi maqtata tapuyarqan: <<¿Pitaq kayman 
pushamushushkanki? ¿Imatataq kaychöqa ruraykanki? ¿Imamantaq 
shamushkanki?>> nir. 

4Sayno tapuyaptinmi wilarqan Micaíawan conträtuta rurash kar saycho paypa 

cüran kashqanta. 

5Saymi niyarqan: <<Tayta Diosta tapupaykalämay. Mä alikush 

puriyämushaq>>. 

6Sayno niptinmi cüra nirqan: <<Ama lakikuyaysu. Maypa aywarpis ali 

puriyämunaykipaqmi TAYTA DIOS yanapäyäshunki>>. 

7Saypita yarqurnami say pisqa rikapakuq runakuna chäyarqan Lais 

markaman. Sidón markacho runakuna jawkala täyashqannömi Lais 
markacho taq runakunapis jawkala taykäyarqan. Manami imapis paykunata 
pishirqansu. Sidón runakunapita karuchöraqmi täyarqan. Manami pipis 
cercacho karqansu imapis kaptin yanapäyänanpaq. 

8Sayno kaykaqta rikaykurmi pisqa rikapakuq aywaq runakunaqa kutiyarqan 

Zora y Estaol markankunaman. Chäyaptinmi tapuyarqan: <<Rikapakamur 
puriyämushpayki ¿imano kashqantataq rikayashkanki?>> nir. 

9Saymi niyarqan: <<Rikapakamur puriyämushqä partikunaqa lapanpis alimi 

kaykan. Jukla aywashun say partikunata sarinansipaq. Kaylachöqa ama 
täkushunsu. 

10Sayman charmi tarishun tranquïlu kakuykaq runakunata. Paykunapa 

chakrankuna aska kaptinmi imankunapis pishinsu. Paykuna täyashqan 
partikunataqa Tayta Diosmi qomäshun>>. 

11Sayno niyaptinmi Zora y Estaol markakunapita soqta pachak (600) 

runakuna pelyayänanpaq kamarikush aywayarqan. Say aywaqkunaqa Dan 
trïbu runakunami kayarqan. 

12Judá trïbu runakuna täyashqan partiman chaykurmi Quiriat-jearimpita inti 

jeqanan kaqlächo posädakuyarqan. Saypitami kananyaqpis say partipa jutin 
Mahané-dan kaykan. 

13Saypita yarqurnami Efraín jalqakunapa päsar Micaíapa wayinman 

chäyarqan. 

14Lais partita rikapakuq pisqa runakunami niyarqan: <<Kay wayichömi 

kaykan cürapa efodnin, qellaypita rurash juk ïdulu mas wakin ïdulukunapis. 
Saykunata nistäshunmi>>. 

15Sayno niyashpanmi pisqa rikapakuq runakunaqa Micaíapa wayinman 

nawpäyarqan. Saycho taq Leví maqtawan tinkurmi wamayashpan 
winchikuyarqan. 

16Soqta pachak (600) Dan trïbu runakunanami punku yaykunacho 

pelyayänanpaq kamarikushla shuyaraykäyarqan. 

17Sayyaqmi say pisqa rikapakuq runakunaqa ïdulukunapaq rurashqan 

capillaman yaykuskir efodta, qellaypita rurash ïduluta y wakin ïdulukunatapis 
jorquyarqan. Micaíapa cürannami waqtacho ichiraykarqan soqta pachak 
runakunawan. 

18Ïdulukunata y efodta jorqayämuptinmi cüraqa nirqan: <<¿Imanirtaq 

jorqaykäyämunki?>> 

19Saymi paykuna niyarqan: <<¡Upälakuy! Michäyämänaykipa trukanqa 

aywakunansipaq jukla kamarikuy. Qamqa cüräkuna karmi papänïkunano 
kanki. ¿Manaku mas ali kanman juk runalapa cüran kanaykipa trukanqa juk 
trïbu Israel runakunapa cüran kaptiki?>> 

20Sayno niptinmi cüra kushikur ïdulukunata y efodta apakurkur Dan trïbu 

runakunawan aywakurqan. 

21Saypita aywakurmi Dan trïbu runakunaqa puntanta aywayänanpaq 

churayarqan surinkunata, uywankunata y qepi apaqkunatapis. 

22Aywakuykäyaptinmi vecïnunkunawan shuntanakuykur Micaía qepanta 

aywar karutana aywaykäyaptinpis taripäyarqan. 

23Qayaraykar taripäyaptinmi Dan trïbu runakunaqa tikraykur Micaíata 

tapuyarqan: <<¿Imataq päsaykäshunki? ¿Imanirtaq saysika runakunawan 
qepäkunata shayämushkanki?>> nir. 

24Saymi Micaía nirqan: <<Qamkunaqa rurasikushqä diosnïkunata apamur y 

cürätapis pushamur jinaylatami kachaykayämashkanki. Sayno 
ruraykämarpis <imanankitaq> niyämankiraq ¿aw?>> 

25Saynami Dan trïbu runakunaqa niyarqan: <<Ama parlapäyämaysu. 

Saynöla qayapäyämaptikiqa noqakunawan aywaq wakin runakuna 
rabyakuyashpan cuidä qamtapis y qamwan shamuq runakunatapis wanusir 
ushaykuyäshunkiman>>. 

26Sayno nirkuyashpanmi Dan trïbu runakuna aywakuyarqan. Paykuna aska 

kayaptin mansakurmi Micaíaqa minkakushqan runakunawan wayinpana 
kutikuyarqan. 

27Micaíapa ïdulunkunata apash y cüran pushashqami Dan trïbu runakunaqa 

Laisman chäyarqan. Saycho taq runakuna jawkala kaykaqtami lapanta 
espädawan wanusiyarqan. Markatapis rupasirmi ushayarqan. 

28Sidón markapita karucho täyaptinmi paykunata salvananpaq pipis 

karqansu. Lais markaqa Bet-rehob cercan pampachömi karqan. Dan trïbu 
runakunami say rupasiyashqan markata yapay sharkarkasir saychöna 
täkuyarqan. 

29Say markapa nawpa kaq jutin Lais kaptinpis paykunaqa jutisiyarqan Dan 

jutin kananpaqmi. Sayno jutisiyarqan Israelpa surin Danpita miraq trïbu karmi. 

30Saymannami apayashqan ïduluta churayarqan respitar adorayänanpaq. 

Cüratana churayarqan Moiséspa surin Gersón ayllu Jonatántami. Saypitaqa 
Jonatánpita miraq runakunalanami Dan trïbu runakunacho cüra kayarqan 
hasta juklä nacionman Dan trïbu runakunata prësu apayashqanyaq. 

31Tinkuna Toldu Siluchöraq kashqan wisanmi Dan trïbu runakuna Micaíapa 

ïdulunta adorayarqan. 

 

Jueces 19 
Gabaa runakuna warmita violaypa wanusiyashqan 

1Israel runakunacho rey manaraq kaptinmi Efraín jalqakunacho Leví trïbupita 

juk runa tarqan. Payqa wakin runakunapita karuchömi tarqan. Juk kutimi Judá 
particho kaykaq Belén markaman aywaykur saypita warmita 
aparqan concubïna warmin kananpaq. 

2Taykashqanchömi say warmiqa runanta kachariykur papänin kaqpa 

Belénman kutikurqan. Papänin kaqchömi chusku killa tarqan. 

3Saymi runanqa ali shimilanpa parlapar shuntakuq aywarqan juk 

ashmayninta pushakurkur y ishkay ashnun qatikurkur. Chäyaptinmi 
warminqa papäninpa wayinman yaykasirqan. Mashanta rikaykurmi 
suedrunpis kushikurqan. 

4Qoyäpänanpaq niptinmi suedrunpa wayincho mikur upur kimsa junaq 

qoyäyarqan. 

5Chusku kaq junaqnami tutalana sharkurqan kutikuyänanpaq. 

Yarqukuykäyaptinnami suedrunqa nirqan: <<Malaqla aywayankimanraqku. 
Imalatapis mikuskishunraq>>. 

6Saymi jamaykur ishkan mikuyarqan upuyarqan. Saychömi suedrunqa 

ruwarqan say sakaypis punupänanpaq. 

7Sayno ruwaptinmi aywakunanpaq kamarikuykashqanchöpis say sakaypis 

saycho punurqan. 

8Pisqa kaq junaqnami aywakunanpaq saka sakala sharkurqan. Say junaqpis 

suedrun yapaymi ruwarqan: <<Mikur upur jamapärishunraq. Mas tardiraq 
aywakuyankipaq>> nir. Saymi mikur upur jamaräyarqan. 

9Saypita concubïna warminwan y ashmayninwan aywakuyänanpaq 

kamarikuptinmi suedrun nirqan: <<Intipis jeqaykaptinnaqa yapay 
punukushun, taytay. Waray tutana saka sakala aywakuyankipaq>>. 

10Sayno nikaptinmi Leví trïbu runaqa saycho punuyta mana munar concubïna 

warminta y ashmayninta pushakurkur y ishkay silla ashnunkunata qatikurkur 
aywakuyarqan. Sayno aywakurmi Jerusalén niyashqan Jebús marka 
simpanman chäyarqan. 

11Jebús markaman tardina chaykäyashqanchömi ashmaynin nirqan: 

<<Jebuseo runakunapa markalanman posädakushun>>. 

12Saymi patronnin nirqan: <<Jäpa runakuna täyashqanmanqa manami ni 

may markamanpis yaykushwansu. Saypa trukanqa Gabaa markayaqraqmi 
chäshun. 

13Jukla aywashun Gabaacho karpis o Ramácho karpis posädakunansipaq>>. 

14Sayno nishpan aywarmi inti jeqaykaptinna Benjamín trïbu runakuna 

täyashqan Gabaa marka nawpanman chäyarqan. 

15Saymi nänipita yaqar posädakuyänanpaq Gabaa markaman yaykuyarqan. 

Pipis mana posädasiptinmi pläzalaman jamaykuyarqan. 

16Pasa sakaykaptinnami chakracho arushqanpita kutir juk awkin runa 

päsaykarqan. Say awkinqa Efraín jalqakunapita karpis say wisan Gabaa 

markachönami taykarqan. Gabaa markachöqa Benjamín trïbu runakunami 
täyarqan. 

17Pläzacho jamaraykäyaqta rikarmi awkinqa nirqan: <<¿Maypitataq 

shamuykäyanki? ¿Maypataq aywaykäyanki?>> 

18Tapuptinmi nirqan: <<Judácho kaykaq Belénman aywashqäpitami 

kutiykämü. Wayï kaykan Efraín karu jalqakunachöran. Saymi wayïpa 
kutikuykäyä. Pipis mana posädasiyämaptinmi kaylacho jamaraykäyä. 

19Ashnükuna mikuyänanpaq qewatapis gransatapis apaykäyämi. 

Kikïkunapaqpis kaykanmi tantapis vïnupis. Manami imapis pishïyämansu>>. 

20Niptinmi awkinqa nirqan: <<Imano kaptinpis manami kay pläzalachöqa 

waräyankimansu. Wayïcho posädasiyäshayki. Noqanami imata 
munayashqaykitapis kamaripäyäshayki>>. 

21Sayno nirmi awkinqa wayinman paykunata pushar ashnunkunata qewata 

qararqan. Saychömi qorpankunaqa chakinkunata maylakuskir mikuyarqan y 
upuyarqan. 

22Kushish kaykäyaptinmi say markacho taq yaqa runakuna wayiman 

juntapaykuyarqan. Nirkurmi punkuta sinchipa takakuyashpan awkinta 
niyarqan: <<¡Wayikiman posädakamuq runata waqtaman qarqamuy! Say 
runata violaytami munayä>>. 

23Saymi wayiyuq yarquskir nirqan: <<Wayïcho posädakush kaykäyaptinqa 

ama ari sayta ruraykuyälaysu, taytakuna. Sayqa pasaypa penqakuypaq 
jusami kaykan. 

24Munayaptikiqa doncëlla warmi surïta qorpäpa concubïna warminta 

jorqapäyämushayki munayashqaykita rurayänaykipaq. Kay runata isanqa 
ama violaykuyälaysu>>. 

25Say runakunaqa imata niptinpis awkinta manami cäsuyarqansu. Saymi Leví 

trïbu runaqa concubïna warminta waqtaman qarqaparqan. Paytami runakuna 
warati violarkur pasa wararkuptinna kachaskir aywakuyarqan. 

26Kachaskiyaptinmi warmiqa runan posädaraykashqan wayi punkuman 

kutiykur wanuskirqan. 

27Aywakunanpaq punkuta tutala kicharmi runaqa concubïna warminta 

tarirqan kikin punku quiciunman makin churash jitaraykaqta. 

28Saymi nirqan: <<Sharkuy. Aywakushunna>>. Sayno niptinpis warminqa 

mananami parlakurqannasu. Saymi wanushta ashnunman 
chaqnakurkur wayinpa apakurqan. 

29Wayinman chaykasirmi kusurqan chunka ishkay pedäzuman. Nirkurmi 

intëru Israel runakuna täyashqan kaqpa cada trïbuman juk pedäzuta 
apasirqan. 

30Sayta rikaykurmi warmita runakuna violaypa wanusiyashqanta 

musyashpan lapanpis niyarqan: <<Egiptupita yarqamushqansipita pasa 
manami imaypis wiyashkansisu sayno jusalikuyashqanta. Sayno 
rurayashqanpita imata ruranansipaqpis shumaq yarpachakushun>>. 

 

Jueces 20 
Guërrata rurayänanpaq Israel runakuna shuntakäyashqan 

1Saymi lapan Israel runakuna Danpita Beersebayaq y Galaad partipitapis 

Mizpaman aywar TAYTA DIOSPA nawpancho shuntakäyarqan. 

2Lapan trïbunkunapitami Israel runakunapa mandaqninkunapis kaykäyarqan. 

Chusku pachak waranqa (400,000) runakunami espädanwan saycho 
shuntakäyarqan. 

3Mizpaman Israel runakuna shuntakäyashqanta musyarpis Benjamín trïbu 

runakunaqa manami aywayarqansu. Mizpachömi Leví trïbu runata Israel 
runakuna tapuyarqan: <<¿Imanöpataq concubïna warmikita wanusiyash?>> 
nir. 

4Saymi wanuq warmipa runan nirqan: <<Benjamín trïbu runakuna täyashqan 

Gabaa markamanmi posädakuyänäpaq concubïna warmïwan chäyarqä. 

5Say sakaymi saycho taq runakuna wanusimayta yarpar posädakuyashqä 

wayiman juntäyämurqan. Mana yarquptïmi concubïna warmilätana 
violayashpan wanusiyash. 

6Sayno pasaypa penqaypaq jusalikuyashqanta musyayänaykipaqmi ayanta 

pedäzu pedäzu kusuykur intëru Israel nacionpa apasimushkä. 

7Lapansipis Israel runa kaykarqa kanan yarpachakushun imano 

ruranansipaqpis>>. 

8Sayno niptinmi lapan runakuna juk yarpayla kar niyarqan: <<Kayta manaraq 

arreglarqa mayqansipis manami wayinsiman kutishunsu. 

9Kananqa suertitana jitashun Gabaa markata mayqan kaq trïbupis puntata 

atacananpaq. 

10Saynöpis cada chunka runapita juk runata akrashun mikuyta shuntar 

apapämänansipaq. Nirkur Gabaaman aywashun Israel nacioncho 
penqakuypaq jusalikuyashqanpita say runakunata wanusinapaq>>. 

11Sayno niyashpanmi Israel runakuna lapanpis say yarpayla karqan Gabaa 

markata atacayänanpaq. 

12Saymi Israel runakunaqa propiukunata kachayarqan Benjamín trïbu 

runakuna täyashqan partikunaman niyänanpaq: <<¿Imanirtaq sayjinanpa 
jusata ruraykuyashkanki? 

13Jukla qarqayämuy Gabaa markacho taq jusasapa runakunata 

wanusiyänäpaq. Saynöparaqmi Israelcho jusalikuqkunata elaqäsiyäshaq>>. 
Israel runakuna sayno niyaptinpis Benjamín trïbu runakunaqa manami 
cäsupäyarqansu. 

14Saypa trukanqa Israel mayinkunawan guërrata rurayänanpaqmi 

markankunapita aywar Gabaa markaman shuntakäyarqan. 

15Guërraman aywayänanpaq shuntakaq Benjamín trïbu runakunaqa 

kayarqan ishkay chunka soqta waranqami (26,000). Say karqan Gabaa 
markacho taq qanchis pachak (700) pelyayta yachaq runakunata mana 
yupaylapami. 

16Saynöpis Benjamín trïbu runakunachöqa karqan qanchis pachak (700) 

runakunami isuq kaq makinwan warakay yachaq. Say runakunaqa juk 
aqsalatapis kamaylami warakaykuyaq. 

17Wakin trïbu Israel runakunanami guërracho pelyay yachaqlantaq chusku 

pachak waranqa (400,000) shuntakäyarqan. 

Benjamín trïbu runakunawan Israel runakuna guërrata rurayashqan 

18Manaraq guërraman aywarmi Israel runakuna Bet-elman aywayarqan 

Tayta Diosta tapuyänanpaq. Saychömi tapuyarqan mayqan trïbu runakuna 
Benjamín trïbu runakunata puntata atacayänanpaqpis. Saymi Tayta Dios 
nirqan Judá trïbu runakuna puntata atacayänanpaq. 

19Saymi waraynin tutana Israel runakunaqa aywar Gabaa markapa 

simpancho campamentunta sharkasiyarqan. 

20Saypitami guërrata rurayänanpaq say simpalanman churanakuyarqan. 

21Sayno kaykäyaptinmi Benjamín trïbu runakunaqa markapita yarqur Israel 

runakunata say junaq wanuykasiyarqan ishkay chunka ishkay waranqata 
(22,000). 

22Wanusiyaptinpis waraynin junaq Israel runakunaqa valurasinakuyarqan 

pelyayashqan kaqman kutiykur Benjamín trïbu runakunawan yapay 
pelyayänanpaqmi. 

23Manaraq pelyarmi Bet-elman yapay aywaykur TAYTA DIOSPA nawpancho 

waqayarqan pasa sakashqanyaq. Saychömi Tayta Diosta tapuyashpan 
niyarqan: <<¿Yapayku Benjamín trïbu Israel mayïkunawan pelyayäshaq?>> 
Sayno tapukuyaptinmi TAYTA DIOS nirqan: <<Aw, yapay paykunata 
atacayay>>. 

24Sayno niptinmi Benjamín trïbu runakunawan pelyaq aywayarqan. 

25Atacayaptinmi Benjamín trïbu runakunaqa Gabaapita yarqamur chunka 

puwaq waranqa (18,000) Israel runakunata wanusiyarqan. 

26Saymi Israel runakuna Bet-elman kutir TAYTA DIOSPA nawpancho lapanpis 

yapay waqayarqan. Pasa sakashqanyaq ayunayashpanmi rupasina 
sacrificiukunata y jawka kawakuy sacrificiukunata TAYTA 

DIOSPAQ rupasiyarqan. 

27Israel runakuna sayno Bet-elman aywayarqan TAYTA DIOSPA Pactu 

Babulnin saycho kaptinmi. 

28Saynöpis Aarónpa wilkan y Eleazarpa surin Fineesmi TAYTA DIOSTA sirvir 

saycho kaykarqan. Saymi Israel runakuna tapukuyarqan: <<Benjamín trïbu 
Israel mayïkunawan ¿yapayku pelyayäshaq o manaku?>> nir. Saymi TAYTA 

DIOS nirqan: <<Aw, pelyayänaykipaq aywayay. Waraymi yanapäyäshayki 
paykunata vinciyänaykipaq>>. 

29Sayno niptinmi Israel runakunaqa aywar wakinkuna pakakuyarqan Gabaa 

marka nawpankunapa. 

30Wakinkunami atacayänanpaq puntata churanakuyashqannöla Gabaa 

simpanman yapay churanakuyarqan. Sayqa karqan pelyayta 
qalaykuyashqanpita kimsa junaq kaqchömi. 

31Yapaymi Benjamín trïbu runakunaqa markapita yarqur Israel runakunata 

wanusir qalaykuyarqan. Chakrakunapa y Gabaapita Bet-elman aywaq 
nänikunapa qatipar kimsa chunka (30) Israel runakunata wanusirmi 

32Benjamín trïbu runakuna yarpäyarqan puntata vinciyashqannöla yapaypis 

vinciyashqanta. Israel runakunaqa karu niraqman qeshpiq tukuyarqan 
Benjamín trïbu runakuna qatipäyänanta munarmi. 

33Baal-tamar partiman chaykurnami Israel runakunaqa tikrapämur Benjamín 

trïbu runakunata atacayämurqan. Saynölami Gabaa marka nawpankunacho 
pakaraykaqkunapis yarquyashpan markacho quëdaq runakunata 
atacayarqan. 

34Say atacaq runakunaqa chunka waranqa (10,000) ali chölu runakunami 

kayarqan. Say junaq pelyar fiyupa saraparänakuyashpan Benjamín trïbu 
runakunaqa perdiyänanpaq kashqanta manami musyayarqansu. 

35Saynöpami Israel runakunata TAYTA DIOS yanaparqan Benjamín trïbu 

runakunata vinciyänanpaq. Say junaqmi wanusiyarqan ishkay chunka pisqa 
waranqa juk pachak (25,100) Benjamín trïbu runakunata. Lapanpis say 
runakuna kayarqan espädata ali manijaqmi. 

36Sayno wanusiyaptinmi Benjamín trïbu runakunaqa cuentata qokuyarqan 

pelyacho perdiyashqanta. Benjamín trïbu runakunata sayno 
vinciyänanpaqqa Israel runakuna paykunapita qeshpiq tukuyarqanmi. 

Benjamín trïbu runakuna paykunata qatipaykäyaptinnami Gabaa marka 
nawpankunaman pakakuq runakuna 

37markaman elaqpita yaykur espädawan lapanta saycho kaqtaqa 

wanusiyarqan. 

38Manaraq atacarmi Israel runakuna wilanakuyarqan: <<Wakinninsi marka 

nawpankunacho pakakushqansipita markaman yaykur wayikunata 
rupasishun. Wakinninsinami markapita qoshtay sharkuykaqta rikar Benjamín 
trïbu runakunata tikrapar atacashun>> nir. 

39Wilanakuyashqannölami wakin Israel runakuna qeshpiyaptin Benjamín 

trïbu runakuna qatipäyarqan. Qatipäyashpan kimsa chunkatano (30) Israel 
runakunata wanusirmi Benjamín trïbu runakuna kushikur niyarqan: 
<<Puntata vincishqansinölami kananpis vinciykansi>>. 

40Sayno nir qatiykäyashqancho tikraykurmi rikayarqan qoshtaypis ninapis 

bunyaypa bunyar markapita sharkuykaqta. 

41Israel runakunapis sayta rikärir tikrapäyaptinmi Benjamín trïbu runakunaqa 

mansakashpan ima ruraytapis kamäpakuyarqansu. 

42Saymi sunyaqman aywaq nänipa qeshpiyarqan. Nänipa qeshpiykaqtami 

Israel runakuna markapita yarqur wanusiyarqan. 

43Saymi Benjamín trïbu runakunata sapa sapaykur Menúhapita pasa Gabaa 

washaläninyaq Israel runakuna wanusir ushaykuyarqan. 

44Saynöpami Benjamín trïbu runakunata wanusiyarqan chunka puwaq 

waranqa (18,000) pelyayta yachaq runakunata. 

45Sunyaq jirkacho kaykaq Rimón qaqaman qeshpiykaq runakunatapis pisqa 

waranqatami (5,000) wanusiyarqan. Saynölami wakin runakunatapis hasta 
Gidomyaq qati qatiykur ishkay waranqata (2,000) wanusiyarqan. 

46Say junaqmi Benjamín trïbu runakuna wanuyarqan ishkay chunka pisqa 

waranqa (25,000) pelyayta yachaq runakuna. 

47Soqta pachaklanami (600) Benjamín trïbu runakunaqa Rimón qaqaman 

qeshpiykur chusku killa saycho täyarqan. 

48Israel runakunanami Benjamín trïbu runakuna täyashqan markakunaman 

aywar saycho kaykaq runakunatapis tariyashqan kaqtaqa lapanta wanusir 
ushayarqan. Saynölami uywankunatapis wanusir markankunatapis kayar 
ushayarqan. 

Jueces 21 
Benjamín trïbu runakunata warmin ashipäyashqan 

1Mizpacho kaykarmi Tayta Diospa jutincho jurayashpan Israel runakuna 

wilanakuyarqan Benjamín trïbu runakunawanqa mayqanpis warmi 
surinkunata mana täsiyänanpaq. 

2Saypitanami Bet-elman aywaykur Tayta Diospa nawpancho lakikur qoyati 

waqayashpan niyarqan: 

3<<Kaychi kaylaqa TAYTA DIOS, ¿imataq päsaykayämash? Israel 

runakunacho juk trïbumi jinanpa kannasu>>. 

4Saypita waraynin tutanami altarta ruraykur rupasina sacrificiukunata y jawka 

kawakuy sacrificiukunata rupasiyarqan. 

5Nirkurmi niyarqan: <<Benjamín trïbu runakunawan manaraq pelyar 

Mizpacho shuntakash ¿mayqan marka runakunataq noqansiwan 
shuntakäyashsu?>> (Mizpachömi Israel runakunaqa Tayta Diospa jutincho 
jurar niyarqan mayqanpis sayman mana shuntakaq runakunata 
wanusiyänanpaq.) 

6Benjamín trïbu runakuna ushakäyashqanpita lakikurmi Israel runakuna 

niyarqan: <<Kanan junaqmi Israelpita juk trïbu jinanpa ushakash. 

7Kawaykar quëdaq Benjamín trïbu runakuna warmiyuq kayänanpaq 

¿imatataq rurashun? Noqansiqa TAYTA DIOSPA jutinchömi jurashkansi warmi 
surinsikunawan paykunata mana täsinansipaq>>. 

8Sayno nirkushpanmi niyarqan: <<Mizpacho sesionta rurash ¿mayqan marka 

runakunataq TAYTA DIOSPA nawpancho noqansiwan shuntakäyashsu?>> 
Saymi yarparkuyarqan Jabes-galaadpita ni mayqanpis mana aywashqanta. 

9Say sesioncho listata qayayaptinmi Jabes-galaadpita pipis contestarqansu. 

10Saymi Israel runakunaqa chunka ishkay waranqa (12,000) alinnin 

soldädukunata Jabes-galaadman kachar niyarqan: <<Jabes-galaadman 
aywar saycho kaq runakunata, warmikunata y wamrakunatapis espädawan 
lapanta wanusiyämuy. 

11Doncëlla jipashkunata isanqa ama wanusiyankisu>>. 

12Sayno niyaptinmi Jabes-galaadman aywar lapanta wanusir chusku pachak 

(400) doncëlla jipashkunata tarir Silo markacho kaykaq campamentuman 
apayarqan. Siluqa Canaánchömi kaykan. 

13Nirkurmi Rimón qaqacho kaykaq Benjamín trïbu runakunaman aywaykur 

Israel runakunaqa ali shimilanpa shakyäsiyarqan markankunaman 
kutiyänanpaq. 

14Saymi markankunaman kutiyaptin Jabes-galaadpita apayashqan 

jipashkunata warminkunapaq entregayarqan. Saypis manami lapan 
runakunapaq ayparqansu. 

15Benjamín trïbu runakunata wanusiyänanpaq TAYTA DIOS yanapaptin cäsi 

lapanta ushakarkasirmi Israel runakuna fiyupa lakikuyarqan. 

16Saymi mayor runakuna niyarqan: <<¿Imanöpataq warmita tarishun wakin 

kaq Benjamín trïbu runakunapaq? Paykuna trïbuqa warmikunapis chipyaqmi 
ushakäyash. 

17Wakin quëdaq Benjamín trïbu runakunapa surinkuna mana kaptinqa Israel 

runakunapita chipyaqmi elaqanqa. 

18Sayno kaptinpis lapansimi Tayta Diospa jutincho jurar wilanakushkansi 

Benjamín trïbu runakunata warmi surinsiwan täsirqa maldicionash 
kanansipaq. Saymi warmi surinsikunata entregashwansu paykunapa 
warminkuna kayänanpaq>>. 

19Sayno nikäyashqanchömi yarparkuyarqan Silucho TAYTA 

DIOSTA adorayänanpaq jatun fiesta chaykämushqanta. Siluqa karqan Bet-
elpita norti kaqläpa, Lebonapita sur kaqläpa, Bet-elpita Siquemman näni 
aywaqpa inti jeqamunan kaqläpami. 

20Saymi warmiynaq kaq Benjamín trïbu runakunata mayor runakuna 

niyarqan: <<Siluman aywar üva chakrakunaman pakakuykur 

21rikaq rikaqla shuyaräyanki. Silo marka jipashkuna tushuyta qalaykuyaptin 

cada ünuyki jukta apakurkur aywakuyay chaskiyashqayki 
posisionnikikunaman. 

22Jipashpa maman o taytan o turinkuna noqakunaman quejakamuptinqa 

kaynömi niyäshaq: <Paykunata perdonaykuyälay ari. Jabes-galaadcho 
pelyayashpä noqakunaqa warmita manami lapanpaqqa tariyashkäsu. 
Saynöpis paykunapa warminpaq kikikikuna mana entregaykarqa jurash 
karpis manami jusayuqsu kayanki> >>. 

23Israel mayor runakuna yäsiyashqannölami Benjamín trïbu runakunaqa 

lapantapis rurayarqan. Saymi tushuykäyashqanman aywar cada ünun juk 
jipashta suwar warminpaq apakuyarqan. Nirkurnami chakrankunaman 
kutiyashpan juchusish kaykaq markankunata alsar saychöna täyarqan. 

24Saypitaqa Israel runakunapis trïbunkunaman, ayllunkunaman y 

chakrankunamannami kutikuyarqan. 

25Say wisanqa Israel runakunapa mandaqnin rey manaraqmi karqanraqsu. 

Saymi paykunaqa imatapis yarpäyashqanta rurakuyaq. 

Rut 

Rut 1 
Moab nacionman Elimelec aywakushqan 

1Israel nacioncho juezkuna mandayashqan wisanmi fiyupa muchuy karqan. 

Saymi Judá trïbu runakuna täyashqan Belén markapita juk runa warminta y 
surinkunata pushakurkur Moab nacionman aywakurqan. 

2Say runapa jutinmi karqan Elimelec. Warminpa jutinmi karqan Noemí. 

Surinkunapa jutinmi karqan Mahlónwan Quelión. Paykunami Judácho kaq 
Belén markapita Efrata ayllu runakuna kayarqan. Moabman chaykurmi 
saycho täyarqan. 

3Saypitanami Moab nacioncho Elimelec wanuykuptin Noemí viüda rikakur 

ishkan wawankunalawanna quëdayarqan. 

4Say wawankunami maqtayarkurna warmita ashiyarqan jinan Moab nación 

markapita. Queliónpa warminpa jutinmi karqan Orfa y Mahlónpa warminpa 
jutinmi karqan Rut. Moab nacionman chäyashqanpita chunka watatami 

5Mahlón y Queliónpis wanukuyarqan. Runanpis y wawankunapis 

wanuykuyaptinmi Noemí japalanna rikakurqan. 

Rutwan Noemí Belénpa kutiyashqan 

6Saypitanami Noemí musyarqan Israel runakunaman TAYTA 

DIOS bendicionninta churaptin mikuy alina wayuykashqanta. 

7Saymi ishkan lumsuyninkunata pushakurkur Moab nacionpita Judáman 

Noemí kutikurqan. 

8Aywaykäyashqanchömi lumsuyninkunata nirqan: <<Mamayki kaqman 

kutikuyay. Noqatapis y wawäkunatapis ali rikayämashqaykipita TAYTA 

DIOS yanapaykuyäläshunki. 

9Saynöpis TAYTA DIOS yanapaykuyäläshunki juk runawan majasar ali 

kawayänaykipaq>>. Sayno nirkushpanmi lumsuyninkunata despidikur 
musarqan. Saymi lumsuyninkuna fiyupa lakikur waqayashpan 

10niyarqan: <<Manami kutikuyta munayäsu. Markaykiman qamwan 

aywakushun>>. 

11Sayno niyaptinmi Noemí nirqan: <<Kutikuyayna, hïja. ¿Imapaqnataq 

qatiräyämankipis? Aywashqapis wawäkuna mananami kanqanasu 
winayaptin paykunawan täyänaykipaq. 

12Wayikipa kutikuyay. Jinachöpis noqa chakwannami kä yapay runawan 

tänäpaq. Kanan sakay runawan punur qeshyaq rikakuptïpis 

13numparaqku shuyaräyankiman wawä yuriptin maqtayäyashqanyaqqa. 

Manami runaynaqlaqa quëdakuyankimansu. Wawäkunatapis 
runätapis TAYTA DIOS qechumashqanpitami fiyupa lakish kaykä. Qamkuna 
noqawan aywar nakayaptiki peorraqmi lakikushaq>>. 

14Sayno niptinmi lumsuyninkuna pasaypa waqayarqan. 

Waqaykäyashqanpitami Orfaqa suedranta musaykushpan wayinpa 
kutikurqan. Rutmi isanqa suedranta kacharqansu. 

15Saymi Rutta Noemí nirqan: <<Lumsuy mayiki markaykikunaman 

kutikuykannami. Markaykikunachöqa diosnikikunapis kaykäyanmi. Qampis 
paylawan kutikuy>>. 

16Niptinmi Rut nirqan: <<Imata nimaptikipis manami kacharishaykisu, 

mamïta. Qam aywashqaykipami aywashaq. Tashqaykichömi täshaq. 
Markaykipis markämi kanqa. Diosnikipis Diosnïmi kanqa. 

17Maychöpis qam wanushqaykichömi noqapis wanushaq. ¡Kawaykarraq 

qamta kachariykur aywakuptïqa mana kuyapaypa TAYTA 

DIOS castigamäsun!>> 

18Sayno niptinmi Noemí imatapis nirqannasu. 

19Saymi ishkan aywar Belénman chäyarqan. Chaykuyaptinmi lapan 

kushikuyarqan. Juknin jukninmi warmikunapis niyarqan: <<¡Noemími 
kutiykamush!>> 

20Sayno niyaptinmi Noemí nirqan: <<Kananqa amana Noemí niyämaynasu. 

Saypa trukanqa Mara niyämay, lapanpaq munayyuq Tayta Diosmi pasaypa 
lakikuyman churamashqanpita. 

21Kaypita aywakuptï runäpis wawäkunapis y imaykäpis karqanmi. Kananqa 

pasaypa waksayashqami kutimushkä. Lapanpaq munayyuq TAYTA 

DIOS lakikuyman churamaptinqa amana Noemí niyämaynasu>>. 

22Saynömi Moab nacionpita lumsuynin Rutwan Noemí kutirqan. Belénman 

paykuna chäyarqan cebäda cosëcha qalaykuykashqan wisanmi. 

 

Rut 2 
Boozpa chakrancho Rut palapikushqan 

1Belén markachömi karqan juk rïcu runa Booz jutiyuq. Paymi karqan 

Noemípa runan Elimelecpa ayllun. 

2Juk junaqchömi Noemíta Rut nirqan: <<Aywashaq cebädata 

achuyashqankunacho palapikamuq. Chakraman chaptïqa pilapis 
kuyapämanqami>>. Sayno niptinmi suedran nirqan: <<Alichir kanman 
aywaptikiqa, hïja>>. 

3Saymi aywaykashqancho cebädata achuykäyaqta rikar palapikuq 

yaykurqan. Say chakraqa kanaq suedrun Elimelecpa ayllun Boozpami. 

4Rut palapikuykaptin markapita Booz chaykurmi lapan minkayninkunata 

winchikur nirqan: <<TAYTA DIOS yanapaykuyäläshunki>>. Saymi 
minkayninkunapis niyarqan: <<Qamtapis TAYTA DIOS yanapaykuläshunki>>. 

5Saypitami minkayninkunapa capatazninta Booz tapur nirqan: <<¿Pipa 

surintaq taqay jipash?>> 

6Sayno tapuptinmi nirqan: <<Payqa Moab nacionpita Noemíwan shamuq 

jipashmi. 

7Chaykamurmi ruwakamash palapita palapikunanpaq. Tutapita pasa mana 

jamaypami palapikuykan. Sayraqmi jamaskishqapis>>. 

8Saymi Rut kaqman aywaykur Booz nirqan: <<Achuy ushakashqanyaq 

kaylaman shakamunki ashmaynï jipashkunawan palapikunaykipaq. Ama 
aywankisu juk runapa chakranmanqa. 

9Cada tuta kutimushpayki achuykäyashqan qepalanpa palapikunki. 

Minkaynïkunatapis maynami nishkä mana michäyäshunaykipaq. Yakunarqa 
uyllucho kaykaq yakuta upunki>>. 

10Sayno niptinmi urkunpis pasaman töpashqanyaq qonqurpakuykushpan Rut 

nirqan: <<Päkilä taytay, jäpa warmi kaykaptïpis kuyapaykamashqaykipita>>. 

11Saymi Booz nirqan: <<Musyämi runayki wanuykuptin suedraykiwan ali 

kawashqaykita. Saynöpis musyämi mamaykita, taytaykita y markaykita 
kacharir kay jäpa markaman shakamushqaykita. 

12Saynöpis musyämi noqakuna yärakuyashqä TAYTA 

DIOSMAN yärakuykashqaykita. Lapanchöpis pay yanapaykuläshunki>>. 

13Sayno niptinmi Rut nirqan: <<Päkilä taytay, ashmayniki mana kaykaptïpis 

kuyapämashqaykipita>>. 

14Saypita almuerzu höranami Rutta Booz nirqan: <<Kaylaman shakamuy 

poqush vïnuman tuyapaylapa tantalatapis mikunaykipaq>>. Sayno niptinmi 
minkayninkuna jamakuyashqan kaqlaman Rut jamakurqan. Saychönami 
paytapis trïgu kamsata Booz qararqan. Pacha junta mikuptinpis askaraqmi 
pusurqan. 

15Nirkurnami minkayninkunata Booz nirqan: <<Manöjukunapitapis Rut 

palapikuptin ama michäyankisu. 

16Saypa trukanqa apripösu shikwasiyanki palapikunanpaq. Imano 

palapikuptinpis payta ama michäyankisu>>. 

17Say junaq pasa sakashqanyaqmi Rut palapikurqan. Say palapikushqanta 

wirur püraptinmi ishkay arröbano yarqurqan. 

18Sayta apakurkur suedran kaqman chaykurmi palapikushqan cebädata 

rikasirqan. Nirkurmi kishäkushqan mikuytapis suedranta qararqan. 

19Saymi kushikushpan Noemí nirqan: <<¿Maychötaq palapikaykamushkanki 

kayjinanpa, hïja? ¿Pitaq kuyapäshushkanki saysikata tariykamunaykipaq? 
Say kuyapäshuqniki runataqa Tayta Dios yanapaykuläsun>>. Saymi Rut 
suedranta wilapar nirqan: <<Booz jutiyuq runapa chakranchömi 
palapikamushkä, mamay>>. 

20Sayno niptinmi Noemí nirqan: <<¡Boozqa runäpa ayllunmi kaykan! ¡Paymi 

yanapämänansi kaykan! ¡Tayta Dios payta yanapaykuläsun! ¡Tayta Diosqa 
runätapis wawäkunatapis yanapashqannölami kananpis yanapaykämansi!>> 

21Rutnami nirqan: <<Saynöpis nimash cosëcha ushakashqanyaq ashmaynin 

jipashkunawan palapikamunäpaqmi>>. 

22Sayno niptinmi Noemí nirqan: <<Sayno kaptinqa paykunalawan 

palapikamuy, hïja. Chakran chakran puriptikiqa pipis 
burlakushunkimanchir>>. 

23Saymi cebäda y trïgu achuy ushakashqanyaq Boozpa chakrankunalacho 

Rut palapikurqan. Say wisanqa suedranwan juntumi taykäyarqan. 

 

Rut 3 
Rutta shuntananpaq Booz nishqan 

1Saypitanami lumsuyninta Noemí nirqan: <<Hïja, manami runaynaqla 

kankimansu. 

2Runäpa ayllunraq kaptinmi Boozwan täsiyta yarpaykä. Palapikuq 

aywaptikipis payqa alimi chaskishushkanki. Kanan sakaymi cebädata wayraq 
ëraman aywanqa. 

3Qampis armakuskir alinnin kaq mödanaykita jatikuskir y perfümita 

winakuskir ayway. Chaykurna pakaranki mikuyta upuyta ushashqanyaq. 

4Mayläman punuq kamakashqantapis shumaq rikaykur chaki jaytalanpa 

punukuykunki. Qamwan tayta munarqa saychönami parlapäshunki>>. 

5Sayno niptinmi Rut nirqan: <<Yäsimashqaykinölami lapantapis 

ruraläshaq>>. 

6Saymi ëraman aywaykur suedran yäsishqannöla Rut rurarqan. 

7Booznami say ëracho kushish mikuskir upuskir cebäda qoturaykashqan kaq 

nawpancho kamakarqan. Saypita rätuylantami qatarashqanta yachaylapa 
qarirkur Boozpa chaki jaytalanpa Rut punukuykurqan. 

8Pulan paqas rikcharkamur Booz tikrapakushqanchömi tantiyaskirqan chaki 

jaytancho warmi punuykashqanta. 

9Saymi tapur nirqan: <<¿Pitaq kaykanki?>> Tapuptinmi nirqan: <<Rutmi 

kaykä, taytay. Runäpa ayllun kaptikimi costumbri kashqanno 
shuntakamänaykita munä>>. 

10Sayno niptinmi Booz nirqan: <<Noemípa wawankuna wanukuyaptinpis 

qamqa alimi yarpachakushkanki paykunapa ayllun mana 
elaqänanpaq. Sayno yarpachakushqaykipita Tayta Dios yanapaykuläshunki. 
Wakin warmikunano karqa maqtawanmi pobriwan karpis, rïcuwan karpis 
tayta munankiman karqan. 

11<<Ama lakikuysu, hïja. Kay markacho lapanmi musyayan ali warmi 

kashqaykita. Saymi manakamashqaykino lapanta rurashaq. 

12Runaykipa ayllun kaptïpis jukraqmi mas legïtimu ayllun kaykan. 

13Kananqa saylapa punukamuy. Waraymi musyashun say runa 

shuntashunaykipaq o mana shuntashunaykipaq kashqantapis. Pay 
shuntashuptikipis alimi kanqa. Mana shuntashuptikiqa noqami 
shuntashaykipaq. Nishqätaqa TAYTA DIOS wiyaykämanmi. Rasunpaypami 
promitishqäta cumplishaq>>. 

14Say sakaymi Boozpa chaki jaytalancho Rut punurqan. Saycho 

punushqanta pipis rikananta Booz mana munaptinmi saka sakala Rut sharkur 
aywakurqan. 

15Manaraq aywakuptinmi Booz nirqan: <<Jakuykita kamamuy cebädata 

winapänäpaq>>. Saymi jakunta kamapaptin ishkay arröbatano cebädata 
winaparqan. Joqariparkuptinmi aparikurkur markaman kutikurqan. 

16Wayinman Rut chaykuptinmi suedran tapur nirqan: <<Hïja, ¿imatataq Booz 

nishushkanki?>> Saymi Rut wilaparqan Booz lapan nishqankunata. 

17Nirkurmi nirqan: << <Jinaylaqa ¿imanöpataq suedraykiman chanki?> nirmi 

kay cebädata qepipämash>>. 

18Sayno niptinmi Noemí nirqan: <<Mä, shuyäshun, hïja. Imanöshi kanqa. 

Nishushqaykita manaraq rurarqa say runa jamaytapis manami tarinqasu>>. 

 

Rut 4 
Rutwan Booz tashqan 

1Saypitanami marka yaykuna punkuman aywaykur Booz jamaraykaptin 

Rutpa runanpa mas legïtimu kaq ayllun päsaykarqan. Saymi Booz qayar 
nirqan: <<Shamuy parlanapaq>>. Niptin say runa aywarmi jamaykurqan. 

2Nirkurnami say markacho taq chunka mayor runakunata Booz qayaykasir 

jamakuyänanpaq nirqan. 

3Ayllun runatami Booz nirqan: <<Moab nacionpita kutimuq Noemími runanpa 

chakranta rantikuyta munaykan. Say chakraqa ayllunsi Elimelecpa kaqmi 
kaykan. 

4Saymi mas legïtimu ayllun kaptiki qamta wilä rantiyta munarqa kay mayor 

runakunapa nawpancho rantinaykipaq. Mana rantiyta munarqa wilamay 
noqapis ayllun kaykarqa rantinäpaq>>. Sayno niptinmi say runa nirqan: 
<<Rantishaqchir>>. 

5Saymi Booz nirqan: <<Noemípa chakranta rantishpaykiqa Moab nacionpita 

shamuq viüda Rutwanpis tänaykimi. Saynöpami Rutpa wawan yurir wanuq 
runanpa surinno kanqa say chakrapa duëñun kananpaq>>. 

6Saymi say runa nirqan: <<Sayno kaptinqa manami rantïmansu. Rutwan 

taptïqa say rantinäpaq kaq chakra manami herenciäsu kanqa, sinöqa paypa 
wawankunalapaqmi. Noqa rantinäpa trukanqa qam rantikurkuy>>. 

7Say wisanmi Israel nacioncho pipis ayllunpa chakranta rantiyta mana 

munarqa lanqinta loqtirir qoykuq chakra rantiyta munaq kaqta. Saynöpami 
runakuna musyayaq lanqinta chaskiq kaqna chakrata rantinanpaq 
kashqanta. 

8Saymi lanqinta loqtirir Boozta makyashpan nirqan: <<Ayllunsipa 

chakrantaqa qamna rantikurkuy>>. 

9Sayno niptinmi mayor runakunata y saycho kaykaq wakin runakunata Booz 

nirqan: <<Qamkuna rikaykäyankimi Elimelecpa, Queliónpa y Mahlónpa 
chakranta Noemípita rantiykashqäta. 

10Saynöpis qamkuna musyayankimi Mahlónpa viüdan Rut warmïna 

kananpaq kashqanta. Saynöpami Rutpa wawanpis Mahlónpa surinnöna 
kanqa y Mahlónpa chakranpis Rutpa wawanpana kanqa. Nishqäkunata 
lapaykimi wiyaykäyanki>>. 

11Sayno niptinmi mayor runakuna y saycho wakin runakunapis niyarqan: 

<<Nishqaykita lapantami wiyaykäyä. TAYTA DIOS bendicionninta Rutman 
churaykuläsun. Raquelpa y Leapa wawankuna aska kayashqanno paypapis 
wawankuna aska kaykuläsun. Paykunapita miraqlami lapansipis Israel 
runakuna kaykansi. Qamtapis TAYTA DIOS yanapaykuläshunki Efrata nishqan 
Beléncho pïmaypis respitayäshunaykipaq. 

12Saynöpis TAYTA DIOS bendicionninta qoykuläshunki Tamarcho Judápa 

surin Farespita miraqkuna aska kayashqanno qampapis surikikuna Rutcho 
aska kayänanpaq>>. 

13Saynöpami Rutwan Booz tarqan. TAYTA DIOS bendicionninta churaptinmi 

Rut qeshyaq rikakur olqu wamrata qeshyakurqan. 

14Saymi warmikuna Noemíta niyarqan: <<¡TAYTA DIOS alabash kaykuläsun! 

Paymi munash Rutpa wawan kananta. Say wawan wilkaykino kar Israel 
nacionninsicho shumaq respitash kaykuläsun. 

15Chakwanyaptikipis say wilkaykimi yanapäshunki y ashmashunki. 

Kuyashuqniki lumsuynikipa wawan karmi qanchis olqu wawaykikunapitapis 
mas ali rikashunki>>. 

16Noemínami wilkanta selläma kuyar ashmarqan. 

17Saymi Noemípa vecïnankuna niyarqan: <<¡Wamran aparishqami Noemí 

puriykan!>> Say wamratami jutisish Obed jutin kananpaq. Obedmi 
Isaípa taytan karqan. Isaínami Davidpa taytan karqan. 

Davidpa unay ayllunkuna 

18Kaykunami Farespita Davidyaq miraqkuna kayarqan: Farespa surinmi 

karqan Hezrón. 

19Hezrónpa surinmi karqan Ram. Rampa surinmi karqan Aminadab. 

20Aminadabpa surinmi karqan Naasón. Naasónpa surinmi karqan Salmón. 

21Salmónpa surinmi karqan Booz. Boozpa surinmi karqan Obed. 

22Obedpa surinmi karqan Isaí. Isaípa surinnami karqan David. 

1 Samuel 

1 Samuel 1 
Ana qoluq kashqan 

1Efraín jalqakunacho kaq Ramá markapitami juk runa karqan Zuf ayllupita 

Elcana jutiyuq. Elcanaqa Jerohampa surin y Eliúpa wilkanmi karqan. Eliúmi 
karqan Tohupa surin. Tohunami karqan Zufpa surin. Elcanaqa efrateo runami 
karqan. 

2Payqa karqan ishkay warmiyuqmi. Jukaq warminpa jutinmi karqan Ana y 

jukaqpana karqan Penina. Peninapa wawankuna kaptinpis Anapa manami 
wawan karqansu. 

3Wata watami Silo markaman Elcana aywaq lapanta mandaq TAYTA 

DIOSTA adorar sacrificiuta rupasinanpaq. Saychömi cüra Elípa surinkuna Ofni 
y Finees kaykäyarqan. Paykunapis cürami kayarqan. 

4Sacrificiupaq uywata pishtarmi warmin Peninata wawankunawan 

mikuyänanpaq racionninta Elcana rakipaq. 

5Anatami isanqa qoluq kaykaptinpis pasaypa kuyashpan mas alinnin kaqta 

rakipaq. 

6Qoluq kaptinmi Peninaqa Anata asipar rabyanäsiq. 

7Wata wata TAYTA DIOSPA wayinman aywayaptinmi Anata sayno rabyanäsiq. 

Saymi Ana lakikur waqashpan mikuytapis munaqsu. 

8Sayno kaptinmi Elcana nirqan: <<Ana, ¿imanirtaq waqaykanki? 

Waqanaykipa trukanqa mikuy. ¿Imanirtaq pasaypa lakish kaykanki? 
¿Manaku chunka olqu wawaykikuna kaqno kaykä?>> 

Tayta Diosta Ana manakushqan 

9Juk kutimi Silucho mikuyta upuyta ushaskir Ana aywarqan TAYTA 

DIOSTA manakuq. Cüra Elínami Tinkuna Toldu punku nawpancho 
jamaraykarqan. 

10Ana fiyupa lakikushpanmi waqar TAYTA DIOSTA manakur 

11nirqan: <<Lapanta mandaq TAYTA DIOS, wawä mana kaptinmi fiyupa lakish 

kaykä. Olqu wawata tarinäpaq yanapämaptikiqa makikimanmi churaykushaq 
wanushqanyaq qamta sirvishunaykipaq. Saymi makikicho kashqan 
musyakänanpaq imaypis aqsanta rutusikunqasu>>. 

12 TAYTA DIOSTA qoyati Ana manakuptinmi Elí rikaraykarqan shimilan 

chapshuykashqanta. 

13Shonqulancho manakuptin imatapis parlashqanta mana wiyarmi Elí 

yarparqan Ana shinkash kaykashqanta. 

14Saymi nirqan: <<¿Imay hörayaqtaq shinkash saycho kakunki? 

¡Shinkashqaykiyaqqa vïnuta ama upunkimansu!>> 

15Sayno niptinmi Ana nirqan: <<Manami shinkashsu kaykä, taytay. Manami 

vïnuta ni ima shinkäsikuqtapis upushkäsu, sinöqa pasaypa lakish 
kaykashqätami TAYTA DIOSTA wilapaykä. 

16Machaq warmi kashqäta ama yarpaykulaysu. Fiyupa lakish karmi Tayta 

Diosta kay hörayaq manakushkä>>. 

17Saymi Elí nirqan: <<Manakushqaykino kuyapäkuq Tayta Dios 

yanapaykuläshunki. Kananqa kushishna kutikuy>>. 

18Sayno niptinmi Ana nirqan: <<Päkilä, taytay>>. Nirkurmi 

posädarashqanman kutiykur kushishna mikurqan. Say junaqpitaqa 
mananami lakikurqannasu. 

Samuel yurishqan 

19Waraynin tutanami TAYTA DIOSTA yapay adorashqanpita Ramácho kaykaq 

wayinpa kutikuyarqan. Saypitanami runan Elcanawan punur TAYTA 

DIOS bendicionninta churaptin Ana qeshyaq rikakurqan. 

20Killan tinkuptinnami olqu wawanta qeshyakurqan. TAYTA 

DIOSTA manakushqanpita olqu wawan yuriptinmi jutisirqan Samuel jutin 
kananpaq. 

21Elcanami TAYTA DIOSTA promitish karqan wata wata Siluman aywar saycho 

adorananpaq. Saymi surinkunawan y warmin Peninawan Silo markaman 
yapay aywarqan. 

22Anami isanqa aywayta mana munar runanta nirqan: <<Wamransi 

wasqiskiptinraqmi paynintin aywashun. Saychömi cüra Elípa makinman 
kachaykamushun TAYTA DIOSTA waran waran sirvinanpaq>>. 

23Sayno niptinmi Elcana nirqan: <<Sayno kaptinqa wamransi wasqishqanyaq 

ama aywaysu. TAYTA DIOS yanapaykuläshunki nishqaykita 
cumplinaykipaq>>. Runanwan sayno wilanakuskirmi wawanta ashmar 
wasqishqanyaq Ana wayilancho täkurqan. 

Tinkuna Tolduman Samuelta Ana apashqan 

24Samuel wasqiskilaptinmi Silupa aywar TAYTA DIOSPA wayinman aparqan. 

Saynöpis aparqan kimsa watayuq juk turïtuta, ishkay arröba trïgu jarinata y 
vïnu purisikuna qarawan vïnutapis. 

25Say apashqan turïtuta sacrificiupaq altarcho rupaskasirmi Elíman 

Samuelta pusharqan makincho kachaykunanpaq. 

26Elí kaqman chaykurnami Ana nirqan: <<Nawpata noqami TAYTA 

DIOSTA kaycho manakurqä, taytay. 

27Say hörami TAYTA DIOSTA manakurqä wawata tarinäpaq. Manakushqäta 

wiyamaptinmi kananqa wawä kaykanna. 

28Saymi wawäta apamushkä TAYTA DIOSPA makincho kachaykunäpaq. 

Paymi wanushqanyaq TAYTA DIOSTA sirvinqa>>. Sayno niptinmi Elíqa 
urkunpis pasaman töpashqanyaq qonqurpakuykur TAYTA DIOSTA adorarqan. 

 

1 Samuel 2 
Tayta Diosta Ana alabashqan 

1Saynölami Anapis TAYTA DIOSTA alabar nirqan: <<TAYTA 

DIOS, yanapämashqaykipita lapan shonqüwanmi agradëcikü. 
Chikimaqnïkunapis mananami asipäyämanqanasu. Wawata tarinäpaq 
yanapämashqaykipitami kananqa seqaypa kushikü. 

2<<TAYTA DIOS, qamlami santu kanki. Manami qampita juk diosqa kansu. 

Manami pipis qamno yanapäkuq kansu. 

3<<Pipis ama yachaq tukusunsu, alabakusunsu ni runa tukusunsu. TAYTA 

DIOSLAMI lapantapis musyan. Paymi imata rurayashqanpitapis runakunata 
juzgan. 

4Paymi munayyuqkunapa flëchankunatapis pakirin. Kalpaynaqkunatapis 

kalpayuq kayänanpaqmi yanapan. 

5Rïcukunatami juk tantalapaq arupakuyänanpaq muchuqyäsin. 

Mikanaqkunataqa pacha junta kayänanpaqmi kamaripan. Qoluq 
warmikunatapis qanchis olqu wawayuq kayänanpaqmi yanapan. 

Aska wawayuqkunataqa japalan rikakuyänanpaqmi wawankunata elaqäsin. 

6<<TAYTA DIOSMI kawaytapis wanuytapis qomansi. Pay munaptinmi 

wanunsipis kawarimunsipis. 

7 TAYTA DIOSMI muchuq kanansipaqpis y poquq kanansipaqpis destinamansi. 

Paymi ali rikash kanansipaq y mana ali rikash kanansipaqpis churamansi. 

8 TAYTA DIOSMI muchuqkunatapis yanapan. Caridä manakuqkunatapis 

tarisin. Respitädu kananpaqpis churan. <<Kay pasapa cimientunkunatapis 
paymi rurash. Say jananmanmi kay pasata jamasish. 

9Pay munashqanno kawaq runakunataqa imapitapis sapanmi. Yaqa 

runakunataqa laquësalawan wanuyänanpaqmi kacharin. <<Manami pipis 
kalpayuq kashlanpitaqa munayyuq rikakunsu. 

10Contran sharkuq runakunataqa TAYTA DIOS ushakäsinqami. Paykunataqa 

maqakuywanmi jana pasapita mansakäsin. Maysaycho täyaptinpis TAYTA 

DIOSMI juzganqa. <<Akrashqan reytami isanqa munayyuq kananpaq 

yanapanqa. Paytami wakin runakunapita mas munayyuq kananpaq 
yanapanqa>>. 

11Saypitanami Elcana kutikurqan warminkunawan y surinkunawan Ramácho 

kaykaq wayinman. Surin Samueltanami kachaykurqan Elípa 
makincho TAYTA DIOSTA sirvinanpaq. 

Elípa surinkuna mana cäsukuq kayashqan 

12Elípa surinkunaqa TAYTA DIOSTA mana cäsukurmi jusalikur kawayarqan. 

13Saynöpis manami cumpliyarqansu cüra kar rurayänanpaq kaqkunata. 

Saymi Tayta Diosta pipis adorananpaq apamushqan uywata pishtar 
yanukuykäyaptin cürapa ashmayninta kachayaq jatun tenedornin aptaparkur. 

14Paymi perolpita karpis, jatun mankapita karpis, taksha mankapita karpis, 

cazuelapita karpis jatun tenedorwan aysata jorqurir cüra mikunanpaq 
apapaq. Saynömi cadala rurayaq Israel runakuna Siluman lapan 
apayashqankunata. 

15Saynöpis wirata manaraq rupasirmi ashmayninta cüra kachaq sacrificiupaq 

apamuq runata ninanpaq: <<Cürata kankapänäpaqshi chawalanpa aysata 
qomanki. Yanush aysataqa manashi munannasu>>. 

16Uywa apamuq runa <<aysata apanaykipaqqa puntata wirantaraq 

rupasisun>> niptinpis cürapa ashmaynin niq: <<Juklami munaykä. Mana 
kachapämaptikiqa kikïmi aptarkur apakushaq>>. 

17Sacrificiupaq uywata apayämuptin sayno rurarmi Elípa surinkuna TAYTA 

DIOSTA pasaypa rabyanäsiyarqan. 

18Samuelnami TAYTA DIOSTA sirvirqan lïnupita rurash efodnin jatish. 

19Samuelpa mamanqa runanwan cada wata sacrificiuta rupasiyänanpaq 

Siluman aywarmi tünicata awaykur Samuelpaq apapaq. 

20Silucho kaykäyaptinmi Anata y Elcanata bendicionninta qoshpan Elí nirqan: 

<<TAYTA DIOSTA sirvinanpaq Samuelta churayashqaykipita mas 
wamraykikuna kayänanpaq bendicionninta qoykuyäläshunki>>. Saypitanami 
Elcanaqa warmin Anawan wayinpa kutikuyarqan. 

21TAYTA DIOSPA bendicionninwanmi Anapa kimsa olqu wawankuna y ishkay 

warmi wawankuna kayarqan. Samuelqa TAYTA DIOSPA makinchömi 
maqtayarqan. 

22Elí pasaypa awkinna kaykarpis surinkuna lutanta rurar Israel runakunata 

rabyanäsiyashqanta y Tinkuna Sagrädu Toldu patiucho yanapaq 
warmikunawan kakuyashqanta musyaykurmi 

23surinkunata nirqan: <<Lapan runakunami jusalikuykäyashqaykita 

wilayämash. ¿Imanirtaq sayno kaykäyanki? 

24Sayno rurayashqaykita runakuna parlayashqan pasaypa penqaypaqmi 

kaykan. Sayno amana kawayaynasu, hïju. 

25Pipis runa mayinta rabyanäsiptinqa TAYTA DIOS sapaykunmanmi. Kikin 

Tayta Diosta rabyanäsiptinqa ¿piraq sapanman?>> Taytan sayno 
anyapaptinpis ushakäsinanpaq Tayta Dios destinash kaptinmi 
wanakuyarqansu. 

26Samuelnami winaylanta shumaq tantiyakurqan ali kawananpaq. Saymi 

Tayta Dios munashqanno kawaptin runakunapis kushikuyarqan. 

Elíta Diospa profëtan wilapashqan 

27Juk kutichömi Elíman chaykur Tayta Diospa profëtan nirqan: <<TAYTA 

DIOSMI nin: <Faraónpa munaynincho unay aylluykikuna Egiptucho 
kaykäyaptinmi milagrukunata rurar paykunata salvarqä. 

28Nirkurmi lapan trïbukunapita aylluyki Aarónta akrarqä sirvimaqnï cüra 

kananpaq. Paytami churarqä altarnïcho sacrificiukunata rupasinanpaq, 
inciensuwan qoshnisinanpaq y efodnin jatish nawpäman yaykamunanpaq. 
Saynöpis nirqä Israel runakuna apayämushqan sacrificiukunapita paypis y 
paypita miraqkunapis racionninta chaskiyänanpaqmi. 

29Sayno kaykaptinqa ¿imanirtaq Israel runakuna apayämushqan 

sacrificiukunata respitaykankisu? Saynöpis ¿imanirtaq cäsukamänaykipa 
trukan surikikunata mas cäsupaykanki? Paykunaqa noqapaq apayämushqan 
alinnin kaqkunata mikuyashpanmi cëbaykäyan>. 

30<<Saymi Israel runakunata kuyaq TAYTA DIOS nin: <Sayno 

rurayashqanpitami imaypis sirvimaq cüra kayänanpaq unay aylluykikunata 
akrash karpis qampita miraqkunata ushakäsishaq. Noqata respitamaq 
kaqkunataqa yanapäshaqmi. Manakaqman churamaqkunataqa 
penqaymanmi churashaq. 

31Saymi surikikunata ushakäsinäpaq höra chaykämunna. Qampita 

miraqkuna awkinyäyashqanyaqqa mayqanpis manami kawayanqasu. 

32Wakin Israel runakunata shumaq yanapaptïpis qampita miraqkunaqa 

nakarmi kawayanqa. Saymi mayqanpis awkinyashqanyaqqa kawanqasu. 

33Miraqnikikunapita jukmi altarnïcho sirvimarpis fiyupa lakikushpan waqalar 

kawanqa. Wakin miraqnikikunaqa wanusishqami kayanqa. 

34Nishqänöla lapanpis kananpaq kashqanta musyanki surikikuna Ofniwan 

Finees say junaqla wanuyaptinmi. 

35<< <Qampita miraqkuna ushakäyaptinpis juk ayllupitanami akrashaq 

paykunapa trukan sirvimaq cüra kananpaq. Payqa imaypis nishqäta rurarmi 
kawanqa. Saynöpis paypita miraqkunami akrashqä reykunata sirvir imaypis 
cüra kayanqa. 

36Miraqnikikunapita kawaykar quëdaq kaqmi paypa puntanman 

qonqurpakunqa qellayta karpis o tantata karpis manakushpan. Saynöpis 
payta manakunqa cürakuna aruyashqancho arupakularpis ukushninta 
watarkunanpaq> >>. 

 

1 Samuel 3 
Samuelta Tayta Dios qayashqan 

1Samuelqa Elí tantiyasishqannömi TAYTA DIOSTA sirvirqan. Say wisan TAYTA 

DIOSPA wilakuyninta wilakuqkuna juk ishkaylami kayarqan. Saynöpis 
aybësislami pitapis TAYTA DIOS parlapaq. 

2Elí pasaypa awkinna kashpan manana reqikurnami cuartuncho 

punuraykarqan 

3y Samuelnami Tinkuna Toldu rurincho punuykarqan. Saychömi Tayta 

Diospa babulninpis kaykarqan y candelabrupis rataykarqan. 

4Samuel saycho punuykaptinmi TAYTA DIOS qayakurqan: <<¡Samuel!>> nir. 

Saymi Samuel nirqan: <<¿Imalataq kaykan, taytay?>> 

5Sayno nirmi Elí kashqan kaqman cörrila aywaykur nirqan: <<Kaychömi 

kaykä, taytay. ¿Imapaqtaq qayaykämanki?>> Sayno niptinmi Elí nirqan: 
<<Manami qayashkäsu. Cämaykiman kutikuy>>. Saymi Samuel kutiykur 
cämanman punukuykurqan. 

6Kutiykur punuraykaptinmi TAYTA DIOS yapay qayakurqan: <<¡Samuel!>> nir. 

Qayaptinmi Samuel yapay sharkur Elí kaqman aywar nirqan: <<Kaychömi 
kaykä, taytay. ¿Imapaqtaq qayaykämanki?>> Sayno niptinmi Elí nirqan: 
<<Manami qayashkäsu. Cämaykiman kutikuy>>. 

7Samuelta TAYTA DIOS manaraq imaypis parlapash kaptinmi 

qayaykashqanta Samuel tantiyarqansu. 

8Yapay TAYTA DIOS kimsa kutina Samuelta qayaptinmi cämanpita sharkur Elí 

kaqman yapay aywar nirqan: <<Kaychömi kaykä, taytay. ¿Imapaqtaq 
qayaykämanki?>> Kimsa kutina aywaptinmi Elí tantiyarqan Samuelta TAYTA 

DIOS qayaykashqanta. 

9Saymi nirqan: <<Kutikuy cämaykiman. Yapay qayashuptikiqa ninki: 

<Wiyaykämi, Taytay. ¿Imalataq nimänaykipaq kaykan?> >> Sayno 
yäsirkuptinmi Samuel yapay kutikurqan. 

10Cämancho kaykaptinmi TAYTA DIOS shamur nawpata qayashqannöla 

yapay qayakushpan nirqan: <<¡Samuel! ¡Samuel!>> Sayno qayaptinmi 
Samuel nirqan: <<Wiyaykämi, Taytay. ¿Imalataq nimänaykipaq kaykan?>> 

11Saymi Samuelta TAYTA DIOS nirqan: <<Israel runakuna imaypis mana 

rikayashqanta ruraptïmi fiyupa lakikuyanqa. 

12Elípa y surinkunapa contran rikakunäpaq nishqäkunatami say junaq 

lapanta cumplishaq. 

13Surinkuna noqata rabyanäsimar conträ rurayashqanta musyarpis Elíqa 

manami rigorpasu anyapash. Saymi musyasishkä paypita miraqkunata 
ushakäsinäpaq kashqanta. 

14Saymi jurar nishkä: Elípita miraqkuna sacrificiuta altarcho rupasiyaptinpis 

ni ofrendata apayämuptinpis manami imaypis perdonashaqnasu>>. 

Tayta Dios nishqanta Elíta Samuel wilapashqan 

15Saypitanami Samuelqa cämancho wararkamur imaypis 

rurashqanno TAYTA DIOSPA wayinpa punkunta kicharqan. Isanqa Tayta Dios 
imata nishqantapis Elíta wilapayta mansarirqanmi. 

16Sayno yarpachakuykaptinmi Samuelta Elí qayar nirqan: <<Shamuy, hïju>>. 

Saymi Samuelqa aywar nirqan: <<¿Imalataq kaykan, papä?>> 

17Niptinmi Elí tapurqan: <<¿Imatataq Tayta Dios nishushkanki? Pay 

nishushqaykita lapanta wilamay. Mana wilamaptikiqa Tayta Dios fiyupami 
castigashunki>>. 

18Sayno niptinmi Samuelqa TAYTA DIOS nishqankunata lapanta wilarqan. 

Wilaptinmi Elíqa nirqan: <<Alfin imanäshaqtaq. Sayno kaptinqa TAYTA 

DIOS munashqannöchir kanqa>>. 

19Samueltaqa winaylantami TAYTA DIOS imachöpis yanaparqan. Saynöpis 

Samuel wilakushqannölami lapanpis karqan. 

20Saymi Dan markapita Beerseba markayaq Israel runakuna tantiyayarqan 

Samuelqa TAYTA DIOSPA profëtan kashqanta. 

21TAYTA DIOSQA Silo markachömi Samuelta imaypis parlapaq. 

 

1 Samuel 4 
Pactu Babulta filisteo runakuna apakuyashqan 

1Tayta Dios nishqankunatami lapan Israel runakunata Samuel wilapaq. Say 

wisanmi Israel runakuna filisteo runakunawan pelyayänanpaq campamentuta 
sharkasiyarqan Eben-ezer cercancho. Filisteo soldädukunanami Afecman 
aywaykur campamentunta sharkasiyarqan. 

2Saychömi filisteo soldädukuna atacayashpan Israel runakunata vincir 

wanusiyarqan chusku waranqatano (4,000). 

3Israel runakuna pelyayashqanpita campamentunkunaman kutikuyaptinmi 

mayor runakuna niyarqan: <<¿Imanirtaq TAYTA DIOS kachariykamashkansi 
filisteo runakuna vincimänansipaq? Yapay mana vincimänansipaq Silo 

markapita apamushun TAYTA DIOSPA Pactu Babulninta. Saynöpami TAYTA 

DIOS noqansiwan kar yanapämäshun contransikunata vincinansipaq>>. 

4Saymi runakunata kachayarqan lapanta mandaq TAYTA DIOSPA Pactu 

Babulninta Silupita apayämunanpaq. Babul janancho kaq 
ishkay querubín chawpinchömi TAYTA DIOSPA trönun kaykan. Pactu Babulta 
apayämuptinmi Elípa surinkuna Ofniwan Fineespis aywayarqan. 

5TAYTA DIOSPA Pactu Babulninta campamentuman chaykasiyaptinmi Israel 

runakuna kushikuypita pasaypa qaparäyarqan qaqakunapis 
yachapashqanyaq. 

6Sayno qayaräyashqanta wiyarmi filisteo soldädukuna niyarqan: <<Hebreo 

runakuna campamentuncho ¿imanirtaq fiyupa büllata ruraykäyämun?>> 
TAYTA DIOSPA babulninta chäsiyashqanta musyaykurmi 

7filisteo runakuna pasaypa mansariyashpan niyarqan: <<¡Kaychi kaylaqa! 

¡Israel runakunapa Diosninmi campamentunkunaman chash! Kananqa 
¡imanöraq kaykuläshun! ¡Israel runakunapa Diosnin manami imaypis 
shamurqansu contransi pelyananpaq! 

8¿Imanöparaq munayyuq Diosninpa makinpita qeshpiykuläshun? Paymi 

tukuyläya desgraciawan Egipto runakunatapis sunyaq jirkacho ushakäsirqan. 

9Taytakuna, sayno kaptinpis valorta sarir mana mansariypa pelyashun. 

Paykunata mana vincishqaqa mananami ashmayninsinasu kayanqa, sinöqa 
noqansinami paykunapa ashmaynin rikakushun. Sayno mana kanansipaq 
seqlata chachak wachkakurkur pelyashun>>. 

10Filisteo soldädukuna vinciyaptinmi Israel runakuna qeshpir 

campamentunman kutikuyarqan. Say pelyachömi Israel runakunata filisteo 
soldädukuna wanusiyarqan kimsa chunka waranqa (30,000) soldädukunata. 

11Vincirmi Tayta Diospa babulninta qechur Elípa surinkuna Ofnitawan 

Fineesta wanusiyarqan. 

Elí wanushqan 

12Benjamín trïbupita juk runa pelyapita qeshpiykurmi say junaqla Silo 

markayaq charqan. Paymi fiyupa lakikushpan mödananpis rachish y umanpis 
alpalana charqan. 

13Chänanpaqmi Tayta Diospa babulninpaq fiyupa lakikushpan nänipa 

rikachakur Elí jamaraykarqan. Markaman say runa chaykur pelyacho ima 
päsashqantapis wilaptinmi ataypa atar lapan waqayarqan. 

14Fiyupa waqaykäyashqanta wiyarmi Elí tapur nirqan: <<¿Imanirtaq 

runakuna waqaykäyan?>> Saynami say aywaq runa Elíman jukla aywarqan 
ima päsashqantapis wilananpaq. 

15Say wisan Elí kaykarqan esqun chunka puwaq (98) watayuqnami. Nawinpis 

qaprayashna kaptin mananami rikarqannasu. 

16Chaykurmi say runa Elíta nirqan: <<Kanan junaqlami pelyapita qeshpimur 

chämushkä>>. Sayno niptinmi Elí tapurqan: <<¿Imataq päsash say 
pelyacho, hïju?>> 

17Saymi say runa wilarqan: <<Filisteo runakuna atacar saysikata 

wanusiyaptinmi Israel runakuna qeshpir aywakuyash. Ofnitawan Fineestapis 
wanusiyashqami. Tayta Diospa babulnintapis apakuyashqami>>. 

18Tayta Diospa babulninta apakuyashqanta wilaptinmi sillëtacho Elí 

jamaraykashqanpita punku nawpanman ankalaypa aywarqan. Awkinna 
karmi cuerpun lasaylawan kunkan pakiqpaq ishkir jinan höra wanurqan. 
Paymi Israel runakunapa jueznin karqan chusku chunka (40) wata. 

19Saychömi surin Fineespa warminpis qeshyakunanpaq killan tinkushna 

kaykarqan. Saymi Tayta Diospa babulninta apakuyashqanta y suedrunpis 
runanpis wanuyashqanta wilayaptin jinan höra nanay sarikuykurqan. 
Nanaywan qoshpaykälaptinmi wawan yuriskirqan. 

20Fineespa warmin wanuykaqtana rikarmi partërakuna niyarqan: <<Ama 

mansariysu. Olqutami qeshyakushkanki>>. Sayno niyaptinpis pitish karmi 
imatapis parlakurqannasu. 

21Manaraq wanurmi say yuriq wawanta jutisirqan Icabod jutin kananpaq. 

Icabod ninanqa Tayta Diosmi kachariykamashkansi ninanmi. Jutinta sayno 
churaparqan Tayta Diospa babulninta apakuyash kaptin y runanwan 
suedrunpis wanuyash kaptinmi. 

22Saypitanami nirqan: <<¡Israel runakunatami Tayta Dios kachariykush! 

¡Tayta Diospa babulnintami filisteo runakuna apakuyash!>> 

 

1 Samuel 5 
Pactu Babul filisteo runakunapa munaynincho kashqan 

1Tayta Diospa babulninta qechuskirmi filisteo runakuna apakuyarqan Eben-

ezerpita Asdod markaman. 

2Saychömi Dagón jutiyuq diosninpa templunman yaykasir Dagón ïdulupa 

nawpanman churayarqan. 

3Waraynin tuta Asdod runakuna templuman kutirmi tariyarqan babulpa 

nawpancho Dagón uksikaypa jitaraykaqta. Sayno tariykurmi 
jamaräkunanman yapay kutisiyarqan. 

4Saypita waraynin tutapis Asdod runakuna kutiyashpan yapaymi 

tariyarqan TAYTA DIOSPA babulninpa nawpancho lätaypa Dagón jitaraykaqta. 

Umantawan makinkunatanami tariyarqan punku yaykunacho pakish 
jitaraykaqta. 

5Saypitami kananyaq Asdod cürakunapis ni pipis Dagón kashqan templuman 

yaykur punku yaykuna quiciunta jaruyansu. 

6Saynölami Asdod runakunata y nawpan markakunacho taq runakunatapis 

chupu qeshyawan TAYTA DIOS fiyupa castigarqan. 

7Sayno castigaptinmi Asdod runakuna niyarqan: <<Israel runakunapa 

Diosninpa babulninta ama sararäshunnasu. Paykunapa Diosninmi 
castigaykämansi noqansitapis y diosninsi Dagóntapis>>. 

8Saymi filisteo autoridäkunata qayaykasimur tapuyarqan: <<Israel 

runakunapa Diosninpa babulninta ¿imatataq rurashun?>> niyashpan. Saymi 
niyarqan: <<Gat markaman apaykushun>>. Sayno niyaptinmi filisteo 
runakuna Gat markaman apayarqan. 

9Sayman apayaptinmi saychöpis runakunata TAYTA DIOS castigarqan 

mansariypaq chupu qeshyawan. Say qeshyami usharqan wamrakunapita 
qalaykur hasta awkinkunayaq. 

10Saymi Tayta Diospa babulninta apayarqan Ecrón markamanna. 

Chaykasiyaptinmi saycho taq runakuna pasaypa mansarir niyarqan: 
<<¡Kaychi kaylaqa! ¿Imapaqraq Israel runakunapa Diosninpa babulninta 
apapämashkansi? ¡Kananqa lapansitachir ushakäsimäshun!>> 

11Say markachöpis Tayta Dios castigaptinmi runakuna fiyupa mansariyarqan. 

Saymi Ecrón runakuna filisteo autoridäkunata qayaykasir niyarqan: <<Israel 
runakunapa Diosninpa babulninta Israelman jukla kutisiyay. Mana 
kutisiyaptikiqa lapansimi ushakäshun>>. 

12Mana wanuq kaqkunapa intëru cuerpuncho chupu yuriptinmi nanaywan 

fiyupa waqayarqan. 

 

1 Samuel 6 
Pactu Babulta kutisiyashqan 

1Filisteo runakuna nacionnincho qanchis killami TAYTA DIOSPA babulninta 

sararäyarqan. 

2Saypitanami cürakunata y brüjukunata qayaykasir tapuyarqan: <<¿Imatataq 

rurayäshaq Israel runakunapa Diosninpa babulninta? Kutisir imarqa 
¿imanöpataq kutisiyäshaq?>> 

3Saymi niyarqan: <<Israel runakunapa Diosninpa babulninta kutisirqa ama 

jinaylataqa kutisiyaysu, sinöqa ima regälulawanpis kutisiyay. Kutiykasir 
aliyarmi musyayanki babulta apayämushqaykipita Israel runakunapa Diosnin 
castigaykäshushqaykita>>. 

4Saymi filisteo runakuna tapuyarqan: <<¿Ima regäluwantaq kutisiyäshaq?>> 

nir. Tapuyaptinmi niyarqan: <<Mandamaqninsi reykunapis y noqansipis iwal 
nakaykarqa pisqa chupu niraqta y pisqa ukush niraqta qoripita ruraykur 
apasiyay. Saynöpami mandamaqninsi reykuna pisqa kaykaptinqa cada 
reypita juk qaraynin kanqa. 

5Saykunata apasiyay Israel runakunapa Diosninta respitar. Sayno rurayaptiki 

capazmi manana castigashushpayki mikuynikikunatapis ushakäsinqanasu y 
diosninsikunatapis shaluykanqanasu. 

6Roqu rinri ama kayaysu. Mana wiyakuq karqa Egipto runakunano y 

mandaqnin Faraónnömi kaykäyanki. Paykunaqa Israel runakunapa Diosnin 
fiyupa castigaptinraqmi yarqakayämunanpaq Israel runakunata 
kachariyämurqan. 

7<<Kanan mushuq carrëtata ruraykasir imaypis mana yügush iti wawayuq 

ishkay wäkakunata yügurkur carrëtata watapäyay. Wawankunata isanqa 
chikuyanki. 

8Nirkurna Israel runakunapa DIOSNINPA babulninta churayanki carrëtaman. 

Saynöpis qoripita rurayashqayki regälukunata juk cajonman winarkur 
babulpa nawpanman churayanki. Nirkur wäkakuna kikilan qarachash 
apakuyänanpaq kachariyanki. 

9Wäkakuna aywakuyaptin karu qepalanta qatipäyanki maypa 

aywayashqantapis rikayänaykipaq. Israel nacioncho Bet-semesman aywaq 
nänipa apayaptinmi musyashun Israel runakunapa Diosnin 
castigaykämashqansita. Juk nänipa aywaptinmi isanqa musyashun pay 
mana castigaykämashqansita, sinöqa lapanpis päsananpaq kaqkunala 
kashqanta>>. 

10Cürakuna sayno niyaptinmi wawayuq wäkakunata yügurkur carrëtata 

qarachapäyarqan. Wawantanami chikuykuyarqan. 

11Nirkurnami TAYTA DIOSPA babulninta carrëtaman churayarqan. Saynöpis 

qoripita rurashqan chupu niraqta y ukush niraqta cajonman winarkur 
carrëtaman watapäyarqan. 

12Sayno rurarkur qarquyaptinmi wawankunapaq waqaraykar maypapis mana 

yaqaykachaypa wäkakunaqa carrëtata qarachash aywayarqan Bet-
semesman aywaq nänipa. Filisteo markakunapa mandaqnin reykunanami 
karu qepalanta qatipäyarqan Bet-semespa lindërunyaq. 

13Bet-semes runakunami pampacho trïguta achuykäyashqancho rikachakur 

rikaskiyarqan Tayta Diospa babulninta wäkakuna qarachash yaykaykäsiqta. 
Sayta rikarmi seqaypa kushikuyarqan. 

14Josuépa chakrancho kaykaq jatunkaray rumi kaqman chaykurmi wäkakuna 

ichikuykuyarqan. Bet-semes runakunanami carrëtata seqtarir say 



551 

 

 
© 2018  Wycliffe Bible Translators, Inc. 

  
 

 

wäkakunata pishtaskir TAYTA DIOSTA agradëcikuyashpan sacrificiuta 
rupasiyarqan. 

15Manaraq rupasirmi Leví trïbu runakuna carrëtapita jorquyarqan TAYTA 

DIOSPA babulninta y cajoncho kaykaq qoripita rurash qarakuykunatapis. 
Babultawan cajontami jatun rumi jananman churayarqan. Saymi Bet-semes 
runakuna TAYTA DIOSTA adorayashpan kikinkunapa uywankunatapis say 
junaq rupasiyarqan. 

16Say rurayashqanta rikaykurmi filisteo runakunapa pisqa mandaqnin 

reykuna say junaqla Ecrón markaman kutikuyarqan. 

17 TAYTA DIOSPAQ qoripita rurash chupu niraqkuna kayarqan Asdod, Gaza, 

Ascalón, Gat y Ecrón markakunapa mandaqnin reykunapitami. 

18Qoripita rurash pisqa ukushkunapis karqan filisteo runakunapa pisqa 

murallash markankunapita y cercancho kaq caseriunkunapitapis. TAYTA 

DIOSPA babulninta churayashqan jatun rumi kananyaqmi Josuépa chakran 
Bet-semescho kaykan. 

Pactu Babulta Quiriat-jearimman apayashqan 

19 TAYTA DIOSPA babulnin saycho kaptinmi wakin Bet-semes runakuna kichar 

rikayarqan. Saymi TAYTA DIOS wanusirqan qanchis chunka (70) runakunata. 
Sayno wanuyaptinmi saycho taq runakuna pasaypa waqayashpan 

20niyarqan: <<TAYTA DIOS santu kaykaptinqa ¡piraq nawpancho kawanman! 

Sayno kaptinqa ¿maymanraq babulninta apaykasishwan?>> 

21Sayno niyashpanmi Quiriat-jearimman wilakuqkunata kachar niyarqan: 

<<TAYTA DIOSPA babulninta filisteo runakuna kutisiyämushqantashi aywar 
shuntakayämunki>>. 

 

1 Samuel 7 

1Wilakuq chaykur sayno niptinmi Bet-semesman aywaykur TAYTA 

DIOSPA babulninta apakuyarqan. Quiriat-jearimman chaykasirnami 
Abinadabpa lömacho kaykaq wayinman churayarqan. Nirkurmi Abinadabpa 
surin Eleazarta churayarqan babulta rikananpaq. 

Israel runakunapa jueznin Samuel kashqan 

2Quiriat-jearimcho Tayta Diospa babulnin churararqan ishkay chunka (20) 

watami. Filisteo runakunapa munaynincho karmi Israel runakuna 
lakikuyashpan TAYTA DIOSTA manakuyarqan yanapänanpaq. 

3Saymi Israel runakunata Samuel nirqan: <<TAYTA DIOSTA rasunpaypa 

cäsukuyta munarqa Astarot ïdulukunata y wakin ïdulukunatapis jitarir TAYTA 

DIOSLATA sirviyay. Saynöpami filisteo runakunapa munaynincho 
kashqansipita jorqamäshun>>. 

4Sayno niptinmi Israel runakuna Baal ïdulukunata y Astarot ïdulukunatapis 

jitariyashpan TAYTA DIOSLATANA adorayarqan. 

5Nirkurmi Samuel nirqan: <<Mizpa markaman lapansi shuntakäshun. 

Saychömi qamkunapaq TAYTA DIOSTA manakushaq>>. 

6Sayno niptinmi Israel runakuna Mizpaman shuntakäyarqan. Saychömi mana 

cäsukuq kayashqanpita perdonta manakur pukyupita yakuta wishirkur TAYTA 

DIOSPAQ jichayarqan. Saynöpis qoyati ayunayashpanmi TAYTA 

DIOSTA manakur niyarqan: <<Jusalikuyashqäpita perdonaykayälämay, 
Taytay>>. Say junaqmi Samuelta churayarqan jueznin kananpaq. 

7Israel runakuna Mizpacho shuntakäyashqanta musyaykurmi filisteo 

runakunapa mandaqninkuna soldädunkunata shuntaykur pelyaq 
aywayarqan. Sayno aywayashqanta musyarmi Israel runakuna fiyupa 
mansariyashpan 

8Samuelta niyarqan: <<¡Filisteo runakunapita salvamänansipaq mana 

kachaypa TAYTA DIOSNINSITA manakuykulay!>> 

9Saypitanami juk carnishta TAYTA DIOSPAQ rupasina sacrificiuta rupasir 

Samuel manakurqan Israel runakunata salvananpaq. Sayno manakuptinmi 
filisteo runakunapita TAYTA DIOS salvarqan. 

10Rupasina sacrificiuta Samuel rupaykäsishqan hörami filisteo runakuna 

chäyarqan Israel runakunata atacayänanpaq. Saymi jana pasapita TAYTA 

DIOS fiyupa maqakasimuptin filisteo runakuna pasaypa mansakäyarqan. 
Sayno mansakash kaykaqtami Israel runakuna atacar vinciyarqan. 

11Vincirmi filisteo runakunata qati qatiykur wanusiyarqan Mizpapita hasta Bet-

car uraqanyaq. 

12Nirkurnami Samuel ichisirqan jatunkaray wankata Mizpa y Sen 

markakunapa lindëruncho. Say wankatami jutisirqan Eben-ezer jutin 
kananpaq. Jutinta sayno churaparqan: <<Kananyaqmi TAYTA 

DIOS yanapämashkansi>> nirmi. 

13Saypita pasa filisteo runakuna Israel runakunata mananami 

atacayarqannasu. Samuel kawashqan wisanmi Israel runakunata TAYTA 

DIOS yanaparqan filisteo runakunata vinciyänanpaq. 

14Saymi Ecrón y Gat cercancho kaq markakunatapis filisteo runakunapita 

Israel runakuna shuntayarqan. Saynölami wakin markakunatapis 
shuntayarqan. Say wisanqa Israel runakunawan amorreo runakuna mana 
wajunakuylapanami kawayarqan. 

15Wanushqanyaqmi Israel runakunapa jueznin Samuel karqan. 

16Cada watami aywaq Bet-elman, Gilgalman y Mizpaman saycho imapitapis 

runakuna quejakuyashqanta arreglananpaq. 

17Nirkurnami Ramáman kutiq, saycho wayin kaptin. Ramáchöpis runakuna 

quejakuyashqanta arreglaqmi. Saynöpis TAYTA 

DIOSTA adorayänanpaqmi altarta saycho rurasirqan. 

 

1 Samuel 8 
Reyta churapänanpaq Israel runakuna munayashqan 

1Samuel awkinna karmi Israel runakunapa jueznin kayänanpaq surinkunata 

churarqan. 

2Qechpa surinpa jutinmi karqan Joel y shulka kaq surinpa jutinmi karqan 

Abías. Paykunami Beerseba markacho juez kayarqan. 

3Paykuna manami papäninnösu ali juez kayarqan. Ali arreglayänanpa 

trukanqa wachakash karmi jukpa favornilan sharkuyänanpaq chaskipakuyaq. 

4Sayno kayaptinmi Israel mayor runakuna Ramáman aywaykur Samuelta 

5niyarqan: <<Qam awkinnami kaykanki y surikikunaqa manami kikikinösu 

runakuna quejakuyashqanta arreglayan. Wakin nacionkunacho rey 
kashqanno nacionninsichöpis rey kananpaq churapaykayälämay>>. 

6Sayno niyaptinmi Samuel lakikushpan TAYTA DIOSTA manakurqan paykuna 

niyashqanta rurananpaq o mana rurananpaq kashqantapis tantiyasinanpaq. 

7Saymi Samuelta TAYTA DIOS nirqan: <<Manakuyäshushqaykino reyta 

churapay. Imano kaptinpis ama jaqayaysu manakaqman 
churaykäyäshushqaykita yarpar. Juk reyta manakuyäshushpaykiqa 
noqatami manakaqman churaykäyäman. 

8Paykunaqa Egiptupita jorqamushqä junaqpita pasami juk dioskunata adorar 

rabyanäsiyämash. Saynölami qamtapis rabyanaykäsiyäshunki. 

9Paykuna manakuyäshushqaykinöla reyta churapay. Isanqa shumaq 

tantiyasiy churapashqayki rey paykunata nakasinanpaq kashqanta>>. 

10 TAYTA DIOS sayno nishqankunata Israel runakunata Samuel wilaparmi 

11nirqan: <<Say reymi surikikunata churanqa guërra carrëtawan pelyaq 

aywayänanpaq, cawallun loqash guërraman aywayänanpaq y paypa 
carrëtanpa puntanta cörriyänanpaqpis. 

12Saynöpis wakin surikikunata churanqa waranqa (1,000) soldädukunata 

mandayänanpaq y wakintana churanqa pisqa chunka (50) soldädukunata 
mandayänanpaq. Wakintana churanqa chakranta arupäyänanpaq y 
wakintana cosëchata shuntapäyänanpaq. Wakintana churanqa armata 
rurayänanpaq y wakintana churanqa guërra carrëtankunata rurayänanpaq. 

13Warmi surikikunatana churanqa perfümikunata rurayänanpaq, 

yanukuyänanpaq y tantata masarayänanpaqpis. 

14Churayashqayki reymi qechuyäshunki üva plantaraykaq chakraykikunata, 

olïvu plantaraykaq chakraykikunata y wakin alinnin kaq chakraykikunatapis. 
Nirkurnami yanapaqninkunata aypunqa. 

15Saynöpis mandäsiqninkunata aypunanpaqmi cosëchata 

shuntayashqaykipita saki mikuy kaptinpis üva kaptinpis cada chunka 
tupuypita juk tupuyta apapänaykipaq obligayäshunki. 

16Saynöpis kikilanpaq arusinan kashqami qechuyäshunki ashmaynikikuna 

warmita o olquta karpis, alinnin wäkaykikunata y alinnin ashnuykikunatapis. 

17Saynöpis cada chunka uyshaykikunapitami jukta apakunqa. Kikikikunatapis 

churayäshunki munaynincho kayänaykipaqmi. 

18Mandaqniki rey sayno nakasiyäshuptiki fiyupa lakikuyaptikipis TAYTA 

DIOS manami wiyayäshunkisu>>. 

19Samuel sayno niptinpis runakuna manami chaskikuyarqansu. Saypa 

trukanqa niyarqan: <<Imano kaptinpis reyta churapäyämänaykitami munayä. 

20Wakin nacionkunapa mandaqnin rey kashqanno kanantami noqakunapis 

munayä. Paypa munayninchömi noqakuna kayäshaq. Paymi guërraman 
aywayaptï puntäkunata aywanqa>>. 

21Runakuna sayno niyashqanta TAYTA DIOSTA Samuel wilaptinmi 

22TAYTA DIOS nirqan: <<Paykuna manakuyashqanno mandaqnin reyta 

churapay>>. Sayno niptinmi runakunata Samuel wilarqan Tayta Dios 
awnishqanta. Nirkurmi markankunaman kutikuyänanpaq Samuel nirqan. 

 

1 Samuel 9 
Saúlwan Samuel tinkuyashqan 

1Benjamín trïbupitami respitash runa karqan Cis jutiyuq. Cispa taytanmi 

karqan Abiel. Abielpa taytanmi karqan Zeror. Zerorpa taytanmi karqan 
Becorat. Becoratpa taytannami karqan Afía. 

2Cispa surin Saúlmi kuyaylapaq maqta karqan. Payno kuyaylapaqqa Israel 

runakunacho manami pipis karqansu. Jatun kaptinmi wakin runakuna 
umrulanman chäyaq. 

3Saypita juk kuticho Cispa ashnunkuna oqrakaptinmi surin Saúlta nirqan: 

<<Juk ashmayta pushakurkur ashnunsikuna ashiq ayway>>. 

4Saymi ashnunkuna ashiq Saúl aywarqan. Efraín jalqakunapa ashirmi 

chäyarqan Salisa nishqan jalqaman. Saychöpis mana tariykurmi Saalim 
partipa y Benjamín trïbu runakuna täyashqan partipapis ashiyarqan. 
Saychöpis manami tariyarqansu. 

5Zuf partiman chaykurmi ashmayninta nirqan: <<Kaypita kutikushunna. 

Ashnukunapaq lakikunanpa trukanqa noqansipaqnachir papänïqa 
lakikuykan>>. 

6Sayno niptinmi ashmaynin nirqan: <<Kay markacho kanmi Tayta Diospa 

profëtan. Imapis päsananpaq niptinqa nishqannölami päsan. Saymi pïmaypis 
payta respitayan. Pay kaqman aywar tapukushqaqa capazchir nimäshun 
mayläpa ashiq aywanansipaqpis>>. 

7Sayno niptinmi Saúl nirqan: <<Sayno kaptinqa aku aywashun ari. Isanqa 

mirkapansipaq apamushqansi tantapis ushakaykaptinnaqa ¿imalansiwanraq 
payman chaykushun?>> 

8Saymi ashmaynin nirqan: <<Taksha yuraq qellaytami sararaykä. Saytachir 

qoykushun maypa ashiq aywanansipaqpis wilamänansipaq>>. 

9(Unayqa profëtapaq Israel runakuna wilakuq niyaqmi. Saymi imapis kaptin 

Tayta Diosta tapukuyta munarqa <<wilamänansipaq wilakuqman 
aywashun>> niyaq.) 

10Saymi ashmayninta Saúl nirqan: <<Jukla pay kaqman aywashun>>. Sayno 

nirmi Tayta Diospa profëtan kaqman aywayarqan. 

11Markaman wisaykäyashqanchömi tinkuyarqan yakukuq aywaykaq 

jipashkunawan. Saymi paykunata tapukuyarqan: <<¿Saychösuraq profëta 
kaykan?>> nir. 

12Tapukuyaptinmi jipashkuna niyarqan: <<¡Aw! Sayraqmi chämush. Isanqa 

wayrala aywayay. Sacrificiuta rurananpaqmi runakuna 
qayasiyash. Altar kaqman wisänanpaqnami kaykan. 

13Saychömi lapan runakunawan sacrificiuta mikuyanqa. Mikuq manaraq 

aywaptin jukla ashiyay. Pay manaraq chaptinqa manami runakuna 
mikuyanqaraqsu. Payraqmi runakuna mikuyänanpaq Tayta Diosta 
manakunqa. Jukla aywarqa manaraq yarquqtami tariyankipaq>>. 

14Sayno niyaptin jukla markaman wisarmi Samuelwan tinkuyarqan. Payqa 

altarman mikuqnami aywaykarqan. 

15Say markaman Saúl chänanpaq juk junaq pishiykaptinmi Samuelta TAYTA 

DIOS nish karqan: 

16<<Israel runakuna pasaypa nakayashqanta rikarmi mandaqnin rey 

kananpaq manakayämashqanta awnishkä. Saymi waray junaq kayno höra 
qam kaqman chämunqa Benjamín trïbu runa. Paypa umanman aceitita 
winapanki kuyashqä Israel runakunapa mandaqnin rey kananpaq. Paymi 
Israel runakunata jorqunqa filisteo runakunapa munayninpita>>. 

17Saúl chaptinmi Samuelta TAYTA DIOS nirqan: <<Taqay runa rey 

kananpaqmi qamta nirqä. Paymi Israel nacionpa mandaqnin rey kanqa>>. 

18Say hörami marka yaykunacho Samuelwan tinkur Saúl nirqan: <<Taytay, 

tapukuläshayki. ¿Mayninchötaq profëtapa wayin kaykan?>> 

19Sayno niptinmi Samuel nirqan: <<Noqami kaykä ashiykashqayki profëta. 

Kananqa altar kaqman mikuq aywashun. Waray tutanami lapan 
tapukamashqaykita wilaykuptï aywakunki. 

20Kimsa junaqna ashiykäyashqayki ashnuykikunapaq amana lakikuynasu. 

Say ashnuykikunataqa maynami tariyash. Isanqa kanan jukta wilashayki. 
Kananpitaqa Israel nacioncho lapan imaykapis qampaq y aylluykikunapaqmi 
kanqa>>. 

21Sayno niptinmi Saúl nirqan: <<Noqaqa Benjamín trïbulapitami kaykä. 

Saynöpis say trïbuqa lapan Israel trïbukunapitapis mas walkalami kaykan. 
Benjamín trïbucho ayllüpis manakaqlami kaykan. Sayno kaykaptinqa 
¿imanirtaq sayno nimanki?>> 

22Saypitanami mikuyänanpaq kaq jatun cuartuman Saúlta y ashmayninta 

pushaykur Samuel jamasirqan autoridäkuna jamakuyänanman. Saychömi 
qayasishqan runakuna kimsa chunkano (30) kaykäyarqan. 

23Jamaskiyaptinnami yanukuqta Samuel nirqan: <<Churanaykipaq nishqä 

alinnin kaq prësata apamuy>>. 

24Sayno niptinmi jukla aparkamur yanukuq runa yanush chankan aysata 

Saúlta churaparqan. Churaparkuptinmi Samuel nirqan: <<Mikurkulay, taytay. 
Kay runakunata manaraq qayasimurmi kay aysata qampaq churasirqä>>. 
Sayno niptinmi paykunawan Saúl mikurqan. 

25Mikushqanpita wayinman kutirnami wayi janancho Saúlpaq cämata 

kamariparqan qorpa punukunancho. 

26Saymi say sakay Saúl altuscho punurqan. Waraynin tutanami qayaykur 

Samuel nirqan: <<Sharkuyna markaykipa kutikunaykipaq>>. Sayno niptin 
Saúl sharkur aywakuptinmi Samuelpis paywan aywarqan markapita 
yarqushqanyaq. 

27Marka yarqunaman chaykurnami Samuel nirqan: <<Tayta Dios 

nimashqankunata rätula parlarinapaq ashmayniki nawpakusun>>. 
Nawpakunanpaq Saúl niptinmi ashmaynin nawpakurqan. 

 

1 Samuel 10 
Rey kananpaq Saúlpa umanman aceitita winapashqan 

1Nirkur Saúlpa umanman botëllapita aceitita Samuel winapaykur 

musarkushpanmi nirqan: <<TAYTA DIOSMI churashushkanki kuyashqan Israel 
nacionpa mandaqnin rey kanaykipaq. 

2Kanan kaypita aywakur Benjamín trïbu runakuna täyashqan lindëruncho kaq 

Selsaman charmi ishkay runakunawan tinkunki. Say kanqa Raquel 
pamparaykashqan kaqchömi. Paykunami wilayäshunki ashiykashqayki 
ashnuykikunata papäniki mayna tarishqanta. Saynölami wilayäshunki 
papäniki qampaq lakikuykashqantapis. 

3<<Saypita päsar Taborcho kaq encina jachaman chaykurnami tinkunki 

kimsa runakunawan. Paykunaqa Bet-elmanmi Tayta Diosta adoraq 
aywaykäyanqa. Jukaqmi apaykanqa kimsa cabrata, jukaqmi kimsa tantata y 
jukaqnami vïnu purisikuna qarawan vïnuta. 

4Paykuna winchikuyäshushpayki ishkay tantata yawasiyäshuptiki chaskinki. 

5<<Saypita päsarnami chanki Tayta Diosta adorakuna Gabaa markaman. 

Say markachömi kaykan filisteo soldädukunapa cuartilnin. Say markaman 
yaykuykashqaykichömi tinkunki Tayta Diospa profëtankunawan. Paykuna 
shamuykäyanqa lömacho kaykaq altarcho Tayta Diosta 
adorayashqanpitami. Puntantami runakuna shamuykäyanqa salteriuta, 
panderëtata, kënata y arpata tukaraykar. Profëtakunanami shamuykäyanqa 
Tayta Diospa wilakuyninta wilakuraykar. 

6Saychömi TAYTA DIOSPA Espïritun tantiyakuq rikakunaykipaq 

yanapäshuptiki paykunano TAYTA DIOSPA wilakuyninta wilakunki. 

7Kay nishqäkuna cumpliptinmi musyanki Tayta Dios yanapaykäshushqaykita. 

Sayno yanapaykäshuptikiqa shumaq yarpachakuykur imatapis ruranki. 

8<<Nirkurna Gilgal markaman nawpashpayki chämushqäyaq qanchis junaq 

shuyarämanki. Sayman chaykamurmi rupasishaq jawka kawakuy sacrificiuta 
y rupasina sacrificiutapis. Nirkurnami yäsishayki imata ruranaykipaqpis>>. 

Saúlta Samuel nishqannöla lapanpis kashqan 

9Samuel kaqpita aywakuykaptinmi Saúlpa yarpayninta Tayta Dios tikrasirqan 

mas tantiyakuq kananpaq. Saynöpis Samuel nishqannölami lapanpis say 
junaq päsarqan. 

10Saymi Gabaa markaman ashmayninwan Saúl chaykur profëtakunawan 

tinkuyarqan. Saymi Tayta Diospa Espïritun Saúlta yanapaptin paypis 
profëtano wilakur qalaykurqan. 

11Profëtakunanöna wilakushqanta rikarmi reqinakuyashqan runakuna 

kikinpura parlayarqan: <<¿Imataq päsash Cispa surin Saúlta? ¿Paypis Tayta 
Diospa profëtannaku kaykan?>> nir. 

12Sayno niyaptinmi saycho kaykaq juk runa nirqan: <<Papänin mana profëta 

kaptinpis surinqa ¿manaku profëta kanman?>> Say junaqpitami kananyaqpis 
niyan: <<¿Saúlpis Tayta Diospa profëtannaku?>> 

13Wilakuyta ushaskirnami Saúlqa Diosta adorakuyänan kaqman charqan. 

14Wayinman chaykuyaptinnami payta y ashmayninta tiyun tapurqan: 

<<¿Maypataq aywakuyarqayki?>> Sayno tapuptinmi Saúl nirqan: 
<<Ashnükunata ashiqmi aywayashkä. Maychöpis mana tarirmi Samuel 
kaqman tapukuq aywayashkä>>. 

15Saymi Saúlpa tiyun nirqan: <<Samuel imata nishushqaykitapis wilamay>>. 

16Sayno tapuptinpis Saúl manami rey kananpaq Samuel nishqankunata 

wilaparqansu. Saypa trukanqa wilarqan ashnukunata mayna tariyashqanta 
nishlantami. 

Rey kananpaq Saúlta churayashqan 

17Saypitanami Israel runakunata Mizpa markaman Samuel 

qayasimurqan TAYTA DIOSPA nawpancho shuntakäyänanpaq. 

18Saycho shuntakäyaptinmi Samuel nirqan: <<TAYTA DIOSMI nin: <Egipto 

runakunapa munaynincho nakaykäyaptiki noqami qamkunata jorqamushkä. 
Saynölami wakin nacionpa mandaqnin reykuna munayninman 
churayäshuptikipis salvashkä. 

19Sayno salvaykaptïpis qamkunaqa wasqipäyämashpaykimi munayankinasu 

mandaqniki rey kanäta. Saymi manakayämashkanki noqapa trukä juk runa 
mandaqniki rey kananpaq> >>. Sayno nirkushpanmi Samuel nirqan: 
<<Kananqa trïbunpa trïbunpa ayllunpa ayllunpa qayayläta TAYTA 

DIOSPA nawpanman shayämuy>>. 

20Sayno nir Israel trïbukunata Samuel qayaykasir suertita jitaptinmi Benjamín 

trïbupaq suerti yarqamurqan. 

21Nirkur Benjamín trïbupita lapan castakunata qayaykasir suertita jitayaptinmi 

Matri ayllupaq yarqamurqan. Matri ayllucho suertita jitayaptinmi Cispa surin 
Saúlpaq yarqamurqan. Saymi Saúlta ashir tariyarqansu. 

22Mana tarirmi TAYTA DIOSTA yapay manakuyashpan tapukuyarqan Saúl 

maycho kaykashqantapis musyayänanpaq. Saymi TAYTA DIOS wilarqan 
qepikuna chawpincho pakaraykashqanta. 

23Sayno wilaptinmi cörrila aywar pakaraykaqta jorqaskamur lapan 

runakunapa chawpinman pushayarqan. Saúl mas jatun kaptinmi runakuna 
umrulanman chäyaq. 

24Saymi runakunata Samuel nirqan: <<Rikaykäyankinami TAYTA 

DIOS akrashqan runata. Manami mayqan Israel runakunapis paynöqa 
kansu>>. Saymi runakuna niyarqan: <<¡Viva mandamaqninsi rey!>> 

25Sayno niyaptinmi runakunata Samuel tantiyasirqan rey imano kananpaq 

kashqanta y imata rurananpaq kashqantapis. Say tantiyasishqantami juk 
rölluman qelqarkur TAYTA DIOSWAN Tinkuna Toldu rurinman churarqan. 
Nirkurnami runakunata Samuel nirqan wayinkunapana kutikuyänanpaq. 

26Saúlpis Gabaacho wayinman kutikuptinmi ali chölunnin runakunata Tayta 

Dios shakyäsirqan Saúlta yanaqäyänanpaq. 

27Sayno kaptinpis wakin runakunaqa manakaqman churayashpanmi 

niyarqan: <<¡Payqa imanöpashi contransipa munayninpita jorqamäshun!>> 
Sayno nirmi Saúlta manakaqman churar ni ima qaraytapis apayarqansu. 
Paykuna sayno rurayaptinpis Saúlqa manami cäsuparqansu. 

 

1 Samuel 11 
Amonita runakunata Saúl vincishqan 

1Amonita runakunapa mandaqnin rey Nahasmi soldädunkunata shuntarkur 

Galaad particho kaykaq Jabes markaman Israel runakunata atacaq 
aywarqan. Sayman chaykuyaptinmi Jabes runakuna niyarqan: 
<<Atacayämänaykipa trukanqa pactuta ruraykuläshun munaynikicho 
kayänäpaq>>. 

2Saymi rey Nahas nirqan: <<Qamkunawanqa pactuta rurashaq lapaykipa 

aluq kaq nawikikunata jorquskirraqmi. Saynöpami lapan Israel runakunata 
manakaqman churashaq>>. 

3Sayno niptinmi Jabes mayor runakuna niyarqan: <<Qanchis junaq 

shuyaykayämay intëru Israel nacionpa nishqaykikunata wilakasiyashqäyaq. 
Saycho pipis yanapäyämänanpaq mana shamuptinqa niyashqaykinöchir 
kanqa>>. 

4Sayno niyashqanta Nahas awniptinmi wilakuqninkunata kachayarqan. Saúl 

tashqan Gabaa markaman chaykur wilakuyaptinmi lakikuyashpan lapan 
waqayarqan. 

5Saúlnami chakrancho yapyashqanpita törunkuna qatish charqan. Runakuna 

waqaykäyaqta tarirmi tapurqan: <<¿Imanirtaq waqaykäyanki?>> nir. Sayno 
tapuptinmi wilayarqan Jabes runakuna niyashqanta. 

6Wilayaptinmi Tayta Diospa Espïritun Saúlta valorta qorqan mana 

mansariypa amonita runakunawan pelyananpaq. Saymi fiyupa 
rabyanashpan 

7ishkay törukunata pishtaskir pedäzu pedäzu kusurqan. Nirkurmi 

wilakuqkunawan apasirqan intëru Israel nación markakunaman. Say 
markakunaman chaykurmi niyarqan: <<Mayqaykikunapis Saúlta y Samuelta 
yanapaq mana aywayaptikiqa töruykikunatapis kaynömi pedäzu pedäzu 
kusunqa>>. Sayno niyashqanta wiyarmi Israel runakuna pasaypa 
mansariyashpan pelyäsiyänanpaq Bezeccho lapan shuntakäyarqan. 

8Bezeccho shuntakaq runakunata Saúl yupaptinmi kimsa pachak waranqa 

(300,000) Israelpita kayarqan y kimsa chunka waranqa (30,000) Judápita 
kayarqan. 

9Nirkurnami Jabesman kutiyänanpaq wilakuq aywaqkunata Saúl nirqan: 

<<Jabes runakunata wilayay waray manaraq pulan junaq kaptin shamur 
salvanäpaq kashqanta>>. Saymi wilakuq runakuna kutiykur wilakuyaptin 
Jabes runakuna seqaypa kushikuyarqan. 

10Saypitanami amonita runakunapa mandaqnin rey Nahasta niyarqan: 

<<Waray junaqmi shayämushaq nawïkunata jorqunaykipaq>>. 

11Saymi waraynin junaq soldädunkunata Saúl rakirqan kimsa puntaman. 

Pasa manaraq waraptinmi say kimsa punta soldädukuna amonita 
runakunaman elaqpita yaykuykur wanusiyarqan pulan junaqyaq. Mana 
wanusiyashqan kaq amonita runakunanami wakpa kaypa mashiypa mashir 
qeshpiyarqan. 

12Sayno vincirkurnami Israel runakuna Samuelta niyarqan: <<¿Pitaq 

criyirqansu Saúl mandamaqninsi rey kananpaq kashqanta? Say runakuna pï 
kayashqantapis wilayämay wanusiyänäpaq>>. 

13Sayno niyaptinmi Saúl nirqan: <<Kanan junaq TAYTA DIOS Israel 

runakunata salvash kaykaptinqa manami pipis wanunqasu>>. 

14Saypitanami lapan runakunata Samuel nirqan: <<Gilgal markaman aku 

aywashun rey kayninta Saúl qalaykunanpaq>>. 

15Sayno niptinmi lapan runakuna Gilgalman aywayarqan. Jawka kawakuy 

sacrificiuta rupasiyashpanmi TAYTA DIOSPA nawpancho Saúlta churayarqan 
rey kananpaq. Saymi fiestata rurayashpan lapanpis kushikuyarqan. 

 

1 Samuel 12 
Israel runakunata Samuel yäsishqan 

1Saypitanami lapan Israel runakunata Samuel nirqan: <<Qamkuna 

munayashqaykinömi mandaqniki reyta churapashkä. 

2Kananpitaqa paymi mandaqniki rey kanqa. Noqaqa maqta kashqäpitami 

yanapashkä. Kananqa soquyash awkinnami kaykä. Surïkunapis 
qamkunawanmi kaykäyan. 

3Pipa töruntapis o ashnuntapis duëñu tukush kaptïqa TAYTA DIOSPA y 

akrashqan reypa nawpancho shimpiyämäsun. Saynöpis shimpiyämäsun 
pitapis nakasish o maqash kaptïqa o pipa favorninpis sharkunäpaq 
chaskipakush kaptïqa. Mayqaykikunapapis jaqayki karqa 
pägayäläshaykimi>>. 

4Saymi niyarqan: <<Manami imaypis suwapäyämashkankisu, 

lulapäyämashkankisu ni chaskipakushkankisu>>. 

5Saymi Samuel nirqan: <<Tayta Diospis y akrashqan reypis rikaykanmi 

jusaynaq kashqäta>>. Sayno niptinmi runakuna niyarqan: <<Rasun kaqtami 
nikanki>>. 

6Saymi Samuel nirqan: <<Saytaqa TAYTA DIOSPIS musyanmi. Paymi 

Moiséstawan Aarónta kacharqan Egiptupita unay ayllunsikunata 
jorqayämunanpaq. 

7Kananyaqpis saynölami TAYTA DIOS salvaykämansi. Sayno 

yanapämashqansita paypa nawpanchömi yarpaykäsï. Yarpäsiptï shumaq 
wiyayämay. 

8<<Jacobpita miraq unay ayllunsikuna Egiptucho nakar TAYTA 

DIOSTA manakuyaptinmi Moiséstawan Aarónta kacharqan paykunata 
jorqayämunanpaq. Jorqaskamurnami kay taykashqansicho täyänanpaq 
churarqan. 

9Sayno churaykaptinpis paykunaqa TAYTA DIOSTA manami wiyakuyarqansu. 

Saymi TAYTA DIOSPIS paykunata yanaparqannasu Hazor marka 
soldädukunapa capitannin Sísara atacar munayninman churaptinpis. 
Saynölami filisteo runakuna y moabita runakunapis atacar munayninman 
churaptin yanaparqansu. 

10<<Saypitanami Israel runakuna TAYTA DIOSTA manakur niyarqan: 

<Baal y Astarot ïdulukunata adorayashqäpita perdonaykayälämay, Taytay. 
Chikimaqnïkunapa munayninpita jorqayämaptikiqa japalaykitami 
sirviyäshayki>. 

11Sayno manakuyaptinmi TAYTA DIOS churarqan Jerobaalta, Baracta y 

Jeftéta chikiqninkunapita salvananpaq. Saynölami noqatapis churamarqan 
qamkunata salvanäpaq. Saynöpami Tayta Dios yanapäshushkanki ali 
kawayänaykipaq. 

12<<Saypitanami amonita runakunapa mandaqnin rey Nahas qamkunawan 

pelyaq shamurqan. Saymi kikin TAYTA DIOS qamkunapa mandaqniki rey 
kaykaptinpis manakayämarqayki juk reyta churapänäpaq. 

13Say reymi noqansiwan kaycho kaykan. Manakayämashqaykinölami TAYTA 

DIOS churapäyäshushkanki. 

14<<Sayno kaykaptinqa TAYTA DIOSTA mansapakuyay, paylata sirviyay y 

nishushqaykikunata wiyakuyay. Paypa wilakuyninta manakaqman ama 
churapäkuysu. Mandaqniki reypis saynöla TAYTA DIOSNINSITA wiyakur 
kawasun. Saynöpami ali kawayanki. 

15TAYTA DIOSTA mana cäsukur lutankunata rurayaptikimi isanqa qamkunata 

y mandashuqniki reytapis mana kuyapaypa castigayäshunki. 

16<<Kaypita ama mayqaykipis witikuyaysu. Kanan rikayänaykipaqmi TAYTA 

DIOS milagruta ruranqa. 

17Usya killa kaykaptinpis tamyasimunanpaq y maqakasimunanpaqmi TAYTA 

DIOSTA manakushaq. Manakushqäno tamyamuptin y maqakamuptinmi 
musyayanki reyta manakuyashpayki TAYTA DIOSTA rabyanäsiyashqaykita>>. 

18Sayno nirkur TAYTA DIOSTA Samuel manakuptinmi jinan höra tamyamurqan 

y maqakamurqan. Samuel manakushqannöla tamyamuptin y 
maqakamuptinmi lapan runakuna TAYTA DIOSTA y Samuelta pasaypa 
mansayarqan. 

19Saymi Samuelta niyarqan: <<Noqakunaqa imaypis upa rurayta rurarmi rey 

kananpaq manakur jusalikuyashkä, taytay. Sayno manakuyashqäpita mana 
wanusiyämänanpaq TAYTA DIOSTA manakuykulay>>. 

20Sayno niyaptinmi Samuel nirqan: <<Rasunpaypami qamkuna jusayuq 

kaykäyanki. Sayno karpis ama mansakäyaysu. Saypa trukanqa lapan 
shonquykikunawan TAYTA DIOS munashqanno imaypis kawayay. 

21Saynöpis ïdulukunata ama adorayankisu. Saykunaqa manakaqla kar 

manami yanapäyäshunkisu ni salvayäshunkisu. 

22Ama yarpäyaysu juk reyta manakuyashqaykipita TAYTA DIOS manana 

yanapäyäshunaykipaq kashqanta. Paymi qamkunata promitiyäshushkanki 
makincho sararäyäshunaykipaq. Say promitishqanta cumplirmi imaypis 
yanapäyäshunki. 

23<<Saymi imaypis qamkunapaq TAYTA DIOSTA manakushaq. Qamkunapaq 

mana manakurqa jusayuqmi kashaq. Saynöpis pay munashqanno 
kawayänaykipaqmi imaypis yäsiyäshayki. 

24TAYTA DIOSTA mansapakur lapan shonquykikunawan pay munashqanno 

imaypis kawayay. Ama qonqäyaysu lapanchöpis ali kawayänaykipaq pay 
yanapaykäyäshushqaykita. 

25Tayta Diosta mana wiyakur jusalikuyaptikimi isanqa qamkunata y 

mandayäshuqniki reytapis ushakäsiyäshunki>>. 

 

1 Samuel 13 
Filisteo runakunawan Israel runakuna pelyayashqan 

1Israel runakunata mandayta qalaykushqan wisan Saúl yäpa runanami 

karqan. Ishkay wata mandaq kaykarmi 

2Israel runakunapita kimsa waranqata (3,000) akrarqan soldädunkuna 

kayänanpaq. Mana akrashqan runakunatanami nirqan wayinkunapa 
kutikuyänanpaq. Say kimsa waranqa akrashqan soldädukunapitami ishkay 
waranqata (2,000) akrarqan Micmascho y Bet-el jalqacho kikinwan 

quëdayänanpaq. Juk waranqa (1,000) soldädukunatanami kacharqan 
Benjamín trïbu runakuna täyashqan Gabaa markaman Jonatánwan 
aywayänanpaq. 

3Soldädunkunawan Gabaaman Jonatán chaykurmi filisteo runakunapa 

cuartilninta atacar soldädukunata wanusiyarqan. Sayno vinciyashqanta 
musyaykurmi Filistea nacioncho taq runakuna fiyupa rabyakuyarqan. Filisteo 
runakuna atacayänanpaq kashqanta musyarmi hebreo runakuna 
shuntakäyänanpaq cornëtata intëru Israel nacioncho Saúl tukasirqan. 

4Cada markacho shuntakäyaptinmi wilayarqan filisteo soldädukunata 

Jonatán wanusiyashqanta. Saynöpis wilayarqan filisteo runakuna fiyupa 
rabyash shamuykäyashqantami. Saymi filisteo soldädukunawan 
pelyayänanpaq Israel soldädukuna Gilgal markaman Saúlwan 
shuntakäyarqan. 

5Filisteo runakunapis shuntakäyarqan Israel runakunawan 

pelyayänanpaqmi. Filisteo runakunapami karqan kimsa chunka waranqa 
(30,000) carrëtankuna y soqta waranqa (6,000) cawallun 
loqash soldädunkuna. Chakilapa aywaq soldädukunanami kayarqan lamar 
kuchuncho aqunöraq yupaytapis mana atipaypaq. Paykunami 
shuntakäyarqan Micmascho. Micmasqa Bet-avén inti jeqamunan kaqläpami 
karqan. 

6Saymi Israel runakuna pasaypa mansariyashpan pakakuyarqan 

machaykunaman, raqrakunaman, qaqakunaman, zanjakunaman y saki 
pözukunamanpis. 

7Wakin kaqnami qeshpiyashpan Jordán mayuta simpar Gadläpa y 

Galaadläpa aywakuyarqan. Runakuna aywakuyaptinpis Saúlqa Gilgalchömi 
soldädunkunawan kaykäyarqan. Saychömi soldädunkunaqa pasaypa 
mansariyarqan. 

8Puntatami Samuelwan wilanakush kayarqan qanchis junaq saycho payta 

shuyänanpaq. Qanchis junaq Saúl shuyaraykaptinpis Samuel manami 
Gilgalman charqansu. Saymi runakuna waran waran qeshpir aywakuyaptin 

9Saúl nirqan: <<Uywakunata jukla apayämuy rupasina sacrificiuta y jawka 

kawakuy sacrificiuta rupasinansipaq>>. Uywakunata apayaptinmi 
pishtarkasir rupasina sacrificiuta kikin Saúl rupasirqan. 

10Sacrificiuta rupasiyta ushaykaptinnami Samuel charqan. Chaykaqta 

rikaykurmi Saúl aywar Samuelta winchikurqan. 

11Tinkurmi Samuel nirqan: <<¿Imanirtaq sacrificiuta rupasishkanki?>> Sayno 

niptinmi Saúl nirqan: <<Jitapämashqayki junaq mana chämuptikimi y 
runakuna kachariykamar aywakuyaptinmi sayno rurashkä. Saynöpis filisteo 
runakuna atacayämänanpaqnami Micmascho shuntakash kaykäyan. 

12Yarpashkä TAYTA DIOSTAPIS manaraq manakuptï atacayämänanpaq 

kashqantami. Saymi mana chämuptiki sacrificiuta kikïna rupasishkä>>. 

13Sayno niptinmi Samuel nirqan: <<Lutantami rurashkanki. TAYTA 

DIOS nishqanta wiyakuptikiqa qampita miraqkunalami Israel runakunapa 
mandaqnin rey kayanman karqan. 

14Payta mana wiyakushqaykipitami juk runatana akranqa Israel runakunapa 

mandaqnin rey kananpaq. Say runaqa TAYTA DIOSPA shonqunpaqnömi 
kanqa>>. 

15Nirkurnami Gilgalpita Samuel aywakurqan. Saúlnami soldädunkunata 

pushakurkur Benjamín trïbu runakuna täyashqan Gabaa markaman 
chäyarqan. Saycho soldädunkunata yupaptin soqta pachaklanami (600) 
kayarqan. 

16Saúl y surin Jonatánmi Gabaacho campamentuta rurayarqan. Filisteo 

soldädukunami campamentuta rurayarqan Micmascho. 

17Filisteo soldädukunami kimsa puntaman rakikaykur Micmascho 

campamentunpita yarquyarqan Israel runakuna täyashqan markakunata 
asulayänanpaq. Juk punta aywayarqan Sualcho kaykaq Ofra markaläpa. 

18Juk puntami aywayarqan Bet-horónläpa y jukaq puntanami aywayarqan 

Zeboim raqra janaqan sunyaq jirkamanpa. 

19Israel runakunata munaynincho sarararmi filisteo runakuna 

kachapäyarqansu ni juklaylapis herrëru kananta. Sayno kachapäyarqansu 
espädakunata ni lanzakunata rurayänanta mana munarmi. 

20Saymi Israel runakuna filisteo runakunamanraq aywayaq 

planchonninkunata, lampankunata, jächankunata takasiyänanpaq y 
ösinkunata afilasiyänanpaq. 

21Planchonta y lampata takapashqanpitami puwaq grämu qellayta cobrayaq. 

Jächata y picata takapashqanpitanami chusku grämu qellayta cobrayaq. 

22Saynöpami filisteo soldädukunawan pelyayashqan junaq Israel 

soldädukunapa mayqanpapis espädan ni lanzanpis karqansu. Saúlpa y 
Jonatánlapami karqan. 

23Juk grüpu filisteo soldädukunami aywayarqan Micmas nishqan raqraman 

Israel runakunata sapäyänanpaq. 

 

1 Samuel 14 
Filisteo runakunata Jonatán wanusishqan 

1Saypita juk junaqmi Saúlpa surin Jonatán yanapaqninta nirqan: <<Aku wak 

simpaman päsashun filisteo soldädukunata atacanansipaq>>. Sayno 
wilanakuyashqantaqa manami papäninta wilarqansu. 

2Taytan Saúlnami kaykarqan Gabaa markapa lindërun Migróncho kaykaq 

granäda jacha chakincho. Saychömi soqta pachak (600) soldädunkunawan 
kaykarqan. 

3Paywanmi efodnin jatish Ahías cürapis kaykarqan. Say cürami Ahitobpa 

surin karqan. Ahitobnami Icabodpa wawqin karqan. Ahitobwan Icabod 
kayarqan Fineespa surinkunami. Fineesnami Elípa surin karqan. Cüra 
Elíqa TAYTA DIOSTA Siluchömi unay sirvirqan. Campamentucho kaykaq 
runakuna manami musyayarqansu filisteo soldädukunata atacaq Jonatán 
aywashqanta. 

4Filisteo soldädukuna kaykäyashqan kaqman Jonatán chänanpaqqa wak 

simpa kay simpa liwliwyaykaq ishkay qaqakunami rakirqan. Jukaq qaqapa 
jutinmi karqan Boses y jukaq qaqapa jutinnami karqan Sene. 

5Juk qaqami karqan Micmasläpa y jukaqnami karqan Gabaaläpa. Micmasqa 

norti kaqläpami karqan y Gabaanami sur kaqläpa karqan. 

6Saymi yanapaqninta Jonatán nirqan: <<Wak simpaman simpashun 

Diosman mana criyiq filisteo runakunata atacanansipaq. Capazchir TAYTA 

DIOS yanapaykamashwan wakilantapis wanusinansipaq. Pay 
yanapämashqaqa askaq karpis o walkaqla karpis vincishunmi>>. 

7Sayno niptinmi yanapaqnin nirqan: <<Yarpashqaykino jukla aywashun. 

Noqaqa imachöpis yanapänäpaq listumi kaykä>>. 

8Saymi Jonatán nirqan: <<Wak simpaman päsaykur alayrinninman 

aywashun paykuna rikamänansipaq. 

9<Jinalancho shuyäyämay> nimashqaqa jinalanchömi shuyaräshun. Manami 

paykuna kayashqan kaqmanqa wisäshunnasu. 

10<Wisäyämuy> nimashqami isanqa wisäshun. Saynöpami 

musyashun TAYTA DIOS yanapämash vincinansipaq kashqanta>>. 

11Sayno nirmi alayrinninman aywayarqan filisteo soldädukuna rikayänanpaq. 

Paykunata rikayashpanmi niyarqan: <<¡Rikayay hebreo runakuna 
pakakuyashqan machaypita yarqaykäyämuqta!>> 

12Saymi filisteo runakuna qayakuyarqan: <<¡Kayman wisämuy 

yarpäyashqäta wilayänäpaq!>> nir. Saymi yanapaqninta Jonatán nirqan: 
<<¡Aywashun! ¡Israel runakunapa makinmanmi paykunata TAYTA 

DIOS churamunqa!>> 

13Sayno nirmi Jonatánqa sarikur sarikur wisarqan. Saynölami yanapaqninpis 

qepanta wisarqan. Chaykushpanmi Jonatán qarpamuylanta yanapaqnin 
wanurasirqan. 

14Sayno atacarmi pulan yugäda chakralacho yanapaqninwan Jonatán 

wanusiyarqan ishkay chunka (20) filisteo runakunata. 

15Sayno wanusiyaptinmi campamentucho kaykaqkuna, campamentupita 

yarqush kaqkuna y markakunata atacaq aywaqkunapis fiyupa 
mansariyarqan. Saynölami elaqpita temblor kaptin lapanpis pasaypa 
mansariyarqan. 

Filisteo soldädukunata Israel runakuna vinciyashqan 

16Gabaapita rikachakuq Israel soldädukunami rikayarqan filisteo 

soldädukuna löcutashno wakman kayman cörrikachaykäyaqta. 

17Sayta wilayaptinmi soldädunkunata Saúl nirqan: <<Watukanakuyay 

mayqanpis pishiykashqanta musyanansipaq>>. Sayno watukäyaptinmi 
yanapaqninwan Jonatán kayarqansu. 

18Saymi cüra Ahíasta Saúl nirqan: <<Imata ruranansipaqpis Tayta Diosta 

tapukunansipaq babulninta apamuy>>. Say junaqqa Tayta Diospa babulnin 
Israel runakuna kaqchönami kaykarqan. 

19Cürawan Saúl parlashqanyaqmi filisteo soldädukuna kaykäyashqancho 

fiyupa bülla wiyakämurqan. Saynami cürata Saúl nirqan: <<Amana 
tapukushunnasu. ¡Jukla pelyaq aywashun!>> 

20Saymi jinan höra soldädunkunata pushakurkur Saúl aywarqan filisteo 

runakunata atacaq. Chäyänanpaqmi filisteo runakuna kikinpura 
pantanakuyashpan wanusinakuykäyänaq. 

21Filisteo runakunawanmi wakin hebreo runakunapis kayarqan. Paykunaqa 

nawpapita pasami filisteo soldädukunata yanapäyarqan. Say runakunapis 
Saúlwan Jonatán vinciykäyashqanta rikarmi filisteo runakunata 
tikrapäyarqan. 

22Wakin Israel runakunanami Efraín jalqakunacho pakaraykäyarqan. 

Paykunapis filisteo runakuna qeshpiykäyashqanta musyaykurmi qepanta 
aywayashpan wanusiyarqan. 

23Say wanusinakuyqa karqan hasta Bet-avén markayaqmi. Say junaqmi 

filisteo runakunata vinciyänanpaq Israel runakunata TAYTA DIOS yanaparqan. 

Soldädunkunata Saúl jurasishqan 

24Pelyaman manaraq aywarmi imatapis mana mikuyänanpaq 

soldädunkunata Saúl nirqan: <<Kanan tardi contransikunata manaraq 
wanusiyta ushar imatapis mikuq kaqqa maldicionashqami kanqa>>. Saúl 



567 

 

 
© 2018  Wycliffe Bible Translators, Inc. 

  
 

 

nishqanta cäsukur mana mikuyaptinmi Israel soldädukuna 
aywapakaykäyarqanna. 

25Saypita muntipa päsarmi abëjapa mishkin pampacho kaykaqta tariyarqan. 

26Say munticho abëjapa mishkin aska kaptinpis Saúl jurasishqanta 

mansarirmi pipis yawarqansu. 

27Jonatánqa taytan Saúl sayno jurasishqanta mana musyarmi tukrunwan 

abëjapa mishkinta oqtirkur mikurqan. Sayno mikurkuptinmi pasaypa 
aywapakaykashqanpita valornin yurirkurqan. 

28Mikuykaqta rikarmi juk soldädu nirqan: <<Taytaykimi lapan soldädukunata 

jurasish kanan junaq imatapis mana mikuyänanpaq. Saynöpis nish imatapis 
mikuq kaqqa maldicionash kananpaq kashqantami. Saymi soldädukuna 
imatapis mana mikur pasaypana aywapakaykäyan>>. 

29Sayno niptinmi Jonatán nirqan: <<Sayno jurasir lutantami taytä rurash. 

Abëjapa mishkinta mikurkuptïmi valornï yurirkush. 

30Qamkunapis filisteo soldädukuna kachariyashqan mikuyta mikuyaptikiqa 

paykunata pasaypami asulashwan karqan>>. 

31Mikanaywan kalpaynaq kaykarpis filisteo runakunata Israel runakuna 

Micmaspita Ajalónyaqmi wanusir ushayarqan. 

32Nirkurnami filisteo runakunapa uyshankunata, cabrankunata, wäkankunata 

y becërrunkunata pasalacho pishtaskir yawarnintinta mikuyarqan. 

33Sayta rikaykurmi wakin runakuna aywar Saúlta niyarqan: <<TAYTA 

DIOSTA mana wiyakuyashpanmi yawarnintinta aysata mikuykäyan>>. Sayta 
wiyarmi Saúl nirqan: <<¡Sayno rurarqa jusalikuykäyanmi! Sayno kaptinqa 
jatun rumita tanqaypa apapäyämay. 

34Saynöpis runakunata niyanki törunkunata, uyshankunata y cabrankunata 

apaykamur kaycho pishtar mikuyänanpaq. Ama jusalikuyäsunsu 
yawarnintinta aysata mikuyashpan>>. Sayno niptinmi say sakay törukunata 
y uyshakunata apaykur jinancho pishtayashpan mikuyarqan. 

35Saychömi TAYTA DIOSPAQ juk altarta Saúl rurarqan. Say altarmi karqan 

punta kaq rurashqan altar. 

36Nirkurnami Saúl nirqan: <<Kanan sakay warati filisteo soldädukunata 

lapanta wanuykasirmi imankunatapis apakamushun>>. Saymi soldädunkuna 
niyarqan: <<Lapan yarpashqaykikunata rurashun, taytay>>. Sayno niptinmi 
cüra nirqan: <<Manaraq imatapis rurar Tayta Diosta manakushun>>. 

37Saymi Tayta Diosta Saúl manakur tapukurqan: <<¿Filisteo soldädukunata 

qatipäyämanku o manaku? ¿Paykunata ushakäsiyänäpaq yanapäyämankiku 

o manaku?>> nir. Sayno manakuptinpis TAYTA DIOS say junaq manami 
imatapis nirqansu. 

38Saymi soldädukunapa capitanninkunata Saúl nirqan: <<Lapayki kayman 

shayämuy. Kanan musyashun mayqansi jusalikushqansitapis>>. 

39Shuntakäyaptinnami Saúl nirqan: <<Salvamaqninsi TAYTA 

DIOS rikaykämansimi. Mayqantapis jusayuq kaqtaqa surï Jonatán kaptinpis 
wanusishaqmi>>. Sayno niptin soldädunkuna manami imatapis 
parlakuyarqansu. 

40Saymi saycho kaykaqkunata Saúl nirqan: <<Qamkuna washalächo 

ichikuyanki. Noqanami surï Jonatánwan kaycho ichikuyäshaq>>. Sayno 
niptinmi soldädukuna niyarqan: <<Nishqaykino kasun>>. 

41Nirkurnami Saúl manakur nirqan: <<TAYTA DIOS, manakamushqäta 

¿imanirtaq wiyamankisu?>> Suertita jitayaptinmi yarqamurqan Saúlpaq y 
surin Jonatánpaq. Saynöpami musyayarqan wakin runakuna jusaynaq 
kayashqanta. 

42Saymi Saúl nirqan: <<Surï Jonatánpaq y noqapaq suertita jitayay>>. 

Jitayaptinmi yarqamurqan surin Jonatánpaq. 

43Saymi Jonatánta Saúl nirqan: <<Imata jusalikushqaykitapis wilamay, 

hïju>>. Saymi Jonatán wilarqan: <<Kay tukrupa puntanwanmi abëjapa 
mishkinta ichik yawarkurqä. ¿Saylapitasuraq kanan wanushaq?>> 

44Saynami Saúl nirqan: <<¡Jonatán! Mana wanusiptïqa mana kuyapaypa 

Tayta Dios castigamäsun>>. 

45Sayno niptinmi Israel runakuna Saúlta niyarqan: <<¿Imanirtaq Jonatántaqa 

pipis wanusinqa? Paytami TAYTA DIOS yanapash filisteo soldädukunata 
vincinanpaq. Saynöpami noqansipis paykunata vincishkansi. Sayno 
kaykaptinqa manami pipis Jonatánta wanusinmansu>>. Saynöpami lapan 
runakuna Jonatánpa favornin sharkuyarqan mana wanusinanpaq. 

46Saymi soldädunkunawan Saúl manana qatipäyaptin filisteo soldädukuna 

markankunapa kutikuyarqan. 

Israel runakunapa wakin kaq contrankunatapis Saúl vincishqan 

47Israel nacionpa mandaqnin rey karnami maysaypapis soldädunkunawan 

Saúl aywarqan Israel runakunapa contran kaq nacionkunawan 
pelyayänanpaq. Say contran nacionkunami kayarqan Moab, Amón, Edom y 
Filistea nacionkuna. Saynölami contran sharkuyarqan Sobapa mandaqnin 
reykunapis. Maypa aywarpis lapantami soldädunkunawan Saúl vinciyarqan. 

48Saynölami soldädunkunawan aywar amalecita runakunatapis vinciyarqan y 

asaltantikunapitapis Israel runakunata salvayarqan. 

Saúlpa ayllunkuna pï kayashqanpis 

49Saúlpa surinkunami kayarqan Jonatán, Isúi y Malquisúa. Mayor kaq warmi 

surinpa jutinmi karqan Merab y shulka kaqpanami karqan Mical. 

50Saúlpa warminpa jutinmi karqan Ahinoam. Pay karqan Ahimaaspa surinmi. 

Soldädunkunapa capitanninpa jutinmi karqan Abner. Abnerpa taytanmi 
karqan Ner. Ner karqan Saúlpa tiyunmi. 

51Saúlpa taytan Cis y Abnerpa taytan Nerqa Abielpa surinkunami kayarqan. 

52Saúl rey kanan wisanqa filisteo runakunawan imaypis guërralami karqan. 

Saymi alinnin kaq maqtakunataqa lapanta Saúl shuntarqan soldädun 
kayänanpaq. 

 

1 Samuel 15 
Amalecita runakunata Saúl asulashqan 

1Saypita juk kutichömi Saúlta Samuel nirqan: <<TAYTA DIOS kachamaptinmi 

umaykiman aceitita winaparqä Israel runakunapa mandaqnin rey 
kanaykipaq. Kananqa shumaq tantiyakuy TAYTA DIOS nishushqaykita. 

2Lapanta mandaq TAYTA DIOS kaynömi nikan: <Amalecita runakunata 

ushakäsishaqmi. Paykunata ushakäsishaq Israel runakuna Egiptupita 
shamuykäyaptin markanpa päsayänanta mana kachapäyashqanpitami. 

3Kananqa soldädukunata pushakurkur aywayay amalecita runakunata 

asulayänaykipaq. Mana kuyapaypa wanusiyanki runakunata, warmikunata, 
wamrakunata y itikunatapis. Saynöla wanusiyanki wäkankunata, 
uyshankunata, cabrankunata, camëllunkunata y ashnunkunatapis> >>. 

4Samuel sayno niptinmi runakunata Telaim markaman Saúl qayasirqan. 

Saycho yupaptinmi Israelpita kayarqan ishkay pachak waranqa (200,000) 
soldädukuna. Judápitanami kayarqan chunka waranqa (10,000) 
soldädukuna. 

5Nirkurnami paykunawan Saúl aywarqan amalecita runakunapa markanman. 

Chaykurmi mayu kuchuncho churanakuykur shuyaräyarqan atacayänanpaq. 

6Nirkurnami saycho taq ceneo runakunata Saúl nirqan: <<Qamkunapa unay 

aylluykikuna Israel runakunata kuyapäyarqanmi Egiptupita shayämuptin. 
Saymi amalecita runakunapita witikuyänayki. Mana witikuyaptikiqa 
paykunata wanusiyashqächo qamkunatapis wanusiyämantaq>>. Sayno 
niptinmi ceneo runakuna amalecita runakunapita witikuyarqan. 

7Saypitanami Saúl atacayashpan amalecita runakunata wanusiyarqan 

Havilapita qalaykur Shur nishqan partiyaq. Say kaykan Egipto nacionlächömi. 

8Saychömi mandaqnin rey Agagta prësu sariykur lapan soldädunkunatapis 

wanusiyarqan. 



570 

 

 
© 2018  Wycliffe Bible Translators, Inc. 

  
 

 

9Agagtami isanqa manami wanusiyarqansu. Saynöpis manami 

wanusiyarqansu wera kaqtaqa uyshatapis, cabratapis, wäkatapis, 
turïtukunatapis, carnishkunatapis. Ni imankunatapis ali kaqkunataqa manami 
rupasiyarqansu. Uyu kaqkunatami isanqa lapanta wanusiyarqan. 

Saúl rey kananta Tayta Dios manana munashqan 

10Saypitami Samuelta TAYTA DIOS nirqan: 

11<<Pësakümi rey kananpaq Saúlta churashqäta. Manami nishqäkunata 

cumplishsu>>. Sayno niptinmi Samuel lakikushpan waqar warati Tayta 
Diosta manakurqan. 

12Waraynin tutanami saka sakala Saúlwan tinkuq Samuel aywarqan. 

Aywaykaptinmi wilayarqan Carmelman chaykur wankata Saúl ichisishqanta 
y saypitana Gilgalman aywashqanta. 

13Saypita Saúl kaqman Samuel chaykuptinmi Saúl nirqan: <<TAYTA 

DIOS yanapaykuläshunki, taytay. Pay nimashqantaqa lapantami rurashkä>>. 

14Saymi Samuel nirqan: <<Sayno kaptinqa ¿imanirtaq uyshakunawan 

cabrakuna waqayämushqanta y törukuna müyaykäyämushqanta 
wiyaykä?>> 

15Sayno niptinmi Saúl nirqan: <<Waqamuq uyshakuna, cabrakuna y 

müyämuq törukunaqa amalecita runakunapami kaykan. Alinnin kaqkunatami 
soldädukuna apayämush sacrificiuta TAYTA DIOSPAQ rupasiyänäpaq. Saypita 
wakin kaqtaqa lapantami wanusir ushayämushkä>>. 

16Saymi Samuel nirqan: <<¡Upälakuy! Kanan wilashayki TAYTA DIOS shipshi 

imata nimashqantapis>>. Sayno niptinmi Saúl nirqan: <<Mä wilaykalämay, 
taytay>>. 

17Saymi Samuel nirqan: <<Mana väliq kashqaykita yarpaptikipis TAYTA 

DIOSMI churashushkanki Israel nacionpa mandaqnin rey kanaykipaq. 

18Saymi jusasapa kayashqanpita amalecita runakunata uywantinta lapanta 

ushakäsinaykipaq TAYTA DIOS kachashurqayki. 

19Sayno nikäshuptikiqa ¿imanirtaq pay nishushqaykita rurashkankisu? 

¿Imanirtaq TAYTA DIOSTA rabyanäsir amalecita runakunapa imaykantapis 
apamushkanki?>> 

20Sayno niptinmi Saúl nirqan: <<TAYTA DIOS nimashqantaqa lapantami 

rurashkä. Amalecita runakunapa mandaqnin rey Agagtami isanqa prësu 
apamushkä. Saypita kaqtaqa lapantami wanusimushkä. 

21Pelyaq aywaqkunami isanqa alinnin kaqta uyshata, cabrata y wäkatapis 

apakayämush TAYTA DIOSTA adorar Gilgalcho sacrificiuta rupasiyänäpaq>>. 

22Sayno niptinmi Samuel nirqan: <<TAYTA DIOS ¿mayqantataq munaykan: 

sacrificiukunata rupasinansitaku o pay nishqanta wiyakunansitaku? 
<<Sacrificiuta rupasishqansipitapis payta wiyakushqansimi mas ali kaykan. 
Saynöpis carnipa wiranta rupasishqansipitapis pay nishqanta 
chaskikushqansimi mas ali kaykan. 

23Diosta mana cäsukuq runakunaqa brüjunömi kaykäyan. Mana wiyakuq 

runakunaqa ïdulukunata adoraqkunanömi kaykäyan. TAYTA DIOSTA mana 
cäsushqaykipitami kanan qamtapis cäsushunkinasu. Saymi rey 
kaykashqaykipita jorqushunki>>. 

Perdonananpaq Samuelta Saúl ruwakushqan 

24Sayno niptinmi Saúl nirqan: <<¡Kaychi kaylaqa, rasunpaypami 

jusalikushkä! Runakunapa shiminta chaskirmi TAYTA DIOS nimashqantapis ni 
qam yäsimashqaykitapis wiyakushkäsu, taytay. 

25Sayno jusalikushqäpita perdonaykalämay. Saynöpis TAYTA DIOSTA adoraq 

aywaptï walkikalämay>>. 

26Sayno niptinmi Samuel nirqan: <<Qamwanqa manami aywashaqsu. TAYTA 

DIOS nishushqaykita qam manami wiyakushkankisu. Saynöpis TAYTA 

DIOS manami munannasu Israel nacionpa mandaqnin rey kanaykita>>. 

27Samuel aywakunanpaq tikraskiptinmi tünicanpa kuchunpita Saúl 

aptakurkurqan. Saycho tünican rachikäkuptinmi 

28Samuel nirqan: <<Tünicäta rachir pedäzuta jorqushqaykinölami 

qamtapis TAYTA DIOS jorqushushkanki Israel nacionpa mandaqnin rey 
kashqaykipita. Trukaykimi qampita mas ali runatana churanqa. 

29Nishqantaqa rasunpaypami TAYTA DIOS cumplinqa. Israel runakunata 

kuyaq Tayta Diosqa manami lulakunsu. Payqa manami runasu kaykan 
lulakunanpaq>>. 

30Niptinnami Saúl nirqan: <<Lutantami rurashkä, taytay. Sayno 

kaptinpis TAYTA DIOSTA adoraq aywaptï walkiykalämay. Noqawan mana 
aywaptiki ¿imataraq yarpäyanqa mayor runakuna y wakin runakunapis?>> 

31Sayno ruwakuptinmi Samuelqa Saúlwan aywarqan. Chaykurmi TAYTA 

DIOSTA Saúl adorarqan. 

Rey Agagta Samuel wanusishqan 

32Nirkurnami Samuel nirqan: <<Amalecitapa mandaqnin rey Agagta 

pushayämuy>>. Pushayaptinmi Agag kushish aywarqan manana 
wanunanpaq kashqanta yarpar. 

33Chaykuptinmi Samuel nirqan: <<Warmikunapa wawankunata wanusiptiki 

wawaynaq rikakuyashqannömi kanan qampa mamaykipis wawaynaq 

rikakunqa>>. Sayno nishpanmi TAYTA DIOSPA nawpancho Agagta Samuel 
wanurasir pedäzu pedäzu kusurqan. 

34Nirkur Samuel Ramáman aywakuptinnami Saúlpis Gabaaman kutikurqan. 

35Saypitaqa Saúlwan Samuel mananami imaypis tinkuyarqannasu. Rey 

kananpaq Saúlta churashqanpita TAYTA DIOS pësakuptinmi Samuel fiyupa 
lakikur waqarqan. 

 

1 Samuel 16 
Rey kananpaq Davidta akrashqan 

1Saypitanami Samuelta TAYTA DIOS nirqan: <<¿Imayyaqtaq Saúlpaq lakikur 

waqanki? Payqa manami Israel runakunapa mandaqnin reynasu kanqa. 
Waqanaykipa trukanqa carnipa waqranwan aceitita apakurkur Beléncho 
kaykaq Isaíman ayway. Paypa juk surintami rey kananpaq akrashkä>>. 

2Sayno niptinmi Samuel nirqan: <<¡Kananqa! ¿Imataraq ruraykuläshaq? ¡Juk 

reyta churanäpaq aywashqäta musyaykurqa Saúl wanusimanqachir!>> 
Sayno niptinmi TAYTA DIOS nirqan: <<Juk ternërata qatikurkur ayway. Pipis 
tapushuptikiqa: <Tayta Diospaq sacrificiuta rupasiqmi aywaykä> ninki. 

3Chaykurna Isaíta pushanki sacrificiuta rupasinaykipaq kaqman. Saycho 

mayqan surintapis rey kananpaq akrashqäta rikasiptï umanman aceitita 
winapanki>>. 

4Saymi TAYTA DIOS nishqannöla Belén markaman Samuel aywarqan. 

Chaykaptinnami mayor runakuna markapita chaskikuq yarqayämushpan 
mansakash tapuyarqan: <<¿Imataq kash kayman shamunaykipaq, 
taytay?>> nir. 

5Sayno niyaptinmi Samuel nirqan: <<TAYTA DIOSTA adoraqmi shamushkä. 

Qamkunapis purificakurir sacrificiuta rupasinansipaq shayämuy>>. Sayno 
nirmi Isaítawan surinkunata yakuwan purificarir sacrificiuta 
rupaykäsishqanman qayasirqan. 

6Chäyaptinnami Isaípa surin Eliabta rikashpan shonqulancho Samuel nirqan: 

<<Paytami Tayta Dios akrash kanqa rey kananpaq>>. 

7Saymi TAYTA DIOS nirqan: <<Kuyaylapaq kashqanpita y jatun kashqanpita 

akrashqäta ama yarpaysu. Manami paytasu akrashkä. Kuyaylapaq 
kashqanpita ali runa kashqanta runakuna yarpäyaptinpis noqaqa manami 
kuyaylapaq kashqanpitasu pitapis akrä, sinöqa ali shonquyuq 
kashqanpitami>>. 

8Saypitanami Isaí pusharqan surin Abinadabta Samuelpa nawpanman. Payta 

rikaykurmi Samuel nirqan: <<Paytapis TAYTA DIOS manami akrashsu>>. 

9Sayno niptinmi Isaí pusharqan surin Samata. Saymi Samuel nirqan: 

<<Paytapis manami TAYTA DIOS akrashsu>>. 

10Saynölami Isaí pusharqan qanchis surinkunata. Paykunata rikaykurpis 

Samuel nirqan: <<Pushamushqayki surikikunata manami 
mayqantapis TAYTA DIOS akrashsu>>. 

11Saymi Samuel tapurqan: <<¿Saylaku lapan surikikuna?>> Sayno 

tapuptinmi Isaí nirqan: <<Nunush surilänami uyshata misikaykämun, 
taytay>>. Saymi Samuel nirqan: <<Payta jukla qayasimuy. Pay manaraq 
chämuptinqa manami mikushunraqsu>>. 

12Niptinmi nunush surin Davidta Isaí qayasimurqan. Pay karqan kuyaylapaq 

kamaraqlami. Chaykuptinmi Samuelta TAYTA DIOS nirqan: <<Paytami 
akrashkä. Rey kananpaq umanman aceitita winapay>>. 

13Saymi rey kananpaq wawqinkunapa nawpancho Davidpa umanman 

aceitita Samuel winaparqan. Saypita pasami TAYTA DIOSPA Espïritun Davidta 
shumaq yanaparqan. Nirkurnami Samuelqa Ramá markaman kutikurqan. 

Arpata David tukashqan 

14Say wisan TAYTA DIOSPA Espïritun Saúlpita yarqukushnami karqan. Saymi 

juk supayta TAYTA DIOS kachaptin Saúl fiyupa löcutarqan. 

15Saymi yanapaqnin runakuna Saúlta niyarqan: <<Tayta Dios 

kachamushqan supaymi löcutaykäsishunki, taytay. 

16¿Aliku kanman pilatapis arpa tukaqta ashiyämuptï? Tayta Dios 

kachamushqan supay löcutäsishuptiki paymi tukapäshunki. Saynöpami 
löcutaykashqaykipita aliyanki>>. 

17Saymi yanapaqnin runakunata Saúl nirqan: <<Sayno kaptinqa jukla aywar 

ali tukaqta pushayämuy>>. 

18Sayno niptinmi juk yanapaqnin nirqan: <<Belén markacho Isaípa surintami 

rikashkä arpata shumaq tukaykaqta. Saynöpis say maqtaqa pelyaytapis 
manami mansarinsu. Imatapis mana lutala parlaq y kamaraqlami kaykan. 
Paytaqa TAYTA DIOSMI shumaq yanapan>>. 

19Sayno niptinmi Saúlqa Isaíman kachakurqan kayno ninanpaq: <<Uysha 

misiq suriki Davidta kachaykalämuy>>. 

20Saymi Isaíqa surin Davidta Saúl kaqman kacharqan cabrata janchaparkur, 

vïnu purisikuna qaraman vïnuta winaparkur y tantata ashnuman 
chaqnaparkur. 

21Saynöpami Saúlpa makinman David char mandunta rurarqan. Saypitanami 

kuyashpan arman purisiq kananpaqpis Davidta Saúl churarqan. 

22Saymi Saúl kachakurqan Isaíta ninanpaq: <<Suriki Davidqa comedïdu 

maqtashi. Sayshi ruwakushunki kachapaykunaykipaq>>. 

23Saynöpis Tayta Dios kachamushqan supay Saúlta löcutäsiptinmi arpanta 

David tukapaq. Tukapaptinqa Saúl aliyarkuqmi. 

 

1 Samuel 17 
Israel runakunata Goliat wajupashqan 

1Saypitanami filisteo soldädukuna Soco markacho shuntakäyarqan Israel 

runakunawan pelyayänanpaq. Saymi campamentunta sharkasiyarqan Efes-
damimcho. Efes-damimqa Socuwan Azeca markakunapa lindërunchömi 
karqan. Socuqa karqan Judá trïbu runakuna täyashqan kaqchömi. 

2Rey Saúlnami Israel nación soldädukunawan Ela pampaman 

shuntakäyarqan filisteo runakunawan pelyayänanpaq. 

3Filisteo runakunapa campamentunmi wak simpacho karqan. Y Israel 

runakunapa campamentunnami kay simpacho karqan. Paykuna 
kaykäyashqan chawpinchömi juk pampa karqan. 

4Saychömi filisteo soldädukunapita yarqamurqan Goliat jutiyuq jatunkaray 

kimsa metruno soldädu. Payqa Gat markapitami karqan. 

5Goliatpa cascunpis chalëcunpis broncipitami karqan. Say chalëcuqa 

lasarqan pisqa chunka pisqa (55) kïlumi. 

6Saynöpis broncipitami karqan escarpinninpis lanzanpis. 

7Lanzanpa qerunpis telarpa awa qorikunano rakumi karqan. Say lanzanpa 

puntan fiërruqa lasarqan soqta kïlumi. Pelyaq aywaptinnami yanapaqninpis 
escüdun aptash puntanta aywaq. 

8Saychömi Israel soldädukunata wajupar Goliat nirqan: <<¿Imapaqtaq 

pelyaq askaq shayämushkanki? Noqaqa filisteo runami kaykä. Qamkunaqa 
Saúlpa ashmaylanmi kaykäyanki. Ali chölunninta kachayämuy noqawan 
pelyananpaq. 

9Say soldäduyki vincimaptinqa lapäkunami munaynikicho kayäshaq. Noqa 

vinciptïqa qamkunami noqakunapa munaynïcho kayanki. 

10Israel soldädukuna, qamkunatami kanan junaq nï: ¡Runa karqa 

mayqaykipis pelyaq shayämuy!>> 

11Filisteo runa sayno nishqanta wiyaykurmi Saúl y lapan Israel runakuna 

seqaypa mansariyarqan. 

Soldädukuna juntaraykäyashqanman David chashqan 

12Saúl mandashqan wisanmi Beléncho tarqan juk awkin Isaí jutiyuq. Paypami 

puwaq surinkuna kayarqan. Juk surinpa jutinmi karqan David. 

13Isaípa kimsa kaq mayor surinkunapa jutinkunami karqan Eliab, Abinadab y 

Sama. Paykunaqa poquraykaq maqtakuna karmi Saúlwan guërraman 
aywayarqan. 

14Davidqa shulka surinmi karqan. Kimsa kaq mayor surinkunami Saúlwan 

guërraman aywash kayarqan. 

15Davidnami Saúl kaqman aywaq wawqinkunata watukaq. Nirkurmi 

Belénman kutiq taytanpa uyshankunata misinanpaq. 

16Goliatnami chusku chunka (40) junaq tutapapis tardipapis Israel runakunata 

saynöla wajupaq. 

17Juk junaqmi surin Davidta Isaí nirqan: <<Campamentucho kaykaq 

wawqikikunata watukaq ayway chunka tantata y ishkay chunka kïlu trïgu 
kamsata apakurkur. 

18Saynöpis soldädukunapa capitanninpaq chunka moldi quësukunata apay. 

Wawqikikuna imano kaykäyashqantapis shumaq rikamunki y ali 
kaykäyashqanta musyanäpaq imalankunatapis apamunki. 

19Paykunaqa filisteo runakunawan pelyayänanpaq Saúlwan y Israel 

mayinkunawan Ela pampachömi kaykäyan>>. 

20Papänin sayno niptinmi Davidqa waraynin tuta saka sakala uyshankunata 

paytakuykur wawqinkunapaq apakuyta apar aywarqan. Chänanpaqmi Israel 
soldädukuna filisteo soldädukunawan pelyayänanpaq büllata rurar 
yarquykäyänaq. 

21Nirkurmi Israel soldädukuna y filisteo soldädukuna frenti frenti 

churanakuyarqan. 

22David chaykurnami täpakuqman qepinta paytakuykur soldädukuna kaqman 

cörrila aywarqan wawqinkuna imano kaykäyashqantapis rikaq. 

23Wawqinkunawan saycho David parlaykaptinmi filisteo soldädukunapita 

Goliat yarqamurqan. Imaypis wajushqannöla Israel soldädukunata wajuqtami 
David wiyarqan. 

24Goliatta rikaykurmi Israel soldädukuna pasaypa mansariyashpan 

campamentuman qeshpir kutikuyarqan. 

25Saychömi Davidta niyarqan: <<¿Rikashkankiku wajumaqninsi runa 

manakaqman churamashqansita? Pipis taqay runata vinciq kaqtaqa rey 
Saúlshi imaykatapis kamaripanqa. Saynöpis warmi surinwanshi täsinqa y 
ayllunkunatapis manashi impuestuta cobranqanasu>>. 

26Say nishqanta wiyaykurmi saycho kaykaq wakin runakunata David 

tapurqan: <<¿Imataq kanqa Israel runakunata wajupaq filisteo runata 
wanusiqpaq? ¡Pitaq say jusasapa runaqa kaykan imayyaqpis kawaq Tayta 
Diospa soldädunkunata wajupar manakaqman churaykunanpaqqa!>> 

27Saymi soldädukuna Davidta niyarqan puntata niyashqannöla. 

28Runakunawan David sayno parlaykaqta wiyarmi mayor wawqin Eliab 

rabyakushpan nirqan: <<¡Imaqtaq kayman shamushkanki! Jirkacho walkala 
uyshansita ¡pita kachapaykurtaq shamushkanki! Musyämi malgeniu 
kashpayki lutanta yarpashqaykita. Musyämi pelya rikäkuq 
shamushqaykita>>. 

29Saymi David nirqan: <<¿Imatataq mana alita rurashkä? ¿Mananaku 

imalatapis parlarküman?>> 

30Sayno nishpanmi wawqinpita jukläman witiykur wakintapis tapukurqan: 

<<Taqay runata vinciq kaqqa ¿imatataq chaskinqa?>> nir. Tapukuptinmi 
wakinkuna niyashqannöla paykunapis niyarqan. 

31Sayno tapukushqanta wilayaptinmi Davidta Saúl qayasirqan. 

Goliatta David wanusishqan 

32Saymi Saúl kaqman aywaykur David nirqan: <<Taqay filisteo runata ama 

pipis mansasunsu. Paywan pelyaq noqa aywashaq, taytay>>. 

33Sayno niptinmi Saúl nirqan: <<Say filisteo runataqa manami wanusiyta 

kamäpakunkisu. Jinapis wamralaraqmi kaykanki. Payqa maqta kashqanpita 
pasa soldädu karmi guërrakunalacho purikush>>. 

34Sayno niptinmi David nirqan: <<Papänïpa uyshankunata misikuykaptï 

leonpis o ukumaryapis shamur uyshäta apakuptin 

35taripaykur shiminpitami qechuq kä. Saycho tikrapämaptinqa chakawlapita 

aptarkurmi wanuqpaq sapiriq kä. 

36Imayyaqpis kawaq Tayta Diospa soldädunkunata taqay jusasapa filisteo 

runa wajupar manakaqman churashqanpitami leontapis ukumaryapis 
wanusishqänöla paytapis wanusishaq. 

37Leonpitapis ukumaryapitapis TAYTA DIOS salvamashqannölami taqay 

filisteo runapitapis salvamanqa>>. Saymi Saúl nirqan: <<Sayno kaptinqa 
ayway ari, hïju. TAYTA DIOS yanapaykuläshunki taqay runata 
wanuykasinaykipaq>>. 

38Sayno nirmi broncipita rurash cascuta y chalëcuta Davidta jatiparqan. 

39Saypitanami espädata seqlanman jatikurkur Davidqa puriyta 

kamaykacharqan. Puriyta shumaq mana kamäpakurmi Saúlta nirqan: 

<<Imaypis mana jatikush karmi kay jatipämashqaykiwanqa puriyta 
kamäpaküsu>>. Sayno nishpanmi lapan jatipashqanta loqtirirqan. 

40Nirkurnami raqrapita pisqa ullushkunata bolsanman winakushpan 

tukruntawan warakanta aptakurkur Goliatwan pelyaq aywarqan. 

41Sayno aywaptinmi Goliatpis Davidwan pelyaq aywarqan. Goliatpa 

nawpantanami yanapaqnin runapis escüdun aptash yarqamurqan. 

42Kuyaylapaq maqta kashqanta rikarmi Davidta manakaqman churar 

43Goliat nirqan: <<¿Alqu kashqätaku yarpanki tukruykiwan 

shamunaykipaq?>> Sayno nirmi diosninkunapa jutinkunata joqarir Davidta 
maldicionarqan. 

44Nirkurmi nirqan: <<¡Mä, runa karqa shamuy! ¡Kananmi wanuskasir 

wiskurkunawan munti uywakuna mikuyäshunaykipaq jitarishayki!>> 

45Sayno niptinmi David nirqan: <<Qamqa espädaykiman y lanzaykiman 

yärakurmi wanusimayta yarpaykanki. Noqami isanqa Israel soldädukunapa 
mandaqnin munayyuq TAYTA DIOSMAN yärakur shamushkä. Paytami 
manakaqman churashkanki. 

46Kananmi makïman TAYTA DIOS churamushushkanki wanuskasir kunkaykita 

roqunäpaq. Saynölami wakin soldädu mayikikunapa ayankunapis 
wiskurkuna y munti uywakuna mikuyänanpaq mashtaräyanqa. Saynöpami 
maysaychöpis runakuna musyayanqa Israel runakunata yanapaq Tayta Dios 
lapanpaq munayyuq kashqanta. 

47Saynölami kaycho shuntakash kaykaq runakunapis musyayanqa 

espädaynaqla lanzaynaqla TAYTA DIOS yanapämaptin vincishqäta. TAYTA 

DIOSMI noqakunapa favornï kaykan. Paymi qamkunata ushakäsiyänäpaq 
makïkunaman churayämushushkanki>>. 

48Davidta atacaq Goliat aywaptinmi Davidpis cörrila atacaq aywarqan. 

49Nirkurnami bolsanpita rumita jorquskir juk makila Goliatta urkuncho 

warakaykuptin urkuncho rumin jatipakush uksikaypa pasaman aywarqan. 

50Saynömi espädan mana kaptinpis juk warakayla filisteo runata David 

wanusirqan. 

51Tuniskiptinnami Davidqa jukla akataykur Goliatpa espädanta jorqurishpan 

say espädawan päsarpasirqan. Nirkurnami kunkanta roqur umanta 
jorqurirqan. 

Filisteo soldädukunata vinciyashqan 

Alinnin kaq soldädunta wanusishqanta rikaykurmi filisteo soldädukuna 
qeshpir aywakuyarqan. 

52Saymi Israel y Judá soldädukuna qaparäyashpan qati qatiykur 

wanusiyarqan Gat y Ecrón markakunayaq. Saymi Saaraimpita hasta Gatwan 
Ecrón markakunayaq aywaq nänikunacho filisteo soldädukunapa ayankuna 
jitaräyarqan. 

53Qatikachäyashqanpita Israel runakuna kutiykurmi filisteo runakunapa 

campamentunpita imankunatapis apakuyarqan. 

54Davidnami Goliatpa armankunata churaykurqan kikinpa toldun rurinman. 

Goliatpa umantami isanqa Jerusalénman aparqan. 

55Filisteo runata David wanusiq aywaptinmi soldädukunapa capitannin 

Abnerta Saúl tapurqan: <<¿Pitaq say maqtapa taytan?>> nir. Sayno 
tapuptinmi Abner nirqan: <<Manami musyäsu pï taytan kashqantapis>>. 

56Saymi Saúl nirqan: <<Kikinta ayway tapuykamuy>>. 

57Goliatpa umanta janchash David kutiykämuptinmi Abner pusharqan Saúl 

kaqman. 

58Saúlnami Davidta tapurqan: <<¿Pipa surintaq kaykanki?>> nir. Niptinmi 

David nirqan: <<Belén markacho taq Isaípa surinmi kä, taytay>>. 

 

1 Samuel 18 
Jonatánwan David juramentu wawqita rurayashqan 

1Saúlwan parlayta ushaskirmi Davidqa Saúlpa surin Jonatánwan 

reqinakuyarqan. Yanasa rikakurmi selläma kuyanakuyarqan. 

2Saúlnami say junaqpita pasa Davidta churarqan yanapaqnin kananpaq. 

Saymi papänin kaqman kutinanta munarqansu. 

3Jonatánwan David selläma kuyanakurmi imaypis mana 

kacharinakuyänanpaq juramentu wawqita rurayarqan. 

4Nirkurnami Jonatánqa Davidta qoykurqan jatirashqan capötinta, tünicanta, 

espädanta, flëchanta y cinturonnintapis. 

5Imata rurananpaqpis mandashqanta shumaq David ruraptinmi 

soldädukunapa capitannin kananpaq Saúl churarqan. Saymi lapan 
soldädukunapis y Saúlpa yanapaqninkunapis seqaypa kushikuyarqan. 

Davidta Saúl chikishqan 

6Goliatta David wanusishqanpita soldädukuna kutiyaptinmi Israel 

markakunapita warmikuna tinyankunata y panderëtankunata tukayashpan 
cantaraykar y danzaraykar rey Saúlta chaskikuq kushish yarquyarqan. 

7Sayno danzayashpanmi warmikuna cantar niyarqan: <<Saúl wanusish 

waranqa (1,000) runakunatami. Davidnami wanusish chunka waranqa 
(10,000) runakunata>>. 

8Sayno cantayashqanta wiyarmi Saúl fiyupa rabyakushpan nirqan: 

<<Davidpaqmi chunka waranqa runakunata wanusishqanta nikäyan y 
noqapaqqa waranqalata wanusishqäta nikäyan. ¡Kananqa rey kananpaq 
churayänalannami pishiykan!>> 

9Say junaqpitami Saúlqa Davidta nanaparar qalaykurqan. 

10Saypita waraynin junaqnami palaciucho arpata imaypis tukapashqanno 

David tukapaykaptinpis Tayta Dios kachashqan supay Saúlta seqaypa 
löcutäsirqan. Saymi aptaraykashqan lanzawan 

11Davidta wanusiyta munar lanzaykurqan. Cada lanzaynin David 

kiskitakuskiptinmi ishkay kuti lanzarpis chäsirqansu. 

12Saúlta yanapänanpa trukan Davidtana TAYTA DIOS yanapaykashqanta 

tantiyaykurmi Saúlqa Davidta pasaypa mansaparqan. 

13Saymi nawpancho kananta manana munashpan Davidta churarqan 

waranqa (1,000) soldädukunapa capitannin kananpaq. Saymi maypapis 
pelyaq aywar soldädukunata David pusharqan. 

14Pelyaq maypa aywaptinpis TAYTA DIOS alimi yanapaq. 

15Sayta musyaykurmi Saúlqa Davidta masraq chikirqan. 

16Israel y Judá soldädukunami isanqa Davidta kuyayaq maypa aywarpis ali 

pusharaptin. 

Surinwan Davidta Saúl täsishqan 

17Juk junaqmi Davidta Saúl nirqan: <<Qechpa surï Merabwanmi qamta 

täsiyta munaykä. Isanqa ali chölu kashqaykita musyanäpaq filisteo 
runakunawanraq mana mansariypa pelyay>>. Saúl sayno nirqan kayno 
yarparmi: <<Kikï wanusinäpa trukan mas ali kanqa filisteo runakuna 
wanusiyaptinmi>>. 

18Surinwan täsiyta Saúl munaptinmi David nirqan: <<¡Imanöpataq pobri 

runapa surin kaykar qampa mashayki käman, taytay!>> 

19Mashan kayta mana munaptinmi Davidta täsinanpaq kaq tiempu 

chämuptinpis Mehola markapita Adriel nishqan runawan surin Merabta Saúl 
täsirqan. 

20Saypitanami Saúlpa jukaq surin Mical Davidta kuyakurkurqan. Sayta 

musyaykurmi Saúl kushikushpan 

21yarparqan surinwan täsiq tumpala filisteo runakunapa makinman Davidta 

entregayta. Saymi Davidta nirqan: <<Kananmi isanqa rasunpaypa mashaq 
kanki>>. 

22Saynöpis yanapaqninkunatami Saúl nirqan: <<Kikilanta qayaykur Davidta 

niyay: <Rey Saúl kuyashunkimi. Saynölami noqakunapis qamta kuyayä. 
Sayno kaykaptinqa mashan kanaykipaq jukla yaykuy> >>. 

23Saymi Davidman aywaykur yachasishqannöla Saúlpa yanapaqninkuna 

niyarqan. Niyaptinmi David nirqan: <<¿Imanirtaq qamkuna sayno 
yarpäyanki? Pobri kaykarqa reypa mashan manami yaykümansu>>. 

24Sayno niptinmi Saúlpa yanapaqninkuna kutiykur David nishqankunata 

wilayarqan. 

25Saymi filisteo runakuna Davidta imanöpapis wanusiyänanta munar 

yanapaqninkunata Saúl nirqan: <<Davidta niyay: <Surinwan tänaykipaq 
Saúlqa manami päganaykita munansu. Saypa trukanqa pachak (100) filisteo 
runakunata wanuykasir ishpakunanpa puntan jana qaranta kusurir 
apamunaykitami munaykan> >>. 

26Say nishqankunata Saúlpa yanapaqninkuna Davidta wilayaptinmi reypa 

mashan kayta awnirqan. Saymi jitapashqan junaq manaraq chaptin 

27yanapaqnin runakunawan David aywaykur ishkay pachak (200) filisteo 

runakunata wanusiyarqan. Mashan kananpaq awnish karmi say runakunapa 
ishpakunanpa jana qaranta rey Saúlman apaparqan. Saynöpami Davidta 
surin Micalwan Saúl täsirqan. 

28 TAYTA DIOS yanapashqanta tantiyar y surin Micalpis Davidta seqaypa 

kuyashqanta musyarmi 

29Saúl masraq mansarirqan. Saynami wanushqanyaq Davidta fiyupa 

chikikurkurqan. 

30Filisteo runakuna pelyaq shayämuptin wakin mandaq soldädukuna 

wanusiyashqanpita mas askatami David wanusiq. Saymi pïmaypis payta ali 
rikayaq. 

 

1 Samuel 19 
Davidta Saúl wanusiyta munashqan 

1Saypitanami Davidta imanöpapis wanusiyänanpaq surin Jonatánta y 

yanapaqninkunatapis Saúl nirqan. Jonatánnami Davidwan kuyanakushpan 

2wilarqan: <<Papänïmi imaykanöpapis wanusishunaykipaq juraykan. Waray 

tuta saka sakala maynilanmanpis pakakuy. 

3Pakaraykashqayki chakra kaqpa papänïwan yarqurmi tapushaq qampaq 

imata yarpashqantapis. Nirkurnami imata nimashqantapis wilashayki>> nir. 

4Say nishqannölami waraynin tuta Jonatánqa Davidpa favornin sharkur 

papäninta nirqan: <<Papä, ¿imanirtaq yanapäshuqniki Davidta wanusiyta 
munaykanki? Payqa manami imaypis contrayki sharkushsu. Saypa trukanqa 
lapanchöpis yanapaykäshunkimi. 

5Wanuyta mana mansaypa Goliatta wanusiptinmi filisteo runakunapita Israel 

runakunata TAYTA DIOS salvash. Kikikipis Goliatta vinciykuptin 
kushikurqaykichä. Jusaynaq kaykaptinqa ¿imanirtaq Davidta wanusiyta 
yarpaykanki?>> 

6Jonatán sayno niptinmi tantiyakushpan Saúl nirqan: <<Rasunpaypapis 

Davidta manami wanusïmansu. Payta mana wanusinäpaq TAYTA 

DIOSPA jutincho jurarmi promitï>>. 

7Saypitanami Jonatánqa Davidta qayaykasir wilaparqan papänin 

nishqankunata. Nirkurnami papänin kaqman pushaptin nawpata 
yanapashqanno Saúlta yapay David yanaparqan. 

8Yapay guërra kaptinmi soldädunkunata pushakurkur filisteo runakunawan 

pelyaq David aywarqan. Saycho mansariypaq atacayaptinmi filisteo 
runakuna qeshpir aywakuyarqan. 

9Saypita juk junaqnami wayincho lanzan aptash Saúl kaykaptin TAYTA 

DIOS kachashqan supay yapay löcutäsirqan. Saymi arpata David 
tukapaykaptin 

10wanusiyta munar lanzanwan Saúl lanzaykurqan. David witikuriptinnami 

tapiaman jawikaqpaq lanza rataykurqan. Saymi jinan höra David qeshpir 
aywakurqan. 

11Saymi soldädunkunata Davidpa wayinman kachar Saúl nirqan: 

<<Wayinpita David mana qeshpinanpaq jukla aywar täpayay. Pasa 
wararkuptinna wayinpita yarqaykämuqta jukla wanusiyanki>>. Papänin 
sayno nishqanta musyaykurmi Davidta warmin Mical nirqan: <<Kanan sakay 
mana qeshpikuptikiqa waray junaq wanusishunkimi>>. 

12Sayno nir waskawan warkuypa ventänapa urarpasiptinmi David qeshpir 

aywakurqan. 

13Micalnami wayincho kaykaq juk ïduluta Davidpa cämanman 

punuykasirqan. Cabra aqsapita awash jawnata ïdulupa umanman 
churaparkurmi qataparkurqan. 

14Saymi Saúl kachashqan soldädukuna Davidpa wayinman chäyaptin Mical 

nirqan: <<Davidqa qeshyaykanmi>>. 

15Kutiykur David qeshyaykashqanta wilayaptinmi Saúl yapay kutisirqan: 

<<¡Cämantinta kayman apayämuy wanusinäpaq!>> nir. 

16Sayno niptin aywarmi soldädukuna Davidpa cämancho tariyarqan cabra 

aqsapita awash jawnan jawnakush ïdulu kaykaqta. 

17Sayno tarishqanta wilayaptinmi Micalta qayaykasir Saúl nirqan: <<Conträ 

runata qeshpirkasir ¿imanirtaq lulapämashkanki?>> Saymi Mical nirqan: 
<<Wanusimayta munaptinmi qeshpikunanpaq kacharishkä>>. 

18Sayno qeshpikushpanmi Ramá markaman aywakur Samuel kaqman David 

charqan. Saychömi Samuelta wilarqan lapan ima päsashqantapis. Saymi 
Naiot markaman taq ishkan aywakuyarqan. 

19Ramá markapa cercan Naiotcho David kaykashqanta wilayaptinmi 

20soldädunkunata Saúl kacharqan prësu sariyämunanpaq. Say soldädukuna 

Naiotman chäyashpanmi tariyarqan Samuelwan wakin profëtakuna Diospa 
wilakuyninta wilakuykäyaqta. Saymi Tayta Diospa Espïritun parlasiptin say 
soldädukunapis Diospa wilakuyninta wilakur qalaykuyarqan. 

21Sayno päsashqanta musyaykurmi yapay juk soldädukunatana Saúl 

kacharqan. Saymi paykunapis chaykur Diospa wilakuyninta wilakur 
qalaykuyarqan. Soldädunkunata kimsa kutina Saúl kachaptinpis saynölami 
päsarqan. 

22Saymi kikin Saúlna Ramáman aywarqan. Secú nishqancho jatun pözu 

kaqman chaykurmi runakunata tapukurqan Samuelpaq y Davidpaq. 
Tapukuptinmi wilayarqan Ramá cercan Naiot markacho kaykäyashqanta. 

23Naiotman aywaykaptinnami Tayta Diospa Espïritun Saúltapis parlasirqan. 

Saymi Naiotman chashqanyaq Diospa wilakuyninta wilakuraykar aywarqan. 

24Chaykurmi Tayta Diospa wilakuyninta wilakushpan mödananta loqtikuskir 

say junaq y say sakay Samuelpa nawpancho qarapächula jitararqan. Saypita 
pasami runakuna niyan: <<¿Saúlpis Tayta Diospa profëtannaku?>> 

 

1 Samuel 20 
Davidta Jonatán yanapashqan 

1Saypitanami Ramá cercan Naiot markapita David qeshpikushpan Jonatán 

kaqman chaykur nirqan: <<¿Ima jusatataq noqa rurashkä? ¿Imachötaq 
papänikita rabyanäsishkä wanusimayta munamänanpaq?>> 

2Saymi Jonatán nirqan: <<¡Manachi wanuykasishunkimansu! Papänïqa 

imata rurananpaqpis wilamanraqmi. Wanusiyta munashushpaykiqa 
¿imanirraq wilamashsu? Manami may wanusishunkisu>>. 

3Sayno niptinmi David nirqan: <<Kuyanakushqansita musyar y lakikunaykita 

mana munashpanmi papäniki wilashushkankisu. Tayta Diospis musyanmi 
awja puntalanpita qeshpimushqäta>>. 

4Sayno niptinmi Jonatán nirqan: <<Sayno kaptinqa yanapänäpaq ¿imatataq 

ruräman?>> 

5Saymi David nirqan: <<Waraymi lulu killa kaptin fiesta kanqa. Say 

fiestachömi imaypis papänikiwan mësacho jamakuq kä. Waraymi isanqa 
fiestaman aywanäpa trukan chakraman aywaykur warantin tardiyaq 
pakaräkushaq. 

6Fiestacho papäniki noqapaq tapushuptiki ninki: <Belénchöshi ayllunkuna 

wata wata fiestata rurar sacrificiuta rupasiyan. Sayman aywananpaqmi 
ruwakamash>. 

7<Alimi aywash> nishuptikiqa manami mansariykäshaqnasu. Rabyaptinmi 

isanqa qampis musyanki rasunpaypa wanusimayta munaykashqanta>>. 

8Mastapis David nirqan: <<Imaypis yanapänakunansipaqmi TAYTA 

DIOSPA nawpancho pactuta rurashkansi. Saymi kanan ruwakü jusalikush 
kaptïqa kikiki wanusimänaykipaq. Ama papänikimanraqqa apamaysu>>. 

9Sayno niptinmi Jonatán nirqan: <<¡Saykunata ama yarpaysu! Papänï 

wanusishunaykipaq yarpashqanta musyarqa imanöpapis juklami 
wilakasishayki>>. 

10Saymi David nirqan: <<¿Piraq wilamanqa papäniki ayaq shiminpa imatapis 

nishushqaykita?>> 

11Sayno niptinmi Jonatán nirqan: <<Aku chakrapa aywashun>>. Sayno nirmi 

ishkan aywayarqan. 

12Chakraman chaykurnami Jonatán nirqan: <<Yärakushqansi TAYTA 

DIOSPA jutinchömi promitï papänï imata yarpashqantapis waray o warantin 
kayno hörano musyasinäpaq. Qampaq mana rabyaptinpis juklami 
wilakasimushayki. 

13Saynölami rabyash imatapis contrayki parlaptinpis jukla qeshpikunaykipaq 

wilakasimushayki. Mana wilakasimuptïqa TAYTA DIOS castigamäsun. 
Papänïta yanapashqannöla qamtapis TAYTA DIOS yanapaykuläshunki>>. 

14Mastapis Jonatán nirqan: <<Kawaykaptïraqqa TAYTA 

DIOS kuyapäshushqaykino noqatapis kuyapaykalämanki. 

15TAYTA DIOS contraykikunata ushakäsiptinpis ayllükunata kuyapaykulanki. 

16Lapan contrayki kaqtaqa TAYTA DIOS juzgar chipyaq ushakäsisun>>. 

Sayno nirmi Davidwan Jonatán pactuta rurayarqan wilanakuyashqanta 
imaypis cumpliyänanpaq. 

17Saypitami Davidta seqaypa kuyashpan imaypis mana 

kacharinakuyänanpaq yapay promitinakuyarqan. 

18Saymi Jonatán nirqan: <<Waray junaq lulu killa fiestacho mikuy höra 

jamakunayki jäkuraptin papänï watukashunkimi. 

19Warantin junaqna puntata pakarashqaykiman aywar Ezel rumi 

waqtalanman pakakunki. 

20Sayman shamurmi yachakuq tumpala kimsa kuti flëchamushaq 

pakarashqayki kaqläman. 

21Nirkurnami pusharashqä ashmaynïta say flëchamushqäkunata 

shuntamunanpaq nishaq. <Flëchakuna kaylänikichömi kaykan; sayta 
shuntamuy> niptïqa mana mansariypa yarqamunki. TAYTA DIOSPA jutinchömi 
promitï imapis mana päsashunaykipaq kashqanta. 

22<Mas washalänikichömi flëcha kaykan> niptïmi isanqa musyanki 

aywakunaykipaq TAYTA DIOS munashqanta. 

23Kanan parlakushqansita cumplinansipaqqa TAYTA DIOSMI testïgu 

kaykan>>. 

24Saymi wilanakuyashqannöla David aywar pakakurqan. Waraynin junaq lulu 

killa fiestachömi rey Saúl mikuq jamakurqan. 

25Costumbrin kashqannömi perqa kaqläpa Saúl jamakurqan. Jonatánnami 

jamakurqan Saúlpa simpanman. Abnernami Saúlpa lädunman jamakurqan. 
David jamakunan kaqmi isanqa jäkurarqan. 

26Say junaqqa Saúl shonqulanchömi nirqan: <<Davidtaqa imalapis 

päsashqami kanqa. Saychir impüru kar shamunraqsu>>. 

27Waraynin junaqpis Davidta mana rikarmi Jonatánta tapurqan: <<¿Imanirtaq 

qanyanpis ni kananpis Isaípa surin mikuq shamushsu?>> nir. 

28Sayno tapuptinmi Jonatán nirqan: <<Belénman aywananpaqmi 

ruwakamash. 

29Saychöshi ayllunkuna sacrificiuta rupasir fiestata ruraykäyan. Say fiestacho 

kananpaqshi wawqin qayasish. Saynöpis nimash sayman aywaqnöla 
ayllunkunata watukananpaq kashqantami. Saymi mikuq shamushsu, 
papä>>. 

30Sayno niptinmi Saúl fiyupa rabyashpan nirqan: <<¡Supay wachashqan! 

Isaípa surinwan seqaypa kuyanakuyashqaykita ¿mana tantiyashqätaku 
yarpashkanki? Sayno kashpayki penqakuypaqmi kaykanki. Mamaykitapis 
penqaymanmi churaykanki. 

31David kawashqanyaqqa manami imaypis rey kankisu. ¡Jukla maypitapis 

chäsimuy supaynin apasinäpaq!>> 

32Saymi Jonatán nirqan: <<Wanusinaykipaqqa ¿imatataq jusalikush?>> 

33Sayno niptinmi fiyupa rabyashpan surin Jonatán jananpa lanzanwan Saúl 

lanzaykurqan. Sayno ruraptinmi Jonatán tantiyakurqan rasunpaypa Davidta 
wanusiyta munaykashqanta. 

34Saymi fiyupa rabyakushpan mikuytapis mana mikuylapa mësapita 

sharkurkur aywakurqan. Davidpaq sayno juraptinmi fiyupa lakikurqan. 

35Waraynin tutanami wilanakuyashqannöla Jonatán aywarqan David 

pakaraykashqan chakraman. Saypa aywarmi pusharqan juk ashmaynin 
wamrata. 

36Saymi say wamrata nirqan: <<Flëchashqä flëchakunata shuntamuq 

ayway>>. Sayno niptinmi say wamra flëcha shuntaq cörrirqan. Saynami 
wamra jananpa flëcharqan mas washaläman chänanpaq. 

37Flëcha jitashqan kaqman chaykaptinnami Jonatán qayakurqan: <<¡Mas 

washalänikichöraqmi flëcha kaykan!>> nir. 

38Yapaypis Jonatán nirqan: <<¡Mana ichiypa wayrala ayway!>> Niptinnami 

wamra shuntarkamur flëchakunata Jonatánman apapämurqan. 

39Imanir sayno nishqantapis say wamra manami tantiyarqansu. Saytaqa 

Jonatánwan Davidlami musyayarqan. 

40Nirkurnami flëchankunata ashmaynin wamrata aptaparkur markapa 

kutikunanpaq nirqan. 

41Wamra aywaskiptinnami pakaraykashqanpita David yarqaskamur 

Jonatánpa puntanman kimsa kuti qonqurpakurqan urkunpis pasaman 
töpashqanyaq. Saypitami ishkan makalanakurkur waqayarqan. Davidmi 
Jonatánpitapis mas waqarqan. 

42Saymi Davidta Jonatán nirqan: <<Ama lakikuysu. Imaypis 

kuyanakunansipaqmi TAYTA DIOSPA jutincho promitinakushkansi. Noqansipis 
wamransikunapis mana cumplishqaqa TAYTA DIOS juzgamäshun>>. 

1 (21.1) Sayno wilanakuskirmi David aywakurqan y Jonatánpis markapa 
kutikurqan. 

 

1 Samuel 21 
Saúlpita David qeshpikushqan 

1 1 (2) Saypitanami Nob markapa aywakur David charqan Ahimelec cüra 

kaqman. Chaykuptinmi Davidta rikaykur Ahimelec mansakashpan nirqan: 
<<¿Imataq kash? ¿Imanirtaq japalayki shamushkanki?>> 

2 2 (3) Saymi David nirqan: <<Rey Saúlmi kachamash pitapis mana 

wilapaylapa yarpashqankunata ruranäpaq. Yanapämaq runakunawan 
juklächo tinkuyänäpaqmi jitapänakuyashkä. 

3 3 (4) ¿Imalaykipis mikurkunäpaq kanku? Pisqa tantalatapis o imalatapis 

qaraykalämay, taytay>>. 

4 4 (5) Sayno niptinmi cüra Ahimelec nirqan: <<Sararashqä tantaqa manami 

común tantasu, sinöqa Tayta Diospaq churashqä tantalami 
kaykan. Shuyäyäshunaykipaq jitapashqayki runakuna warminkunawan 
mana punuyash kayaptinqa say tantata kamaripäshayki>>. 

5 5 (6) Niptinmi David nirqan: <<Imaypis guërraman aywayänäpaq kaptinqa 

manami warmiwan punuyäsu. Kananpis manami warmiwan punuyashkäsu. 
Saymi yanapämaq runakunapis püru kaykäyan>>. 

6 6 (7) Sayno niptinmi común tantan mana kaptin TAYTA DIOSPAQ churashqan 

tantakunata cüra aptaparqan. Say aptapashqan tantakunaqa say junaqraq 
trukasish tantakunami karqan. 

7 7 (8) Saychömi Edom nacionpita kaq Doeg jutiyuq runa Diosta manakur 

kaykarqan. Payqa Saúlpa uysha misiqninkunapa capatazninmi karqan. 

8 8 (9) Nirkurmi Ahimelecta David nirqan: <<¿Lanzayki o espädayki kanku 

manamänaykipaq? Rey Saúl elaqpita kachamaptinmi tiempü kashnasu 
espädata ni armäta apamunäpaqpis>>. 

9 9 (10) Sayno niptinmi cüra nirqan: <<Ela pampacho filisteo runata 

wanusishqayki Goliatpa espädalanmi kaycho 
kaykan. Saytaqa efod qepanchömi capötïwan pitush churaraykäsï. 
Munashpaykiqa sayta apay, ari. Mastaqa ima armatapis manami sararäsu>>. 
Sayno niptinmi David nirqan: <<Sayta qoykalämay, taytay. Saymanqa 
manami ni ima espädapis tinkunsu>>. 

10 10 (11) Say junaqmi Saúlpita qeshpir David aywakurqan Gat markapa 

mandaqnin rey Aquisman. 

11 11 (12) Sayman David chaykuptinmi Aquispa capitanninkuna niyarqan: 

<<¡Payqa Israel runakunapa mandaqnin rey Davidmi! ¿Manaku paypaq 
kushikuyashpan cantayarqan: <Waranqa (1,000) runakunatami Saúl 
wanusish. Davidmi isanqa chunka waranqa (10,000) runakunata wanusish> 
nir?>> 

12 12 (13) Sayno parlayashqanta musyaykurmi Gat markapa mandaqnin rey 

Aquista David mansaparqan. 

13 13 (14) Saymi pasaypa löcu tukushpan wayi punkukunacho imaykatapis 

lutala aspikachar qelqarqan. Saynöpis shapran jananpami lawsantapis 
jutusirqan. 

14 14 (15) Saymi capitanninkunata rey Aquis nirqan: <<¿Imapaqtaq löcu 

runata kayman pushayämushkanki? 

15 15 (16) Löcukunaqa kay markansichöpis kayanmi. ¿Imapaqtaq kay löcu 

runata wayïman pushayämushkanki?>> 

 

1 Samuel 22 
Adulam machaycho David pakakushqan 

1Saypita David aywakushpanmi Adulam machayman pakakurqan. Sayta 

musyaykurmi wawqinkuna y wakin ayllunkunapis pay kaqman aywayarqan. 

2Saynöpis payman qelikäyarqan muchuq runakuna, jaqa pägayta mana 

aypäpakuq runakuna y jaqayash runakunapis. Saynöpami Davidpa 
munaynincho chusku pachak (400) runakuna kayarqan. 

3Saypitanami Moab nacioncho kaq Mizpa markaman David aywaykur say 

markapa mandaqnin reyta ruwakur nirqan: <<Tayta Dios imano 
yanapämänanpaq kashqantapis musyashqäyaq mamäwan taytä makikicho 
taykäyäläsun, taytay>>. 

4Ruwakushqanta awniptinmi machaylacho David pakarashqanyaq Moab 

nacionpa mandaqnin reypa makincho mamanwan taytan täyarqan. 

5Saypitanami Tayta Diospa profëtan Gad nirqan Davidta: <<Kaylachöqa 

manami pakaräkunkimansu. Kutikuy Judá partiman>>. Sayno niptinmi David 
aywakurqan Haretcho kaykaq muntiman. 

Nob markacho taq cürakunata Saúl wanusishqan 

6Saypitanami Judácho David kaykashqanta Saúl musyarqan. Say junaqmi 

Gabaacho kaykaq lömaman Saúl aywaykur tamarisco jacha chakincho 
lanzan aptash jamaraykarqan. Paywanmi soldädunkunapa lapan 
capitanninkunapis kaykäyarqan. 

7Paykunatami Saúl nirqan: <<¡Benjamín trïbu runakuna, shumaq wiyayämay! 

¿Üva plantash chakrakunata y wakin chakrakunatapis Isaípa 
surin qoyäshunaykipaq kashqantaku yarpaykäyanki? Saynöpis ¿waranqa 
(1,000) soldädunkunapa o pachak (100) soldädunkunapa mandaqninkuna 
churayäshunaykipaq kashqantaku yarpaykäyanki? 

8¡Sayno kaykaptinpis qamkunaqa lapaykimi conträ sharkuyashkanki! Saymi 

mayqaykipis wilayämashkankisu imaypis yanapänakuyänanpaq Isaípa 
surinwan surï Jonatán pactuta rurayashqanta. Manami mayqaykipis 
wilayämashkankisu ashmaynï conträ sharkunanpaq kikïpa surï 
yanapaykashqanta. Saymi kananqa wanusimänanpaq ashiykäman>>. 

9Edom nacionpita Doeg runapis Saúlpa capitanninkunawanmi saycho 

kaykarqan. Paymi nirqan: <<Isaípa surintaqa Ahitobpa surin Ahimelecwan 
Nob markacho parlaykaqtami rikashkä. 

10Imata rurananpaq kashqantapis David musyayta munaptinmi TAYTA 

DIOSTA Ahimelec say höra manakurqan. Nirkurnami Goliatpa espädantapis 
mikuytapis kamaripash>>. 

11Sayno niptinmi Ahimelecta y lapan cüra mayinkunatapis Nob markapita 

Saúl qayasimurqan. Paykunaqa say ayllulami lapan kayarqan. 
Chaykuyaptinmi 

12Saúl rabyash nirqan: <<¡Ahitobpa surin, shumaq wiyamay!>> Niptinmi 

Ahimelec nirqan: <<Qampa makiki chakikichömi kaykä, taytay>>. 

13Saymi Saúl nirqan: <<¡Imanirtaq conträ sharkunanpaq Isaípa surinwan 

parlakushkanki! ¡Nirkurpis cösaraqmi kamaripashkanki mikuyta y 
espädatapis! Saynöpis Tayta Diosta manakushkanki yanapänanpaq. Saymi 
kananqa wanusimänanpaq ashiykäman>>. 

14Niptinmi Ahimelec nirqan: <<¿Imanirtaq contrayki sharkushqanta 

yarpaykanki? ¿Manaku lapan capitannikikunapitapis Davidqa 
mandashqaykita lapanta ruran? Saynöpis payqa mashaykimi kaykan. 
Saynöpis rikashuqniki soldädukunapa capitannin kaptinmi pïmaypis 
palaciuykicho payta ali rikayan. 

15Manami kananraqsu paypaq Tayta Diosta manakuykä. Saynöpis manami 

musyashkäsu David contrayki sharkushqanta. Mana musyaykaptïqa noqata 
ni ayllükunatapis ama jitapäyämaysu>>. 

16Saymi fiyupa rabyashpan Saúl nirqan: <<¡Ahimelec, kananmi isanqa 

hörayki chämush lapan castaykikunawan ushakäyänaykipaq!>> 

17Sayno nirmi rey Saúlqa rikaqnin soldädukunata nirqan: <<¡TAYTA 

DIOSTA sirviq cürakunata wanusiyay! Paykunapis Davidpa favorninmi 
kaykäyan. David qeshpiykashqanta musyaykarpis paykuna manami 
wilakasiyämashsu>>. Sayno niptinpis cürakunata wanusiyta 
mansakuyarqan. 

18Saymi rey Saúlqa Edom ayllu Doegta nirqan: <<¡Qam wanusiy!>> 

Niptinnami puwaq chunka pisqa (85) cürakunata wanusirqan. Say lapan 
cürakunami lïnupita rurash efodnin jatish kaykäyarqan. 

19Nirkurnami Nob markaman aywaykur Doegqa cürakunapa ayllunkunata 

espädawan wanusirqan olqutapis, warmitapis, wamratapis y ititapis. 
Saynölami wanusir usharqan say cürakunapa wäkankunata, ashnunkunata y 
uyshankunatapis. 

20Say junaqmi Ahimelecpa juk surin Abiatar qeshpir David kaykashqan 

kaqman aywarqan. 

21Chaykushpanmi wilarqan Saúl mandaptin TAYTA DIOSTA sirviq cürakunata 

wanusir ushashqanta. 

22Sayno wilaptinmi David nirqan: <<Edom ayllu Doegta Nobcho rikar 

maliciarqämi Saúlta wilananpaq kashqanta. Noqami jusayuq kaykä 
aylluykikunata wanusiyänanpaq. 

23Ama mansariysu. Kaycho noqakunawan täkuy. Noqawan kaykaptikiqa 

manami pipis wanusishunkisu. Ishkansitami wanusirqa wanusimäshun>>. 

 

1 Samuel 23 
Keila markata David salvashqan 

1Saypitanami David musyarqan filisteo runakuna Keila markata atacar sayraq 

wiruyashqan trïguta ërapita apakuyashqanta. 

2Saymi TAYTA DIOSTA manakur tapukurqan: <<¿Filisteo runakunawan pelyaq 

aywayämanku, Taytay?>> nir. Saymi TAYTA DIOS nirqan: <<Aywayay filisteo 
runakunata atacar Keila markata salvayänaykipaq>>. 

3Sayno nishqanta wilaptinmi Davidta yanapaq runakuna aywayta mana 

munar niyarqan: <<Kay Judácho mansariykarqa ¡masraqchir mansarishun 
Keila markaman aywar filisteo runakunapa soldädunkunawan pelyaytaqa!>> 

4Saymi David yapay TAYTA DIOSTA manakur tapuptin nirqan: <<Aywayay 

Keila markaman. Filisteo runakunata vinciyänaykipaq noqami 
yanapäyäshayki>>. 

5Sayno niptinmi yanapaqnin runakunawan Keila markaman David aywarqan. 

Saychömi filisteo runakunata vincir Keila markacho runakunata David 
salvarqan. Saynölami filisteo runakunapa uywankunatapis apakuyarqan. 

6Ahimelecpa surin Abiatarmi efodta apakurkur Keila markacho David 

kaykaqman Saúlpita qeshpir aywakurqan. 

7Keila markacho David kaykashqanta musyaykurmi Saúl kushikushpan 

nirqan: <<Davidqa corralash markacho kar manami maypapis qeshpinqasu. 
Saynöpami makïman Tayta Dios chäsimush>>. 

8Saymi jinan höra lapan soldädunkunata Keila markaman Saúl kacharqan 

yanapaqninkunatawan Davidta churanakuykur prësu sariyämunanpaq. 

9Soldädunkunata Saúl kachashqanta wilaptinmi cüra Abiatarta David nirqan: 

<<Efodta apamuy>>. 

10Apapaykuptinmi Tayta Diosta David tapukur nirqan: <<Israel runakunata 

kuyaq TAYTA DIOS, wiyashkämi Saúl shamur kay markata ushakäsinanpaq 
kashqanta. Sayno yarpaykan kaycho kashqäta musyarmi. 

11¿Rasunpaypasuraq wilayämashqanno kay markaman Saúl shamunqa? 

¿Kaycho taq runakuna paypa makinmansuraq churaykayämanqa? Imano 
kananpaq kaqtapis wilaykalämay, TAYTA DIOS>>. Saymi TAYTA DIOS nirqan: 
<<Rasunpaypami Saúl shamunqa>>. 

12Sayno niptinmi yapay David tapukurqan: <<¿Yanapämaq 

runakunatawansuraq Keila marka runakuna Saúlpa munayninman 
churaykayämanqa?>> Sayno niptinmi TAYTA DIOS nirqan: <<Aw, 
nishqaykinömi kanqa>>. 

13Sayno niptinmi yanapaqnin runakunawan say markapita David aywakur 

jalqan jalqan purikuyarqan. Yanapaqnin runakunaqa soqta pachakmi (600) 
kayarqan. Aywakuyashqanta musyaykur Saúl mananami Keila markaman 
aywarqannasu. 

Sunyaq jirkacho David pakarashqan 

14Saynöpami Zif niyashqan sunyaq jirkaman chaykur yanapaqninkunawan 

qaqakunacho y machaykunacho David tarqan. Tayta Dios sapaptinmi waran 
waran ashirpis Saúl tarirqansu. 

15Zif niyashqan sunyaq jirkacho kaykaq Hores particho kaykaptinmi Davidta 

wilayarqan payta wanusiq Saúl aywaykashqanta. 

16Saúlpa surin Jonatánnami David kaqman puntata chaykur shakyäsirqan 

Tayta Diosman imaypis yärakunanpaq. 

17Saymi nirqan: <<Ama mansariysu. Mayjina ashishushpaykipis papänï 

manami tarishunkisu. Israel runakunapa mandaqnin reymi qam kankipaq. 
Noqami yanapaqnikipis kashaq. Saytaqa papänïpis tantiyanmi>>. 

18Say junaqmi Tayta Diospa jutincho pactuta yapay rurayarqan imaypis 

yanapänakuyänanpaq. Nirkurmi Jonatánqa wayinpa kutikurqan y Davidnami 
Horescho quëdakurqan. 

19Saypitanami Zifcho taq runakuna Gabaa markaman aywar Saúlta 

wilayarqan: <<Haquila jirkacho Hores qaqakunachömi David 
pakaraykan. Say kaykan sunyaq jirkapita sur kaqläpami. 

20Munashqayki höra soldäduykikunawan shayämuy, taytay. Shamuptikiqa 

say runata sarïsiyäshaykimi>> nir. 

21Saymi Saúl nirqan: <<Kuyapäyämashqaykipita TAYTA 

DIOS yanapaykuyäläshunki. 

22Niyämash say runa selläma astütu kashqantami. Kanan aywar pï 

rikashqanta y maynincho pakaraykashqantapis shumaq musyapakayämuy. 

23Maynincho pakaraykashqantapis shumaq rikapakaskamur wilayämaptikiqa 

qamkunawanmi sarimuq aywashaq. Rasunpaypa Judá particho kaptinqa 
kuchu kuchumi tarishqäyaq ashimushaq>>. 

24Saypitanami Zifcho taq runakuna Saúl kaqpita markanman kutikuyarqan. 

Davidnami yanapaqnin runakunawan Maón niyashqan sunyaq jirkapita sur 
kaqlächo kaykarqan. Sayqa kaykan Arabá pampachömi. 

25Yanapaqnin runakunawan Saúl aywaykäyashqanta musyaykurmi Maón 

niyashqan sunyaq jirkacho kaykaq jatun qaqaman amparakuq David 
aywarqan. Sayta musyaykurmi Saúlpis Davidta sarinanpaq sayman 
aywarqan. 

26Saymi jirka washa waqtanpa Saúl aywaptin Davidqa yanapaqninkunawan 

kay waqtanpa qeshpiyarqan. Jina kaqtami Saúlqa soldädunkunawan Davidta 
sariyänanpaqna kunchawaskiyarqan. 

27Say hörami juk wilakuq chaykur Saúlta nirqan: <<¡Jukla kutiy, taytay! 

¡Filisteo runakunami nacionninsiman yaykayämush!>> 

28Sayno niptinmi Davidta qatikachayta kachariykur soldädunkunawan filisteo 

runakunata atacaq aywakuyarqan. Say junaqpitanami say qaqata 
jutisiyarqan Sela-hama-lecot jutin kananpaq. 

29 29 (24.1) Saypita David aywakurmi En-gadichöna pakararqan. 

 

1 Samuel 24 
Saúlta David mana wanusishqan 

1 1 (2) Filisteo runakunata vincishqanpita Saúl kutikuykaptinmi wilayarqan En-

gadi niyashqan sunyaq jirkacho David kaykashqanta. 

2 2 (3) Saymi Israel runakunapita kimsa waranqa (3,000) alinnin kaq 

soldädukunawan Saúl aywayarqan munti cabrakuna purikuyänan 
qaqakunaläpa David ashiq. 

3 3 (4) Aywaykäyashqanchömi uysha kunchakuna nawpancho kaykaq jatun 

machayman chäyarqan. Say machay rurinchömi yanapaqnin runakunawan 
David pakaraykäyarqan. Machaycho David kaykashqanta mana musyarmi 
ishpakuq Saúl yaykurqan. 

4 4 (5) Saúlta rikaykurmi Davidwan kaykaq runakuna niyarqan: <<Kanan 

junaqmi TAYTA DIOS cumplish contraykita makikiman churamunanpaq 
nishqanta. Sayno kaykaptinqa yarpashqaykino imatapis ruray>>. Saymi 
David yachaylapa witiykur Saúl tunkuraykaptin tünicanpa kuchunta mana 
mayakäsiylapa kusurirqan. 

5 5 (6) Sayta ruraskirmi lutanta rurashqanta tantiyakur David fiyupa 

lakikurqan. 

6 6 (7) Saymi yanapaqnin runakunata nirqan: <<Yäsiyämashqaykita 

ruranäta TAYTA DIOS sapaykalämäsun. Kikin TAYTA DIOS Saúl rey kananpaq 
akraykaptinqa noqapapis mandamaqnïmi kaykan. Saymi payta 
yatashaqsu>>. 

7 7 (8) Sayno nirmi yanapaqnin runakunata David micharqan Saúlta mana 

wanusiyänanpaq. Saúlnami ishpakuskir machaypita yarqur aywakurqan. 

8 8 (9) Karu qepalanta machaypita Davidpis yarquskirmi qayakur nirqan: 

<<¡Rey Saúl!>> Saúl tikraykur rikäriptinmi urkunpis pasaman töpashqanyaq 
David qonqurpakuykur 

9 9 (10) nirqan: <<Contrayki sharkuykashqäta runakuna niyäshuptiki 

¿imanirtaq chaskipanki? 

10 10 (11) Kananqa TAYTA DIOSMI nawpäman pushamushushkanki. 

Rasunpaypa contrayki karqa kay machaylachönami wanurasïman karqan. 
Yanapämaqnï runakuna qamta wanusinäpaq niyämaptinpis manami 
wanusishkäsu. Saypa trukanqa rey kanaykipaq TAYTA 

DIOS akrashushqaykita musyaykarqa manami imaypis yataykushaykisu. 
Saytaqa kikikimi rikaykanki. 

11 11 (12) <<Taytay, kay sararaykashqä träputa rikay. Kayqa ¿manaku 

tünicaykipa kuchun? Wanusiyta munarqa tünicaykipa kuchunta kusuqnölami 
wanurasïman karqan. Sayno kaykaptinqa tantiyakuy wanusiyta mana 
yarpashqäta ni contrayki mana kashqäta. Sayno kaykaptï ¿imanirtaq 
wanusimayta munar qatikachaykämanki? 

12 12 (13) Mayqansipis jusayuq kashqaqa TAYTA DIOS castigamäshun. 

Noqaqa manami imaypis wanusishaykisu. 

13 13 (14) <<Unay runakuna kaynömi niyaq: <Yaqa runakunapitami lutan 

ruraykunaqa kaykan>. Saymi noqaqa imaypis wanusishaykisu. 

14 14 (15) Uwanöla y wanush alqunöla mana väliq kaykaptïqa ¿imanirtaq 

qatikachaykämanki? 

15 15 (16) Mayqansitapis jusayuq kaqtaqa TAYTA DIOS juzgamäshun. Pay 

musyanmi imata yarpashqätapis. Paymi makikipita salvamanqa>>. 

16 16 (17) David parlayta ushaskiptinmi Saúl nirqan: <<¡David! 

¿Rasunpaypaku qam kaykanki, hïju?>> Sayno nirmi qaparayparaq 
waqarqan. 

17 17 (18) Nirkurmi nirqan: <<Pasaypa chikiykaptïpis ali runa karmi 

kuyapämashkanki. 

18 18 (19) TAYTA DIOS makikiman churaykämaptinpis mana wanusimash 

kaptikimi kanan musyä kuyamashqaykita. 

19 19 (20) Manami pï runapis contranta tariykurqa kawaykaqta kachaykunsu. 

Qammi isanqa kuyamashpayki wanusimashkankisu. Mana 
wanusimashqaykipita TAYTA DIOS imachöpis yanapaykuläshunki. 

20 20 (21) <<Kananmi isanqa tantiyakü rey kanaykipaq kashqanta. Rey kaptiki 

Israel runakuna alimi kawayanqa. 

21 21 (22) TAYTA DIOS wiyaykämash kanan promitimay rey kashpayki 

ayllükunata mana wanusinaykipaq ni jutïtapis mana qonqakäsinaykipaq>>. 

22 22 (23) Sayno niptinmi Saúlta David promitirqan ayllunkunata mana 

wanusinanpaq. Saypita palaciunman Saúl kutikuptinmi Davidpis 
pakarashqanman kutikurqan. 

 

1 Samuel 25 
Samuel wanushqan 

1Samuel wanuykuptinnami lapan Israel runakuna shuntakaykur 

waqayashpan tashqan Ramá markancho pampayarqan. Saypitanami David 
aywakurqan Parán niyashqan sunyaq jirkaman. 

Davidta Nabal rabyanäsishqan 

2Maón partichömi tarqan Nabal jutiyuq rïcu runa. Paypami karqan kimsa 

waranqa (3,000) uyshankuna y juk waranqa (1,000) cabrankuna. Paymi 
Carmel marka lädun majädancho milwata rutuykäsirqan. 

3Nabal karqan Caleb ayllumi. Pay karqan mana tantiyakuq y yaqa runami. 

Warmin Abigailmi isanqa kuyaylapaq y tantiyakuq karqan. 

4Carmelcho uyshankunata Nabal rutuykäsishqanta musyaykurmi 

5chunka yanapaqninkunata qayaykur David nirqan: <<Carmelman aywar 

Nabalta jutïcho winchikuyashpayki 

6niyanki: <Aylluykikunatapis qamtapis Tayta Dios yanapaykuyäläshunki. 

Saynöpis lapan aruynikikunachöpis yanapaykuyäläshunki. 

7Tayta Nabal, uyshaykita rutuykäsishqaykitami David musyash. Carmel 

particho uysha misiqnikikuna noqakunawan kaykäyänan wisan manami 
paykunata rabyanäsiyashkäsu ni imantapis yatapäyashkäsu. 

8Ashmaynikikunata tapuptikipis nikäyashqänöla kashqantami niyäshunki. 

Davidqa kuyay surikinöshi kaykan. Saymi fiestacho kaykäyashqaykita 
musyar ruwakushushpayki kachakayämash imalatapis voluntänikipita 
qepipäyämänaykipaq> >>. 

9David sayno yäsirkuptinmi yanapaqninkuna Nabal kaykashqanman chaykur 

yäsishqannöla niyarqan. Nirkurmi imata ninantapis upälala 
shuyaraykäyarqan. 

10Saynami Nabal nirqan: <<¿Pitaq say Davidqa? ¿Pitaq Isaípa surinqa? 

Payqa patronninpita qeshpiykurmi sayno puriykan. Kanan wisan 
ashmaykunaqa askaqmi sayno puriyan. 

11Uysha rutuqnïkunalapaqmi tantata rurasishkä, yakutapis kamaripashkä y 

aysatapis yanukasishkä. Imatapis manami qarämansu mana reqishqä 
mostrengu runataqa>>. 

12Sayno niptinmi Davidpa yanapaqninkuna jinayla kutikuyarqan. 

Chaykuyashpannami Nabal lapan nishqankunata Davidta wilapäyarqan. 

13Saymi David seqaypa rabyar espädanta kamarikuskir paywan kaykaq 

runakunata nirqan: <<¡Lapayki espädaykikunata kamarikuyay!>> Nirkurnami 
chusku pachak (400) runakunawan Nabal kaqman David aywarqan. Ishkay 
pachak (200) runakunanami campamentuta täpayarqan. 

14Sayman aywaykäyashqanta musyaykurmi Nabalpa juk ashmaynin 

Abigailta nirqan: <<Sunyaq jirkapitami wilakuqninkunata David kachamush 
patronnïta winchikuyänanpaq. Paykunatami patronnï fiyupa rabyar 
olqutupash. 

15Misikur puriyaptï paykuna alimi yanapäyämash. Manami 

rabyanäsiyämashsu ni imäkunatapis qechuyämashsu. 

16Saypa trukanqa junaqpapis sakaypapis uyshäkunata y kikïkunatapis alimi 

rikayämash. 

17Capazchir patronnïtapis noqansitapis David ushakäsimäshun. Runayki 

malgeniu kar imata nishqapis manami wiyamäshunsu. Kanan shumaq 
yarpachakuykulay imata ruranaykipaqpis>>. 

18Sayno wilaptinmi Abigail jukla kamarirqan ishkay pachak (200) tantata, 

ishkay barril vïnuta, pisqa uysha aysa kankashta, kimsa arröba pulan ankash 
trïguta, pachak (100) päsas tantata y ishkay pachak (200) hïgus 
tantata. Saykunata kamarikuskirmi ashnukunaman chaqnakurkur 

19ashmayninkunata nirqan: <<Kay chaqnakunawan nawpaykäyay. 

Qepalaykitanami noqa shamushaq>>. Saykunata rurarqan runan Nabalta 
mana musyasiylapami. 

20Ashnun loqash jalqapita pakaylapa uraykämushqanchömi Abigail rikarqan 

runakunata pushash David shamuykaqta. 

21Davidnami kayno yarpachakur aywaykarqan: <<Walälachi sunyaq jirkacho 

Nabalpa imaykantapis mana yataypa täpashkä. Payqa malgeniu karmi 
sayjina yanapaykaptïpis noqataqa yanapämayta munansu. 

22¡Nabalwan kaykaq lapan runakunata waray tutapaq wanushta mana 

waräsimuptïqa Tayta Dios fiyupa castigamäsun!>> 

Davidta Abigail ruwakushqan 

23Davidwan tinkuskirmi Abigailqa ashnunpita yarpuskir urkunpis pasaman 

töpashqanyaq Davidpa puntanman qonqurpakuykurqan. 

24Sayno qonqurpakuykurmi nirqan: <<Runä mana yarpachakuypa lutanta 

parlashqanpita perdonaykalämay, taytay. Kanan ruwakushqäta 
wiyaykalämay. 

25Jutilanmanmi Nabal malgeniu kaykan. Pay imaypis lutankunatami parlan. 

Payta ama cäsupaysu, taytay. Noqa manami kachamushqayki runakunata 
rikashkäsu. 

26<<TAYTA DIOS manami munashsu lapäkunata wanusiyämänaykita. Nabalta 

castigananpaq kashqannöla lapan chikishuqnikikunatapis TAYTA 

DIOS castigaykuläsun. 

27Kay apamushqä mikuyta yanapäshuqniki runakunawan mikurkuyälay. 

28Noqatapis perdonaykalämay, taytay. TAYTA DIOS rayku pelyar 

purishqaykipitami Israel runakunapa mandaqnin rey kanki. Saynölami 
qampita miraqkunapis rey kayanqa. Kawashqaykiyaqqa manami pipis 
yatashunkisu. 

29Pipis wanusishunaykipaq qatikachäshuptikiqa TAYTA DIOSMI sapäshunki. 

Imayka warakawan rumita warakaqnömi chikishuqniki runakunata jukläman 
qarqunqa. 

30TAYTA DIOS promitishushqaykita cumplirmi Israel runakunapa mandaqnin 

rey kanaykipaq churashunki. 

31<<Kanan noqakunata wanusiyämarqa rey kayman yaykurmi pësakur ninki: 

<¿Imanirtaq say runakunata wanusishkä? ¿Imanirtaq shuyarashkäsu kikin 
Tayta Dios juzgananpaq?> Rey kanaykipaq TAYTA DIOS churashuptiki 
noqalätapis yarparkalämanki, taytay>>. 

32Niptinmi David nirqan: <<¡Israel runakunapa Tayta Diosnin alabash 

kaykuläsun! Paymi kanan tinkunansipaq kachamushushkanki. 

33Kanan junaqmi sapämashkanki runakunata wanusinäpaq kaykaptï. Tayta 

Diospa makinman kachaykunäpa trukan runakunata wanusirqa lutantami 
ruräman karqan. Ali yarpayyuq kashqaykipita Tayta Dios yanapaykuläshunki. 

34Jukla mana shamuptikiqa Nabalpa ayllun kaqkunata lapantami wanushta 

waräsimüman karqan. TAYTA DIOSMI kachamushushkanki qamkunata mana 
wanusinäpaq>>. 

35Abigail apashqankunata chaskiskirmi David nirqan: <<Kananqa mana 

lakikuypana wayikipa kutikuy. Runaykita manami wanusishaqnasu>>. 

36Saypita Abigail wayinman kutinanpaqmi ali alilata yanukaykasir reynöraq 

fiestata Nabal ruraykänaq. Pasaypa shinkash kaptinmi Abigail imatapis 
wilaparqansu waraynin tutayaq. 

37Waraynin tuta shinkashqanpita kachakaskiptinnami wilaparqan ima 

päsashqantapis. Wilaykuptinmi shonqun rumiyaypa Nabalta atäqui 
sarikuykurqan. 

38Saypita chunka junaqlatami Tayta Diospa castïgunwan wanurqan. 

Abigailwan David tashqan 

39Nabal wanushqanta mayaykurmi David nirqan: <<¡TAYTA DIOS alabash 

kaykuläsun! Paymi sapämash Nabalta wanusir jusalikunäpaqna kaykaptï. 
Manakaqman churamashqanpitami kikin TAYTA DIOS wanusish>>. 
Saypitanami warminpaq Abigailta shuntakuyta yarpar yanapaqninkunata 
David kacharqan yarpaykashqanta wilayänanpaq. 

40Carmel partiman chaykurmi Abigailta niyarqan: <<Davidmi warminpaq 

shuntakuyta munaykäshunki>>. 

41Sayno wilayaptinmi urkunpis pasaman töpashqanyaq Abigail 

qonqurpakuykur nirqan: <<Tayta David sayno niptinqa ashmayninkunapa 
chaki maylaqlanpis kashaqchir>>. 

42Sayno nirmi jukla kamarikushpan ashnunta loqakurkur y pisqa ashmaynin 

jipashkunata pushakurkur Davidpa yanapaqninkunawan Abigail aywarqan. 
Saynöpami Davidpa warminna rikakurqan. 

43Saynölami Jezreel markapita kaq Ahinoam warmiwanpis David tarqan. 

44Davidpa warmin Micaltanami taytan Saúl täsirqan Laispa surin Paltiwan. 

Palti karqan Galim markapitami. 

 

1 Samuel 26 
Saúlta yapay David mana wanusishqan 

1Saypitanami Zif markacho taq runakuna Gabaa markaman aywaykur Saúlta 

wilayarqan: <<Sunyaq jirka simpan Haquila lömachömi David pakaraykan>> 
nir. 

2Saycho pakaraykashqanta musyaykurmi Zif niyashqan sunyaq jirkaman 

Davidta ashiq Saúl aywarqan kimsa waranqa (3,000) alinnin kaq 
soldädukunata pushakurkur. 

3Haquila jirkaman chaykurmi näni nawpancho campamentunta Saúl 

sharkasirqan. Davidnami paykunapa simpan sunyaq jirkacho pakaraykarqan. 
Saymanpis Saúl qatipaykashqanta musyaskirmi 

4runakunata David kacharqan chäyashqanta o mana chäyashqantapis 

musyapakayämunanpaq. 

5Say runakuna kutiykayämuptinmi Davidpis Saúlpa campamentunman 

aywarqan. Chaykurmi rikarqan Nerpa surin capitán Abner y Saúl maynincho 
punushqantapis. Saynöpis rikarqan Saúlpa soldädunkuna jiruruypa 
nawpancho punuykäyashqanta. 

6Rikaykurmi Davidqa heteo runa Ahimelecta y Sarviapa wawan Abisaita 

nirqan: <<¿Mayqaykikunataq Saúl kaqman aywaptï walkimayta 
munayanki?>> (Abisaiqa Joabpa wawqinmi karqan.) Sayno niptinmi Abisai 
nirqan: <<Noqa walkishayki, taytay>>. 

7Saymi say sakay Davidwan Abisai chäyarqan Saúl kaykashqan kaqman. 

Yaykurmi Saúlta tariyarqan jawnan nawpanman lanzanta jawiykur 
wanuyparaq punukash kaykaqta. Saynölami Abnerpis y soldädunkunapis 
nawpankunacho wanuyparaq punukash kaykäyänaq. 

8Sayno punuykäyashqanta rikaykurmi Davidta Abisai nirqan: <<Tayta Diosmi 

contrayki runata makikiman churamush. Kachapaykamay kikinpa lanzanwan 
juk tuksiyla päsarpasinäpaq>>. 

9Sayno niptinmi David nirqan: <<¡Ama wanusiysu! TAYTA 

DIOS akrashqantaqa manami wanusishwansu. 

10TAYTA DIOS destinashqan höraraqmi awkinyaypa karpis o guërracho karpis 

wanunqa. 

11Saúlta mana wanusinäpaq TAYTA DIOS sapaykamäsun. Saypa trukanqa 

jukla aywakunapaq jawnan nawpancho jawiraykaq lanzanta y yaku 
purisikunanta jorqamuy>>. 

12Saynöpami Saúlpa lanzanta yaku purisikunanta apakurkur 

aywakuyarqan. TAYTA DIOS paykunata pasaypa punukäsish kaptinmi ni 
mayqanpis mayayarqansu. 

13Nirkurnami Davidqa paykunapita karupaskir wak simpa lömaman wisarqan. 

14Saypitanami Abnerta y soldädunkunata qayakamurqan: <<¡Abner! 

¡Rikchay!>> nir. Qayakamuptinmi Abner nirqan: <<¡Pitaq qam kanki reyman 
sayno qayakamunaykipaq!>> 

15Saymi David nirqan: <<¿Manaku qamqa ali chölu kanki? Israel 

nacionchöqa manami pipis qamno ali chölu kansu. Sayno kaykarqa 
¿imanirtaq reyta cuidashkankisu? ¿Manaku mayashkanki payta wanusiq juk 
runa yaykamushqanta? 

16Cuidanaykipa trukan ¿imanirtaq punukäkushkanki? TAYTA 

DIOS akrashqanta mana cuidayashqaykipita lapaykimi wanusish 
kayankiman. ¡Maski ashiy jawnancho lanzanta y yaku purisikunanta!>> 

17Saymi David kashqanta tantiyar Saúl nirqan: <<David, ¿qamku 

qayakaykämunki?>> Sayno niptinmi David nirqan: <<Tayta rey, noqami 
kaykälä. 

18Sirvishuqniki kaykaptï ¿imanirtaq wanusimayta munar qatikachaykämanki? 

¿Imatataq lutanta rurashkä? 

19Kanan nishqäta wiyaykalämay, taytay. Conträ kanaykipaq TAYTA 

DIOS yarpayta qoshuptikiqa sacrificiuta altarcho paypaqmi rupasishaq. 
Conträ kanaykipaq runakunala shimita jatipäyäshuptikiqa TAYTA 

DIOS paykunata maldicionasun. Paykunami jusayuq kaykäyan TAYTA 

DIOS qomashqansi nacionpita qarqush kar jäpa markakunapa purinäpaq. 
Say runakuna munaykäyan say markakunacho adorayashqan mana 
reqishqansi dioskunata adoranätami. 

20Sayno munayaptinpis ¿imanirtaq TAYTA DIOSPA nawpanpita karu 

markacho wanüman? ¡Pulgata ashiqnöpis ashimarmi shamushkanki! 
¡Sakwatanömi jalqakunapa qatikachaykämanki!>> 

21Saymi Saúl nirqan: <<Qampa contrayki sharkur jusayuqmi kaykä, hïju. 

Kutikamuyna. Manami wanusishaykisu. Upa yarpayta ruraykaptïpis 
kuyapämar manami wanusimashkankisu>>. 

22Sayno niptinmi David nirqan: <<Kaychömi lanzaykita sararaykä. 

Shuntananpaq juk ashmaynikita kachamuy. 

23Alita o mana alita rurashqansipitapis TAYTA DIOSMI juzgamäshun. 

Saymi TAYTA DIOS akrashushqaykita musyar makïman churamushuptikipis 
wanusishkäsu. 

24Kanan qamta respitar mana wanusishqänöla noqatapis TAYTA 

DIOS sapaykamäsun pipis mana wanusimänanpaq. Saynöla ima 
nakaypitapis jorqaykalämäsun>>. 

25Sayno niptinmi Saúl nirqan: <<¡David! TAYTA DIOS lapanchöpis alilata 

ruraykunaykipaq yanapaykuläshunki>>. Saypitanami David aywakuptin 
Saúlpis wayinpana kutikurqan. 

 

1 Samuel 27 
Filisteo runakunapa markanman David aywakushqan 

1Saypitanami David shonqulancho yarpachakurqan: <<Elaqpitachir Saúl 

imaypis wanusimanqa. Mana wanusimänanpaq filisteo runakunapa 
markanman mejor aywakushaq. Sayman aywakuptïqa mananami 
wanusimänanpaq ashiykämanqanasu. Saynöpami paypa makinpita 
qeshpishaq>>. 

2Sayno yarpachakuskirmi Davidqa soqta pachak (600) yanapaqnin 

runakunawan Gat markaman aywakuyarqan. Say markacho rey kaykarqan 
Maocpa surin Aquismi. 

3Gat markachömi Davidpa yanapaqninkuna warminwan y surinkunawan 

täyarqan. Saychömi Davidpis ishkan warminkunawan tarqan. Jukaq 
warminpa jutinmi karqan Ahinoam. Pay karqan Jezreel markapitami. Jukaq 
warminpa jutinmi karqan Abigail. Pay karqan Carmel markapita Nabalpa 
viüdanmi. 

4Gat markaman David aywakushqanta musyaskirqa Saúl mananami 

ashirqannasu. 

5Saypita juk junaqmi rey Aquista David nirqan: <<Taytay, rasunpaypa 

chaskikamash karqa mayqan markalatapis rikaykasimay täkuyänäpaq. 
Tashqayki markalacho ashmaräyämaptikiqa manami alisu kanqa>>. 

6Sayno manakuptinmi say junaqla Siclag markata rikasirqan saycho 

tänanpaq. Saynöpami Siclag markatapis Judá nacionpa mandaqnin reykuna 
munaynincho sararaykäyan. 

7Filisteo runakuna täyashqanchömi David tarqan juk wata chusku killa. 

8Saycho tashpanmi Davidqa yanapaqnin runakunawan asaltaq aywayaq 

gesurita, gezrita y amalecita runakuna täyashqan markakunaman. Say 
runakunaqa täyarqan Telaim partipita Shur nishqan partiyaqmi. Say karqan 
Egiptuläpami. 

9Say markakunaman chäyashpanmi warmitapis olqutapis lapanta 

wanuskasir uyshankunata, cabrankunata, wäkankunata, 
ashnunkunata, camëllunkunata y mödanankunatapis apakurkur rey Aquis 
kaqman kutikuyaq. 

10Cadala sayno rurayaptinmi Aquis tapuq: <<¿Mayqan markatanataq 

asaltayämushkanki?>> nir. Sayno tapuptinmi David lulapashpan nirqan Judá 
partipa aywar Neguevcho taq runakunata asaltayämushqanta. Saynölami 
aybësis nirqan saylächo taq Jerameel runakunata asaltayämushqanta. 
Aybësisnami nirqan saylächo taq ceneo runakunata asaltayämushqanta. 

11Aquis kaqman aywar pipis rasun kaqta mana wilakuyänanpaqmi Davidqa 

olqutapis warmitapis chipyaq wanusiq. Filisteo runakunapa markancho 
tashqan wisan saynölami imaypis David ruraq. 

12David nishqanta criyirmi rey Aquis yarparqan: <<Sayno ruraptinqa Israel 

mayinkuna Davidta chikiykäyanqami. Sayno rurarqa noqapa munaylächömi 
imaypis kanqa>> nir. 

 

1 Samuel 28 

1Say wisanmi filisteo runakuna shuntakaykur Israel runakunata atacaq 

aywayarqan. Saymi rey Aquis Davidta nirqan: <<Qam y qamwan kaykaq 
runakunapis guërracho yanapämaq aywäsiyämay>>. 

2Sayno niptinmi David nirqan: <<Aywashun ari, taytay. Kananmi rikamanki 

imano pelyashqätapis>>. Saymi Aquis nirqan: <<Sayno kaptinqa noqata 
rikamänaykipaqmi churashayki>>. 

Endor markacho taq brüjaman rikasikuq Saúl aywashqan 

3Say wisanqa Samuel wanukushnami karqan. Israel runakuna lütuykurmi 

markan Ramácho pampaykuyarqan. Saynöpis wanushkunapa almanwan 
parlaqkunatapis brüjukunatapis Israel nacionpita rey Saúl qarqushqami 
karqan. 

4Israel runakunawan pelyayänanpaqmi filisteo runakuna campamentuta 

rurayarqan Sunem markacho. Saúlnami Israel runakunawan campamentuta 
sharkasiyarqan Gilboa jirkacho. 

5Filisteo soldädukuna shuntakash kaykäyaqta rikaykurmi Saúl pasaypa 

mansarishpan almatakarqan. 

6Saymi imata rurananpaqpis TAYTA DIOSTA manakuptin mana 

contestarqansu ni sueñuyninchöpis, ni Urim rumiwanpis ni 
profëtakunawanpis. 

7Saymi yanapaqninkunata Saúl nirqan: <<Aywar rikakuq warmita ashiyämuy 

rikasikuq aywanäpaq>>. Sayno niptinmi niyarqan: <<Endor markachömi 
rikakuq warmi kan>>. 

8Saymi Saúl juk mödanata jatikurkur ishkay yanapaqninkunawan sakaypa 

say warmi kaqman aywayarqan. Chaykurmi ruwakur nirqan: <<Imano 
kanäpaq kashqantapis musyanäpaq wanush runapa almanta 
yurisipaykalämay, mamïta>>. 

9Sayno niptinmi warmi nirqan: <<Qam musyankimi rey Saúl kay nacionpita 

lapan brüjukunata y wanushkunapa almanwan parlaqkunata qarqushqanta. 
Sayno kaykaptinqa ¿imanirtaq wanush runapa almanta qayamunäta 
munaykanki? Sayta manakamarqa noqalätapis wanuymanmi 
jitarpamanki>>. 

10Sayno niptinmi Saúl jurar nirqan: <<TAYTA DIOSPA jutinchömi qamta promitï 

imapis mana päsashunaykipaq>>. 

11Saymi warmi nirqan: <<¿Pipa almanta yurisimunätataq munanki?>> 

Niptinmi nirqan: <<Samuelpa almanta yurisimunaykitami munä>>. 

12Saymi Samuelpa almanta rikaykur warmi qaparashpan nirqan: <<¡Qamqa 

rey Saúlchä kaykanki! ¡Imanirtaq lulapämashkanki, taytay!>> 

13Saynami rey Saúl nirqan: <<Ama mansariysu. ¿Imatataq rikaykanki?>> 

Saymi warmi nirqan: <<Pasa rurinpita alma shamuykaqtami rikaykä>>. 

14Saymi Saúl tapurqan: <<¿Pï niraqtaq say shamuykaq kaykan?>> Niptinmi 

nirqan: <<Tünican jatish awkin runami shamuykan>>. Samuel 
shamuykashqanta tantiyarmi Saúl qonqurpakuykurqan urkunpis pasaman 
töpashqanyaq. 

15Yuriparkurmi Samuel nirqan Saúlta: <<¿Imapaqtaq rabyanäsimar 

qayasimashkanki?>> Niptinmi Saúl nirqan: <<Filisteo runakuna conträ 
pelyayänanpaq shayämuptinmi fiyupa lakish kaykä. Tayta Diospis manakuptï 
manami imatapis nimansu. Sueñuynïchöpis ni profëtakunawanpis manami 
parlapämansu. Saymi qamta qayasimushkä imata ruranäpaq kaqtapis 
tantiyasimänaykipaq, taytay>>. 

16Saymi Samuel nirqan: <<TAYTA DIOS kacharishushpayki contrayki 

kaykaptinnaqa ¿imapaqnataq imatapis tapukamanki? 

17TAYTA DIOS nimashqanta wilashqänölami lapanpis päsaykäshunki. Saymi 

rey kashqaykipita jorqurkushushpayki Davidtana churash Israel runakunapa 
mandaqnin rey kananpaq. 

18Sayno jorqushushkanki payta mana wiyakur amalecita runakunata mana 

ushakäsishqaykipitami. 

19Saymi Israel soldädukunata filisteo runakunapa makinman TAYTA 

DIOS entregayäshunki. Saynöpis qamta y surikikunata wanusiyäshuptikimi 
waray junaq noqa kashqä kaqman chäyämunki>>. 

20Sayno niptinmi Saúl pasaypa mansakar pasaman ishkirqan. Juk junaq y juk 

sakay imatapis mana mikush karmi pasaypa almatakash karqan. 

21Pasaypa mansakash kaykaqta rikarmi say warmi witiykur nirqan: 

<<Wanunäpaq kashqanta mansariykarpis ruwakamashqaykinömi Samuelpa 
almanta yurisimushkä, taytay. 

22Ashmayniki kaykaptïqa kanan nishqäta wiyaykalämay. Kawarirkunaykipaq 

mikurkulay. Mikurkurnami päsakunki>>. 

23Sayno niptinpis Saúl manami mikuyta munarqansu. Yanapaqninkunapis y 

say warmipis yaparir yaparir ruwayaptinraqmi pampapita sharkurkur 
bancuman jamaskirqan. 

24Saymi say warmi yarquskir werannin turïtunta pishtaskir levadüraynaq 

tantatapis masararqan. 

25Nirkurmi Saúlta y yanapaqninkunata yanukushqan mikuyta qararqan. Sayta 

mikuskirnami say sakay aywakuyarqan. 

 

1 Samuel 29 

Filisteo runakuna Davidman manana yärakuyashqan 

1Saypitanami lapan filisteo soldädukuna Afecman shuntakäyarqan. Israel 

runakunanami Jezreelcho kaykaq pukyu nawpanman shuntakäyarqan. 

2Filisteo runakunami waranqa waranqa (1,000) soldädukunawan y pachak 

pachak (100) soldädukunawan punta puntaraq Afecman aywayarqan. 
Paykunapa qepantanami Davidpis y yanapaqninkunapis rey Aquiswan 
aywayarqan. 

3Saymi filisteo runakunapa mandaqninkuna Aquista tapuyarqan: <<Kay 

hebreo runakunaqa ¿imanirtaq noqansiwan aywaykäyan?>> nir. Saymi 
Aquis nirqan: <<Payqa Davidmi, Israel runakunapa mandaqnin rey Saúlpa 
soldädunkunapa capitanninmi. Payqa noqawan juk ishkay watanami kaykan. 
Chämushqanpita pasa manami imatapis lutanta rurashsu>>. 

4Saymi filisteo runakunapa mandaqninkuna fiyupa rabyäyashpan Aquista 

niyarqan: <<Say runaqa rikasishqayki markaman jukla kutikusun. 
Noqansiwan aywarqa guërracho kaykashqapis contransi sharkunmanchir. 
Payqa rey Saúlwan amistayta munar wanurkasimashpansi umansitapis 
roqurir apapanmanchir. 

5Say runapaq ¿manaku cantayarqan: <Saúlmi wanusish waranqa (1,000) 

runakunata y Davidnami wanusish chunka waranqa (10,000) runakunata> 
niyashpan?>> 

6Sayno niyaptinmi Davidta qayaykur Aquis nirqan: <<Noqa musyämi ali runa 

kashqaykita. TAYTA DIOSPIS sayta musyanmi. Saynöpis shamushqaykipita 
pasami ali runa kashqaykita rikashkä. Saymi munashkä guërracho 
yanapämänaykita. Sayno kaptinpis filisteo rey mayïkunaqa 
mansapaykäyäshunkimi. 

7Sayno kaykaptinqa mana rabyanaylapa rikasishqä markaman kutikuy>>. 

8Sayno niptinmi David nirqan: <<Qammi mandamaqnï rey kaykanki, taytay. 

¿Imanirtaq michämanki contrayki runakunawan pelyaq aywanäta? 
Makikiman chämushqäpita pasa ¿imatataq mana alita rurashkä?>> 

9Saymi Aquis nirqan: <<Noqa musyämi Tayta Diospa angilninno ali runa 

kashqaykita. Sayno kaykaptikipis filisteo rey mayïkuna manami munayansu 
noqakunawan guërraman aywanaykita. 

10Lapanpis sayno nikäyaptinqa waray saka sakala yanapäshuqniki 

runakunawan kutikuyay>>. 

11Sayno niptinmi yanapaqnin runakunawan waraynin tuta rikasishqan 

markaman David kutikuyarqan. Filisteo runakunanami Israel runakunawan 
pelyaq Jezreelman aywayarqan. 

 



603 

 

 
© 2018  Wycliffe Bible Translators, Inc. 

  
 

 

1 Samuel 30 
Amalecita runakunata David vincishqan 

1Saypita kimsa junaqta Siclag markaman charmi tariyarqan wayinkuna 

rupasish raqälana kaykaqta. Iläyashqanyaqmi amalecita 
runakunaqa Neguevman yaykuyashpan Siclag markatapis rupasiyänä. 

2Saynölami saycho kaykaq warmikunatapis wamrakunatapis mana 

wanusiylapa lapanta prësu apakuyänä. 

3Wayinkuna rupash kaykaqta tariykur y warminkunata ni wamrankunatapis 

mana tariykurmi 

4Davidqa yanapaqninkunawan iksuyashqanyaq waqayarqan. 

5Saynölami Davidpa ishkan warminkunatapis amalecita runakuna prësu 

apakuyash kash. Jukaq warminmi karqan Jezreel markapita kaq Ahinoam y 
jukaqnami karqan Carmelpita kaq Abigail. Abigailqa Nabalpa viüdanmi 
karqan. 

6Surinkunata amalecita runakuna prësu apakuyash kaptinmi yanapaqnin 

runakuna fiyupa rabyanar Davidta samqayta munayarqan. Sayno 
rabyanäyaptinmi David fiyupa lakikur TAYTA DIOSTA manakurqan. 

7Saymi Ahimelecpa surin cüra Abiatarta David nirqan: 

<<Efodta makyaykalämay>>. Efodta makyaykuptinmi 

8TAYTA DIOSTA David manakurqan: <<¿Suwakuq amalecita runakunapa 

qepanta aywämanku? Jukla aywar ¿paykunata taripäshaqsuraq?>> nir. 
Sayno manakuptinmi TAYTA DIOS nirqan: <<Taripankimi. Jukla ayway. 
Saynöpis lapan apakuyashqantami kutisimunkipaq>>. 

9Sayno niptinmi Davidqa soqta pachak (600) yanapaqnin runakunata 

pushakurkur Besor raqraman chäyarqan. 

10Pasaypa utikash kayashpan say mayuta simpayta mana kamäpakurmi 

ishkay pachak (200) runakuna saycho quëdakuyarqan. Chusku pachak (400) 
runakunanami isanqa amalecita runakunata qatipar Davidwan aywayarqan. 

11Aywaykäyashqanchömi tariyarqan Egiptupita juk runa aywapakash 

jitaraykaqta. Say runata David kaqman apaykurmi tantatawan yakuta 
qarayarqan. 

12Saynöpis qarayarqan juk hïgus tantata y ishkay päsas tantata. Saykunata 

mikurkuptinmi kalpan yurirkurqan. Say runaqa kimsa junaq y kimsa paqasshi 
mikushsu ni yakutapis upushsu kanaq. 

13Saypitanami David tapurqan: <<¿Pipa ashmaynintaq kanki y maypitataq 

shamuykashkanki?>> nir. Niptinmi nirqan: <<Amalecita runapa ashmayninmi 
kä. Kimsa junaqnami pasaypa qeshyaptï patronnï kachariykamar aywakush. 

14Noqakuna asaltayämushkä Neguevcho taq cereteo runakunata, Judá 

runakuna täyashqan wakin markakunata y Calebpita miraq runakuna 
täyashqan markakunatami. Saypita kutimurmi Siclag markatapis 
rupasiyashkä>>. 

15Saymi David nirqan: <<¿Pushamankimanku say runakuna 

kaykäyashqanman?>> Niptinmi say Egipto runa nirqan: <<Mana 
wanusimänaykipaq ni patronnïmanpis mana kutisimänaykipaq Tayta Diospa 
jutincho juraypa promitimaptikiqa pushaykümanchi>>. 

16Say runa pushaptin chäyänanpaqmi amalecita runakuna mashtakaykur 

mikur upur fiestata ruraykäyänaq. Sayno fiestakuykäyarqan Judácho y 
Filisteacho taq runakunata asaltar imaykatapis shuntayashqanpita 
kushikurmi. 

17Sayno kaykaqta tariykurmi Davidqa yanapaqninkunawan say runakunata 

qoyayninpa waraynin tardiyaq wanusiyarqan. Chusku pachak (400) 
maqtakunalami camëllunkunata loqakurkur qeshpiyarqan. 

18Saynöpami amalecita runakuna apayashqankunata lapanta David 

qechumurqan. Saynölami ishkan warminkunatapis shuntamurqan. 

19Paykunata lapanta shuntamuptin manami pishirqansu ni jatunpis ni 

takshapis ni olqu wamrapis ni warmi wamrapis. Apayashqan kaqkunataqa 
lapantami imaykankunatapis David shuntamurqan. 

20Saynöpis apayashqan uyshankunata y wäkankunatapis lapantami David 

shuntamurqan. Shuntamushqan uywakunata kutisirmi qatiqkuna niyarqan: 
<<¡Kay uywakunaqa Davidpaqnami kaykäyan!>> 

21Besor raqraman chaykuyaptinmi saycho quëdaq ishkay pachak (200) 

runakuna yarqur taripäyarqan Davidta y paywan aywaykaq runakunata. Say 
runakunaqa pasaypa utikash karmi amalecita runakunata qatipayta mana 
kamäpakur Besor raqracho quëdakuyarqan. Paykunawan tinkurmi David 
kushikur winchikurqan. 

22Davidwan aywaq wakin yaqa runakunanami Davidta niyarqan: 

<<Noqansiwan mana aywaq runakunaqa imatapis manami 
merëciyanmansu. Warminkunata y wamrankunalata aparkur 
aywakuyäsun>>. 

23Saymi David nirqan: <<Wawqikuna, ama saynöqa rurashunsu. TAYTA 

DIOSMI shuntamunansipaq yanapämashkansi. Saynöpis suwakunata 
vincinansipaqmi yanapämashkansi. 

24Qamkunaqa lutantami yarpaykäyanki. Rakipänakurqa pulanpurami 

rakipänakushun qepita täpaqkunawanpis y pelyaman aywaqkunawanpis>>. 

25Say junaqpita pasami kananyaqpis Israel runakuna guërrapita 

apayämushqan kaqtaqa imatapis pulanpura rakipänakuyan. 

26Siclag markaman chaykurnami imatapis shuntayämushqan kaqkunapita 

rakiskir Judácho kaykaq mayor runakunapaq David apasirqan. 
Apaqkunatami yäsirqan kayno niyänanpaq: <<TAYTA DIOSPA contran 
runakunata qechuyämushqätami qamkunapaq apaykäsimü>>. 

27Saynölami apasirqan Bet-elman, Neguev Ramotman, Jatirman, 

28Aroerman, Sifmotman, Estemoaman, 

29Racalman, Jerameel runakuna täyashqan markakunaman, ceneo 

runakuna täyashqan markakunaman, 

30Hormaman, Corasánman, Atacman 

31y Hebrónmanpis. Yanapaqninkunawan nawpata chäyashqan 

markakunamanqa lapanmanmi David apasirqan. 

 

1 Samuel 31 
Surinkunawan Saúl guërracho wanuyashqan 

1 Crónicas 10.1-12 

1Gilboa jirkacho filisteo runakuna atacayaptinmi Israel runakuna qeshpir 

aywakuyarqan. Sayno qeshpiykäyaqtami filisteo runakuna askaqta 
wanusiyarqan. 

2Saynölami Saúlta y surinkunatapis qatikachäyarqan. Saychömi 

wanusiyarqan Saúlpa surinkuna Jonatánta, Abinadabta y Malquisúata. 

3Saypitanami filisteo runakuna Saúlta flëchaykuyarqan. Saymi qeshpiyta 

mana kamäpakur 

4armanta apäsiq soldäduta Saúl nirqan: <<Espädaykiwan päsarpasimay. 

Manami munäsu Diosta mana reqiq filisteo runakuna wanuskasimar 
kushikuyänanta>>. Sayno niptinpis yanapaqnin soldädu pasaypa 
mansarishpanmi wanusiyta munarqansu. Mana munaptinmi espädanta 
pasaman tuknakuykur puntanman Saúl jitakar kikin tuksikurqan. 

5Saúl wanushqanta rikaykurmi yanapaqnin soldädupis saynöla 

tuksikuskirqan. Saynöpami paypis Saúl wanushqan kaqlacho wanurqan. 

6Saynöpami Saúlpis, kimsan surinkunapis, yanapaqnin soldädupis y lapan 

soldädunkunapis wanuyarqan. 

7Saúlta y surinkunata filisteo runakuna wanusiyashqanta y soldädukunapis 

qeshpir aywakuyashqanta musyaykurmi Jezreel pampa simpacho y Jordán 
mayu simpacho taq Israel runakuna markankunapita qeshpir aywakuyarqan. 
Saymi filisteo runakunana say markakunacho täyarqan. 

8Saúl wanushqanpita waraynin junaqnami wanushkunapa imaykantapis 

apakuyänanpaq filisteo runakuna aywayarqan. Saychömi Saúlta y kimsa 
surinkunata Gilboa jirkacho wanush jitaraykaqta tariyarqan. 

9Saymi Saúlpa umanta roquskir espädanta y pelyananpaq kaq mödananta 

apayarqan. Nirkurmi intëru markakunaman y diosninkunapa templunman 
wilakuqkunata kachayarqan Saúl wanushqanta wilakuyänanpaq. 

10Saúlpa espädanta y pelyananpaq kaq mödanantanami Astarot diösapa 

templunman churayarqan. Cuerpuntanami Bet-sán markapa murällanman 
warkuyarqan. 

11Saúlta sayno rurayashqanta Galaad particho kaykaq Jabes markacho taq 

Israel runakuna musyaykurmi 

12alinnin kaq soldädukuna wilanakuskir say sakay aywayarqan Bet-sán 

markayaq. Chaykurnami Saúlpa y surinkunapa cuerpunkuna warkaraykaqta 
jorquskir apakuyarqan. Nirkurnami Jabesman chaykasir rupasiyarqan. 

13Tulunkunatanami juk jacha chakinman pampaykur qanchis junaqyaq 

ayunayarqan. 

2 Samuel 

2 Samuel 1 
Saúl wanushqanta David musyashqan 

1Saúl wanushqan wisan amalecita runakunata vinciykurmi Siclagman David 

kutishpan ishkay junaq saycho qoyarqan. 

2Saypita waraynin junaqnami Saúlpa soldädunkunapita juk soldädu charqan. 

Paymi guërracho Israel runakuna wanuyashqanpita fiyupa lakikur 
mödanankunata rachir umanmanpis uchpata winakurqan. Davidpa 
nawpanman chaykurmi urkunpis pasaman töpashqanyaq 
qonqurpakuykurqan. 

3Saymi David tapurqan: <<¿Maypitataq shamushkanki?>> nir. Tapuptinmi 

maqta nirqan: <<Israel runakunata pelyacho yanapaykashqäpitami 
qeshpimushkä, taytay>>. 

4Niptinmi David nirqan: <<Mä wilapämay ima päsashqantapis>>. Saymi 

soldädu nirqan: <<Guërracho pelyaykäyashqanpitami Israel soldädukuna 
qeshpir aywakuyash. Saynöpis aska soldädukunatami saycho wanusiyash. 
Saychömi Saúltapis y surin Jonatántapis wanusiyash>>. 

5Sayno niptinmi David nirqan: <<¿Imanöpataq Saúlpis y surin Jonatánpis 

wanuyashqanta musyanki?>> 

6Niptinmi soldädu nirqan: <<Gilboa jirkachömi Israel runakunata pelyacho 

yanapaykarqä. Saychömi rikashkä Saúl lanzanwan tuknakush kaykaqta. 
Filisteo soldädukunanami carrëtankunawan y cawallunkunawan Saúlta 
tariyänanpaqna kaykäyash. 

7Saymi Saúl rikaskamar qayamaptin aywarqä. 

8Saychönami pï kashqätapis tapumaptin amalecita runa kashqäta wilarqä. 

9Saymi nimarqan: <Wanuytami nakaykä. Jukla päsarpasimay>. 

10Sayno nimaptinmi wanunaykashqanta tantiyar jukla päsarpasirqä. 

Nirkurnami jatirashqan corönanta y rikrancho jatirashqan adornuta qampaq 
apamushkä>>. 

11Sayta wiyaykurmi Davidpis y yanapaqnin runakunapis lakikuyashpan 

mödanankunata rachiyarqan. 

12Saynölami selläma waqayashpan say junaq imatapis mikuyarqansu. Sayno 

waqayarqan Saúlpis y surin Jonatánpis wanuyashqanpita y Israel 
runakunatapis filisteo runakuna vinciyashqanpitami. 

13Nirkurnami say wilapaq maqtata David tapurqan: <<¿May runataq 

kaykanki?>> nir. Saymi maqta nirqan: <<Amalecita jäpa runami kaykälä, 
taytay>>. 

14Saymi David nirqan: <<¿Imanirtaq mana mansariypa TAYTA 

DIOS churashqan rey Saúlta wanusishkanki?>> 

15Sayno nirmi juk yanapaqnin runata qayaykur nirqan: <<¡Kay runata jukla 

wanurasiy!>> Sayno niptinmi jukla wanurasirqan. 

16Manaraq wanusirmi say maqtata David nirqan: <<TAYTA DIOS churashqan 

reyta wanusir jusalikushqaykipitami kanan wanunki>>. 

Saúlwan Jonatán wanuyashqanpita David lakikur cantashqan 

17Saypitanami Saúl y surin Jonatán wanuyashqanpita lakikushpan David 

qelqarqan juk cantata. 

18Nirkurnami Judá runakunata ordenarqan yachakuyänanpaq. Say cantaqa 

qelqaraykan Jaser libruchömi. 

19<<¡Wawalaw Israel! ¡Jirkachömi surinkunawan mandayäshuqniki 

ushakäyash! 

¡Sayjina ali chölu kaykarmi wanuyash! 

20Wanuyashqantaqa Gat markacho ama wilakuyäsunsu. 

Ascalón markapa cällinkunachöpis ama parlakuyäsunsu. Sayta 
musyaykurqa filisteo warmikuna kushikuyanqami. Diosman mana yärakuq 
runakunapis fiestatachir rurayanqa. 

21<<Gilboa jirkakuna, qamkunaman tamyapis ni shulyapis ama chäsunnasu. 

Qamkunacho ofrendapaq mikuykunapis ama wayuyäsunnasu. 
Qamkunachömi ali pelyaqkunapa escüdunkunata jarur ushayash. Saymi 
Saúlpa escüdun aceitiwan chipipinnasu. 

22Jonatánpa flëchanqa yawartaraqmi mashtaramuq. Saúlpa espädanqa 

wiswiypa wiswirraqmi kutiq. 

Ali pelyaq kayaptinpis contran runakunata imay karpis wanusiyaqmi. 

23<<Saúlta y Jonatántaqa runakuna kuyayarqanmi. Kawar mana 

kacharinakuyashqannömi wanuyashqanyaqpis kacharinakuyashsu. 

Ankakunapitapis masmi paykunaqa cörriyaq. Leonkunapitapis mas 
kalpasapami kayarqan. 

24<<Israel warmikuna, Saúl wanushqanpita waqayay. Kananqa ¿piraq 

jatipäyäshunki lïnupita awash puka tëlata? ¿Piraq jatipäyäshunki qoriwan 
bordash mödanata? 

25<<¡Ali chölukunami guërracho wanuyash! 

¡Jonatánpis jirkachömi wanush! 

26¡Sellämami qampaq lakikü, wawqi Jonatán! 

¡Seqaypami qam kuyamarqayki! Runanta y wawankunata warmi 
kuyashqanpitapis masraqmi kuyamarqayki. 

27<<¡Ali chölukunami guërracho wanuyash! 

¡Armankunapis lapanmi ushakäyash!>> 

 

2 Samuel 2 
Judá runakunapa mandaqnin rey kananpaq Davidta churayashqan 

1Saypitanami TAYTA DIOSTA David tapukur nirqan: <<¿Judácho mayqan 

markamanpis kutïmanku o manaku?>> Saymi TAYTA DIOS nirqan: <<Aw, 
kutiy>>. Niptinmi David tapurqan: <<¿Mayqan markamantaq kutïman, 
Taytay?>> nir. Niptinmi nirqan: <<Hebrón markaman kutiy>>. 

2Sayno niptinmi David aywarqan ishkan warminta pushakurkur. Jukaq 

warminpa jutinmi karqan Ahinoam. Pay karqan Jezreel markapitami. Jukaq 
warminpa jutinnami karqan Abigail. Payqa Carmelcho taq Nabalpa viüdanmi 
karqan. 

3Saynölami yanapaqnin runakunatapis warminkunatawan y 

wamrankunatawan pushakurqan. Hebrónman chaykurmi nawpankunacho 
kaykaq markakunacho täyarqan. 

4Saycho taykäyaptinmi Judá autoridäkuna chaykur Davidpa umanman 

aceitita winapäyashpan churayarqan mandaqnin rey kananpaq. Saypitami 
David musyarqan Galaad particho kaykaq Jabes markacho taq runakuna 
Saúlta pampayashqanta. 

5Saymi Jabes runakunaman kachata kachakurqan wilar ninanpaq: 

<<Kuyapäkuq kayashpayki Saúlta pampayashqaykipita TAYTA 

DIOS yanapaykuyäläshunki. 

6Saynöpis yanapaykuyäläshunki lapan rurayashqaykikunapis ali kananpaq. 

Saynölami noqapis yanapäyäshayki Saúlta shumaq pampayashqaykipita. 

7Kananqa imapitapis ama lakikuyaynasu. Rey Saúl wanush kaptinmi 

noqatana rey kanäpaq Judá runakuna churayämash>>. 

Israel runakunapa mandaqnin rey kananpaq Is-bosetta Abner churashqan 

8Nerpa surin Abnernami Saúlpa surin Is-bosetta pusharqan Mahanaim 

markaman. Abnerqa Saúlpa soldädunkunapa mandaqninmi karqan. 

9Saychömi runakunata nirqan Is-boset Israel runakunapa mandaqnin rey 

kashqanta. Saymi Is-boset mandarqan Galaadcho, Gesuricho, Jezreelcho, 
Efraíncho, Benjamíncho y lapan Israelcho taq runakunatapis. 

10Chusku chunka (40) watayuq Is-boset kaykarmi Israel runakunapa 

mandaqnin rey kayman yaykurqan. Paymi ishkay wata rey karqan. Judá 

runakunalami mandaqnin rey kananpaq Davidta churayashqanta 
välisiyarqan. 

11Hebrón markapita pasami Davidqa Judá runakunata qanchis wata soqta 

killa mandarqan. 

Judá runakunawan Israel runakuna pelyayashqan 

12Saypita Nerpa surin Abnernami Mahanaimpita Gabaón markaman 

aywarqan Saúlpa surin Is-bosetpa soldädunkunata pushakurkur. 

13Saynölami Sarviapa wawan Joabpis Davidpa soldädunkunata pushakurkur 

Hebrónpita Gabaón markaman aywarqan. Gabaóncho kaykaq pukyu 
nawpanchömi simpa simpa soldädukuna churakäyarqan. 

14Saychömi Joabta Abner nirqan: <<Lapansi rikanansipaq juk ishkay 

maqtakuna pelyaq yarqayämusun>>. Sayno niptinmi Joabpis nirqan: 
<<Yarqayämusun ari>>. 

15Saymi Saúlpa surin Is-bosetpa soldädunkunapita chunka ishkay 

maqtakuna yarquyarqan. Paykunaqa Benjamín trïbu runakunami kayarqan. 
Saynölami Davidpa soldädunkunapitapis chunka ishkay maqtakuna 
yarquyarqan. 

16Saymi umapita sarinakur custillanpa tuksinakuyashpan lapan maqtakuna 

wanuyarqan. Saycho wanuyaptinmi say partita jutisiyarqan Helcat-
hazurim jutin kananpaq. 

17Wanusinakuyashqanta rikaykurmi wakin kaq soldädukunapis pelyar 

qalaykuyarqan. Say pelyachömi Abnerta y pusharashqan Israel 
soldädukunata Davidpa soldädunkuna vinciyarqan. 

Asaelta Abner wanusishqan 

18Saychömi Sarviapa kimsa wawankuna kaykäyarqan. Paykunapa 

jutinkunami karqan Joab, Abisai y Asael. Asaelqa luychunöraqmi cörriq. 

19Saymi Abnerta Asael qatikachar maypa qeshpinantapis kachaparqansu. 

20Sayno qatikachaykaptinmi Abnerqa tikraykushqancho nirqan: <<¿Qam 

manaku Asael kaykanki?>> Sayno niptinmi Asael nirqan: <<¡Aw, Asaelmi 
kaykä!>> 

21Saymi Abner nirqan: <<Amana qatikachämaynasu. Saypa trukanqa pitapis 

vincishpayki armankunata apakuy>>. Sayno niptinpis Asaelqa jinalami 
qatikacharqan. 

22Mana cäsukuptinmi Abner yapay Asaelta nirqan: <<¡Sänu qaralaykiwan 

witikuy! Wanusiyta mana munaykarpis cuidä wanurasïmantaq. Qamta 
wanusirqa ¿ima cäräwanraq wawqiki Joabwan tinkümanpis?>> 

23Saymi mana kachaypa qatikachaptin lanzanpa qepa kaq puntanwan 

pachanpa Abner tuksirirqan waqtanpa päsashqanyaq. Saynöpami jinan höra 
Asael wanuskirqan. Wanush jitaraptinmi saypa päsaqkuna ichiykurraq 
rikapäyarqan. 

24Wawqinta wanusishqanta wilaykuyaptinmi Joabwan Abisai Abnerta 

qatikachäyarqan. Inti jeqaykaptinnami Amma lömaman chäyarqan. Say 
kaykan Gía marka simpancho y Gabaóncho kaykaq sunyaq jirkaman aywana 
nänipa nawpanchömi. 

25Say lömachönami Benjamín trïbu soldädukuna Abnerwan shuntakar 

churanakuyarqan Davidpa soldädunkunawan pelyayänanpaq. 

26Saypitanami Abner qayakur Joabta nirqan: <<¡Amana 

wanusinakushunnasu! Saynöla wanusinakurqa kuyapaypaqmi ushakäshun. 
¿Imanirtaq soldäduykikunata michankisu Israel mayinkunata manana 
wanusiyänanpaq?>> 

27Sayno niptinmi Joab nirqan: <<Sayno mana nimaptikiqa waray tutayaqmi 

qatikachäyäman karqan. Rasun kaqta nishqätaqa Tayta Dios musyanmi>>. 

28Saymi cornëtata Joab tukasiptin Davidpa soldädunkuna manana 

qatikachäyarqannasu. 

29Say sakaymi Abner y soldädunkuna kutiyashpan Jordán mayuta simparir 

nawpancho kaykaq pampapa aywayarqan. Saypita Bitrón partipa päsarmi 
Mahanaim markaman chäyarqan. 

30Joabpis Abnerta manana qatikachar Davidpa soldädunkunata shuntaykur 

yupaptinmi pishirqan Asael y chunka esqun soldädukuna. 

31Abner pusharashqan Benjamín trïbu soldädunkunatami Davidpa 

soldädunkuna wanusiyarqan kimsa pachak soqta chunkata (360). 

32Saypita Asaelpa ayantanami Belénman apaykur taytan pamparashqan 

kaqman pampayarqan. Nirkurnami Joabpa soldädunkuna say sakay warati 
aywayarqan Hebrónman chäyashqanyaq. 

 

2 Samuel 3 

1Saúlpa soldädunkunawan Davidpa soldädunkuna aska watami atacanakur 

guërracho kayarqan. Sayno pelyar Davidpa soldädunkuna vinciyaptinmi 
Saúlpa soldädunkuna walkayaykäyarqanna. 

Hebrón markacho Davidpa surinkuna yuriyashqan 

1 Crónicas 3.1-4 

2Hebrón markacho kaykaptinmi Davidpa wakin surinkuna yuriyarqan: 

Qechpa surinpa jutinmi karqan Amnón. Payqa Jezreelpita kaq warmin 
Ahinoampa wawanmi karqan. 

3Amnónpa qepanman yuriq surinpa jutinmi karqan Quileab. Quileabqa 

karqan Carmel markacho taq Nabalpa viüdan Abigailpa wawanmi. Quileabpa 
qepanman yuriq surinpa jutinmi karqan Absalón. Absalón karqan Maacapa 
wawanmi. Maaca karqan Gesur markapa mandaqnin rey Talmaipa surinmi. 

4Absalónpa qepanman yuriq surinpa jutinmi karqan Adonías. Adonías karqan 

Haguitpa wawanmi. 

Adoníaspa qepanman yuriq surinpa jutinmi karqan Sefatías. Sefatías karqan 
Abitalpa wawanmi. 

5Sefatíaspa qepanman yuriq surinpa jutinmi karqan Itream. Itreamqa karqan 

Eglapa wawanmi. Hebróncho David taykaptinmi say surinkuna yuriyarqan. 

Davidwan Abner amistayashqan 

6Davidpa soldädunkunawan pelyayänanpaq Saúlpa soldädunkunata 

pushararmi Abner mas munayyuq rikakurqan. 

7Saúlpa concubïna warminmi karqan Ajapa surin Rizpa. Juk junaqmi Abnerta 

qayaykasir Is-boset nirqan: <<¡Imanirtaq papänïpa concubïnawan 
punushkanki!>> 

8Sayno niptinmi Abner fiyupa rabyash nirqan: <<¡Noqaqa Judá runakunapa 

täpakuq alqunku imami kä sayno nimänaykipaqqa! Noqaqa imaypis papäniki 
Saúlta respitashpämi lapaykita yanapashkä. Saymi permitishkäsu Davidpa 
munaynincho kanaykitapis. ¿Sayno yanapaykaptïku kananqa <say 
warmiwan punushkanki> nimanki? 

9Kananpitaqa manami yanapäshaykinasu. Saypa trukanqa Davidtanami 

yanapäshaq. Tayta Dios fiyupa castigamäsun Davidta promitishqankunata 
lapanta chaskinanpaq mana yanapaptïqa. 

10Rey kanaykipa trukanqa Davidnami lapan Israel runakunapa y Judá 

runakunapa mandaqnin rey kanqa. Paymi Dan markapita Beerseba 
markayaq mandanqa>>. 

11Sayno niptinmi Abnerta mansashpan Is-bosetqa imatapis nirqannasu. 

12Saymi wilakuqkunata Hebrónman Abner kacharqan Davidta niyänanpaq: 

<<Qampa munaynikichömi kay nación kaykan. Sayno 
kaykaptinqa pactuta rurashun wakin Israel runakunatapis munaynikiman 
churamunäpaq>>. 

13Sayno niptinmi David nirqan: <<Alimi kanman qamwan pactuta rurash. 

Isanqa pactuta ruranansipaq pushamunki Saúlpa warmi surin Micalta. Payta 
mana pushamurqa ni chämuypissu>>. 

14Nirkurmi Saúlpa surin Is-bosetman propiukunata David kacharqan 

ninanpaq: <<Warmï Micalta kutisipaykamay, taytay. Paywan tänäpaq pachak 
(100) filisteo runakunata wanurkasir ishpakunanpa jana qaranta kusurirmi 
taytayki Saúlman apaparqä>>. 

15Sayno niptinmi runan Paltielwan taykashqanpita Micalta Is-boset 

rakisimurqan. Paltielmi karqan Laispa surin. 

16Micalta rakirkur Abner pushakuptinnami runan Paltiel waqaraykar qepanta 

aywarqan Bahurim markayaq. Saypitanami wayinpa kutikunanpaq Abner 
niptin kutikurqan. 

17Israel mayor runakunatanami Abner nirqan: <<Nawpapita pasanami 

munayashkanki David mandamaqninsi rey kananta. 

18Kananqa rey kananpaq churashun. TAYTA DIOSPIS kaynömi nirqan: 

<Sirvimaqnï Davidtami yanapäshaq Israel runakunata filisteo runakunapa 
munayninpita jorqunanpaq. Paymi Israel runakunata lapan contrankunapa 
munayninpita jorqunqa> >>. 

19Saynölami Benjamín trïbu runakunawanpis Abner parlarqan. Nirkurnami 

Hebrónman aywar Davidta wilarqan: <<Israel autoridäkuna y Benjamín 
autoridäkunapis lapanmi munaykäyan rey kanaykita>> nir. 

20Sayno niptinmi David kushikushpan Abnerpaq y pushashqan ishkay 

chunka (20) soldädukunapaqpis aska mikuyta yanukasirqan. 

21Saypitanami Abner nirqan Davidta: <<Kananqa aywashaq Israel 

runakunata shuntamuqmi. Shuntakaykurmi rey kanaykipaq qamwan pactuta 
rurayanqa. Saynöpami yarpashqaykino mandanki>>. Nirkurnami Abnerqa 
David despachaptin jawkala aywakurqan. 

Abnerta Joab wanusishqan 

22Davidwan parlashqanpita Abner yarquskilaptinnami Davidpa 

soldädunkunawan Joab charqan guërracho qechuyämushqankunata 
wankayla aparish. 

23Soldädunkunawan Joab chaptinmi wilayarqan Nerpa surin Abner 

Davidman chashqanta y jawkala kutikunanpaq David despachashqanta. 

24Sayno wilaptinmi rey Davidman aywaykur Joab nirqan: <<¡Imatataq 

rurashkanki, taytay! ¡Imanirtaq aywakunanpaq Abnerta kachaykushkanki! 

25¿Manaku tantiyakunki Nerpa surin Abner lulapäshunalaykipaq 

shamushqanta? Payqa imata rurashqaykitapis rikapakuq y musyapakuqmi 
shamush>>. 



614 

 

 
© 2018  Wycliffe Bible Translators, Inc. 

  
 

 

26Sayno nir David kaqpita yarquskirmi runakunata Joab kacharqan Davidta 

mana musyasiylapa Abnerta kutisiyämunanpaq. Saymi Sira nishqan pözupita 
pasa Abnerta kutisiyämurqan. 

27Hebrón markaman Abner kutiykuptinmi pakaylapa parlananpaq marka 

yaykunaman Joab pusharqan. Saychönami wawqin Asaelta wanusishqanpita 
kikintapis pachanpa wanuqpaq tuksirirqan. 

28Wanusishqanta wilayaptinmi David nirqan: <<TAYTA DIOS musyanmi Nerpa 

surin Abnerta mana wanusishqäta ni payta wanusinanpaq pitapis mana 
nishqäta. 

29Abnerta wanusishqanpita Joabmi jusayuq kaykan. Sayno rurashqanpita 

lapan castankuna y ayllunkunapita miraqkuna imayyaqpis yawarta 
ishpayäsun o leprawan karpis nakayäsun. Saynöpis weqru kar tukrulawan 
puriyäsun, espädawan wanusish kayäsun y imaypis muchuylacho 
kayäsun>>. 

30Saynömi wawqin Abisaiwan Joab Abnerta wanusiyarqan wawqin Asaelta 

Gabaóncho pelyar wanusishqanpita. 

31Saypitanami Joabta y paywan kaykaq runakunata David nirqan: <<Abner 

wanushqanpita lakikushpayki mödanaykikunata rachirir qachqa mödanata 
jatikuyay>>. Nirkur pampaq apayaptinmi rey Davidpis aywarqan. 

32Saychömi David lapan runakunawan Abnerpaq qapararraq waqayarqan. 

Saynömi Hebróncho Abnerta pampayarqan. 

33Abnerpaq lakikushpanmi rey David cantarqan: <<¡Ay Abner! ¡Imanirtaq upa 

runatano wanusishushkanki! 

34Wanusishunaykipaqqa makikikunapis manami watarashsu. Chakikikunapis 

manami manyarashsu. Saypa trukanqa mala muertipami wanushkanki>> nir. 

Abnerpaq David sayno cantaptinmi runakuna masraq waqayarqan. 

35Nirkurnami Davidta runakuna ruwayarqan pasa manaraq sakaptin 

imalatapis mikunanpaq. Sayno niyaptinpis kaynömi nirqan: <<Pasa manaraq 
sakaptin tantata o imalatapis mikuptïqa Tayta Dios fiyupa castigamäsun>>. 

36Abnerta David kuyashqanta tantiyarmi lapan runakuna kushikuyarqan. 

David rurashqankunaqa lapanpis paykunapa shonqunpaqnömi karqan. 

37Say junaqmi Israel runakuna tantiyakuyarqan Nerpa surin Abner 

wanushqanpita rey David jusaynaq kashqanta. 

38Nirkurnami yanapaqninkunata David nirqan: <<Kanan junaq Israel 

nacioncho ali runami wanush. 

39Isanqa rey kaykarpis Sarviapa wawankuna Joabta y Abisaita manami ima 

ruraytapis kamäpaküsu. Paykunataqa lutanta rurayashqanman tupu TAYTA 

DIOS castigasun>>. 

 

2 Samuel 4 
Is-bosetta wanusishqan 

1Hebróncho Abner wanushqanta wiyaykurmi Is-boset ima ruraytapis 

kamäpakurqansu. Saynölami lapan Israel runakunapis pasaypa 
mansakäyarqan. 

2Is-bosetmi asaltantikunata imaypis kachaq runakunata asaltayänanpaq. Say 

asaltantikunapa kukunkunami kayarqan Baana y Recab. Paykunaqa 
kayarqan Beerot markacho taq Rimónpa surinkunami. Beerot markaqa 
Benjamín trïbu runakuna täyashqanchömi kaykan. 

3Benjamín trïbu runakuna manaraq saycho täyaptinmi saycho taq cananeo 

runakuna qeshpir aywakuyarqan Gitaim markaman. Saychömi say runakuna 
kananyaqpis taykäyan. 

4Saúlpa surin Jonatánpami juk surin karqan Mefi-boset. Mefi-boset pisqa 

watayuq kaykaptinmi taytan Jonatánta y awilun Saúlta Jezreel markacho 
filisteo runakuna wanusiyarqan. Sayta mayaykurmi ashmaqnin warmi Mefi-
bosetta aparikurkur qeshpiykäsiptin wamra shikwakurkurqan chakinkuna 
moqaqpaq. Say junaqpitanami ishkan chakin weqru rikakurqan. 

5Juk junaqmi Rimónpa surinkuna Recabwan Baana aywayarqan Saúlpa 

surin Is-bosetpa wayinman. Chäyänanpaqqa pasaypa shanaptinmi 
cämancho Is-boset punukash kaykänaq. 

6Wayi punku kichapaq warmipis trïguta püraykashqanchömi punukash 

kaykänaq. Saymi Recab y wawqin Baana yaykuskir 

7cämancho punuraykaqta Is-bosetta wanusiyarqan. Nirkurmi umanta 

roquriyashpan apakurkur Arabá pampapa aywaq nänipa say sakay warati 
aywayarqan. 

8Hebrónman chäyashpan rey Davidman aparmi niyarqan: <<Kay umaqa 

contrayki Saúlpa surin Is-bosetpa umanmi kaykan, taytay. Qamta wanusiyta 
munashushqaykipitami kananqa Saúltapis y surinkunatapis TAYTA 

DIOS ushakäsish>>. 

9Sayno niptinmi David nirqan: <<Lapan conträkunapita salvamaq TAYTA 

DIOS wiyaykaptinmi qamkunata nï: 

10Kushikunäpaq kashqanta yarparmi Saúl wanushqanta juk runa wilamarqan. 

Jina kaqtami sariykur kikinta Siclag markacho wanusirqä. 

11Payta wanusishqänölami qamkunatapis wanusiyäshayki jusaynaq runata 

wayincho punuraykaqta wanusiyashqaykipita. Saymi kananqa 
kikikikunatapis ushakäsiyäshayki>>. 

12Sayno nirkushpannami soldädunkunata David nirqan paykunata 

wanusiyänanpaq. Wanurkasir makinkunata chakinkunata roqurishpanmi 
Hebróncho kaykaq pözu nawpanman ayankunata warkuyarqan. Is-bosetpa 
umantanami Abner pamparashqan nawpanman Hebróncho pampayarqan. 

 

2 Samuel 5 
Rey kananpaq Davidta churayashqan 

1 Crónicas 11.1-3 

1Saypitanami lapan trïbu Israel runakuna Hebrón markaman aywaykur 

Davidta niyarqan: <<Noqakunaqa yawarniki karmi rey kanaykita munayä. 

2Rey Saúl mandaykashqan wisanpis qammi Israel soldädukunata guërraman 

pushaq kanki. Saynöpis rey kanaykipaqmi TAYTA DIOS nishushkanki: 
<Qamtami akrashkä kuyashqä Israel runakunapa mandaqnin rey 
kanaykipaq. Saymi uysha misiqno Israel runakunata shumaq rikanki> >>. 

3Sayno niyaptinmi TAYTA DIOSPA nawpancho Israel mayor 

runakunawan pactuta David rurarqan. Saychömi umanman aceitita 
winayarqan mandaqnin rey kananpaq. 

4Kimsa chunka (30) watayuq kaykarmi David mandar qalaykurqan. Payqa 

Israel nacioncho chusku chunka (40) watami rey karqan. 

5Judá runakunapa mandaqnin rey karmi Hebróncho tarqan qanchis wata 

soqta killa. Saypitanami Israel y Judá runakunapa mandaqnin rey kar 
Jerusaléncho tarqan kimsa chunka kimsa (33) wata. 

Jerusalén markata David shuntashqan 

1 Crónicas 11.4-9 

6Saypitanami soldädunkunawan rey David aywarqan Jerusaléncho taq 

jebuseo runakunata atacayänanpaq. Saymi jebuseo runakuna niyarqan: 
<<Qamkunaqa manami imanöpapis kayman yaykamuyta 
kamäpakuyankipaqsu. Yaykamuyta munayaptikipis qaprakuna y 
weqrukunalami ichipäyäshunki>>. 

7Sayno nikäyaptinpis Davidqa jebuseo runakunata vincir Sión lömacho 

kaykaq murallash markata sarikurkurqan. Saypita pasami kananyaqpis say 
markata Davidpa Markan niyan. 

8Manaraq yaykurmi soldädunkunata David nirqan: << <Qaprakuna y 

weqrukunalami ichipäyäshunki> nir manakaqman churamaqninsi runakunata 
pasaypami chikï. Kananqa markaman yaykuq yaku uchkulapa kay markaman 



617 

 

 
© 2018  Wycliffe Bible Translators, Inc. 

  
 

 

yaykushun>>. David sayno nishqanpita pasami pitapis chikir imaypis niyan: 
<<Qaprakunapis ni weqrukunapis templuman manami yaykuyanqasu>>. 

9Jerusalénchöna David tarmi jutisirqan Davidpa Markan nir. Nirkurnami 

tumaypa murallasirqan Milo patak perqapita palaciuyaq. 

10Lapanta mandaq TAYTA DIOS yanapaptinmi David mas munayyuq 

rikakurqan. 

Yanapaqninkunata Davidman Hiram kachashqan 

1 Crónicas 14.1-2 

11Saypitanami Tiro markapa mandaqnin rey Hiram Davidman runakunata 

kacharqan imachöpis yanapänakuyänanpaq. Saynölami carpintërukunata y 
rumi laqlaqkunatapis kacharqan Davidpa palaciunta sharkasipäyänanpaq. 
Saynölami cedru qerukunatapis apasirqan. 

12Saymi David tantiyakurqan TAYTA DIOS Israel runakunata kuyar rey 

kananpaq churashqanta. 

Davidpa surinkuna Jerusaléncho yuriyashqan 

1 Crónicas 3.5-9; 14.3-7 

13Hebrón markapita aywakur Jerusaléncho tarnami warminkuna 

y concubïnankuna mas kananpaq David ashirqan. Paykunachömi olqupis 
warmipis surinkuna yuriyarqan. 

14Jerusaléncho yuriq olqu surinkunapa jutinkunami karqan Samúa, Sobab, 

Natán, Salomón, 

15Ibhar, Elisúa, Nefeg, Jafía, 

16Elisama, Eliada y Elifelet. 

Filisteo runakunata David vincishqan 

1 Crónicas 14.8-17 

17Israel nacionpa mandaqnin rey David kashqanta musyaykurmi lapan filisteo 

runakuna wanusiyänanpaq ashiq aywayarqan. Sayta musyaykurmi 
pakarashqanman David aywarqan. 

18Filisteo runakuna chaykurmi campamentunta sharkasiyarqan Refaim 

pampacho. 

19Saymi TAYTA DIOSTA manakur David nirqan: <<¿Filisteo runakunata atacaq 

aywämanku? ¿Paykunata vincinäpaq yanapämankisuraq?>> Sayno 
manakuptinmi TAYTA DIOS nirqan: <<Aw, yanapäshaykimi>>. 

20Saymi soldädunkunawan Baal-perazimman David chaykur filisteo 

runakunata vincirqan. Vinciykurmi David nirqan: <<Loqla shamur imaykatapis 
apakushqanno conträkunata vincinäpaqmi TAYTA DIOS yanapämash>>. 
Saypitami say pampata jutisirqan Baal-perazim jutin kananpaq. 

21Saychömi filisteo runakuna ïdulunkunata kachariykur aywakuyarqan. 

Saytanami soldädunkunawan David shuntaykur ruparasiyarqan. 

22Saypitanami filisteo runakuna yapay Davidta atacayänanpaq Refaim 

pampaman kutiyarqan. 

23Saychöpis David yapay tapukuptin TAYTA DIOS nirqan: <<Puntanpaqa ama 

atacayaysu. Saypa trukanqa balsamu jachakuna kaqpa tumayashpayki 
qepanpa aywayay. 

24Saycho pakakuykur shuyaräyanki. Balsamu jachakuna puntankunapa 

puriqtano wiyarmi musyayanki puntaykikunata filisteo runakunata 
ushakäsinäpaq aywaykashqäta. Sayno kaptin jukla yaykuyanki 
atacayänaykipaq>>. 

25Saymi TAYTA DIOS mandashqanno rurashpan filisteo runakunata David 

vincirqan. Gabaón markapita Gezer markayaqmi qati qatiykur wanusiyarqan. 

 

2 Samuel 6 
Tayta Diospa babulninta Jerusalénman David apayta munashqan 

1 Crónicas 13.5-14 

1Saypitanami kimsa chunka waranqa (30,000) alinnin kaq Israel 

soldädukunata David shuntarqan. 

2Paykunawanmi Judácho kaq Baala markaman aywayarqan Tayta Diospa 

babulninta Jerusalénman apayänanpaq. Babul janancho kaykaq 
ishkay querubín chawpinchömi lapanta mandaq TAYTA DIOSPA trönun 
kaykan. 

3Tayta Diospa babulnin karqan Abinadabpa wayinchömi. Say wayiqa karqan 

juk lömachömi. Wayipita jorquskirmi mushuq carrëtaman babulta churarkur 
Abinadabpa surinkuna Uzawan Ahío apayarqan. 

4Carrëtapa puntantanami Ahío aywarqan. 

5Babulta apayaptinmi Israel runakunawan Davidpis fiyupa kushish tünaraykar 

aywayarqan. TAYTA DIOSTA alabayashpanmi arpakunata, salteriukunata, 
panderëtakunata, shaqshaqyaqkunatapis platïllukunatapis tukaraykar 
aywayarqan. 

6Nacónpa ëran kaqman chaykur törukuna tinkakaptinmi Uzaqa babul mana 

ishkinanpaq tuknarkurqan. 

7Sayno sarirkuptinmi TAYTA DIOS fiyupa rabyakushpan Uzata jinan höra 

päsarpasirqan. Saymi Uza wanur babul nawpanman kuchpakaskirqan. 

8Uzata TAYTA DIOS wanusiptinmi David pasaypa rabyanarqan. Saypitami say 

ërata jutisirqan Pérez-uza jutin kananpaq. Say jutilami kananyaqpis kaykan. 

9Say junaqmi TAYTA DIOSTA mansashpan David nirqan: <<¡Kakuläsun, 

taytay! TAYTA DIOSPA babulninta ¡imapaqtaq apashaqpis!>> 

10Sayno nirmi say babulta Davidpa Markanman apayarqannasu. Saypa 

trukanqa paytakuykuyarqan Gat markapita kaq Obed-edompa wayinmanmi. 

11Kimsa killayaqmi babul saycho paytakararqan. Saymi Obed-edomta y 

ayllunta TAYTA DIOS lapanchöpis yanaparqan. 

Tayta Diospa babulninta Jerusalénman David apasishqan 

1 Crónicas 15.1—16.6 

12Saypitanami rey Davidta wilayarqan TAYTA DIOSPA babulnin Obed-edompa 

wayincho kaptin lapanchöpis payta ali yanapashqanta. Saymi TAYTA 

DIOSPA rabyaynin päsashqanta tantiyakushpan David sayman 
aywaykur TAYTA DIOSPA babulninta Jerusalénman kushish apasirqan. 

13Jerusalénman apayänanpaq yarquykäyaptinmi Davidqa töruta y werannin 

carnita pishtarkur sacrificiupaq rupasirqan. Sayno rupasirqan babulta 
apaqkuna cada soqta japayta japarkuyaptinmi. 

14Davidmi lïnupita rurash efodnin jatish TAYTA DIOSPA babulninpa puntanta 

kushikushpan tushuraykar aywarqan. 

15Saynömi Davidwan lapan Israel runakuna Jerusalénman babulta 

apayarqan kushikuypita qayaräyashpan y cornëtakunata tukayashpan. 

16 TAYTA DIOSPA babulninta Davidpa Markanman yaykaykäsiyaptinmi 

ventänanpita watqaykur Saúlpa surin Mical rikarqan TAYTA 

DIOSPA nawpancho tushuraykar David kushish aywaykaqta. Rey kaykar 
saltaypa saltar tushuykaqta rikarmi shonqulancho Davidta jamurarqan. 

17Markaman chaykasirmi TAYTA DIOSPA babulninta churayarqan David 

sharkasishqan toldu rurinman. Nirkurnami uywakunata David pishtarkasir 
rupasina sacrificiuta y jawka kawakuy sacrificiutapis TAYTA 

DIOSPA nawpancho rupasirqan. 

18Rupasiyta ushaskirmi lapanta mandaq TAYTA DIOSTA Israel mayinkunapaq 

manakur Davidqa Diospa jutincho bendicionta qorqan. 

19Nirkurnami olqutapis warmitapis lapan Israel runakunata aypurqan juk 

tantata, pedäzu aysata y päsaslan atipay juk biscöchutapis. Sayta 
mikukurkurnami runakuna wayinkunapa kutikuyarqan. 

20Saynölami Davidpis wayinman kutikurqan ayllunkunata 

bendisinanpaq. Wayinman yaykuraykaptinmi Saúlpa surin Mical 
yarqaskamur nirqan: <<¡Israel nacionpa mandaqnin rey kaykar ashmay 
warmikunapa nawpancho cösaran tushuraykar aywashkanki! ¡Mana 
tantiyakuq runanömi pasaypa penqakuypaq sikiki rikakashqanyaq qarikaypa 
qarikar tushushkanki!>> 



620 

 

 
© 2018  Wycliffe Bible Translators, Inc. 

  
 

 

21Niptinmi David nirqan: <<Noqaqa TAYTA DIOSPA nawpanchömi tushushkä. 

Paymi Israelcho rey kanäpaq taytaykipa trukan akramash. Israel runakunapa 
mandaqnin rey karmi TAYTA DIOSPA nawpancho imaypis sayno tushushaq. 

22Tayta Diosta adorar tushushqäpita jamurämaptikipis masraqmi payta 

adorashaq. Jamurämaptikipis say ashmay warmikunaqa 
respitayämanqami>>. 

23Davidta sayno jamurashqanpitami Mical qoluq rikakurqan. 

 

2 Samuel 7 
Davidta Tayta Dios promitishqan 

1 Crónicas 17.1-14 

1 TAYTA DIOS yanapaptin lapan contrankunata vinciykurmi palaciuncho 

jawkalana rey David tarqan. 

2Saymi profëta Natánta qayaykasir nirqan: <<Cedru qerupita kuyaylapaq 

rurash palaciucho taptïpis Tayta Diospa babulninqa toldu rurilanchömi 
kaykan>>. 

3Sayno niptinmi Natán nirqan: <<Tayta Dios yanapaykäshuptikiqa alichir 

kanman yarpashqaykita ruraptiki>>. 

4Say sakaymi Natánta TAYTA DIOS nirqan: 

5<<David kaqman kutiykur ninki: <TAYTA DIOSMI nin: Noqa tänäpaq wayita 

manami qamsu sharkasinki, sinöqa jukmi sharkasinqa. 

6Egiptupita Israel runakunata jorqamushqä junaqpita pasa kananyaq manami 

wayichösu tashkä. Saypa trukanqa jukläman jukläman purisikuna 
toldulachömi tashkä. 

7Kaysika unayna kuyashqä Israel runakunawan purirpis churapashqä 

autoridäninkunata manami imaypis manakushkäsu cedru qerupita wayita 
rurapäyämänanpaq>. 

8<<Saymi sirvimaqnï Davidta ninki: <Lapanta mandaq TAYTA DIOSMI nin: 

Uyshata misikur puriykaptiki qamta akrashkä Israel runakunapa mandaqnin 
rey kanaykipaq. 

9Saymi maypa aywaptikipis qamta yanapar contraykikunatapis lapanta 

ushakäsishkä. Saynölami yanapäshayki kay pasacho mas munayyuq 
runakunano qampis kanaykipaq. 

10<< <Kuyashqä Israel runakunatapis yanapäshaq nacionnincho pitapis 

mana mansaypa jawka kawayänanpaqmi. Saycho täyaptinmi contrankuna 
unaynöqa atacayanqanasu ni qarquyanqanasu. 

11Churashqä juezkuna mandayashqan wisanpita pasami kuyashqä Israel 

runakunata atacayarqan. Qamtami yanapäshayki lapan chikishuqnikikuna 
achäquita mana ashipäyäshunaykipaq. << <Mastapis TAYTA 

DIOS yarpäsishushpaykimi nishunki: Kanan qamta promitï qampita 
miraqkuna imaypis reykuna kayänanpaqmi. 

12Saymi wanur unay aylluykikunawan tinkuq aywaptikipis juk surikita 

churashaq rey kananpaq. 

13Paymi noqapaq wayita sharkasinqa. Paypita miraqkunami imaypis reykuna 

kayanqa. 

14Noqami paypa taytan kashaq. Paynami noqapa surï kanqa. Imatapis 

lutanta ruraptinqa surinta taytan corrigiqnömi payta corrigishaq. 

15Sayno corrigirpis kuyapäshaqmi. Saymi rey kashqanpita Saúlta 

jorqushqänöqa payta imaypis jorqushaqsu. 

16Qampita miraqkunami imayyaqpis rey kayanqa> >>. 

Tayta Diosta David manakushqan 

1 Crónicas 17.15-27 

17Revelacioncho Tayta Dios sayno nishqanta wiyashqannölami Davidman 

aywaykur lapanta Natán wilarqan. 

18Wilaptinmi TAYTA DIOSPA nawpanman aywaykur David nirqan: 

<<Päkilä, TAYTA DIOS. Kananyaqpis yanapäyämashqaykita manami noqapis 
ni ayllükunapis merëciyäsu. 

19Saynöpis nimashkanki noqapita miraqkuna imaypis reykuna kayänanpaq 

kashqantami. TAYTA DIOS, runakunapaq yarpashqayki sayno kaptin 
seqaypami kushikü. 

20<<Qamqa imano kashqätapis musyankimi. TAYTA DIOS, ¿imatanaraq 

masta manaküman? 

21Kuyamashpaykimi musyasimashkanki lapan say promitimashqaykita 

cumplinaykipaq kashqanta. 

22<<Qamlami munayyuq TAYTA DIOS kanki. Manami pipis qamno 

munayyuqqa kansu. Saynöpis qampita masqa manami ima diospis kansu. 
Japalayki Dios kashqaykitami unay ayllükunapis wilayämarqan. 

23Kuyashqayki Israel runakunatanöqa manami pitapis yanapashkankisu. 

Israel runakunata Egiptucho ashmay kaykäyashqanpita jorqamushqaykinöqa 
manami mayqan nación runakunatapis sirviyäshunaykipaq 
jorqamushkankisu. Kuyashqayki runakunata jorqamushpaykimi lapanpaq 
munayyuq kashqaykita musyasishkanki. Saynöpis munayyuq karmi contran 
sharkuq nacionkunata y diosninkunatapis ushakäsishkanki. 

24TAYTA DIOS, Israel runakunatami akrashkanki kuyashqayki runakuna 

imayyaqpis kayänanpaq. Saynöpis nishkanki paykunapa Diosnin imayyaqpis 
kanaykipaqmi. 

25<<TAYTA DIOS, noqapaq y noqapita miraqkunapaq promitimashqaykikunata 

imaypis cumpliykulay. 

26Sayno cumpliptikimi pïmaypis alabayäshushpayki imayyaqpis niyanqa: 

<Lapanta mandaq TAYTA DIOSMI Israel runakunapa Diosnin kaykan>. 
Saynömi noqapita miraqkuna qampa nawpaykicho imaypis rey kayanqa. 

27<<Lapanta mandaq TAYTA DIOS, qammi tantiyasimashkanki noqapita 

miraqkuna imaypis reykuna kayänanpaq kashqanta. Sayno kaptinmi 
sirvishuqniki kar say promitimashqaykita cumplinaykipaq mana mansariypa 
qamta manakamü. 

28TAYTA DIOS, qampita mas juk Dios manami kansu. Lapan nishqaykikunapis 

rasun kaqmi kaykan. Saymi musyä say promitimashqaykikunata 
cumplinaykipaq kashqanta. 

29Sirvishuqniki kaykaptïqa noqapita miraqkuna imaypis sirviyäshunaykipaq 

bendicionnikita qoykulay. Sayno bendicionta qonaykipaqmi 
promitirqayki, TAYTA DIOS. Promitishqaykita cumpliptikimi noqapita 
miraqkuna imaypis bendicionta chaskiyanqa>>. 

 

2 Samuel 8 
Contrankunata David vincishqan 

1 Crónicas 18.1-13 

1Saypitanami filisteo runakunata vinciykur Meteg-ama markata paykunapita 

David qechurqan. 

2Saynölami Moab nación runakunatapis soldädunkunawan vincirqan. 

Nirkurnami moabita runakunata pasaman lätaykasir jatun watuwan tupurqan. 
Ishkay tupuyta tupurkurmi saycho lätaraykaq runakunataqa chipyaq 
wanusirqan. Juk tupuyta tupurkurnami saycho lätaraykaq runakunata 
kawaykaqta kacharirqan. Mana wanusishqan kaqkunami Davidpa 
munaynincho kayashpan impuestuta imaypis pägayarqan. 

3Saynölami soldädunkunawan David vincirqan Rehobpa surin Hadad-

ezertapis. Payqa Soba nacionpa mandaqnin reymi karqan. Sayno vincirqan 
Éufrates mayu nawpancho kaykaq markakunata Hadad-ezer shuntaq 
aywaptinmi. 

4Paykuna kaqpitami David prësu sarisimurqan juk waranqa qanchis pachak 

(1,700) cawallun loqash soldädukunata y ishkay chunka waranqa (20,000) 
chakilapa puriq soldädukunatapis. Pachak (100) carrëtata qarachäyänanpaq 

cawallukunatapis shuntarqanmi. Wakin kaq cawallukunatanami isanqa 
ankunkunata kachasir usharqan. 

5Davidwan pelyaptinmi Soba nacionpa mandaqnin rey Hadad-ezerta 

yanapäyänanpaq Siria nacionpita soldädukuna chäyarqan. Jina kaqtami 
paykunatapis ishkay chunka ishkay waranqa (22,000) soldädukunata 
wanusiyarqan. 

6Nirkurnami Davidqa Siria nación runakunata impuestuta pägasinanpaq 

Damascuman soldädunkunata churarqan. Saynölami maypa aywaptinpis 
Davidta TAYTA DIOS yanaparqan contrankunata vincinanpaq. 

7Hadad-ezerta vinciykurmi soldädunkunapa capitanninkuna purisiyashqan 

qori escüdunkunata shuntarkur Jerusalénman David apasirqan. 

8Saynölami Betawan Berotai markakunapita saysika broncitapis apasirqan. 

Betawan Berotai markakunaqa Hadad-ezerpa munayninchömi kayarqan. 

9Saypitanami Hamat markapa mandaqnin rey Toi wiyarqan Hadad-ezerpa 

soldädunkunata David vincishqanta. 

10Toiqa Hadad-ezerwan contra contrami rikanakuyarqan. Saymi 

kushikushpan surin Joramta kacharqan Davidta felicitananpaq. Qoripita, 
qellaypita y broncipita rurash tukuy niraq qaraykunata qaraptinmi 

11TAYTA DIOSPAQ David churarqan. Saynöpis churarqan lapan vincishqan 

nacionkunapita shuntashqan qorita, yuraq qellayta y broncita. 

12Say shuntashqankuna karqan edomita runakunapita, moabita 

runakunapita, amonita runakunapita, filisteo runakunapita, amalecita 
runakunapita y Soba nacionpa mandaqnin rey Hadad-ezerpitami. 

13Saynöpami David maysay nacionchöpis reqish karqan. Siria nacionta 

vinciykur soldädunkunawan Jerusalénman kutirmi Kachi Pampa nishqancho 
chunka puwaq waranqa (18,000) edomita runakunata wanusiyarqan. 

14Nirkurnami intëru Edom markakunacho soldädunkunata David churarqan 

saycho taqkuna paypa munaynincho kayänanpaq. Davidtami TAYTA 

DIOS yanaparqan maychöpis pelyar vincinanpaq. 

Davidpa soldädunkunapa capitanninkuna pï pï kayashqanpis 

2 Samuel 20.23-26; 1 Crónicas 18.14-17 

15Israel runakunapa mandaqnin rey kar lapantapis David shumaqmi rikarqan 

y pitapis shumaqmi juzgarqan. 

16Soldädunkunapa capitanninmi karqan Sarviapa wawan Joab. Ahiludpa 

surin Josafatmi karqan Israelcho ima päsashqankunatapis qelqaq. 

17Cürakunami kayarqan Ahitobpa surin Sadoc y Abiatarpa surin Ahimelec. 

Davidpa secretariunmi karqan Seraías. 

18Saynöpis Joiadapa surin Benaía karqan cereteo soldädukunapa y peleteo 

soldädukunapa capitanninmi. Davidpa surinkunaqa cürakunami kayarqan. 

 

2 Samuel 9 
Mefi-bosetta David shuntashqan 

1Juk kutichömi yanapaqnin runakunata David tapur nirqan: <<¿Saúlpa ayllun 

kaqkuna pilapis kawaykanraqsuraq Jonatán rayku yanapänäpaq?>> 

2Saymi Saúlpa ashmayninkunapa capataznin Sibata qayaykasir David 

tapurqan: <<¿Qamku Siba kaykanki?>> nir. Sayno tapuptinmi nirqan: 
<<Awmi, taytay>>. 

3Saymi Sibata David tapurqan: <<Tayta Diospa jutincho yanapänäpaq 

¿Saúlpa ayllunkuna mayqalanpis kawanku?>> Saymi Siba nirqan: <<Aw, 
Jonatánpa surin kawaykanraqmi. Isanqa ishkan chakin weqruyashqami 
kaykan>>. 

4Sayno niptinmi David nirqan: <<¿Maychötaq pay kaykan?>> Saymi Siba 

nirqan: <<Lo-debar markacho Amielpa surin Maquirpa wayinchömi 
kaykan>>. 

5Sayno niptinmi rey Davidqa jukla kachakurqan Mefi-bosetta 

pushapänanpaq. 

6Saúlpa wilkan y Jonatánpa surin Mefi-bosetta chaykasiptinmi Davidpa 

puntanman qonqurpakuykurqan urkunpis pasaman töpashqanyaq. Saymi 
David nirqan: <<¿Qamku Mefi-boset kaykanki?>> Sayno niptinmi Mefi-boset 
nirqan: <<Awmi, taytay>>. 

7Saymi David nirqan: <<Ama mansamaysu. Papäniki Jonatán raykumi 

yanapäshayki. Saynöpis awiluyki Saúlpa chakrankunata 
kutisiyäshunaykipaqmi mandashaq. Noqa mikushqächömi qam imaypis 
mikunki>>. 

8Sayno niptinmi Davidpa nawpanman Mefi-boset yapay qonqurpakuykur 

nirqan: <<Mana väliq alqu japuy kaykaptïpis sayno kuyapämashqaykipita 
päkilä, taytay>>. 

9Saymi Saúlpa ashmaynin Sibata qayaykur David nirqan: <<Saúlpa kaqtaqa 

lapantami imaykantapis wilkan Mefi-bosetta qoykushkä. 

10Qammi surikikunawan y ashmaynikikunawan chakrankunata arusipar 

mikuyninta shuntasipanki Mefi-bosetpa ayllunkuna mikuyänanpaq. Mefi-
bosetmi isanqa makïcho kar noqapa mësächo mikunqa>>. (Sibapami 
surinkuna kayarqan chunka pisqa y ashmayninkunami kayarqan ishkay 
chunka.) 

11Saymi Davidta Siba nirqan: <<Sirvishuqniki kaykarqa lapan 

mandamashqaykitami rurashaq, taytay>>. Saynöpami Mefi-bosetqa 
surinnöpis David mikushqan mësacho mikurqan. 

12Mefi-bosetpami wamralaraq surin karqan Micaía jutiyuq. Sibapa wayincho 

taqkunaqa lapanmi Mefi-bosetpa ashmayninkuna kayarqan. 

13Mefi-bosetnami ishkan chakin weqruyash kaptin Jerusaléncho tar rey 

Davidwan juntu mikurqan. 

 

2 Samuel 10 
Siria runakunata y amonita runakunata David vincishqan 

1 Crónicas 19.1-19 

1Saypitanami amonita runakunapa mandaqnin rey wanuykuptin surin Hanún 

papäninpa trukan rey karqan. 

2Saymi David nirqan: <<Nahaswan kuyanakuyashqänömi surin 

Hanúnwanpis kuyanakuyäshaq>>. Sayno nirmi Hanún kaqman propiukunata 
kacharqan taytan wanushqanpita shakyäsiyänanpaq. Kachashqan 
propiukuna chäyaptinmi 

3soldädunkunapa capitanninkuna Hanúnta niyarqan: <<¿Criyinkiku taytayki 

wanushqanpita shakyäsiyäshunaykipaq runakunata David 
kachamushqanta? ¿Manasuraq niq tumpala markansita rikapakunanpaq 
kachamush kutiykamur ushakäsimänansipaq?>> 

4Sayno niyaptinmi Hanúnqa David kachashqan runakunata prësu sariykasir 

shapranta jukaq qaqlanpita ruturqan. Nirkurnami siki patanläpa mödananta 
rutuparir qarqurirqan. 

5Sayno ruraykuptinmi say runakuna pasaypa penqaytukush kutikuyarqan. 

Hanún sayno rurashqanta musyaykurmi propiuta David kacharqan say 
runakunata niyänanpaq: <<Jericó markalachöshi täkuyanki shapraykikuna 
winashqanyaq. Nirkurraqshi kutiyämunki>>. 

6Davidta rabyanäsishqanta tantiyaykurmi amonita runakuna Siria nacionman 

aywaykur Bet-rehob y Soba markakunacho taq ishkay chunka waranqa 
(20,000) soldädukunata minkakuyarqan yanapäyänanpaq. Saynöpis Maaca 
runakunapa mandaqnin reywanmi conträtuta rurayarqan juk waranqa (1,000) 
soldädukunawan yanapäyänanpaq. Saynölami Is-tob partimanpis aywaykur 
chunka ishkay waranqa (12,000) soldädukunata minkakuyarqan 
yanapäyänanpaq. 

7Sayta musyaykurmi lapan alinnin kaq soldädunkunata y capitannin Joabta 

David kacharqan pelyaq aywayänanpaq. 

8Saymi amonita soldädukuna kamarikuykur markapa punkunman 

churakäyarqan Israel runakunawan pelyayänanpaq. Siriapita, Is-tobpita y 

Maacapita aywaq soldädunkunanami pampaman churakäyarqan Israel 
runakunawan pelyayänanpaq. 

9Saymi nawpanpa y qepanpa atacayänanpaq kashqanta musyashpan alinnin 

kaq soldädunkunata Joab akrarqan Siria soldädukunawan pelyaq 
aywayänanpaq. 

10Wakin soldädukunatanami wawqin Abisaitawan kacharqan amonita 

soldädukunawan pelyayänanpaq. 

11Saymi Abisaita nirqan: <<Siria soldädukuna vinciyämaqta rikarqa 

shayämunki yanapäyämänaykipaq. Saynölami amonita soldädukuna 
vinciyäshushqaykita rikarqa noqapis shamushaq soldädükunawan 
yanapäyänäpaq. 

12¡Mana mansariypa pelyashun! ¡TAYTA DIOSNINSI entregamashqansi 

nacionninsi rayku y markansikuna rayku pelyashun! ¡TAYTA 

DIOS munashqanno kaykuläsun!>> 

13Saymi pelyananpaq soldädunkunawan Joab aywayaptin Siria soldädukuna 

qeshpir aywakuyarqan. 

14Siria soldädukuna qeshpiyashqanta rikaykurmi amonita soldädukunapis 

Abisaipita qeshpir markaman yaykukuykuyarqan. Sayno qeshpiyaptinmi 
Jerusalénpana soldädunkunawan Joab kutikurqan. 

15Israel runakuna sayno vinciyaptinmi Siria runakuna yapay paykunawan 

pelyayänanpaq shuntakäyarqan. 

16Éufrates mayu simpancho taq Siria runakunatapis rey Hadad-ezer 

minkakuptinmi Helam markaman chäyarqan yanapäyänanpaq. Lapan 
soldädukunapa mandaqninmi Hadad-ezerpa soldädunkunapa capitannin 
Sobac karqan. 

17Pelyayänanpaq shuntakäyashqanta wilaykuptinmi Davidqa lapan Israel 

soldädukunata pushakurkur aywarqan Jordán mayuta simparir Helam 
markayaq. Sayman chäyaptinmi Siria soldädukuna atacar qalaykuyarqan. 

18Davidpa soldädunkuna vinciyaptinmi pelyaykäyashqanpita Siria 

soldädukuna qeshpir aywakuyarqan. Saychömi Davidwan kaykaq 
soldädukuna wanusiyarqan qanchis pachak (700) carrëtawan puriq 
soldädukunata y chusku chunka waranqa (40,000) cawallun 
loqash soldädukunata. Saynölami Siria soldädukunapa capitannin 
Sobactapis wanusiyarqan. 

19Sayno vinciyaptinmi Hadad-ezerta yanapaq reykuna rindikuyashpan 

Davidpa munayninchöna kawayarqan. Saypita pasa Siria soldädukuna 
mananami amonita soldädukunata yanapäyarqannasu. 

2 Samuel 11 
Betsabéwan David jusalikuyashqan 

1Cada watami tamya tiempu päsarkuptin reykuna pelyayänanpaq aywayaq. 

Say wisanmi capitannin Joabta David kacharqan soldädukunata pushakurkur 
amonita runakunawan pelyayänanpaq. Chaykurmi amonita runakunapa 
chakrankunacho mikuykunata y markankunatapis chipyaq ushayarqan. 
Saynölami Rabá markacho taq runakunata tumaypa sapaskiyarqan. 
Davidnami Jerusalénlacho quëdakurqan. 

2Juk tardimi David punushqanpita sharkurkur aywarqan palaciun jananman. 

Saycho puriykashqanchömi rikarqan kuyaylapaq warmi armakuykaqta. 

3Sayta rikaykurmi David kacharqan juk ashmayninta pï kashqantapis 

musyapakamunanpaq. Kutiykurmi wilarqan heteo ayllu Uríaspa warmin 
Betsabé kashqanta. Betsabéqa Eliampa surinmi karqan. 

4Payqa killa qeshyanwan qeshyashqanpitami purificakur armakuykarqan. 

Betsabé kashqanta wilaptinmi palaciunman pushaykasimur paywan David 
punurqan. Nirkurnami Betsabépis wayinpa kutikurqan. 

5Saypitanami qeshyaq rikakushqanta tantiyaykur jukla Davidta musyasirqan. 

6Sayta musyaykurmi ashmayninta capitán Joabman kacharqan: <<Heteo 

ayllu Uríasta empëñu kachaykalämuy>> ninanpaq. Sayno niptinmi Joabqa 
David kaqman Uríasta jukla kacharqan. 

7Urías chaykuptinmi David tapurqan Joab y soldädunkuna imano 

kaykäyashqanta y guërra imano kashqantapis. 

8Nirkurnami Uríasta nirqan: <<Kananqa wayikipa aywar chakikita 

maylakurishpayki jamapay>>. Palaciupita yarquskiptinnami alinnin kaq 
mikuyta David apasirqan. 

9Wayinman aywananpa trukan Uríasqa palaciu punkulachömi täpaq 

soldädukunawan punurqan. 

10Wayinpa mana aywashqanta musyaykurmi Uríasta qayaykur David nirqan: 

<<Sayraq karupita chaykämurqa ¿imanirtaq wayikipa aywashkankisu?>> 

11Sayno niptinmi Urías nirqan: <<Israelpa y Judápa soldädunkuna 

guërraman aywar toldukunalachömi punuykäyan. Capitán Joab y capitán 
mayinkunapis saynölami punuykäyan. Paykunawanmi Tayta Diospa 
babulninpis kaykan. ¿Sayno kaykaptinsuraq wayïman aywäman mikuq, upuq 
y warmïwan punuqpis? ¡Sayta manami imaypis rurashaqsu, taytay!>> 

12Saymi David nirqan: <<Sayno kaptinqa kanan junaqpis kaylacho quëdakuy. 

Waraynami kutinki>>. Sayno niptinmi Jerusaléncho Urías quëdakurqan. 

13Say junaqmi Uríasta David mikasirqan y shinkashqanyaq upyasirqan. 

Shinkash kaykarpis Urías wayinpa aywananpa trukanqa palaciuta täpaq 
soldädukuna punuyashqan kaqlachömi yapay punurqan. 

14Saypita waraynin tutanami David juk cartata qelqarkur Joabman Uríaswan 

apasirqan. 

15Say cartachömi nirqan: <<Guërracho pelyayashpayki Uríasta puntaman 

churanki. Nirkur saycho kikilanta kachariykur witikuriyanki 
wanusiyänanpaq>>. 

16Cartacho David sayno niptinmi Joabqa Rabá markata atacar mas geniuyuq 

soldädukunawan pelyananpaq Uríasta churarqan. 

17Atacayaptinmi Rabá soldädukuna markapita yarqurir Joabpa 

soldädunkunawan pelyayarqan. Saychömi Davidpa juk ishkay 
capitanninkunata wanusir heteo ayllu Uríastapis wanusiyarqan. 

18Saypitanami Joabqa Davidman wilakasirqan guërracho ima 

päsashqankunatapis. 

19Wilakuqta kacharmi nirqan: <<Guërracho ima päsamashqansitapis wilaptiki 

20capazmi rey David rabyar nishunki: <¡Imanirtaq aläpa yaykuyarqayki marka 

murälla chakinyaq! ¿Manaku tantiyayarqayki jananpita flëchayämunanpaq 
kayashqanta?> 

21Saynöpis capazmi David yarpäsishunki Tebes markacho ima 

päsashqantapis. Saychömi murälla jananpita tunaywan warmi samqamur 
Jerobaalpa surin Abimelecta wanusirqan. David sayno olqutupäshuptiki 
ninki: <Heteo ayllu Uríaspis wanushqami, taytay> >>. 

22Sayno yäsirkuptinmi say kachashqan runa David kaqman aywaykur Joab 

nishqannöla wilarqan. 

23Wilarmi nirqan: <<Noqakunawan pelyayänanpaq yarqamuq soldädukuna 

puntataqa vinciykäyämarqanmi. Jina kaqtami tikrapar paykunata vinciyaptï 
markaman qeshpikuyarqan. 

24Marka punkucho pelyayaptïmi murällapita flëchakunawan 

flëchayämushqancho wakin soldäduykikunata wanusiyash. Saychömi 
Uríastapis wanusiyash>>. 

25Sayno niptinmi David nirqan: <<Saypita Joab ama lakikusunsu. 

Guërrachöqa mana yarpashtami pitapis wanusiyan. Sayno kaptinpis payta 
shakyäsinki runakunata ushakäsiyashqanyaq atacayänanpaq>>. 

26Uríaspa warminqa runan wanushqanta musyaykur lakikushpanmi lüturqan. 

27Lütuykashqan tiempu cumplirkuptinnami Betsabéta warminpaq 

palaciunman David pushasirqan. Saychönami killan tinkurkuptin 
qeshyakurqan. David sayno rurashqanpita TAYTA DIOS fiyupami ajanarqan. 

 

2 Samuel 12 
Davidta Natán olqutupashqan 

1Saypitanami Davidman TAYTA DIOS kacharqan profëta Natánta. Chaykurmi 

nirqan: <<Juk markachömi rïcu runa y pobri runa karqan. 

2Rïcu runapami karqan aska wäkankuna y uyshankuna. 

3Pobri runapanami karqan rantishqan juklayla washki uyshan. Say 

uyshantami wamrankunatawan juntu ashmarqan. Saynöpis mikuyashqan 
mikuytami qaraq y yakutapis pucillulanpitami upusiq. Melqaynilanchömi 
punusiqpis. Warmi surintanömi uyshanta seqaypa say runa kuyarqan. 

4Juk kutichömi say rïcu runaman qorpan charqan. Saymi mikuyta 

qarananpaq kikinpa uyshanta o wäkanta pishtananpa trukanqa say pobri 
runapa juklayla washki uyshanta pishtaskir qorpanta qararqan>>. 

5Natán sayno wilaptinmi David fiyupa rabyakur nirqan: <<TAYTA 

DIOSPA jutinchömi nï: ¡Sayno ruraq runata jukla wanusiyäsun! 

6Saynöpis pobri runata mana kuyapaypa qechushqanpita chusku uyshata 

uyshanpa trukan kutisisun>>. 

7Sayno niptinmi Natán nirqan: <<¡Say runaqa kikikimi kaykanki! TAYTA 

DIOS kaynömi nin: <Israel nacionpa mandaqnin rey kanaykipaq noqami 
qamta akrarqä. Saynöpis Saúl wanusishunaykipaq kaykaptin noqami qamta 
salvarqä. 

8Nirkurnami Saúlpa palaciuntapis warminkunatapis qamta kamariparqä. 

Paypa trukan Israel runakunapa y Judá runakunapa mandaqnin rey 
kanaykipaqmi qamta churashkä. Saykuna pishïshuptikipis mastami 
kamaripäman karqan. 

9Sayno yanapaykaptïqa ¿imanirtaq mandamientükunata mana cäsukur 

lutanta rurashkanki? ¿Imanirtaq warmin rayku Uríasta wanusishkanki? 
Manami amonita runakunasu wanusiyash, sinöqa qammi wanusishkanki. 

10Uríaspa warminta warmikipaq qechushpaykimi manakaqman 

churamashkanki. Saymi kananpitaqa aylluykikuna chikinakur imaypis 
wanusinakular kawayanqa>. 

11<<Mastapis TAYTA DIOS nikanmi: <Kikikipa aylluykipita contrayki sharkurmi 

lapan runakuna rikay warmikikunawan kakunqa. 

12Qamqa pakaylapami Betsabéwan jusalikushkanki. Contrayki sharkuq 

runami isanqa lapan Israel runakuna rikaykäyaptin warmikikunawan 
kakunqa> >>. 

13Saymi David nirqan: <<TAYTA DIOSTA rabyanäsirmi jusalikushkä, taytay>>. 

Niptinmi Natán nirqan: <<Jusalikushqaykipita TAYTA 

DIOS perdonashushkankimi. Saymi juklaqa wanunkisu. 

14Isanqa TAYTA DIOSTA mana cäsukur rabyanäsishqaykipitami sayraq yurish 

suriki wanunqa>>. 

15Sayno olqutupaskirmi Natán wayinpa kutikurqan. Uríaspa warmincho yuriq 

surintanami TAYTA DIOS pasaypa qeshyasirqan. 

16Surin qeshyaptinmi David ayunashpan Tayta Diosta manakur pampalacho 

punurqanpis. 

17Sayno ruraptinmi palaciuncho taq mayor runakuna Davidta ruwayarqan 

pampacho jitaraykashqanpita sharkur mikunanpaq. Ruwayaptinpis manami 
sharkurqansu ni mikuytapis manami munarqansu. 

18Saypita qanchis junaqta wamra wanuskiptinmi yanapaqninkuna wilayta 

mansapar kikinpura parlar niyarqan: <<Kawaykaptinraq mikuytapis mana 
munaykarqa ¿imanöraq kanqa surin wanushqanta wilashqaqa?>> 

19Kikinpura shapshapyaylapa parlaykäyashqanta rikarmi David tantiyarqan 

surin wanuskishqanta. Saymi tapur nirqan: <<¿Rasunpaku surï wanush?>> 
Niptinmi niyarqan: <<Päsarpushnami, taytay>>. 

20Saymi pampacho jitaraykashqanpita David sharkushpan armakuskir y 

perfümita winakuskir mödananta trukakurqan. Nirkurmi TAYTA 

DIOSPA wayinman aywarqan adoraq. Wayinman kutiykurnami mikuyta 
manakurir mikurqan. 

21Saymi yanapaqninkuna niyarqan: <<Taytay, ¿imanirtaq suriki manaraq 

wanuptin waqar mikurqaykisu y kanan wanuskiptinnaqa sharkur jawkalana 
mikuykanki?>> 

22Sayno niyaptinmi David nirqan: <<Surï kawaykaptin ayunar waqarqä: 

<Capazchir TAYTA DIOS kuyapämar surïta aliyaykasinmanpis> nishpämi. 

23Wanushqanchönaqa ¿imapaqnataq ayunashaqpis? Ayunaptïpis surï 

manami kawarimunqanasu. Saypa trukanqa noqami wanur pay kaykashqan 
kaqman aywakushaq. Payqa manami imaypis kay pasaman 
kutimunqanasu>>. 

Salomón yurishqan 

24Wawan wanushqanpita aläpa waqaptinmi Betsabéta David shoqarqan. 

Saypitanami yapay Davidwan punushpan qeshyaq rikakur olqu wamrata 

qeshyakurqan. Say wamratami David jutisirqan Salomón jutin kananpaq. 
Paytami TAYTA DIOS selläma kuyarqan. 

25Sayno kuyarmi profëta Natánta TAYTA DIOS kacharqan Jedidías jutitapis 

churapänanpaq. 

Amonita runakunata David vincishqan 

1 Crónicas 20.1-3 

26Joabnami soldädunkunawan aywar Rabá marka runakunawan 

pelyaykäyarqan. Say runakunaqa amonita runakunami kayarqan. Reypa 
palaciun kaykashqan partiman yaykuyänanpaqna kaykarmi 

27Davidman wilakasir nirqan: <<Rabá marka runakunata atacar markaman 

yaykuq yaku kaqchönami kaykäyä. 

28Kananqa wakin kaq soldäduykikunawan kikikina ras shamuy vincir 

markaman yaykunaykipaq. Mana shamuptikiqa markaman yaykuptï Israel 
runakuna qamta alabayäshunaykipa trukanqa noqatanami alabayämanqa>>. 

29Sayno niptinmi soldädunkunata pushakurkur Rabá markaman David 

aywarqan. Saycho taq runakunata vinciykurmi markaman yaykushpan 

30reypa corönanta qechurqan. Say corönaqa kimsa arröba qoripita rurash y 

kuyaylapaq rumikunawan adornashqami karqan. Say corönatami Davidta 
jatipäyarqan. Saynölami Rabá markapita askata imaykatapis väliq kaqtaqa 
David apakurqan. 

31Markacho mana wanusishqan runakunatami wakinta churarqan qeruta 

partiyänanpaq, wakinta churarqan chakracho aruyänanpaq y wakintana 
churarqan ladrilluta rurayänanpaq. Saynölami wakin markakunacho taq 
amonita runakunatapis say aruykunaman churarqan. Nirkurnami 
soldädunkunawan Jerusalénman David kutirqan. 

 

2 Samuel 13 
Panin Tamarta Amnón violashqan 

1Davidpa surin Absalónpami karqan kuyaylapaq panin. Paypa jutinmi karqan 

Tamar. Davidpa jukaq surin Amnónnami sakäpakuyparaq payta 
munapakurkurqan. 

2Doncëlla jipash kaptinmi Tamarta imaypis kachäyaqsu. Saymi Amnónqa 

imanöpapis paninwan punuyta mana kamäpakushpan mikuytapis ni 
punuytapis mana tarir qeshyarqan. 

3Amnónpa amïgun Jonadabmi astütu maqta karqan. Payqa karqan Davidpa 

wawqin Simeapa surinmi. 

4Saypita juk kutichömi Jonadab tapurqan Amnónta: <<Reypa surin kaykarqa 

¿imanirtaq waran waran pasaypa ceratakash puriykanki? Ima 



632 

 

 
© 2018  Wycliffe Bible Translators, Inc. 

  
 

 

päsaykäshushqaykitapis wilamay>>. Sayno niptinmi Amnón nirqan: 
<<Wawqï Absalónpa panin Tamartami pasaypa kuyakurkushkä>>. 

5Saymi Jonadab nirqan: <<Qeshyaykaq tukushpayki cämaykicho jitaray. 

Papäniki watukashuqniki shamuptin ninki: <Panï Tamarta kachaykalämuy 
kay nawpalächo yanukuskir qaramänanpaq> >>. 

6Sayno yäsiptinmi Amnónqa qeshyaykaq tukushpan cämancho 

jitaraykarqan. Sayman papänin watukaq chaptinmi Amnón nirqan: 
<<Kayman kachaykalämuy panï Tamarta juk ishkay tortillakunata 
ankapaykamänanpaq>>. 

7Saymi Tamarta David kachar nirqan: <<Hïja, ayway turiki Amnónpa 

wayinman yanupänaykipaq>>. 

8Niptin aywarmi turin Amnónta tarirqan cämacho jitaraykaqta. Saychömi 

jarinapita tortillata ankaparqan. 

9Nirkurmi mikunanpaq apapaptin turin mikuyta munarqansu. Saypa trukanqa 

saycho kaq runakunata nirqan: <<Lapayki waqtapa yarqukuyay>>. 
Yarquskiyaptinnami 

10paninta nirqan: <<Pununaläman mikuyta apamuy kikiki 

mikasimänaykipaq>>. Sayno niptinmi tortilla ankashqanta apaparqan. 

11Apapaptinmi makipita sariykur nirqan: <<Pani, qamwan punuytami 

munaykä>>. 

12Sayno niptinmi Tamar nirqan: <<¡Ama ari penqayman churamaysu, turi! 

Israel nacioncho sayno penqakuypaqkunata manami rurayansu. Sayno 
rurarqa pasaypami jusalikunkipaq. 

13Desonraykamaptikiqa ¿ima cäräwanraq kawashaqpis? Qamtapis kay Israel 

nacioncho mana ali runatanömi rikayäshunki. Noqawan tayta munarqa 
papäninsita ruwakuy tänansipaq. Ruwakuptikiqa awnishunkichir>>. 

14Sayno ruwakuptinpis turin Amnónqa mana wiyaq tukuypami mas kalpayuq 

kashpan jukla violarqan. 

15Violaskirnami Amnónqa Tamarta pasaypa chikishpan kuyashqantapis 

yarparqannasu. Saymi <<¡kaypita jukla aywakuy!>> nirqan. 

16Sayno niptinmi Tamar nirqan: <<Perdicionta rurarkamar wayikipita ama 

qarqaykalämaysu. Qarqamarqa violamashqaykipitapis peormi 
jusalikuykanki>>. Sayno niptinpis Amnónqa manami cäsuparqansu. 

17Saypa trukanqa ashmayninta qayaykurmi nirqan: <<Kay jipashta qarquskir 

punkuta trancarkuy>>. 

18Sayno niptinmi Amnónpa ashmayninqa jipashta qarquskir punkuta 

trancarkurqan. Say wisanqa costumbrin kashqannömi reykunapa surin 

doncëlla jipashkuna kuyaylapaq tünicata jatikuyaq. Saymi Tamarpis 
kuyaylapaq tünican jatish kaykarqan. 

19Fiyupa lakikushpanmi jatirashqan tünicanta rachir ushashpan umanman 

uchpata winakurqan. Nirkurmi umanta sarikurkur waqaraykar aywakurqan. 

20Saymi turin Absalón nirqan: <<¿Rasunpaku turiki Amnón violashushkanki? 

Sayno rurashushqaykipita ama lakikuysu. Turiki kaykaptinqa jina saylachöna 
usharäsun>>. Saypita pasami pasaypa penqakush turin Absalónpa 
wayilancho Tamar tarqan. 

21Tamarta Amnón violashqanta musyaykurmi rey David fiyupa rabyakurqan. 

Sayno rabyakurpis qechpa surin kaptinmi kuyashpan Amnónta rimarqansu. 

22Absalónpis wawqin Amnónta manami imatapis nirqansu, panin Tamarta 

violashqanpita pasaypa nanapararpis. 

Amnónta Absalón wanusishqan 

23Saypita ishkay wata päsarkuptinnami Absalónqa Baal-hazorcho 

uyshankunata rutusir mikuyta rurasirqan. Sayqa Efraín trïbu runakuna 
täyashqan nawpanchömi karqan. Saymanmi wawqinkunata qayasirqan 
lapan shuntakaykur mikuyänanpaq. 

24Saymi Absalónqa papänin rey Davidman aywaykur nirqan: <<Kanan milwa 

rutuycho kashqäyaq yanapäshuqniki runakunawan shamuykulay imalatapis 
mikapakunansipaq, papä>>. 

25Niptinmi rey David nirqan: <<Lapansi aywashqaqa aläpami gastuta ruranki, 

hïju>>. Yaparir yaparir Absalón ruwakuptinpis manami awnirqansu. Saypa 
trukanqa lapanpis ali kananpaqmi bendicionninta qorqan. 

26Saymi Absalón nirqan: <<Aywayta mana munarqa wawqï Amnónlatapis 

kachaykalämuy>>. Sayno niptinmi rey David nirqan: <<¿Imanirtaq pay 
aywananta munaykanki?>> 

27Sayno niptinpis Absalón yaparir yaparir ruwakuptinmi rey David awnirqan 

surin Amnón y wakin surinkunapis aywayänanpaq. Saypita kutiykurmi 
Absalónqa saysika ali mikuyta rurasirqan rey mikunanpaqtanöraq. 

28Puntatanami ashmayninkunata yäsir Absalón nirqan: <<Vïnuta upur Amnón 

shinkash kaykashqan hörami wanusiyänaykipaq niyäshayki. 
Wanusiyänaykipaq niptï mana mansariypa jukla wanurasiyanki>>. 

29Saymi Absalónpa ashmayninkunaqa patronnin nishqannöla Amnónta 

wanuskasiyarqan. Wanuykasiyaptinmi rey Davidpa wakin kaq surinkuna 
mulankunata loqakurkur qeshpir aywakuyarqan. 

30Manaraq chäyaptinmi Davidta juk runa wilarqan: <<Lapan surikikunatashi 

Absalón wanusish. Manashi ni juklaylapis qeshpishsu>> nir. 

31Sayno wilaptinmi fiyupa lakikushpan Davidqa mödananta rachirir pasaman 

jitakakuykurqan. Saynölami yanapaqninkunapis lakikuyashpan mödananta 
rachiyarqan. 

32Sayta rikaykur Davidpa wawqin Simeapa surin Jonadab nirqan: <<Ama 

yarpaysu lapan surikikunata wanusishqanta. Amnónlatami Absalón 
wanurasish. Panin Tamarta violashqanpita pasami payta wanusinanpaq 
Absalón juraykarqan. 

33Ama criyiysu lapan surikikunata wanusishqanta nishuptiki, taytay. Suriki 

Amnónlatami wanusish>>. 

34Absalónnami qeshpir aywakurqan. Saypitanami Jerusalén marka täpaq 

runa rikachakuykashqancho rikarqan aska runakuna simpapa 
uraykäyämuqta. Saymi rey Davidman aywaykur nirqan: <<Saysika 
runakunami Bet-horón markaman aywaq nänipa shamuykäyan>>. 

35Saymi rey Davidta Jonadab nirqan: <<¿Manaku nirqä surikikuna mana 

wanuyashqanta?>> 

36Sayno parlaykaptinmi Davidpa surinkuna chaykur lapan waqayarqan 

wawqin Amnónta wanusiyashqanpita. Rey Davidpis y yanapaqninkunapis 
ataypa atarmi lapan waqayarqan. 

37Davidqa surin Amnónpaq lakikushpanmi waran waran waqaq. 

Absalónnami qeshpir aywakurqan Gesur nacionpa mandaqnin rey 
Talmaiman. Talmaiqa Amiudpa surinmi karqan. 

38Saychömi kimsa wata Absalón tarqan. 

39Surin Amnónpaq lakikuynin päsaskiptinnami Davidqa surin Absalónpaq 

fiyupa lakikur paywan tinkuyta munarqan. 

 

2 Samuel 14 
Absalónta Joab kutisishqan 

1Surin Absalónpaq David fiyupa lakikurpis kutisimuyta mana munashqantami 

Sarviapa wawan Joab tantiyarqan. 

2Saymi Davidta awnisinanpaq Tecoa markapita astüta warmita qayaykasimur 

nirqan: <<Perfümita mana winakuylapa lütu mödanata jatikuy. Saynöpis 
wanupakushqanpita aska junaq lakikuykaqno puriy. 

3Nirkurna rey kaqman aywaykushpayki yachasishqänöla lapanta ninki>>. 

Sayno nirmi say warmita yachasirqan imata ninanpaqpis. 

4Rey kaqman chaykurmi urkunpis pasaman töpashqanyaq qonqurpakuykur 

say warmi nirqan: <<Yanapaykalämay, taytay>>. 

5Saymi David nirqan: <<¿Imataq päsashushkanki?>> Sayno niptinmi warmi 

nirqan: <<Viüda warmimi kä, taytay. 

6Jina jananmanmi ishkan olqu wawäkuna chakracho pelyayashpan pipis 

mana washaptin juknin kaq wanuykasish wawqinta. 

7Saymi kananqa lapan ayllükuna conträ sharkuyashpan niyäman: <Wawqin 

wanusiq wawaykita wanusiyänäpaq kayman pushamuy>. Niyashqannöla 
wanusir imarqa wawaynaqtachir kachaykayämanqa. Sayno kaptinqa runäpa 
apellïdunpis elaqanqachir>>. 

8Sayno niptinmi David nirqan: <<Wayikipa kutikuy. Kananpitaqa noqanami 

favorniki sharkushaq>>. 

9Saymi Tecoa warmi nirqan: <<Tayta rey, yanapämashqaykipita pipis 

jamuräshuptikiqa noqami y taytäpa ayllunkunami jusayuq kayäshaq. Qam y 
mandäsiqnikikunami isanqa jusaynaq kankipaq>>. 

10Sayno niptinmi rey David nirqan: <<Pipis wajupäshuptikiqa kayman 

pushamunki arreglanäpaq. Arreglaptïqa mananami wajupäshunkinasu>>. 

11Saymi say warmi nirqan: <<TAYTA DIOSPA jutincho promitimay wawäta 

mana wanusiyänanpaq>>. Sayno niptinmi David nirqan: <<Wawaykita pipis 
mana yatananpaq TAYTA DIOSPA jutinchömi promitï>>. 

12Saymi warmi nirqan: <<Ama rabyakuykulaysu, taytay. Mastapis 

ruwakuykuläshayki>>. Sayno niptinmi David nirqan: <<¿Imataq mas kaykan 
nimänaykipaq?>> 

13Sayno niptinmi warmi nirqan: <<Juk nacioncho kaykaq surikita mana 

kutisimurqa ayllükuna conträ sharkuyashqannömi qampis Israel runakunapa 
contran sharkuykanki. Yanapämänaykipaq nimarpis surikita mana 
kutisimurqa kikilaykimi condenakuykanki, taytay. 

14Pasaman yaku jichar ushakashqannömi noqansipis wanur ushakaqla 

kaykansi. Sayno kaptinpis Tayta Dios manami munansu pipis paypita 
karucho wanunanta, sinöqa runata imanöpapis tantiyasin kawashqanyaq 
payman kutinanpaqmi. 

15<<Wawäta wanusiyänanpaq parlayaptinmi pasaypa mansarirqä, taytay. 

Saymi qamman shamushkä <ruwakuptïqa capazchir yanapaykamanmanpis> 
nir. 

16Yarpäyashqanno wawäta wanusirqa Tayta Diospita chaskiyashqä 

posisionpitapis qarqariykayämanqachir. Sayno mana kananpaqmi ruwakuq 
shamushkä, taytay. 

17Tayta Diospa angilninnömi qam tantiyanki alitapis mana alitapis. Saymi 

yärakü favornï sharkunaykipaq kashqanta. TAYTA DIOS yanapaykuläshunki, 
taytay>>. 

18Sayno niptinmi rey David nirqan: <<Tapuptï rasun kaqlata wilamay>>. 

Saymi warmi nirqan: <<¿Imaraq tapumänaykipaq kaykan, taytay?>> 

19Saymi tapurqan: <<Saykunata nimänaykipaq ¿manaku Joab 

yäsishushkanki?>> Niptin warmi nirqan: <<Aw, yarpashqaykinömi kaykan, 
taytay. Yanapäshuqniki Joabmi lapan nishqäkunata yäsimash. 

20Joab sayno yäsimash lapanpis arreglakänanta munarmi. Qamqa Tayta 

Diospa angilninnömi kay nacioncho ima päsaykashqantapis musyanki>>. 

21Saypita Joabta qayaykasirmi rey David nirqan: <<Yarpashqaykino kasun. 

Kananqa surï Absalónta jukla kutisimuy>>. 

22Sayno niptinmi urkunpis pasaman töpashqanyaq Davidpa puntanman Joab 

qonqurpakuykurqan. Bendicionninta David churaptinmi Joab nirqan: <<Tayta 
rey, manakushqäta awnimaptikimi kuyamashqaykita musyä>>. 

23Saypitanami Gesur nacionman Joab aywaykur Jerusalénman Absalónta 

kutisimurqan. 

24Chaptinmi rey David nirqan: <<Absalónqa wayinman aywasun. Payta 

rikaytapis manami munäsu>>. Sayno niptinmi reyman mana chaylapa 
wayinpa Absalón aywakurqan. 

Davidwan Absalón amistayashqan 

25Israel nacioncho manami pipis Absalónno kuyaylapaq runa karqansu. 

Chaki puntanpita uma jirkanyaq kuyaylapaq kaptinmi lapan runakuna selläma 
kuyayaq. 

26Aqsanta cada wata rutusikur palaciucho pësakunawan pësaptinmi ishkay 

kïlupita maslan karqan. 

27Absalónpa surinkunami kayarqan kimsa olqu y juk warmi. Warmi surinmi 

karqan seqaypa kuyaylapaq. Paypa jutinmi karqan Tamar. 

28Absalónqa Jerusaléncho ishkay watami tarqan papänin Davidwan mana 

tinkuylapa. 

29Saymi Joabta Absalón qayasirqan kayno yarpachakur: <<Joabta 

ruwakushaq papänïman aywar favornï parlapaykunanpaq>>. Sayno 
qayasiptinpis Joab manami aywarqansu. Saymi yapaypis Joabta Absalón 
qayasirqan. Yapay qayasiptinpis Joab manami aywarqansu. 

30Saymi ashmayninkunata Absalón nirqan: <<Chakrä nawpancho Joabpa 

cebädan poquraykaqta kayaskayämuy>>. Saymi ashmayninkuna aywaykur 
Joabpa cebädanta kayaskayämurqan. 

31Saymi Joabqa Absalónpa wayinman aywaykur nirqan: <<¿Imanirtaq 

ashmaynikikunawan cebädäta kayasimushkanki?>> 

32Niptinmi Absalón nirqan: <<Papänïwan parlaq aywanaykipaq 

qayasimuptïpis mana shamuptikimi kayasishkä. Kanan aywar niy: 
<¿Imapaqtaqshi Gesur nacionpita surikita kutisimushkanki? Mana 
tinkunaykipaq kaptinqa jinan Gesurlachöshi täkunman karqan. Kaychöna 
karshi qamwan tinkuyta munaykan. Jusalikush kaptinqa juklashi wanusinki> 
>>. 

33Sayno niptinmi rey David kaqman aywaykur Absalón nishqannöla Joab 

nirqan. Saymi Absalónta David qayasirqan. Chaykurmi Absalónqa Davidpa 
nawpanman qonqurpakuykurqan urkunpis pasaman töpashqanyaq. 
Chaskikurmi Absalónta rey David musarqan. 

 

2 Samuel 15 
Taytan Davidpa contran Absalón sharkushqan 

1Saypitanami carrëtata y cawallukunata kamarikuskir pisqa chunka (50) 

soldädukunata puntanta cörriyänanpaq Absalón akrarqan. 

2Waran waranmi saka sakala marka yaykuna punkuman Absalón aywaq. 

Saychömi David kaqman quejakuq aywaqkunata qayaykur mayqan trïbupita 
kayashqantapis tapupaq. Wilayaptinmi 

3Absalón niq: <<Rasun kaqtami qam quejakuq aywaykanki. Isanqa reypa 

yanapaqninkuna manami pipis kansu quejakushqaykita 
arreglashunaykipaq>>. 

4Saynöpis niq: <<¡Imanöparaq Israel nacionpa jueznin kayküman lapan 

quejakuqkunata shumaq arreglanäpaq!>> 

5Saynölami nawpanman pipis qonqurpakuptinqa makipita jukla 

jancharkushpan makalarkur musarkuq. 

6Davidman quejakuq aywaq runakunata sayno rurarmi lapan Israel 

runakunapa shonqunkunaman Absalón yaykurqan. 

7Chusku wata päsarkuptinnami rey Davidta Absalón nirqan: <<TAYTA 

DIOSTA promitishqäta cumplir sacrificiuta rupasiqmi Hebrón markaman 
aywayta munaykä, papä. 

8Siriacho kaykaq Gesur markacho kaykarmi TAYTA DIOSTA promitir nirqä: 

<Tayta Dios, Jerusalénman kutisimaptikiqa sacrificiuta rupasirmi qamta 
adorashayki> >>. 

9Sayno niptinmi rey David nirqan: <<Sayno kaptinqa ayway ari, hïju>>. Saymi 

Hebrón markaman Absalón aywarqan. 

10Chaykurmi wilakuqninkunata Absalón kacharqan Israel nación 

markakunapa wilakur niyänanpaq: <<Cornëta waqamuqta wiyar lapayki 
niyanki: <¡Absalónmi Hebróncho mandamaqninsi rey kaykan!> >> 

11Jerusalénpita Hebrónman aywarmi ishkay pachak (200) runakunata 

Absalón pusharqan. Say runakuna Absalónwan aywayashpan manami 
musyayarqansu rey kayta munashqanta. 

12Tayta Diosta adorar sacrificiukunata rupaykäsishqan hörami Absalón 

qayasirqan Gilo markacho taq Ahitofelta. Ahitofel karqan Davidpa yäsiqninmi. 
Ahitofelpis Absalónpa favornin sharkushqanta rikarmi wakin runakunapis 
Absalónpa favornin sharkuyarqan. 

Jerusalénpita David qeshpishqan 

13Saymi David kaqman aywaykur wilakuq runa nirqan: <<Absalón rey 

kananpaq lapan Israel runakunami favornin sharkuykäyan>>. 

14Sayta wiyarmi Jerusaléncho kaykaq yanapaqninkunata qayaykasir David 

nirqan: <<¡Jerusalénpita jukla aywakushun! Kaylacho sapuykamashpansiqa 
noqansita y Jerusaléncho taq lapan runakunatami espädawan 
wanusimäshun. Absalón chämuptin manami mayqansipis qeshpiyta 
kamäpakushunsu>>. 

15Sayno niptinmi yanapaqninkuna niyarqan: <<Noqakuna listumi kaykäyä 

nimashqaykita rurayänäpaq, taytay>>. 

16Saymi rey Davidqa lapan castankunata y palaciuncho wakin taqkunatapis 

pushakurkur qeshpirqan. Chunka concubïna warmilankunatami 
kachaykurqan palaciunta cuidayänanpaq. 

17Lapan yanapaqninkunawan aywarmi rey David ichiskirqan marka 

yarqunacho. 

18Capitanninkunawan saycho ichiraykäyaptinmi cereteo soldädukuna y 

peleteo ayllu soldädukuna puntanta päsayarqan. Saynöpis päsayarqan soqta 
pachak (600) Gat runakuna. Say runakunaqa Gat markapita aywayarqan 
Davidta yanapäyänanpaqmi. 

19Nirkurmi Gat markapita capitán Itaita rey David nirqan: <<Mana Israel runa 

kaykarqa ama qatiräyämaysu. Mas alimi kanman Jerusalénman kutiykur rey 
Absalón kaqcho quëdakuptiki. 

20Qanyankunaraq kayman chämush kaykarqa noqakunawan ama 

aywayaysu. Kikïpis manami musyäsu mayman aywanäpaq kashqantapis. 
Sayno kaptinqa mas alimi kanman marka mayikikunata pushakurkur 
Jerusalénman kutikuyaptiki. TAYTA DIOS imaypis yanapaykuläshunki>>. 

21Saymi Itai nirqan: <<Mandamaqnï rey kaykaptikiqa maypa aywaptikipis 

wanuy kawaymi yanapäshayki, taytay. Imaypis qamta yanapänäpaqmi Tayta 
Diospa jutincho promitï>>. 

22Sayno niptinmi David nirqan: <<Sayno nimaptikiqa aywashun ari>>. 

Saynöpami Gat markapita kaq Itai, paywan aywaq runakuna y paykunapa 
ayllunkunapis Davidwan aywayarqan. 

23Nänipa aywaqta rikarmi runakuna fiyupa lakikur waqayarqan. Cedrón 

raqrata päsarmi rey David y paywan aywaq runakuna sunyaq jirkaman aywaq 
nänilapa aywayarqan. 

24Sadoc cürapis y Tayta Diospa Pactu Babulninta apaq levita runakunapis 

Davidwanmi aywayarqan. Markapita yarqurirmi say babulta Abiatar cürapa 
nawpanman churayarqan lapan runakuna yarquyashqanyaq. 

25Sadoc cüratami David nirqan: <<Tayta Diospa babulninta markaman 

kutisiy. TAYTA DIOS yanapämaptinqa kutimur babulta y tolduntapis 
rikashaqraqmi. 

26Rey kanäta mana munaptinqa alfin imanäshaqtaq. Pay munashqannöchir 

lapanpis kanqa>>. 

27Mastapis Sadoc cürata rey David nirqan: <<Tantiyakuq runami qam 

kaykanki. Sayno kaykarqa cüra mayiki Abiatarwan, suriki Ahimaaswan y 
Abiatarpa surin Jonatánwan Jerusalénman kutikuyay. 

28Paykunawan wilakasiyämushqaykiyaqmi Jordán mayu väducho 

shuyaräshayki>>. 

29Sayno niptinmi Tayta Diospa babulninta apakurkur Abiatarwan Sadoc 

Jerusalénman kutiyarqan. 

30Davidnami fiyupa lakikushpan uman shukutashla y qara chakila Olivos 

lömapa waqaraykar wisarqan. Saynölami paywan aywaqkunapis uman 
shukutash waqaraykar wisäyarqan. 

31Sayno aywaykäyaptinmi Davidta wilayarqan yäsiqnin Ahitofelpis Absalónta 

yanapaykashqanta. Saymi TAYTA DIOSTA manakur David nirqan: <<TAYTA 

DIOS, Ahitofelpa yarpayninta pantaykasilay Absalónta yäsirpis lutanta 
yäsinanpaq>>. 

32Olivos lömaman jeqarkurmi Tayta Diosta adorakuyänan kaqman chaykur 

tinkurqan Husaiwan. Husaiqa Aracpitami karqan. Paypis lakikushpan 
mödanan rachish y umanman alpata winakushqami charqan. 

33Paywan tinkurmi David nirqan: <<Noqawan aywarqa afannïpaqmi aywanki. 

34Saypa trukanqa Jerusalénman kutiykur Absalónta ninki: <Papänikita 

yanapashqänölami kanan qamtapis yanapäshayki, taytay>. Sayno niptiki 
capazchir chaskishunki yäsiqnin kanaykipaq. Churashuptiki Ahitofel 
yäsishqanta mana chaskipänanpaq shimita jatipanki. 

35Saychömi kaykanqa Abiatar cüra y Sadoc cürapis. Palaciucho Absalón 

yanapaqninkunawan imata wilanakuyashqantapis paykunata jukla 
wilaykunki. 

36Sadocpa surin Ahimaas y Abiatarpa surin Jonatánpis saychömi 

kaykäyanqa. Paykunawan wilakasimanki saycho ima päsashqantapis>>. 

37Sayno niptinmi Davidpa amïgun Husai Jerusalénman kutirqan. Kutirmi 

charqan unapis Absalón Jerusalénman yaykuykashqan höra. 

 

2 Samuel 16 
Sibawan David parlashqan 

1Saypita aywar Olivos lömata David tumarkuptinmi Mefi-bosetpa ashmaynin 

Siba tariparqan ishkay sillash ashnunkuna qatish. Say ashnukunaman 
chaqnakurkurmi Davidpaq aparqan ishkay pachak (200) tantakunata, 
päsaslan atipay pachak (100) tantakunata, pachak (100) frütakunata y vïnu 
purisikuna qarawan vïnutapis. 

2Paywan tinkurmi rey David tapurqan: <<¿Imapaqtaq kaykunata 

apamushkanki?>> nir. Saymi Siba nirqan: <<Ashnukunata apamushkä 
aylluykikunawan loqakuyänaykipaqmi, taytay. Tantakunata frütakunata 
apamushkä soldäduykikuna mikuyänanpaqmi. Vïnutanami apamushkä 
sunyaq jirkapa aywar utikaqkuna upuyänanpaq>>. 

3Saymi David tapurqan: <<¿Maytaq patronnikipa wilkan Mefi-boset?>> nir. 

Saymi Siba nirqan: <<Jerusalénchömi kaykan. Pay nikan awilun Saúlta rey 
kananpaq Israel runakuna churayashqanno paytapis kanan junaq 
churayänanpaq kashqantami. Sayta yarparmi Jerusaléncho 
quëdakamush>>. 

4Sayno niptinmi David nirqan: <<Sayno kaptinqa qampana kasun Mefi-

bosetpa lapan imankunapis>>. Niptinnami Davidpa puntanman 
qonqurpakuykushpan Siba nirqan: <<Tayta rey, qampa makiki chakikichömi 
kaykälä>>. 

Davidta Simei qayapashqan 

5Saypitanami Bahurim markaman David chaptin Saúl ayllu runa Gerapa surin 

Simei tinkuparqan Davidta imaykata qayapashpan. 

6Alinnin kaq soldädunkunapa chawpincho rey David aywaykaptinmi Simeiqa 

paykunata samqar 

7qayaparqan: <<¡Runa mayinta mikuq! ¡Imatataq kaycho ashinki, yaqa runa! 

Rikaytapis munayäsu. ¡Kaypita aywakuy! 

8¡Qammi rey kayman yaykunayki rayku Saúlta y ayllunkunata wanusishkanki! 

¡Saypitami TAYTA DIOS castigashushpayki suriki Absalóntana rey kananpaq 

churash! ¡Saykuna päsashunaykipaq kikikimi jusayuq kaykanki, runa mayinta 
trägaq, asesïnu!>> nishpan. 

9Sayno niptinmi Sarviapa wawan Abisai rey Davidta nirqan: <<Taytay, 

¿imanirtaq taqay manakaq alqu sayjinanpa qayapaykäshunki? ¡Noqata 
kachapaykamay kanan höra simpar umanta roquramunäpaq!>> 

10Niptinnami Abisaita y Joabta rey David nirqan: <<Sarviapa wawankuna, 

¿imanirtaq qamkuna rayan wishlaykita jatiykäyämunki? Kikin TAYTA 

DIOS munaptinchir sayno qayapaykäman. Sayno kaykaptinqa ¿imapaqtaq 
michäshunpis?>> 

11Nirkurnami Abisaita y lapan yanapaqninkunata nirqan: <<Kikïpa surïpis 

wanusimayta yarpaykaptinqa rasuntanachir kay Benjamín trïbu runaqa 
qayapaykäman. TAYTA DIOS munaptinqa jina saynöpis qayapämäsun ari. 

12Capazchir lakikushqäta rikar TAYTA DIOS kuyapämashpan runakuna 

qayapäyämashqanpita bendicionninta qomanqa>>. 

13Sayno nishpanmi yanapaqninkunawan David aywakuyarqan. Simeipis wak 

simpanpami aywarqan ashliraykar, samqaraykar y alpatapis junaqpa 
jitaraykar. 

14Jordán mayu kuchunman chaykurmi utikash kar yanapaqninkunawan 

David jamapäyarqan. 

Jerusalénman Absalón chashqan 

15Absalónnami lapan Israel runakunawan y Ahitofelwanpis Jerusalénman 

chäyarqan. 

16Saymi Davidpa amïgun Husai jukla chaskikuq aywarqan. Tinkurmi nirqan: 

<<¡Viva rey Absalón! ¡Viva rey Absalón!>> 

17Sayno niptinmi Absalón nirqan: <<Kananqa ¿amïguyki Davidpa 

contrannaku kaykanki? ¿Sayku say ali amïgu kay? ¿Imanirtaq paywan 
aywashkankisu?>> 

18Niptinnami Husai nirqan: <<TAYTA DIOS y Israel runakuna akrayashqan kaq 

reytami noqa yanapäshaq, taytay. 

19Pitapis yanaparqa amïgüpa surintami yanapäshaq. Taytaykita 

yanapashqänömi qamtapis yanapäshayki>>. 

20Saypitanami Ahitofelta Absalón tapur nirqan: <<Kanan ¿imata 

ruranäpaqtaq yäsimanki?>> 

21Saymi Ahitofel nirqan: <<Taytayki churashqan palaciu 

cuidaq concubïna warminkunawan punuy. Saynöpami lapan Israel runakuna 
tantiyayanqa taytayki fiyupa rabyakur imaypis manana chaskishunaykipaq 

kashqanta. Sayta tantiyarmi yanapäshuqnikikuna masraq favorniki 
sharkuyanqa>>. 

22Sayno niptinmi lapan Israel runakuna rikayänanpaq palaciu janancho juk 

tolduta Absalónpaq rurayarqan. Saychömi taytan Davidpa concubïna 
warminkunawan Absalón punurqan. 

23Say wisanqa lapan runakuna yarpäyarqan Ahitofel imatapis yäsishqanqa 

kikin Tayta Dios yäsiykaqno kashqantami. Saymi Ahitofel yäsishqanta David 
rurashqanno Absalónpis Ahitofel yäsishqanta rurarqan. 

 

2 Samuel 17 
Absalónta Husai yäsishqan 

1Nirkurnami Absalónta Ahitofel nirqan: <<Chunka ishkay waranqa (12,000) 

soldädukunata akrarkur kanan sakay Davidta qatipäshaq. 

2Pasaypa utikash aywaykaqta taripaptïmi mansariyashpan paywan 

aywaqkuna qeshpir wakpa kaypa aywakuyanqa. Sayno kikilanta 
kachariykuyaptinmi rey Davidta wanurasishaq. 

3Paywan aywaykaq runakunataqa manami wanusishaqnasu, sinöqa 

yarpashqaykino Davidlatami wanusishaq. Saynöpami lapanpis makikicho 
kayashpan jawkalana kawayanqa>>. 

4Ahitofel sayno yäsiptinmi Absalón y Israel mayor runakuna kushikuyarqan. 

5Sayno kaptinpis Arac ayllu Husaitami Absalón qayasimurqan imata 

yarpashqantapis tapukunanpaq. 

6Chaykuptinmi wilarqan Ahitofel yarpashqankunata. Nirkurmi tapurqan: 

<<Ahitofel yäsishqanta ¿rurämanku o manaku? ¿Ima ninkitaq, taytay?>> nir. 

7Saymi Husai nirqan: <<Kay vezqa Ahitofel yäsishushqayki manami 

shumaqlasu kaykan. 

8Qam musyankimi taytayki y soldädunkunapis geniu runakuna kayashqanta. 

Wawanta qechuykuptin ukumarya rabyash kashqannöchir David y 
yanapaqninkunapis fiyupa rabyash kaykäyan. Saynöpis guërracho purikuq 
runa kar taytayki musyanmi contran runakuna payta wanusiyänanpaq 
ashiykäyashqanta. Kanan imatashi yanapaqnin runakuna 
punuyashqanchöpis pununman. 

9Saypa trukanqa may machaycho karpis o may qaqacho karpis 

pakaraykanchir. Guërra qalaykuptilan juk ishkay soldäduykikunata 
wanusiyaptinqa runakuna niyanqa: <Absalónpa soldädunkunata 
vinciriyashkänachä>. 

10Sayno wanusiyaptinqa leonno mayjina yaqa karpis soldäduykikuna 

mananami pelyayta munayanqanasu. Lapan runakunami musyayan 
taytaykipis y soldädunkunapis mana mansaypa pelyaq kayashqanta. 

11<<Noqapa yarpaynïpitaqa mas alimi kanqa Danpita hasta Beersebayaq 

lapan Israel runakunata shuntasimuptiki. Saynöpami lamar kuchuncho 
kaykaq aqushanöraq yupaytapis mana atipaypaq saysikaq kashun. Nirkur 
say lapan runakunawan kikiki guërraman aywanki. 

12Saynöpami maycho kaptinpis taripaykur taytaykita atacashun. Mikuykunata 

qajapa ushashqannömi paykunatapis lapanta ushakäsishun. 

13May markaman amparakuptinpis marka murällata waskansikunawan 

sutaykarmi juchusishun. Nirkurmi rumikunatapis raqraman chipyaq jitarishun 
say markacho ni juklaylapis mana kananpaq>>. 

14Sayno niptinmi Ahitofel yäsishqanta chaskikunanpa trukanqa Absalón y 

lapan Israel runakunapis Husai yäsishqantana chaskikuyarqan. Sayno 
chaskikuyarqan Absalón ushakänanpaq TAYTA DIOS destinash kaptinmi. 

Qeshpikunanpaq Davidta wilashqan 

15Nirkurnami Sadoc y Abiatar cürakunaman aywaykur Husai wilarqan 

Absalónta y mayor runakunata Ahitofel yäsishqankunata. Saynölami wilarqan 
kikin yäsishqankunatapis. 

16Nirkurmi nirqan: <<Davidta jukla wilayay kanan sakay Jordán mayu 

väducho punuyänanpa trukanqa Jordán mayuta jukla simpayänanpaq. Mana 
aywakuyaptinqa payta y paywan kaykaq lapan yanapaqninkunatapis 
wanusiyanqami>>. 

17Jerusalénman yaykuykäyaqta pipis mana rikayänanpaqmi Jonatánwan 

Ahimaas posädaräyarqan Rogel pukyu kaqcho. Saymanmi juk ashmay 
jipash aywarqan Husai nishqanta wilananpaq. Wilaptinmi Jonatánwan 
Ahimaas jinan höra Davidta wilaq aywayarqan. 

18Sayno pakaylapa aywaykäyashqanta juk maqta rikaykurmi Absalónta 

wilarqan. Qatipänanpaq kashqanta maliciarmi Jonatánwan Ahimaas 
apurayla aywar Bahurim markaman chäyarqan. Chaykurmi juk runapa wayi 
patiuncho pözuman ishkan pakakuyarqan. 

19Pipis mana tarinanpaqmi saycho taq warmi pözuta jakuwan saparkur 

jananman trïguta majaykurqan. Saymi pipis musyarqansu saycho 
pakaraykäyashqanta. 

20Sayman Absalón kachashqan runakuna chaykurmi warmita tapukuyarqan: 

<<¿Manaku rikakulashkanki Ahimaastawan Jonatánta?>> nir. Tapuptinmi 
nirqan: <<Mayutapis maynachir päsayash>>. Sayno niptinnami Absalón 
kachashqan runakuna qatiparpis mana taripäyashpan Jerusalénman 
kutikuyarqan. 

21Kutiskiyaptinmi Ahimaaswan Jonatán pözupita yarqurir rey Davidta wilaq 

aywayarqan. Chaykurnami niyarqan: <<Ahitofelshi Absalónta yäsish 
soldädukunawan kanan sakay shamur wanusiyäshunaykipaq. Sayshi kaypita 
jukla mayu simpanman qeshpikuyanki>>. 

22Sayno wilaptinmi pasa manaraqpis waraptin David y paywan kaykaq lapan 

runakuna jukla mayuta simpayarqan. 

23Ahitofelnami yäsishqanta Absalón mana chaskiptin ashnunta karunakurkur 

markanpa kutikurqan. Saychönami testamentunta ruraykur jurkakurirqan. 
Wanuykuptinmi papänin pamparashqan kaqman pampayarqan. 

24Saypitanami David charqan Mahanaim markaman. Saycho kaykaptinmi 

Absalón y lapan Israel runakuna Davidta qatipar Jordán mayuta 
simpayarqan. 

25Absalónmi Joabpa trukan soldädunkunapa capitannin kananpaq Amasata 

churarqan. Amasapa papänin karqan Ismael ayllu Itrami. Mamannami karqan 
Nahaspa surin Abigail. Abigailmi karqan Sarviapa nanan. Sarvianami karqan 
Joabpa maman. 

26Absalónmi Israel runakunawan Jordán simpan Galaad particho 

campamentunta sharkasiyarqan. 

27Mahanaimman David chaykuptinmi chaskikuyarqan Nahaspa surin Sobi, 

Amielpa surin Maquir y Barzilaipis. Sobimi karqan amonita runakuna 
täyashqan Rabá markapita. Amielmi karqan Lo-debar markapita. 
Barzilainami karqan Galaadcho kaq Rogelim markapita. 

28Say kimsa runakunami Davidpaq y soldädunkunapaq apayarqan 

cämakunata, tazonkunata, mitu mankakunata, trïguta, cebädata, jarinata, 
kamsata, häbasta, pushkutapis. 

29Saynöpis apayarqan abëjapa mishkinta, niknita, uyshata, cabrata y 

wäkakunapa lichinpita rurash quësuta. Saykunata mikuyänanpaq 
qarayashpanmi niyarqan: <<Sunyaq jirkapa shamuykarqa mikanash, utikash 
y yakunashchir kaykäyanki, taytay>>. 

 

2 Samuel 18 
Absalón wanushqan 

1Saypitanami soldädunkunata shuntaykur capitankunata David churarqan 

cada waranqa (1,000) soldädukunapaq y cada pachak (100) soldädukunapaq. 

2Nirkurmi lapan soldädukunata kimsa batallonman rakir Joabta churarqan juk 

batallonpa mandaqnin kananpaq. Joabpa wawqin Sarviapa wawan 
Abisaitami churarqan juk batallonpa mandaqnin kananpaq. Itaitanami 

churarqan juk batallonpa mandaqnin kananpaq. Nirkurmi soldädunkunata 
nirqan: <<Guërracho yanapänäpaq noqapis aywashaq>>. 

3Niptinmi paykuna niyarqan: <<Ama aywaysu, taytay. Manami noqakunatasu 

wanusiyämänanpaq ashiykäyäman, sinöqa qamtami. Qeshpikuyaptïpis o 
wakinnïta wanusiyämashpanpis qamtami ashiykäyäshunki imanöpapis 
wanusiyäshunaykipaq. Chunka waranqa (10,000) soldädukunata wanusirpis 
qamta mana wanusishushpaykiqa manami contentakuyanqasu. 
Aywanaykipa trukanqa kay markalacho quëdakuy vinciyämaptin imaptinqa 
mas soldädukunata kachamunaykipaq>>. 

4Sayno niyaptinmi rey David nirqan: <<Alimi kaykan qamkuna niyashqayki>>. 

Sayno nishpanmi markaman yaykuna jatun punku nawpanman ichikurqan. 
Saycho ichiraykaptinmi waranqanpa waranqanpa (1,000) y pachakninpa 
pachakninpa (100) soldädukuna yarquyarqan. 

5Yarquykäyaptinmi Joabta, Abisaita y Itaita rey David nirqan: <<Noqa rayku 

surï Absalónta kuyapaykuyälanki>>. Sayno nishqantami lapan soldädunkuna 
wiyayarqan. 

6Saynömi Davidpa soldädunkuna Israel soldädukunawan pelyaq 

aywayarqan. Say guërra karqan Efraín munti kaqchömi. 

7Saycho pelyarmi Israel soldädukunata Davidpa soldädunkuna vinciyarqan. 

Say junaqmi ishkay chunka waranqa (20,000) runakunata wanusiyarqan. 

8Say munti rurincho pelyarmi kuchu kuchu qatikachänakuyarqan. 

Espädawan runakunata soldädukuna wanusiyashqanpitapis mas aska 
runakunami munticho ushakäyarqan. 

9Absalónnami mulan loqash aywaykashqancho elaqpita Davidpa 

soldädunkunawan tinkurqan. Saymi mulan loqash qeshpir encina jacha 
rurinpa päsaykaptin aqsanpita rämakuna sarikuykurqan. Saymi mulan 
päsariptin Absalón warkakaskirqan. 

10Sayno warkaraykaqta rikarmi juk soldädu aywar Joabta wilarqan: 

<<Absalónmi encina jachacho warkaraykan>> nir. 

11Niptinmi Joab nirqan: <<Rikaykarqa ¿imanirtaq jinalancho qorishkankisu? 

Wanusiptikiqa chunka siclo qellayta y juk cinturontami pägäman karqan>>. 

12Niptinmi say runa nirqan: <<Reypa surin kaykaptinqa ni waranqa (1,000) 

siclo qellayta pägamaptikipis manami wanusïmansu. Absalónta 
kuyapäyänaykipaqmi qamta, Abisaita y Itaitapis rey David niyäshushkanki. 
Saytaqa lapämi wiyayashkä. 

13Imata rurashqansitapis rey David imanöpapis musyanqami. Absalónta 

wanusiptïqa kikïtapis wanusimanmanchir. Wanusimaptinqa manami ni 
qampis sapämankisu>>. 

14Niptinnami Joab nirqan: <<Tiemputapis perdïmi qamwan parlar>>. Sayno 

nir kimsa puñalkunata aptakurkur aywarmi Absalón encina jachacho 
warkaraykaqta shonqunpa tuksiriykurqan. 

15Saypitanami Joabpa yanapaqnin chunka maqtakuna Absalónta 

jirurupaykur päsarpasiyarqan. 

16Nirkurnami cornëtata Joab tukasiptin Israel soldädunkunata manana 

qatikachäyarqannasu. 

17Nirkurnami Absalónpa ayanta juk uchkuman winaykur jananman aska 

rumikunata qotuyarqan. Davidpa contran Israel soldädukunanami qeshpir 
wayinkunapa aywakuyarqan. 

18Nawpatanami Absalónqa Reypa Pampan nishqancho monumentuta 

rurasikurqan: <<Manami surïpis kansu jutïta aparänanpaq>> nir. Nirkurmi 
say monumentupa jutinta churaparqan Absalón jutin kananpaq. Saymi 
kananyaqpis say monumentuta <<Absalónpa monumentun>> niyan. 

Absalón wanushqanpita David waqashqan 

19Absalónta wanuykasiyaptinnami Sadocpa surin Ahimaas Joabta nirqan: << 

<Chikishuqnikipa makinpita TAYTA DIOS salvashushkankinami, taytay> nir 
wilanäpaq rey Davidman jukla aywashaq>>. 

20Niptinmi Joab nirqan: <<Surin wanushqan mana ali wilakuy kaykaptinqa 

manami qamsu rey Davidta wilaq aywankiman, sinöqa juk wilasun. Ali 
wilakuy kaptinmi isanqa wilaq aywanki>>. 

21Nirkurnami Etiopíapita kaq runata Joab nirqan: <<Lapan rikashqaykikunata 

wilanaykipaq rey David kaqman ayway>>. Sayno niptinmi Joabpa 
nawpanman qonqurpakuskir cörrila wilaq aywarqan. 

22Saypitanami Sadocpa surin Ahimaas Joabta yapay nirqan: <<Imano 

kaptinpis say Etiopía runapa qepanta aywashaq>>. Sayno niptinmi Joab 
nirqan: <<¿Imanirtaq aywayta munaykanki, hïju? Wilashqaykipita manami 
imatapis pägashunkisu>>. 

23Sayno niptinpis Ahimaas nirqan: <<Imano kaptinpis wilaq aywashaq>>. 

Saymi Joab nirqan: <<Aywayta munarqa ayway imaypis, ari>>. Sayno 
niptinmi Ahimaasqa pampapa aywaq chaki nänipa cörrila aywar Etiopía 
runata yalirirqan. 

24Markaman yaykuna ruri kaq punkuchömi David jamaraykarqan. Marka 

täpaq runanami punku janan azoteaman wisarkur rikachakuykashqancho 
rikarqan juk runa cörrila shamuykaqta. 

25Saymi qayakur rey Davidta wilaptin nirqan: <<Kikilan shamurqa ali 

wilakuytami apaykämunqa>>. Say runa yaykuykaptinnami 

26marka täpaq runa rikarqan yapay juk runa wayrala shamuykaqta. Saymi 

punku täpaykaq runaman qayakurqan: <<¡Mas juk runanami cörriykämun!>> 
nir. Niptinmi David nirqan: <<Paypis ali wilakuytami apaykämun may>>. 

27Saymi marka täpaq runa nirqan: <<Puntata cörrimuq kaqqa Sadocpa surin 

Ahimaasnömi cörriykämun>>. Niptinmi David nirqan: <<Ahimaas karqa ali 
wilakuytami apaykämunqa. Payqa ali runami>>. 

28Chaykurmi rey Davidta Ahimaas winchikushpan puntanman 

qonqurpakuykurqan urkunpis pasaman töpashqanyaq. Nirkurmi nirqan: 
<<TAYTA DIOS alabash kaykuläsun. Paymi lapan chikishuqnikikunata 
ushakäsish>>. 

29Saymi rey David tapurqan: <<Surï Absalónqa ¿aliku kaykan?>> Niptinmi 

Ahimaas nirqan: <<Yanapäshuqniki Joab kachamashqan hörami runakuna 
büllata ruraykäyaqta wiyashkä. Isanqa manami musyäsu ima 
päsashqantapis>>. 

30Saymi rey David nirqan: <<Washalälacho shuyaykämay>>. Niptinmi 

washaläninman witiykur shuyararqan. 

31Saypitanami Etiopía runa chaykur nirqan: <<Tayta David, qampaq ali 

wilakuytami apamushkä. Kanan junaqmi lapan chikishuqnikikunapita TAYTA 

DIOS salvashushkanki>>. 

32Saymi rey David nirqan: <<Surï Absalónqa ¿aliku kaykan?>> Niptinmi 

Etiopía runa nirqan: <<Qamta chikishuqnikikunaqa lapanpis ojalä say 
maqtano ushakäyanman, taytay>>. 

33 33 (19.1) Sayta wiyaykushpanmi rey Davidqa marka yaykuna punku 

janancho kaq cuartuman ataypa atar waqaraykar wisarmi nirqan: <<¡Ay 
Absalónlay, Absalón! ¡Qam wanunaykipa trukanqa noqa wanuküman karqan, 
hïju! ¡Ay Absalónlay, Absalón!>> 

 

2 Samuel 19 

1 1 (2) Saypitanami Joabta wilayarqan surin Absalónpaq fiyupa lakikur rey 

David waqaykashqanta. 

2 2 (3) Saymi contrankunata vincishqanpita kushikuyänanpa trukanqa 

surinpaq rey David lakikuptin wakin runakunapis pasaypa lakikuyman 
churakäyarqan. 

3 3 (4) Guërrapita qeshpiq runakuna pasaypa penqaytukush 

kutiyashqannömi paykunapis pasaypa penqaytukush kutiyarqan. 

4 4 (5) Rey Davidnami makinwan qaqlanta sapakurkur fiyupa qapararqan: 

<<¡Ay Absalónlay, wamralä Absalón!>> nishpan. 



648 

 

 
© 2018  Wycliffe Bible Translators, Inc. 

  
 

 

5 5 (6) Saymi David waqaykashqan kaqman aywaykur Joab nirqan: 

<<Kikikitapis olqu surikikunatapis warmi surikikunatapis warmikikunatapis 
y concubïna warmikikunatapis salvaykäyaptï Absalónpaq sayno waqarqa 
pasaypa manakaqmanmi churaykäyämanki. 

6 6 (7) Qamqa chikishuqnikikunatami kuyanki y kuyashuqnikikunatami 

chikinki. Imapis qokushunkimanraqku lapan soldäduykikunawan 
capitanninkuna wanuyaptinpis. Absalón kawaptinqa lapäkuna wanuyaptïpis 
kushikunkimanchi karqan. 

7 7 (8) Waqanaykipa trukanqa jukla aywaykur soldäduykikunata felicitay. 

Imatapis mana niptikiqa kanan sakaymi lapan aywakuyanqa. Paykuna 
kachariykuyäshuptikiqa maqta kashqaykipita kananyaq mana 
nakashqaykitami nakanki. Rasun kaqtami TAYTA DIOSPA jutincho nikä>>. 

8 8 (9) Sayno niptinmi rey David bäjaskamur marka yaykuna punku 

nawpanman jamakurqan. Saycho jamaraykashqanta musyaykurmi lapan 
runakuna kushish Davidpa nawpanman shuntakäyarqan. Davidpa contran 
pelyaq kaq Israel runakunaqa qeshpirmi wayinkunapa aywakuyarqan. 

Jordán mayuman David chashqan 

9 9 (10) Saypitanami lapan trïbu Israel runakuna kikinkuna parlar niyarqan: 

<<Filisteo runakunapa y wakin chikimaqninsipa munayninpita rey Davidmi 
jorqamashkansi. Kananqa Absalón qatikachaptinmi jukläpa qeshpir 
aywakush. 

10 10 (11) Mandamaqninsi rey kananpaq churashqansi Absalónqa 

guërrachömi wanush. Kananqa jukla Davidta kutisimushun rey yapay 
kananpaq>>. 

11 11 (12) Sayno parlayashqanta musyaskirmi Sadoc y Abiatar cürakunaman 

David kachakurqan Judá trïbu mayor runakunaman aywaykur niyänanpaq: 
<<Rey Davidmi nin: <Palaciüman kutisiyämänanpaq Israel runakuna 
wilanakuykäyaptinqa ¿imanirtaq kutisiyämänaykipaq qamkunapis jukla 
shayämunkisu? 

12 12 (13) Qamkunapa aylluyki y yawarniki kaykaptïqa ¿imanirtaq jukla 

kutisiyämankisu?> >> 

13 13 (14) Saynölami say cürakunata David encargakurqan Amasatapis 

niyänanpaq: <<Rey Davidmi nin: <¿Manaku yawarnï kaykanki? Kananpitaqa 
Joabpa trukan lapan soldädükunapa capitannin kanaykipaqmi churashayki. 
Say nikashqäta mana cumpliptïqa Tayta Dios castigamäsun> >>. 

14 14 (15) Sayno niptinmi lapan Judá runakunata Amasa shakyäsirqan Davidta 

kutisiyämunanpaq. Lapanpis say yarpayla kayashpanmi Davidman 
kachakuyarqan ninanpaq: <<Tayta David, rey kanaykipaq lapan 
soldäduykikunawan kutikayämuy>>. 

15 15 (16) Sayno niyaptinmi rey David kutishpan charqan Jordán mayuyaq. 

Judá runakunanami Gilgalman aywayarqan chaskikur Jordán mayuta 
simpasiyämunanpaq. 

16 16 (17) Saymanmi Gerapa surin Simeipis Judá runakunawan apurä 

aywarqan rey Davidta chaskikuyänanpaq. Simeiqa Bahurim markapita 
Benjamín trïbu runami karqan. 

17 17 (18) Simeiwanmi Benjamín trïbu waranqa (1,000) runakunapis 

aywayarqan. Saynölami Saúlpa ashmaynin Sibapis chunka pisqa 
surinkunawan y ishkay chunka (20) ashmayninkunawan aywar rey David 
manaraq chaptin Jordán mayuman mas puntata chäyarqan. 

18 18 (19) Chaykurmi väduta simpayarqan rey Davidta y ayllunkunata 

simpasiyämunanpaq. 

Simeita David perdonashqan 

Jordán mayuta rey David simpananpaqna kaykaptinmi Davidpa nawpanman 
qonqurpakuykushpan Gerapa surin Simei 

19 19 (20) nirqan: <<¡Ay taytay! Jerusalénpita aywakushqayki junaq qamta 

samqar qayapashpä seqaypami jusalikushkä. Saypita perdonaykalämay. 
Qammi mandamaqnï rey kaykanki. Jusalikushqäta qonqaykulayna, taytay. 

20 20 (21) Qamta rabyanäsishqäpita pësakurmi José ayllu 

runakunapitapis mas puntata chaskikuq shamushkä, taytay>>. 

21 21 (22) Sayno niptinmi Sarviapa wawan Abisai Davidta nirqan: <<Tayta 

Dios churashqan rey kaykaptiki qayapäshushqaykipita kay runa wanusun>>. 

22 22 (23) Sayno niptinmi Abisaita y Joabta David nirqan: <<Sarviapa 

wawankuna, ¿imanirtaq rayan wishlaykita jatimur lutanman qarpariykamayta 
munayanki? Rey kayman yapay kutiykaptïqa kanan junaq pitapis ama 
wanusishunsu>>. 

23 23 (24) Saypitanami Diospa jutincho promitir Simeita nirqan: 

<<Perdonashayki ari>>. 

Mefi-bosetta David kuyapashqan 

24 24 (25) Saynölami Saúlpa wilkan Mefi-bosetpis rey Davidta chaskikuq 

aywarqan. Payqa rey David aywakushqanpita kutimushqanyaqmi fiyupa 
lakikur chakinta maylakurqansu, shapranta rutukurqansu ni mödanantapis 
taqshakurqansu. 

25 25 (26) Saymi Jerusalénpita chaskikuq chaptin David nirqan: <<¿Imanirtaq 

noqawan aywarqaykisu?>> 

26 26 (27) Sayno niptinmi Mefi-boset nirqan: <<Tayta rey, puriyta mana puëdir 

ashnuta sillapämänanpaq ashmaynï Sibata nikaptï kachariykamaptinmi 
shamuyta kamäpakushkäsu. 

27 27 (28) Nirkurmi manakaqkunata noqapaq wilapäshushkanki. Sayno 

kaptinpis Tayta Diospa angilninno kaptikimi noqaläqa listu kaykä ima 
nimashqaykitapis ruranäpaq. 

28 28 (29) Saúl ayllu kaykaptïqa noqata y taytäpa wakin ayllunkunata 

wanusinaykipaqmi karqan. Saypa trukanqa kuyapämashpaykimi mësaykicho 
mikunäpaqpis shuntamarqayki. Sayno kuyapaykämaptikiqa ¿imatanataq 
mas manakümanpis, taytay?>> 

29 29 (30) Sayno niptinmi David nirqan: <<Amana mas saypita parlashunnasu. 

Sayno kaptinqa Siba chaskishqan chakrakuna pulan qampaq y pulan paypaq 
kasun>>. 

30 30 (31) Saymi Mefi-boset nirqan: <<Lapan say chakrakuna paylapaqna 

kakusun, taytay. Palaciuykiman ali kutimushqaykiwanmi noqa contentakü>>. 

Barzilaipita David despidikushqan 

31 31 (32) Galaad particho kaykaq Rogelim markapitami Barzilai urämurqan 

Jordán mayuta rey Davidwan simpayämunanpaq. 

32 32 (33) Say runa karqan puwaq chunka (80) watayuqmi. Paymi rïcu 

kashpan Mahanaimcho rey David kaykaptin mikuyta kamariparqan. 

33 33 (34) Saymi Barzilaita rey David nirqan: <<Jerusalénman aywakushun. 

Saychömi imayka nistashqaykitapis kamaripäshayki>>. 

34 34 (35) Sayno niptinmi Barzilai nirqan: <<Jerusalénman aywanäpaqqa 

chachanami kä, taytay. Juk ishkay watalanachir kawashaqpis. 

35 35 (36) Puwaq chunka (80) watayuqnami kaykä, taytay. Mikurpis ni upurpis 

gustunta manami tarïnasu. Warmi o olqu cantaykashqantapis manami 
tantiyänasu. Sayno kaykarnaqa ¿imapaqnataq afannikipaq aywashaqpis? 

36 36 (37) Jordán mayuta simpashqaykiyaq yanapashläpitaqa manami 

merëcïsu wayikicho ashmamänaykita. 

37 37 (38) Afannikipaq Jerusalénman aywanäpa trukanqa markäpa 

kutikushaq. Saycho wanukuptïmi taytäwan mamä pamparäyashqanman 
pampayämanqa. Noqapa trukä kay surï Quimamta yanapäshunaykipaq 
pushakulay>>. 

38 38 (39) Sayno niptinmi rey David nirqan: <<Sayno kaptinqa Quimam 

noqawan aywasun. Qampa trukayki paytanami yanapäshaq. Imatapis 
manakamaptikiqa qamtapis kamaripäshaykimi>>. 

39 39 (40) Jordán mayuta lapan runakunawan rey David simpaskirmi Barzilaita 

musaykur bendicionninta qorqan. Saypitanami wayinpa Barzilai kutikurqan. 

40 40 (41) Saypitanami Quimamwan rey David Gilgalpa aywayaptin Judá 

runakuna y pulan Israel runakunapis aywayarqan. 

Israel runakunawan Judá runakuna rimanakuyashqan 

41 41 (42) Gilgalcho shuntakarmi Israel runakuna rey Davidta niyarqan: 

<<¿Imanirtaq Judá runakunala soldäduykikunata, yanapäshuqnikikunata y 
aylluykikunata Jordán mayuta simpasiyämushushkanki? Sayno rurarqa 
¿paykunalapa mandaqnin rey kanaykitaku munaykäyan?>> 

42 42 (43) Saymi Judá runakuna niyarqan: <<¿Imanirtaq qamkunaqa saypita 

rabyakuyanki? Noqakunaqa manami imatapis qarayämänan raykusu ni 
kamaripäyämänan raykusu sayno yanapäyashkä, sinöqa Judá trïbupita 
ayllun karmi>>. 

43 43 (44) Sayno niptinmi Judá runakunata Israel runakuna niyarqan: 

<<Noqakunaqa chunka trïbukunami kaykäyä. Saymi rey Davidqa chunka kuti 
mas noqakunapa mandamaqnï rey kaykan. Sayno kaykaptinqa ¿imanirtaq 
qamkuna despreciayämanki? Saynöpis noqakunami puntata manakuyarqä 
rey kayman kutinanpaq>>. Sayno niyaptinmi Judá runakuna masraq 
rimanakuyarqan Israel runakunawan. 

 

2 Samuel 20 
Davidpa contran Seba sharkushqan 

1Saychömi kaykarqan Bicripa surin Seba. Sebaqa Benjamín trïbupita yaqa 

runami karqan. Paymi cornëtata tukashpan Davidpa contran sharkur nirqan: 
<<¡Israel runakuna, wayinsikunapa kutikushun! 

¡Davidqa manami mandamaqninsi rey kanmansu! 

¡Isaípa surin Davidpitaqa manami imatapis chaskishunsu!>> 

2Sayno niptinmi Israel runakuna Davidta kachariykur Bicripa surin Sebapa 

qepanpana aywakuyarqan. Judá runakunami isanqa rey Davidwan Jordán 
mayupita Jerusalénman aywayarqan. 

3Jerusalénman David kutiykurmi palaciuta täpayänanpaq kachashqan 

chunka concubïna warminkunata juk wayiman shuyni churaykurqan. 
Paykunata ashmararpis manami paykunawan David punurqannasu. Saymi 
say warmikunaqa wanuyashqanyaq viüda japuy täkuyarqan. 

4Nirkurnami Amasata rey David nirqan: <<Kananpita kimsa junaqta Judá 

soldädukunata shuntaykamur paykunawan kayman kutimuy>>. 

5Sayno niptinmi Amasa aywarqan soldädukunata shuntamunanpaq. Sayno 

kaptinpis kimsa junaqlacho shuntamuyta mana kamäpakurmi jukla 
kutimurqansu. 

6Amasa mana kutimuptinmi Abisaita David nirqan: <<Absalónpita masmi 

problëmaman Seba churamäshun. Kaycho kaykaq soldädükunata jukla 
pushakurkur qatipay wanusinaykipaq. Manaraq taripaptiki cuidä ali murallash 
markaman chaykur pakakunman>>. 

7Sayno niptinmi cereteo soldädukunata, peleteo soldädukunata, saycho 

kaykaq alinnin kaq soldädukunata y Joabpa soldädunkunata pushakurkur 
Joabwan Abisai Jerusalénpita aywayarqan Bicripa surin Sebata 
qatipäyashpan. 

8Gabaóncho jatun rumi kaykashqanman chaykäyaptinnami Amasa 

yarqamurqan paykunawan tinkunanpaq. Joabqa pelyananpaq kaq mödanan 
jatish y cinturonninman cuchillun warkapashqami purirqan. Amasaman tinkuq 
aywarmi say cuchilluta pakaylapa jipiskirqan. 

9Nirkurmi Joab nirqan: <<¿Alilaku kaykanki, wawqi?>> Sayno nishpanmi aluq 

kaq makinwan shaprapita aptarkurqan qaqlancho musayta munaqno. 

10Jukaq makincho cuchilluta aptaraykashqanta Amasa mana tantiyaptinmi 

Joabqa ashashninpis pasaman qotukaqpaq tuksiriykurqan. Jinan höra 
wanuptinmi yapay tuksirqannasu. Nirkurnami Joab y wawqin Abisai Bicripa 
surin Sebata wanusiyänanpaq qatipar aywayarqan. 

11Aya jitaraykaqpa nawpanman ichiykurmi Joabpa juk soldädun nirqan: 

<<¡Joabta y Davidta yanapayta munaqkunaqa Joabwan aywashun!>> 

12Sayno niptinpis nänicho pasaypa yawarlana Amasa wanush jitaraptinmi 

saypa päsaq soldädukuna ichiykur rikapäyarqan. Saymi say soldäduqa 
nänipita jukläman apaykur cäpawan sapaykurqan. 

13Jukläman witirasiptinmi Joabwan aywaq soldädukuna Bicripa surin Sebata 

qatipar aywayarqan. 

14Sayyaqmi lapan trïbu Israel runakuna täyashqankunapa päsar Seba 

charqan Abel-bet-maaca markayaq. Saychömi Bicripita miraq ayllunkunawan 
shuntakaykur yaykuyarqan say markaman. 

15Saypitanami soldädunkunawan Joab chäyarqan Abel-bet-maacaman. 

Marka punkun shumaq wichqaraptinmi yaykuyta mana kamäpakuyashpan 
marka murälla waqtanman rumita y alpata qotuyarqan. Saypa wisarkurnami 
lapan soldädukuna murällata juchusir qalaykuyarqan. 

16Sayno rurayashqanta rikaykurmi juk astüta warmi qayakurqan: 

<<¡Taytakuna! ¡Tayta Joabta niykulay kayman shamunanpaq! Paywanmi 
parlayta munaykä>> nir. 

17Joab chaykuptinmi warmi tapurqan: <<¿Qamku kaykanki Joab?>> Saymi 

Joab nirqan: <<Aw, noqami kaykä>>. Sayno niptinmi warmi nirqan: 
<<Nishqäkunata shumaq wiyaykalämay, taytay>>. Saymi Joab nirqan: 
<<¿Imataq kaykan nimänaykipaq?>> 

18Niptinmi warmi nirqan: <<Unay runakuna kaynömi niyaq: <Yäsikuqta tariyta 

munarqa Abel markapa aywasun>. Say nishqannölami kay markachöqa ali 
yäsikuqta pipis tarin. 

19Saynölami kay markacho pïmaywanpis ali kawayä. Rey nishqantami 

imaypis rurayä. Kay markano ali markaqa juk ishkaylami Israel nacioncho 
kaykan. TAYTA DIOSPA herencian kay marka kaykaptinqa ¿imanirmi 
juchuykäsiyanki?>> 

20Sayno niptinmi Joab nirqan: <<¡Saytaqa ama yarpaysu! Manami kay 

markata ushakäsiyänäpaqsu shayämushkä. 

21Saypa trukanqa shayämushkä Efraín jalqakunacho taq Bicripa surin Sebata 

wanusiyänäpaqmi. Payqa rey Davidpa contran sharkushpan qeshpimurmi 
kayman amparakamush. Say runata wanuskasirqa kay markapita 
aywakuyäshaqmi>>. Sayno niptinmi warmi nirqan: <<Sayno kaptinqa 
Sebapa umanta marka murälla jananpa jitapäyämushayki>>. 

22Sayno nirmi say warmiqa Sebata wanusiyänanpaq marka mayin 

runakunawan wilanakuyarqan. Nirkurmi Sebapa umanta roquskir 
jitaskayämurqan marka murälla jananpa. Jitapaskayämuptinnami cornëtata 
Joab tukasirqan soldädunkuna markata manana atacayänanpaq. Saymi 
lapan soldädukuna wayinkunapana kutikuyarqan. Joabpis Jerusaléncho rey 
David kaqmanmi kutikurqan. 

Davidpa yanapaqninkuna pï pï kayashqanpis 

2 Samuel 8.15-18; 1 Crónicas 18.14-17 

23Joabmi karqan Israel nacioncho lapan soldädukunapa capitannin. Joiadapa 

surin Benaíanami karqan cereteo soldädukunapa y peleteo soldädukunapa 
capitannin. 

24Adorammi karqan rey Davidpa aruqninkunapa capataznin. Ahiludpa surin 

Josafatnami karqan Israelcho ima päsashqankunatapis qelqaq. 

25Sevanami karqan Davidpa secretariun. Sadocwan Abiatarmi kayarqan 

cürakuna. 

26Jairpita miraq Irapis Davidpa cüranmi karqan. 

 

2 Samuel 21 
Gabaón runakuna Saúlpa ayllunkunata wanusiyashqan 

1David rey kashqan wisanmi kimsa wata muchuy karqan. Muchuy imanir 

kashqantapis musyananpaq David manakuptinmi TAYTA DIOS nirqan: <<Kay 
muchuyqa kaykan Saúl y ayllunkuna Gabaón runakunata mana kuyapaypa 
wanusiyashqanpitami>>. 

2Saymi Gabaón runakunata rey David qayasirqan paykunawan parlananpaq. 

Paykunaqa manami Israel runakunasu kayarqan, sinöqa amorreo 
runakunapita miraq runakunami. Paykunapa unay ayllunkunatami Israel 
runakuna promitiyarqan Gabaón runakunata mana wanusiyänanpaq. Sayno 
kaptinpis Gabaón runakuna täyashqan markakunata Israel runakunapa y 
Judá runakunapa kananta munarmi saycho taq aska runakunata Saúl 
wanusirqan. 

3Saypitanami Gabaón runakunata David tapurqan: <<Aylluykikunata Saúl 

wanusishqanpita ¿imatataq ruräman? Saynöpis ¿imatataq ruräman 
noqakunapaq TAYTA DIOSTA manakuyänaykipaq?>> 

4Sayno niptinmi Gabaón runakuna niyarqan: <<Saúlpa ayllunkunawan 

arreglayänäpaq manami qellaytasu ni qoritasu munayä. Saynöpis manami 
munayyuqsu kaykäyä kikiläkunapita Israel runata wanusiyänäpaq>>. Sayno 
niptinmi David nirqan: <<Sayno kaykaptinqa ¿imata ruranätataq 
munaykäyanki?>> 

5Saymi niyarqan: <<Saúlmi Israel nacioncho täyänäta mana munashpan 

lapäkunata ushakäsiyämayta munarqan. 

6Sayno rurayämashqanpita Saúlpa surinkunata karpis o wilkankunata karpis 

qanchista entregayämay wanusiyänäpaq. Paykunatami TAYTA 

DIOSPA nawpancho wanuykasir qerukunacho warkaräsiyäshaq. Sayno 
wanusiyäshaq TAYTA DIOS akrashqan Saúlpa markan Gabaachömi>>. 
Sayno niyaptinmi rey David nirqan: <<Sayno kaptinqa entregayäshayki ari>>. 

7 TAYTA DIOSPA jutincho Jonatánwan pactu rurashqanta cumplirmi 

Jonatánpa surin y Saúlpa wilkan Mefi-bosetta Gabaón runakuna 
wanusiyänanta David munarqansu. 

8Saúlpa surin kaq Mefi-bosetta y wawqin Armonitami isanqa entregarqan 

wanusiyänanpaq. Paykunapa mamanqa karqan Ajapa surin Rizpami. 
Saynölami entregarqan Saúlpa warmi surin Merabpa pisqa wawankunatapis 
wanusiyänanpaq. Paykunapa taytanqa Barzilaipa surin Adrielmi karqan. 
Adrielqa Mehola markapitami karqan. 

9Say qanchis runakunata Gabaón runakunaman entregaptinmi TAYTA 

DIOSTA adorakuna lömacho wanuykasir qerukunapa puntancho 
warkaräsiyarqan. Saynöpami cebäda cosëcha qalaykunan wisan 
qanchisnintin runakunata wanusiyarqan. 

10Saymi ayakuna warkaraykäyashqanman Ajapa surin Rizpa aywaykur jatun 

rumi jananman cotenciata qeshtarqan. Sayman jamaykurmi wiskurkuna y 
munti uywakuna mikuyänanta paqaspa junaqpa wajakurqan. Sayno 
wajakurqan cebäda cosëcha qalaykushqanpita tamya killa 
chämushqanyaqmi. 

11Saúlpa concubïna warmin Rizpa sayno täparaykashqanta Davidta 

wilaptinmi 

12Galaad particho kaykaq Jabes markaman aywar Saúlpa y surin Jonatánpa 

tulunkunata shuntamurqan. Nawpatami filisteo runakuna Saúlta y Jonatánta 
Gilboacho wanuykasir Bet-sán pläzacho ayankunata warkuyarqan. 
Saypitanami Jabes runakuna suwaskir markanman apayarqan 
pampayänanpaq. 

13Saypitami Saúlpa y surin Jonatánpa tulunkunata Jabes markapita David 

shuntasimurqan. Saynölami Gabaón runakuna wanusiyashqan qanchis 
runakunapa tulunkunatapis shuntasimurqan. 

14Shuntarkasimurmi Saúlpa y surin Jonatánpa tulunkunata churayarqan 

Saúlpa taytan Cispa tulunkuna churarashqan sepultüraman. Say sepultüraqa 
karqan Benjamín trïbu runakuna täyashqan Zela markachömi. Rey David 
nishqannöla lapanta rurayaptinmi Israel runakunata Tayta Dios yanaparqan 
mikuyninkuna alina wayunanpaq. 

Chusku jatusaq runakunata wanusiyashqan 

1 Crónicas 20.4-8 

15Filisteo runakuna Israel runakunata yapay atacayämuptinmi 

soldädunkunawan David aywayarqan pelyayänanpaq. Pelyaykäyashqancho 
David pasaypa utikaptinmi 

16Isbi-benob jatusaq casta runa Davidta qatipaykarqan wanusiyta munar. Say 

runapa lanzanmi lasarqan kimsa kïlupita masraq. Espädanpis mushuqlami 
karqan. 

17Davidta sarinanpaqna kaykaptinmi Sarviapa wawan Abisai cörriyla 

aywaykur say filisteo runata wanusirqan. Saypitami soldädunkuna Davidta 
niyarqan: <<Kananpitaqa amana noqakunawan guërraman aywaynasu, 
taytay. Pelyacho wanusiyäshuptikiqa Israel nacioncho aksiynaqnöchir 
rikakuyäshaq>>. 

18Saypita Gob partichönami filisteo runakunawan yapay guërrata rurayarqan. 

Saychömi jatusaq casta Saf jutiyuq runata Sibecai wanusirqan. Sibecaiqa 
Husa markapitami karqan. 

19Saypita yapaymi Gobcho filisteo runakunawan guërrata rurayarqan. 

Saychömi Belénpita kaq Jaare-oregimpa surin Elhanán wanusirqan Gat 
markapita kaq Goliatta. Goliatpa lanzanpis telar qeruno rakumi karqan. 

20Gat markacho yapay guërra kaptinmi jatusaq casta filisteo runa 

yarqamurqan Israel runakunawan pelyayänanpaq. Paypa cada makincho y 
cada chakincho soqta dëdunkuna kaptinmi ishkay chunka chusku (24) 
dëdunkuna karqan. 

21Paytami Israel runakunata wajupaykaptin Davidpa wawqin Simeapa surin 

Jonatán wanusirqan. 

22Say chusku jatusaq filisteo runakunami kayarqan Gat markapita Refa ayllu 

runakuna. Paykunatami David y soldädunkuna wanusiyarqan. 

 

2 Samuel 22 
David cantashqan 

Salmo 18 

1Saúlpita y lapan contrankunapita salvaptinmi TAYTA DIOSPAQ David 

2kayno nirqan: <<TAYTA DIOSQA sapämaqnï qaqami kaykan. Pakakunä y 

salvamaqnïmi kaykan. 

3Pay japalanmi Diosnï kaykan. 

Amparakunä qaqami kaykan. Paymanmi yärakü. Escüdü karmi sapäman. 
Munayyuq karmi imaypis salvaman. Payqa altunnincho pakakunä machaymi 
kaykan. Imaykapitapis salvamaqnïmi kaykan. Wanusiyämänanpaq 
kaykaptinpis paymi salvaman. 

4 TAYTA DIOSTAMI imaypis alabaläshaq. Manakuptï conträkunapita imaypis 

salvamanmi. 

5<<Fiyupa pulchaqyar lamar yaku ultakarkamaqnömi wanuypis 

nitikarkamarqan. Imaykatapis apaq juchunömi ushakäsimänanpaq karqan. 

6Wanuypis läzunwanmi watamarqan. Ushakäsikuq trampatami 

churapämarqan. 

7Wanunäpaqna kashqäta yarparmi TAYTA DIOSTA manakurqä. 

Yanapämänanpaqmi Diosnïta ruwakurqä. Ruwakuptïmi templunpita pasa 
wiyamarqan. Seqaypa lakikur manakushqätami wiyamarqan. 

8<<Pasapis fiyupami kuyurqan. Jana pasata tuknaraqkunapis 

suksukyäyarqanmi. Tayta Dios rabyakuptinmi lapanpis marmaryäyarqan. 

9Senqanpitami qoshtaypis yarqamurqan. Shiminpitami ninapis yarqamurqan. 

Arquykaq shanshatapis aqtumurqanmi. 

10Ciëlu punkuta kichaskir kikinmi urämurqan. Chakin jawanchöpis yana 

pukutaymi karqan. 

11 Querubín angilnin loqashqami pajamurqan. Wayra jananchömi cörrila 

shamurqan. 

12Paypa pakakunanqa yana chiklu sakaymi karqan. Yanawyaykaq pukutaymi 

payta sapakurkurqan. 

13Elqukuyno chipipiylami nawpanpita yarqamurqan. Tillaykaq shanshalami 

tamyamurqan. 

14<<TAYTA DIOS jana pasapita parlamushqanqa maqakuynömi 

wiyakämurqan. Ciëlupitami poderyuq Diospa vozninpis wiyakämurqan. 

15Elquyninta flëchatanöraq jitamuptinmi conträkuna qeshpir wakpa kaypa 

aywakuyarqan. 

16Tayta Dios olqutupämuptinmi lamar rurinpis alayri rikakarqan. Rabyar 

pükamuptinmi kay pasata tuknaraqkunapis rikakäyarqan. 

17<<Jana pasapitami Tayta Dios jancharkamarqan. Lamar rurincho 

talpukashno kaykaptïmi makinwan jorqarkamarqan. 

18Munayyuq conträkunapa makinpitami jorqamarqan. Noqapita mas 

poderösu kayaptinpis paymi salvamarqan. 

19Pasaypa desgraciacho kaykaptïmi conträkuna atacayämarqan. Sayno 

kaykaptïmi TAYTA DIOS yanapämarqan. 

20Yanapämarmi aliman churamarqan. Kuyamashpanmi salvamarqan. 

21Munashqanno kawaptïmi jorqamarqan. 

Alilata ruraq kaptïmi salvamarqan. 

22 TAYTA DIOS munashqannölami imaypis kawaykä. Mana jusalikuypami 

payta imaypis qatiraykä. 

23Nishqankunataqa lapantami yarparaykä. Estatütunkunataqa imaypis 

cumpliykämi. 

24Noqaqa pay munashqannömi kawashkä. Lutan ruraykunapitapis 

witikushkämi. 

25Alilata ruraq kaptïmi imaykapitapis TAYTA DIOS sapämash. Jusaynaq 

kashqäta musyarmi yanapämash. 

26<<Tayta Dios, kuyapäkuqkunataqa kuyapankimi. 

Alilata ruraqkunataqa yanapankimi. 

27Ali kawaqkunataqa alimi rikaykanki. Trampösu kaqkunatami isanqa 

castigaykanki. 

28Humildikunataqa salvaykankimi. Runa tukuqkunatami isanqa manakaqman 

churaykanki. 

29 TAYTA DIOSNILÄ, noqapaq aksinömi kaykanki. Sakäpakushno kaptïpis 

qammi tantiyasimanki. 

30Yanapämaptikimi aska soldädukunatapis qokachärishaq. Marka murällan 

altu kaptinpis achpaypami yaykushaq. 

31<<Tayta Dios munashqanno kawayqa imaypis alimi kaykan. Lapan 

promitishqantapis payqa cumplinmi. Payman yärakuqkunataqa escüdunömi 
sapan. 

32 TAYTA DIOSPITA mas juk Diosqa manami kansu. Tayta Diosninsinöqa 

manami pipis sapämansisu. 

33Tayta Dios kikinmi kalpatapis qoman. Pay pusharämaptinmi munashqanno 

ali kawä. 

34Pay yanapämaptinmi luychunöraq wayrala aywä. Jirkakunapa purirpis 

mana luskakaypami purï. 

35Guërracho ali pelyaq kanäpaqpis paymi yachasiman. Bronci flëchata 

wimpisinäpaqpis paymi kalpata qoman. 

36<<Qammi escüdü kar imapitapis sapämar salvamashkanki. Kuyapämarmi 

lapanchöpis yanapämashkanki. 

37Qammi shumaq tantiyasimashkanki maypa aywarpis munashqaykino 

kawanäpaq. 

38<<Chikimaqnïkunatapis qati qatiykurmi ushakäsishkä. Lapanta 

wanuykasirraqmi jamaykushkä. 

39Paykunata chipyaqmi ushashkä. Vincishpämi majaypa majar ushashkä. 

Manami paykuna yapay conträ sharkuyashnasu. 

40Qammi guërracho pelyanäpaq kalpata qomashkanki. Conträkunatami 

munaynïman churamushkanki. 

41Yanapämaptikimi kunkapita jarushkä. Saynöpami chikimaqnïkunata 

lapanta ushakäsishkä. 

42Paykunataqa qayakuyaptinpis manami pipis yanapashsu. TAYTA 

DIOSTA manakuyaptinpis manami cäsushsu. 

43Jarukuykar alpata polvuyäsiqnömi paykunatapis ushakäsishkä. Mituta 

cällicho lanquyashqannömi paykunataqa ushashkä. 

44Israel nacioncho conträ sharkuyaptinpis qammi salvamashkanki. Juk 

nacionkunapa mandaqnin kanäpaqmi churamashkanki. Jäpa runakunami 
kanan sirviykäyäman. 

45Juklä nación runakunapis munaynïchömi kaykäyan. Imatapis rurayänanpaq 

niptïqa paykuna juklami rurayan. 

46Say jäpa runakunaqa mansayämanmi. Qayaptïpis pakaräyashqanpita 

suksukyaykarmi yarqayämun. 

47<<¡Alabash kaykuläsun TAYTA DIOS! 

¡Alabash kaykuläsun sapämaqnï! 

¡Alabash kaykuläsun salvamaqnï! 

48Conträ sharkuqkunata qammi castigashkanki. Lapan nación runakunatapis 

munaynïmanmi churamushkanki. 

49Qammi chikimaqnïkunapita salvamashkanki. Conträ sharkuqkunapita 

libramashkanki. Wanusikuq runakunapitapis sapämashkankimi. 

50Saymi may nacioncho karpis adorashayki. Lapan shonqüwan cantarmi 

alabashayki. 

51Akrashqayki reyta lapanchömi yanapaykanki. Davidta y paypita 

miraqkunatami imaypis kuyapaykanki>>. 

 

2 Samuel 23 
Davidpa ultimu kaq salmun 

1Davidpa ultimu kaq salmun kaynömi kaykan: Isaípa surin Davidmi kay 

alabanzata qelqarqan. Paytami Tayta Dios yanaparqan pïmaypis 
respitayänanpaq. Paytami Jacob yärakushqan Tayta Dios akrarqan rey 
kananpaq. Paymi Israel runakunapa shonqunpaqno cantan. 

2<<TAYTA DIOSPA Espïritunmi imata parlanäpaqpis tantiyasiman. Paypa 

palabranqa shimilächömi kaykan. 

3Israel runakunapa Diosninmi parlapämash. Sapämaqnï Diosninsimi kayno 

nimash: <Runakunata ali arreglaq runaqa y noqata mansapakamar mandaq 
runaqa 

4pasa waraptin asikyämuqnömi kanqa, 

chiwyaraykaqcho inti jeqamuqnömi kanqa y qewa winamunanpaq 
tamyamuqnömi kanqa>. 

5Saymi noqapita miraqkunata Tayta Dios imaypis yanapanqa. Sayno 

yanapänanpaqmi noqawan pactuta rurash. Pactu rurashqantaqa manami 
trukasinqasu. Nishqankunata cumplirmi Tayta Dios imaypis salvaman. Pay 
yanapämaptinmi lapan yarpashqäkunapis ali kamakanqa. 

6Mana ali ruraqkunaqa kashano jitarish kayänalanpaqmi kaykäyan. 

Yataptinsi tushimashqami 

7kashakunataqa fiërruwanraq o lanzawanraq witisinsi. Kashakuna ninawan 

rupar ushakashqannömi paykunapis ushakäyanqa>>. 

Davidpa ali chölunnin kaq kimsa soldädunkuna 

1 Crónicas 11.10-19 

8Davidpa mas ali chölunnin kaq soldädunkuna kimsami kayarqan. Punta 

kaqmi karqan Hacmonipa surin Joseb-basebet. Paymi karqan say kimsa 
soldädukunapa capitannin. Juk kutichömi Joseb-basebetqa lanzanwan 
wanusirqan puwaq pachak (800) soldädukunata. 

9Saypitanami karqan Dodupa surin Eleazar. Payqa karqan Ahohí 

markapitami. Eleazarpis karqan alinnin kaq soldädumi. Israel runakunawan 
guërrata rurayänanpaq filisteo runakuna Pasdamimcho shuntakäyaptinmi 
Eleazarpis saycho Davidwan kaykarqan. Lapan Israel soldädukuna qeshpir 
aywakuyaptinpis 

10Eleazarmi isanqa mana mansariypa makinpis espädata aptarar 

yachakashqanyaq filisteo soldädukunawan pelyarqan. Vincishqanta 
tantiyakurmi Israel soldädukuna Eleazar kaqman kutiykur wanush 
soldädukunapa imaykankunatapis apakuyarqan. TAYTA DIOS sayno 
yanapaptinmi filisteo soldädukunata pasaypa vinciyarqan. 

11Saynölami Davidpa alinnin kaq soldädun karqan Agipa surin Sama. Payqa 

Arar markapitami karqan. Juk kutimi filisteo runakuna Lehicho 
shuntakäyashpan Israel runakunata atacayarqan pushku chakra 
chawpincho. Israel soldädukuna qeshpir aywakuyaptinpis 

12Samami isanqa say chakra chawpincho filisteo soldädukunata vincirqan. 

Saynöpami Israel runakunata TAYTA DIOS yanaparqan filisteo runakunata 
vinciyänanpaq. 

13Saynölami Davidpa wakin alinnin kaq soldädunkunapis kayarqan. Say 

soldädukunatami reqiyarqan Kimsa Chunka jutiwan. Davidpa kimsa ali 
chölunnin kaq soldädunkunapis Kimsa Chunka kaqchömi kayarqan. Juk 
kutichömi cosëcha wisan Adulam machaycho David pakaraykarqan. Filisteo 
runakunanami campamentunta ruraykur Refaim pampacho kaykäyarqan. 
Adulam machaymanmi Davidpa kimsa mas ali chölunnin kaq soldädunkuna 
aywayarqan paywan tinkuyänanpaq. 

14Beléncho juk punta filisteo soldädukuna kayaptinmi say machayman David 

pakakush kaykarqan. 

15Kimsa ali chölunnin kaq soldädunkuna chaykuyaptinmi David nirqan: 

<<Belén marka punku yaykunacho kaykaq pukyupita ¡pilaraq yakuta 
apapaykamanman upurkunäpaq!>> 

16Sayno niptinmi filisteo soldädukuna Beléncho kaykäyaptinpis say ali 

chölunnin kaq kimsa soldädukuna pakaylapa yaykuykur pukyupita yakuta 

apapäyämurqan David upunanpaq. Yakuta chäsipaykuyaptinpis Davidqa 
manami upurqansu. Saypa trukanqa TAYTA DIOSPAQ pasaman jichashpanmi 
nirqan: 

17<<¡TAYTA DIOS! Kay yakuta upurqa wanuytapis mana mansaypa apamuq 

runakunapa yawarninta upuqnöchir kashaq>>. Sayno nirmi David 
upurqansu. Say kimsa ali chölunnin kaq soldädukunami say yakutaqa 
Davidpaq apapäyarqan. 

Kimsa Chunka niyashqan alinnin kaq soldädukuna 

1 Crónicas 11.20-41 

18Kimsa Chunka niyashqan alinnin kaq soldädukunapa capitanninmi karqan 

Sarviapa wawan Joabpa wawqin Abisai. Juk kutichömi kimsa pachak (300) 
contran soldädukunawan pelyashpan lanzanwan lapanta Abisai wanusirqan. 
Saynöpami kimsa ali chölunnin kaq soldädukuna respitash kayashqannöla 
Abisaipis respitädu karqan. 

19Abisaiqa Kimsa Chunka niyashqan soldädukunapita mas reqish karmi 

paykunapa capitannin karqan. Sayno karpis manami tinkurqansu kimsa ali 
chölunnin kaq soldädukunamanqa. 

20Benaíapis alinnin soldädumi karqan. Payqa Cabseel markapita Joiadapa 

surinmi karqan. Alinnin soldädu karmi Moab nacionpita pelyayta ali yachaq 
ishkay soldädukunata wanusirqan. Saynöpis juk junaq rashtaykaptinmi jatun 
pözuman yaykurir leonta wanusirqan. 

21Saynölami Egiptupita jatunkaray runa lanzan aptash atacananpaq 

kaykaptinpis Benaíaqa qeruwan wiruykälar lanzanta qechurirqan. Nirkurmi 
say lanzalanwan kikinta wanurasirqan. 

22Joiadapa surin Benaía sayno rurashqanpitami kimsa ali chölunnin kaq 

soldädukuna respitash kayashqanno paypis respitash karqan. 

23Kimsa Chunka niyashqan soldädukunacho respitädu karpis Benaíaqa 

manami tinkurqansu kimsa ali chölunnin kaq soldädukunamanqa. Paytami 
David churarqan cuidaqnin soldädunkunapa capitannin kananpaq. 

24Kimsa Chunka niyashqan alinnin kaq soldädukunapa jutinkuna kaychömi 

qelqaraykan: Joabpa wawqin Asael; Belén markapita kaq Dodupa surin 
Elhanán; 

25Harod markapita kaq Sama; Elica (paypis Harod markapitami karqan); 

26Palti markapita kaq Heles; Tecoa markapita kaq Iquespa surin Ira; 

27Anatot markapita kaq Abiezer; Husa markapita kaq Sibecai; 

28Ahohí markapita kaq Salmón; Netofa markapita kaq Maharai; 

29Baanapa surin Heleb (paypis Netofa markapitami karqan); Gabaa 

markapita kaq Ribaipa surin Itai (Gabaaqa Benjamín trïbu runakuna 
täyashqanchömi kaykan); 

30Piratón markapita kaq Benaía; Gaas raqrapita kaq Hidai; 

31Arba markapita kaq Abi-albón; Bahurim markapita kaq Azmavet; 

32Saalbón markapita kaq Eliaba; Jasénpa surin Jonatán; 

33Arar markapita kaq Sama; Sararpa surin Ahíam (paypis Arar markapitami 

karqan); 

34Maaca markapita kaq Ahasbaipa surin Elifelet; Gilo markapita kaq 

Ahitofelpa surin Eliam; 

35Carmel markapita kaq Hezrai; 

Arab markapita kaq Paarai; 

36Soba markapita kaq Natánpa surin Igal; Gat markapita kaq Bani; 

37amonita runa Selec; Beerot markapita kaq Naharai (paymi Sarviapa wawan 

Joabpa armankunata purisir yanaparqan); 

38Itri markapita kaq Ira; Gareb (paypis Itri markapitami karqan); 

39heteo runa Urías. Lapan say runakunaqa kimsa chunka qanchismi (37) 

kayarqan. 

 

2 Samuel 24 
Israel runakunata David censasishqan 

1 Crónicas 21.1-17 

1 TAYTA DIOS yapay rabyashpanmi Israel runakunata castigayta munarqan. 

Saymi Davidpa yarpayninman churarqan Israel runakunata y Judá 
runakunata censananpaq. 

2Saymi soldädunkunapa capitannin Joabta qayaykur rey David nirqan: 

<<Lapan trïbu Israel runakuna täyashqanpa aywar Danpita hasta 
Beersebayaq censayämunki ayka runakuna kayashqantapis 
musyanäpaq>>. 

3Niptinmi Joab nirqan: <<¿Imanirtaq runakunata censayta munaykanki, 

taytay? TAYTA DIOSTA manakushqaqa pachak (100) kuti mastapis 
kawashqaykiyaqqa runakunata rikakäsimunmanmi>>. 

4Joab y capitankuna sayno niyaptinpis rey Davidqa niyashqanta manami 

chaskiparqansu. Saymi capitankunawan Joab aywayarqan Israel runakunata 
censayämunanpaq. 



663 

 

 
© 2018  Wycliffe Bible Translators, Inc. 

  
 

 

5Jordán mayuta simpaskirmi censar qalaykuyarqan Aroer markacho taq 

runakunata y mayu kuchun markacho taq runakunatapis. Saypitanami Gad 
trïbu runakuna täyashqan partipa censaraykar päsayarqan hasta Jazer 
markaman chäyashqanyaq. 

6Nirkur Galaad partipa y heteo runakuna täyashqan Cades markapa 

censaraykar aywayashpan Dan trïbu runakuna täyashqanman chaykurmi 
Sidón markapa tumayarqan. 

7Saypitanami shumaq murallash Tiro markapa päsar heveo runakuna y 

cananeo runakuna täyashqan markakunapa censaraykar päsayarqan. 
Nirkurnami Judá trïbu runakuna täyashqan sur kaqläpa censaraykar 
päsayarqan hasta Beerseba markayaq. 

8Esqun killa ishkay chunka (20) junaqta intërupa censayta ushaskirmi 

Jerusalénman kutiyarqan. 

9Rey Davidman kutiykurmi ayka runakunata censayämushqantapis Joab 

wilarqan. Israelcho taq runakunata censar tariyarqan puwaq pachak waranqa 
(800,000) runakunata. Judácho taq runakunata censarnami tariyarqan pisqa 
pachak waranqa (500,000) runakunata. Lapan say censayashqan 
runakunaqa guërraman aywayänanpaq edäninchömi kayarqan. 

Censashqanpita Tayta Dios castigashqan 

10Runakunata censasiyta ushaskirmi jusalikushqanta David tantiyaskir 

shonqunpis nanayparaq lakikurqan. Saymi TAYTA DIOSTA manakur nirqan: 
<<Runakunata censasir pasaypami jusalikushkä. Kananqa 
perdonaykalämay, TAYTA DIOS. Saytaqa upa japuymi rurashkä>>. 

11Tayta Dios imata nishqantapis musyananpaqmi profëta Gadta David 

imaypis tapukuq. Saymi waraynin tuta profëta Gadta TAYTA DIOS nirqan: 

12<<Davidman aywaykur wilanki kimsa castïgupita mayqantapis jukta 

akrananpaq. Akrashqan castïguwanmi castigashaq>>. 

13Sayno niptinmi David kaqman aywaykur Gad nirqan: <<Kimsa casta 

castïgupitashi mayqanta karpis jukta akranki. Jukshi kaykan qanchis wata 
kay nacioncho muchuy. Juknashi kaykan contraykikuna kimsa killa 
qatikachäyäshunaykipaq. Y juknashi kaykan intëru Israel nacioncho kimsa 
junaq fiyu qeshyawan qeshyayänanpaq. Kachamaqnï Tayta Diosta 
wilanäpaq shumaq yarpachakuskir mayqantapis akrarkur wilamay>>. 

14Saymi Gadta David nirqan: <<¡Kaychi kaylaqa! Kananqa manami 

mayqantapis akrayta kamäpaküsu. Imano kaptinpis seqaypa kuyapäkuq 
kar TAYTA DIOS kikin castigamäsun. Conträ runakunapa munayninman 
isanqa ama kachaykalämäsunsu>>. 

15Saymi say junaq tutapita qalaykur nishqan junaqyaq Danpita hasta 

Beersebayaq Israel runakunata pesti qeshyawan TAYTA DIOS castigarqan. 

Sayno castigaptinmi qanchis chunka waranqa (70,000) runakuna 
wanuyarqan. 

16Kachamushqan ángel Jerusaléncho taq runakunatapis wanusinanpaqna 

kaykaptinmi TAYTA DIOS pësakurqan runakunata sayno wanusishqanpita. 
Saymi angilta nirqan: <<Amana wanusiynasu>>. Say höra TAYTA 

DIOSPA angilnin kaykarqan jebuseo runa Araunapa ëranchömi. 

17Wanusikuq angilta rikaykurmi TAYTA DIOSTA David nirqan: <<Taytay, 

manami Jerusalén runakunasu jusayuq kaykäyan, sinöqa noqalami. 
Runakunata censasir jusalikushqäpitaqa noqata y ayllükunata 
castigaykayälämay>>. 

Tayta Diosta adorananpaq altarta David rurashqan 

1 Crónicas 21.18-27 

18Say junaqmi David kaqman aywaykur Gad nirqan: <<Jebuseo runa 

Araunapa ëranman aywaykur TAYTA 

DIOSTA adorayänaykipaq altarta ruray>>. 

19Sayno niptinmi David aywarqan TAYTA DIOS nishqannöla. 

20Rey David yanapaqninkunawan aywaykäyashqanta rikarmi Arauna 

tinkupaykur puntanman qonqurpakuykurqan urkunpis pasaman 
töpashqanyaq. 

21Nirkurmi nirqan: <<¿Imalaraq kaykan watukamänaykipaq, taytay?>> Saymi 

David nirqan: <<Ëraykita rantikaykamay TAYTA DIOSPAQ altarta saycho 
ruranäpaq. Say altarchömi sacrificiukunata rupasishaq pesti qeshyawan 
runakuna manana wanuyänanpaq>>. 

22-23Saymi Arauna nirqan: <<Taytay, kaycho ëra kaykan. Sacrificiuta 

rupasinaykipaq törükunapis kaykanmi. Yantata nistaptikipis jurquëtakuna y 
yügukunapis kaykäyanmi. Saykunataqa lapantami kamaripäshayki, 
taytay>>. Mastapis nirqan: <<Rupasishqayki sacrificiuta TAYTA 

DIOS chaskiykuläshunki>>. 

24Sayno niptinmi rey David nirqan: <<Päkilä, taytay. Alichir kanman. Imano 

kaptinpis qaraykamänaykipa trukanqa rantikaykalämay. Qaraytukuylawanqa 
manami TAYTA DIOSNÏPAQ sacrificiuta apämansu>>. Sayno nirmi say ëratapis 
törukunatapis David rantirqan pisqa chunka (50) siclo qellaywan. 

25Nirkurnami say ëracho altarta David rurarkasir rupasina sacrificiukunata y 

jawka kawakuy sacrificiukunata rupasirqan. Saymi runakuna 
manakuyashqanta wiyar TAYTA DIOS manana pitapis pesti qeshyawan 
wanusirqannasu. 

1 Reyes 
1 Reyes 1 

Rey David awkinna kashqan 

1Rey David pasaypa awkinna karmi mayjina pituyaptinpis qoñurirqansu. 

2Saymi yanapaqninkuna niyarqan: <<Atiendishunaykipaq y oqlar 

qoñüsishunaykipaq doncëlla jipashta ashiyämushaq, taytay>>. 

3Sayno nirmi intëru Israel nacionpa aywar kuyaylapaq jipashta 

ashiyämurqan. Tariykurnami Sunam markapita kaq Abisag jipashta rey David 
kaqman pushayarqan. 

4Say jipash seqaypa kuyaylapaqmi karqan. Paymi rey Davidta sirvirqan y 

oqlar qoñüsirqan. Isanqa rey David manami yataparqansu. 

Rey kayta Adonías munashqan 

5Davidpa surin y Haguitpa wawan Adoníasmi rey kayta munarqan. Saymi rey 

kayman yaykuyta munaqkunapa costumbrin kashqanno puntanta 
cörriyänanpaq kamarikurqan guërra carrëtakunata, cawallun loqash aywaq 
soldädukunata y pisqa chunka (50) chakilapa aywaq soldädukunatapis. 

6Adoníasqa Absalónpa shulka wawqin kuyaylapaq maqtami karqan. 

Lutankunata ruraptinpis papänin manami imaypis anyaparqansu. 

7Rey kayta munaptinmi Sarviapa wawan Joab y cüra Abiatar Adoníasta 

yanapäyarqan. 

8Paykuna yanapäyaptinpis cüra Sadoc, Joiadapa surin Benaía, profëta 

Natán, Simei, Rei y Davidpa alinnin kaq soldädunkunaqa manami Adoníasta 
yanapäyarqansu. 

9Rey kayman yaykuyta munarmi Adoníasqa Rogel pukyu kaqman aywaykur 

Zohelet qaqa nawpancho banquëtita rurasinanpaq pishtasirqan aska 
uyshata, cabrata, wäkata y wera turïtukunata. Saymanmi qayasirqan 
wawqinkunata y rey Davidpa yanapaqnin Judá runakunatapis. 

10Isanqa manami qayasirqansu profëta Natánta, Benaíata, Davidpa alinnin 

kaq soldädunkunata ni wawqin Salomóntapis. 

11Saymi Natánqa Salomónpa maman Betsabéta nirqan: <<Qam ¿manaku 

musyanki Haguitpa wawan Adonías rey kayman yaykuykashqanta? Sayta 
manami rey Davidpis musyansu. 

12Kikikipis wawayki Salomónpis wanuyta mana munarqa yäsishqäta shumaq 

wiyamay. 

13Kanan jukla rey Davidta wilaq aywar niy: <Nawpatanami promitimarqayki 

wawä Salomón qampa trukayki rey kananpaq kashqanta, taytay. Sayno 
promitiykämaptikiqa ¿imanirtaq Adonías rey kayman yaykuykan?> >> 

14<<Reywan sayno parlaykaptikimi noqapis yaykaramushaq rasunpaypa 

kaqta parlaykashqaykita ninäpaq>>. 

15Saymi Betsabé aywarqan reypa cuartunman. Rey David pasaypa awkinna 

kaptinmi Sunam markapita kaq jipash Abisag cuidaykarqan. 

16Cuartunman yaykurmi reypa puntanman qonqurpakuykurqan urkunpis 

pasaman töpashqanyaq. Saymi rey nirqan: <<¿Imataq päsaykäshunki?>> 

17Saymi Betsabé nirqan: <<TAYTA DIOSPA jutinchömi promitimarqayki wawä 

Salomón qampa trukayki rey kananpaq, taytay. 

18Kananqa mana musyasishuynikipami Adonías rey kayman yaykuykan. 

19Banquëtita rurarmi pishtasish aska uyshata, cabrata, wäkata y wera 

turïtukunata. Saymanmi qayasish lapan surikikunata, cüra Abiatarta y 
soldädukunapa capitannin Joabta. Wawä Salomóntami isanqa qayasishsu. 

20Kananqa lapan Israel nación runakunami shuyaraykäyan trukayki mayqan 

suriki rey kananpaq ninaykita. 

21Manaraq churar wanukuptikiqa noqata y wawä Salomóntami Adonías 

wanusiyämanqa>>. 

22Unapis Betsabé sayno parlaykaptinmi profëta Natán charqan. 

23Pay chaykuptinmi rey Davidta niyarqan: <<Profëta Natánmi chämush>>. 

Niptinmi Natán yaykurir urkunpis pasaman töpashqanyaq reypa puntanman 
qonqurpakuykur 

24nirqan: <<Tayta rey, ¿qamku nishkanki Adonías trukayki rey kananpaq? 

25Rey kayta munarmi kanan junaq pishtasish aska uyshata, cabrata, wäkata 

y wera turïtukunata. Saymanmi qayasish surikikunata, soldädukunapa 
capitanninkunata y Abiatar cüratapis. Lapan qayasishqankunami mikur upur 
nikäyan: <¡Viva! ¡Kananpitaqa Adoníasmi rey kaykan!> 

26Isanqa noqata, cüra Sadocta, Joiadapa surin Benaíata ni suriki 

Salomóntapis manami qayasiyämashsu. 

27Sayno rurananpaqqa ¿qamku nishkanki? ¿Noqakunata mana 

musyasiyämaylapaku trukayki rey kananpaq Adoníasta churaykanki?>> 

Salomónta rey kananpaq David churashqan 

28Profëta Natán sayno niptinmi rey David Betsabéta qayasirqan. Saymi 

Betsabé yaykuskir reypa nawpanman ichikurqan. 

29Saymi rey nirqan: <<Wanuypita salvamaq TAYTA DIOSPA jutinchömi nï: 

30Kanan junaqmi cumplishaq wawayki Salomón noqapa trukä rey 

kananpaq TAYTA DIOSPA jutincho promitishqäta>>. 

31Sayno niptinmi reypa nawpanman Betsabé urkunpis pasaman 

töpashqanyaq qonqurpakuykur nirqan: <<¡Imayyaqpis kawanaykipaq Tayta 
Dios yanapaykuläshunki!>> 

32Saypitanami rey David qayasirqan cüra Sadocta, profëta Natánta y 

Joiadapa surin Benaíata. Paykuna yaykuyaptinmi 

33nirqan: <<Yanapämaqnïkunata shuntaykur surï Salomónta muläman 

loqarkasir Gihón pukyuman lapayki pushayay. 

34Sayman chaykurmi Israel runakunapa mandaqnin rey kananpaq cüra 

Sadoc y profëta Natán Salomónta aceitita winapäyanqa. 
Winaparkuyaptinnami cornëtata tukayashpayki sinchipa niyanki: <¡Viva rey 
Salomón! ¡Viva!> 

35Saypitanami palaciüman apaykamur trönüman jamasiyanki noqapa trukä 

rey kananpaq. Paytami churashkä Judá runakunapa y Israel runakunapa 
mandaqnin rey kananpaq>>. 

36Niptinmi Joiadapa surin Benaía nirqan: <<Nishqaykinöchir rurayäshaq, 

taytay. TAYTA DIOSPIS sayno kananpaq kamakaykasiläsun. 

37Qamta yanapäshushqaykinöla Salomóntapis yanapaykuläsun. Qam 

mandashqaykipitapis mas aska markakunata mandasun>>. 

38Saypitanami cüra Sadoc, profëta Natán, Joiadapa surin Benaía, cereteo 

runakuna y peleteo runakuna Salomónta rey Davidpa mulanman loqarkasir 
Gihón pukyuman pushayarqan. 

39Saychönami waqracho winaraykaq aceitita cüra Sadoc sagrädu 

toldupita jorquskir Salomónpa umanman winaparqan rey kananpaq. Saymi 
cornëtata tukayaptin lapan runakuna sinchipa niyarqan: <<¡Viva rey 
Salomón! ¡Viva!>> 

40Palaciuman kutirnami Salomónpa qepanta aywayarqan pinkullunkunata 

tukaraykar y qaqakunapis yachapashqanyaq kushikuypita vïvaraykar. 

41Sayno qaparäyämushqantami Adonías y paywan kaykaq runakuna mikuyta 

ushaykäyashqancho wiyayarqan. Cornëtata tukayämushqanta wiyarmi Joab 
nirqan: <<¿Imanirtaq markacho sayjinanpa bülla kaykämun?>> 

42Sayno parlaykaptinmi Abiatar cürapa surin Jonatán charqan. Saymi 

Adonías nirqan: <<Päsakalämuy, taytay. Qam respitädu runaqa ali 
novedätachir apaykämunki>>. 

43Saymi Adoníasta Jonatán nirqan: <<Mana ali novedätami apamushkä. Rey 

Davidmi Salomónta churash rey kananpaq. 

44Gihón pukyu kaqman pushaykur churayänanpaqmi rey David mandash 

cüra Sadocta, profëta Natánta, Joiadapa surin Benaíata, cereteo runakunata 

y peleteo runakunatapis. Saymi rey Davidpa mulanman loqarkasir sayman 
pushayash. 

45Saychömi cüra Sadocwan profëta Natán Salomónpa umanman aceitita 

winapäyash rey kananpaq. Saypitami lapan kushish markaman kutiyash. 
Kushikuypita vïvayashqantami kanan wiyaykäyanki. 

46<<Kananqa reypa trönunchönami Salomón jamaraykan. 

47Saymi rey Davidpa yanapaqninkuna lapanpis Davidta felicitayashpan 

niyash: <Tayta Dios qamta yanapäshushqaykinöla Salomóntapis 
yanapaykuläsun. Qam mandashqaykipitapis mas aska markakunata 
mandasun>. Sayno niyaptinmi rey Davidpis cämalancho Tayta Diosta 
adorashpan 

48nish: <Israel runakunapa TAYTA DIOSNIN alabash kaykuläsun. Paymi 

kawaykaptiläraq kamakäsish juk surï trönüman jamakunanpaq> >>. 

49Sayno päsashqanta wilaptinmi Adonías qayasishqan runakuna pasaypa 

mansakäyashpan wakpa kaypa püsiypa püsir qeshpikuyarqan. 

50Adoníasnami Salomón wanusinanta mansashpan Sagrädu 

Tolduman qeshpiykur altarpa waqrankunapita sarikush ichiraykarqan. 

51Saypitanami Salomónta juk runa wilarqan: <<Adoníasmi seqaypa 

mansashushpayki altarpa waqranpita sarikush ichiraykan. Paymi 
ruwakushunki Tayta Diospa jutincho promitir mana wanusinaykipaq>>. 

52Saymi Salomón nirqan: <<Imatapis lutanta mana ruraptinqa manami imapis 

payta päsanqasu. Lutankunata ruraptinmi isanqa wanusish kanqa>>. 

53Nirkurnami altar kaqpita Adoníasta pushamunanpaq Salomón kacharqan. 

Nawpanman chaykur qonqurpakuykuptinmi Salomón nirqan: <<Wayikipa 
kutikuy>>. 

 

1 Reyes 2 
Salomónta rey David yäsishqan 

1Wanukunanpaqna kaykashqanta tantiyarmi surin Salomónta rey David 

encargakur nirqan: 

2<<Lapan runakunanölami noqapis kay asikyay pasata kacharishaqna. 

Ushakäkuptïpis mana mansariypa shumaq mandanki. 

3TAYTA DIOS mandashqankunata cumplir pay munashqanno imaypis 

kawanki. Moisés qelqashqan leykunacho nishqannöla estatütunkunata, 
mandamientunkunata, nishqankunata y ordenashqankunata lapanta 
cumplinki. Sayno cumpliptikiqa lapan rurashqaykichöpis y maypa 
aywaptikipis yanapäshushpaykimi 

4lapan promitimashqankunata TAYTA DIOS cumplinqa. Promitimarmi 

nimarqan: <Qampita miraqkuna nishqäkunata cäsukamar lapan 
yarpayninkunawan y lapan shonqunkunawan munashqäno kawarqa imaypis 
Israel runakunapa mandaqnin rey kayanqami> >>. 

5Saypitanami mastapis Salomónta rey David nirqan: <<Qamqa musyankimi 

Nerpa surin capitán Abnerta y Jeterpa surin capitán Amasata Sarviapa 
wawan Joab wanusiptin wachkunman y lanqinman yawarnin pilchishqanta. 
Imayka guërrachöno yawarninta jichar wanusishqantami runakuna noqata 
tumpaykäyäman. 

6Kanan shumaq yarpachakuy imata ruranaykipaqpis. Joabtaqa 

awkinyashqanyaq jawka kawananta ama kachapankisu. 

7<<Galaad partipita Barzilaipa surinkunata isanqa kuyapar pachanta 

qaraykunki. Paykunami mikuyta kamaripäyämarqan wawqiki Absalónpita 
qeshpiptï. 

8<<Saynöpis Bahurim markapita kaq Benjamín trïbu runa Gerapa surin 

Simeita imano ushakäsinaykipaqpis yarpachakuy. Paymi Mahanaimman 
qeshpiykashqä junaq pasaypa manakaqman churamashpan tukuyta 
qayapämarqan. Sayno kaptinpis kutimuptï Jordán mayuman 
chaskikamänanpaq taripämaptinmi TAYTA DIOSPA jutincho promitirqä mana 
wanusinäpaq. 

9Qamqa payta ama perdonaysu. Tantiyakuq runa kaykarqa shumaq 

yarpachakunki imanöpapis wanusinaykipaq>>. 

Rey David wanushqan 

1 Crónicas 29.26-30 

10David wanuykuptinnami Davidpa Markan niyashqanman pampayarqan. 

11Puntataqa Hebrón markachömi qanchis wata rey karqan. Nirkurmi 

Jerusalénchöpis kimsa chunka kimsa (33) wata rey karqan. Saymi Israel 
runakunapa mandaqnin rey karqan chusku chunka (40) wata. 

12Saypitaqa Salomónnami papäninpa trukan rey karqan. Salomón rey 

kashqan wisan lapan runakunapis alimi kawayarqan. 

Rey Adonías wanushqan 

13Juk junaqmi Haguitpa wawan Adonías aywarqan Salomónpa maman 

Betsabéta watukaq. Chaykuptinmi Betsabé nirqan: <<¿Ali yarpaywanku 
shamushkanki?>> Saymi Adonías nirqan: <<Awmi>>. 

14Mastapis nirqan: <<Ruwakuqmi shamushkä, mamïta>>. Saymi Betsabé 

nirqan: <<Alichir kanman kaptinqa>>. 

15Niptinmi Adonías nirqan: <<Musyashqaykinöpis lapan Israel runakunami 

yarpäyarqan noqa rey kanäpaq kashqanta. Sayno kaptinpis TAYTA 

DIOS kamakäsiptinmi wawqïta churash rey kananpaq. 

16Kananqa mastapis ruwakuläshayki, mamïta. Ama ñëgaykamaysu>>. 

Niptinmi Betsabé nirqan: <<Kaptinqa alichir kanman>>. 

17Saymi Adonías nirqan: <<Rey Salomónta ruwapaykalämay Sunam 

markapita Abisag jipashwan täsimänanpaq. Qamtaqa awnishunkimi>>. 

18Niptinmi Betsabé nirqan: <<Rey Salmónta mä nishaq ari>>. 

19Saypitanami Betsabé rey Salomónman aywarqan Adoníaspa favornin 

parlananpaq. Chaykuptinmi rey Salomónqa sharkurkur mamanta shumaq 
respëtuwan chaskikurqan. Nirkurnami trönunman yapay jamakurqan. Maman 
jamananpaqpis juk trönuta apasimuptinmi aluq kaq nawpanman jamakurqan. 

20Saymi maman nirqan: <<Qamta ruwakuqmi shamushkä, hïju. Ama yaqa 

kaykulaysu>>. Sayno niptinmi rey nirqan: <<Imatapis ruwakamashqaykitaqa 
awnishaykimi, mamay>>. 

21Niptinmi maman nirqan: <<Sunam markapita kaq Abisag jipashwan 

wawqiki Adoníasta taykasiy, hïju>>. 

22Saymi mamanta rey Salomón nirqan: <<¿Imanirtaq munanki Abisagwan 

Adoníasta täsinäta? Payqa mayornïmi kaykan. Saynöpis cüra Abiatar y 
Sarviapa wawan Joabmi paypa favornin kaykäyan. Sayno manakamarqa 
Adonías rey kananpaq manakamaqnömi kaykanki>>. 

23Sayno nirmi TAYTA DIOSPA jutincho jurashpan rey Salomón nirqan: 

<<Adonías sayno manakushushqaykipita supaynin mana apasiptïqa Tayta 
Dios fiyupa castigamäsun. 

24TAYTA DIOS promitimashqannölami papänï Davidpa trönunman 

jamasimash rey kanäpaq. Sayno kaptinmi Tayta Diospa jutincho noqa ordenä 
Adoníasta jukla wanusinanpaq>>. 

25Sayno nirmi jinan höra Joiadapa surin Benaíata kacharqan Adoníasta 

wanusinanpaq. Saymi Benaíaqa aywar Adoníasta jukla wanurasirqan. 

26Nirkurnami cüra Abiatarta rey Salomón nirqan: <<¡Sänu qaralaykiwan 

markayki Anatotpa aywakuy! Qamtapis wanusinäpaq jusayki aypämushnami. 
Sayno kaptinpis manami wanusishaykisu papänï Davidpa puntanta TAYTA 

DIOSPA babulninta apamush kaptiki. Saynöpis papänïwan iwalmi nakar 
puriyashkanki>>. 

27Saynöpami Abiatarta Salomón qarqurqan TAYTA DIOSTA sirviq cüra 

kashqanpita. Sayno rurarmi cumplirqan Silucho Elípa ayllunpaq Tayta Dios 
nishqanta. 

28Sayno rurashqantami Joabtapis wilayarqan. Saymi paypis mansarishpan 

qeshpir TAYTA DIOSPA toldunman amparakur saycho altarpa waqrankunata 
sarikush ichiraykarqan. Sayno qeshpirqan Absalónpa favornin mana 
sharkurpis Adoníaspa favornin sharkush karmi. 

29Saycho kaykashqanta wilayaptinmi rey Salomón Joiadapa surin Benaíata 

kacharqan Joabta saycho wanusinanpaq. 

30Saymi TAYTA DIOSPA toldunman aywarkur Joabta Benaía nirqan: 

<<Altarpita yarqamunaykipaqmi rey nish>>. Sayno niptinmi Joab nirqan: 
<<¡Manami kaypita imanöpapis yarqushaqsu! ¡Kaychömi wanushaqpis!>> 
Sayno niptinmi reyman kutiykur Benaía wilarqan Joab sayno nishqanta. 

31Wilaptinmi rey nirqan: <<Sayno niptinqa jinalancho wanurasir jukläman 

apaykur pampay. Saynöpami ishkan capitankunata Joab wanusishqanpita 
papänïpis noqapis jusaynaqna kayäshaq. 

32Sayno wanusiptikiqa TAYTA DIOSMI payta juzganqa jusaynaq capitankunata 

wanusishqanpita. Payqa papänïta mana musyasiylapami Nerpa surin 
Abnerta y Jeterpa surin Amasata tuksirirqan. Abner karqan Israel 
soldädukunapa capitanninmi. Amasanami karqan Judá soldädukunapa 
capitannin. Ishkanpis Joabpita mas ali runami kayarqan. 

33Paykunata wanusishqanpita Joabpis y paypita miraqkunapis imayyaqpis 

maldicionash kayäsun. Davidpita miraqkunata isanqa TAYTA 

DIOS yanapaykuläsun ali kawar imaypis ali mandayänanpaq>>. 

34Sayno niptinmi Benaíaqa aywaykur Joabta wanusirqan. Nirkurnami 

jalqancho kaykaq wayinman apaykur Joabta pampayarqan. 

35Nirkurnami Joabpa trukan soldädukunapa capitannin kananpaq Joiadapa 

surin Benaíata rey Salomón churarqan. Saynölami Abiatarpa trukan cüra 
kananpaq Sadocta churarqan. 

36Saypitanami Simeita qayaykasir nirqan: <<Jerusaléncho wayikita ruraykur 

maypapis mana yarquypa saylacho tanki. 

37Markapita yarqur Cedrón raqrata päsaptikiqa wanusishqami kankipaq. 

Sayno wanunaykipaq kikikimi jusayuq kankipaq>>. 

38Niptinmi Simeiqa reyta nirqan: <<Aw, taytay. Nimashqaykitaqa lapantami 

rurashaq>>. Nishqannölami Simeiqa Jerusaléncho täkurqan. 

39Saycho kimsa watana taykaptinmi ishkay ashmayninkuna qeshpir 

aywakuyarqan Maacapa surin Aquis kaqman. Aquisqa karqan Gat markapa 
mandaqnin reymi. Qeshpiq ashmayninkuna Gatcho kaykäyashqanta 
wiyaykurmi Simeiqa 

40ashnunta karunakurkur ashmayninkunata ashiq Gat markaman aywarqan. 

Saycho tariykurmi Jerusalénman kutisimurqan. 

41Saypitami Salomónta wilayarqan Gat markaman aywashqanpita 

Jerusalénman Simei kutimushqanta. 

42Saymi Simeita qayaykasir Salomón nirqan: <<¿Manaku qamta nirqä 

Jerusalénpita maypapis yarqurqa wanunaykipaq kashqanta? Sayno niptï 
¿manaku TAYTA DIOSPA jutincho promitimarqayki maypapis mana 
yarqunaykipaq kashqanta? 

43Sayno nikämarqa ¿imanirtaq cumplishkankisu TAYTA DIOSPA jutincho 

promitimashqaykita? Saynöpis noqa nishqäta ¿imanirtaq 
cäsumashkankisu?>> 

44Nirkurnami Simeita rey Salomón nirqan: <<Qamqa papänï Davidpa 

contranmi sharkurqayki. Saymi kananqa TAYTA DIOS kamakäsish jusaykipita 
wanunaykipaq. 

45Noqapaqmi isanqa TAYTA DIOS kamakäsish bendicionninta chaskinäpaq. 

Saynöpis Davidpita miraqkunatami TAYTA DIOS imaypis yanapanqa rey kar 
trönuncho jamayänanpaq>>. 

46Saypitanami Joiadapa surin Benaíata rey Salomón nirqan Simeita jukla 

wanusinanpaq. Sayno niptinmi waqtapa yarqurishpan jinan höra wanusirqan. 
Saynöpami rey Salomónqa contrankunapita librina karqan. 

 

1 Reyes 3 
Faraónpa mashan Salomón yaykushqan 

1Saypitanami Egipto nacionpa mandaqnin rey Faraónpa surinta Salomón 

ashir Davidpa Markanman pusharqan. Say wisanmi Salomón aruykäsirqan 
palaciunta, TAYTA DIOSPA wayinta y Jerusalén markapa murällantapis. 

2TAYTA DIOSTA adorayänanpaq wayin manaraq 

kaptinmi altarkunalacho sacrificiuta rupasiyaq. 

Tantiyakuq kananpaq Tayta Diosta Salomón manakushqan 

2 Crónicas 1.1-13 

3 TAYTA DIOSTA Salomón kuyashpanmi taytan David yäsishqankunata 

lapanta cumplirqan. Isanqa juklä altarkunachömi sacrificiukunata rupasirqan 
y inciensuwanpis qoshnisirqan. 

4Lapan say altarkunapitapis Gabaóncho kaykaq altarmi mas jatun y mas 

reqish karqan. Saymi rey Salomón sayman aywaykur waranqa (1,000) 
uywakunata pishtar rupasina sacrificiukunata rupasirqan. 

5Gabaóncho kaykaptinmi sueñuynincho yuripaykur Salomónta TAYTA 

DIOS nirqan: <<Imatapis manakamashqaykitami kamaripäshayki>>. 

6Sayno niptinmi Salomón nirqan: <<Sirvishuqniki papänï David lapan 

shonqunwan munashqaykino kawaptinmi ali yanapashkanki. Kananpis payta 
kuyarmi trukan rey kanäpaq churamashkanki. 

7Saymi noqata churamaptiki papänïpa trukan rey kaykä. Maqtalaraq karmi 

imano mandanäpaq kaqtapis musyäsu. 

8Kananqa yupaytapis mana atipaypaq akrashqayki runakunapa mandaqnin 

reymi kaykä. 

9Say runakunata shumaq mandanäpaq ali yarpayta y yachayta qoykalämay, 

Taytay. Shumaq tantiyaykasilämay yarpaynïkuna ali kashqanta o mana ali 
kashqantapis musyanäpaq. Tantiyayta mana qomaptikiqa manami 
kuyashqayki saysika runakunata mandayta kamäpakushaqsu>>. 

10Salomón manakushqan ali kaptinmi 

11Tayta Dios nirqan: <<Qam manami manakamashkankisu aska wata 

kawanaykipaq, rïcu kanaykipaq ni contraykikunata ushakäsinäpaqpis. Saypa 
trukanqa shumaq mandanaykipaq ali tantiyakuytami manakamashkanki. 

12Saymi manakamashqaykino yanapäshayki ali tantiyakuq y yachaq 

kanaykipaq. Qam yachaq kashqaykinöqa manami pipis kashsu ni imaypis 
kanqasu. 

13Saynölami mana manakaykämaptikipis yanapäshayki rïcu kanaykipaq y 

munayyuq kanaykipaq. Saymi kawashqaykiyaqqa qampita mas munayyuq 
rey kanqasu. 

14Lapan leynïkunata y mandamientükunata papäniki Davidno cumpliptikiqa 

aska wata kawanaykipaqmi yanapäshayki>>. 

15Punushqanpita rikcharkamurmi sueñushqanta Salomón tantiyakurqan. 

Saymi Jerusalénman kutir jukla aywarqan TAYTA DIOSPA Pactu 
Babulnin kaykashqan kaqman. Saychömi rupasina sacrificiukunata y jawka 
kawakuy sacrificiukunata rupasirqan. Nirkurmi lapan yanapaqninkunapaq 
mikuyta rurasirqan. 

Arreglananpaq Salomón ali tantiyakushqan 

16Say wisanmi rey Salomón kaqman ishkay prostitütakuna quejakuq 

aywayashpan 

17jukaq nirqan: <<Tayta rey, kay warmiwan ishkä juk wayilacho taykarmi 

qeshyakushkä. 

18Saypita kimsa junaqlatami paypis qeshyakush. Manami mas pipis 

noqakunawan kashsu. Ishkalämi kayashkä. 

19Juk sakay punuykashqanchömi kay warmi wawanta wanuqpaq nitiykush. 

20Nirkurmi wanush wawanta pulan paqas oqlaparkamar noqapa wawäta 

oqlakurkush. 

21Rikcharkamur chuchunäpaqmi wanush wamra oqlaynïcho jitaraykänaq. 

Pasa wararkuptin rikaykunäpaqqa manami wawäsu say wanush wamra 
kanaq, sinöqa kay warmipa wawanmi>>. 

22Sayno niptinpis jukaq warmi nirqan: <<Manami nishqaykinösu. Kawaq 

kaqmi noqapa wawäqa. Qampami wanushqaqa>>. Niptinmi jukaq warmina 
nirqan: <<Manami nishqaykinösu. Qampa wawaykiqa wanush kaykaqmi. 
Noqapa wawäqa kawaq kaqmi>>. Sayno nirmi reypa nawpancho fiyupa 
rimanakuyarqan. 

23Saymi rey nirqan: <<Jukniki nikanki: <Noqapa wawäqa kawaq kaqmi. 

Wanush kaykaqqa paypami>. Saynölami juknikipis nikanki: <Paypami 
wanush kaqqa. Noqapaqa kawaq kaqmi> >>. 

24Sayno nirmi yanapaqninta nirqan: <<¡Espädata apamuy!>> Espädata 

chaskasiptinnami 

25rey nirqan: <<Kawaykaq wamrata pulanpa ishkayman partiskir pulanta 

jukaq warmita y pulantana juknin kaq warmita entregay>>. 

26Sayno niptinmi wamrapa maman fiyupa lakikushpan reyta ruwar nirqan: 

<<¡Ama wanuykasiysu, taytay! ¡Saypa trukanqa kawaykaqlata kay warmita 
qoykuy!>> Jukaq warmimi isanqa nirqan: <<Say wamrata ishkayman 
kusurisun. Saynöpami paypis ni noqapis gustükunawan quëdayäshaqsu>>. 

27Saymi rey nirqan: <<Amana kusuysu. Wanunanta mana munaq kaq 

warmita qoykuy. Paymi rasunpaypa kaq mamanqa>>. 

28Say warmikuna demandanakuyashqanta rey Salomón shumaq 

arreglashqanta musyarmi lapan runakuna tantiyakuyarqan yachaq kananpaq 
Tayta Dios yanapashqanta. Saymi lapan runakunapis rey Salomónta 
respitayarqan. 

 

1 Reyes 4 
Salomónpa yanapaqninkuna pï pï kayashqanpis 

1Salomónqa lapan Israel runakunapa mandaqnin reymi karqan. 

2Paypa yanapaqninkuna kaykunami kayarqan: Sadocpa surin Azaríasmi 

karqan cüra. 

3Sisapa surinkuna Elihorefwan Ahíasmi kayarqan secretariun. 

Ahiludpa surin Josafatmi karqan Israelcho ima päsashqankunatapis qelqaq. 

4Joiadapa surin Benaíami karqan soldädukunapa capitannin. Sadocwan 

Abiatarmi kayarqan cürakuna. 

5Natánpa surin Azaríasmi karqan gobernadorkunapa mandaqnin. Natánpa 

surin Zabudmi karqan cüra y Salomónpa yäsiqnin. 

6Ahisarmi karqan palaciucho kaqkunata rikaq. 

Abdapa surin Adonirammi karqan faynacho aruqkunapa capataznin. 

7Intëru Israel nacionchömi Salomónpa chunka ishkay gobernadorninkuna 

kayarqan. Paykunami cada ünun watacho juk killa intëru rey Salomónpaq, 
Salomónpa ayllunkunapaq y yanapaqninkunapaq mikuyta kamaripäyaq. 

8Say gobernadorkunaqa kaykunami kayarqan: Ben-hurmi gobernador karqan 

Efraín jalqakunacho. 

9Ben-decarmi gobernador karqan Macazcho, Saalbimcho, Bet-semescho, 

Elóncho y Bet-hanáncho. 

10Ben-hesedmi gobernador karqan Arubotcho, Socucho y intëru Hefer 

particho. 

11Ben-abinadabmi gobernador karqan intëru Dor provinciacho. Paypa 

warminmi karqan Salomónpa surin Tafat. 

12Ahiludpa surin Baanami gobernador karqan Taanaccho, Meguiducho y 

intëru Bet-seáncho. Bet-seán karqan Saretán cercancho y Jezreelpa 
uraqancho. Saynöpis gobernador karqan Bet-seánpita hasta Abel-
meholayaq y Jocmeam washaläninyaqmi. 

13Ben-gebermi gobernador karqan Galaadcho kaykaq Ramotcho. Paypa 

munayninchömi karqan Manaséspa surin Jair sharkasishqan markakuna. 
Say markakunapis Galaadchömi kayarqan. Saynömi Basáncho Argob 
provinciapis paypa munaynincho karqan. Saychömi soqta chunka (60) 
corralash jatusaq markakuna kayarqan. Say markakunaman yaykuna 
punkunkunapa trancankuna kayarqan broncipita rurashqami. 

14Iddupa surin Ahinadabmi gobernador karqan Mahanaimcho. 

15Ahimaasmi gobernador karqan Neftalícho. Paypa warminmi karqan 

Salomónpa surin Basemat. 

16Husaipa surin Baanami gobernador karqan Asercho y Alotcho. 

17Parúapa surin Josafatmi gobernador karqan Isacar particho. 

18Elapa surin Simeimi gobernador karqan Benjamín particho. 

19Uripa surin Gebermi gobernador karqan Galaad particho. Galaad partitaqa 

amorreo runakunapa mandaqnin rey Sehón y Basáncho rey Ogmi 
munaynincho unay sarararqan. Saynöpis lapan gobernadorkunapa 
mandaqninmi juk gobernador karqan. 

Salomón rïcu y yachaq kashqan 

20Judácho taq y Israelcho taq runakunaqa lamar kuchuncho aqushanöraqmi 

yupaytapis mana atipaypaq saysika kayarqan. Askaq kayaptinpis 
mikuyänanpaq y upuyänanpaq pusuy pusuymi karqan. Saynöpami lapanpis 
kushish kawayaq. 

21 21 (5.1) Salomónpa munayninchömi karqan Éufrates mayupita hasta 

Filistea nacionpa lindërunyaq y Egipto nacionpa lindërunyaq. Saycho taq 
runakuna lapanmi impuestuta pägayaq. Salomón kawashqanyaqqa lapanpis 
say runakuna paypa munayninchömi kayarqan. 

22 22 (5.2) Salomónpaqmi cada junaq mikuyta shuntayaq soqta waranqa 

soqta pachak (6,600) kïlu alinnin kaq jarinata, chunka kimsa waranqa ishkay 
pachak (13,200) kïlu corrienti kaq jarinata, 

23 23 (5.3) cëbash chunka törukunata, qewalawan ashmash ishkay chunka 

(20) törukunata y pachak (100) uyshakunata. Saynöpis shuntayaq tukuy casta 
luychukunata, wera walpakunata y wera pätukunatapis. 

24 24 (5.4) Éufrates mayupita inti jeqanan kaqläpa Salomón mandarqan 

Tifsapita hasta Gazayaqmi. Saycho taq reykunaqa lapanpis kayarqan 
Salomónpa munayninchömi. Saynöpami pay mandashqan kaqkunachöqa 
ima guërrapis karqansu. 

25 25 (5.5) Salomón kawashqanyaqqa Judácho y Israelcho taq runakuna 

Danpita Beersebayaq kushishqami kawayarqan. Saymi üvankuna rurincho y 
hïgusninkuna chakincho jawkala jamapäyarqan. 

26 26 (5.6) Salomónpa carrëtankunata sutaq chusku waranqa (4,000) 

cawallukunapaqpis ramädakuna karqanmi. Cawallukunata 
loqaraq soldädukunapis kayarqan chunka ishkay waranqami (12,000). 

27 27 (5.7) Mana qonqaypami rey Salomónpaq y paypa mësancho 

mikuqkunapaqpis gobernadorkuna töcashqan killa trukanakuypa mikuyta 
apayaq. Saymi imapis pishiqsu. 

28 28 (5.8) Saynömi turnun chämuptin carrëtata sutaq cawallukunapaq y wakin 

cawallukunapaqpis cebädata y punshata apayaq. 

29 29 (5.9) Tayta Diosmi Salomóntaqa yachayta qorqan shumaq tantiyakuq 

kananpaq. Saymi aja tantiyay kaqkunatapis payqa tantiyarirqan. 

30 30 (5.10) Salomónqa mas yachaqmi karqan Egiptucho taq yachaq 

runakunapita y inti jeqamunanlächo taq yachaq runakunapitapis. 

31 31 (5.11) Pïmay runapitapis mas yachaq kaptinmi Etánpis payman 

tinkurqansu. Etánqa Zerapita miraqmi karqan. Saynöpis mas yachaq karqan 
Maholpa surinkuna Hemánpita, Calcolpita y Dardapita. Pïmaypitapis mas 
yachaq kashqanqa maysaychöpis musyakarqanmi. 

32 32 (5.12) Kimsa waranqa (3,000) proverbiukunatami Salomón 

qelqarqan. Saynölami juk waranqa pisqa (1,005) poesíakunatapis qelqarqan. 

33 33 (5.13) Paymi tukuyläya jachakuna imano kashqantapis tantiyarqan. 

Saymi Líbanucho kaq jatusaq cedru qerukuna y perqakunacho winamuq 
qewakuna imano kashqantapis ali yachasirqan. Saynölami yachasirqan 
tukuy casta uywakuna, pajaqkuna, pachalanpa y lätaypa puriqkuna y 
pescädukuna imano kashqantapis. 

34 34 (5.14) Salomón selläma yachaq kashqanta musyaykurmi maysay 

nacionkunapitapis runakuna shayämuq parlashqanta wiyayänanpaq. 

 

1 Reyes 5 
Rey Hiramwan Salomón wilanakuyashqan 

2 Crónicas 2.1-18 

1 1 (15) Tiro markapa mandaqnin rey Hirammi mayarqan Davidpa surin 

Salomóntana rey kananpaq churayashqanta. Saymi Davidwan 
yachanänakush kar runakunata kacharqan Salomónta felicitayänanpaq. 

2 2 (16) Felicitayaptinmi Salomónpis say kachakunawan Hiramman 

encargakur nirqan: 

3 3 (17) <<Qam musyankimi contrankunawan pelyashpan papänï David TAYTA 

DIOSPAQ templuta rurasiyta mana kamäpakushqanta. Pay yarparqan TAYTA 

DIOS yanapaptin lapan contrankunata vincirkurraq templuta rurasiytami. 

4 4 (18) Kananmi isanqa TAYTA DIOSNÏ yanapämaptin lapan 

nacionkunawanpis jawkalana kawaykäyä. Pipis conträ manana sharkuptinmi 
guërrapis kannasu. 

5 5 (19) Saynöpami kananqa yarpashkä TAYTA DIOSNÏPA templunta 

sharkasiyta. Templunta sharkasinäpaqmi papänï Davidta TAYTA DIOS nirqan: 
<Trukayki mandananpaq surikita churaptïraqmi templüta sharkasinqa>. 

6 6 (20) Sayno kaptinqa templuta sharkasinäpaq Líbano muntipita cedru 

qerukunata mutusipaykalämay. Qamqa musyankimi kaycho taq runakuna 
qeru mutuyta shumaq mana yachayashqanta. Saymi ruwakulä 
minkaynikikuna minkaynïkunata yanapaykuyänanpaq. Minkaynikikunapa 
jornalnintaqa pägaläshaykimi>>. 

7 7 (21) Salomón sayno nishqanta wilayaptinmi seqaypa kushikur Hiram 

nirqan: <<¡Tayta Dios alabash kaykuläsun! ¡Paymi Davidpa surinta shumaq 
yanapash yachaq kananpaq y Israel nacionta ali mandananpaqpis!>> 

8 8 (22) Saypitanami Hiramqa Salomónta wilakasir nirqan: <<Kachamushqä 

runakunami ruwakamashqaykita wilayämash. Kananqa 
manakamashqaykinölami cedru y ciprés qerukunata jorqasipäshayki. 

9 9 (23) Saymi minkaynïkunawan Líbanupita lamar kuchunyaq qerukunata 

jorqarkasimur balsatano yakulapa apasimushaq mayyaqpis nimashqaykiyaq. 
Saychönami qerukunata shuntasinki. Apasimushqä qerukunapa trukan 
mikuyta apasimunki palaciücho taqkuna mikuyänanpaq>>. 

10 10 (24) Saymi Hiram jorqasiparqan Salomón munashqan cedru y ciprés 

qerukunata. 

11 11 (25) Salomónnami Hirampa palaciuncho taqkuna mikuyänanpaq cada 

wata apasiq chusku millón chusku pachak waranqa (4'400,000) kïlu trïguta y 
chusku waranqa chusku pachak (4,400) läta olïvu aceitita. 

12 12 (26) TAYTA DIOSQA promitishqanta cumplirmi Salomónta yanaparqan 

yachaq kananpaq. Saymi Hiramwan Salomón pactuta rurayarqan imaypis 
mana chikinakuypa kawayänanpaq. 

13 13 (27) Saypitami rey Salomón intëru Israel nacionpita kimsa chunka 

waranqa (30,000) runakunata qorirqan. 

14 14 (28) Say runakunatami kimsa puntaman rakiskir cada killa juk puntata 

kacharqan Líbanucho aruyänanpaq. Juk killa aruskirmi ishkay killa 
jamayänanpaq wayinkunaman say runakuna kutiyaq. Faynacho aruqkunapa 
capatazninmi Adoniram karqan. 

15 15 (29) Saynöpis Salomónpa aruqninkuna kayarqan qanchis chunka 

waranqa (70,000) ashtaqkuna y puwaq chunka waranqa (80,000) rumi 
laqlaqkuna. 

16 16 (30) Runakunata arusiyänanpaqnami kimsa waranqa kimsa pachak 

(3,300) capatazkuna kayarqan. 

17 17 (31) Aruqkunawanmi rey Salomón ashtasimurqan jatusaq alinnin 

rumikunata. Nirkurmi templupa cimientunpaq say rumikunata laqlasirqan. 

18 18 (32) Saynölami Gebal marka runakunapis Salomónpa minkayninkunata 

y Hirampa minkayninkunata qeru mutuycho y rumi laqlaycho yanapäyarqan. 

 

1 Reyes 6 
Templuta Salomón sharkasishqan 

2 Crónicas 3.1-14 

1Chusku wata Israel nacionpa mandaqnin rey Salomón kaykarmi Zif 

killacho TAYTA DIOSPA wayinta sharkasiyta qalaykurqan. Say killaqa wata 
qalaykunancho ishkay kaq killami karqan. Say watawanqa Israel runakuna 
Egiptupita yarqayämushqan chusku pachak puwaq chunka (480) watatanami 
cumplirkurqan. 

2 TAYTA DIOSPAQ rey Salomón sharkasishqan templupa larguynin karqan 

ishkay chunka qanchis (27) metru. Anchuyninmi karqan esqun metru y 
altuyninnami karqan chunka kimsa pulan (13.5) metru. 

3Templupa anchuyninnölami alarninpa larguyninpis esqun metru karqan. 

Anchuyninnami karqan chusku metru pulan. 

4Templupa ventänankunatapis rejïllayuqtami Salomón rurasirqan. 

5Saynöpis templuman laqaylapami tumaypa cuartukunata rurasirqan. 

6Say cuartukunaqa ishkay altusyuqmi karqan. Pasa kaq cuartukunapa 

anchuyninmi karqan ishkay metru y ishkay chunka pisqa centïmetru. Altuscho 
kaq cuartukunapa anchuyninmi karqan ishkay metru y qanchis chunka 
centïmetru. Janan kaq altuscho kaq cuartukunapa anchuyninnami karqan 
kimsa metru y 15 centïmetru. Cuartukunata sharkasinanpaqmi templu waqtan 
perqata sharkasirqan patakkunata kachapaylapa. Say patakkunamannami 
churayarqan cuartukunapa terrädunkunata. Saynöpami templupa perqanta 
uchkusirqannasu. 

7Templuta sharkasiyänanpaqqa laqlashlatanami rumikunata apayämurqan. 

Saymi templuta sharkasiyashpan martilluwan, cincilwan ni ima 
herramientawanpis takayarqansu. 

8Pasa wayicho kaq cuartukunaman yaykuna punkumi karqan templupa aluq 

kaq nawpancho. Altuscho y janan kaq altuscho kaq cuartukunaman 
wisänanpaqmi tumaypa tumaypa escalëra wisararqan. 

9Templupa paderninkunata sharkarkasirnami terrädukunata churasirqan. 

Nirkurmi terrädu rurinpa entablasirqan cedru tablakunawan. 

10Templuman laqaypa rurasishqan cuartukunapa cada pïsupa altuynin 

karqan ishkay metru y ishkay chunka pisqa centïmetru. Say cuartukunaqa 
templuman laqararqan cedru terrädukunawanmi. 

11Saymi Salomónta TAYTA DIOS nirqan: 

12<<Estatütükunata, leynïkunata y mandamientükunata cumpliptikiqa 

noqapis taytayki Davidta promitishqäta cumplishaqmi. Saymi 
sharkasishqayki templucho 

13Israel runakunawan tar paykunata imaypis kacharishaqsu>>. 

14Saynömi Salomónqa templuta sharkasir usharqan. 

15Templu rurin padertapis terrädupita pasayaq cedru tablakunawanmi 

entablasirqan. Pïsuntanapis ciprés tablakunawanmi entablasirqan. 

16Templu rurincho Lugar Santïsimu kananpaqnami rakirqan esqun metru 

larguta. Say cuartupa padernintapis cedru tablawanmi entablasirqan 
terrädupita pasayaq. 

17Lugar Santïsimupita punkuyaq karqan chunka puwaq metrumi. 

18Lapan templu rurintami cedru tablakunawan entablasirqan. Saymi 

perqashqan rumikuna ichiklapis rikakarqansu. Say tablakunamanmi 
calabäzakunata y tukturaykaq waytakunata laqlaypa dibujasirqan. 

19Templu rurincho Lugar Santïsimuta Salomón rurasirqan sayman TAYTA 

DIOSPA Pactu Babulninta churananpaqmi. 

20Lugar Santïsimupa larguynin karqan esqun metru, anchuynin karqan esqun 

metru y altuyninpis karqan esqun metrumi. Lugar Santïsimupa padernintami 
intërunpa qoriwan enchapasirqan. Saynölami cedrupita 
rurasishqan altartapis qoriwan enchapasirqan. 

21Saynölami Lugar Santïsimuman yaykuna cuartupa paderninkunatapis 

intëruta qoriwan enchapasirqan. Lugar Santïsimuman yaykuna punkupa 
jukaq kuchunpita jukaq kuchunyaqmi qori cadinata watarkurqan. 

22Saynölami lapan templu rurinta y Lugar Santïsimucho kaykaq altartapis 

qoriwan enchapasirqan. 

23Nirkurmi olïvu qerupita ishkay querubinkunata rurasirqan Lugar 

Santïsimuman ichisinanpaq. Say cada querubinkunapa altuyninmi karqan 
chusku metru pulan. 

24Cada riprankunami kayarqan ishkay metru y ishkay chunka pisqa 

centïmetru. Saymi jukaq ripra puntanpita jukaq ripra puntanyaq karqan 
chusku metru pulan. 

25Saynölami jukaq querubinpa riprankunapis chusku metru pulan karqan. 

Saymi ishkanpis say tamäñula y say niraqla kayarqan. 

26Ishkanpapis tamäñunkuna karqan chusku metru pulanmi. 

27Say ishkan querubinkunatami Lugar Santïsimu cuartuman Salomón 

churasirqan. Ichirkasiptinmi jukaq querubinpa ripran töparqan paderman y 
jukaq querubinpa ripranpis töparqan jukaq paderman. Jukaq riprankunanami 
Lugar Santïsimu chawpincho töpanakurqan. 

28Say querubinkunatami qoriwan intërunpa Salomón enchapasirqan. 

29Lugar Santïsimupa paderninkunaman y Lugar Santïsimuman yaykuna 

cuartupa paderninkunamanpis querubinkunata, waytakunata y 
palmakunatami laqlaypa dibujasirqan. 

30Saynölami ishkan cuartukunapa pïsunkunatapis qoriwan intëruta 

enchapasirqan. 

31Lugar Santïsimuman yaykunan punkunkunatapis olïvu qerupitami 

rurasirqan. Say punkupa numbralninkuna y quiciunninkunapis pisqa 
esquïnayuqmi karqan. 

32Olïvu qerupita rurasishqan ishkan punkukunamanmi laqlaypa dibujasirqan 

querubinkunata, waytakunata y palmakunata. Saykuna jananpami qoriwan 
intërunpa enchapasirqan. 

33Saynölami templu punkupa quiciunninkunatapis olïvu qerupita cuadrädu 

listonkunata rurasirqan. 

34Templu punkupa ishkan höjankunataqa ciprés qerupitami kushpiyuqta 

rurasirqan. 

35Say punkukunamanpis querubinkunata, waytakunata y palmakunatami 

laqlaypa dibujasirqan. Saykunatapis qoriwanmi enchapasirqan. 

36Templupa ruri kaq patiuntapis kimsa hilëra laqlash rumikunawan y juk hilëra 

cedru tablonkunawanmi corralasirqan. 

37Chusku watana mandaq kaykarmi Zif killacho Salomónqa TAYTA 

DIOSPA templunta sharkasiyänanpaq cimientu churayta qalaykasirqan. 

38Chunka juk watana rey kaykarmi Bul nishqan killacho Salomónqa TAYTA 

DIOSPA templunta sharkasir usharqan. Say killa karqan watacho puwaq killa 
kaqmi. Templuta Salomón sharkasirqan imano sharkasinanpaqpis 
yarpachakushqannölami. Templu aruyta ushasirqan qanchis watachömi. 

 

1 Reyes 7 
Palaciukunata Salomón sharkasishqan 

1Saynölami wayikunatapis Salomón sharkasirqan. Say wayikunatami 

sharkasiyta usharqan chunka kimsa watacho. 

2Juk wayinpa jutinmi karqan Líbano Munti. Say wayinpa larguynin karqan 

chusku chunka pisqa (45) metru, anchuyninna karqan ishkay chunka ishkay 
metru pulan (22.5), altuyninnami karqan chunka kimsa metru pulan (13.5). 
Cedrupita rurash terrädukunata chusku fïla columnakunami tuknararqan. 

3Say terrädukuna karqan chusku chunka pisqami (45). Saykunatami 

columnakunaman churasirqan kimsa fïlata. Saymi cada fïlacho karqan 
chunka pisqa terrädukuna. Nirkurmi cedru tablakunawan terrädu rurinpa 
entablasirqan. 

4Saynölami kimsa hilëra ventänakunatapis frenti frenti kananpaq rurasirqan. 

Cada hilërachömi kimsa ventänakuna karqan. 

5Lapan punkukunapis y ventänakunapis kimsa fïla frenti frenti cuadrädumi 

kayarqan. 

6Saynölami juk alartapis columnakunalawan rurasirqan. Say alarpa 

larguyninmi karqan ishkay chunka ishkay metru pulan (22.5) y anchuyninna 

karqan chunka kimsa metru pulan (13.5). Say alarpa punku yaykunanchöpis 
columnakunalawanmi juk alarta rurasirqan. 

7Saynölami demandukunata arreglananpaqpis despächunta rurasirqan. Say 

despächunpa paderninkunatapis intërutami cedru tablakunawan 
entablasirqan. 

8Täkunan palaciutapis despächun niraqlatami rurasirqan. Say palaciuqa 

patiuyuqmi karqan. Saynölami Faraónpa warmi surin tänanpaqpis palaciuta 
patiuyuqta sharkasiparqan. 

9Saykunataqa Salomón ali rumikunalawanmi sharkasirqan cimientupita hasta 

pader ushashqanyaq y jatun patiuyaq. Say rumikuna kamakänanpaqmi tinku 
tinkuykasir lapan lädunpa shumaq laqlayarqan. 

10Wayikunapa, alarpa y despächupa cimientunkunapis jatusaq ali 

rumikunalawan perqashqami karqan. Say rumikuna wakinqa karqan chusku 
metru pulan y wakinnami karqan kimsa metru pulanpita maslan. 

11Lapan padertapis perqasirqan tupu tupuykur laqlash ali rumikunalawanmi. 

Say rumikuna jananmanmi cedru qerukunata churasirqan. 

12Intëru kuchunta tumaypami jatun patiuta kimsa hilëra rumikunawan y juk 

hilëra cedru tablonkunawan corralasirqan. Say corralasishqan paderkunaqa 
templupa ruri kaq patiunta corralasishqan paderkunanömi karqan. Saynöpis 
templuman yaykuna alarpa paderninkunanömi karqan. 

Hiramta Salomón minkakushqan 

2 Crónicas 2.13-14; 3.15-17 

13Rey Salomónmi Tiro markacho taq Hiramta qayasirqan arupänanpaq. 

14Hirammi karqan Neftalí trïbu viüdapa wawan. Hirampa papänin karqan Tiro 

markapita bronci fundiyta yachaq runami. Saymi Hiramqa broncipita imatapis 
shumaq ruraq. Rey Salomón qayasiptinmi pay kaqman aywaykur rurananpaq 
nishqankunata ushaypa ushar ruraparqan. 

15Hiramqa ishkay jatusaq columnakunatami broncipita fundirqan. Say 

columnakunapa larguyninmi karqan puwaq metru y tumaypa tupuptinmi 
karqan pisqa metru pulan. 

16Saynölami columna jananman churananpaqpis broncipita adornukunata 

rurarqan. Say adornukunapa altuyninmi karqan ishkay metru y juk cuartayuq. 

17Cada columnapa adornunkunaman churananpaqmi qanchis cadinakunata 

rurarqan. Say cadinakunaqa tukupa nawinman awashqami karqan. 

18Saynölami columnakunapa adornunkunacho warkaränanpaqpis granäda 

frütakunatano ishkay fïlata rurarqan. 

19Columnakuna janancho adornukunaqa liriu wayta niraqmi kayarqan. Say 

adornukunapa tamäñun karqan ishkay metrunömi. 

20Saynöpis cada adornupa jana tumancho intëru kuchunpami ishkay pachak 

(200) granädakunatano ishkay fïlata rurarqan. Saykuna cadina nawpancho 
kar adornupa lädun anchuraqkunachömi warkararqan. 

21Say columnakunata templu punkuman ichirkasirmi aluq kaqlächo kaqta 

Hiram jutisirqan Jaquín jutin kananpaq y isuq kaqlächo kaqtana jutisirqan 
Boaz jutin kananpaq. 

22Columnakunapa adornunkuna karqan liriu wayta pashtaraykaqnömi. 

Saynömi columnakunata rurayta usharqan. 

Templupa manëjunkunata rurashqan 

2 Crónicas 4.1—5.1 

23Saynöpis yakuta shuntayänanpaqmi Hiram rurarqan broncipita fundiypa 

lamar niyashqan jatunkaray redondu lavatoriuta. Say lavatoriupa 
anchuyninmi karqan chusku metru pulan. Altuyninnami karqan ishkay metru 
y 25 centïmetru. Kuchunta tumaypa tupuptinmi karqan chunka kimsa metru 
pulan (13.5). 

24Lavatoriu wirpan jawanpami ishkay fïla tumaypa karqan broncipita rurash 

calabäzakuna. Cada pulan metruchömi chunka calabäzakuna karqan. Say 
calabäzakunaqa lavatoriuwan juk piëzalami karqan. 

25Say lavatoriutami jamasirqan chunka ishkay broncipita rurash törukuna 

jananman. Kimsa törukunami rikaraykarqan inti jeqamunan kaqläpa, kimsa 
kaqnami inti jeqanan kaqläpa, kimsa kaqnami norti kaqläpa y kimsa kaqnami 
sur kaqläpa. Say törukunaqa lapanpis sikipanakushqami kayarqan. 
Lavatoriunami törukunapa janancho jamaraykarqan. 

26Say lavatoriuqa puwaq centïmetru raktami karqan. Shiminqa liriu wayta 

pashtaraykaq niraqmi karqan. Say lavatoriuman yaku juntaq chusku chunka 
chusku waranqa (44,000) litrumi. 

27Saynöpis broncipita rurarqan chunka carrëtakunata. Carrëtakunapa 

larguynin y anchuynin karqan ishkay metru 80 centïmetru y altuyninnami 
karqan juk metru 35 centïmetru. 

28Say carrëtakunata rurananpaqqa marcuta ruraskir lädunkunapami 

travesäñukunata churarqan. 

29Carrëtakunapa chuskun lädunpami leonkunata, törukunata 

y querubinkunata iskupluwan laqlaypa dibujarqan. Törukuna y leonkunapa 
janaqanpa y uraqanpami waytakunata iskupluwan laqlaypa dibujarqan. 

30Cada carrëtapami broncipita rurash chusku ruëdankuna karqan. 

Ruëdankunapa ëjinkunapis broncipitami karqan. Carrëtakunapa chusku 

esquïnanchömi tïnapa chakinkuna karqan. Chakinkunachömi waytakunata 
laqlaypa dibujarqan. 

31Carrëtapa shiminpis karqan tïna mana tikwakänanpaqmi. Say shiminmi 

carrëtapita yarqurarqan chusku chunka pisqa (45) centïmetru. Saynöpis 
shimin karqan ruyrumi. Carrëtapa altuyninmi karqan soqta chunka puwaq 
(68) centïmetru. Shimincho tumaypami dibüjukuna karqan. Isanqa carrëtapa 
lädunkuna manami ruyrusu karqan, sinöqa cuadrädumi. 

32Chuskun ruëdankunaqa ëjimanmi sigurararqan. Ëjinkunaqa carrëtawan say 

piëzalami karqan. Cada ruëdapa altuyninmi karqan 68 centïmetru. 

33Ruëdankunapis carrëtapa ruëdannömi ëjiyuq, äruyuq, räyuyuq y cübuyuq 

karqan. Lapanpis broncipita fundishqami karqan. 

34Chuskun esquïnancho rinrinkunapis carrëtawan say piëzalami karqan. 

35Carrëtapa janancho kaq rebëtin ishkay chunka ishkay (22) centïmetru 

altumi tumaypa ruyru yarqurarqan. Rebëtinpis cajonninpis say piëzalami 
karqan. 

36Say cajonpa tablërunkunamanmi Hiramqa jäkuraqninman iskupluwan 

laqlaypa dibujarqan querubinkunata, leonkunata y palmakunata. Saynölami 
waytakunatapis tumaypa dibujarqan. 

37Say chunka carrëtakunataqa say tamäñulata y say niraqlatami fundiypa 

rurarqan. 

38Saynölami rurarqan broncipita chunka lavatoriukunatapis. Cada tïnapa 

tamäñunmi karqan juk metru mas puwaq chunka (80) centïmetru. Cada 
tïnamanmi yaykuq puwaq pachak puwaq chunka (880) litru yaku. Say 
lavatoriukunatami jamasirqan rurasishqan carrëtakunaman. 

39Nirkurmi pisqa carrëtakunata churarqan templupa aluq kaq nawpanman y 

pisqa carrëtakunata churarqan templupa isuq kaq nawpanman. Lamar 
niyashqan jatun lavatoriutanami churarqan templupa aluq kaqläninman. 
Lapanpis inti jeqamunan kaqlächömi karqan. 

40Saynölami Hiram rurarqan mankakunata, tenäzakunata y tazonkunatapis. 

Salomón minkakushqannölami Hiramqa TAYTA DIOSPA templuncho 
kananpaq lapanta rurarqan. 

41Say rurashqankuna karqan: ishkay columnakuna, 

columnakunapa puntancho adornunkuna, 

columnakunapa cada adornuncho tukupa nawinman awash ishkay 
adornukuna, 

42say adornupita waqiraykaq chusku pachak (400) granädakuna (say 

granädakunata rurarqan ishkay fïla warkuränanpaqmi), 

43chunka carrëtakuna, 

carrëtakunapaq chunka lavatoriukuna, 

44chunka ishkay törukuna, törukuna janancho jamaränanpaq lamar 

niyashqan jatun lavatoriu, 

45mankakuna, palëtakuna y tazonkunapis. Lapan saykunatami 

Hiramqa TAYTA DIOSPA wayinpaq rey Salomón nishqannöla broncipita 
chipipiqtaraq rurarqan. 

46Räku mituwan moldita ruraykurmi saykunata fundirqan Sucotwan Saretán 

markakuna tinkuqcho. Sayqa karqan Jordán mayu nawpan pampachömi. 

47Broncipita saysika manëjukunata rurasirmi ayka broncita gastashqantapis 

Salomón pësasirqannasu. 

48Saynölami TAYTA DIOSPA templunman churayänanpaq wakin 

manëjukunatapis Salomón rurasirqan. Say manëjukunami karqan: 
qoripita altar, tanta churakuna qoripita mësakuna, 

49Lugar Santïsimupa aluq kaq lädunman churananpaq qoripita rurash pisqa 

candelabrukuna, Lugar Santïsimupa isuq kaq lädunman churananpaq 
qoripita rurash pisqa candelabrukuna, wayta niraq adornukuna, 
mechërukuna, tenäzakuna, 

50cöpakuna, mëchapa liptanta jorqunanpaq taksha alicätikuna, tazonkuna, 

wishlakuna, inciensu qoshnisikuna, Lugar Santïsimuman yaykuna punkupa 
bisagrankuna y templu punkupa bisagrankunapis. Lapan saykunaqa qoripita 
rurashqami karqan. 

51 TAYTA DIOSPA templunta rurasiyta ushaskirnami templupa manëjunkunata 

sayman churananpaq Salomón apasirqan. Say manëjukunataqa 
rurasirqan TAYTA DIOSPAQ taytan David churashqan qoripita y qellaypitami. 

 

1 Reyes 8 
Pactu Babulta templuman apasishqan 

2 Crónicas 5.2-14 

1Saypitanami Salomónqa Jerusalénman qayasirqan lapan Israel mayor 

runakunata, trïbukunapa mandaqnin runakunata y Israel ayllukunacho mas 
rikaraq runakunatapis. Paykunata qayasirqan TAYTA DIOSPA Pactu 
Babulninta Davidpa Markanpita templuman apayänanpaqmi. Davidpa 
Markanpa jukaq jutinmi kaykan Sión. 

2Etanim killacho jatun fiestata rurayashqan junaqmi say qayasishqan 

runakunawan Salomón shuntakäyarqan. Etanim killaqa karqan qanchis kaq 
killami. 

3Lapan mayor runakuna shuntakaskiyaptinmi cürakuna babulta umrukurkur 

templuman apayarqan. 

4Paykunawanmi levitakunapis say babulta, Tinkuna Tolduta y 

manëjunkunatapis apayarqan. 

5Templuman chaykasirmi babulpa nawpanman rey Salomónqa lapan Israel 

runakunawan shuntakäyarqan. Saychömi Tayta Diosta adorayashpan 
yupaytapis mana atipaypaq saysika uyshakunata, cabrakunata y törukunata 
pishtaykur altarcho rupasiyarqan. 

6Nirkurnami TAYTA DIOSPA Pactu Babulninta cürakuna churayarqan Lugar 

Santïsimucho ishkay querubinkunapa riprankuna jawanman. 

7Say querubinkunapa riprankunami babul jananpa mashtaraykarqan. 

Saynöpami babul y wintukunan qerukunapis querubinkunapa riprankuna 
jawanchöna karqan. 

8Wintukuyänan qerukuna largu karmi Lugar Santupita rikakarqan. Alarpitami 

isanqa rikakarqannasu. Saynölami kananyaqpis kaykan. 

9Say babulchöqa Horebcho Moisés churashqan ishkay parara rumikunalami 

kaykarqan. Say pararakunachömi qelqararqan Israel runakuna Egiptupita 
yarqayämushqan wisan paykunawan TAYTA DIOS pactuta rurashqan. 

10Lugar Santupita cürakuna yarquriyaptinmi TAYTA DIOSPA templunta 

pukutay sapaskirqan. 

11Pukutay sayno juntaraptin y kikin TAYTA DIOS say pukutaycho kaptinmi 

cürakunaqa ima ruraytapis mana kamäpakur yarqukuyarqan. 

Templuta Salomón dedicashqan 

2 Crónicas 6.1—7.10 

12Saymi Tayta Diosta manakur Salomón nirqan: <<TAYTA 

DIOS, yanawyaykaq pukutay rurincho tashqaykitami nishkanki. 

13Sayno kaptinpis kananqa templuta sharkasipashkä imayyaqpis saycho 

tänaykipaqmi>>. 

14Nirkurnami saycho kaykaq Israel runakunaman tikraykur bendicionta 

qoshpan rey Salomón 

15nirqan: <<Alabash kaykuläsun yärakushqansi TAYTA DIOS. Paymi papänï 

Davidta promitishqankunata lapanta cumplish. Promitirmi nirqan: 

16<Kuyashqä Israel runakunata Egiptupita jorqamushqä junaqpita pasa 

manami manakushkäsu mayqan Israel trïbukunapa markanchöpis täkunä 
templuta rurapäyämänanpaq. Davidtami isanqa akrashkä Israel runakunapa 
mandaqnin rey kananpaq>. 

17<<Papänï Davidqa kuyamaqninsi TAYTA DIOSTA adoranansipaq templuta 

rurasiytami munarqan. 

18Sayno munaptinpis TAYTA DIOS nirqan: <Noqapaq templuta sharkasiyta 

yarpashqayki alimi kaykan. 

19Isanqa manami qamsu sharkasinkipaq, sinöqa surikiraqmi noqapaq 

templuta sharkasinqa>. 

20<<Promitishqannölami TAYTA DIOS cumplish. Saymi papänï Davidpa trukan 

Israel runakunapa mandaqnin rey kaykä. Saynöpis kuyamaqninsi TAYTA 

DIOSPAQ templuta sharkasishkä. 

21Saymanmi TAYTA DIOSPA Pactu Babulninta churasishkä. Say babul 

rurinchömi qelqaraykan Egiptupita jorqamur unay ayllunsikunawan TAYTA 

DIOS rurashqan pactu>>. 

22Sayno nirkurmi Salomónqa TAYTA DIOSPA altarnin nawpanman aywar 

lapan Israel runakuna rikaykäyaptin makinta junaqpa joqarirqan. 

23Nirkurmi Tayta Diosta manakushpan nirqan: <<Israel runakunata 

kuyaq TAYTA DIOS, jana pasachöpis ni kay pasachöpis qamnöqa manami ima 
diospis kansu. Sirvishuqnikikunawan pactu rurashqaykitaqa imaypis 
cumplinkimi. Saynömi lapan shonqunkunawan munashqaykino kawaqkunata 
imaypis kuyapanki. 

24Sirvishuqniki papänï Davidta lapan promitishqaykita cumplirmi templuykita 

sharkasinäpaq yanapämashkanki. 

25<<Israel runakunata kuyaq TAYTA DIOS, papänï Davidta promitirmi nirqayki: 

<Qampita miraqkunapis qam cumplishqaykino mandamientükunata 
cumpliptinqa Israel runakunapa mandaqnin reykuna kayänanpaqmi imaypis 
churashaq>. 

26Say promitishqaykita imaypis cumpliykulay, Taytay. 

27<<Isanqa ¿rasunpaypasuraq kay pasaman shamuykur runakuna 

täyashqancho tankiman? Jana pasapis sayjinanpa sikankaray kaykarpis 
manami tänaykipaq aypansu. Sayno kaykaptinqa ¡imanöparaq kay 
rurasipashqä templu aypaykunqa! 

28Imano kaptinpis lapan shonqüwan manakamushqäta wiyaykalämay, TAYTA 

DIOS. Saynöla kanan ruwakamushqäta chaskiykalämay. 

29Kikikimi nirqayki kay templucho imaypis tänaykipaq. Sayno nikarqa 

paqaspapis junaqpapis kay templucho kaykulay manakamushqäta imaypis 
wiyaykamänaykipaq. 

30Noqa manakamuptïpis y kuyashqayki Israel runakuna kay templucho 

manakayämushuptikipis wiyaykayälämay. Imata jusalikuyashqäpitapis 

perdonta manakayämuptï jana pasacho tashqaykipita pasa 
perdonaykayälämay. 

31<<Pipis lutanta rurarkur jukta jitapaptin rasun kaqta musyayänanpaq kay 

altarnikiman qayaykasimur jurasiptin 

32jana pasapita pasa wiyaykalämunki. Nirkur jusayuq kaqta castigarpis 

jusaynaq kaqtaqa ama castigaykulankisu. 

33<<Kuyashqayki Israel runakuna jusalikuyashqanpita contrankuna vincir 

nacionninman apakuyaptin kay templumanpa rikäramur perdonta manakur 
alabayäshuptikiqa 

34jana pasapita pasa wiyaykalämunki ari. Nirkur perdonashpayki unay 

ayllükunata qoykushqayki nacionman kutiykasilämunki, Taytay. 

35<<Jusalikuyashqanpita fiyupa usyawan castigaptiki kay templumanpa 

rikäramur perdonta manakur alabayäshuptikiqa 

36jana pasapita pasa wiyashpayki kuyashqayki Israel ayllu ashmaynikikunata 

perdonaykulanki. Nirkur tantiyaykasilanki cäsukuyäshushpayki shumaq 
kawayänanpaq. Saynöpis qoykushqayki chakrakunaman 
tamyaykasilämunki, Taytay. 

37<<Kay nacioncho muchuy kaptin, pesti kaptin, usyawan lapan sakiptin, 

mikuyta rancha ushaptin, chukluskuna o malumyakuna ushaptin, mayqan 
markatapis contrankuna jiruruypa sapar atacayaptin, o ima desgraciapis o 
qeshyapis sariptin kuyapaykulanki, Taytay. 

38Kuyashqayki Israel runakuna mayqanpis jusayuq kayashqanta tantiyar kay 

templumanpa makinkunata joqarkur manakayämushuptiki 

39jana pasacho tashqaykipita pasa wiyashpayki perdonaykulanki ari. Taytay, 

qam musyankimi runa imata yarpashqantapis. Saymi imanöpis 
kawayashqanman tupu yanapaykulanki. 

40Sayno yanapashqaykita tantiyakurmi unay ayllükunata qoykushqayki 

nacioncho imaypis mansapakuyäshunki. 

41<<Saynölami kuyapäkuq Tayta Dios kashqaykita musyar juklä nacioncho 

taq mana Israel runakunapis kay nacionman shayämunqa. 

42Paykunapis musyayanqami lapanpaq munayyuq Dios kashqaykita y imapis 

qampaq aja mana kashqanta. Kay templumanpa rikäramur 
manakayämushuptiki 

43jana pasapita pasa wiyashpayki yanapaykulanki. Sayno yanapaykulanki 

kay pasacho lapan nación runakunapis rikakushpan kuyashqayki Israel 
runakunano mansapakuyäshunaykipaq. Saynölami paykunapis tantiyayanqa 
kay sharkasishqä templucho adorayäshushqaykita. 

44<<Kuyashqayki Israel runakuna contrankunawan pelyayänanpaq 

maymanpis kachaptiki kay akrashqayki markamanpa y qampaq 
sharkasishqä templumanpa rikäramur manakayämushuptiki 

45jana pasapita pasa wiyashpayki yanapaykulanki. 

46<<Lapan runakunapis jusalikuqlami kaykäyan, Taytay. Sayno kar 

kuyashqayki Israel runakuna jusalikuyaptin imaptinqa pasaypa rabyashpayki 
capazchir manana yanapankipaqnasu. Sayno kaptin contrankuna 
shayämushpan capazchir nacionninman apakuyanqa cercaman karpis o 
karuman karpis. 

47Saycho kaykar capazchir cuentata qokuyashpan <jusalikur lutanta 

rurayashpämi qamta cäsukuyashkäsu> nir perdonta manakayämushunki. 

48Saynöpis capazchir contran runakunapa markancho kaykar lapan 

shonqunkunawan yärakamur manakayämushunki. Unay ayllükunata 
qoykushqayki nacionmanpa rikäramur, kay akrashqayki markamanpa 
rikäramur y qampaq sharkasipashqä templumanpa rikäramur 
manakayämushuptiki 

49taykashqayki jana pasapita pasa wiyar yanapaykulanki, Taytay. 

50Kuyashqayki Israel runakuna jusalikuyashqanpita perdonaykulanki. 

Saynöpis munaynincho sararaq runakunata tantiyaykasilanki Israel 
runakunata kuyapäyänanpaq. 

51Kuyashqayki runakuna kaykäyaptinqa sayno yanapaykulanki. Egiptucho 

fiyupa nakayaptinmi kuyapashpayki jorqamurqayki. 

52<<Noqa manakamushqätapis y Israel runakuna manakayämushqantapis 

wiyaykayälämay ari, Taytay. Sayno wiyaykayälämanki imay höra 
manakayämuptïpis. 

53Unay ayllükunata Egiptupita jorqamushqayki wisanmi sirvishuqniki 

Moiséswan musyasirqayki Israel runakunata kuyar akrashqaykita. Saynöpis 
musyasirqayki juk nacionta akranaykipa trukan Israel nación runakunata 
akrashqaykita. Saynöpami Israel runakuna qampa herenciaykina 
kaykäyan>>. 

54 TAYTA DIOSPA altarnin nawpancho makinta joqarkur Salomón sayno 

manakuskirmi qonqurparaykashqanpita sharkurqan. 

55Nirkurmi Israel runakunata bendisishpan sinchipa nirqan: 

56<<TAYTA DIOS alabash kaykuläsun promitishqannöla Israel runakunata ali 

kawakuyänanpaq yanapashqanpita. Moisés wilakushqannölami lapan 
promitimashqansikunata cumplish. 



690 

 

 
© 2018  Wycliffe Bible Translators, Inc. 

  
 

 

57Unay ayllunsikunata mana kachaypa yanapashqannöla 

noqansitapis TAYTA DIOSNINSI mana kachaypa imaypis yanapaykalämäshun. 

58Saynöpis ali yarpayta y ali tantiyayta qoykalämäshun unay ayllunsikuna 

chaskishqan mandamientunkunata, estatütunkunata y leyninkunata cumplir 
pay munashqanno kawanansipaq. 

59<<Kanan manakushqäta sakaypapis junaqpapis Tayta Diosninsi imaypis 

yarparaykuläsun. Saynöpami noqatapis y qamkunatapis mana kachaypa 
yanapämäshun. 

60Sayno yanapämashqami maysay nacioncho taq runakuna 

musyayanqa TAYTA DIOS japalan lapanpaq munayyuq kashqanta y paypita 
mas juk dios mana kashqanta. 

61Kanan junaq lapansimi promitiykansi lapan shonqunsiwan TAYTA 

DIOSNINSI nishqankunata wiyakur leyninkunata mandamientunkunata 
cumplir kawanansipaq. Kanan junaq promitishqansinöla imaypis 
cumplishun>>. 

62Saypitanami rey Salomón y lapan Israel runakuna TAYTA 

DIOSPAQ sacrificiukunata rupasiyarqan. 

63Saymi ali kawakuy sacrificiupaq rupasiyarqan ishkay chunka ishkay 

waranqa (22,000) törukunata y pachak ishkay chunka waranqa (120,000) 
uyshakunatawan cabrakunata. Saynömi TAYTA DIOSPAQ sharkasishqan 
templuta lapan Israel runakunawan Salomón dedicayarqan. 

64Rupasina sacrificiukuna, saki mikuy ofrendakuna y ali kawakuy 

sacrificiukuna saysika kaptinmi TAYTA DIOSPA nawpancho bronci altar 
ayparqansu rupasiyänanpaq. Saymi templu patiu chawpintapis Salomón say 
junaqla dedicarqan say pampacho rupasiyänanpaq. 

65Altarta dedicarmi lapan Israel runakunawan TAYTA DIOSNINSIPA nawpancho 

Salomón qanchis junaq fiestata rurayarqan. Say fiestamanmi Israel nación 
lapan markakunapita shayämurqan. Fiestata usharkurnami mas qanchis 
junaq Ramäda fiestata rurayarqan. Saywanqa chunka chusku junaqmi 
fiestakuyarqan. 

66Fiesta ushay runakuna kutikuyänanpaq rey Salomón despachaptinmi 

agradëcikuyashpan kushish wayinkunapa kutikuyarqan. Saynöpis TAYTA 

DIOSTA agradëcikuyarqan sirviqnin Davidta y kuyashqan Israel runakunata 
yanapashqanpita. 

 

1 Reyes 9 
Salomónta Tayta Dios promitishqan 

2 Crónicas 7.11-22 

1Yarpashqannömi Salomónqa TAYTA DIOSPA templunta, rey täkunan 

palaciuta y lapantapis munashqan kaqta sharkasir usharqan. 

2Saypitanami Gabaóncho yuripashqanno Salomónta yapay TAYTA 

DIOS yuripaykur 

3nirqan: <<Wiyashkämi nawpächo ruwakamar manakamashqaykita. 

Imayyaqpis adorayämänanpaqmi sharkasishqayki templuta chaskishkä. 
Imapis mana päsananpaqmi say templuta imaypis rikashaq. 

4<<Qampis taytayki Davidno lapan shonquykiwan noqata cäsukamar mana 

jusalikuypa lapan leynïkunata y mandamientükunata cumpliptikiqa 

5papäniki Davidta promitishqänölami qampita miraqkuna imayyaqpis Israel 

runakunapa mandaqnin rey kayanqa. 

6<<Qamkuna y qampita miraqkunapis leynïkunata y mandamientükunata 

mana cäsukuyashpayki juk dioskunata adorayaptikiqa 

7qoykushqä nacionpita qarquyäshaykimi. Adorayämänaykipaq chaskishqä 

templuta kachariykushaqmi. Qamkunata castigaptïmi juklä nacioncho taq 
runakunapis kushipäyäshushpayki manakaqman churayäshunkipaq. 

8Kay templu raqälana kaykaqta rikaykurmi runakuna mansakäyashpan 

niyanqa: <¡Imanirraq kay nación runakunata y kay templutapis TAYTA 

DIOS ushakäsish!> 

9Sayno niptinmi niyanqa: <Yärakuyashqan TAYTA DIOSTA sirviyänanpa 

trukan juk dioskunatana adorar adorayashqanpitami paykunata sayno 
päsash. Unay ayllunkunata Egiptupita Tayta Diosnin jorqaykämuptinpis 
mana cäsukuyashqanpitami sayno castigash> >>. 

Rey Salomón wakin rurashqankuna 

2 Crónicas 8.1-8 

10 TAYTA DIOSPA templunta y rey täkunan palaciuta ishkay chunka (20) 

watachömi Salomón sharkasiyta usharqan. 

11Templuta sharkasinanpaqmi cedru qeruta, ciprés qeruta y qoritapis 

nistashqan tupu Tiro markapa mandaqnin rey Hiram kamariparqan. Sayno 
kamaripashqanpitami rey Salomónqa Galileacho ishkay chunka (20) 
markakunata qoykurqan. 

12Saymi Hiram aywarqan Salomón qoykushqan markakunata rikananpaq. 

Isanqa gustunpaqno mana kaptinmi 

13Salomónta nirqan: <<Amïgu, ¿imanirtaq say niraq markakunataqa 

qoykamashkanki?>> Say markakuna mana väliyashqanta nishqanpitami say 
partitaqa Cabul jutiwan reqiyan. Kananyaqpis saynölami say partipa jutin 
kaykan. 

14Salomónman Hiram apasishqan qori karqan kimsa waranqa esqun pachak 

soqta chunka (3,960) kïlumi. 

15Rey Salomónqa faynasiypami arusirqan TAYTA DIOSPA templunta, kikinpa 

palaciunta, patak kananpaq Milo perqata y Jerusalén markapa murällanta. 
Saynöpis alsasirqan Hazor, Meguido y Gezer markakunatapis. 

16Nawpatami Gezer markaman chaykushpan Egiptupa mandaqnin rey 

Faraón saycho taq cananeo runakunata lapanta wanuykasir wayikunatapis 
rupasir usharqan. Nirkurnami Salomónwan täsishqan warmi surinta say 
markata qoykurqan. 

17Saymi Salomónqa alsasirqan Gezer markatapis. Saynölami alsasirqan ura 

kaq Bet-horón markata, 

18Baalat markata y sunyaq jirkacho kaykaq Tadmor markatapis. 

19Saynölami alsasirqan mikuy churakunan markakunata, guërra carrëta 

churakunan wayikunata y cawallun loqash aywaq soldädukunapa 
cuartilninkunatapis. Saynölami lapan yarpashqanta rurasirqan Jerusaléncho, 
Líbanucho y maysaychöpis mandashqan kaqchöqa. 

20Say wisan Israel nacioncho taykäyarqanraqmi amorreo runakuna, heteo 

runakuna, ferezeo runakuna, heveo runakuna y jebuseo runakunapis. 
Paykunaqa manami Israel runakunasu kayarqan. 

21Say runakunapa unay ayllunkunataqa Israel runakuna nacionninman 

yaykur manami wanusiyarqansu. Saymi say runakunapita miraqkunaqa 
Israel nacioncho kaykäyaptinraq Salomón churarqan faynakunacho 
aruyänanpaq. Kananyaqpis saynölami paykunaqa faynakunacho aruyan. 

22Israel runakunatami isanqa obligarqansu faynacho aruyänanpaq. Saypa 

trukanqa paykunata churarqan soldädukuna, autoridäkuna, mandaqkuna, 
capitankuna, carrëta manijaq soldädukuna y cawallun loqash aywaq 
soldädukuna kayänanpaqmi. 

23Salomónpa aruqninkunapa capatazninkuna kayarqan pisqa pachak pisqa 

chunkami (550). Paykunami faynacho runakunata arusiyaq. 

24 Davidpa Markancho taykashqanpitami Faraónpa warmi surin witikurqan 

Salomón rurasipashqan palaciumanna. Saycho taptinnami nishqan patak 
kananpaq perqarkasir alpata qotusirqan. 

25Templuta sharkasiyta ushaskirmi cada watacho kimsa kuti Salomón 

rurasishqan altarcho rupasina sacrificiukunata y ali kawakuy sacrificiukunata 
rupasiyaq. Saynölami inciensuwanpis TAYTA DIOSPAQ qoshnisiyaq. 

26Saynölami büquikunatapis rey Salomón rurasirqan Ezión-geber markacho. 

Sayqa kaykan Puka Lamarpa kuchuncho y Elatpa nawpanchömi. Elatqa 
Edom nacionchömi kaykan. 

27Payta yanapäyänanpaqmi rey Hiram sayman kacharqan büqui manijay 

yachaq capitankunata. 

28Saynöpami say runakuna Salomónpa capitanninkunawan lamarpa 

aywayashpan Ofirman chäyarqan. Ofirpitami Salomónpaq apayämurqan cäsi 
chunka chusku waranqa (14,000) kïlu qorita. 

 

1 Reyes 10 
Sabá nacionpa mandaqnin warmi Salomónta tapunanpaq aywashqan 

2 Crónicas 9.1-12 

1 TAYTA DIOS yanapaptin Salomón seqaypa yachaq kashqanta musyarmi 

Sabá nacionpa mandaqnin warmi seqaypa aja tapukuykunata tapuq 
aywarqan. 

2Aska ashmaynin runakunawanmi Jerusalénman charqan mushkuq 

jachakunata, aska qorita y kuyaylapaq cuestaq 
rumikunata camëllukunawan chaqnash. Salomónman chaykurmi lapan 
yarpashqankunata tapurqan. 

3Tapuylantami Salomónqa churaypa churar lapanta contestarqan. Ima 

tapushqanpis paypaqqa manami ajasu karqan. 

4Salomón yachaq kashqanta y palaciunta rurasishqanta rikarmi Sabá 

nacionpa mandaqnin warmi 

5pasaypa admirash rikakurqan. Saynöpis admirash rikakurqan ali 

mikuykunata rikar, mandäsiqninkunapa cuartunkunata rikar, ashmaynin 
runakunata y jatirashqan mödananta rikar, cöpa sirviqninkunata rikar TAYTA 

DIOSPAQ sacrificiukunata templucho rupasishqanta rikar. 

6Saymi rey Salomónta nirqan: <<Lapan rurashqaykita y yachaq kashqaykita 

nacionnïcho wilayämashqanqa rasunpaypami kaykan. 

7Sayno wilayämaptinpis kikï rikashqäyaq manami criyirqäsu. Kananmi isanqa 

tantiyakü wilayämashqanpitapis mas yachaq y mas rïcu kashqaykita. 

8Shumaq tantiyakuykur parlashqaykita wiyar ¡ima kushishqaraq 

mandäsishuqnikikuna y sirvishuqnikikuna kaykäyan! 

9¡TAYTA DIOSNIKI alabash kaykuläsun kuyashushpayki Israel nacionpa 

mandaqnin rey kanaykipaq churashushqaykipita! Israel runakunata imaypis 
kuyashpanmi poquqtapis muchuqtapis ali rikanaykipaq churashushkanki>>. 

10Nirkurmi Salomónta qaraykurqan kimsa waranqa esqun pachak soqta 

chunka (3,960) kïlu qorita, aska perfümikunata y kuyaylapaq cuestaq aska 
rumikunatapis. Salomónta qaraykushqan perfümikunatanöqa manami 
imaypis saysika perfümita Israel nacionman apayämurqansu. 

11(Saynölami rey Hirampa negociunta apaq büquikunawan Ofir partipita 

apayämuq aska qorita, sándalo jutiyuq ali qerukunata y kuyaylapaq cuestaq 
rumikunatapis. 

12Say sándalo qerupitami rey Salomón rurasirqan TAYTA DIOSPA templunpa 

balconninkunata y palaciupa balconninkunatapis. Saynöpis tukaqkuna 
tukayänanpaqmi rurasirqan arpakunata y salteriukunata. Manami imaypis 
Judáman chäsiyarqansu sándalo qeruta sayno askataqa.) 

13Sabá nacionpa mandaqnin warmitami rey Salomón aska qaraykunata 

qaraykurqan. Say jananmanmi say warmi imata manakushqantapis 
qaraykurqan. Nirkurnami mandaq warmiqa nacionninman ashmaynin 
runakunawan kutikurqan. 

Salomón rïcuyashqan 

2 Crónicas 9.13-24 

14Cada watami qorita Salomón chaskiq ishkay chunka ishkay waranqa 

(22,000) kïluta. 

15Say jananmanmi negociantikuna, Arabia nacionpa mandaqnin reykuna y 

Israel nacionpa gobernadorninkuna pägayashqan impuestutapis chaskiq. 

16Ishkay pachak (200) escüdukunatami rey Salomón qoripita rurasirqan 

martilluwan takaylapa. Say escüdukuna cada ünunmi soqta kïlu lasarqan. 

17Saynölami mas kimsa pachak (300) escüdukunatapis qoripita rurasirqan 

martilluwan takaylapa. Say escüdukunaqa cada ünunmi juk kïlu pulan 
lasarqan. Saykunataqa Líbano Munti jutiyuq palaciunmanmi churasirqan. 

18Saynölami trönuntapis marfilpita ruraykasir qori püruwan enchapasirqan. 

19Say trönu karqan soqta grädayuq, waqtanpa redondu y ishkay 

tuknakunayuqmi. Trönupa cada lädunchömi rurasishqan juk león 
ichiraykarqan. 

20Grädakunapa nawpankunachöpis chunka ishkay rurasishqan leonkunami 

kayarqan. Grädakunapa jukaq kuchuncho karqan soqta leonkuna y jukaq 
kuchunchönami karqan soqta leonkuna. Manami mayqan nacionpa 
mandaqnin reypis say trönutanöqa kuyaylapaqtaqa rurasirqansu. 

21Rey Salomónpa cöpankunapis y Líbano Munti jutiyuq palaciucho kaykaq 

lapan manëjukunapis qorilapitami karqan. Say palaciuchöqa manami imapis 
karqansu yuraq qellaypitaqa. Qellaypita kaqtaqa Salomón rey kashqan wisan 
manami pipis cäsupäyaqsu. 

22Rey Salomónpa büquinkuna cada kimsa watacho rey Hirampa 

büquinkunawan juntu Tarsisman kutimurmi apayämuq qorita, yuraq qellayta, 
marfilta, mönukunata y pävu realkunatapis. 

23Rey Salomónqa maysay nación reykunapitapis mas rïcu y mas yachaqmi 

karqan. 

24Yachaq kananpaq Tayta Dios yanapaptinmi lapan nacionpitapis payman 

aywayarqan yachasishqanta wiyayänanpaq. 

25Aywarmi yuraq qellaypita y qoripita rurasiyashqanta Salomónta 

qarayänanpaq apayaq. Saynöpis apayaq mödanakunata, armakunata, 
mushkuq jachakunata, cawallukunata y mulakunatapis. Cada watami 
imaykatapis askata Salomón chaskiq. 

Cawallukunata y carrëtakunata Salomón rantishqan 

2 Crónicas 1.14-17; 9.25-28 

26Salomón rantirqan saysika carrëtakunata y cawallukunatami. Saynöpami 

paypa karqan juk waranqa chusku pachak (1,400) carrëtankuna y chunka 
ishkay waranqa (12,000) cawallunkuna. Say cawallukunata wakinta 
churarqan guërra carrëtakuna kaykäyashqan cuartilkunacho kayänanpaq y 
wakintanami churarqan Jerusalén palaciun cercacho kayänanpaq. 

27Rey Salomón shuntasishqan yuraq qellaypis shalanöraqmi Jerusaléncho 

saysika karqan. Saynölami cedru jachatapis Sefelacho plantasirqan hïgus 
jachanöraq saysika kananpaq. 

28Salomón kachashqan negociantikunami Egiptupita y Ciliciapita 

cawallukunata rantiyämuq. 

29Egiptupita rantiyämushqan juk carrëtami cuestaq soqta pachak (600) yuraq 

qellay y juk cawallunami cuestaq pachak pisqa chunka (150) yuraq qellay. 
Say cawallukunata y carrëtakunatami wakintaqa rantikuyaq heteo 
runakunapa mandaqnin reykunata y wakintana Siria runakunapa mandaqnin 
reykunata. 

 

1 Reyes 11 
Juk dioskunata Salomón adorashqan 

1Salomónmi aska jäpa warmikunata warminpaq ashirqan. Manami Faraónpa 

surilansu warmin karqan, sinöqa Moab nacionpita, Amón nacionpita, Edom 
nacionpita, Sidón markapita y heteo runakunapitapis karqanmi. 

2Jäpa warmikunawan Israel runakuna majasakäyänanta mana 

munarmi TAYTA DIOS nish karqan: <<Jäpa nación warmikunawanqa ama 
täyankisu ni paykunapis qamkunawan ama täyäsunsu. Say warmikunaqa 
diosninkunatami adorasiyäshunki>>. Sayno nikaptinpis Salomónqa mana 
cäsukuypami say warmikunawan tarqan. 

3Salomónpa warminkuna qanchis pachakmi (700) kayarqan. 

Saynölami concubïna warminkunapis kimsa pachak (300) kayarqan. Say 
warmikunami Salomónta ïdulukuna adorayman jitarpuskiyarqan. 

4Saymi Salomónqa awkinyarna warminkunata cäsukushpan ïdulukunatana 

adorarqan. Manami taytan Davidnösu TAYTA DIOSLAMAN yärakur kawarqan. 

5Saymi Sidón runakuna adorayashqan Astoret diösata y amonita runakuna 

adorayashqan melanaypaq Milcom diosta Salomón adorarqan. 

6Sayno rurar Salomónqa manami taytan Davidnösu lapan 

shonqunwan TAYTA DIOSTA cäsukur kawarqan, sinöqa TAYTA DIOS mana 
munashqantami rurarqan. 

7Saymi Jerusalén markapa simpan lömacho moabita runakuna 

adorayashqan melanaypaq Quemos diospaq altarta sharkasirqan. 
Saynölami altarta sharkasirqan amonita runakuna adorayashqan 
melanaypaq Moloc diospaqpis. 

8Saynölami jäpa warminkuna adorayashqan dioskunapaq altarta Salomón 

sharkasiparqan. Say altarkunachömi say warmikuna diosninkunapaq 
inciensutapis sacrificiukunatapis rupasiyaq. 

9Mana cäsukur Salomón juk dioskunata adorashqanpitami TAYTA DIOS fiyupa 

rabyakurkurqan. Salomón sayno rurarqan Israel runakunata kuyaq TAYTA 

DIOS ishkay kuti yuripaykaptinpis. 

10Payta yuriparkurmi TAYTA DIOS nirqan juk dioskunata imaypis mana 

adorananpaq. Sayno nikaptinpis Salomón mana cäsukuptinmi 

11Salomónta TAYTA DIOS nirqan: <<Pactu rurashqäta manami 

cumplishkankisu y leynïkunata manami cäsukushkankisu. Sayno 
kashqaykipitami qampita miraqkuna wakin Israel runakunapa mandaqnin rey 
kayanqanasu. Saypa trukanqa juk ashmaynikimi rey kanqa. 

12Sayno kaptinpis taytayki Davidta kuyashpämi kawashqaykiyaqqa say 

ashmaynikita churashaqraqsu, sinöqa suriki rey kaykaptinraqmi pulan Israel 
nacionta makinpita qechushaq. 

13Imano kaptinpis sirvimaqnï David rayku y akrashqä Jerusalén raykumi juk 

trïbutaqa kachapäshaqraq suriki mandananpaq>>. 

Salomónpa contran sharkuqkuna 

14Saypitanami edomita runa Hadadpa yarpayninman TAYTA DIOS churarqan 

Salomónpa contran sharkunanpaq. Hadadqa Edom nacionpa mandaqnin rey 
ayllumi karqan. 

15Salomón manaraq rey kaptinmi rey David aywar Edom nación 

runakunawan pelyayarqan. Nirkurmi Israel soldädukunapa capitannin Joab 

aywarqan pelyacho wanuq Israel soldädukunata pampananpaq. Saycho 
kaykarmi Edom nacioncho lapan olqu kaqkunata wanusir usharqan. 

16Wanusir ushashqanyaqmi Joabqa Israel soldädukunawan soqta killa 

Edomcho tarqan. 

17Say wisanqa wamralaraqmi Hadad kaykarqan. Edomita runa mayinkunata 

Joab wanusishqanta musyaykurmi papäninpa yanapaqninkunawan qeshpir 
Egiptupa aywakuyarqan. 

18Madián nacioncho kaykäyashqanpita Egiptupa aywakurmi chäyarqan 

Parán partiman. Saypitanami mas runakuna paykunata qatikuyarqan. Saymi 
paykunawan aywar Egiptuman chaykushpan rey Faraón kaqman 
aywayarqan. Chaykuyaptinmi Faraónqa wayikunata y chakrakunata 
rikasirqan saycho täyänanpaq. Saynölami mikuytapis kamariparqan. 

19Hadadmi Faraónwan yachanakur kirun tinkurqan. Saymi Faraónqa warmin 

reina Tahpenespa nananwan Hadadta täsirqan. 

20Hadadwan taptinmi yurirqan wawan Genubat. Paytami Faraónpa 

palaciuncho Tahpenes ashmakurqan kikinpa wawankunatawan juntu. 

21Rey Davidpis y soldädunkunapa capitannin Joabpis wanushqanta 

wiyaykurmi Faraónta Hadad nirqan: <<Markäman kutikushaqna, taytay>>. 

22Sayno niptinmi Faraón nirqan: <<¿Imanirtaq markaykiman kutikuyta 

munaykanki? ¿Imataq kaycho pishïshunki?>> Sayno niptinmi Hadad nirqan: 
<<Manami imapis pishïmansu, taytay. Imano kaptinpis markäpami kutikuyta 
munaykä>>. 

23Saynölami Eliadapa surin Rezónpa yarpayninmanpis Tayta Dios churarqan 

Salomónpa contran sharkunanpaq. Nawpataqa Soba markapa mandaqnin 
rey Hadad-ezerpa ashmaylanmi Rezón karqan. Ashmay kaykashqanpitami 
qeshpir aywakushpan 

24asaltantikunawan shuntakar paykunapa cabecïllan rikakurqan. Hadad-

ezerta rey David vincirkuptinmi Rezón y paywan puriq runakuna qeshpir 
Damascuman aywakuyarqan. Damascuchönami runakuna payta 
churayarqan rey kananpaq. 

25Saynöpami Siria nacionpa mandaqnin rey kayman yaykurqan. Israel 

runakunapa contran Hadad kashqannömi Salomón wanushqanyaq Rezónpis 
Israel runakunata chikir contran karqan. 

Salomónpa contran Jeroboam sharkushqan 

26Saynölami Salomónpa contran sharkurqan ashmaynin Jeroboam. Paypa 

papäninmi karqan Nabat y mamanmi karqan Zerúa. Zerúaqa viüdami karqan. 
Paykunaqa Efraíncho kaq Sereda markapitami kayarqan. 

27Kaychömi qelqaraykan Salomónpa contran imano Jeroboam 

sharkushqanpis. Rey Salomónmi taytan Davidpa Markancho Milo patak 
nishqan perqata y marka murälla shilikashqantapis alsasirqan. 

28Jeroboam ali chölu y habilösu kashqanta Salomón tantiyarmi Josépita 

miraq runakunapa capataznin kananpaq churarqan. 

29Juk kuti Jerusalénpita Jeroboam yarqurmi Silupita kaq profëta Ahías 

mushuq tünican jatish aywaykaqwan nänicho tinkurqan. Say höra manami 
pipis saycho karqansu. 

30Saychömi Ahíasqa jatiraykashqan mushuq tünicanta chunka ishkay 

pedäzuman rachiskir 

31chunka pedäzuta Jeroboamta aptapashpan nirqan: 

<<Yärakushqansi TAYTA DIOSMI nin: <Salomónpa makinpita qechurkurmi 
chunka trïbuta qoykushayki mandaqnin rey kanaykipaq. 

32Sirvimaqnï David rayku y Israel markakunapita akrashqä Jerusalén marka 

raykumi Salomónta kachapaykushaq juk trïbulatana mandananpaq. 

33Saynömi rurashaq Salomón manana cäsukamar Sidón runakuna 

adorayashqan Astoret diösata, moabita runakuna adorayashqan Quemos 
diosta y amonita runakuna adorayashqan Moloc diosta adorashqanpita. 
Payqa manami taytan Davidnösu mandamientükunata, leynïkunata y 
nishqäkunata cäsukush. 

34<< <Sayno kaptinpis sirvimänanpaq akrashqä David mandamientükunata y 

leynïkunata cäsukur kawashqanpitami Salomón kawashqanyaqqa lapan 
trïbu runakunapa mandaqnin kanqa. 

35Surin rey kaptinnami isanqa chunka trïbu Israel runakunata qechuskir 

qamtana qoykushayki rey kanaykipaq. 

36Salomónpa surintaqa kachapaykushaq juk trïbulatanami mandananpaq. 

Saynöpami sirvimaqnï Davidpita miraqkuna Jerusaléncho mandayta 
sïguiyanqa. Jerusalén markatami akrashkä imayyaqpis saycho 
adorayämänanpaq. 

37<< <Qamtanami churashayki Israel runakunapa mandaqnin rey 

kanaykipaq. Saymi shonquyki yarpashqanno mandar kushikunki. 

38Sirvimaqnï rey David cäsukamashqanno qampis mandamientükunata y 

leynïkunata cumpliptikiqa Davidta yanapashqänölami yanapäshayki. Rey 
kanaykipaq qamta churashqänölami qampita miraqkunatapis churashaq 
Israel runakunapa mandaqnin rey kayänanpaq. 

39Davidpita miraqkunataqa mana cäsukayämashqanpita castigarpis manami 

cadalasu castigashaq> >>. 

40Profëta Ahías sayno wilashqanta musyarmi Jeroboamta Salomón 

wanusiyta munarqan. Saymi Jeroboamqa Egiptupa mandaqnin Sisacman 
qeshpir saycho tarqan Salomón wanushqanyaq. 

Rey Salomón wanushqan 

2 Crónicas 9.29-31 

41Rey Salomón rurashqankuna y yachaq kashqanpis qelqaraykan 

Salomónpa vïdanta qelqayashqan libruchömi. 

42Chusku chunka (40) watami Israel runakunata Jerusalénpita Salomón 

mandarqan. 

43Wanuykuptinmi pampayarqan taytan Davidpa Markanman. Salomónpa 

trukannami surin Roboamna rey karqan. 

 

1 Reyes 12 
Israel nación ishkayman rakikashqan 

2 Crónicas 10.1—11.4 

1Roboamta rey kananpaq churayänanpaqmi lapan Israel runakuna Siquem 

markaman shuntakäyarqan. Saymanmi Roboampis aywarqan. 

2Sayman shuntakäyänanpaq kashqanta musyarmi Nabatpa surin Jeroboam 

Egiptupita kutimurqan. Payqa Salomónpita qeshpir aywakushqanpita pasami 
Egiptucho tarqan. 

3Saymi Israel runakuna qayasiyaptin Israelman Jeroboam kutimurqan. 

Nirkurmi Israel runakunawan aywaykur Roboamta niyarqan: 

4<<Papänikiqa aläpami impuestukunata cobrayämash y faynakunachöpis 

yana ashnuntanömi arusiyämash. Paynöqa amana cobrayämaynasu. 
Saynöpis amana aläpa faynasiyämaynasu. Manakuyashqäta 
awniyämaptikiqa sirviyäshaykimi>>. 

5Sayno niyaptinmi Roboam nirqan: <<Manakayämashqaykita shumaq 

yarpachakushqäyaq kimsa junaq shuyaykayämay. Nirkur kutiyämunki imata 
yarpashqätapis wilanäpaq>>. Sayno niptinmi aywakuyarqan. 

6Nirkurnami taytanpa yäsikuqnin mayor runakunawan Roboam shuntakaykur 

tapukurqan: <<¿Imatataq say runakunata nïman?>> nir. 

7Sayno tapukuptinmi niyarqan: <<Say runakunata shumaq yanapaptiki y ali 

shimilaykipa parlapaptikiqa imayyaqpis sirviyäshunkimi>>. 

8Mayor runakuna yäsiyashqanta chaskikunanpa trukanqa Roboam aywarqan 

winay mayinkunata tapukuqmi. Paykunatami Roboam churash karqan 
yäsiqnin kayänanpaq. 

9Paykunatapis Roboam tapukurqan: <<Say runakunami ruwakayämash 

impuestuta papänï aläpa cobrashqanno manana cobranäpaq. Saynölami 

ruwakayämash faynakunachöpis aläpa mana arusinäpaq. ¿Imatataq say 
runakunata nïman?>> nir. 

10Saymi winay mayin maqtakuna niyarqan: <<Papäniki aläpa 

impuestukunata cobrashqanta y aläpa arusishqanta niyäshuptiki say 
runakunata ninki: <Papänï yaqa kashqanpitapis noqaqa mas yaqami kashaq. 

11Pay nakasiyäshushqaykipitapis noqaqa peorraqmi nakasiyäshayki. Papänï 

läzuwan astayäshushqaykipitapis noqaqa fiërru puntayuq churuwanraqmi 
astayäshayki> >>. 

12Saypita jitapashqan junaqnami Jeroboamwan lapan Israel runakuna 

kutiyarqan Roboam imata nishqantapis musyayänanpaq. 

13Kutiykuyaptinmi rey Roboamqa imatapis nirqansu mayor runakuna 

yäsiyashqannöqa, sinöqa ayaq shiminpami parlaparqan. 

14Saymi maqtakuna yäsiyashqannöla nirqan: <<Papänï 

nakasiyäshushqaykipitapis noqaqa peorraqmi nakasiyäshayki. Papänï 
läzuwan astayäshushqaykipitapis noqaqa fiërru puntayuq churuwanraqmi 
astayäshayki>>. 

15Sayno nirmi runakuna ruwakuyashqanta awnirqansu. Mana 

awninanpaqqa TAYTA DIOSMI kamakäsirqan Nabatpa surin Jeroboamta 
promitishqanta cumplishpan. Jeroboamta promitishqanta musyasirqan Silo 
markapita kaq profëta Ahíaswanmi. 

16Ruwakuyashqanta Roboam mana awniptinmi Israel runakuna niyarqan: 

<<¿Davidpitaku kawansi imami paypita miraqta aläpa sirvinansipaqqa? Por 
ultimuqa manami David ayllusu kansi paypa surinta qatiränansipaqqa. Payqa 
kikinpa ayllunkunata mandakusun. Israel kaqkunaqa, lapansi wayinsipa 
kutikushun>>. Sayno nirmi Israel runakuna wayinkunapa kutikuyarqan. 

17Paykuna rakikäyaptinpis Judá markakunacho taykaq Israel runakunaqa 

manami Roboamta kachariyarqansu. 

18Saypitanami capataznin Adoramta Roboam kacharqan rakikaykaq Israel 

runakunata faynacho arusinanpaq. Chaptinmi Israel runakuna samqaypa 
wanusiyarqan. Wanusiyashqanta mayaykurmi Roboamqa pasaypa 
mansarishpan carrëtanman wisarkur Jerusalénpa qeshpir aywakurqan. 

19Roboamta kachariyashqanpita pasami Israel runakunaqa kananyaqpis 

David ayllu kaqtaqa chaskipäyansu mandaqnin rey kananpaq. 

20Egiptupita Jeroboam kutimushqanta musyaykurmi lapan Israel runakuna 

qayaykasir churayarqan rey kananpaq. Judá trïbulanami David ayllu reypa 
makincho quëdarqan. 

Israel mayinkunawan mana pelyayänanpaq Semaías wilakushqan 

21Jerusalénman Roboam kutiykurmi rakikaykaq Israel runakunata 

munayninman shuntananpaq Judá trïbu runakunapita y Benjamín trïbu 
runakunapita pachak puwaq chunka waranqa (180,000) alinnin 
soldädukunata shuntarqan. 

22Saymi profëta Semaíasta TAYTA DIOS parlaparqan: 

23<<Salomónpa surin Judá nacionpa mandaqnin rey Roboamta, Judá trïbu 

runakunata, Benjamín trïbu runakunata y wakin runakunatapis wilar ninki: 

24<TAYTA DIOS kaynömi nin: Noqami Israel nacionta rakishkä ishkay nación 

kananpaq. Sayno kaykaptinqa ama aywayaysu Israel mayikikunawan pelyaq. 
Saypa trukanqa cada ünuyki wayikikunapa kutikuyay> >>. TAYTA 

DIOSPA wilakuqnin sayno niptinmi wayinkunapana lapan kutikuyarqan. 

Qori turïtukunata Jeroboam rurasishqan 

25Saypitanami Jeroboamqa Efraín jalqakunacho kaykaq Siquem markata 

alsarkasir saycho tarqan. Nirkurnami alsasirqan Penuel markatapis. 

26Jeroboamqa yarpachakur nirqan: <<Davidpa wilkan Roboamqa Israel 

runakunata shuntarpis shuntaykunmanchi. 

27Saynöpis TAYTA DIOSPA templuncho sacrificiukunata rupasiyänanpaq 

Jerusalénman aywar Roboamwan amistarpis amistaykuyanmanchi. Sayno 
amistarqa wanuykasimar Judá runakunapa mandaqnin rey Roboampa 
munayninman kutirpis kutiykuyanmanchi>>. 

28Sayno yarpachakurmi yäsiqninkunawan wilanakuskir Jeroboam rurasirqan 

qoripita ishkay turïtukunata. Nirkurmi Israel runakunata nirqan: <<Israel 
runakuna, Jerusaléncho templuman aläpanami aywayashkanki. Kaychömi 
kaykan Egiptupita jorqayämushuqniki diosnikikuna>>. 

29Nirkurmi say turïtukunata churarqan jukaqta Bet-elman y jukaqtana 

Danman. 

30Say ïdulukunata Israel runakuna adorayashqanmi pasaypa jusa karqan. 

Karu kaptinpis adorayänanpaq hasta Danyaqmi aywayarqan. 

31Saynölami maychöpis altarkuna kashqancho wayikunata Jeroboam 

rurasirqan. Saycho cüra kayänanpaqmi mana Leví trïbu runakunatapis lutala 
churarqan. 

32Saynöpis Jeroboam mandarqan Judácho Ramäda fiestata rurayashqanno 

Israel runakuna Bet-elchöpis cada wata fiestata rurayänanpaqmi. Say 
fiestata qalaykuyaq puwaq killacho chunka pisqa junaq kaykaptinmi. Bet-
elcho fiesta kaptinmi kikin Jeroboam sacrificiukunata rupasirqan qoripita 
rurash turïtukunata adorashpan. Saynölami runakunata churarqan 
markakunacho kaq altarkunacho cüra kayänanpaq. 

33Saymi puwaq kaq killa kaykaptin chunka pisqa junaqcho Jeroboamqa 

sacrificiukunata rupasirqan Bet-elcho kaykaq altarcho. Fiestata 
rurayänanpaq say junaqta akrarqan kikinpa yarpaylanpitami. Saynöpis say 
fiestachömi altarman aywar inciensuwan qoshnisirqan. 

 

1 Reyes 13 
Judápita shamuq profëta wilakushqan 

1Juk junaqmi profëtata TAYTA DIOS kacharqan Judápita Bet-elman. Bet-

elman charmi inciensuta altarcho Jeroboam rupaykäsiqta tarirqan. 

2Saymi TAYTA DIOS tantiyasishqannöla altarta parlapar fuertipa nirqan: 

<<¡Altar, altar! Markakunacho kaq altarkunapita shamuykurmi cürakuna 
qampa janaykicho inciensuwan qoshnisiyan. Saymi TAYTA DIOS nin: 
<Davidpa ayllunpita juk wamra Josías jutiyuq yurirmi say mana ali cürakunata 
wanuykasir janaykicho rupasinqa. Saynölami say ayakunapa tulunkunatapis 
janaykicho rupasinqa> >>. 

3Tayta Dios nishqanta wilaparkurmi say profëta nirqan: 

<<Wilakunäpaq TAYTA DIOS kachamashqanta musyanaykipaqmi kanan 
junaq rikankipaq kay altar pakiptin uchpanpis pasaman mashtakashqanta>>. 

4Bet-elcho kaykaq altarpa contran profëta sayno parlaptinmi rey Jeroboamqa 

makinta joqarkur nirqan: <<¡Say runata prësu sariyämuy!>> Sayno niptin 
rikran jukla chukrukaskiptinmi kuyusiyta kamäpakurqansu. 

5Saynöpis say hörami altar pakiptin janancho kaykaq uchpapis 

mashikäkurqan. Saykuna päsarqan TAYTA DIOSPA profëtan nishqannölami. 

6Saymi rey Jeroboamqa profëtata ruwakur nirqan: <<TAYTA 

DIOSTA manakuykulay rikrä aliyänanpaq>>. Sayno ruwakuptinmi 
profëtaqa TAYTA DIOSTA manakurqan aliyäsinanpaq. Profëta 
manakushqannölami Jeroboampa rikran aliyarqan. 

7Aliyarkurmi rey Jeroboam profëtata nirqan: <<Wayïman aywaykuläshun 

mikunansipaq. Saynöpis regälutami qarashayki>>. 

8Sayno niptinmi profëta nirqan: <<Palaciuykicho kaykaqta pulanpa 

rakipämaptikipis manami aywashaqsu. Kaychöqa mikuytapis manami 
mikushaqsu ni yakutapis upushaqsu. 

9Kayman kachamarmi TAYTA DIOS nimash: <Saychöqa mikuytapis ama 

mikunkisu, yakutapis ama upunkisu ni aywashqayki nänipapis ama 
kutimunkisu> >>. 

10Sayno nirkushpanmi profëtaqa Bet-elpita yarqur juk nänipana kutikurqan. 

11Say wisanmi Bet-elcho taykarqan juk awkin profëta. Paytami surinkuna 

wayinman kutiykur wilapäyarqan Judápita shamuq profëta rey Jeroboamta 
imata nishqantapis. 

12Sayno wilapäyaptinmi awkin profëta tapurqan: <<¿Mayqan nänipataq 

kutikush?>> nir. Sayno niptinmi surinkuna rikasiyarqan mayqan nänipa 
kutikushqantapis. 

13Saypitanami awkin nirqan: <<Ashnuta karunapaykayälämay>>. Saymi 

surinkuna karunaparkuyaptin loqakurkur aywarqan. 

14Profëtapa qepanta aywarmi tariparqan encina jacha chakincho 

jamaraykaqta. Saymi payta nirqan: <<¿Qamku kaykanki Judápita shamuq 
profëta?>> Sayno tapuptinmi nirqan: <<Aw, noqalämi kaykä, taytay>>. 

15Sayno niptinmi awkin profëta nirqan: <<Wayïman aku aywashun, taytay, 

imalatapis mikunansipaq>>. 

16Sayno niptinmi nirqan: <<Qamwanpis manami wayikiman mikuq ni yakuta 

upuq aywashaqsu. 

17Kay particho imatapis mana mikunäpaq ni yakutapis mana upunäpaq ni 

shamushqä nänipapis mana kutinäpaqmi TAYTA DIOS nimash>>. 

18Sayno niptinmi awkin profëta lulakur nirqan: <<Noqapis qamno profëtami 

kaykä. TAYTA DIOSPA angilninmi yuriparkamar nimash wayïman pushaykur 
mikuytapis, yakutapis qaranäpaq>>. 

19Saymi Judápita shamuq profëta paypa wayinman aywaykur mikurqan y 

yakutapis upurqan. 

20Mësacho jamaraykaptin awkin profëtata TAYTA DIOS tantiyasiptinmi 

21Judápita shamuq profëtata nirqan: <<Tayta Diosmi nin: <Qamqa manami 

cäsukamashkankisu Bet-elcho mana mikunaykipaq ni yakutapis mana 
upunaykipaq nishqäta>. 

22TAYTA DIOS nishushqaykita mana cäsukur kayman kutiykamur 

mikushqaykipita y upushqaykipitami aylluykikuna pamparäyashqanchöqa 
pampakunkipaqsu>>. 

23Mikuyta mikuskiptin y yakutapis upuskiptinnami awkin profëtaqa ashnunta 

karunaparqan loqakurkur aywakunanpaq. 

24Judápita shamuq profëta aywaykaptinmi juk león yuripaykur wanurasirqan. 

Nirkurnami ashnupis leonpis ayapa nawpancho ichiraykäyarqan. 

25Saypa päsaq runakuna nänicho wanush profëta jitaraykaqta y nawpancho 

león ichiraykaqta rikarmi awkin profëta tashqan markacho wilakuyarqan. 

26Sayta wiyaykurmi awkin profëta nirqan: <<Say runaqa TAYTA DIOSTA mana 

cäsukuq profëtami kash. Mana wiyakushqanpitami TAYTA 

DIOS kachapaykush león wanusinanpaq. TAYTA DIOS nishqannölami 
wanush>>. 

27Nirkurmi surinkunata nirqan: <<Ashnuta karunapaykayälämay>>. Niptinmi 

surinkuna karunapäyarqan. 

28Saypita aywarmi awkin profëta tarirqan wanush jitaraykaqta y nawpancho 

ashnupis leonpis ichiraykaqta. León manami mikushsu kash ayatapis ni 
ashnutapis. 

29Sayno kaykaqta tariykurmi ayata ashnuman chaqnarkur markaman 

apaykur pamparqan. 

30Saymi kikinpa sepultüranman ayata churaykur waqarqan: <<¡Ay wawqilay 

wawqi! ¿Imanirtaq kachariykamashkanki?>> nir. 

31Ayata pampaskirnami surinkunata nirqan: <<Noqa wanuptï kay profëtata 

pampashqansiman pampaykayämanki. Aysä ismur ushakaptin tulükunata 
shuntarkur paypa tulunkuna kashqanman churaykuyanki. 

32Bet-elcho kaykaq altarpa contran y Samaria markakunacho kaykaq 

altarkunapa contran kay profëta wilakushqanqa lapanpis nishqannölami 
päsanqa>>. 

33Jeroboamqa profëta michaykaptinpis Tayta Diosta mana cäsukuypami 

pitapis cüra kananpaq lutala churarqan. Nirkurmi say cürakunata mandarqan 
markakunacho kaq altarkunacho sacrificiukunata rupasiyänanpaq. 

34Sayno rurashqan pasaypa jusa kaptinmi achäqui karqan Jeroboampita 

miraqkuna Israelcho ushakäyänanpaq. 

 

1 Reyes 14 
Jeroboamta ima päsananpaq kashqantapis profëta Ahías nishqan 

1Say wisanmi Jeroboampa surin Abías ansa jitaraykarqan. 

2Saymi Jeroboamqa warminta nirqan: <<Warmï kashqaykita pipis mana 

tantiyananpaq jukniraq mödanata jatikuy. Nirkur ayway Silo markacho 
kaykaq profëta Ahíasman. Paymi nimarqan kay nacionpa mandaqnin rey 
kanäpaq. 

3Paypaq chunka tantata, tortillakunata y uylluwan abëjapa mishkinta 

apakurkur ayway. Saykunata qoykur tapunki wamransi aliyänanpaq o 
ansänanpaq kashqantapis>>. 

4Sayno niptin Jeroboampa warmin Silo markaman runan yäsishqannöla 

aywarmi profëta Ahíaspa wayinman charqan. Ahíasqa pasaypa awkinna kar 
manami reqikurqannasu. 

5Saymi TAYTA DIOS Ahíasta nirqan: <<Jeroboampa warminmi mana 

reqinaykipaq jukniraq mödanan jatish shamunqa. Paymi qeshyaykaq 
wamranpaq tapukushunki. Chämuptin yäsishqänöla ninki>>. 

6Saymi say warmi chaykuptin Ahías nirqan: <<Päsakalämuy, Jeroboampa 

warmin. ¿Imanirtaq pipis mana reqishunaykipaq jukniraq mödanata jatikurkur 
shamushkanki? TAYTA DIOSMI nimash pasaypa desgracia päsashunaykipaq 
kashqanta. 

7Kaypita kutiykur runayki Jeroboamta wilanki Israel runakunata kuyaq TAYTA 

DIOS kayno nishqanta: <Qamtami akraykur churashkä Israel runakunapa 
mandaqnin rey kanaykipaqmi. 

8Sayno churarmi Davidpita miraqta jorqushkä Israel nacionpa mandaqnin rey 

kaykashqanpita. Mandaq rey kanaykipaq churaykaptïpis qamqa manami 
sirvimaqnï rey Davidnösu mandamientükunata y leynïkunata lapan 
shonquykiwan cumplishkanki. 

9Cäsukamänaykipa trukanqa manakaqman churamar runa fundishqan 

ïdulukunata adorashpaykimi fiyupa rabyanäsimashkanki. Sayno rurar wakin 
reykunapitapis peormi qam jusalikushkanki. 

10<< <Sayta rurashqaykipitami kananqa qampita miraq lapan olqu kaqkunata 

ushakäsishaq, ashmay kaptinpis o mana ashmay kaptinpis. Noqaqa qanra 
kaqkunata jitaqnömi paykunata elaqäsishaq. 

11Markacho wanuqkunataqa alqukunami mikuyanqa. Markapita juklächo 

wanuqkunataqa wiskurkunami y condorkunami mikuyanqa> >>. Sayno 
nirkushpanmi Ahías nirqan: <<Sayno päsananpaq kashqantaqa kikin TAYTA 

DIOSMI nimash>>. 

12Sayno wilaparkurmi Jeroboampa warminta Ahías nirqan: <<Qamqa 

markaykipa jukla kutikuy. Markaman yaykuykaptikimi wawayki wanunqa. 

13Lapan Israel runakunami lakikuyashpan waqar payta pampayanqa. 

Jeroboampa lapan surinkunapita say wamralami Israel runakunata 
kuyaq TAYTA DIOSPA shonqunpaqno kash. Saymi Jeroboampa surinkunapita 
paylata sayno pampayanqa. 

14Saypita juk reytanami TAYTA DIOS churanqa Israel runakunata 

mandananpaq. Paymi Jeroboampita miraqkunata lapanta ushakäsinqa. 
Lapan say nishqäkunaqa kanan junaqmi cumplir qalaykunqa. 

15<<Asera diösapaq jawiyashqan raku qerukunata adorar TAYTA 

DIOSTA Israel runakuna fiyupami rabyanäsiyan. Saymi fiyupa castigar 
paykunata qarqunqa unay ayllunkunata qoykushqan ali nacionpita Éufrates 
mayu mas washaläninyaq. 

16Sayno qarquriykunqa Jeroboam jusalikur Israel runakunatapis 

jusalikasishqanpitami>>. 

17Sayno wilaykuptinmi Jeroboampa warmin kutikurqan tashqan Tirsa 

markaman. Wayinman yaykuykaptinmi wamran päsarpurqan. 

18TAYTA DIOSPA sirviqnin profëta Ahías wilakushqannölami Israel runakuna 

waqar Jeroboampa surinta pampayarqan. 

19Jeroboam guërrata rurashqankuna y Israel runakunata lapan 

mandashqankunapis Israel nacionpa mandaqnin reykunapa acta librunchömi 
qelqaraykan. 

20Ishkay chunka ishkay (22) watami Israel runakunapa mandaqnin rey 

Jeroboam karqan. Pay wanuykuptinnami surin Nadabna rey karqan. 

Judá nacioncho Roboam rey kashqan 

2 Crónicas 12.1-16 

21Judáchöqa Salomónpa surin Roboammi rey kaykarqan. Mandayta 

qalaykushqan wisan chusku chunka juk (41) watayuqmi kaykarqan. TAYTA 

DIOS akrashqan Jerusalénpita chunka qanchis watami mandarqan. Israel 
runakunapa lapan trïbunkunacho kaykaq markakunapitami 
Jerusalénta TAYTA DIOS akrarqan payta saycho adorayänanpaq. Roboampa 
mamanpa jutinmi karqan Naama. Paymi karqan Amón nacionpita. 

22Roboam rey kashqan wisanmi TAYTA DIOSTA mana cäsukur Judá runakuna 

jusalikuyarqan unay ayllunkunapitapis peor. 

23Saymi lömakunachöpis y copösu jachakuna chakinchöpis wankakunata 

ichiykasir y Asera diösapaq raku qerukunata 
jawiykur altarkunata sharkasiyarqan. 

24Saychömi diosninkunata adorar runakunapis y warmikunapis altarkuna 

kashqancho jukwan jukwan kakuyaq. Saynöpami TAYTA DIOS unay 
qarqushqan mana Israel runakunanöla pasaypa melanaypaq jusalikuyarqan. 

25Roboam pisqa wata rey kaykaptinmi Egiptupa mandaqnin rey Sisac 

soldädunkunawan Jerusalénman aywayarqan atacayänanpaq. 

26Markaman yaykurmi TAYTA DIOSPA templunpita y reypa palaciunpita lapan 

tesörunkunata apakuyarqan. Saynölami apakuyarqan rey Salomón 
rurasishqan qori escüdukunatapis. 

27Apakuyashqan escüdukunapa trukantami broncipitana escüdukunata 

Roboam rurasirqan. Nirkurmi palaciu punkuta täpaq soldädukunapa 
mandaqninkunata entregarqan. 

28Templuman rey aywaptinmi soldädunkuna paywan aywayaq say 

escüdunkuna aptash. Palaciunman rey kutiykuptinnami soldädukunaqa say 
escüdukunata sälaman kutisiyaq. 

29Roboam imata rurashqanpis lapanmi qelqaraykan Judá nacionpa 

mandaqnin reykunapa acta libruncho. 

30Roboam mandashqan wisanmi Jeroboamwan chikinakur guërrata imaypis 

rurayaq. 

31Roboam wanuykuptinmi Davidpa Markancho unay ayllunkuna 

pamparaykäyashqan kaqman pampayarqan. Roboampa mamanmi karqan 
Amón nacionpita Naama. Roboampa trukanmi surin Abiamna rey karqan. 

 

1 Reyes 15 
Judá nacioncho Abiam rey kashqan 

2 Crónicas 13.1-22 

1Nabatpa surin Jeroboam chunka puwaq wata Israel nacioncho rey 

kaykaptinmi Judá nacioncho Abiam rey kayman yaykurqan. 

2Jerusaléncho rey karqan kimsa watami. Mamanmi karqan Abisalompa surin 

Maaca. 

3Rey Abiamqa manami unay ayllun Davidnösu TAYTA DIOSTA lapan 

shonqunwan cäsukurqan, sinöqa papänin jusalikushqannömi jusalikurqan. 

4Sayno kaptinpis Davidta kuyash karmi Abiamta TAYTA DIOS qarqurqansu rey 

kashqanpita. Saynöpis Abiam wanuptin surintanami TAYTA DIOS churarqan 
Jerusaléncho rey kananpaq. 

5Rey Davidqa TAYTA DIOS munashqanno kawar lapan 

mandamientunkunatami cumplirqan. Isanqa Davidpa jusan karqan 
Betsabéwan kakur runan Uríasta wanusishqanmi. 

6Jeroboamwan Roboam chikinakur cadala guërrata rurayashqannömi 

Abiampis Jeroboamwan imaypis guërrata rurayaq. 

7Abiam imata rurashqanpis lapanmi qelqaraykan Judá nacionpa mandaqnin 

reykunapa acta libruncho. 

8Abiam wanuykuptinmi Davidpa Markanman pampayarqan. Paypa 

trukannami surin Asana rey karqan. 

Judá nacioncho Asa rey kashqan 

2 Crónicas 14.1-5; 15.16-19 

9Jeroboam ishkay chunka (20) wata Israel nacioncho rey kaykaptinmi Judá 

nacioncho Asa rey kayman yaykurqan. 

10Asami Jerusaléncho rey karqan chusku chunka juk (41) wata. Paypa 

awilanmi karqan Abisalompa surin Maaca. 

11Rey Asami isanqa unay ayllun Davidno TAYTA DIOS munashqanno 

kawarqan. 

12Say wisanmi wakin runakuna y warmikuna diosninkunata 

adorar altarkuna kashqancho jukwan jukwan kakuyaq. Say runakunata y 
warmikunatami Judá nacionpita rey Asa qarqurqan. Saynölami taytan, awilun 
y awilunpa taytan rurasishqan ïdulukunatapis lapanta ushakäsirqan. 

13Asera diösapaq awilan Maaca jawisishqan qerutapis Cedrón raqraman 

apaykurmi rupasirqan. Nirkurmi say ïduluta rurasishqanpita Maacatapis reina 
kashqanpita qarqurqan. 

14Sayno rurarpis markakunacho kaq altarkunataqa Asa manami 

juchusirqansu. Asaqa wanushqanyaqmi TAYTA DIOS munashqanno 
kawarqan. 

15Saynölami papäninpis y kikinpis TAYTA DIOSPAQ rakishqankunata 

templuman aparqan qorita, qellayta y alhäjakunata. 

Rey Ben-adadwan rey Asa parlakuyashqan 

2 Crónicas 16.1-10 

16Israel runakunapa mandaqnin rey Baasawanmi rey Asa guërrata cadala 

rurayaq. 

17Saymi rey Baasa Judá nacioncho kaykaq Ramá markata vinciykur say 

markaman soldädunkunata churarqan Judápita sayman pipis mana 
yaykunanpaq ni saypita Judáman pipis mana yarqunanpaq. 

18Saymi Asaqa TAYTA DIOSPA wayincho y palaciuncho churaraykaq qorita y 

qellayta jorqur Siria nacionpa mandaqnin rey Ben-adadman apasirqan. Ben-
adadqa karqan Tabrimónpa surin y Heziónpa wilkanmi. Payqa 
Damascuchömi taykarqan. Apasirmi encargakurqan niyänanpaq: 

19<<Rey Asami nishunki: <Pipis atacaptin taytaykiwan taytä 

yanapänakuyänanpaq pactuta rurayashqanno noqansipis 
yanapänakunansipaq pactuta rurashun. Yanapämänaykipaqmi apaykäsimü 
qorita y qellayta. Saynöpis manana atacamänanpaq Israel nacionpa 
mandaqnin rey Baasata ama yanapaynasu> >>. 

20Sayno manakuptinmi rey Ben-adad awnishpan soldädunkunata y 

capitanninkunata kacharqan Israel nacioncho kaykaq markakunata 
atacayänanpaq. Atacarmi acaparayarqan Ijón, Dan y Abel-bet-maaca 
markakunata, Cineret particho kaq markakunata y Neftalí particho kaq 
markakunatapis. 

21Say markakunata atacayashqanta musyaykurmi rey Baasaqa Ramá 

markacho cuartilta sharkasinanpaq shuntasishqankunata kachariykur 
Tirsaman kutikuyarqan. 

22Saymi rey Asaqa lapan Judá runakunata Ramáman qayasirqan. 

Chäyaptinmi Ramá markata corralaraq rumikunatapis qerukunatapis 
apayarqan Benjamíncho kaykaq Geba y Mizpa markakunaman. 
Saykunawanmi say markakunata alsasirqan. 

Rey Asa wanushqan 

2 Crónicas 16.11-14 

23Rey Asa rurashqankuna, guërrakunacho vincishqankuna y markakunata 

sharkasishqankunapis lapanmi qelqaraykan Judá nacionpa mandaqnin 
reykunapa acta libruncho. Awkinna karmi chaki nanaywan Asa 
qeshyaykarqan. 

24Asa wanuykuptinmi Davidpa Markancho unay ayllunkuna 

pamparaykäyashqan kaqman pampayarqan. Paypa trukannami surin 
Josafatna rey karqan. 

Israel nacioncho Nadab rey kashqan 

25Ishkay watana Judá nacioncho Asa rey kaykaptinmi Israel nacioncho 

Jeroboampa surin Nadab rey kayman yaykurqan. Nadabqa ishkay watalami 
rey karqan. 

26Payqa TAYTA DIOSTA mana cäsukur taytan Jeroboamnöla Israel 

runakunata jusalikasirqan. 

27Juk kutimi lapan Israel soldädunkunata shuntaykur Nadab aywarqan 

Filistea nacioncho kaykaq Gibetón marka runakunata atacayänanpaq. Sayno 
atacar markata jiruruypa sapäyaptinmi Ahíaspa surin Baasa contran sharkur 
Nadabta wanurasirqan. Baasa karqan Isacar trïbu runami. 

28Sayno wanusirqan Judá nacioncho kimsa wata Asa rey kaykaptinmi. Nirkur 

Baasanami Israel nacioncho rey karqan. 

29Rey kaykarnami Jeroboampita miraqkunataqa lapanta wanusir usharqan. 

Lapanta sayno wanusirqan TAYTA DIOS nishqanta profëta Ahías Silucho 
wilakushqannölami. 

30Sayno päsarqan Israel runakunata kuyaq TAYTA DIOSTA Jeroboam 

rabyanäsishqanpitami. Sayno rabyanäsirqan jusalikur y Israel runakunatapis 
jusalikasirmi. 

31Rey Nadab wakin rurashqankuna qelqaraykan Israel nacionpa mandaqnin 

reykunapa acta librunchömi. 

32Israel runakunapa mandaqnin rey Asami rey Baasawan guërrata cadala 

rurayaq. 

Israel nacioncho Baasa rey kashqan 

33Judá nacioncho Asa kimsa watana rey kaykaptinmi Israel nacioncho 

Ahíaspa surin Baasa rey kayman yaykurqan. Paymi Tirsa markapita Israel 
runakunata mandarqan ishkay chunka chusku (24) wata. 

34Baasaqa TAYTA DIOSTA mana cäsukurmi Jeroboamnöla Israel runakunata 

jusalikasirqan. 

 

1 Reyes 16 

1Saymi Hananipa surin profëta Jehúta TAYTA DIOS nirqan Baasata 

wilananpaq: 

2<<Pipitapis mana cuentash kaykaptikimi qamta churarqä kuyashqä Israel 

runakunapa mandaqnin rey kanaykipaq. Sayno churaykaptïpis qamqa 
Jeroboamnölami Israel runakunata shakyäsishkanki jusalikuyänanpaq. 
Sayno rurarmi pasaypa rabyanäsimashkanki. 

3Saymi Nabatpa surin Jeroboamta ushakäsishqänöla qamta y qampita 

miraqkunatapis ushakäsiyäshayki. 

4Markacho wanuqkunataqa alqukunami mikuyanqa. Markapita juklächo 

wanuqkunataqa wiskurkunami y condorkunami mikuyanqa>>. 

5Baasa rurashqankuna y guërrakunacho vincishqankuna lapanmi 

qelqaraykan Israel nacionpa mandaqnin reykunapa acta libruncho. 

6Baasa wanuykuptinnami Tirsa markacho pampayarqan. Paypa trukannami 

surin Elana rey karqan. 

7Jeroboamno y surinno TAYTA DIOSTA rabyanäsir jusalikushqanpita y 

Jeroboampa ayllunkunata wanusishqanpitami Hananipa surin profëta 
Jehú TAYTA DIOS tantiyasishqanno Baasapa y ayllunkunapa contran 
wilakurqan. 

Israel nacioncho Ela rey kashqan 

8Judá nacioncho Asa ishkay chunka soqta (26) watana rey kaykaptinmi 

Baasapa surin Ela Tirsa markapita Israel runakunata mandar qalaykurqan. 
Payqa ishkay watalami mandarqan. 

9Elapa soldädunkunapa juk capitanninmi karqan Zimri. Paymi guërra 

carrëtakunata pulanta munaynincho sarararqan. Capitannin kaykarmi rey 
Elapa contran sharkurqan. Juk kutimi Tirsa markacho rey Ela palaciuta rikaq 
Arsapa wayincho upyaykarqan. Saycho pasaypa shinkash kaykaptinmi 

10Zimri chaykur wanusirqan. Nirkurmi kikinna rey kayman yaykurqan. Say 

päsarqan Judá nacioncho ishkay chunka qanchis (27) wata Asa rey 
kaykaptinmi. 

11Rey karnami Zimriqa Baasapa surinkunata, ayllunkunata y amïgunkunata 

chipyaq wanusirqan. Manami juklaylatapis olqutaqa kachaykurqansu. 

12Lapanta sayno wanusirqan TAYTA DIOSPA wilakuqnin profëta Jehú 

wilakushqannölami. 

13Rey Baasapa contran Jehú sayno wilakurqan Baasa y surin Ela 

jusalikuyashqanpita y jusalikuyänanpaq Israel mayinkunata 
shakyäsiyashqanpitami. Saynöpami ïdulukunata adorar Israel runakunata 
kuyaq TAYTA DIOSTA fiyupa rabyanäsiyarqan. 

14Ela imata rurashqanpis lapanmi qelqaraykan Israel nacionpa mandaqnin 

reykunapa acta libruncho. 

Israel nacioncho Zimri rey kashqan 

15Ishkay chunka qanchis (27) wata Judá nacioncho Asa rey kaykaptinmi Tirsa 

markacho Zimri rey kayman yaykurqan. Isanqa rey karqan qanchis junaqlami. 
Say junaqkunami Israel soldädukuna Filistea nacioncho kaq Gibetón markata 
atacaykäyarqan. 

16Saychömi Israel soldädukuna musyayarqan rey Elata wanuykasir Zimrina 

paypa trukan rey kaykashqanta. Sayta musyaykur jinan hörami capitannin 
Omrita churayarqan rey kananpaq. 

17Sayno churayaptinmi Omriqa Gibetón markata manana atacashpan lapan 

Israel soldädukunawan Tirsa markatana atacaq aywayarqan. 

18Zimriqa tashqan markata atacaykäyashqanta tantiyaykurmi palaciucho 

kaykaq törri rurinman yaykukuykurqan. Nirkur törrita sarirkasiptinmi kikintapis 
nina rupar wanusirqan. 

19Sayno wanurqan TAYTA DIOSTA rabyanäsir jusalikushqanpitami. 

Ïdulukunata adorayänanpaq Israel runakunata Jeroboam 
shakyäsishqannömi Zimripis shakyäsirqan. 

20Zimri rurashqankuna y Elapa contran sharkur wanusishqanpis Israel 

nacionpa mandaqnin reykunapa acta librunchömi qelqaraykan. 

Israel nacioncho Omri rey kashqan 

21Saypitanami Israel nación wakin runakuna munayarqan Ginatpa surin Tibni 

rey kananta y wakinnami munayarqan Omri rey kananta. 

22Saymi Omripa favornin kaqkuna pelyar vinciyarqan Ginatpa surin Tibnipa 

favornin kaqkunata. Tibnita wanusiyaptinmi Omrina paypa trukan rey karqan. 

23Judá nacioncho kimsa chunka juk (31) wata Asa rey kaykaptinmi Israel 

nacioncho Omri rey kayman yaykurqan. Payqa chunka ishkay watami Israel 
runakunapa mandaqnin rey karqan. Soqta watami Tirsa markapita 
mandarqan. 

24Saypita juk markata sharkasinanpaqmi Samaria lömata Semer runapita 

Omri rantirqan. Say lömapa chanintami pägarqan soqta chunka soqta (66) 
kïlu qellayta. Saycho markata sharkarkasirmi jiruruypa corralasirqan. Lömapa 
punta kaq duëñunpa jutin Semer kaptinmi say markata jutisirqan Samaria 
kananpaq. 

25Omriqa TAYTA DIOSTA mana cäsukurmi punta kaq reykunapitapis peor 

jusalikurqan. 

26Nabatpa surin Jeroboam jusalikushqannömi jusalikurqan. Ïdulukunata 

adorayänanpaq Israel runakunata Jeroboam shakyäsishqanno paypis 
shakyäsirmi TAYTA DIOSTA fiyupa rabyanäsirqan. 

27Omri rurashqankuna y guërrakunacho vincishqankuna qelqaraykan Israel 

nacionpa mandaqnin reykunapa acta librunchömi. 

28Wanuykuptinmi Samaria markaman pampayarqan. 

Israel nacioncho Acab rey kashqan 

29Judá nacioncho kimsa chunka puwaq (38) wata Asa rey kaykaptinmi Israel 

nacioncho Omripa surin Acab rey kayman yaykurqan. Paymi Israel 
runakunata Samaria markapita mandarqan ishkay chunka ishkay (22) wata. 

30Acabqa TAYTA DIOSTA mana cäsukurmi punta kaq reykunapitapis peor 

jusalikurqan. 

31Nabatpa surin Jeroboam jusalikushqannölami paypis jusalikurqan. 

Saynöpis Sidón runakunapa mandaqnin rey Et-baalpa surin Jezabelta 
warminpaq ashiykurmi Baal diostapis adorarqan. 

32Saymi Baalpaq templutapis altartapis Samariacho sharkasirqan. 

33Asera diösapaqpis qeruta jawisirmi wakin kaq reykunapitapis peor Israel 

runakunata kuyaq TAYTA DIOSTA rabyanäsirqan. 

34Acab mandaq kaykashqan wisanmi Bet-elcho taq Hiel jutiyuq runa Jericó 

markata yapay alsasirqan. Cimientukunata perqayta qalaykuptinmi qechpa 
surin Abiram wanurqan. Marka punkuta tanasiptinnami nunush kaq surin 
Segubna wanurqan. Lapanpis saykuna päsarqan Nunpa surin Josué 
nishqannölami. 

 

1 Reyes 17 
Fiyupa usya kananpaq Elías wilakushqan 

1Profëta Elías karqan Galaad particho Tisbé markapitami. Paymi rey Acabta 

nirqan: <<Israel runakunata kuyaq y sirvishqä TAYTA DIOSPA jutinchömi nï: 
Kay watakuna tamyapis ni shulyapis manami kanqasu. Sayno kanqa yapay 
nishqäyaqmi>>. 

2Saypitanami Elíasta TAYTA DIOS nirqan: 

3<<Kaypita inti jeqamunan kaqläpa aywakur Jordán mayupa wak simpancho 

kaykaq Querit raqra kuchunman pakakuy. 

4Saychömi say raqrapita yakuta upunki. Saynöpis cuervukunata maynami 

mandashkä mikuyta apapäyämushunaykipaq>>. 

5Sayno niptinmi TAYTA DIOS nishqannöla Jordán mayuta simpaskir Querit 

raqraman Elías aywakurqan. 

6Saymanmi cuervukuna tantatawan aysata tutapapis tardipapis Elías 

mikunanpaq apapäyarqan. Yakutapis say raqralapitami upurqan. 

Viüdapa wayincho Elías tashqan 

7Manana tamyaptinnami say raqracho yaku sakikäkurqan. 

8Saymi Elíasta TAYTA DIOS nirqan: 

9<<Sidón marka cercancho kaykaq Sarepta markaman ayway saycho 

tänaykipaq. Saychömi juk viüdata nishkä pachaykita qarashunaykipaq>>. 

10Sayno niptinmi Elías aywarqan Sarepta markaman. Marka punkuman 

charmi juk viüda yantakuykaqta tarirqan. Paytami nirqan: <<Mamïta, juk 
pucillu yakuykita manakuläshayki>>. 

11Yakukuq aywaykaptinmi Elías nirqan: <<Saynöpis juk tantata 

manakuläshayki>>. 

12Sayno niptinmi viüda nirqan: <<TAYTA DIOSNIKI musyanmi ima tantapis 

wayïcho mana kashqanta. Juk aptaylami jarinä mankacho kaykan y aceitipis 
ichiklami uyllucho kaykan. Kanan yantakuykä ultimu kaqlantana yanukuskir 
wawäwan ishkä mikuyänäpaqmi. Saypitaqa mikuyänäpaq imapis mana 
kaptin wanukuyäshaqnachir>>. 

13Sayno niptinmi Elías nirqan: <<Ama yarpaysu wanuyänaykipaq kashqanta. 

Yanukunaykipaq nishqaykinöla jukla yanukamuy. Isanqa puntata 
noqapaqraq takshala tortillata ruraskir apamuy. Nirkurnami kikikikunapaqqa 
ruranki. 

14Israel runakunata kuyaq TAYTA DIOSMI nin: <Kay pasaman yapay 

tamyasimushqäyaq mankapita jarinaykipis ni uyllupita aceitikipis manami 
ushakanqasu> >>. 

15Sayno niptinmi viüdaqa jukla yanukurqan qarananpaq. Saypitanami 

Elíaspis, kikin viüdapis y wawanpis waran waran mana ushakäpakuypa 
mikuyarqan. 

16TAYTA DIOS nishqanta Elías wilakushqannölami mankapita jarina ni 

uyllupita aceitipis ushakarqansu. 

17Saypita tiempu päsarkuptinnami viüdapa wawan pasaypa qeshyar 

ansashpan wanurqan. 

18Wawan wanuykuptinmi viüdaqa Elíasta nirqan: <<¡Tayta Diospa 

wilakuqnin! ¿Imanirtaq unay jusalikushqäpita castigamashpayki wawäta 
wanusishkanki?>> 

19Sayno niptinmi Elías nirqan: <<Wawaykita apamuy>>. Saymi 

marqaparkuptin posädarashqan cuartuman apaykur cämanman 
sutaykurqan. 

20Nirkurmi TAYTA DIOSTA manakur nirqan: <<TAYTA DIOS, wayincho 

posädaraykäsimaptin ¿imanirtaq viüdata lakikuyman churar wawanta 
wanusishkanki?>> 

21Sayno niskirmi kimsa kuti aya jananman lätakuykur TAYTA DIOSTA manakur 

nirqan: <<TAYTA DIOS, ¡kay wamrata kawariykasilay!>> 

22Elías sayno manakuptinmi TAYTA DIOS say wamrata kawarisimurqan. 

23Kawarirkasimuptinnami Elíasqa wamrata marqakurkur posädarashqan 

cuartupita uräsirqan. Nirkurmi maman kaqman apaykur nirqan: <<Wawayki 
kawarimushnami>>. 

24Wawan kawaykaqta rikaykurmi viüda nirqan: <<Kananmi isanqa musyä 

Tayta Diospa profëtan kaptiki lapan nishqaykikuna rasun kaq kashqanta>>. 

 

1 Reyes 18 
Rey Acabwan Elías yapay tinkuyashqan 

1Usya qalaykushqanpita kimsa wata päsarkuptinnami Elíasta TAYTA 

DIOS nirqan: <<Kay pasaman yapaynami tamyasimushaq. Sayta wilaq Acab 
kaqman ayway>>. 

2Saymi Acabta wilaq Elías aywarqan. Samaria markacho pasaypa muchuy 

kaptinmi ni imapis mikuyänanpaq karqansu. 

3Sayno kaptinmi Acab qayasirqan palaciucho yanapaqnin Abdíasta. 

Payqa TAYTA DIOSTA mansapakuq runami karqan. 

4Saymi TAYTA DIOSPA profëtankunata Jezabel wanusinan wisan Abdíasqa 

pachak (100) profëtakunata pisqa chunka (50) kama ishkay machaykunaman 
pakaykurqan. Say machaykunalamanmi mikuytapis yakutapis apaparqan. 

5Fiyupa usya kaptinmi Abdíasta rey Acab nirqan: <<Maysay raqrakunapapis 

y oqukunapapis qewa ashiq aywashun. Capazmi qewata tarimushun 
cawallunsikuna y mulansikuna mana wanuyänanpaq>>. 

6Sayno wilanakuskirmi yarquyarqan Acab juk nänipa y Abdías juk nänipa. 

7Nänipa Abdías aywaykashqanchömi Elíaswan tinkurqan. Elías kashqanta 

reqiykurmi urkunpis pasaman töpashqanyaq qonqurpakuykushpan nirqan: 
<<Taytay, ¿Elíasku kaykanki o rikapakuykäku?>> 

8Sayno tapuptinmi Elías nirqan: <<Aw, noqami kaykä. Kanan kaycho 

kaykashqäta patronnikita wilaq ayway>>. 

9Sayno niptinmi Abdías nirqan: <<Taytay, ¿imataq jusä kash Acabman 

kachamänaykipaq? Nimashqaykino wilaptïqa lulapaykashqäta yarpar 
wanusimanqachir. 

10TAYTA DIOS musyanmi patronnï maysay nacionpa ashisishushqaykita. 

Mana tarishushpaykimi say nacionpa mandaqnin reykunatapis jurasish 
rasunpaypa mana rikayäshushqaykita. 

11¿Sayno mana tariykäshuptikiku kanan nikämanki kaycho kaykashqaykita 

patronnïta wilanäpaq? 

12Wilaq aywaykaptilänachir TAYTA DIOSPA Espïritun maypapis apakushunki. 

Wamra kashqäpita pasa TAYTA DIOSTA mansapakur kawaykaptïpis Acab 
shamur mana tarishushpayki noqatachir wanusimanqa. 

13¿Manaku wilayäshushkanki profëtakunata Jezabel wanusinan wisan imata 

rurashqätapis? Pachak (100) profëtakunata ishkay machayman pisqa chunka 
kama (50) pakaykurmi mikuytapis yakutapis apaparqä. 

14¿Sayno yanapaykaptïku kanan nikämanki Acabman aywaykur kaycho 

kaykashqaykita wilanäpaq? Wilaptïqa mana tarishushpayki 
wanusimanqachir>>. 

15Sayno niptinmi Elías nirqan: <<Kanantaqmi Acabwan tinkushaq. Lapanta 

mandaq TAYTA DIOSPA sirviqnin karmi sayno nï>>. 

16Niptinmi Abdíasqa aywar rey Acabta wilarqan. Wilaykuptinmi Acabqa jukla 

Elíaswan tinkuq aywarqan. 

17Elíasta rikaykurmi Acab nirqan: <<¡Qammi jusayuq kaykanki Israel 

runakuna sayjinanpa nakayänanpaq!>> 

18Sayno niptinmi Elías nirqan: <<Manami noqasu jusayuq kaykä 

nakayänanpaq, sinöqa qam y aylluykikunami jusayuq kaykäyanki. 
Qamkunami TAYTA DIOSPA mandamientunkunata mana 
cäsuyashpayki Baal dioskunata adoraykäyanki. 

19Carmelo jirkaman lapan Israel runakunata kanan shuntasimuy. Saynöpis 

sayman qayasimuy Baalpa chusku pachak pisqa chunka (450) 
profëtankunata y Asera diösapa chusku pachak (400) profëtankunatapis. Say 
profëtakunatami warmiki Jezabel pachan qaraykan>>. 

Baalpa profëtankunata Elías manakaqman churashqan 

20Sayno niptinmi lapan Israel runakunata y profëtakunata Carmelo jirkaman 

Acab shuntasirqan. 

21Saychömi runakunata Elías nirqan: <<Qamkuna ¿imayyaqtaq ishkay cära 

kayanki? TAYTA DIOS rasunpaypa Dios kaptinqa paylata adorayay. Baal Dios 
kashqanta criyirqa payta adorayay>>. Sayno niptin saycho kaykaq runakuna 
manami imatapis parlakuyarqansu. 

22Saymi Elías nirqan: <<Noqa japalänami TAYTA DIOSPA profëtan kaykä. 

Baalpa profëtankunami isanqa chusku pachak pisqa chunka (450) kaykäyan. 

23Kanan ishkay turïtukunata apayämushpan Baalpa profëtankuna juk turïtuta 

pishtaskir yanta jananman churayäsun. Isanqa say yantaman ninata ama 
sarisiyäsunsu. Noqapis saynölami jukaq turïtuta pishtaskir yanta jananman 
churashaq. Nirkur manami yantaman ninata sarisishaqsu. 

24Nirkurna diosnikikunata manakuyanki. Saynölami 

noqapis DIOSNÏTA manakushaq. Mayqanpis ninata yantaman sarisiq kaqmi 
rasunpaypa kaq Dios kaykan>>. Sayno niptinmi runakuna niyarqan: 
<<Nishqaykino kaykusun, tayta>>. 

25Saymi Baalpa profëtankunata Elías nirqan: <<Askaq kaykarqa qamkuna 

puntata mayqan turïtutapis pishtar altar jananman churayay. Nirkur ninata 
mana sarisiylapa diosnikikunata manakuyay>>. 

26Sayno niptinmi paykunaqa pishtayashqan turïtupa aysanta yanta jananman 

churaykur tutapita pulan junaqyaq Baalta manakuyarqan: <<¡Ninata 
rataykasilay, tayta Baal!>> nir. Sayno qayaykachar rurayashqan altar 
nawpanpa saltaykachäyashpan tumapäyaptinpis manami pipis 
contestamurqansu. 

27Pulan junaqnami Elíasqa paykunata manakaqman churashpan asipar 

nirqan: <<¡Wiyayäshunaykipaq mas sinchi qayaräyay! ¿Manaku paypis 
diosniki kaykan? Capazchir imalatapis ruraykan. Saynöpis capazchir 
ishpakuykan. Capazchir ilaykanpis o punukashqapis kaykan. ¡Rikchananpaq 
mas sinchi qaparäyay!>> 

28Sayno niptinmi mas fuerti qaparäyashpan costumbrinkuna kashqanno 

cuchillukunawan y espädakunawan yawarlana kusukuyarqan. 

29Tardi kaq sacrificiuta rupasiyänan hörayaq löcuno qayarar 

manakuyaptinpis manami pipis contestarqansu ni imapis wiyakämurqansu. 

30Saypitanami runakunata Elías nirqan: <<Kanan kayman lapayki 

witiyämuy>>. Sayno niptinmi nawpanman lapan shuntakäyarqan. 
Elíasnami TAYTA DIOSPA altarnin juchush kaykaqta alsarqan. 

31Alsananpaqmi Jacobpa surinkuna chunka ishkay kayaptin chunka ishkay 

rumikunata shuntarqan. Jacobpa jutin Israel kananpaqqa kikin TAYTA 

DIOSMI nirqan. 

32Say shuntashqan rumikunawanmi TAYTA DIOSPA altarninta Elías alsarqan. 

Nirkurmi altar nawpankunapa zanjata rurarqan ishkay chunka (20) litru yaku 
yaykunanpaqtano. 

33Altar jananman yantata sulkarkurnami pishtashqan turïtupa aysanta 

cuartusaskir yanta jananman churarqan. 

34Nirkurmi nirqan: <<Chusku uyllu yakuta aysamanpis yantamanpis 

winayay>>. Nishqanno winayaptinmi <<mas yakuta winayay>> nirqan. 
Yapay winayaptinmi <<mastapis saynöla winayay>> nirqan. Sayno niptinmi 
yakuta yapay winayarqan. 

35Nishqanno winayaptinmi altarcho kaykaqta chipyaq ushmar zanjamanpis 

juntarqan. 

36Saypitanami sacrificiuta rupasiyänan höra TAYTA DIOSTA Elías 

manakurqan: <<Abraham, Isaac y Jacob yärakuyashqan TAYTA DIOS, kanan 
junaq runakuna musyayäsun Israel nacioncho munayyuq Dios kashqaykita. 
Saynöpis musyayäsun profëtayki kar nimashqaykinöla lapanta 
ruraykashqäta. 

37TAYTA DIOS, munayyuq kashqaykita tantiyayänanpaq y qamlamanna yapay 

yärakayämunanpaq manakushqäta wiyaykalämay>>. 

38Sayno manakuyta ushaskiptinmi ciëlupita nina ratamur usharqan 

pishtashqan turïtupa aysanta, yantata, perqaraykaq rumikunata y alpatapis. 
Altar nawpan zanjacho kaykaq yakutapis chipyaqmi sakisirqan. 

39Sayta rikaykurmi runakunaqa lätakuykushpan niyarqan: <<¡Elías 

manakushqan kaqmi rasunpaypa kaq Dios kaykan!>> 

40Saypitanami Elías nirqan: <<Baalpa profëtankuna mana qeshpiyänanpaq 

prësu jukla sariyay>>. Sayno niptinmi runakuna say profëtakunata prësu 
sariyarqan. Cisón raqraman apaykurmi lapan say profëtakunapa kunkanta 
Elías roqurqan. 

Tamyamunanpaq Tayta Diosta Elías manakushqan 

41Saypitanami Acabta Elías nirqan: <<Mikunaykipaq y upunaykipaq wayikipa 

aywakuy. Mangäda qalaykunanpaqnami kaykan>>. 

42Elías sayno niptinmi mikuq y upuq Acab aywakurqan. Elíasmi isanqa 

Carmelo jirkaman wisaykur qonqurpakuykurqan qaqlanpis qonqurninman 
töpashqanyaq. 

43Nirkurnami ashmayninta Elías nirqan: <<Aywar lamarläpa 

rikachakamuy>>. Sayno niptinmi ashmayninqa aywaykur lamarläpa 

rikachakurqan. Kutiykurmi nirqan: <<Imapis manami kansu, taytay>>. Sayno 
niptinmi ashmayninta Elías nirqan qanchis kuti rikachakamunanpaq. 

44Qanchis kaq rikachakamuyninchömi nirqan: <<Maki paltanölami lamarpita 

pukutay yarqaykämun>>. Sayno niptinmi Elías nirqan: <<Aywar Acabta niy 
manaraq tamya sapuptin carrëtaman wisarkur wayinman jukla 
kutikunanpaq>>. 

45Aywar wilaykuptinmi Acab carrëtaman jukla wisarkur Jezreelman 

aywakurqan. Saymi ciëlu pasaypa yanawyakarkamuptin wayrantin waqya 
tamya qalakuykurqan. 

46Elíasnami TAYTA DIOS yanapaptin mödananta shumaq watakurkur 

Jezreelman cörrila aywar Acabpa puntanta charqan. 

 

1 Reyes 19 
Horebman Elías qeshpir aywakushqan 

1Acabmi wayinman kutiykur warmin Jezabelta wilarqan Elías lapan 

rurashqankunata y Baalpa profëtankunatapis chipyaq wanusishqanta. 

2Saymi Jezabelqa Elíasman kachata kachakurqan ninanpaq: <<Say 

profëtakunata wanusishqaykipitami kanan kikikitapis wanusishayki. Waray 
kayno höra mana wanusiptïqa lapan diosnïkunapis mana kuyapaypa 
castigayämäsun>>. 

3Sayno niptinmi pasaypa mansarishpan Elíasqa Judá nacioncho kaykaq 

Beersebaman qeshpir aywakurqan. Saycho ashmayninta kachaykurmi 

4juk junaq qoyati sunyaq jirkapa aywarkur retäma jacha chakinman utikash 

jamaykurqan. Saychömi wanuyta munar nirqan: <<TAYTA DIOS, juklana 
shuntakalämay. Wanukuq ayllükunapa ayan mana väliq kashqannömi 
noqapis mana väliq kaykä>>. 

5Sayno manakuskirmi say retäma chakinman wequkuykur punukäkurqan. 

Saycho punuraykaptinmi ángel rikcharkasir nirqan: <<Mikunaykipaq 
sharkuy>>. 

6Sayno niptin rikachakushqanchömi Elías rikarqan shanshacho kuwash 

tantatawan uyllucho yaku jawnan nawpancho kaykaqta. Saymi sharkurkur 
mikurqan y yakutapis upurqan. Mikurkurnami yapay punukuykurqan. 

7Saypita yapay kutiykurmi ángel rikcharkasir nirqan: <<Karuraqmi 

aywanaykipaq kaykan. Sharkur mikuy>>. 

8Sayno niptinmi yapay mikurqan y yakutapis upurqan. Say mikuyta 

mikushqanmi sarararqan chusku chunka (40) junaq chusku chunka paqas 
aywar Tayta Dioswan tinkuna Horeb jirkaman chashqanyaq. 

9Saychömi machayman yaykuykur say sakay punurqan. Saycho 

punuykaptinmi TAYTA DIOS nirqan: <<Elías, ¿imanirtaq kayman 
shamushkanki?>> 

10Sayno niptinmi Elías nirqan: <<Munayyuq TAYTA DIOS kaptikimi lapan 

shonqüwan qamta sirviykä. Israel runakunaqa pactu rurashqaykita manami 
cumpliyansu. Saynöpis altarnikikunata juchusirmi ushayash y 
profëtaykikunatapis wanusirmi ushayash. Noqalanami makinkunapita 
qeshpishkä. Kananqa noqatapis wanusiyämänanpaqmi ashiykäyäman>>. 

11Sayno niptinmi TAYTA DIOS nirqan: <<Kaypita yarqur nawpäman ichiy>>. 

Sayno nirkushpanmi TAYTA DIOS saypa päsarqan. Say hörami jirkakunata 
shilikäsir y rumikunatapis aqullurraq shukukuy wayra päsarqan. Sayno 
kaptinpis TAYTA DIOS manami say wayracho karqansu. Shukukuy wayra 
päsariptinnami mansariypaq temblor karqan. Say temblorchöpis TAYTA 

DIOS manami karqansu. 

12Say temblor päsaskiptinnami bunyaypa bunyar nina rupaykaq päsarqan. 

Say ninachöpis manami TAYTA DIOS karqansu. Nina päsariptinnami 
walwalyaylapa wayra päsaykaqno wiyakarqan. 

13Sayta Elías wiyaykurmi cäpanwan qaqlanta sapakushpan machay 

punkuman yarquykur ichikuykurqan. Saycho ichiraykaptinmi TAYTA 

DIOS nirqan: <<Elías, ¿imanirtaq kayman shamushkanki?>> 

14Sayno niptinmi Elías yapay nirqan: <<Munayyuq TAYTA DIOS kaptikimi 

lapan shonqüwan qamta sirviykä. Israel runakunaqa pactu rurashqaykita 
manami cumpliyansu. Saynöpis altarnikikunata juchusirmi ushayash y 
profëtaykikunatapis wanusirmi ushayash. Noqalanami makinkunapita 
qeshpishkä. Kananqa noqatapis wanusiyämänanpaqmi ashiykäyäman>>. 

15Sayno niptinmi TAYTA DIOS nirqan: <<Shamushlaykipa kutir Damasco 

niyashqan sunyaq jirkayaq ayway. Sayman chaykur Hazaelpa umanman 
aceitita winapanki Siria nacionpa mandaqnin rey kananpaq. 

16Saypita aywakur Israel nacionpa mandaqnin rey kananpaq Nimsipa surin 

Jehúpa umanmanpis aceitita winapanki. Saynöpis qampa trukayki profëta 
kananpaq Abel-mehola markapita Safatpa surin Eliseupa umanmanpis 
aceitita winapanki. 

17<<Hazaelpa makinpita qeshpiq kaqtaqa Jehúmi wanusinqa. Jehúpa 

makinpita qeshpiq kaqtanami Eliseo wanusinqa. 

18Sayno kaptinpis kikïmi sapäshaq noqaman yärakamaq qanchis waranqa 

(7,000) runakunata. Paykunaqa manami Baalman qonqurpakuyashsu ni 
musayashsu>>. 

Discïpulun kananpaq Eliseuta Elías pushashqan 

19Saypita Elías kutirmi Safatpa surin Eliseuta tarirqan chunka ishkay par 

yuntakunawan milgapänakuypa yapyaykaqta. Ushanan kaq milgachöna 
Eliseo yapyaykaptinmi Elíasqa nawpanpa aywashpan cäpanta aylluparkur 
päsakurqan. 

20Saymi Eliseuqa yuntanta kachaskir Elíasta taripaykur ruwakur nirqan: 

<<Qamwan aywanansipaq puntataqa mamäta taytätaraq despidikur 
musaykamushaq>>. Sayno niptinmi Elías nirqan: <<Ayway ari. Isanqa ama 
qonqaysu aywanansipaq kashqanta>>. 

21Elías sayno niptinmi Eliseuqa kutiykur ishkay töruta pishtasirqan. Nirkurmi 

yügunwan y taklanwan aysata kankaskir say markacho kaq runakunata 
qararqan. Saypitanami Elíasta yanapänanpaq aywakurqan. 

 

1 Reyes 20 
Samaria markata atacayänanpaq soldädunkunawan Ben-adad chäyashqan 

1Say wisanmi Siria nacionpa mandaqnin rey Ben-adad kimsa chunka ishkay 

(32) mandaq mayinkunata shuntarqan. Nirkurmi soldädunkunawan, 
cawallunkunawan y carrëtankunawan aywar Samaria markata jiruruypa 
sapaykur saycho taq runakunata atacayarqan. 

2Manaraq atacarmi say markaman kachakunata kachakurqan Israel 

nacionpa mandaqnin rey Acabta niyänanpaq: 

3<<Ben-adadmi nin: <Lapan qorikipis, qellaynikipis warmikikunapis y alinnin 

kaq surikikunapis noqapaqmi kayanqa> >>. 

4Sayno nishqanta wilayaptinmi rey Acab nirqan: <<Rey Ben-adadman 

kutiykur niyanki: <Makiki chakikichömi kaykä, taytay. Nishqaykinölami lapan 
imaykäkunapis, warmïkunapis y alinnin kaq surïkunapis qampaq kayanqa> 
>>. Sayno niptinmi kachakuna aywaykur Ben-adadta wilayarqan. 

5Saypitanami say kacha aywaq runakuna yapay kutiykur Acabta niyarqan: 

<<Rey Ben-adadmi nin: <Lapan qorikita, qellaynikita, warmikikunata y 
surikikunata entregamänaykipaqmi wilasirqä. 

6Sayno kaptinpis kananqa manami saylatasu apakushaq, sinöqa 

palaciuykicho kaykaqta y mandäsishuqniki runakunapa wayinkunacho alinnin 
kaqkunatapis apakushaqmi. Saymi mandaq soldädukunata waray junaq 
kachamushaq munayashqan kaqta apakayämunanpaq> >>. 

7Sayno niptinmi Israel mayor runakunata qayaykasir rey Acab nirqan: <<Say 

runaqa niq tumpalami atacamayninsita munaykan ïlluqa. Qorïta, qellaynïta, 
warmïkunata, surïkunata y imaykäkunatapis apakunanpaq nikaptïpis 
mastaraqmi munaykan>>. 

8Sayno niptinmi Israel mayor runakuna niyarqan: <<Pay nishushqaykita ama 

cäsupaysu, taytay. Saynöpis manashqan tupuqa ama qoysu>>. 

9Sayno niptinmi Ben-adad kachashqan runakunata Acab nirqan: 

<<Mandamaqninsi rey Ben-adadta niyanki: <Puntata manakushqaykitaqa 
awnishqashi. Kanan manakushqaykitashi isanqa awnishunkisu> >>. Sayno 
nishqantami Ben-adadman kutiykur kacha aywaq runakuna wilayarqan. 

10Sayno wilayaptinmi Ben-adad yapay kacharqan Acabta niyänanpaq: 

<<Kananqa Samaria markata lapantami polvuypa polvur asulashaq. Sayno 
mana ushakäsiptïqa diosnïkuna fiyupa castigayämäsun>>. 

11Sayta wiyarmi rey Acabpis kacharqan niyänanpaq: <<Manaraq vincimarqa 

ama alabakuyraqsu>>. 

12Acab sayno nishqantami mandaq mayinkunawan toldunkunacho 

upyaykäyaptin Ben-adadta wilayarqan. Nishqanta wiyarmi mandaq 
soldädunkunata nirqan: <<¡Samaria runakunata jukla atacashun!>> Sayno 
niptinmi soldädunkuna kamarikuyarqan atacayänanpaq. 

Ben-adadpa soldädunkunata Acabpa soldädunkuna vinciyashqan 

13Ben-adadpa soldädunkuna manaraq atacayaptinmi Israel runakunapa 

mandaqnin rey Acabman juk profëta chaykur nirqan: <<TAYTA DIOSMI nin: 
<Saysika soldädukuna shayämuptinpis lapantami makikiman churamushaq 
vinciyänaykipaq. Sayno rurashaq TAYTA DIOS kashqäta musyanaykipaqmi> 
>>. 

14Sayno niptinmi profëtata Acab tapurqan: <<¿Imanöpataq TAYTA 

DIOS makïman entregamanqa?>> Sayno tapuptinmi profëta nirqan: <<TAYTA 

DIOSMI nin: <Provinciakunapita shamuq capitankunapa soldädunkuna 
vinciyänanpaqmi yanapäshaq> >>. Saymi Acab nirqan: <<¿Noqakunaku 
puntata atacayäman o shuyäyämanku Ben-adadpa soldädunkuna puntata 
atacayänanpaq?>> Sayno niptinmi profëta nirqan: <<Qamkunami puntata 
atacayanki>>. 

15Saymi Acab yuparqan provinciakunapita shamuq capitankunapa 

soldädunkunata. Say soldädukunami kayarqan ishkay pachak kimsa chunka 
ishkay (232). Saypitami yuparqan wakin Israel soldädukunata. Paykunami 
kayarqan qanchis waranqa (7,000). 

16Pulan junaq kaykaptinnami Israel soldädukuna pelyayänanpaq 

yarquyarqan. Say hörami kimsa chunka ishkay (32) mandaq mayinkunawan 
Ben-adad shuntakaykur toldunkunacho upyaykäyänaq. 

17Israel soldädukunapa puntantami aywayarqan provinciakunapita shamuq 

capitankunapa soldädunkuna. Samariapita soldädukuna yarquykäyashqanta 
wilayaptinmi 

18Ben-adad nirqan: <<Atacamänansipaq o mana atacamänansipaq 

yarqayämuptinpis kawaykaqlata sariykur apayämuy>>. 

19Provinciakunapita shamuq capitankunapa soldädunkuna y wakin Israel 

soldädukunapis pelyayänanpaq kamarikushqami aywayarqan. 

20Pelyayta qalaykurmi cada soldädu wanusirqan Siriapita shamuq juk 

soldäduta. Mana wanusiyashqan kaq Siria soldädukuna qeshpir 
aywakuyaptinmi Israel soldädukuna qatipäyarqan. Saymi Siriapa mandaqnin 
rey Ben-adad y wakin kaq soldädukunapis cawallunkunata 
loqakurkur qeshpir aywakuyarqan. 

21Saynöpami Israel nacionpa mandaqnin rey Acab vinciykur Siria 

soldädukunapa cawallunkunata y guërraman aywayänanpaq kaq 
carrëtankunata qechurqan. 

22Nirkurnami rey Acabta profëta nirqan: <<Watan kanannömi yapay Siria 

soldädukuna kutiyämunqa atacayäshunaykipaq. Sayno kananpaq 
kaykaptinqa shumaq yarpachakurir pelyayänanpaq soldäduykikunata 
kamarikasiy>>. 

Soldädunkunawan Ben-adad Samaria markata yapay atacayashqan 

23Saypitanami Siria nacionpa mandaqnin rey Ben-adadta capitanninkuna 

niyarqan: <<Israel runakunapa diosninkunaqa jalqakunalachömi yanapäyan. 
Saymi guërracho vincimashkansi. Pampaman apanakuykur pelyarmi isanqa 
vincishsu. 

24Pelyamanqa reykuna amana aywayäsunnasu. Saypa trukanqa 

capitankunalana soldädunkunawan aywayäsun. 

25Nirkur puntata kamarikushqansinöla kananpis shumaq kamarikushun 

cawallukunata, carrëtakunata y soldädukunatapis. Pampaman apanakuykur 
Israel runakunawan pelyarqa mana mayaylami vincirishun>>. Sayno nir 
yäsiyaptinmi Ben-adadqa paykuna niyashqannöla kamarikurqan. 

26Saypita juk wata päsarkuptinnami Ben-adadqa lapan soldädunkunata 

shuntaykasir Afecman aywayarqan Israel soldädukunawan pelyayänanpaq. 

27Saynölami Acabpis Israel soldädukunata shuntaykur aywarqan Siria 

soldädukunawan pelyayänanpaq. Siria soldädukunaqa tishyayparaq 
saysikami kayarqan. Israel soldädukunami isanqa ishkay kuncha 
cabrakunanöla kayarqan. 

28Manaraq pelyayaptinmi rey Acabman chaykur profëta nirqan: <<TAYTA 

DIOS kaynömi nin: <Siria soldädukunaqa yarpäyan jalqakunalacho 
qamkunata yanapashqätami. Sayno yarpaykäyaptinmi kananqa 
pampachöpis paykunata vinciyänaykipaq yanapäyäshayki. Saynöpami 
tantiyankipaq TAYTA DIOS kashqäta> >>. 

29Siria soldädukuna y Israel soldädukunaqa soqta junaqmi frenti frenti 

campamentunkunacho kayarqan. Qanchis kaq junaqchönami pelyar 
qalaykuyarqan. Say junaqmi chakipa aywaq pachak waranqa (100,000) Siria 
soldädukunata Israel soldädukuna wanusiyarqan. 

30Sayno wanusiyaptinmi wakin kaq soldädukuna qeshpir Afec markaman 

aywakuyarqan. Saycho kaykäyaptinmi markapa murällan juchur ishkay 
chunka qanchis waranqa (27,000) Siria soldädukunata wanusirqan. Ben-
adadpis say markaman qeshpirmi wayin wayin pakakur purirqan. 

31Sayno pakakur puriykaptinmi soldädunkunapa mandaqninkuna payta 

niyarqan: <<Israel nacionpa mandaqnin reykunaqa kuyapäkuqshi kayan. 
Sayno kaptinqa qachqa mödanakunata jatikurkur y waskata kunkansiman 
watakurkur Israel runakunapa mandaqnin reyman aywashun. Sayno 
kaykaqta rikamashpansiqa capazchir perdonaykamashwanpis>>. 

32Sayno wilanakuskirmi qachqa mödanata jatikurkur y waskata kunkaman 

watakurkur Israel runakunapa mandaqnin reyman aywayarqan. Chaykurmi 
niyarqan: <<Tayta Acab, rey Ben-adadmi ruwakushushpayki kachayämash 
mana wanusinaykipaq>>. Sayno niyaptinmi rey Acab nirqan: <<¡Wawalaw! 
¿Kawaykanraqku? ¡Payqa imayka wawqïnömi kaykan!>> 

33Sayno niptinmi aywaqkuna tantiyakuyarqan Ben-adadta mana 

wanusinanpaq kashqanta. Saymi jukla niyarqan: <<¡Aw, Ben-adadqa 
wawqikinömi!>> Sayno niyaptinmi Acab nirqan: <<Aywar Ben-adadta 
pushayämuy>>. Chaykuptinmi Ben-adadta guërra carrëtaman Acab 
wisäsirqan. 

34Saychömi Acabta Ben-adad nirqan: <<Papänikita papänï qechushqan 

markakunata kutiykasishayki. Damascucho ima negociulatapis churay 
negociunta papänï Samariacho churashqanno>>. Sayno niptinmi Acab 
nirqan: <<Sayno kananpaq kaptinqa libri kutikunaykipaq kachaykushayki>>. 
Pactuta Ben-adadwan sayno rurarkurmi kutikunanpaq kachaykurqan. 

Acab wanunanpaq kashqanta juk profëta wilashqan 

35Saypitanami profëta mayinta juk profëta nirqan: <<Tayta Dios munaykan 

maqamänaykitami. Sayno kaptinqa mana kuyapaypa maqaykamay>>. 
Sayno niptinpis profëta mayin manami maqayta munarqansu. 

36Maqayta mana munaptinmi say profëta nirqan: <<TAYTA DIOS nishqanta 

mana cäsukushqaykipitami kaypita aywaykaptiki juk león wanusishunki>>. 
Profëta nishqannölami aywaykaptin juk león yuripaykur wanurasirqan. 

37Saypitanami say profëta tinkurqan juk runawan. Profëta mayinta 

manakushqannölami say runatapis manakurqan maqananpaq. Sayno 
manakuptinmi yawar yawarlana maqar ushaykurqan. 

38Sayno maqaskiptinmi say profëta nawinta sapakurqan pipis mana 

reqinanpaq. Nirkurmi rey Acabta nänicho shuyararqan. 

39Saypa päsaykaptinmi rey Acabta sinchipa profëta nirqan: <<Pelyamanmi 

aywashkä, taytay. Saychömi juk soldädu prësuta kachapaykamarqan 
rikanäpaq. Kachapämarmi nimarqan say prësu qeshpiptin imaptinqa kikïta 
wanusimänanpaq kashqanta o sinöqa kimsa waranqa (3,000) qellayta 
päganäpaq kashqanta. 

40Sayno kaptinpis ruraynïkunacho ocupädu kakushqäyaqmi say prësu 

qeshpir aywakush>>. Sayno niptinmi rey Acab nirqan: <<Qamtaqa 
shimilaykimi condenashushkanki>>. 

41Sayno niptinmi nawinta saparaykashqanta jorquriptin rey Acab reqirqan 

profëta kashqanta. 

42Saymi profëta nirqan: <<TAYTA DIOSMI nin: <Wanusinaykipaq makikiman 

Ben-adadta churaykämuptï kacharishqaykipitami kananqa paypa trukan 
kikiki wanunki. Saynölami paypa soldädunkunata wanusiyänanpa trukan 
qampa soldäduykikunatana wanusiyanqa> >>. 

43Profëta sayno niptinmi rey Acabqa Samaria markaman kutir fiyupa lakish y 

rabyash palaciunman aywarqan. 

 

1 Reyes 21 
Nabotpa chakranta Acab acaparashqan 

1Jezreel markapitami Nabot jutiyuq juk runa karqan. Paypa üva chakranmi 

karqan Samariapa mandaqnin rey Acabpa palaciun nawpancho. 

2Juk kutichömi Nabotta Acab nirqan: <<Huertäta ruranäpaq palaciü 

nawpancho kaykaq üva chakraykita alinnin kaq chakräwan trukaykushun. 
Qellaycho niptikiqa qellaychömi pägashayki>>. 

3Sayno niptinmi Nabot nirqan: <<TAYTA DIOS manami munansu ayllükuna 

kachapämashqan herenciata rantikunäta>>. 

4Sayno niptinmi rey Acabqa fiyupa lakish y rabyash wayinpa kutikurqan. 

Chaykurmi cämanman jitakakuykur pader kaqpa tikrakuskirqan. Mikuytapis 
manami munarqansu. 

5Sayno kaykaqta rikaykurmi warmin Jezabel tapurqan: <<¿Imapitataq lakish 

kaykanki? ¿Imanirtaq mikuytapis munankisu?>> 

6Saymi Acab nirqan: <<Jezreelpita kaq Nabottami nishkä üva chakranta 

qellaychöpis o trukaypapis rantikamänanpaq. Sayno niptïpis manami 
awnimashsu>>. 

7Sayno niptinmi warmin Jezabel nirqan: <<Israel nacionpa mandaqnin rey 

kaykarqa rabyanänaykipa trukan mikuy upuy. Nabotpa üva chakrantaqa 
noqami entregashayki>>. 

8Saymi juk cartata Acabpa jutincho Jezabel qelqarqan. Nirkurnami sëllunwan 

sëllarkur apasirqan Nabotpa markan Jezreelcho taq mayor runakunaman y 
autoridäkunaman. 

9Say qelqashqan cartachömi nirqan: <<Lapayki shuntakaykur 

ayunayashpayki runakunapa nawpanman Nabotta jamasiyay. 

10Nirkurna ishkay lula runakunata yäsiyay <kay runaqa Tayta Diospa contran 

y mandamaqninsi reypa contranmi parlash> nir Nabotpa contran 
sharkuyänanpaq. Yäsiyashqaykino jitapäyaptin markapita jukläman jorqurir 
Nabotta samqaypa wanusiyay>>. 

11Cartacho Jezabel nishqannölami lapan autoridäkuna, mayor runakuna y 

marka runakuna rurayarqan. 

12Saymi ayünuman shuntakaykur lapan runakunapa nawpanman Nabotta 

jamasiyarqan. 

13Ishkay lula runakunapis sayman jamaykurmi Nabotta manakaqta jitapar 

lapan runakunapa nawpancho niyarqan: <<Kay runaqa Tayta Diospa contran 
y mandamaqninsi reypa contranmi parlash>>. Sayta wiyaykurmi markapita 
jukläman jorquskir runakuna samqaykälar Nabotta wanusiyarqan. 

14Nirkurmi Jezabelta wilayarqan Nabotta samqaypa wanusiyashqanta. 

15Jezabel sayta wiyaykurmi runan Acabta nirqan: <<Üva chakranta rantikuyta 

mana munaq Nabot wanushnami kaykan. Kananqa jukla aywaykur say 
chakrata sarikuy>>. 

16Nabot wanushqanta niptinmi Acabqa jukla aywashpan Nabotpa üva 

chakranta acapararqan. 

17Saymi Elíasta TAYTA DIOS nirqan: 

18<<Israel nacionpa mandaqnin rey Acabman ayway. Payqa Samariachömi 

kaykan. Kanan höraqa Nabotpa üva chakranta acaparaqmi aywash. 

19Chaykur payta ninki: <TAYTA DIOSMI nin: ¿Imanirtaq Nabotta wanuykasir 

chakranta acaparaykanki? Sayno rurashqaykipitami Nabotpa yawarninta 
alqukuna laqwayashqancho qampa yawarnikitapis alqukuna laqwayanqa> 
>>. 

20Sayno niptinmi Acabman Elías aywarqan. Payta rikaykurmi Acab nirqan: 

<<Conträ kaykarqa ¿imaqtaq shamushkanki?>> Niptinmi Elías nirqan: 
<<TAYTA DIOSTA mana cäsukur lutankunalata ruraptikimi shamushkä. 

21TAYTA DIOSMI nishunki: <Imayka desgraciawanmi castigashayki. Saymi 

qampita miraq lapan olqu kaqkunata ushakäsishaq, ashmay kaptinpis o 
mana ashmay kaptinpis. Noqaqa paykunata elaqäsishaq qanrakunata 
jitaqnömi. 

22Israel runakunata jusalikasir rabyanäsimashqaykipitami Nabatpa surin 

Jeroboamta y Ahíaspa surin Baasata surinkunatawan ushakäsishqäno 
qamtapis surikikunatawan ushakäsishayki>. 

23Saynölami Jezabelpaqpis Tayta Dios nin: <Jezreel marka murälla 

waqtanchömi Jezabelpa ayantapis alqukuna mikuyanqa>. 

24<<Saynölami jinan markacho wanuq aylluykikunatapis alqukuna 

mikuyanqa. Markapita juklächo wanuq kaqkunatanami wiskurkuna 
mikuyanqa>>. 

25Acabnöqa manami pipis warmin nishqanta cäsur TAYTA 

DIOSTA rabyanäsirqansu. 

26Saymi pasaypa jusalikur Acabqa amorreo runakuna adorayashqan 

ïdulukunata adorarqan. Say ïdulukunata adorayashqanpitami amorreo 
runakunata TAYTA DIOS Israel nacionpita qarqush karqan. 

27 TAYTA DIOS nishqanta Elías wilaykuptinmi rey Acab mödananta rachirir 

qachqa mödanata jatikurqan. Nirkurmi ayunashpan fiyupa lakikur say 
mödanan jatishla punurqanpis. 

28Saymi Elíasta TAYTA DIOS nirqan: 

29<<Acab lutanta rurashqanpita pësakuykashqanta ¿tantiyashkankiku? 

Sayno pësakur perdonta manakamashqanpitami kawashqanyaqqa nishqä 
castïgukuna kanqaraqsu. Pay wanukuptin surin mandaq kaykaptinraqmi 
castïgukuna kanqa>>. 

 

1 Reyes 22 
Acab ushakänanpaq kashqanta profëta Micaías nishqan 

2 Crónicas 18.1-27 

1Siria nacionwan Israel nación kimsa watanami manana pelyayarqannasu. 

2Say kimsa watachönami Judá nacionpa mandaqnin rey Josafat aywarqan 

Israel nacionpa mandaqnin rey Acabta watukaq. 

3Chaykuptinmi yanapaqninkunata rey Acab nirqan: <<Musyayashqaykinöpis 

Siria nacionpa mandaqnin rey kananyaqmi Galaadcho kaykaq Ramot 
markansita munaynincho sararaykan. Imanöpapis say markansita 
shuntamushun>>. 

4Sayno wilanakuskirmi rey Josafatta Acab nirqan: 

<<¿Yanapämankimansuraq Galaadcho kaykaq Ramot markata shuntaq 

aywaptï?>> Sayno niptinmi Josafat nirqan: <<Soldädükunawan 
cawallükunawan yanapänäpaq listumi kaykä. 

5Isanqa TAYTA DIOSTARAQ tapukuskishun>>. 

6Saymi chusku pachak (400) profëtankunata qayaykasir rey Acab paykunata 

tapurqan: <<Galaadcho kaykaq Ramot markata shuntaq ¿aywayämanku o 
manaku?>> nir. Sayno tapuptinmi niyarqan: <<Aywayay. TAYTA 

DIOS yanapäshunkimi say markata shuntayämunaykipaq>>. 

7Saymi Josafat nirqan: <<¿Manasuraq TAYTA DIOSPA profëtan kaycho kan 

tapukunansipaq?>> 

8Niptinmi rey Acab nirqan: <<Aw, kaykanmi TAYTA DIOSPA juk profëtan. 

Payqa Imlapa surin Micaíasmi kaykan. Isanqa payta tapukuptï imaypis mana 
alikunala päsamänanpaqmi niman. Saymi paytaqa pasaypa chikï>>. Sayno 
niptinmi rey Josafat nirqan: <<Ama saynöqa parlaysu>>. 

9Saymi juk capitanninta qayaykasir rey Acab nirqan: <<Imlapa surin 

Micaíasta jukla pushamuy>>. 

10Israel nacionpa mandaqnin rey Acabwan Judá nacionpa mandaqnin rey 

Josafatmi Samaria marka yaykuna punkucho mandaq kay mödanankuna 
jatish trönunkunacho jamaraykäyarqan. Paykunapa nawpanchömi 
profëtakunapis wilakuykäyarqan. 

11Quenaanapa surin profëta Sedequíaspis fiërrupita waqrakunata ruraykurmi 

nirqan: <<TAYTA DIOSMI nin: <Runata töru ashtiqnömi Siria nación 
runakunata ushakäsinki> >>. 

12Saynölami lapan profëtakunapis reyta niyarqan: <<Galaadcho kaykaq 

Ramot markata atacayay. Tayta Diosmi yanapäyäshunki say markata 
shuntayämunaykipaq>>. 

13Kacha aywaqnami Micaías kaqman chaykur nirqan: <<Lapan 

profëtakunami rey Acabta nikäyan say markaman aywar soldädunkunawan 
vinciyänanpaq kashqanta. Qampis paykuna niyashqannöla niykulay>>. 

14Sayno niptinmi Micaías nirqan: <<Noqaqa TAYTA DIOS nimashlantami 

nishaq. Nimashlanta mana niptïqa fiyupa castigamäsun>>. 

15Sayman Micaías chaykuptinmi rey Acab nirqan: <<Galaadcho kaykaq 

Ramot markata shuntanäpaq ¿atacayämanku o manaku?>> Sayno 
tapuptinmi Micaías nirqan: <<Atacaq aywayay. TAYTA 

DIOSMI yanapäyäshunki vinciyänaykipaq>>. 

16Lulapaykashqanta maliciarmi rey Acab nirqan: <<¡Ayka kutitaq 

nishayki TAYTA DIOSPA jutincho rasun kaqlata nimänaykipaq!>> 

17Niptinmi Micaías nirqan: <<TAYTA DIOS revelamaptinmi rikashkä Israel 

runakuna misiqniynaq uyshakunano maysaypa mashtakash 



728 

 

 
© 2018  Wycliffe Bible Translators, Inc. 

  
 

 

kaykäyaqta. TAYTA DIOSMI nin: <Ämuynaq uyshanöpis kaykarqa Israel 
runakuna wayinkunapa jawkala kutikuyäsun> >>. 

18Saymi Josafatta rey Acab nirqan: <<¿Manaku nirqä desgracia 

päsamänanpaq kaqlata kay runa imaypis nimashqanta?>> 

19Saymi Micaías nirqan: <<Kanan wiyay TAYTA DIOS imata nishqantapis. 

Revelacionchömi rikashkä trönuncho TAYTA DIOS jamaraykaqta. Saynöpis 
rikashkä lapan angilninkuna isuq kaq nawpancho y aluq kaq nawpancho 
tishyayparaq ichiraykäyaqtami. 

20Saychömi TAYTA DIOS nirqan: <¿Piraq rey Acabta yarpayta qonman 

Galaadcho kaykaq Ramot markata höralan atipash atacaq aywananpaq?> 
>> <<Saymi angilkuna wakin jukno niyarqan y wakinnami jukno niyarqan. 

21Sayno nikäyaptinmi juk espíritu TAYTA DIOSPA nawpanman aywaykur 

nirqan: <Noqami yarpayta qoshaq>. <<Saymi TAYTA DIOS tapurqan: 
<¿Imanöpataq yarpayta qonki?> 

22<<Sayno tapuptinmi nirqan: <Acabpa lapan profëtankunatami 

lulakuyänanpaq yarpayta qoshaq>. <<Sayno niptinmi TAYTA DIOS nirqan: 
<Yarpashqaykino ruraptiki alimi kanqa. Sayno ruranaykipaq jukla ayway> >>. 

23Sayno nirkushpanmi rey Acabta profëta Micaías nirqan: <<TAYTA 

DIOS sayno kachamuptinmi say espíritu shamur lapan profëtaykikunata 
lulakaykäsin. Sayno lulapaykäyäshunki wanusiyäshunaykipaq hörayki 
chämushna kaptinmi>>. 

24Sayno niptinmi Quenaanapa surin Sedequías Micaíasta laqyaykushpan 

nirqan: <<¡Imanirtaq yarpaykanki TAYTA DIOSPA Espïritun noqata 
kachariykamar qamlatana parlapäshushqaykita!>> 

25Niptinmi Micaías nirqan: <<Wayin wayin pakakur purishqayki hörami 

musyankipaq rasun kaqta nikashqäta>>. 

26Sayno niptinmi rey Acab yanapaqninkunata nirqan: <<Micaíasta prësu 

sariykur markapa gobernadornin Amónpa y surï Joáspa despächunman 
apayay. 

27Paykunata wilayanki carcilman wichqaykur kaway sararaqlanpaq yakutapis 

mikuytapis qarayänanpaq. Saycho wichqaräsun lapantapis vincirkur 
kutimushqäyaq>>. 

28Niptinmi Micaías nirqan: <<Vinciskir kutimunaykipaq kashqanta 

yarpaptikipis TAYTA DIOSQA nikan wanunaykipaq kashqantami. Say 
nishqätaqa lapayki tantiyakuyay>>. 

Ramot markacho Acab wanushqan 

2 Crónicas 18.28-34 



729 

 

 
© 2018  Wycliffe Bible Translators, Inc. 

  
 

 

29Saypitanami Israel nacionpa mandaqnin rey Acabwan Judá nacionpa 

mandaqnin rey Josafat Galaadcho kaykaq Ramot markata atacaq 
aywayarqan. 

30Manaraq atacarmi rey Acab nirqan: <<Contransi soldädukuna mana 

reqiyämänanpaq noqaqa pelyakuna mödanata jatikurkur pelyashaq. Qam 
isanqa mandaq kay mödanalaykiwan pelyanki>>. Sayno nirmi Acabqa 
pelyakuna mödanata jatikurkur pelyaq yaykurqan. 

31Siria nacionpa mandaqnin reynami carrëtakunawan aywaq kimsa chunka 

ishkay (32) capitanninkunata yäsir nirqan: <<Soldädukunata 
wanusiyänaykipa trukanqa rey Acablata imanöpapis wanusiyanki>>. 

32Sayno niptinmi say capitankuna pelyaman yaykur Josafatta 

rikaykuyashpan yarpäyarqan Israel nacionpa mandaqnin rey Acab 
kashqanta. Atacayänanpaq corralaskiyaptinmi Josafatqa ausiliuta manakur 
qapararqan. 

33Sayno qaparaptinmi Acab mana kashqanta tantiyayashpan 

wanusiyarqannasu. 

34Saypita pelyaykashqanchömi juk soldädu lutala flëchaykuptin rey Acabpa 

bronci chalëcun tinkuraqninpa flëcha yaykuriykurqan. Saymi carrëta 
manijaqninta Acab nirqan: <<Jukla kaypita jorqamay. 
Flëcharayämashqami>>. 

35Pasaypa mansariypaqmi qoyati say junaq pelyayarqan. Rey Acabtami ansa 

kaykaqta carrëtanman soldädunkuna ichiräsiyarqan pelyayashqanta 
rikananpaq. Yawarninpis carrëtaman liwaypa aywaptinmi say tardila 
wanurqan. 

36Inti jeqaykaptinmi rey Acab wanushqanta musyaskir soldädunkunata kayno 

wilarqan: <<Kananqa cada ünunsi markansipana kutikushun. 

37Mandamaqninsi rey wanushqami>> nir. Saypitanami rey Acabpa ayanta 

Samariaman apaykur pampayarqan. 

38Acabpa carrëtanta maylayänanpaqmi prostitüta warmikuna armakuyänan 

Samaria pözuman apayarqan. Saycho maylayaptinmi Acabpa yawarninta 
alqukuna laqwayarqan. Lapanpis sayno päsarqan TAYTA 

DIOS nishqannölami. 

39Acab rurashqankuna, marfilwan adornashqan palaciuta sharkasishqan y 

markakunata sharkasishqankunapis lapanmi qelqaraykan Israel nacionpa 
mandaqnin reykunapa acta libruncho. 

40Acab wanuykuptinnami surin Ocozíasna Israel nacionpa mandaqnin rey 

karqan. 

Judá nacioncho Josafat rey kashqan 

2 Crónicas 20.31-37 

41Israel nacioncho chusku watana Acab rey kaykaptinmi Asapa surin Josafat 

Judá nacioncho rey kayman yaykurqan. 

42Mandayta qalaykushqan wisan kimsa chunka pisqa (35) watayuqmi 

kaykarqan. Payqa ishkay chunka pisqa (25) watami Jerusalénpita 
mandarqan. Mamanmi karqan Silhipa surin Azuba. 

43Payqa taytan Asanölami TAYTA DIOSPA shonqunpaqno 

kawarqan. 44 (44) Isanqa templupita juklächo kaykaq altarkunata manami 
juchusirqansu. Saymi say altarkunacho runakuna imaypis sacrificiukunata 
rupasiyarqan y inciensuwan qoshnisiyarqan. 

44 44 (45) Israel nacionpa mandaqnin reywan amistäta rurash karmi Josafatqa 

paywan mana chikinakuypa kawarqan. 

45 45 (46) Josafat rurashqankuna y guërrakunacho vincishqankuna lapanmi 

qelqaraykan Judá nacionpa mandaqnin reykunapa acta libruncho. 

46 46 (47) Say wisanmi wakin runakuna y warmikuna diosninkunata adorar 

altarkuna kashqancho jukwan jukwan kakuyaq. Lapan say runakunata y 
warmikunatami Judá nacionpita rey Josafat qarqurqan. Paykunaqa Josafatpa 
taytan Asa kawashqan wisanpita pasami diosninkunata saycho adorayarqan. 

47 47 (48) Josafat mandashqan wisanqa Edom nacioncho manami rey 

karqansu, sinöqa gobernadorlami. 

48 48 (49) Josafatqa qorita Ofirpita 

apayämunanpaqmi büquikunata rurasirqan. Say büquikunaqa Tarsispa 
aywaq büquikunanömi karqan. Say büquikuna Ezión-gebercho pakir 
talpukäyaptinmi aywayarqansu. 

49 49 (50) Juk kutimi Acabpa surin Ocozíasqa Josafatta nirqan: 

<<Büquikikunata manijäsiyänanpaq ashmaynïkunapis aywaykuyäläsun>>. 
Sayno niptinpis Josafatqa paykuna aywayänanta manami munarqansu. 

50 50 (51) Josafat wanuykuptinmi Davidpa Markancho unay ayllunkuna 

pamparaykäyashqan kaqman pampayarqan. Paypa trukannami surin 
Joramna rey karqan. 

Israel nacioncho Ocozías rey kashqan 

51 51 (52) Judá nacioncho chunka qanchis wata Josafat mandaq kaykaptinmi 

Acabpa surin Ocozías Israel nacioncho rey kayman yaykurqan. Payqa ishkay 
watami Samariapita mandarqan. 

52 52 (53) TAYTA DIOSTA mana cäsukurmi taytanno, mamanno y Nabatpa surin 

Jeroboamno Israel runakunata jusalikasirqan. 

53 53 (54) Ocozíaspis taytan Acabnömi Baal diosta adorarqan. Sayno 

adorarmi Israel runakunata kuyaq TAYTA DIOSTA fiyupa rabyanäsirqan. 

2 Reyes 
2 Reyes 1 

Rey Ocozías wanushqan 

1Rey Acab wanuskiptinmi Moab nación runakuna Israel runakunapa contran 

sharkuyarqan. 

2Juk junaqmi Acabpa surin rey Ocozías Samaria markacho kaq palaciunpa 

ishkay kaq pïsuncho kaykashqancho ventänapita jeqakurpurqan. Saymi 
pasaypa ansa kar aliyänanpaq kashqanta o mana aliyänanpaq kashqantapis 
musyayta munar Ecrón markaman kachakurqan Baal-zebub diosta 
tapukayämunanpaq. 

3Saymi TAYTA DIOSPA angilnin Elíasta nirqan: <<Jukla aywashpayki Ocozías 

kachakushqan runakunata tinkupar niy: <¿Imanirtaq Israelcho Dios mana 
kaptinnöpis Ecróncho kaykaq Baal-zebub diosman tapukuq aywaykäyanki? 

4Rey Ocozíaspaqmi TAYTA DIOS nin: Qeshyashqaykipita aliyänaykipa trukan 

wanunkimi> >>. 

Ángel nishqannölami Elías aywaykur say kacha aywaykaq runakunata 
wilarqan. 

5Sayno wilaykuptinmi kacha aywaykaq runakuna rey kaqman kutiyarqan. 

Kutiykuyaptinmi rey tapur nirqan: <<¿Imanirtaq rasla kutiyämushkanki?>> 

6Sayno tapuptinmi niyarqan: <<Juk runami tinkupaykayämar niyämash 

qamta kayno nir wilayänäpaq: <¿Imanirshi Israelcho Dios mana kaptinnöpis 
Ecróncho kaykaq Baal-zebub diosman tapukuq kachayämashkanki? Sayshi 
kananqa aliyänaykipa trukan wanunkipaq. Sayno kananpaq 
kashqantashi TAYTA DIOS nish> >>. 

7Sayno wilayaptinmi rey tapurqan: <<Say niyäshuqniki runa ¿imanötaq 

kash?>> 

8Tapuptinmi niyarqan: <<Paypa mödananqa aqsapita awashqami y 

wachkunpis qarapita rurashqami kash>>. Sayno wilayaptinmi rey nirqan: 
<<¡Pay kanqa Tisbépita kaq Elíasmi!>> 

9Saymi pisqa chunka (50) soldädukunata capitannintawan kacharqan Elíasta 

prësu sariyämunanpaq. Paykuna chäyänanpaqmi Elíasqa lömacho 
jamaraykarqan. Chaykurmi capitán nirqan: <<¡Profëta Elías, rey Ocozíasmi 
kachayämash qamta pushayänäpaq!>> 

10Sayno niptinmi Elías nirqan: <<Tayta Diospa profëtan kashqäta 

musyanaykipaq ciëlupita nina ratamur qamtapis y pisqa chunka 
soldäduykikunatapis rupar ushayäshunki>>. Sayno niptinmi ciëlupita nina 
ratamur paykunata usharqan. 

11Saypitanami reyqa kacharqan juk capitantana pisqa chunka (50) 

soldädukunatawan. Paypis sayman chaykurmi Elíasta nirqan: <<¡Profëta 
Elías, rey Ocozíasmi kachamash qamta pushayänäpaq!>> 

12Sayno niptinmi Elías nirqan: <<Tayta Diospa profëtan kashqäta 

musyanaykipaq ciëlupita nina ratamur qamtapis y pisqa chunka 
soldäduykikunatapis rupar ushayäshunki>>. Sayno niptinmi ciëlupita nina 
ratamur paykunatapis usharqan. 

13Saypitanami rey yapay juk capitantana kacharqan pisqa chunka (50) 

soldädunkunatawan. Say capitannami Elías kaqman chaykur puntanman 
qonqurpakuykur ruwakurqan: <<Tayta profëta, noqatapis kay 
soldädükunatapis ama wanuykasiyälämaysu. 

14Musyämi punta shamuq ishkan capitankunatapis soldädunkunatapis 

ciëlupita ratamuq ninawan ushakäsishqaykita. Ama paykunatanöqa 
ushakaykasiyälämaysu>> nir. 

15Sayno manakuptinmi TAYTA DIOSPA angilnin Elíasta nirqan: <<Mana 

mansariylapa paykunawan ayway>>. Sayno niptinmi paykunawan rey 
kaqman Elías aywarqan. 

16Chaykurmi rey Ocozíasta Elías nirqan: <<TAYTA DIOSMI nin: <Israel 

nacioncho Dios mana kaptinnöpis ¿imanirtaq Ecróncho kaykaq Baal-zebub 
diosman tapukuq kachakushkanki? Sayno kachakushqaykipitami 
aliyänaykipa trukan wanunkipaq> >>. 

17Elías nishqannölami rey Ocozías wanurqan. Ocozíaspa surin mana 

kaptinmi wawqin Joram rey karqan. Mandaq kayta qalaykurqan Josafatpa 
surin kaq Joram ishkay watana Judá nacioncho rey kaykaptinmi. 

18Rey Ocozías rurashqankunapis lapanmi qelqaraykan Israel nacionpa 

mandaqnin reykunapa acta libruncho. 

 

2 Reyes 2 
Elíasta jana pasapa apakushqan 

1Shukukuy wayrawan Elíasta TAYTA DIOS apakunanpaq tiempu 

chämuptinnami Gilgal markapita Eliseuwan yarquyarqan. 

2Yarquykäyashqanchömi Eliseuta nirqan: <<Bet-elmanmi TAYTA 

DIOS kachaykäman. Qamqa kaylacho quëdakuy>>. Sayno niptinmi Eliseo 
nirqan: <<Mana kachaypami maypa aywaptikipis qatiräshayki, taytay>>. 
Sayno niptinmi Bet-elman ishkan aywayarqan. 

3Bet-elman chäyaptinmi saycho taq profëtakuna tinkupäyashpan Eliseuta 

niyarqan: <<¿Musyankiku yachasishuqniki Elíasta TAYTA DIOS kanan junaq 

pushakunanpaq kashqanta?>> Niptinmi Eliseo nirqan: <<Aw, musyänami. 
Saytaqa ama pitapis wilapäyaysu>>. 

4Yapaymi Elías nirqan Eliseuta: <<Jericómanmi TAYTA DIOS kachaykäman. 

Qamqa kaylacho quëdakuy>>. Sayno niptinmi Eliseo nirqan: <<Mana 
kachaypami maypa aywaptikipis qatiräshayki, taytay>>. Sayno niptinmi 
Jericóman ishkan aywayarqan. 

5Saychöpis profëtakuna paykunata chaskikuq yarqamurmi Eliseuta niyarqan: 

<<¿Musyankiku yachasishuqniki Elíasta TAYTA DIOS kanan junaq 
pushakunanpaq kashqanta?>> Niyaptinmi Eliseo nirqan: <<Aw, musyänami. 
Saytaqa ama pitapis wilapäyaysu>>. 

6Saypitanami Elías yapay nirqan: <<Jordán mayumanmi TAYTA 

DIOS kachaykäman. Qamqa kaylacho quëdakuy>>. Sayno niptinmi Eliseo 
nirqan: <<Mana kachaypami maypa aywaptikipis qatiräshayki, taytay>>. 
Sayno niptinmi Jordán mayuman ishkan aywayarqan. 

7Aywayaptinmi Jericócho taq profëtakunapita pisqa chunka (50) profëtakuna 

paykunawan aywayarqan. Jordán mayu kuchunman Elíaswan Eliseo chaykur 
ichiskiyaptinmi say profëtakuna karulapita rikaräyarqan. 

8Saycho kaykashqanchömi Elíasqa cäpanta shumaq doblarkur mayuta 

sapiykurqan. Sayno ruraykuptinmi mayuqa janaman uraman rakikaskirqan. 
Saymi sakipana ishkan päsayarqan. 

9Mayuta päsaskirnami Eliseuta Elías nirqan: <<Manaraq aywakushqäyaq 

imatapis munashqaykita jukla manakamay>>. Sayno niptinmi Eliseo nirqan: 
<<Poderyuq kashqaykipita mas poderyuq kaytami munaykä>>. 

10Sayno niptinmi Elías nirqan: <<Sayqa ajami kaykan. Ima kaptinpis 

apakamaqta rikamarqa noqapita mas munayyuqmi kanki. Mana rikamarmi 
isanqa kashlayki kanki>>. 

11Sayno parlar aywaykäyaptinmi elaqpita nina rupaykaq carrëta y nina 

rupaykaq cawallukuna paykunapa chawpinpa päsar rakiskirqan. Elíastanami 
shukukuy wayra jana pasapa apakurqan. 

12Sayta rikaykurmi Eliseo mansakashpan nirqan: <<¡Ay taytay! ¡Israel 

runakunapa guërra carrëtankunata y cawallunkunatami rikaykä!>> Saypita 
pasa Elíasta mananami rikarqannasu. Elías aywakuptinmi Eliseo fiyupa 
lakikushpan mödananta rachiriykurqan. 

Milagrukunata Eliseo rurashqan 

13Elíaspa cäpan shikwashqanta shuntarkurmi Jordán mayu kuchunman 

Eliseo kutirqan. 

14Nirkurmi Elíaspa cäpanwan mayuta sapiykushpan nirqan: <<Elías 

yärakushqan TAYTA DIOS, noqalätapis yanapaykalämay>>. Sayno 

sapiykuptinmi yakuqa janaman y uraman rakikaskirqan. Saymi sakilapana 
Eliseo päsarqan. 

15Sayta rikaykurmi Jericópita shamuq profëtakuna niyarqan: <<¡Elíastanömi 

kananqa Eliseutana TAYTA DIOS yanapaykan!>> Sayno nir taripaykurmi 
qonqurpakuykuyarqan urkunkunapis pasaman töpayashqanyaq. 

16Nirkurmi Eliseuta niyarqan: <<Taytay, munaptikiqa noqakunacho kaykaq 

pisqa chunka (50) mas kalpasapa runakuna aywayäsun Elíasta 
ashiyämunanpaq. Capazmi TAYTA DIOSPA espïritunqa may jirkamanpis o 
may raqramanpis kachariykamush>>. Sayno niyaptinmi Eliseo nirqan: 
<<Ama waläla afanakur pitapis kachayaysu>>. 

17Sayno niptinpis yaparir yaparir ashiq aywayänanpaq niyaptinmi Eliseo 

mana munaykar awnirqan. Saymi pisqa chunka (50) runakuna aywar kimsa 
junaq ashirpis Elíasta tariyarqansu. 

18Mana tarir Jericóman kutiykuyaptinmi Eliseo nirqan: <<Wilaykaptïmi 

aywayarqayki>>. 

19Saypita juk junaqmi Jericó runakuna Eliseuta niyarqan: 

<<Rikashqaykinöpis kay marka ali sitiuchömi kaykan, taytay. Isanqa yaku 
pochquq kaptinmi chakrakunapis wayunsu>>. 

20Sayno niyaptinmi Eliseo manakurqan mushuq tazonta y kachita. 

Apapaykayämuptinmi 

21pukyuman aywaykur say kachita winashpan nirqan: <<TAYTA DIOSMI nin: 

<Noqami kay yakuta mishkiq yakuman tikrasishkä. Kananpitaqa pipis kay 
yakuta upur mananami wanunqanasu y chakrakunapis alinami wayunqa> >>. 

22Eliseo nishqannölami saypita pasa yaku pochqurqannasu. 

23Saypitanami Bet-elman Eliseo aywakurqan. Markaman wisaykaptinmi 

maqtakuna yarqamur payta asipäyashpan niyarqan: <<¡Qara putu 
wisaykämun! ¡Qara putu wisaykämun!>> 

24Sayno asipäyaptinmi Eliseo tikraykur TAYTA DIOSPA jutincho 

maldicionarqan. Saymi jinan höra muntipita ishkay ukumaryakuna yarqamur 
chusku chunka ishkay (42) maqtakunata majaypa majar wanusir 
ushaykuyarqan. 

25Eliseunami Carmelo jirkapa aywakurqan. Saypitanami Samaria markaman 

kutikurqan. 

 

2 Reyes 3 
Israel nacioncho Joram rey kashqan 

1Josafat chunka puwaq wata Judá nacioncho rey kaykaptinmi Israel 

nacioncho Acabpa surin Joram rey kayman yaykurqan. Payqa Samariapita 
mandarqan chunka ishkay watami. 

2TAYTA DIOSTA mana cäsukurmi Joramqa jusalikurqan. Isanqa taytan y 

maman jusalikuyashqannöqa manami jusalikurqansu. 
Saymi Baalta adorananpaq taytan ichisishqan wankakunata jitarirqan. 

3Sayno karpis Nabatpa surin Jeroboam Israel runakunata 

jusalikasishqannömi Jorampis jusalikasirqan. 

Moabita soldädukunata vinciyänanpaq Eliseo wilakushqan 

4Moab nación runakunapa mandaqnin reymi karqan Mesa. Paypaqa askami 

uyshankuna karqan. Israel nacionpa mandaqnin reypa munaynincho karmi 
payqa cada wata pachak waranqa (100,000) uyshakunata y pachak waranqa 
poqush carnikunapa milwanta qoykurqan. 

5Rey Acab wanuykuptinnami Israel nacionpa mandaqnin reypa contran 

sharkurqan. 

6Saymi rey Joram Samaria markapita aywashpan lapan Israel soldädukunata 

shuntarqan pelyaq aywayänanpaq. 

7Nirkurmi Judá nacionpa mandaqnin rey Josafatman kachakurqan ninanpaq: 

<<Moab nacionpa mandaqninmi conträ sharkush. Paywan pelyaq aywaptï 
¿manasuraq yanapaykalämankiman?>> nir. Sayno niptinmi rey Josafat 
nirqan: <<Soldädükunawan y cawallükunawan yanapänäpaq listumi 
kaykä>>. 

8Nirkurmi tapurqan: <<¿Mayqan nänipataq aywashunqa?>> nir. Niptinmi 

Joram nirqan: <<Edomman aywaq sunyaq jirka nänipami aywashun>>. 

9Sayno wilanakuskirmi Israel nacionpa, Judá nacionpa y Edom nacionpa 

mandaqnin reykuna contrankunata atacayänanpaq soldädunkunata 
pushakurkur pelyaq aywayarqan. Qanchis junaqnintin sunyaq jirkapa 
aywaykäyaptinmi soldädunkunapaqpis y uywankunapaqpis yakunkuna 
karqannasu. 

10Saymi Joram nirqan: <<¡Kaychi kaylaqa! ¡Meparëci Moab nación runakuna 

wanusimänansipaqmi kimsansita TAYTA DIOS kayman 
pushaykamashkansi!>> 

11Sayno niptinmi Josafat tapurqan: <<¿Manasuraq TAYTA DIOSPA profëtan 

noqansiwan aywaykan tapukunansipaq?>> Sayno niptinmi rey Jorampa juk 
capitannin nirqan: <<Noqansiwanmi aywaykan Safatpa surin Eliseo. Payqa 
profëta Elíaspa discïpulunmi>>. 

12Saymi Josafat nirqan: <<Payqa TAYTA DIOS yarpashqantami 

wilamäshun>>. Sayno niptinmi Israel nacionpa mandaqnin rey Joram, Judá 

nacionpa mandaqnin rey Josafat y Edom nacionpa mandaqnin reypis Eliseo 
kaqman jukla aywayarqan. 

13Chaykuyaptinmi Joramta Eliseo nirqan: <<Taytayki y mamayki 

yärakuyashqan lula profëtakunaman aywanaykipa trukan ¿imata ashirtaq 
noqaman shamushkanki?>> Sayno niptinmi rey Joram nirqan: <<Moab 
nacionta atacanansipaq TAYTA DIOS niptinmi say profëtakunaman tapukuq 
aywayänäpa trukan qamman shayämushkä. Sayno kaptinpis meparëci Moab 
nación runakuna wanusiyämänalanpaqmi kayman TAYTA 

DIOS pushayämash>>. 

14Niptinmi Eliseo nirqan: <<Lapanta mandaq TAYTA DIOSPA sirviqnin karmi 

kayno nï: Judá nacionpa mandaqnin rey Josafat kaycho mana kaptinqa 
qamta manami rikaylapis rikärïmansu. 

15TAYTA DIOSTA tapukunäpaq arpa tukaqta pushamuy>>. 

Arpata tukapaykaptinmi TAYTA DIOS Eliseuta tantiyasirqan imata 
ninanpaqpis. 

16Saymi nirqan: <<TAYTA DIOSMI nimansi: <Kay pampacho yaku juntänanpaq 

aska zanjakunata oqtiyay. 

17Mana wayraptinpis y mana tamyamuptinpis qamkunapis y uywaykikunapis 

upuyänaykipaq kay intëru pampachömi yaku yurinqa. 

18Say milagruqa kanqa TAYTA DIOS lapanpaq munayyuq kashqanta 

tantiyakuyänaykipaqmi. Saynöpis paymi yanapäyäshunki moabita 
soldädukunata wanusir ushayänaykipaq. 

19Paykunata vincirmi murallash jatusaq markakunatapis ushakäsiyanki. 

Saynömi früta wayuq jachakunatapis mutur ushayanki y yaku pözukunatapis 
pampasäyanki. Nirkur chakrankunamanpis shalatami ranrayanki> >>. 

20Eliseo nishqannölami waraynin tuta TAYTA DIOSPAQ sacrificiuta rupasinan 

höra Edomläpita yaku elaqpita shamur posädaraykäyashqan pasaman 
juntarqan. 

21Moabita runakunanami musyaskiyarqan kimsa reykuna paykunata 

atacayänanpaq aywaykäyashqanta. Saymi lapan runakuna maqtapita 
awkinyaq shuntakaykur contrankunawan pelyayänanpaq nacionninpa 
lindërunkunaman churanakuyarqan. 

22Waraynin tuta inti jeqarkamur qocharaykaq yakuman empañaptinmi 

moabita soldädukuna rikayarqan imayka yawar qocharaykaqtano. 

23Saymi niyarqan: <<¡Yawarchä liwaraykämun! Atacamänansipaq shamuq 

reykunami kikinpura wanusinakuyash kanqa. ¡Kachariyashqankunata 
shuntamuq jukla aywashun!>> 

24Sayno nir moabita soldädukuna yaykuykäyaptinmi Israel soldädukuna 

atacayarqan. Saymi moabita soldädukuna qeshpiykäyaptin qati qatiykur 
wanusiyarqan. 

25Nirkurmi jatusaq markakunata juchusir ushayarqan, chakrakunamanpis 

shalata ranrayarqan, pukyukunatapis pampasar ushayarqan y früta 
jachakunatapis mutur ushayarqan. Kir-hareset markalatami juchusiyarqansu. 
Mana juchusirpis pelyaqkuna jiruruypa sapaykurmi warakawan atacayarqan. 

26Soldädunkunata vinciykäyashqanta rikaskirmi Moab nacionpa mandaqnin 

reyqa yarpachakurqan edomita soldädukunata atacar saypa 
qeshpiyänanpaq kashqanta. Espäda manijayta yachaq qanchis pachak (700) 
soldädunkunata shuntaykur atacarpis manami vinciyta kamäpakuyarqansu. 

27Saymi rey kananpaq kaq qechpa surinta wanuykasir marka murälla 

janancho diosninpaq rupasirqan. Saypitanami Israel soldädukunaqa 
mansakash nacionninpa kutikuyarqan. 

 

2 Reyes 4 
Viüdapa aceitin mirashqan 

1Juk profëtapa viüdan warmimi profëta Eliseuta nirqan: <<Taytay, runämi 

wanukush. Musyashqaykinöpis payqa TAYTA 

DIOSTA mansapakurmi kawarqan. Kawaykaptinmi runäwan jaqa tukuyarqä. 
Say jaqan kayashqä runami kanan cobrakuq shamush. Saymi päganäpaq 
imäpis mana kaptin jaqanpita ishkan wawäkunata ashmayninpaq apakuyta 
munaykan>>. 

2Sayno niptinmi Eliseo nirqan: <<¿Imanötaq yanapäman? ¿Imalaqa 

wayikicho kaykanku?>> Sayno niptinmi viüda nirqan: <<Walka aceitilämi 
kaykan, taytay. Saypita masqa manami imäpis kannasu>>. 

3Saymi Eliseo nirqan: <<Ayway lapan vecïnuykikunapita aykatapis jäkuq 

uyllukunata manakamuy. 

4Nirkurna wayikicho wawaykikunawan wichqakurkur manakamushqayki 

uyllukunaman aceitita winay. Cada uylluman juntaylanta jukläman 
churanki>>. 

5Sayno yäsirkuptinmi warmiqa wayinman wawankunawan yaykuskir 

wichqakarkayämurqan. Saychömi jäkuq uyllukunata wawankuna 
makyayaptin juntaylanta jukläman churarqan. 

6Lapan uyllukuna juntarkuptinnami jukaq wawanta nirqan mas uyllukunata 

apapänanpaq. Jäkuq uyllukuna manana kashqanta wilaskiptinmi mayjina 
tikwaptinpis aceiti yarqurqannasu. 

7Saypitanami profëta Eliseuman aywaykur warmiqa wilarqan lapan uyllukuna 

juntana kayashqanta. Sayno wilaptinmi Eliseo nirqan: <<Say aceitita 
rantikuskir jaqaykita pägay. Pusuq kaq qellayna gastuykikunapaq kasun>>. 

Sunemcho taq warmipa wawanta Eliseo kawarisimushqan 

8Juk junaqmi profëta Eliseo Sunem markapa päsaykaptin saycho taq juk rïca 

warmi qayasirqan wayincho mikunanpaq. Saypita pasami imaypis saypa 
päsar say warmipa wayincho Eliseo mikuq. 

9Saymi runanta say warmi nirqan: <<Cadala wayinsiman chämuq runa TAYTA 

DIOSPA santu profëtanmi kaykan. 

10Watukamaqninsi chämuptin posädasinansipaq wayi janancho cuartuta 

rurashun. Nirkur say cuartuman kamarishun kawituta, mësata, sillëtata y juk 
lamparintapis>>. 

11Saypita juk kutichömi say kamarishqan cuartuman posädakur 

12ashmaynin Giezita Eliseo nirqan: <<Wayiyuq warmita qayamuy>>. 

Qayasiptinmi Eliseo kaqman say warmi aywarqan. 

13Chaykuptinmi Giezita Eliseo nirqan: <<Wayiyuqta niy: <Ali 

chaskiyämashqaykipita ¿imacho yanapäshunaykitashi munanki? ¿Mandaq 
reytakush o soldädukunapa mandaqnin capitantakush yanapäshunaykipaq 
manakamunqa?> >> Eliseo nishqanno Giezi niptinmi warmi nirqan: <<Päkilä, 
taytay. Marka mayïkunawan ali rikanakuptï manami imapis pishïmansu>>. 

14Warmi nishqanta Giezi wilaptinmi Eliseo tapurqan: <<Sayno kaptinqa 

¿imachötaq yanapashwan?>> Sayno tapuptinmi Giezi nirqan: <<Paypa 
wawankuna manami kansu y runanpis awkinnami kaykan>>. 

15Sayno niptinmi Eliseuqa nirqan qayamunanpaq. Qayaptin aywarmi cuartu 

punkulacho warmi ichikuykurqan. 

16Saymi Eliseo nirqan: <<Watan kananno wisan wawayki marqashnami 

puriykanki>>. Sayno niptinmi warmi nirqan: <<TAYTA DIOSPA profëtan 
kaykarqa ama lulapaykamaysu, taytay>>. 

17Sayno nikarpis Eliseo nishqannölami juknin watapaqqa say warmi olqu 

wamrata qeshyakurqan. 

18Saypitanami say wamra jatunyar minkayninkunawan taytan trïgu achuq 

aywayaptin qatikurqan. 

19Chakrachönami elaqpita qaparar nirqan: <<¡Ay umalaw! ¡Umämi nanan, 

papä!>> Saymi taytanqa juk ashmayninta qayaykur nirqan: <<Kay wamrata 
mamanman apapaykuy>>. 

20Sayno niptinmi ashmayninqa wamrata aparikurkur maman kaqman 

apapaykurqan. Maman marqaraykaptinmi pulan junaq päsarpurqan. 

21Saymi warmiqa profëta posädarashqan cuartuman apaykur cäma 

jananman sutaykurqan. Nirkurmi punkuta wichqarkur aywakurqan. 

22Saypitanami runanta qayaykur nirqan: <<Juk ashmayta kachamuy ashnuta 

janchaparkur. TAYTA DIOSPA profëtan kaqpita rasla kutiramushaq>>. 

23Sayno niptinmi runan nirqan: <<Lulu killapis mana kaykaptin ni jamay 

junaqpis mana kaykaptinqa ¿imaqtaq profëta kaqpa aywanki?>> Sayno 
niptinmi warmi nirqan: <<Imano kaptinpis rasla aywaskishaq>>. 

24Saymi sillapashqan ashnuta loqakurkur ashmayninta nirqan: <<Ras 

aywanapaq ashnuta janchakuy. Ichinaykipaq mana niptïqa maychöpis ama 
ichinkisu>>. 

25Sayno nishpanmi profëta Eliseo tashqan Carmelo jirkaman aywarqan. 

Karulataraq aywaykaptinmi Eliseo reqiskir ashmaynin Giezita nirqan: 
<<Sunemcho taq warmimi shamuykan. 

26Cörrila taripaykur tapumuy runan y wamran imano kaykäyashqantapis>>. 

Sayno niptin cörrir tapuptinmi lapanpis ali kaykashqanta nirqan. 

27Eliseo kaqman chaykurnami say warmi chakinta makalakurkurqan. Giezi 

sutayta munaptinmi Eliseo nirqan: <<Kachaykuy. Fiyupa lakishqami kay 
warmi kaykan. TAYTA DIOS manami wilamashsu imanir lakish 
kaykashqantapis>>. 

28Saymi warmi nirqan: <<Mana wawanapaykaptïmi <wawayki kanqami> 

nimarqayki, taytay. Sayno nimaptikipis manaku nirqä: <Tayta Diospa profëtan 
kaykarqa ama lulapämaysu> >>. 

29Sayno niptinmi Giezita Eliseo nirqan: <<Seqlaykita chachak 

wachkakushpayki tukrüta apakurkur jukla ayway. Nänicho pitapis ama 
winchikunkisu ni winchikushuptikipis ama chaskinkisu. Chaykur wamrapa 
qaqlanman tukrüta jukla churaykunki>>. 

30Sayno niptinmi wamrapa maman Eliseuta nirqan: <<Kikiki mana 

aywaptikiqa imata nimaptikipis manami kutïsu, taytay>>. 

31Sayno niptinmi Eliseupis paykunawan aywarqan. Giezinami cörrila 

nawpaskir wamrapa qaqlanman tukruta churaykurqan. Sayno churaptinpis 
wamra manami kawarimurqansu. Mana kawarimuptinmi Eliseo kaqman Giezi 
aywaykur nirqan: <<Wamra manami kawarimunsu>>. 

32Posädarashqan cuartuman Eliseo yaykunanpaqmi cämancho wamra 

wanush sutaraykänaq. 

33Saymi yaykuyashpan punkuta wichqakarkamur TAYTA 

DIOSTA manakurqan. 

34Nirkurmi aya jananman lätaykur ayapa shiminman shiminta töpasirqan, 

nawinta ayapa nawinman töpasirqan y makinkunata ayapa makinkunaman 
töpasirqan. Sayno töpasiptinmi aya ichiklata qoñurirkurqan. 

35Saymi Eliseuqa sharkuskir kayläpa wakläpa purikachaskir aya jananman 

yapay lätakuykurqan. Sayno ruraptinmi wamräqa qanchis kuti jaqshiwyaskir 
kawarirkamurqan. 

36Saymi Giezita kacharqan wamrapa mamanta qayamunanpaq. Maman 

yaykuriptinmi nirqan: <<Wawaykita apakuyna>>. 

37Saymi warmi agradëcikur Eliseupa puntanman qonqurpakuykurqan 

urkunpis pasaman töpashqanyaq. Nirkurnami wawanta marqakurkur 
cuartupita yarqurqan. 

Pasaypa iwjiq mikuyta alimanna Eliseo tikrasishqan 

38Saypitanami Eliseuqa Gilgalpa aywarqan. Say wisanmi pasaypa muchuy 

karqan. Juk junaqmi profëta mayinkunawan kaykashqancho ashmayninta 
nirqan: <<Profëtakunawan mikunansipaq jatun mankawan mikuyta 
yanukamuy>>. 

39Saymi juk profëta caldu jachakunata ashiq chakrapa aywarqan. 

Ashiykashqancho calabäza niraqta tariykurmi melqaynin juntata aparqan. 
Chaykasirmi mikunanpaq ali kashqanta yarpar picapakuskir mankaman 
winarqan. 

40Yanukuyashqanta yawarkurnami profëtakuna mansakash Eliseuta 

niyarqan: <<¡Tayta profëta, kayta mikurqa wanuykushunchir!>> Sayno nirmi 
mikuyarqannasu. 

41Saymi Eliseo nirqan: <<Jarinata apayämuy>>. 

Apapaykuyaptinmi mankaman winarqan. Nirkur yapay qarakuyaptin mikuy 
mananami asqarqannasu. 

42Saypitanami Baal-salisapita juk runa chäsirqan punta poquq cebädapita 

rurashqan ishkay chunka (20) tantata. Saynölami taliganwan apaparqan 
sayraq cosechashqan trïgutapis. Saymi ashmayninta Eliseo nirqan: 
<<Profëta mayïkuna mikuyänanpaq chäsimushqan mikuyta qaray>>. 

43Saymi ashmaynin nirqan: <<¿Imanöpataq pachak (100) runakunapaqqa 

kay walkala mikuyta aypäsishaq?>> Niptinmi Eliseo nirqan: <<Walkala 
kaptinpis qaray. TAYTA DIOSMI nimash lapan mikuyaptinpis pusünanpaq 
kashqanta>>. 

44Sayno niptinmi ashmayqa profëtakunata qararqan. TAYTA 

DIOS nishqannölami lapan mikuyaptinpis say mikuykuna pusurqan. 

 

2 Reyes 5 

Leprawan qeshyaykashqanpita Naamán aliyashqan 

1Siria soldädukunapa capitanninmi Naamán karqan. TAYTA 

DIOS yanapaptinmi Siria nacionpa contrankunata soldädunkunawan imaypis 
vinciq. Saymi pay karqan Siria nacionpa mandaqnin rey yärakushqan runa. 
Sayno karpis lepra qeshyawanmi qeshyaykarqan. 

2Juk kutichömi Siria nación soldädukuna Israel runakunata atacar 

vinciyarqan. Saypitami juk wamra jipashta Naamán apakurqan warminpa 
ashmayninpaq. 

3Say jipashmi patrönanta nirqan: <<Samariacho kaykaq profëtaman patronnï 

aywar ruwakuptinqa lepra qeshyanpita aliyäsinmanmi>>. 

4Sayno nishqanta warmin wilaptinmi Naamánqa reyman aywaykur jipash 

nishqanta wilarqan. 

5Wilaptinmi rey nirqan: <<Sayno kaptinqa jukla ayway, ari. Chaptiki 

jampishunaykipaqmi Israel nacionpa mandaqnin reyman cartata 
apasishayki>>. Sayno niptinmi qarananpaq kamarikurqan kimsa chunka 
waranqa (30,000) yuraq qellayta, soqta waranqa (6,000) qori qellayta y 
chunka tünicakunatapis. Saynin apakurkurmi Israel nacionman aywarqan. 

6Chaykurnami apashqan cartata Israel nacionpa mandaqnin reyta 

entregarqan. Say cartachömi nirqan: <<Kay cartata cartakaykämü 
soldädükunapa capitannin Naamánta lepra qeshyanpita 
aliyaykasinaykipaqmi>>. 

7Cartata liyiskirmi Israel nacionpa mandaqnin rey pasaypa mansakashpan 

mödananta rachirir yanapaqninkunata nirqan: <<Noqa manami Tayta Diossu 
kaykä runata kawasinäpaq o wanusinäpaq. ¿Imanirtaq say reyqa leprawan 
qeshyaykaq runata aliyäsinäpaq kachamush? ¡Shumaq tantiyakushun niq 
tumpala wajupaykämashqansita!>> 

8Sayno pasaypa mansakashpan mödananta rachishqanta musyarmi Eliseo 

kachakurqan ninanpaq: <<¿Imanirtaqshi aläpa mansakanki? Eliseumanshi 
say runata kachanki Israel nacioncho Tayta Diospa profëtan kashqanta 
musyananpaq>>. 

9Sayno wilakasiptinmi Naamánqa carrëtanwan y cawallunkunawan aywaykur 

Eliseupa wayi punkunman charqan. 

10Chaskikuq yarqunanpa trukanqa ashmayninwan Eliseo wilakasirmi nirqan: 

<<Jordán mayuman aywarshi qanchis kuti armakamunki. Sayno 
armakamurshi lepra qeshyaykipita aliyanki>>. 

11Sayno niptinmi Naamánqa fiyupa rabyash aywakur nirqan: <<Noqa 

yarparqä shumaq chaskikamar TAYTA DIOSNINTA manakushpan leprä 
jananpa makinta kuyusir aliyäsimänanpaq kashqantami. 

12Damascuchöpis Abanawan Farfar mayukuna kaykanmi. Say mayukunaqa 

Israelcho lapan mayukunapitapis mejormi. Mayucho armakushläwan 
aliyänäpaq kaptinqa Damascuman kutikushun saycho armakunäpaq>>. 
Sayno nirmi fiyupa rabyash aywakurqan. 

13Sayno rabyash aywaykaptinmi ashmayninkuna niyarqan: <<Aliyänaykipaq 

mayjina aja kaqta ruranaykipaq profëta nishuptikipis ¿manasuraq rurankiman 
karqan? Jordán mayulacho armakunaykipaq nikäshuptikiqa armakuriy ari, 
taytay>>. 

14Sayno shakyäsiyaptinmi Naamánqa Jordán mayuman aywaykur profëta 

nishqannöla qanchis kuti talpukarqan. Sayno talpukaptinmi imayka pishi 
wamrapa qaranno lapan cuerpun sänuna rikakurqan. 

15Saymi lapan walkiqninkunawan kutiykur Eliseuta nirqan: <<Kananmi isanqa 

musyä Israel runakuna adorayashqan Tayta Diosla kay pasacho Dios 
kashqanta. Qaranäpaq apamushqäkunata chaskiykalämay, taytay>>. 

16Sayno niptinmi Eliseo nirqan: <<Sirvishqä TAYTA DIOSPA jutinchömi nï: 

Manami ima pägutapis chaskïmansu>>. Sayno nirmi Naamán mayjina 
ruwakuptinpis Eliseo chaskirqansu. 

17Mana chaskiptinmi Naamán nirqan: <<Sayno kaptinqa ishkay 

muläkunawan kaypita alpata apakuläshaq, taytay. Kananpitaqa mananami 
imaypis juk dioskunapaq rupasina sacrificiukunata ni waqin 
sacrificiukunatapis rupasishaqnasu. Saypa trukanqa TAYTA 

DIOSLATANAMI adorashaq. 

18Isanqa markäman kutiptï Rimón diospa templunmanmi rey pushamanqa. 

Saycho rikräpita sarikurkur qonqurpakuptin noqapis qonqurpakushaq. Sayno 
qonqurpakuptï TAYTA DIOS perdonaykalämanqa>>. 

19Sayno niptinmi Eliseo nirqan: <<Saypaq lakikunaykipa trukanqa jawkala 

kutikuy>>. Kutikur pulan lëwatanöna aywaykaptinmi 

20profëta Eliseupa ashmaynin Giezi yarpachakur nirqan: <<Naamán 

apamushqanta mana chaskir patronnï perdishqami. Kanan jukla qepanta 
aywashaq. Paqta imalatapis tariykamüman>>. 

21Sayno yarparmi Naamánpa qepanpa Giezi aywarqan. Qepanta cörriykaqta 

rikaykurmi carrëtanpita Naamán uraskir Giezita shuyararqan. Chaykuptinmi 
nirqan: <<¿Imalataq kash cörrimunaykipaq?>> 

22Sayno niptinmi nirqan: <<Lapanpis alimi kaykan, taytay. Isanqa Efraín 

jalqakunapitami ishkay maqta profëtakuna chäyämush. Paykunapaqmi 
patronnï munaykan kimsa waranqa (3,000) qellayta y ishkay trukana 
mödanakunata>>. 

23Sayno niptinmi Naamán nirqan: <<¡Aw, alimi kanman! Saylata apanaykipa 

trukanqa soqta waranqa qellayta (6,000) apay>>. Sayno nirmi ishkay 

bolsakunaman qellayta y ishkay trukana mödanata winaparqan. Nirkurmi 
ishkay ashmayninkunata kacharqan apäsiyänanpaq. 

24Eliseo tashqan lömaman chaykurnami apäsiqninkunata kutikuyänanpaq 

Giezi nirqan. Nirkurnami apashqankunata wayinman pakaykurqan. 

25Saypita Eliseo kaqman yaykuskiptinmi Eliseo tapurqan: <<¿Maypitataq 

kutiykämunki?>> Sayno tapuptinmi Giezi nirqan: <<Manami maypapis 
aywashkäsu>>. 

26Sayno niptinmi Eliseo nirqan: <<Say runa shuyäshunaykipaq carrëtanpita 

urashqan höra espïritü saychömi kaykarqan. Manami qellayta, mödanata, 
chakrata, uyshata, wäkata ni ashmaykunatapis chaskiy hörachösu kaykansi. 

27Sayno rurashqaykipitami Naamánpa lepran jukushunki. Say leprawanmi 

qampita miraqkuna imayyaqpis qeshyayanqa>>. Nishqannölami Eliseupa 
nawpanpita yarquriptin leprawan Giezipa qaran imayka rajunöraq 
yuraqaskirqan. 

 

2 Reyes 6 
Yakupita jächa aynamushqan 

1Juk kutimi profëta mayinkuna Eliseuta niyarqan: <<Pasaypa kichkimi kaycho 

taykansi, taytay. 

2Jordán mayu kuchunpita qeruta jorqamur wayita rurayämushaq saycho 

tänansipaq>>. Sayno niptinmi Eliseo nirqan: <<Aywayay ari>>. 

3Yarquykäyashqanchömi Eliseuta juk profëta nirqan: <<Kikikiwanpis 

aywaykuläshun, taytay>>. Sayno niptinmi Eliseo nirqan: <<Aku ari>>. 

4Sayno nir aywarmi Jordán mayuman chaykuyashpan qeruta 

mutuykäyarqan. 

5Saycho juk profëta qeruta mutuykaptinmi jächa makinpita yarqukar 

mayuman shikwakurpurqan. Saymi nirqan: <<¡Kaychi kaylaqa, taytay! 
¡Manakuylami jächa kash!>> 

6Saymi Eliseo tapur nirqan: <<¿Mayninmantaq talpukaskish?>> Sayno 

niptinmi mayninman talpukashqantapis rikasirqan. Saymi takshala qeruta 
mutuskir jächa talpukashqan kaqman jitarpuptin jächa aynarkamurqan. 

7Aynarkamuptinmi Eliseo nirqan: <<Jukla sariy>>. Sayno niptinmi lamkarkur 

jächata jorqamurqan. 

Siria nación soldädukunapa nawinkunata pantakäsishqan 

8Siria nacionpa mandaqnin reymi Israel nacionwan guërracho kar 

soldädunkunapa capitanninkunawan wilanakuyarqan maynin partichöpis 
campamentunta rurayänanpaq. 

9Sayta musyaykurmi profëta Eliseuqa Israel nacionpa mandaqnin reyta 

wilakasir nirqan: <<Siria soldädukunami sayman shamuykäyan. Ama 
saypaqa päsayaysu>>. 

10Profëta Eliseo cadala sayno wilaptinmi Israel nacionpa mandaqnin reyqa 

cercancho kaykaq markakunaman soldädunkunata kacharqan Siria 
soldädukuna mana yaykuyänanpaq. Saynöpami aska kuti Israel runakuna 
salvakuyarqan. 

11Sayno päsaptinmi Siria nacionpa mandaqnin rey fiyupa rabyakushpan 

capitanninkunata qayaykur nirqan: <<¿Mayqaykikunataq mayläpa 
atacanansipaq wilanakushqansitapis Israel nacionpa mandaqnin reyta 
wilaykäyanki?>> 

12Sayno niptinmi juk capitán nirqan: <<Noqakuna manami pitapis 

wilayashkäsu, taytay. Israelcho kaykaq profëta Eliseumi cuartuykicho 
pakaylapa nishqaykitapis mandaqnin reyta wilapan>>. 

13Sayno niptinmi nirqan: <<Say runa maycho kashqantapis musyayämuy 

prësu sarisimunäpaq>>. Sayno niptinmi wilayarqan Dotán markacho profëta 
Eliseo kaykashqanta. 

14Sayno niptinmi saysika soldädunkunata sakaypa kacharqan 

beschankunawan y carrëtankunawan Eliseuta prësu sariyämunanpaq. Eliseo 
tashqan Dotán markaman chaykurmi say soldädukuna jiruruypa 
sapaskiyarqan. 

15Pasa wararkuptinmi Eliseupa ashmaynin waqtapa yarqushqancho rikarqan 

saysika soldädukuna cawallunkuna loqash y carrëtan qarachash 
cawallunkunawan markata jiruruparaykäyaqta. Sayta rikaykurmi Eliseuta 
nirqan: <<¡Kaychi kaylaqa, taytay! ¡Imataraq kanan ruraykuläshun!>> 

16Sayno niptinmi Eliseo nirqan: <<Paykunata ama mansaysu. Tayta Dios 

kachamushqan angilkuna paykunapa soldädunkunapita mas saysikami 
kaykäyan>>. 

17Sayno nirkushpanmi Tayta Diosta Eliseo manakur nirqan: <<TAYTA 

DIOS, ashmaynïta yanapaykulay kachamushqayki angilkunata 
rikananpaq>>. Sayno manakuptinmi Eliseupa ashmayninta TAYTA 

DIOS rikasirqan saysika angilkunata. Say angilkunami cawallunkunawan y 
ninano asikyaykaq carrëtankunawan Eliseuta sapäyänanpaq lömacho 
juntaraykäyänaq. 

18Siria soldädukuna prësu sariyänanpaq aywayaptinnami TAYTA 

DIOSTA manakur Eliseo nirqan: <<Tayta Dios, kay soldädukunata 
qaprayaykasilay>>. Sayno manakuptinmi jinan höra Siria 
soldädukunata TAYTA DIOS qaprayäsirqan. 

19Saynami say soldädukunata Eliseo nirqan: <<Qamkuna lutan nänipami 

shayämushkanki. Ashiykäyashqayki runa manami kay markachösu kaykan. 
Pay kaqman pushayäshayki>>. Sayno nirmi Samaria markaman pusharqan. 

20Samaria markaman chaykasirnami Tayta Diosta manakur nirqan: <<TAYTA 

DIOS, kay soldädukunapa nawinkunata kichaykulayna>>. Eliseo 
manakushqanno nawinkunata TAYTA DIOS kichaptinmi say soldädukuna 
tantiyayarqan Samaria pläzachöna kaykäyashqanta. 

21Pläzacho kaykäyaqta rikaykurmi Israel nacionpa mandaqnin reyqa Eliseuta 

tapur nirqan: <<Kay soldädukunata ¿juklaku wanusishaq, taytay?>> 

22Sayno niptinmi Eliseo nirqan: <<Ama wanusiysu. Manami imaypis 

guërracho sarishqansi prësukunata wanusinsisu. Wanusinaykipa trukanqa 
mikuytapis yakutapis qararkur mandaqnin rey kaqman kutikuyänanpaq 
despachay>>. 

23Sayno niptinmi ali alita yanukarasir qararqan. Mikuyta upuyta 

ushaskiyaptinnami mandaqnin reyman kutikuyänanpaq despacharqan. 
Saypitaqa Israel nacionta Siria nación runakuna manami atacayarqannasu. 

Samariacho muchuy kashqan 

24Saypita juk ishkay wata päsarkuptinnami Siria nacionpa mandaqnin rey 

Ben-adad lapan soldädunkunawan shuntakaykur Samaria markata 
atacayänanpaq aywayarqan. Chaykurmi soldädunkunawan tumaypa 
sapaskiyarqan. 

25Saymi Samaria markacho seqaypa muchuy kaptin ashnupa umanta puwaq 

chunka (80) yuraq qellaycho rantikuyarqan. Saynöpis palumapa iskantanami 
juk pucilluwan tupuykur pisqa yuraq qellaycho rantikuyarqan. 

26Juk junaq Israel nacionpa mandaqnin rey murälla jananpa puriykaqta 

rikaykurmi juk warmi qayakur nirqan: <<Yanapaykalämay, taytay>>. 

27Sayno qayakuptinmi rey nirqan: <<Manami trïgüpis ni vïnüpis 

kamaripänäpaq kansu. TAYTA DIOS mana yanapäshuptikiqa ¿imanöpataq 
noqa yanapäman?>> 

28Nirkurmi mastapis nirqan: <<¿Imachötaq yanapäman?>> Sayno niptinmi 

nirqan: <<Kay warmiwanmi wilanakuyarqä wawäkunata mikuyänäpaq. Saymi 
nimarqan noqapa wawäta puntata mikuyänäpaq nirkur paypa wawantana 
mikuyänäpaq. 

29Sayno nimaptinmi wawäta mikuyashkä. Waraynin junaq paypa wawantana 

mikuyänäpaq wilanakush kaykäyaptïmi payqa wawanta pakash>>. 

30Warmi sayno nishqanta wiyarmi reyqa fiyupa lakikushpan mödananta 

rachirirqan. Murälla jananpa puriptinmi runakuna rikayarqan mödanan 
rurincho qachqa mödanan jatish kaykaqta. 

31Puriykashqanchömi sinchipa nirqan: <<¡Tayta Dios castigamäsun Safatpa 

surin Eliseupa umanta kanan junaq mana roqusiptïqa!>> 

32Sayno nirmi Eliseuta wanusinanpaq juk runata kacharqan. Eliseuqa Israel 

mayor runakunawanmi wayincho jamaraykäyarqan. Rey kachashqan runa 
Eliseupa wayinman manaraq chaptinmi Eliseo nirqan: <<Mandamaqninsi rey 
wanusikuq runa karmi wanusimänanpaq juk runata kachaykämun. Rikaq 
rikaqla kaykäyay. Say runa shamuykaqta rikar punkuta shumaq 
trancarkuyanki. Paypa qepantanami patronninpis shamuykan>>. 

33Sayno parlaykaptinmi rey kachashqan runa Eliseupa wayinman chaykur 

nirqan: <<Kayjinanpa desgraciamanmi TAYTA DIOS kacharpamashkansi. 
Sayno kaykaptinqa ¿imapaqnataq payman yärakushunpis?>> 

 

2 Reyes 7 

1Sayno niptinmi Eliseo nirqan: <<TAYTA DIOSMI nin: <Waray junaqmi kayno 

höra Samaria marka punkucho qanchis kïlu jarinata juk yuraq qellaylacho 
rantikuyanqa. Y chunka pisqa kïlu cebäda jarinatapis juk yuraq qellaylacho 
rantikuyanqa> >>. 

2Sayno niptinmi reyta yanapaq runa profëta Eliseuta nirqan: <<Ciëlu punkuta 

kichamur bendicionninta TAYTA DIOS kamaripämashqapis ¡manami saynöqa 
kanqasu!>> Sayno niptinmi Eliseo nirqan: <<Nishqäta mana 
criyishqaykipitami rikarpis mikunkisu>>. 

Samaria markacho mikuy saysikana kashqan 

3Say tardimi leprawan qeshyaykaq chusku runakuna marka yaykuna 

punkucho jamaraykäyarqan. Paykunami parlar niyarqan: <<Janansichönami 
wanuypis. ¿Kanan imatataq rurashun? 

4Markacho seqaypa muchuy kaykaptin sayman yaykurqa wanushunchir. Y 

kaylacho jamararpis wanushunchir. Imano kanansi kaptinpis mejor Siria 
soldädukunapa campamentunman yaykushun. Mana wanusimashqaqa 
kawashunchir. Wanusimashqaqa jina wanusishchir kashun>>. 

5Sayno wilanakuskirmi pasa sakarpuptin Siria soldädukunapa 

campamentunman aywayarqan. Sayman chäyänanpaq manami pipis 
kanaqsu. 

6Manaraq chäyaptinmi Siria soldädukunata TAYTA DIOS mayapakasirqan 

carrëtakunawan cawallukunawan saysika soldädukuna atacayänanpaq 
yaykuykäyaqtano. Sayta mayapakurmi Siria soldädukuna yarpäyarqan heteo 
soldädukunata y Egipto soldädukunata Israel nacionpa mandaqnin rey 
yanapäyänanpaq minkakuptin yaykuykäyashqanta. 

7Saymi toldunkunata, cawallunkunata y ashnunkunata kachariykur wanuyta 

mansar say sakay jinan höra qeshpir aywakuyarqan. 

8Leprösukunanami campamentuman chäyashpan juk tolduman yaykur 

tariyashqan kaqta mikuyarqan y upuyarqan. Saynölami qellaytapis, qoritapis 
mödanatapis tariyashqan kaqtaqa jukläman apaykur pakayarqan. Kutiykurmi 
juk toldumanna yaykuyashpan jukaq toldupita apayashqannöla apakuyarqan. 

9Sayno apakuykäyashqanchömi yarpachakurir ninakuyarqan: <<Kikilansipaq 

aparqa lutantami ruraykansi. Campamentucho pipis mana kashqanta jukla 
wilakushun. Pasa wararkuptinraq wilakurqa jusayuqmi kashun. Kanan jukla 
reyta musyasishun campamentucho pipis mana kashqanta>>. 

10Wilanakuyashqanno aywarmi marka punku täpakuq runakunata qayaykur 

wilayarqan: <<¡Siria soldädukunapa campamentuncho manami pipis kansu! 
¡Cawallunkuna y ashnunkunalami wataraykäyan! ¡Toldunkunapis 
sharkasiyashqannölami ichiraykan!>> 

11Paykuna wilakuyashqanta punku täpakuq runakuna wilakuyaptinnami 

palaciucho kaykaq runakunapis musyayarqan. 

12Sayta musyaykurmi punuykashqanpita sharkurkur capitanninkunata rey 

nirqan: <<Pasaypa mikanaypita wanuykashqansita Siria soldädukuna 
musyarmi campamentunpita jukläman pakakuyash kayanqa. Yarqapash 
imashqaqa sariykamashpansimi markansiman yaykayämunqa>>. 

13Sayno niptinmi juk capitán nirqan: <<Rikapakayämunanpaq pisqa 

runakunata kachashun. Paykuna aywayäsun quëdaq kaq pisqa 
cawallunsikunata loqakurkur. Lapansipis wanunansipaqna kaykarqa 
rikapakuqkunata Siria soldädukuna wanusiyämuptinpis alfin 
imanäshuntaq>>. 

14Sayno wilanakuskirmi runakunata rey kacharqan cawallun sutash ishkay 

carrëtakunawan rikapakuq aywayänanpaq. 

15Say rikapakuq aywaqkunami shumaq rikapakuyänanpaq Jordán mayuyaq 

aywayarqan. Saymi Siria soldädukuna qeshpir mödanakunata y imatapis 
kachariyashqanta nänicho tariyarqan. Saypita kutiykurmi reyta wilayarqan 
lapan rikayashqanta. 

16Sayno wilakuyaptinmi Samaria markapita runakuna aywaykur Siria 

soldädukunapa campamentunpita imaykatapis tariyashqan kaqta 
apakuyarqan. Saymi TAYTA DIOS nishqannöla qanchis kïlu jarinata y chunka 
pisqa kïlu cebäda jarinatapis juk yuraq qellaylacho rantikuyarqan. 

17Markapita campamentuman runakuna aywayaptinmi mas yärakushqan 

runata rey churarqan marka punkuta täpananpaq. Markapita tanqanakurraq 
yarqurmi saycho ichiraykaqta runakuna wanuqpaq jaruyarqan. Sayno 
päsananpaqmi profëta Eliseo nirqan wayinman rey aywaykaptin. 

18Reytami profëta Eliseo nish karqan: <<Waray junaq kayno hörami Samaria 

marka punkucho qanchis kïlu trïgu jarinata y chunka pisqa kïlu cebäda 
jarinata juk yuraq qellaylacho rantikuyanqa>>. 

19Saysika mikuy kananpaq niptinmi wanuq capitán nish karqan: <<Ciëlu 

punkuta kicharir bendicionninta TAYTA DIOS kamaripämashqapis ¡manami 
saynöqa kanqasu!>> Sayno niptinmi Eliseo nirqan: <<Nishqäta mana 
criyishqaykipitami rikarpis mikunkisu>>. 

20Eliseo nishqannölami marka punkucho runakuna jaruyaptin say runa 

wanurqan. 

 

2 Reyes 8 
Sunem warmi wayintawan chakranta shuntashqan 

1Juk kutichömi kawarisishqan wamrapa mamanta Eliseo nirqan: <<Qanchis 

wata pasaypa muchuy kananpaqmi TAYTA DIOS nimash. Sayno kananpaq 
kaykaptinqa kay markapita maypapis aylluykikunawan aywakuyay>>. 

2Profëta Eliseo nishqanta wiyakurmi warmiqa lapan castankunawan 

aywakuyarqan filisteo runakunapa nacionninman. Say nacionchömi qanchis 
wata täyarqan. 

3Qanchis wata päsarkuptinnami markanman warmi kutikurqan. Chaykurmi 

wayinta y chakrankunata shuntananpaq rey kaqman ruwakuq aywarqan. 

4Say warmi chänanpaqmi Eliseupa ashmaynin Gieziwan rey parlaykarqan. 

Saychömi Giezita tapupaykarqan Eliseo milagru rurashqanta wilananpaq. 

5Saycho warmipa wawanta Eliseo imano kawarisimushqantapis 

wilapaykaptinmi say warmi wawan pushash charqan reyta ruwakunanpaq. 
Say warmita y wawanta rikaskirmi Giezi nirqan: <<¡Paypitami wilapaykashkä, 
taytay! ¡Kay pusharaykashqan wamra Eliseo kawarisimushqanmi!>> 

6Saymi say warmita rey tapurqan wawanta imano kawarisimushqantapis. 

Wilapaskiptinmi juk yanapaqninta rey nirqan say warmipa wayinta y 
chakrankunata shuntäsinanpaq. Saynöpis nirqan aywakur kacharishqanpita 
pasa chakranpa flëtinta pägasinanpaq. 

Siria nacionpa mandaqnin rey kananpaq Hazael yaykushqan 

7Saypitanami Eliseuqa Damasco markaman aywarqan. Saychömi Siria 

nacionpa mandaqnin rey Ben-adad pasaypa ansa qeshyaykarqan. Sayman 
Eliseo chashqanta wilayaptinmi 

8yanapaqnin Hazaelta rey Ben-adad nirqan: <<Imalatapis qaranaykipaq 

apakurkur ayway profëta kaqman. Chaykurnami ninki: <TAYTA 

DIOSTASHI tapuykulanki rey aliyänanpaq kashqanta o mana aliyänanpaq 
kashqantapis> >>. 

9Sayno niptinmi Hazaelqa chusku chunka (40) camëllukunawan qarananpaq 

kaqkunata apakurkur profëta kaqman aywarqan. Chaykurmi nirqan: <<Siria 
nacionpa mandaqnin rey Ben-adadmi taytantano respitashunki. Paymi 
kachamash qeshyaykashqanpita aliyänanpaq o mana aliyänanpaq 
kashqantapis wilamänaykipaq>>. 

10Sayno niptinmi Eliseo nirqan: <<Kanan aywaykur reyta wilay 

qeshyaykashqanpita aliyänanpaq kashqanta. Isanqa TAYTA DIOS nimash say 
qeshyaykashqanpita aliyarpis wanunanpaqna kashqantami>>. 

11Sayno nirkushpanmi profëta Eliseuqa Hazael pasaypa penqakushqanyaq 

rikararqan. Rikapaykashqanchömi Eliseuqa waqayta qalaykurqan. 

12Sayno waqaptinmi Hazael tapurqan: <<¿Imanirtaq waqaykanki, taytay?>> 

nir. Sayno tapuptinmi Eliseo nirqan: <<Qammi waray warantin Israel 
nacioncho murallash markakunata rupasinkipaq, maqtakunata 
espädaykiwan wanusinkipaq, wamrakunata paqshiykar wanusir ushankipaq 
y qeshyaq warmikunapa pachantapis qasharmi ushankipaq. Israel 
runakunapa contran sharkur sayno ruranaykipaq kashqanta musyarmi 
waqaykä>>. 

13Sayno niptinmi Hazael nirqan: <<Mana väliq alqu kaykarqa ¿imanöpataq 

saykunata rurayküman, taytay?>> Sayno niptinmi Eliseo nirqan: <<TAYTA 

DIOSMI musyasimash Siria nacionpa mandaqnin rey kanaykipaq 
kashqanta>>. 

14Saypitanami Hazaelqa Eliseupita despidikur rey kaqman kutirqan. 

Chaykuptinmi rey tapurqan: <<¿Imatataq Eliseo nishushkanki?>> Sayno 
tapuptinmi Hazael nirqan: <<Aliyänaykipaq kashqantami nimash, taytay>>. 

15Saypita waraynin junaqmi Hazaelqa juk fresädata ushmarkasir reypa 

umanta sapaskiptin jämaysaypa wanurqan. Wanurasirnami Hazaelna Siria 
nacionpa mandaqnin rey karqan. 

Judá nacioncho Joram rey kashqan 

2 Crónicas 21.1-20 

16Acabpa surin Joram pisqa watana Israel nacioncho rey kaykaptinmi Judá 

nacioncho Josafatpa surin Joram rey kayman yaykurqan. 

17Mandayta qalaykushqan wisan kimsa chunka ishkay (32) watayuqmi 

kaykarqan. Payqa puwaq watami Jerusalénpita mandarqan. 

18Rey Acabpa warmi surinwan tarmi Acabpa ayllunkunanöla y Israel 

nacionpa mandaqnin reykunanöla TAYTA DIOSTA mana cäsukur jusalikurqan. 

19Sayno kaptinpis sirviqnin Davidpita miraq runa Judácho imaypis rey 

kananpaq pactuta rurash karmi Judá nacionta TAYTA DIOS ushakäsirqansu. 

20Judá nacioncho Joram rey kaykänan wisanmi Edom nación runakuna Judá 

nacionpa munaynincho kaykäyashqanpita yarqukuyarqan. Nirkurmi 
kikinkunapa mandaqnin reyta churayarqan. 

21Saymi Joramqa guërra carrëtankunawan Edomcho kaq Zair markaman 

aywayarqan atacayänanpaq. Edomita soldädukuna pelyaq yarqurmi rey 
Joramta y carrëtakunawan aywaq capitankunata tumaypa sapaskiyarqan. 
Sayno sapaskiyaptinmi Israel soldädukunaqa imaykanöpapis sakaypa 
qeshpir wayinkunapa aywakuyarqan. 

22Saypita pasami Edom nación runakunaqa kananyaqpis Judá nacionpa 

munayninchönasu kaykäyan. Say wisalanmi Libna marka runakunapis Judá 
nacionpa munayninpita yarqukuyarqan. 

23Joram imata rurashqanpis lapanmi qelqaraykan Judá nacionpa mandaqnin 

reykunapa acta libruncho. 

24Joram wanuykuptinmi Davidpa Markanman unay ayllunkuna 

pamparaykäyashqan kaqman pampayarqan. Paypa trukannami surin 
Ocozías yaykurqan rey kananpaq. 

Judá nacioncho Ocozías rey kashqan 

2 Crónicas 22.1-6 

25Acabpa surin Joram chunka ishkay wata Israel nacioncho mandaq 

kaykaptinmi Judá nacionpa mandaqnin rey Jorampa surin Ocozías rey 
kayman yaykurqan. 

26Mandayta qalaykushqan wisan Ocozíasqa ishkay chunka ishkay (22) 

watayuqmi kaykarqan. Payqa juk watami Jerusalénpita mandarqan. 
Mamanmi karqan Atalía. Atalíami Israel nacionpa mandaqnin rey Omripa 
wilkan karqan. 

27Ocozíaspis Omripa surin Acab aylluwan tarmi TAYTA DIOSTA mana cäsukur 

Acab y Acabpa ayllunkuna jusalikushqanno jusalikurqan. 

28Ocozíasmi Israel nacionpa mandaqnin rey Joramwan wilanakuyarqan Siria 

nacionpa mandaqnin rey Hazaelta atacayänanpaq. Rey Joramqa Acabpa 
surinmi karqan. Atacayänanpaq awniptinmi Galaadcho kaykaq Ramot 
markaman soldädunkunawan aywayarqan. Saycho pelyar Siria soldädukuna 
rey Joramta flëchaykuyaptinmi 

29Jezreel markaman jampikuq kutirqan. Qeshyar jitaraptinmi rey Ocozíasqa 

watukaq aywarqan. 

 

2 Reyes 9 
Israel nacioncho rey kananpaq Jehúpa umanman aceitita winapashqan 

1Juk kutimi profëta mayinkunapita jukninta qayaykur Eliseo nirqan: 

<<Shumaq kamarikuskir kay botëlla aceitita apakurkur ayway Galaad 
particho kaykaq Ramot markaman. 

2Chaykur ashinki Josafatpa surin y Nimsipa wilkan Jehúta. Amïgunkunawan 

kaykashqanman yaykuykur japalanta juk cuartuman pushanki. 

3Say cuartuchöna apashqayki aceitita umanman winaparkur ninki: <TAYTA 

DIOSMI nin: Israel nacionpa mandaqnin rey kanaykipaqmi aceitita 
winapaykä>. Sayno nirkushpayki punkuta kichaskir jukla qeshpir 
aywakunki>>. 

4Sayno yäsirkuptinmi maqta profëtaqa Galaadcho kaykaq Ramot markaman 

aywarqan. 

5Chaykurmi tarirqan soldädukunapa mandaqnin capitankuna shuntakash 

kaykäyaqta. Saymi say profëta nirqan: <<Tayta capitán, jukta wilanäpaqmi 
urgenti kayman shamushkä>>. Saymi Jehú nirqan: <<¿Mayqäta 
wilamänaykipaqtaq shamushkanki?>> Sayno tapuptinmi profëta nirqan: 
<<Qamta wilanäpaqmi shamushkä, tayta capitán>>. 

6Sayno niptinmi jinan höra Jehú juk cuartuman profëtawan yaykurqan. 

Saychönami Jehúpa umanman aceitita winapashpan profëta nirqan: <<Israel 
runakunata kuyaq TAYTA DIOSMI nin: <Kuyashqä Israel nacionpa mandaqnin 
rey kanaykipaqmi churaykä. 

7Rey karnami patronniki Acabpa ayllunkunata lapanta wanusinki. Paykunata 

wanusinki sirvimaqnï profëtakunata Jezabel wanusir ushakäsishqanpitami. 

8Acabpita miraq kaqtaqa ashmay kaptinpis o mana ashmay kaptinpis 

lapantami olqu kaqtaqa wanusinki. Nishqäno wanusiptikimi juklaylapis Israel 
nacioncho say ayllu kawaykar quëdayanqasu. 

9Sayno wanusiptikimi Nabatpa surin Jeroboam aylluta y Ahíaspa surin Baasa 

aylluta ushakäsishqänöla Acab ayllutapis ushakäsishaq. 

10Jezabeltanami Jezreel marka cercancho kaq chakrancho alqukuna 

mikuyanqa. Paypa ayantaqa manami pipis pampanqasu> >>. Sayno 
wilarkurmi punkuta kicharir profëta qeshpir aywakurqan. 

11Jehú kutiykuptinmi capitán mayinkuna tapuyarqan: <<¿Imataq kash? 

¿Imata nishunaykipaqtaq say löcu runa shamush?>> Sayno niyaptinmi Jehú 
nirqan: <<Musyayankimi löcu kashpan imatapis lutala parlashqanta>>. 

12Saymi capitankuna niyarqan: <<¡Ama lulapäyämaysu! Imata 

nishushqaykitapis wilayämay>>. Sayno niptinmi Jehú nirqan: <<Say runaqa 
nimash: <Israel nacionpa mandaqnin rey kanaykipaqmi TAYTA 

DIOS churashushkanki> >>. 

13Sayno niptinmi capitankunaqa cäpankunata jorquskir grädaman 

qeshtapäyarqan Jehú ichinanpaq. Nirkurmi cornëtata tukayashpan sinchipa 
niyarqan: <<¡Viva rey Jehú!>> 

Rey Joramta Jehú wanusishqan 

14Saypitanami Nimsipa wilkan y Josafatpa surin Jehúqa rey Jorampa contran 

sharkurqan. (Rey Joramqa Galaadcho kaykaq Ramot markacho Siria 
nacionpa mandaqnin rey Hazaelwan pelyashqanpitami 

15Jezreel markaman jampikuq kutirqan.) Jehúnami capitán mayinkunata 

nirqan: <<Rey kanäta munayashpaykiqa cuidä rey Joram kaqman aywar rey 
kanäpaq yaykushqäta pipis wilanman>>. 

16Nirkurmi Jehúqa guërra carrëtanman wisarkur Jezreel markaman 

aywarqan. Saychömi Joramqa guërracho däñakamushqanpita 
jampikuykarqan. Judá nacionpa mandaqnin rey Ocozíaspis saycho 
kaykarqan Joramta watukaq aywash karmi. 

17Soldädunkunawan Jehú chaykashqanta rikarmi Jezreel markata täpaq runa 

qayakurqan: <<¡Aska runakunami yaykaraykäyämun!>> nir. Sayta 
wiyaykurmi rey Joram nirqan: <<Juk soldäduta kachay cawalluta 
loqakurkur aywashpan imapaq shamuykäyashqantapis tapumunanpaq>>. 

18Saymi cawalluta loqakurkur say soldädu aywar Jehúta tapurqan: <<Reymi 

kachamash imapaq shamuykäyashqaykitapis wilamänaykipaq>> nir. Saymi 
Jehú nirqan: <<Imapaq shamushqätapis ¡imapaqtaq musyayta munanki! 
Tapupämänaykipa trukanqa qepäkunaman churakämuy>>. Mana 
kutiptinnami markata täpaq soldädu nirqan: <<Kachashqansi soldädu 
manami kutimunsu>>. 

19Sayno niptinmi rey Joramqa juk soldädutana kacharqan cawalluta loqarkur 

aywananpaq. Paypis Jehú kaqman chaykur tapurqan: <<Reymi kachamash 
ima yarpaywan shamuykäyashqaykitapis wilamänaykipaq>> nir. Sayno 
niptinmi Jehú nirqan: <<Imapaq shamushqätapis ¡imapaqtaq musyayta 
munanki! Tapupämänaykipa trukanqa qepäkunaman churakämuy>>. 

20Sayta rikarmi marka täpaq soldädu wilarqan: <<Jukaq kachashqansipis 

punta kaqnölami kutimunsu. Shamuykaq runaqa Nimsipa wilkan Jehú 
niraqmi. Paynömi löcuypa löcur carrëtatapis manijaykämun>>. 

21Saymi Joramqa soldädunkunata nirqan: <<Jukla kamaripäyämay guërra 

carrëtäta>>. Kamariparkuyaptinmi rey Jorampis y rey Ocozíaspis 
carrëtankunawan aywayarqan Jehú kaqman. Aywarmi tinkuyarqan 
Jezreelpita kaq Nabotpa chakrancho. 

22Jehú cercanman chaykurmi rey Joram nirqan: <<Jehú, ¿imataq kash 

shamunaykipaq? ¿Lapanpis alilaku kaykäyan?>> Sayno niptinmi Jehú 

nirqan: <<¡Imanöpataq lapanpis ali kanqa ïdulukunata adorar brüja mamayki 
Jezabel lutanta ruraykaptinqa!>> 

23Sayno niptinmi rey Joramqa jinan höra qeshpir aywakurqan: <<¡Ocozías! 

¡Kay runaqa wanusimänansipaqmi shamush!>> nir. 

24Saypitanami Jehúqa flëchanta aptarkur Joramta waqtanpa flëchaykurqan. 

Shonqunpa päsaqpaq flëchaykuptinmi Joramqa carrëtalancho päsarpurqan. 

25Saypitanami yanapaqnin Bidcarta Jehú nirqan: <<Say ayata kaypita jorqurir 

jitarinki Jezreelpita kaq Nabotpa chakranman. Yarpaykämi Jorampa papänin 
Acabpa carrëtan qepanta aywaykash rey Acabta TAYTA DIOSPA profëtan 
kayno nishqanta: 

26<Nabotpa y surinkunapa yawarninta jichar qanyan 

wanusiyashqaykita TAYTA DIOS rikashqami. Saymi kay chakralacho pasaypa 
desgracia päsashunkipaq. Kanan nishqänölami lapanpis 
päsashunkipaq>. Tayta Diospa profëtan sayno nikaptinqa Nabotpa 
chakranman apaykur Jorampa ayanta jitariy>>. 

Rey Ocozíasta Jehú wanusishqan 

2 Crónicas 22.7-9 

27Rey Joramta wanusiptinmi Judá nacionpa mandaqnin rey Ocozíasqa 

qeshpir aywakurqan Bet-haganman. Qeshpir aywakuptinmi Jehúqa qepanta 
qatipar yanapaqninta nirqan: <<¡Paytapis wanusiyay!>> Sayno niptinmi 
carrëtancho kaykaqta flëchawan flëchaykurqan. Payta sayno flëchaykurqan 
Ibleam cercancho Gur jutiyuq cuestata wisaykaptinmi. Flëchaykuptinpis 
manami juklasu wanurqan, sinöqa Meguiduman chaykurraqmi wanurqan. 

28Saypitanami ashmayninkuna carrëtawan Jerusalénman apayarqan. 

Chaykasirmi Davidpa Markanman unay ayllunkuna pamparaykäyashqan 
kaqman pampayarqan. 

29Ocozíasqa Judá nacionpa mandaqnin rey kayman yaykurqan Acabpa surin 

Joram chunka juk wata Israel nacioncho rey kaykaptinmi. 

Jezabelta Jehú wanusishqan 

30Saypitanami Jehúqa aywakurqan Jezreelman. Sayta musyaykurmi 

Jezabelqa nawinta pintakurqan y aqsantapis shumaq adornakurqan. 
Nirkurnami ventänapa watqararqan. 

31Marka yaykuna punkuman Jehú chaykaptinmi Jezabel nirqan: <<¡Alilaku 

kaykanki, Zimrino reyta wanusiq runa!>> 

32Jezabelta ventänanpa watqaraykämuqta rikärirmi Jehú nirqan: <<¿Pitaq 

yanapämänanpaq saycho kaykan?>> Sayno niptinmi Jezabelpa juk ishkay 
yanapaqnin runakuna ventänapa watqarkayämurqan. 

33Paykunatami Jehú nirqan: <<¡Say warmita jukla jitarpayämuy!>> Sayno 

niptin Jezabelta jitarpayämuptinmi pasaman ratar yawarninpis perqaman y 
cawallukunaman pilchirqan. Pasacho jitaraykaptinmi cawallukuna jananpa 
panatar päsariyarqan. 

34Nirkurnami Jehúqa aywakurqan mikuq upuq. Saypita mas rätuylantanami 

Jehú nirqan: <<Reypa surin kaykaptinqa say maldicionädu warmita 
pampayay>>. 

35Pampayänanpaq aywarmi tariyarqan chakinta, umanta y makinta 

tululantana. 

36Sayno kaykaqta tariykurmi Jehú kaqman kutir imano tariyashqantapis 

wilayarqan. Saymi Jehú nirqan: <<Sayno kananpaq kaqtaqa maynami Tayta 
Dios wilakasirqan sirviqnin Elíaswan. Paymi nirqan: <Jezabelpa ayantaqa 
Jezreelcho kaq chakranchömi alqukuna mikuyanqa. 

37Jezabelpa ayan uywapa ismayninno say chakracho mashtaraptinmi pipis 

tantiyanqasu paypa ayan kashqanta> >>. 

 

2 Reyes 10 
Acabpa surinkunata Jehú wanusishqan 

1Samaria markachömi Acabpa qanchis chunka (70) surinkuna kayarqan. 

Saymi cartakunata Jehú apasirqan say markacho kaykaq autoridäkunaman, 
mayor runakunaman y Acabpa surinkunata ashmaqkunamanpis. Say 
cartakunachömi nirqan: 

2<<Qamkunami ashmaraykäyanki rey Acabpa surinkunata. Saynöpis 

qamkunami sararaykäyanki cawallunkunata, guërra carrëtankunata y 
armankunatapis. Saynölami pipis mana atacayäshunaykipaq murallash 
markacho kaykäyanki. Kay cartata chaskirkuyashpayki 

3Acabpa surinkunapita ali chölunnin kaqta churayay mandaqniki rey 

kananpaq. Nirkur kamarikuyay payta sapäyänaykipaq>>. 

4Sayno nishqanta liyirkurmi mansariyashpan kikinpura niyarqan: <<Ishkay 

reykunatapis vinciykarqa ¡noqansitapis mana mayaylachir ushamäshun!>> 

5Sayno nirmi palaciucho administrador, marka autoridäkuna, mayor 

runakuna y Acabpa surinkunata ashmaqkuna Jehúman wilakasiyarqan: 
<<Noqakunaqa munaynikichömi kaykäyä. Manami mayqantapis 
churayäshaqsu rey kananpaq. Munaynikichöna kaykäyaptïqa 
yarpashqaykino ruraykulay>>. 

6Sayno niptinmi Jehúqa cartata yapay apasir nirqan: <<Rasunpaypa noqapa 

makïcho kayta munayashpaykiqa y nishqäkunata rasunpaypa rurayta 



756 

 

 
© 2018  Wycliffe Bible Translators, Inc. 

  
 

 

munarqa rey Acabpa surinkunapa umankunata waray kayno höra 
Jezreelman apayämuy>>. 

Acabpa qanchis chunka (70) olqu surinkunaqa say markacho rikaraq 
runakunapa makinchömi kayarqan. 

7Cartakushqanta chaskikurmi rey Acabpa olqu surinkunata wanusiyarqan. 

Nirkurnami canastaman umankunata winaykur apasiyarqan Jezreel 
markaman. 

8Chaykäsiyaptinmi juk runa Jehúta nirqan: <<Rey Acabpa surinkunapa 

umankunatami chäsiyämush>>. Sayno niptinmi Jehú nirqan: <<Say 
runakunapa umankunata marka punku yaykunaman ishkay muntunta 
muntunaykur kachaykuyäsun waray tutayaq>>. 

9Waraynin tutanami Jehúqa marka punkuman aywaykur saycho shuntakaq 

runakunata nirqan: <<Mandamaqninsi rey wanunanpaq manami qamkunasu 
jusayuq kaykäyanki, sinöqa noqami. Isanqa ¿piraq kay qanchis chunka (70) 
runakunata wanusish? 

10Imano kaptinpis Acab ayllu kaqkunapaq TAYTA DIOSPA profëtan Elías 

wilakushqannölami lapanpis cumpliykan>>. 

11Saypitanami Acabpa ayllunkunata Jezreel markacho lapanta wanusir Jehú 

usharqan. Saynölami Acabpa yanapaqninkunata, kuyanakuyashqan 
amïgunkunata y pay churashqan cürakunatapis lapanta ushakäsirqan. 
Manami juklaylatapis kawaykaqtaqa kachaykurqansu. 

12Saypitanami Jehú päsarqan Samaria markata atacananpaq. Saypa aywar 

misikuqkunapa estancian Bet-equedman charmi 

13tarirqan Judá nacionpa mandaqnin rey Ocozíaspa ayllunkunata. 

Paykunatami tapur nirqan: <<Qamkunaqa ¿pitaq kaykäyanki?>> Saymi 
niyarqan: <<Noqakunaqa rey Ocozíaspa ayllunkunami kaykäyä, tayta. Rey 
Acabpa surinkunata y reina Jezabelpa wawankunata watukaqmi 
aywaykäyä>>. 

14Sayno niyaptinmi yanapaqnin runakunata Jehú nirqan: <<¡Paykunata 

sariyämuy!>> Saymi nishqannöla sariyämushpan pözu nawpanman apaykur 
lapanta wanusiyarqan. Mayqantapis kawaykaqta mana kachaypami chusku 
chunka ishkay (42) runakunata wanusiyarqan. 

15Saypita päsarnami Recabpa surin Jonadabwan tinkurqan. Tinkurmi Jehú 

tapurqan: <<¿Qampa favorniki kashqänöku qampis favornï kaykanki?>> nir. 
Sayno tapuptinmi Jonadab nirqan: <<Aw taytay, qampa favornikimi kaykä>>. 
Saymi Jehú nirqan: <<Sayno karqa makikita qomay>>. Jonadab makinta 
qoptinnami Jehúqa carrëtanman wisarkasir 

16nirqan: <<Aku aywashun TAYTA DIOSTA lapan shonqüwan sirvishqäta 

rikanaykipaq>>. Sayno niskirmi ishkan aywayarqan. 

17Samaria markaman chaykurmi Acab ayllu kaqtaqa lapanta Jehú wanusir 

usharqan. Sayno wanusir usharqan profëta Elíasta TAYTA 

DIOS nishqannölami. 

Baal adoraqkunata Jehú wanusishqan 

18Nirkurnami marka runakunata shuntaykur Jehú nirqan: <<Baalta Acab 

adorashqanpita masraqmi noqaqa Baalta adorashaq. 

19Saymi Baalpaq aska sacrificiukunata rupasinäpaq shamushkä. Noqawan 

sacrificiukunata rupasiyänanpaq Baalta sirviq lapan profëtakunata, 
cürakunata y payman lapan yärakuq runakunata qayasiyämuy. Baalta sirviq 
kaqkuna pipis mana shamuptinqa wanusish kasun>>. Niq tumpalami Baalta 
adoraq kaqtaqa lapanta wanusinanpaq Jehú qayasirqan. 

20Nirkurmi marka runakunata nirqan: <<Baalpaq fiestata rurar 

sacrificiukunata rupasinansipaq shumaq wilanakuyay>>. Niptinmi shumaq 
wilanakuyarqan. 

21Saymi Israel nacioncho maysaypapis wilakasiptin saysika runakuna say 

fiestapaq chäyarqan. Baalpa templunchöpis runakuna pasaypa 
kichkiyparaqmi shuntakäyarqan. 

22Baalta adoraqkuna lapanpis say niraqlata jatikuyänanta munarmi templu 

täpaq runakunata Jehú nirqan: <<Baalta adoraqkuna jatikuyänanpaq 
templuncho churaraykaq mödanata jorqayämuy>>. Sayno niptinmi 
churaraykaq mödanakunata jorqapäyämurqan jatikuyänanpaq. 

23Runakuna saycho juntaraykaptinmi Jonadabwan Jehú yaykuyarqan Baalpa 

templunman. Nirkurmi Jehú nirqan: <<Baalta adoraqkunala kaycho 
quëdayay. Pipis TAYTA DIOSTA adoraqkuna kaycho kaptinqa lapanta 
qarquyay>>. 

24Baalta adorar sacrificiukunata rupasiyänanpaq templunman lapan 

runakuna yaykuskiyaptinnami Jehúqa templu nawpankunaman churarqan 
puwaq chunka (80) soldädukunata kayno yäsishpan: <<Templu rurincho 
kaykaq runakunataqa wanusiyänaykipaq lapantami makikiman 
churamushkä. Mayqantapis qeshpipakur imarqa kikikikunami wanusish 
kayankipaq>>. 

25Sacrificiuta rupasiyta ushaskiyaptinnami templu nawpanman churashqan 

soldädukunata Jehú nirqan: <<Templuman yaykur lapanta wanusiyay>>. 
Sayno niptinmi Jehú churashqan soldädukunaqa Baalpa templunman yaykur 
lapanta espädankunawan wanusiyarqan. Nirkurmi ayakunata jukläman 
jitayarqan. Saypitanami templu mas ruricho kaq cuartuman yaykuykur 

26sagrädu rumita jorquskir rupasiyarqan. 

27Sagrädu rumita rupaskasirmi Baalpa templuntapis juchusir ushayarqan. 

Saypita pasami say templuqa runakuna ishpakuyänanpaq raqälana kaykan. 

28Jehú sayno wanusir ushaykuptinmi Israel nacioncho pipis Baalta 

adorayarqannasu. 

29Baalpa templunta ushakäsirpis Bet-elcho y Dancho kaykaq qoripita rurash 

turïtukunataqa Jehú manami ushakäsirqansu. Saynöpami Nabatpa surin 
Jeroboam Israel runakunata jusalikasishqanno jusalikasirqan. 

30Jehútami TAYTA DIOS nirqan: <<Qamqa alitami rurashkanki Acab ayllu 

kaqta wanusishpayki. Sayno rurashqaykipitami Israel nacionpa trönuncho 
qampita miraqkuna hasta chusku generacionyaq rey kayanqa>>. 

31Sayno nikaptinpis Israel runakunata Jeroboam jusalikasishqannölami 

Jehúpis jusalikasirqan. Saynöpami Israel runakunata kuyaq TAYTA 

DIOSPA mandamientunkunata lapantaqa cumplirqansu. 

32Say wisanmi Siria nacionpa mandaqnin rey Hazaelta TAYTA 

DIOS yanaparqan Israel runakunapa markankunata y chakrankunata 
qechunanpaq. 

33Saymi qechurqan Jordánman inti jeqamunan kaqlächo kaykaq lapan 

Galaad partita. Galaadchöqa karqan Gad trïbu, Rubén trïbu y Manasés trïbu 
runakuna chaskiyashqan posisionninkunami. Saynöpis qechurqan Arnón 
mayu kuchuncho kaykaq Aroer markapita Galaad y Basán partipa 
lindërunyaqmi. 

34Jehú imata rurashqanpis lapanmi qelqaraykan Israel nacionpa mandaqnin 

reykunapa acta libruncho. 

35Jehú wanuykuptinmi Samaria markaman pampayarqan. Paypa trukannami 

surin Joacazna rey karqan. 

36Israel nacioncho Jehú ishkay chunka puwaq (28) watami Samariapita 

mandarqan. 

 

2 Reyes 11 
Judá nacioncho Atalía reina kashqan 

2 Crónicas 22.10—23.21 

1Atalíaqa wawan Ocozíasta Jehú wanusishqanta musyaykurmi reina kayta 

munar Ocozíaspa wawqinkunata y surinkunata Judácho wanusir 
qalaykurqan. 

2Wanuykäsishqanta mayaykurmi Jorampa surin y Ocozíaspa panin Josaba 

juk sobrinunta ashmaqnintinta juk cuartuman pakaykurqan. Say wamrapa 
jutinmi karqan Joás. Saynöpami Joásta wanusirqannasu. 

3Soqta watami TAYTA DIOSPA templun cuartucho Joásta pakaräsirqan. 

Sayyaqmi Atalíaqa Judá nacionpa mandaqnin reina karqan. 

4Saypita qanchis watachönami TAYTA DIOSPA templunman 

shuntakäyänanpaq cüra Joiada qayasirqan soldädukunapa 
capitanninkunata, cereteo soldädukunata y templu täpaq wardiakunatapis. 
Shuntakäyaptinnami paykunawan pactuta rurar jurasirqan rey Ocozíaspa 
surin Joáspa favornin sharkuyänanpaq. Saycho lapan jurarkuyaptinnami 
Joásta pakaräsishqanpita reqiyänanpaq apamurqan. 

5Nirkurmi cüra Joiada yäsir nirqan: <<Jamay junaq vigilaq batallón kimsa 

puntaman rakikäyanki. Juk punta kanqa palaciuta täpakuyänanpaq. 

6Jukaq puntanami kanqa Shur nishqan punkuta täpakuyänanpaq. Jukaq 

puntanami kanqa cuartel punkuta täpakuyänanpaq. Saynöpami palaciuta 
mana kachaypa täpakuyanki. 

7Jamay junaq mana vigilaq ishkay batallonkunanami templucho reyta 

cuidayanki. 

8Armayki aptash lapayki reyta tumaypa sapäyanki. Pipis payta wanusinanpaq 

yaykuyta munaptinqa jukla wanusiyanki. Reytaqa maypa aywaptinpis mana 
kachaypa rikayanki>>. 

9Cüra Joiada mandashqankunata capitankuna rurarmi lapan vigilaqkunata 

shuntayarqan reyta sapayänanpaq. Saymi turnunkuna cumpliq vigilaqkunata 
y jamay junaqcho vigilayänanpaq yaykuqkunatapis shuntaykur cüra 
Joiadaman pushayarqan. 

10Say vigilaqkunatami Joiada kamariparqan rey David rurasishqan 

lanzakunata y escüdukunata. Saykunaqa templu rurinchömi churaräyarqan. 

11Kamariparkuptinmi reyman pipis wanusiq mana yaykunanpaq say 

vigilaqkuna lanzankuna aptash tumaypa churanakuyarqan. Sayno 
churanakuyarqan templupa sur kaqläninpita qalaykur altar puntanpa tumar 
norti kaqläninyaqmi. 

12Nirkurnami Joiadaqa reypa surinta apaykamur corönata jatiparqan. 

Jatiparkurnami Israel runakunawan Tayta Dios rurashqan Pactu 
Libruta aptaparqan y aceitita umanman winaparqan. Winaparkuptinnami 
saycho kaykaq runakuna paqchiyashpan: <<¡Viva mandamaqninsi rey!>> 
niyarqan. 

13Lapan soldädukuna y runakuna kushikur qaparäyashqanta wiyarmi 

Atalíaqa TAYTA DIOSPA templunman aywarqan ima päsashqantapis 
musyananpaq. 

14Chaykurmi reyta rikarqan costumbri kashqanno columna nawpancho 

ichiraykaqta. Reypa nawpanchömi mayor runakuna y cornëta tukaq 
runakuna kaykäyarqan. Saynömi intëru Judá nación runakunapis kushikur 
cornëtata tukayarqan. Sayno kaykaqta rikaykurmi Atalíaqa mödananta 
rachirishpan: <<¡Traicionëru! ¡Traicionëru!>> nirqan. 

15Cüra Joiadami soldädukunapa capitanninkunata nirqan: <<Atalíata 

templupita jukläman jorquykur wanusiyay. Pipis favornin sharkuptinqa 
paytapis espädawan wanusiyay>>. Templupita jukläman apaykur 
wanusiyänanpaq niptinmi 

16Atalíata prësu sarir apayarqan cawallukuna yaykukuyänan palaciupa 

punkunman. Saychömi wanusiyarqan. 

17Saypitanami TAYTA DIOSWAN pactuta rurar runakunata y reyta Joiada 

promitisirqan TAYTA DIOSTA cäsukur kawayänanpaq. Saynölami reyta 
promitisirqan runakunata ali rikananpaq y runakunatapis promitisirqan reyta 
respitayänanpaq. 

18Nirkurnami lapan runakuna aywaykur Baalpa templunta juchusiyarqan. 

Saynölami Baal ïdulukunatapis altarninkunatapis lapanta juchusir 
ushayarqan. Saypitanami juchusiyashqan altarkunapa nawpancho Baalpa 
cüran Matánta wanusiyarqan. Saypita kutiykurmi wardiakunata Joiada 
churarqan TAYTA DIOSPA templunta täpayänanpaq. 

19Nirkurnami capitankunawan, cereteo soldädukunawan, waqin 

soldädukunawan y lapan runakunawan rey Joásta templupita palaciuman 
pushayarqan. Palaciuman yaykaskasiptinmi rey jamakunan trönuman Joás 
jamakurqan. 

20Saymi lapan runakuna seqaypa kushikuyarqan. Atalíata palaciu punkucho 

espädawan wanusiyashqanpitaqa lapanpis jawkanami kawakuyarqan. 

21 21 (12.1) Mandayta qalaykushqan wisan qanchis watayuqlaraqmi Joás 

kaykarqan. 

 

2 Reyes 12 
Judá nacioncho Joás rey kashqan 

2 Crónicas 24.1-27 

1 1 (2) Israel nacioncho qanchis wata Jehú rey kaykaptinmi Judá nacioncho 

Joás rey kayman yaykurqan. Payqa chusku chunka (40) watami 
Jerusaléncho rey karqan. Mamanqa Beerseba markapita kaq Sibiami karqan. 

2 2 (3) Cüra Joiada yäsiptinmi Joásqa TAYTA DIOS munashqanno lapantapis 

rurarqan. 

3 3 (4) Isanqa markakunacho altarkunata manami juchusirqansu. Say 

altarkunachömi runakuna sacrificiukunata imaypis rupasiyarqan y 
inciensuwan qoshnisiyarqan. 

4 4 (5) Juk junaqmi cürakunata rey Joás nirqan: <<TAYTA DIOSPA templunta 

alsasishun. Saypaqqa TAYTA DIOSPA templunman apayämushqan qellayta 
shuntayanki. Sayno shuntayanki censakuyashqanpita impuestu kaptinpis, 

ayllunta dedicashqanpita ofrenda kaptinpis o kikinpa voluntäninpita 
apayämushqan ofrenda kaptinpis. 

5 5 (6) Say qellaymi kanqa templuta alsasiyänaykipaq>>. 

6 6 (7) Sayno niptinpis ishkay chunka kimsa (23) wata päsashqanyaq 

cürakunaqa manaraqmi templuta alsasiyarqanraqsu. 

7 7 (8) Saymi cüra Joiadata y waqin cürakunatapis rey Joás qayaykasir 

nirqan: <<¿Imanirtaq templuta alsasiyashkankiraqsu? Kananpitaqa 
shuntayashqayki qellayta amana gastayaynasu, sinöqa templuta 
alsasiyänaykipaqna kasun>>. 

8 8 (9) Sayno niptinmi cürakuna awnir kikinkunapa gastunkunapaq 

runakunapita qellayta chaskiyarqannasu. Saynöpis templuta alsasinanpaq 
juk runatanami churayarqan. 

9 9 (10) Saymi cüra Joiadaqa babulta rurarkasir sapanan chawpinpa qellayta 

winayänanpaq uchkurqan. Nirkurmi altarpa aluq kaq nawpanman say babulta 
churarqan. Saymanmi runakuna apayämushqan qellayta templu täpaq 
cürakuna winayarqan. 

10 10 (11) Say babulman juntaqnöna kaptinmi reypa secretariun y mandaq 

cüra aywaykur say qellayta yupayaq. Nirkurmi shumaq churayaq lutala pipis 
mana gastananpaq. 

11 11 (12) Saypitanami templuta alsasiylanta pägananpaq encargädu 

runakunata entregayarqan. Paykunanami aruylanta pägayarqan 
carpintërukunata, contratistakunata, 

12 12 (13) albañilkunata y rumi laqlaqkunata. Saynöpis qellayta kamariparqan 

qerukunata y laqlash rumikunata rantiyänanpaq y wakin gastunkunapaqpis. 

13 13 (14) TAYTA DIOSPA templunman apayämushqan qellayqa manami 

tazonkunata, mëchapa litpa jorqukunanta, cornëtakunata, ni ima manëjutapis 
qellaypita ni qoripita rurayänanpaqsu karqan, sinöqa say qellay karqan 
templuta alsasiyänalanpaqmi. 

14 14 (15) Saymi say qellaytaqa TAYTA DIOSPA templunta alsasiyänalanpaq 

kamaripäyaq. 

15 15 (16) Templuta arusiqkunaqa mana suwakuypami lapantapis rurayaq. 

Saymi tapupäyaqnasu aruqkunata pägar aykata gastayashqantapis. 

16 16 (17) Purificasina sacrificiupaq y consagrasina sacrificiupaq 

apayämushqan qellayqa manami templuta alsasiyänanpaqsu karqan, sinöqa 
cürakunapaqmi. 

17 17 (18) Say wisanmi Siria nacionpa mandaqnin rey Hazael 

soldädunkunawan Gat markata atacar vinciyarqan. Nirkurnami Jerusalén 
markata atacayänanpaqna aywayarqan. 

18 18 (19) Atacayänanpaq aywaykäyashqanta musyaykurmi Judá nacionpa 

mandaqnin rey Joásqa TAYTA DIOSPA templuncho churaraykaq 
manëjukunata shuntarqan. Say manëjukunataqa templuman churayarqan 
rey Josafat, rey Joram, rey Ocozías y kikin Joásmi. Saynöpis TAYTA 

DIOSPA templuncho y palaciucho tarishqan kaq qoritaqa lapantami 
shuntaykur Siria nacionpa mandaqnin rey Hazaelman apasirqan. Sayta 
chaskirkurnami Hazaelqa Jerusalénta atacarqannasu. 

19 19 (20) Joás imata rurashqanpis lapanmi qelqaraykan Judá nacionpa 

mandaqnin reykunapa acta libruncho. 

20 20 (21) Joástaqa kikinpa soldädunkunami tikrapar wanurasiyarqan Bet-

milucho. Sayqa karqan Silaman aywaq nänichömi. 

21 21 (22) Payta wanusiyarqan Simeatpa surin Josacar y Somerpa surin 

Jozabadmi. Joás wanuykuptinmi Davidpa Markancho unay ayllunkuna 
pamparaykäyashqan kaqman pampayarqan. Paypa trukannami surin 
Amasana rey karqan. 

 

2 Reyes 13 
Israel nacioncho Joacaz rey kashqan 

1Ocozíaspa surin Joás ishkay chunka kimsa (23) wata Judá nacioncho rey 

kaykaptinmi Israel nacioncho Jehúpa surin Joacaz rey kayman yaykurqan. 
Samariapitami Joacaz mandarqan chunka qanchis wata. 

2Joacazqa TAYTA DIOSTA mana cäsukurmi Nabatpa surin Jeroboamnöla 

Israel runakunata jusalikasirqan. 

3Joacaz sayno ruraptinmi Tayta Dios fiyupa rabyashpan Siria nacionpa 

mandaqnin rey Hazaelta y surin Ben-adadta yanaparqan Israel nacionta 
atacar aska kuti vinciyänanpaq. 

4Siria soldädukuna pasaypa nakasiyaptinmi Joacazqa TAYTA 

DIOSTA manakurqan. Sayno manakuptinmi Israel runakunata kuyapar TAYTA 

DIOS yanaparqan. 

5Saymi Siria nacionpa munaynincho kaykäyashqanpita jorqunanpaq juk 

runata churarqan. Saypitanami Israel runakunaqa nawpata kawayashqanno 
jawkana kawayarqan. 

6Sayno salvaykaptinpis Jeroboampita miraq reykunanölami Israel 

runakunata jusalikasirqan. Saymi Samaria markacho jinala Asera 
diösata adorayarqan. 

7Siria nacionpa mandaqnin reypa soldädunkuna guërracho wanusiyaptinmi 

rey Joacazpa soldädunkuna walkalana kayarqan. Saymi kayarqan pisqa 
chunka (50) cawallun loqash soldädukuna, chunka guërra carrëtakuna y 
chunka waranqa (10,000) chakilapa aywaq soldädukunalana. 

8Rey Joacaz imata rurashqanpis lapanmi qelqaraykan Israel nacionpa 

mandaqnin reykunapa acta libruncho. 

9Joacaz wanuykuptinnami Samaria markaman pampayarqan. Paypa 

trukannami surin Joásna rey karqan. 

Israel nacioncho Joás rey kashqan 

10Kimsa chunka qanchis (37) wata Judá nacioncho Joás rey kaykaptinmi 

Israel nacioncho Joacazpa surin Joás rey kayman yaykurqan. Samariapita 
Joás mandarqan chunka soqta watami. 

11Joásqa TAYTA DIOSTA mana cäsukurmi Nabatpa surin Jeroboamnöla Israel 

runakunata jusalikasirqan. 

12Rey Joás imata rurashqan y rey Amasíaswan pelyashqanpis lapanmi 

qelqaraykan Israel nacionpa mandaqnin reykunapa acta libruncho. 

13Joás wanuykuptinnami Israel nacionpa mandaqnin rey pamparashqan 

Samaria markaman pampayarqan. Paypa trukannami surin Jeroboamna 
yaykurqan rey kananpaq. 

Profëta Eliseo wanushqan 

14Pasaypa ansa qeshyar profëta Eliseo jitaraykaptinmi Israel nacionpa 

mandaqnin rey Joás watukaq aywarqan. Chaykurmi makalakurkur 
waqashpan Eliseuta nirqan: <<¡Ay taytay! ¡Israel runakunapa guërra 
carrëtankunata y cawallunkunatami rikaykä!>> 

15Saymi Eliseo nirqan: <<Juk ishkay flëchakunata arcuntinta aptakuy>>. 

Sayno niptinmi flëchakunata arcuntinta aptakurqan. 

16Saypitanami Eliseo nirqan: <<Flëchanaykipaq arcuykita apuntay>>. 

Nishqanno apuntaraykaptinmi reypa makin jananman makinta Eliseo 
churaykur 

17nirqan: <<Inti jeqamunan kaqläpa ventänata kichay>>. Ventänata 

kichaptinmi Eliseo nirqan: <<Kananqa flëchay>>. Sayno niptinmi rey 
flëchaykurqan. Flëchaptinmi nirqan: <<Say flëchashqaykiqa señalmi kaykan 
Siria soldädukunapa munayninpita TAYTA DIOS salvashunaykipaq kashqanta 
musyanaykipaq. Saymi Afecman aywar Siria soldädukunata vincishpayki 
Israel runakunata salvamunki>>. 

18Mastapis Eliseo nirqan: <<Waqin kaq flëchakunata aptakuy>>. 

Flëchakunata aptarkuptinnami nirqan: <<Kananqa pasata takay>>. Niptinmi 
pasata kimsa kuti takaykurqan. 

19Kimsa kutila takaykuptinmi profëta Eliseo fiyupa rabyakur reyta nirqan: 

<<Pisqa kuti o soqta kuti pasata takarqa Siria soldädukunata lapantami 
ushakäsinkiman karqan. Kimsa kutila takashqaykipitami kimsa kutila Siria 
soldädukunata vincinki>>. 

20Saypitanami Eliseo wanuykuptin pampayarqan. Cada watami Moab 

nacionpita asaltantikuna runakunata asaltayänanpaq Israel nacionman 
shayämuq. 

21Juk kutichömi Israel runakuna ayata pampayänanpaq apaykäyashqancho 

rikayarqan say asaltantikuna shamuykäyaqta. Saymi apaykäyashqan ayata 
Eliseupa sepultüranman jitariykur qeshpir aywakuyarqan. Eliseupa 
tulunkunaman töparmi jinan höra say aya kawarimur sharkurqan. 

22Joacaz rey kashqan wisanmi Siria nacionpa mandaqnin rey Hazael Israel 

runakunata pasaypa nakasirqan. 

23Sayno kaptinpis Abrahamwan, Isaacwan y Jacobwan pactuta rurash karmi 

Israel runakunata TAYTA DIOS imaypis kuyaparqan. Saymi kananyaqpis 
paykunata elaqäsishsu ni ushakäsishsu. 

24Siria nacionpa mandaqnin rey Hazael wanuykuptinnami surin Ben-adadna 

rey karqan. 

25Joásmi soldädunkunawan kimsa kuti Ben-adadta vinciyarqan. Saynöpami 

papänin Joacaz rey kaykaptin Hazael qechushqan markakunata Joás 
shuntarqan. 

 

2 Reyes 14 
Judá nacioncho Amasías rey kashqan 

2 Crónicas 25.1-28 

1Joacazpa surin Joás ishkay wata Israel nacioncho rey kaykaptinmi Judá 

nacioncho Joáspa surin Amasías rey kayman yaykurqan. 

2Mandayta qalaykushqan wisan ishkay chunka pisqa (25) watayuqmi 

kaykarqan. Payqa ishkay chunka esqun (29) watami Jerusalénpita 
mandarqan. Mamanmi karqan Jerusalénpita Joadán. 

3Amasíasqa TAYTA DIOS munashqanno kawarpis manami unay ayllun 

Davidnösu kawarqan, sinöqa papänin Joásnölami. 

4Sayno kawarmi markakunacho altarkunata juchusirqansu. Say 

altarkunachömi sacrificiukunata imaypis rupasiyarqan y inciensuwan 
qoshnisiyarqan. 

5Amasíasqa rey kaykarnami papänin wanusiq capitankunata wanusirqan. 

6Isanqa manami say capitankunapa surinkunataqa wanusirqansu. Sayno 

mana wanusinanpaqmi Moisés qelqashqan leykunacho Tayta Diospa 



765 

 

 
© 2018  Wycliffe Bible Translators, Inc. 

  
 

 

mandamientun kayno qelqaraykan: <<Surin jusalikushqanpita ama mamanta 
ni papäninta wanusiyankisu. Saynöpis maman o papänin jusalikushqanpita 
surinta ama wanusiyankisu. Saypa trukanqa jusalikuq kaqta wanusiyanki>>. 

7Kachi Pampacho pelyarmi Amasías wanusirqan chunka waranqa (10,000) 

edomita runakunata. Sela markachöpis vinciykurmi say markapa jutinta 
trukasirqan Jocteel jutin kananpaq. Saymi kananyaqpis say jutiwanna 
reqiyan. 

8Saypitanami Amasíasqa kachakunata kacharqan Israel nacionpa 

mandaqnin rey Joás kaqman. Joás karqan Joacazpa surin y Jehúpa 
wilkanmi. Kachakuna chaykurmi niyarqan: <<Ali chölu karqa 
soldäduykikunata shuntaykurshi aywanki Amasíaspa soldädunkunawan 
pelyayänaykipaq>>. 

9Sayno niptinmi kacha aywaqkunata Joás kayno nirqan: <<Kutiykur 

mandaqniki reyta niyanki: <Cardón kashashi kacharqan Líbanucho kaykaq 
cedru qeruta ninanpaq: <<Surïwan warmi surikita täsishun>>. Sayno 
parlaykaptinshi munti uywa päsar cardón kashata pakikaqpaq lanqurirqan. 

10Say kashanölami qampis kaykanki. Edomita runakunata 

ushakäsishlaykipitaqa ama aläpa runa tukuysu. Runa tukur pelyaq 
shamunaykipa trukanqa mejor wayikicho kakuy. Saynöla wajupämaptikiqa 
kikikitapis y Judá runakunatapis ushaykushaykimi> >>. 

11Rey Joás sayno niptinpis Amasíasqa manami cäsurqansu. Mana 

cäsuptinmi Joásqa Israel soldädunkunawan Judácho kaykaq Bet-semesman 
aywayarqan Amasíaspa soldädunkunawan pelyayänanpaq. 

12Israel soldädukuna vinciyaptinmi Judá soldädukunaqa qeshpir 

wayinkunapa kutikuyarqan. 

13Israel nacionpa mandaqnin rey Joásnami Judá nacionpa mandaqnin rey 

Amasíasta Bet-semescho prësu sariykur Jerusalénman aparqan. Saychömi 
marka murällata juchusiyarqan Efraín punkupita qalaykur hasta Esquïna 
niyashqan punkuyaq. Say juchusiyashqan murällaqa karqan pachak puwaq 
chunka (180) metru largumi. 

14Saynölami TAYTA DIOSPA wayincho kaqtapis y palaciucho kaqtapis qellayta 

y qorita apakuyarqan. Nirkurqa <<aylluykikuna pägayämaptinraqmi 
kachariyäshayki>> nirmi runakunata prësu apar Samariapa kutikuyarqan. 

15Rey Joás imata rurashqanpis y Judá nacionpa mandaqnin rey Amasíaswan 

pelyashqanpis lapanmi qelqaraykan Israel nacionpa mandaqnin reykunapa 
acta libruncho. 

16Joás wanuykuptinnami Israel nacionpa mandaqnin reykuna 

pamparäyashqan Samaria markaman pampayarqan. Paypa trukannami 
surin Jeroboamna rey karqan. 

17Judá nacionpa mandaqnin rey Amasíasqa Israel nacionpa mandaqnin rey 

Joás wanushqanpita chunka pisqa wata masraqmi kawarqan. Rey 
Amasíasqa karqan Joáspa surinmi. Rey Joásnami karqan Joacazpa surin. 

18Rey Amasías imata rurashqanpis lapanmi qelqaraykan Judá nacionpa 

mandaqnin reykunapa acta libruncho. 

19Jerusalén runakuna contran sharkuyaptinmi Amasíasqa Laquis markaman 

qeshpir aywakurqan. Sayman qeshpiptinpis qatipaykurmi wanusiyarqan. 

20Ayantanami cawalluman chaqnakurkur Jerusalénman apayarqan. 

Saychömi Davidpa Markanman unay ayllunkuna pamparaykäyashqan 
kaqman pampayarqan. 

21Nirkurnami Judá runakuna shuntakaykur Amasíaspa surin 

Azaríasta churayarqan rey kananpaq. Say wisan Azarías kaykarqan chunka 
soqta watayuqmi. 

22Paymi taytan wanushqanchöna Elat markata shuntaykur yapay 

sharkasirqan. Saynöpami Judá nación runakunapaqna say marka karqan. 

Israel nacioncho qepa kaq Jeroboam rey kashqan 

23Judá nacioncho kaq Joáspa surin Amasías chunka pisqa wata rey 

kaykaptinmi Israel nacioncho kaq Joáspa surin Jeroboam rey kayman 
yaykurqan. Paymi Samariapita Israel runakunata mandarqan chusku chunka 
juk (41) wata. 

24TAYTA DIOSTA mana cäsukurmi Jeroboampis Nabatpa surin Jeroboamnöla 

Israel runakunata jusalikasirqan. 

25Jeroboammi shuntarqan Israel nacionpa lindërunta Hamatpita 

hasta Arabá Lamaryaq. Sayno rurarqan Amitaipa surin profëta Jonás TAYTA 

DIOSPA wilakuyninta wilakushqannölami. Jonásqa karqan Gat-hefer 
markapitami. 

26Sayno shuntananpaq Jeroboamta TAYTA DIOS yanaparqan Israel 

nacioncho runakuna pasaypa nakar lakikuyashqanta rikarmi. Israel 
runakunata yanapänanpaq manami ashmaypis ni libripis karqansu. 

27Sayno kaykaptinpis Israel runakuna ushakäyänanta mana munarmi Joáspa 

surin Jeroboamta TAYTA DIOS yanaparqan paykunata salvananpaq. 

28Rey Jeroboam imata rurashqanpis, guërracho pelyar vincishqanpis y 

Damascuta y Hamatta shuntashqanpis lapanmi qelqaraykan Israel nacionpa 
mandaqnin reykunapa acta libruncho. 

29Jeroboam wanuykuptinnami Israel nacionpa mandaqnin reykuna 

pamparäyashqanman pampayarqan. Paypa trukannami surin Zacaríasna rey 
karqan. 

2 Reyes 15 
Judá nacioncho Azarías rey kashqan 

2 Crónicas 26.3-5, 16-23 

1Ishkay chunka qanchis (27) wata Israel nacioncho Jeroboam rey kaykaptinmi 

Judá nacioncho Amasíaspa surin Azarías rey kayman yaykurqan. 

2Mandayta qalaykushqan wisan chunka soqta watayuqmi kaykarqan. Payqa 

pisqa chunka ishkay (52) watami Jerusalénpita mandarqan. Mamanmi karqan 
Jerusalénpita Jecolías. 

3Azaríasqa papänin Amasíasnömi TAYTA DIOS munashqanno kawarqan. 

4Isanqa markakunacho altarkunata manami juchusirqansu. Say 

altarkunachömi sacrificiukunata imaypis rupasiyarqan y inciensuwan 
qoshnisiyarqan. 

5 TAYTA DIOS castigaptinmi Azaríasqa leprawan wanushqanyaq qeshyarqan. 

Sayno qeshyarmi palaciupita juklächöna taptin surin Jotamna rey karqan. 

6Azarías imata rurashqanpis lapanmi qelqaraykan Judá nacionpa mandaqnin 

reykunapa acta libruncho. 

7Azarías wanuykuptinnami Davidpa Markancho unay ayllunkuna 

pamparaykäyashqanman pampayarqan. Paypa trukannami surin Jotamna 
rey karqan. 

Israel nacioncho Zacarías rey kashqan 

8Azarías kimsa chunka puwaq (38) wata Judá nacioncho rey kaykaptinmi 

Israel nacioncho Jeroboampa surin Zacarías rey kayman yaykurqan. Payqa 
Samariapita mandarqan soqta killalami. 

9Paypis TAYTA DIOSTA mana cäsukurmi Nabatpa surin Jeroboamno y waqin 

unay reykunanöla Israel runakunata jusalikasirqan. 

10Jabespa surin Salummi Ibleam markacho atacar Zacaríasta wanusirqan. 

Nirkurmi Zacaríaspa trukan rey karqan. 

11Zacarías imata rurashqanpis lapanmi qelqaraykan Israel nacionpa 

mandaqnin reykunapa acta libruncho. 

12Zacarías rey kaykaptinmi Jehúta TAYTA DIOS kayno nishqan cumplikarqan: 

<<Israel nacionpa trönuncho qampita miraqkuna hasta 
chusku generacionyaqmi rey kayanqa>>. 

Israel nacioncho Salum rey kashqan 

13Kimsa chunka esqun (39) wata Judá nacioncho Uzías rey kaykaptinmi 

Israel nacioncho Jabespa surin Salum rey kayman yaykurqan. Payqa juk 
killalami Samariapita mandarqan. 

14Juk killana rey kaykaptinmi Tirsa markapita Samaria markaman Gadipa 

surin Manahem chaykur Salumta wanusirqan. Nirkurnami Salumpa trukan 
rey karqan. 

15Salum imata rurashqankuna y Zacaríaspa contran sharkushqanpis lapanmi 

qelqaraykan Israel nacionpa mandaqnin reykunapa acta libruncho. 

16Manahemmi Tirsa markapita soldädunkunawan yarqur Tifsa markata 

atacayänanpaq aywarqan. Marka punkuta mana kichapäyaptinmi Tifsa 
markapita hasta Tirsa markayaq lapan runakunata wanusiyarqan. Saynölami 
qeshyaq warmikunatapis pachankunata qashar wanusiyarqan. 

Israel nacioncho Manahem rey kashqan 

17Azarías kimsa chunka esqun (39) wata Judá nacioncho rey kaykaptinmi 

Israel nacioncho Gadipa surin Manahem rey kayman yaykurqan. Payqa 
chunka watami Samariapita mandarqan. 

18Paypis TAYTA DIOSTA mana cäsukurmi rey kayta qalaykushqanpita 

wanushqanyaq Nabatpa surin Jeroboamnöla Israel runakunata 
jusalikasirqan. 

19Manahem rey kashqan wisanmi Asiria nacionpa mandaqnin rey Pul Israel 

nacionman soldädunkunawan atacayänanpaq chäyarqan. Atacayänanta 
mana munarmi Manahem pägarqan kimsa chunka kimsa waranqa (33,000) 
kïlu qellayta. Saynöpis nirqan imapis kaptin payta yanapänanpaqmi. 

20Sayno pägananpaqmi Manahemqa Israel nacioncho taq lapan rïcu 

runakunapita mediu kïlu qellayta shuntasirqan. Say qellayta Asiria nacionpa 
mandaqnin Pulta qoykuptinmi soldädunkunawan kutikuyarqan. 

21Manahem imata rurashqanpis lapanmi qelqaraykan Israel nacionpa 

mandaqnin reykunapa acta libruncho. 

22Manahem wanuykuptinnami paypa trukan surin Pekaíana rey karqan. 

Israel nacioncho Pekaía rey kashqan 

23Pisqa chunka (50) wata Judá nacioncho Azarías rey kaykaptinmi Israel 

nacioncho Manahempa surin Pekaía rey kayman yaykurqan. Payqa 
Samariapita mandarqan ishkay watami. 

24Paypis TAYTA DIOSTA mana cäsukurmi Nabatpa surin Jeroboamnöla Israel 

runakunata jusalikasirqan. 

25Pekaía rey kaykaptinmi soldädunkunapa capitannin karqan Remalíaspa 

surin Peka. Paymi pisqa chunka (50) Galaad runakunawan Samariacho 
palaciuman yaykuykur Pekaíata wanusirqan. Saynöpis saycho wanusirqan 
Argobta y Arieta. Nirkurmi Pekaíapa trukan Pekana rey karqan. 

26Pekaía imata rurashqanpis lapanmi qelqaraykan Israel nacionpa 

mandaqnin reykunapa acta libruncho. 

Israel nacioncho Peka rey kashqan 

27Azarías pisqa chunka ishkay (52) wata Judá nacioncho rey kaykaptinmi 

Israel nacioncho Remalíaspa surin Peka rey kayman yaykurqan. Payqa 
ishkay chunka (20) watami Samariapita mandarqan. 

28Paypis TAYTA DIOSTA mana cäsukurmi Nabatpa surin Jeroboamnöla Israel 

runakunata jusalikasirqan. 

29Israel nacioncho Peka rey kaykaptinmi Asiria nacionpa mandaqnin Tiglat-

pileser soldädunkunawan Israel nacionman chäyarqan atacayänanpaq. 
Atacarmi vinciyarqan Ijón markacho taq runakunata, Abel-bet-maacacho taq 
runakunata, Janoa markacho taq runakunata, Cedes markacho taq 
runakunata, Hazor markacho taq runakunata, Galaad particho taq 
runakunata, Galilea particho taq runakunata y Neftalí particho taq 
runakunatapis. Nirkurmi saycho taq runakunata Asiriaman prësu 
apakuyarqan. 

30Saypitanami Elapa surin Oseasqa Remalíaspa surin Pekapa contran 

sharkushpan wanurasirqan. Nirkurnami Pekapa trukan rey karqan. Sayqa 
karqan Uzíaspa surin Jotam ishkay chunka (20) wata Judácho rey 
kaykaptinmi. 

31Peka imata rurashqanpis lapanmi qelqaraykan Israel nacionpa mandaqnin 

reykunapa acta libruncho. 

Judá nacioncho Jotam rey kashqan 

2 Crónicas 27.1-9 

32Ishkay wata Israel nacioncho Remalíaspa surin Peka rey kaykaptinmi Judá 

nacioncho Uzíaspa surin Jotam rey kayman yaykurqan. 

33Mandayta qalaykushqan wisan ishkay chunka pisqa (25) watayuqmi 

kaykarqan. Payqa chunka soqta watami Jerusalénpita mandarqan. Mamanmi 
karqan Sadocpa surin Jerusa. 

34Jotamqa papänin Uzíasnömi TAYTA DIOS munashqanno kawarqan. 

35Paymi TAYTA DIOSPA templun jana waqtan murällapa punkunta tanasirqan. 

Isanqa markakunacho altarkunata manami juchusirqansu. Say 
altarkunachömi runakuna sacrificiukunata imaypis rupasiyarqan y 
inciensuwan qoshnisiyarqan. 

36Jotam imata rurashqanpis lapanmi qelqaraykan Judá nacionpa mandaqnin 

reykunapa acta libruncho. 

37Jotam rey kashqan wisanmi Siria nacionpa mandaqnin rey Rezínta y 

Remalíaspa surin Pekata TAYTA DIOS kacharqan Judá nacionta 
atacayänanpaq. 

38Jotam wanuykuptinmi Davidpa Markancho unay ayllunkuna 

pamparaykäyashqan kaqman pampayarqan. Paypa trukannami surin 
Acazna rey karqan. 

 

2 Reyes 16 
Judá nacioncho Acaz rey kashqan 

2 Crónicas 28.1-27 

1Chunka qanchis wata Israel nacioncho Remalíaspa surin Peka rey 

kaykaptinmi Judá nacioncho Jotampa surin Acaz rey kayman yaykurqan. 

2Mandayta qalaykushqan wisan ishkay chunka (20) watayuqmi kaykarqan. 

Payqa chunka soqta watami Jerusalénpita mandarqan. 

Acazqa manami unay ayllun Davidnösu TAYTA DIOS munashqanta rurarqan. 

3Saypa trukanqa Israel nación reykunanölami juk dioskunata adorarqan. 

Saymi Canaáncho taq unay runakunapa mana ali costumbrinkunata rurar 
sacrificiupaq surintapis altarcho rupasirqan. Saynöpami TAYTA DIOS unay 
qarqushqan mana Israel runakunanöla pasaypa jusalikurqan. 

4Saynölami markakunacho kaq altarkunacho, lömakunacho y copösu 

jachakuna chakinkunachöpis sacrificiukunata rupasir inciensuwan 
qoshnisirqan. 

5Say wisanmi Siria nacionpa mandaqnin rey Rezín y Israel nacionpa 

mandaqnin rey Peka Jerusalénman soldädunkunawan chäyarqan Acazta 
atacayänanpaq. Ishkan reykuna atacarpis manami vinciyta 
kamäpakuyarqansu. 

6Saynöpis Acaz mandashqan wisanmi Judá runakunata Elat markapita Edom 

nacionpa mandaqnin rey qarqurqan. Nirkurmi Elat markata shuntarqan Edom 
nacionpana kananpaq. Saypita pasami edomita runakuna kananyaqpis 
saycho taykäyan. 

7Siria runakuna y Israel runakuna atacayaptinmi rey Acazqa kachakunata 

kacharqan Asiria nacionpa mandaqnin rey Tiglat-pileserman 
soldädunkunawan shamur yanapäyänanpaq. Chaykurmi Tiglat-pileserta 
niyarqan: <<Noqaqa qampa ashmaynikino y juramentu surikinömi kaykä. 
Siria nacionpa mandaqnin rey y Israel nacionpa mandaqnin reymi conträ 
sharkur atacaykäyäman. Paykuna mana ushakäsiyämänanpaq shamur 
sapaykayälämay, taytay>>. 

8Asiria nacionpa mandaqnin reyta pägananpaqmi rey Acazqa TAYTA 

DIOSPA wayinpitapis y palaciupitapis qellaytawan qorita shuntaykur 
kachakunawan apasirqan. 

9Acaz apasishqankunata chaskirkurmi Asiria nacionpa mandaqnin rey 

soldädunkunawan Siria nacionpa capitalnin Damascuta atacayänanpaq 
aywayarqan. Damascuman yaykurmi rey Rezínta wanusiyarqan. Nirkurmi 
runakunata prësu apayarqan Kir markaman saychöna täyänanpaq. 

10Saypitanami rey Acazqa Damascuman aywarqan Asiria nacionpa 

mandaqnin rey Tiglat-pileserwan tinkunanpaq. Damascuman chaykurmi 
rikarqan kuyaylapaq altarta. Saytami imano kashqantapis shumaq dibujaykur 
Urías cüraman apasirqan. 

11Sayta chaskirkurmi cüra Uríasqa altarta rurasirqan rey Acaz apasishqan 

dibüjutanöla. Altarta rurasiyta usharqan rey Acaz Damascupita manaraq 
kutiptinmi. 

12Damascupita kutirnami mushuq altar rurashtana tariykur say altarcho 

sacrificiukunata rupasirqan. 

13Sacrificiuta rupasirmi saki mikuykunatapis say altarcho rupasirqan y 

vïnutapis sayman winaparqan. Saynölami jawka kawakuy sacrificiukunata 
rupasinanpaq uywakunata pishtar yawarninta altar jananman saqsuparqan. 

14Sayno rurarkurmi broncipita rurash unay kaq altarta witisiyarqan TAYTA 

DIOSPA templun nawpancho kaykashqanpita mushuq kaq altarpa norti 
kaqläninman. 

15Nirkurmi cüra Uríasta rey Acaz nirqan: <<Tutapa rupasishqayki sacrificiuta 

y tardipa rupasishqayki saki mikuykunata jatun kaq mushuq altarchöna 
rupasinki. Saynöpis say altarchöna rupasinki noqa apamushqä sacrificiuta y 
saki mikuykunata. Saynöla runakuna apayämushqan sacrificiukunata y saki 
mikuykunatapis saychöna rupasinki. Vïnuta apayämuptinpis say altarmanna 
winapanki. Sacrificiukunata rupasinaykipaq uywakunata pishtar 
shuntashqayki yawartapis say altarmanna saqsupanki. Bronci altarqa Tayta 
Diosta tapukunaläpaqmi kanqa>>. 

16Cüra Uríasqa lapanta rurarqan rey Acaz nishqannölami. 

17Nirkurnami rey Acazqa templupa carrëtankunacho kaykaq lavatoriunkunata 

y carrëtacho clävaraykaq tablakunatapis jorqasirqan. Saynöpis broncipita 
rurash törukuna janancho kaykaq lamar niyashqan lavatoriuta jorquykasirmi 
empedrash jananmanna jamasiyarqan. 

18Saynölami Asiria nacionpa mandaqnin reypa gustunta rurar jamay 

junaqcho TAYTA DIOSTA adorayänanpaq armashqan tabladïllutapis 
jorqasirqan. Say tabladïllu templu patiuchömi karqan. Saynölami jorqasirqan 
templu patiuman reykunala yaykukuyänan punkutapis. 

19Rey Acaz imata rurashqanpis lapanmi qelqaraykan Judá nacionpa 

mandaqnin reykunapa acta libruncho. 

20Wanuykuptinnami Davidpa Markancho unay ayllunkuna 

pamparaykäyashqan kaqman pampayarqan. Acazpa trukannami surin 
Ezequías rey karqan. 

 

2 Reyes 17 
Israel nacioncho Oseas rey kashqan 

1Chunka ishkay wata Judá nacioncho Acaz rey kaykaptinmi Israel nacioncho 

Elapa surin Oseas rey kayman yaykurqan. Payqa esqun watami Samariapita 
mandarqan. 

2TAYTA DIOSTA mana cäsukur jusalikurpis manami nawpa kaq reykunanösu 

jusalikurqan. 

3Oseas rey kashqan wisanmi Asiria nacionpa mandaqnin rey Salmanasar 

soldädunkunawan shamur Israel nacionta atacarqan. Mas puntapitanami 
Oseasqa impuestuta cadala Asiriaman apasirqan. 

4Saymi Salmanasarpa contran sharkur Oseasqa impuestuta pägarqannasu. 

Saynöpis Egipto nacionpa mandaqnin reyman kacharqan soldädunkunawan 
shamur yanapäyänanpaq. Say reypa jutinmi karqan So. Sayno rurashqanta 
musyaykurmi Salmanasarqa rey Oseasta prësu sarisishpan carcilman 
wichqarqan. 

5Nirkurmi Asiriapa mandaqnin rey intëru Israelcho markakunata vinciykur 

Samaria markata kimsa wata soldädunkunawan jiruruypa saparäyarqan. 

6Oseas esqun wata rey kaykaptin Samaria markata vinciykurmi Israel 

runakunata Asiriaman prësu apakuyarqan. Chaykasirmi Halah markaman, 
Gozáncho kaykaq Habor mayu nawpancho kaykaq markakunaman y Media 
runakunapa markankunamanpis churayarqan. 

Israel runakunata Tayta Dios imanir castigashqan 

7Sayno päsarqan Israel runakuna TAYTA DIOSTA mana wiyakur 

jusalikuyashqanpitami. Paykunatami rey Faraónpa makincho kaykäyaqta 
Tayta Dios Egiptupita jorqamurqan. Sayno jorqaykämuptinpis Israel 
runakunaqa juk dioskunata adorarmi 

8TAYTA DIOS unay qarqushqan mana Israel runakunanöla kawayarqan. 

Saynöpis Israel runakunapa mandaqnin reykuna kawayashqannölami 
lutankunata rurar kawayarqan. 

9Saynölami Israel runakuna TAYTA DIOSTA manakaqman churar rikachakuna 

törriyuq taksha markakunacho y corralash jatun markakunachöpis juk 
dioskunata adorayänanpaq altarkunata rurayarqan. 

10Saynöpis say dioskunata adorayänanpaqmi lömakunachöpis y copösu 

jachakuna chakinkunachöpis wankakunata ichisiyarqan y Asera 
diösata adorayänanpaq raku qerukunatapis jawisiyarqan. 

11Say altarkunacho inciensuwan qoshnisiyashpanmi TAYTA DIOS unay 

qarqushqan runakuna mana alita rurayashqannöla rurayarqan. Lutankunata 
sayno rurarmi TAYTA DIOSTA fiyupa rabyanäsiyarqan. 

12Ïdulukunata mana adorayänanpaq TAYTA DIOS nikaptinmi mana cäsukuypa 

paykunaqa ïdulukunata adorayarqan. 

13Saymi lapan profëtankunawan y wilakuqninkunawan Israel runakunata y 

Judá runakunata TAYTA DIOS tantiyasirqan kayno nir: <<Jusalikuykunata 
kacharir mandamientükunata y leynïkunata cumpliyay. Unay 
aylluykikunatapis say leykunata cumpliyänanpaqmi sirvimaqnï 
profëtakunawan tantiyasirqä>>. 

14Profëtakuna sayno wilakuyaptinpis paykunaqa manami cäsukuyarqansu. 

Saypa trukanqa unay ayllunkunano chukru shonqu rikakurmi TAYTA 

DIOSMAN yärakuyarqansu. 

15Sayno mana yärakurmi unay ayllunkunawan Tayta Dios pactu rurashqanta 

manakaqman churayarqan. Leyninkunata y mandamientunkunata mana 
cäsukur manakaq ïdulukunata adorarmi paykunapis mana väliq 
rikakuyarqan. Mana jusalikuyänanpaq TAYTA DIOS nikaptinpis waqin nación 
runakuna jusalikuyashqannölami paykunapis jusalikuyarqan. 

16Paykunaqa Tayta Diospa mandamientunkunata mana cäsukurmi ishkay 

turïtukunata qoripita rurayarqan adorayänanpaq. Asera diösata 
adorayänanpaqpis raku qerukunatami jawisiyarqan. Saynölami intita, killata, 
qoyllarkunata y Baaltapis adorayarqan. 

17Paykunaqa surinkunata olqutapis warmitapis sacrificiupaqmi altarcho 

rupasiyarqan. TAYTA DIOSTA mana wiyakurmi brüju kayman y rikakuq 
kaymanpis churakäyarqan. 

18Saymi TAYTA DIOSQA fiyupa rabyakur Israel runakunata nawpanpita 

jukläman qarqurqan. Judá trïbu runakunalatami nacionnincho kachaykurqan. 

19Judá runakunapis TAYTA DIOSPA mandamientunkunata mana cumplirmi 

Israel runakunanöla jusalikur mana ali costumbrikunata rurayarqan. 

20Saymi Israel runakunata nawpanpita qarqunanpaq juklä soldädukunapa 

makinman TAYTA DIOS churaykurqan. 

21Mas unaymi David ayllu reykunapa makinpita Israel nacionta Tayta Dios 

jorquptin Nabatpa surin Jeroboamtana Israel runakuna mandaqnin rey 
kananpaq churayarqan. Rey karnami TAYTA DIOSTA mana cäsukuyänanpaq 

Jeroboam yäsirqan. Yäsishqanta chaskikurmi Israel runakuna pasaypa 
jusalikuyarqan. 

22Jeroboam wanuptinpis Israel runakunaqa kashlanmi jusalikuyarqan. 

23Sayno kayashqanpitami sirviqnin profëtakunawan wilakasishqannöla Israel 

runakunata TAYTA DIOS nawpanpita qarqurqan. Saymi Asiria nación 
runakuna aywaykur Israel runakunata prësu apakuyarqan. Saypitami Israel 
runakunaqa Asiriacho kananyaqpis taykäyan. 

Samaria markakunacho juklä runakuna täyashqan 

24Israel runakunata prësu apakurkurmi paykuna kachariyashqan 

markakunacho täyänanpaq Asiria nacionpa mandaqnin reyqa apasimurqan 
Babilonia runakunata, Cuta runakunata, Ava runakunata, Hamat runakunata 
y Sefarvaim runakunata. Say runakunaqa Samariacho kaykaq 
markakunachönami täyarqan. 

25Saycho täyashpan TAYTA DIOSTA mana adorayaptinmi leonkunata TAYTA 

DIOS yurisimurqan. Say leonkunami waqin runakunata wanusiyarqan. 

26Saymi Asiria nacionpa mandaqnin reyman kachakuna aywaykur 

wilayarqan: <<Samaria markakunacho täyänanpaq churashqayki 
runakunaqa manami musyayansu say nacionpa Diosnin imata 
munashqantapis. Saymi leonkuna paykunata wanuykäsiyan>> nir. 

27Sayno wilayaptinmi rey nirqan: <<Kayman prësu pushamushqansi 

cürakunapita jukta kutisiyay say nacionpa Diosninta imano adorayänanpaq 
kashqantapis paykunata yachasinanpaq>>. 

28Sayno niptinmi Samariapita prësu apayashqan cürakunapita jukta 

kutisiyarqan Bet-elman. Saychömi say runakunata yachasirqan TAYTA 

DIOSTA imano adorayänanpaqpis. 

29Sayno yachaykäsiptinpis cada markachömi ïdulunkunata rurayarqan 

nacionnincho adorayashqan ïdulun niraqta. Nirkurmi markakunacho 
kaykaq altarkunaman say ïdulunkunata churayarqan. 

30Babiloniapita shamuq runakunaqa ïdulukunata rurasiyarqan Sucot-benot 

diosninta adorayänanpaqmi. Cuta markapita shamuq runakunaqa 
ïdulukunata rurasiyarqan Nergal diosninta adorayänanpaqmi. Hamatpita 
shamuq runakunaqa ïdulukunata rurasiyarqan Asima diosninta 
adorayänanpaqmi. 

31Ava runakunaqa ïdulukunata rurasiyarqan Nibhaz diosninta y Tartac 

diosninkunata adorayänanpaqmi. Sefarvaimpita shamuq runakunaqa 
Adramelecwan Anamelec diosninkunata adorar wamrankunatami altarcho 
rupasiyarqan. 

32Say jananmanmi say runakunaqa TAYTA DIOSTAPIS adorayarqan. Isanqa 

sacrificiukunata rupasiyänanpaq kikinkuna yarpäyashqannömi pitapis lutala 

cüra kananpaq churayaq. Saymi kikinkunapa altarninkunacho 
sacrificiukunata rupasiyarqan. 

33TAYTA DIOSTA adorarpis nawpata täyashqan markankunacho 

diosninkunata adorayashqannölami Samaria markakunachöpis 
diosninkunata adorayarqan. 

34Say runakunaqa kananyaqpis diosninkunata saynölami adoraykäyan. 

Sayno karmi TAYTA DIOSTA mana mansapakur estatütunkunata, 
leyninkunata y mandamientunkunata cäsukuyansu. Say leykunatami 
Jacobpita miraqkunata TAYTA DIOS qorqan imaypis cäsukuyänanpaq. 
Saynölami Jacobpa jutinta TAYTA DIOS trukasirqan Israel jutin kananpaq. 

35Israel runakunawan pactuta rurashqan hörami TAYTA DIOS nirqan: <<Juk 

dioskunataqa ama adorayankisu ni sirviyankisu ni ima sacrificiutapis say 
dioskunapaq ama rupasiyankisu. 

36Saypa trukanqa noqalata adorayämanki y noqa japaläta 

sirviyämanki. Lapanpaq munayyuq karmi qamkunata Egiptupita jorqamurqä. 
Saymi noqalata sirviyämänayki, adorayämänayki y noqalapaq 
sacrificiukunata rupasiyänayki. 

37Saynöpis mana qonqaypa cumpliyanki qelqarkur entregashqä 

estatütukunata, yachasikuykunata, leykunata y mandamientukunata. Juk 
dioskunataqa ama adorayankisu. 

38Qamkunawan pactu rurashqäta qonqaykur cuidä juk dioskunata 

adorayankiman. 

39Noqalata adorayämaptikiqa contraykikunapa munayninpita 

salvayäshaykimi>>. 

40 TAYTA DIOS sayno yachaykäsiptinpis Samaria markakunacho taq 

runakunaqa mana cäsukur mana ali costumbrinkunatami imaypis rurayaq. 

41Saymi paykunaqa TAYTA DIOSTA adorarpis ïdulukunata adorar 

kawayarqan. Saynölami kananyaqpis paykunapita miraq runakuna 
kawaykäyan. 

 

2 Reyes 18 
Judá nacioncho Ezequías rey kashqan 

2 Crónicas 29.1-2 

1Elapa surin Oseas kimsa wata Israel nacioncho rey kaykaptinmi Acazpa 

surin Ezequías Judá nacioncho rey kayman yaykurqan. 

2Mandayta qalaykushqan wisan ishkay chunka pisqa (25) watayuqmi 

kaykarqan. Payqa ishkay chunka esqun (29) watami Jerusalénpita 
mandarqan. Mamanmi karqan Zacaríaspa surin Abi. 

3Unay ayllun David TAYTA DIOSTA wiyakushqannömi Ezequíaspis 

wiyakurqan. 

4Paymi markakunacho kaykaq altarkunata juchusirqan y runakuna 

adorayashqan wankakunatapis pakisirqan. Saynölami seqtasirqan Asera 
diösapaq jawiyashqan qerukunatapis. Moisés rurashqan bronci 
culebratapis pakisirqanmi. Sayno pakisirqan Israel runakuna adorar 
inciensuwan qoshnisiyaptinmi. Say broncipita rurash culebrapa jutinmi 
karqan Nehustán. 

5Israel runakunata kuyaq TAYTA DIOSMANMI rey Ezequías lapan shonqunwan 

yärakurqan. Judá nacioncho punta kaq y qepa kaq reykunapis manami 
paynöqa TAYTA DIOSMAN yärakuyarqansu. 

6Ezequíasqa wanushqanyaqmi TAYTA DIOS munashqanno kawar Moisés 

chaskishqan mandamientukunata lapanta cumplirqan. 

7 TAYTA DIOS yanapaptinmi lapan rurashqanpis ali yarqaparqan. Saymi Asiria 

nacionpa mandaqnin reypa munaynincho kaykashqanpita yarqukurqan. 

8Saynölami filisteo runakunawan pelyar vincirqan rikachakuna törrikunacho 

täyaptinpis y murallash jatun markakunacho täyaptinpis. Sayno vincirqan 
Gaza markayaq y nawpankunacho kaykaq markakunayaqmi. 

Israel nacionta Asiria runakuna vinciyashqan 

9Saypitanami Asiria nacionpa mandaqnin rey Salmanasar Samaria markata 

tumaypa corralapaykur soldädunkunawan atacayarqan. Say karqan 
Ezequías chusku wata Judá nacionpa mandaqnin rey kaykaptin y Elapa surin 
Oseas qanchis wata Israel nacionpa mandaqnin rey kaykaptinmi. 

10Kimsa wata sayno atacarmi Israel runakunata vinciyarqan. Say karqan 

Judá nacioncho Ezequías soqta wata rey kaykaptin y Oseas esqun wata 
Israel runakunapa mandaqnin rey kaykaptinmi. 

11Israel runakunata vinciykurmi Asiriaman soldädunkunawan apayarqan. 

Asiriaman chaykurmi Halah markaman y Gozáncho kaykaq Habor mayu 
nawpancho kaykaq markakunaman churarqan saycho täyänanpaq. 
Saynölami churarqan Media runakunapa markankunamanpis saycho 
täyänanpaq. 

12Sayno rurarqan TAYTA DIOSWAN pactu rurashqanta manakaqman 

churayashqanpita, mandashqankunata mana wiyakuyashqanpita y TAYTA 

DIOSPA sirviqnin Moisés nishqankunata mana cäsukuyashqanpitami. 

Senaqueribpa capitannin Tayta Diosta manakaqman churashqan 

2 Crónicas 32.1-19; Isaías 36.1-22 

13Chunka chusku wata Ezequías rey kaykaptinmi Asiria nacionpa mandaqnin 

rey Senaquerib Judá nacionman soldädunkunawan chäyarqan. Chaykurmi 
ali murallash markakunata sarikurkuyarqan. 

14Judá nacioncho kaykaq Laquis markata atacaykaptinnami rey Ezequías juk 

kachata kacharqan Senaqueribta ninanpaq: <<Impuestuta rey Ezequías 
mana pägashushqaykipitashi perdonaykulanki, taytay. Kaypita 
yarqukuptikiqa manashqaykitashi aykatapis impuestuta pägashunki>>. 
Saymi rey Senaquerib nirqan: <<Sayno kanan kaptinqa pägamäsun esqun 
waranqa esqun pachak (9,900) kïlu qellayta y esqun pachak esqun chunka 
(990) kïlu qorita>>. 

15Sayno niptinmi Ezequíasqa palaciunpita y TAYTA DIOSPA templunpita lapan 

qellayta shuntarkur qoykurqan. 

16Saynöpis templupa punkunkunapita y quiciunninkunapitapis kikin 

enchapasishqan qorikunata jorquykasirmi rey Senaqueribta qoykurqan. 

17Qoykuptinpis Senaqueribqa Laquis markapita saysikatami soldädunkunata 

Ezequíasman kacharqan Jerusalénta atacayänanpaq. Say soldädukunata 
pushakurkurmi soldädukunapa capitannin y ishkay yärakushqan 
mandäsiqninkunapis aywayarqan. Jerusalénman chaykurmi jana kaq 
pözuman aywaq sekya nawpancho campamentuta rurayarqan. Sayqa 
karqan taqshakuna pampaman aywaq nänichömi. 

18Nirkurnami Ezequíasta qayasiyarqan. Qayasiyaptinmi paykunawan 

parlayänanpaq rey Ezequías kacharqan Hilcíaspa surin Eliaquimta, Sebnata 
y Asafpa surin Joata. Eliaquimmi karqan palaciucho kaqkunata täpaq, 
Sebnami karqan secretariu y Joami karqan Judácho ima 
päsashqankunatapis qelqaq. 

19Paykunatami mandaq capitán nirqan: <<Ezequíasman kutiykur Asiriapa 

mandaqnin rey kayno nishqanta wilayay: <¿Piman yärakurtaq qam yarpanki 
ichipäyämänaykipaq kashqanta? 

20¿Imanirtaq yarpaykanki ali parlaq kashlaykipita guërracho 

vinciyämänaykipaq kashqanta? ¿Pimantaq yärakuykanki conträkuna 
sharkuyänaykipaq? 

21Egipto runakunaman yärakuptikipis paykuna manami yanapäyäshunkisu. 

Shoqushman tuknakuptiki maki paltaykiman qawsi yaykuqnömi mandaqnin 
rey Faraónpis qamkunapaq kanqa. Payman yärakuqkunapaqqa imaypis 
saynömi kaykan. 

22<< < <<TAYTA DIOSNÏMANMI yärakuykäyä>> nimaptikipis manami paypis 

yanapäshunkisu. Markakunacho kaq altarkunata juchusir Judá runakuna 
Jerusalénlacho TAYTA DIOSTA adorayänanpaq nishqaykipitami pay rabyash 
kaykan> >>. 

23<<Noqakunawan pelyayta munarqa mandamaqnï rey Senaqueribwan 

parlay. Cawallukuna loqakuq soldäduykikuna kaptinqa noqami ishkay 
waranqa (2,000) cawallukunata kamaripäshayki pelyanansipaq. 

24Guërra carrëtakunata y cawallu loqakuqkunata Egiptupita apamurpis 

sayraq yachakuq capitannïkuna mandashqan soldädunkunalatapis manami 
vinciyta kamäpakuyankipaqsu. 

25Saynöpis kikin TAYTA DIOSMI nimash kay nacionta ushakäsiq 

shayämunäpaq. Ama yarpäyaysu kikïkunapa yarpayläkunapita kay nacionta 
ushakäsiq shayämushqäta>>. 

26Sayno niptinmi Hilcíaspa surin Eliaquim, Sebna y Joa Asiria soldädukunapa 

mandaqnin capitanta niyarqan: <<Murälla janancho kaykaq runakuna 
niyashqaykita mana tantiyayänanpaq hebreo idiömapa ama parlayaysu, 
taytakuna. Saypa trukanqa arameo idiömacho parlapaykayämay. Noqakuna 
arameo idiömata tantiyayämi>>. 

27Sayno niyaptinmi Asiria nacionpa capitannin nirqan: <<Manami 

patronlaykita ni qamkunalata wilayänäpaqsu Asiria nacionpa mandaqnin rey 
kachayämash, sinöqa murälla janancho kaykaq runakunatapis 
wilayänäpaqmi. Atacayaptïmi paykunapis qamkunapis pasaypa mikanar 
ismaynikikunata mikuyankipaq y pasaypa yakunarmi ishpaynikikunatapis 
upuyankipaq>>. 

28Nirkurmi Asiria nacionpa capitannin sharkurkur hebreo idiömacho fuertipa 

kayno parlarqan: <<Shumaq wiyakuyay Asiria nacionpa mandaqnin rey 

29kayno nikashqanta: <Rey Ezequías niyäshushqaykita ama cäsupäyaysu. 

Makïpita manami pay salvayäshunkisu. 

30TAYTA DIOSLAMAN yärakuyänaykipaq niyäshuptikipis ama criyiyaysu. TAYTA 

DIOS salvayäshunaykipaq niyäshuptikipis ni kay markata pay sapänanpaq 
kashqanta niyäshuptikipis 

31ama criyiyaysu>. <<Asiria nacionpa mandaqnin reymi nin: <Conträ 

sharkuyänaykipa trukanqa ali chaskikayämay. Noqapa munaynïchöna 
karnaqa cada ünuykimi üvaykikunata y hïgusnikikunata jawkala 
mikuyankipaq. Saynöpis kikikikuna uchkusiyashqayki pözupitami yakutapis 
jawkala upuyankipaq. 

32Sayno kawayänaykipaqmi juk nacionman apayäshayki. Say nacionqa kay 

nacionnikinömi kaykan. Saycho tantata rurayänaykipaq trïgupis alimi wayun. 
Vïnuta rurayänaykipaq üvapis alimi wayun. Saynöpis saychöqa olïvu aceiti y 
abëjapa mishkinpis saysikami kaykan. Wanur ushakäyänaykipa trukan 
kushishqami saycho kawayankipaq. << <Ezequías nishqantaqa ama 
cäsupäyaysu. <<TAYTA DIOSMI salvamäshun>> niyäshushpayki 
lulapaykäyäshunkimi. 

33Manami mayqan nacionpa diosninkunapis mayjina manakuyaptinpis 

makïpita salvashsu. 

34Hamat runakunata atacaptï ¿maychötaq diosninkuna kaykäyarqan? 

Saynöpis Arfad runakunata, Sefarvaim runakunata, Hena runakunata y Iva 
runakunata atacaptï ¿maychötaq diosninkuna kaykäyarqan? Samaria 
markata atacaptïpis manami mayqan diospis salvashsu. 

35Say nacionkunapa diosninkunapis manami salvayta kamäpakuyashsu. 

Sayno kaykaptinqa kanan ¡imanöpashi Jerusalénta 
makïpita DIOSNIKI salvaykunqa!> >> 

36Sayno niptinpis murälla janancho kaykaq runakuna imatapis manami 

parlakuyarqansu. Paykunataqa rey Ezequíasmi yäsirqan imatapis mana 
rimakuyänanpaq. 

37Saymi Hilcíaspa surin Eliaquim, Sebna y Asafpa surin Joa fiyupa 

lakikuyashpan mödanankunatapis rachir ushayarqan. Eliaquimmi karqan 
palaciucho kaqkunata täpaq, Sebnami karqan secretariu y Joami karqan 
Judácho ima päsashqankunatapis qelqaq. Paykunami rey Ezequíasman 
aywayarqan Asiria nacionpa mandaqnin runa imata nishqantapis 
wilayänanpaq. 

 

2 Reyes 19 
Rey Ezequías mansakashqan 
2 Crónicas 32.20-23; Isaías 37.1-13 

1Asiria nacionpa mandaqnin rey nishqanta wilayaptinmi rey Ezequías 

pasaypa mansarir jatiraykashqan mödananta rachirir qachqa mödanata 
jatikurqan. Nirkurnami templuman aywaykur TAYTA DIOSTA manakurqan. 

2Amozpa surin profëta Isaíasta wilayänanpaqmi kacharqan palaciuta täpaq 

Eliaquimta, secretariu Sebnata y mas mayor cürakunata. Sayno kachaptinmi 
qachqa mödanankuna jatish lapan aywayarqan. 

3Isaías kaqman chaykurmi rey Ezequías nishqanta wilar niyarqan: <<Kanan 

junaq fiyupa lakikuycho y penqaychömi kaykansi. Qeshyakuyta nakar warmi 
kalpaynaq rikakushqannömi noqansipis kalpaynaq kaykansi. 

4TAYTA DIOS wiyashqami kanqa Asiria nacionpa mandaqnin rey 

kachamushqan capitán paypa contran parlashqanta. Sayno 
parlashqanpita TAYTA DIOS castigaykuläsun. Say runa nishqanno mana 
ushakäsimänansipaq TAYTA DIOSTA manakuykulay, taytay>>. 

5Rey Ezequíaspa yanapaqninkuna sayno wilayaptinmi 

6Isaías nirqan: <<Mandamaqninsi reyta wilayay TAYTA DIOS kayno 

nishqanta: Asiria nacionpa mandaqnin rey kachamushqan runakuna 
manakaqman churamashpan tukuyta niyäshuptikipis ama mansariysu. 

7Noqami kamakäsishaq markancho mana ali novedä kashqanta 

mayananpaq. Sayta mayar say rey kutiykuptinmi markancho 
wanusiyanqa>>. 

8Sayyaqmi Asiria nacionpa mandaqnin reyqa Laquis markapita Libna 

markamanna atacaq aywarqan. Aywashqanta wiyaykurmi Jerusalénman 
kachashqan runakuna paypa qepanta aywayarqan. 

9Libnacho kaykarmi Asiria nacionpa mandaqnin rey wiyarqan Etiopía 

nacionpa mandaqnin Tirhaca soldädukunawan payta atacaq 
shamuykäyashqanta. Say soldädukunawan pelyaq yarqunanpaqmi 
Ezequíaspaq cartata qelqarkur kachakunawan apasirqan. Say cartachömi 
nirqan: 

10Judá nacionpa mandaqnin rey Ezequías: Yärakushqayki Dios paqta 

nishushkanki Jerusalénta atacayta mana kamäpakuyänäpaq kashqanta. 
Sayno nishuptikipis ama criyiysu. 

11Qam musyankimi Asiria nacionpa lapan mandaqnin reykuna mayqan 

naciontapis ushakäsiyta munarqa ushakäsiyashqanta. ¿Saysuraq qam 
salvakunki? 

12Unay ayllükunaqa Gozán, Harán y Resef nacionkunatapis 

ushakäsiyarqanmi. Telasarcho taq Edén runakunatapis ushakäsiyaptin 
manami mayqan diosninkunapis salvarqansu. 

13Hamat nacionpa, Arfad nacionpa, Sefarvaim nacionpa, Hena nacionpa y 

Iva nacionpa mandaqnin reykuna ushakäyashqannömi qampis ushakanki. 

Tayta Diosta Ezequías manakushqan 

Isaías 37.14-20 

14Say cartata liyiskirmi Ezequíasqa templuman aywaykur TAYTA 

DIOSPA nawpanman carta kicharaykaqta churarqan. 

15Nirkurnami TAYTA DIOSTA manakur nirqan: <<Israel runakunata 

kuyaq TAYTA DIOS, querubinkunapa chawpinchömi jamaraykanki. Qam 
japalaykimi kay pasacho lapan nacionkunapaq munayyuq kaykanki. 
Saynöpis japalaykimi kay pasatapis jana pasatapis kamashkanki. 

16Manakamushqäta wiyaykalämay, TAYTA DIOS. Imano kayashqätapis 

rikaykulay. Senaquerib kachamushqan capitán manakaqman 
churashushqaykita ama qonqaykulaysu. 

17<<Carta nishqannömi Asiria nacionpa mandaqnin reykuna nacionkunata 

pasaypa ushakäsiyash, Taytay. 

18Adorayashqan ïdulukunatapis rupasirmi ushayash. Say ïdulukuna manami 

rasunpaypasu munayyuq kayarqan, sinöqa qerupita y rumipita 

rurayashlanmi. Saymi Asiria runakuna ushakäsiyaptinpis say ïdulukuna 
imanäyarqanpissu. 

19<<TAYTA DIOSNILÄ, Asiria nacionpa mandaqnin reypa makinpita 

salvaykalämay. Saynöpami maysay nacioncho taq runakuna musyayanqa 
qam japalayki munayyuq Dios kashqaykita>>. 

Senaqueribpaq Isaías wilakushqan 

Isaías 37.21-38; 2 Crónicas 32.20-21 

20Saypitanami Amozpa surin Isaías kacharqan rey Ezequíasta wilar 

ninanpaq: <<Israel runakunata kuyaq TAYTA DIOSMI nin: <Noqa wiyashkämi 
Asiria nacionpa mandaqnin rey Senaqueribpa makinpita salvanäpaq 
manakamashqaykita. 

21Saymi say reypaq nï: << <Qamta manakaqman 

churashushpaykimi Sión asikun. Jerusalén markapis päsaptiki umantami 
awipäshunki. 

22¿Imanirtaq manakaqman churamar ashlimashkanki? ¿Imanirtaq conträ 

parlashkanki? ¿Imanirtaq yuraq nawilaykipa rikapämashkanki? ¿Manaku 
musyanki Israel runakunapa santu Diosnin kashqäta? 

23<< <Kachamushqayki runakunawan ashlisimarmi nishkanki: <<Yupaytapis 

mana atipaypaq carrëtäkunawanmi jirkakunamanpis yaykushkä. Pipis mana 
yaykunan Líbano jirkakunamanmi chashkä. Saychömi jatusaqnin 
cedrukunatapis mutushkä. Kuyaylapaq pïnukunatapis mutuykarmi ushashkä. 
Mas altunnin jirkakunamanpis chashkämi. Mas kuyaylapaq muntikunamanpis 
yaykushkämi. 

24Juklä nacionkunachömi pözuta uchkur yakuta upushkä. Chakiläwanmi 

Egiptucho kaq lapan mayukunatapis sapashkä>>. 

25<< <Sayno nir ¿manaku tantiyanki lapanchöpis yanapashqäta? Manami 

kikilaykipitasu nacionkunata vincishkanki. Vincinaykipaqqa noqami unaypita 
pasa kamakäsishkä. Noqa kamakäsiptïmi lapantapis sayno rurashkanki. 
Saymi ali murallash markatapis juchusir muntunash rumitanöla 
kachaykushkanki. 

26Noqa kamakäsiptïmi say markakunacho taqkunapa kalpankunapis 

ushakash. Pasaypa mansakäyashpanmi qewano ushakaqla rikakuyash. 
Wayi janancho winamuq qewakuna shanaywan sakikäkuqnömi ushakäyash. 

27<< <Noqa musyämi lapan rurashqaykita. Musyämi maypa aywashqaykita y 

maypita shamushqaykita. Musyaykämi conträ sharkuykashqaykitapis. 

28Conträ sharkur fiyupa olqushqaykipitami senqaykiman arguëllata 

churashaq. Shimikimanpis frënutami churashaq. Nirkurmi shamushqayki 
nänilapa kutisishayki> >>. 

29Saypitanami Ezequíasta Isaías nirqan: <<Nishqäkuna rasunpaypa 

kashqanta musyanaykipaq kanan wilashayki ima päsananpaq kaqtapis. Kay 
wata y watanpis shiwa jeqamuqlatami shuntar mikuyanki. Juknin kaq watami 
isanqa murupakuyanki y cosechayanki. Saynölami üvakunata plantayanki y 
cosechayanki. 

30<<Kawaykar quëdaq Judá runakunaqa shumaq jaqwäkush jachanömi 

mana yarquypa markancho täyanqa. 

Ali wayuq jachanömi askaman mirayanqa. 

31Manami lapan Jerusalén runakunasu wanuyanqa. Sión lömacho taq wakin 

runakuna kawaykar quëdayanqaraqmi. Lapanta mandaq TAYTA 

DIOSMI kuyashushpayki salvayäshunkipaq>>. 

32<<Asiria nacionpa mandaqnin reypaqmi TAYTA DIOS nin: Jerusalénman 

manami yaykunqasu. Manami ni juk kutilapis flëchanqasu. Manami escüdun 
aptash atacanqasu. Marka saparaq perqa waqtankunamanpis yaykunanpaq 
manami alpata qotusinqasu. 

33Shamushlanpami kutikunqa. Manami imanöpapis Jerusalénman 

yaykunqasu. Noqa TAYTA DIOSMI sayno nï. 

34Kikïmi kay markata sapar salvashaq. Sayno salvashaq runakuna 

alabayämänanpaqmi. Sayno rurashaq sirvimaqnï Davidta promitish karmi>>. 

35Saypitanami say sakay Asiria soldädukunapa campamentunman 

aywaykur TAYTA DIOSPA angilnin juk pachak puwaq chunka pisqa waranqa 
(185,000) soldädukunata wanusirqan. Waraynin tuta kawaq kaq soldädukuna 
sharkurmi saysika soldädu mayinkuna wanush jitaraykäyaqta rikayarqan. 

36Saymi Asiria nacionpa mandaqnin rey Senaquerib toldunkunata paskar 

soldädunkunawan Nínive markaman kutikuyarqan. 

37Juk junaq diosnin Nisrocpa templuncho Senaquerib adoraykaptinmi 

surinkuna Adramelecwan Sarezer yaykuykur espädankunawan 
wanuskasiyarqan. Nirkurnami qeshpir Ararat partiman aywakuyarqan. 
Senaqueribpa trukannami surin Esar-hadónna rey kayman yaykurqan. 

 

2 Reyes 20 
Qeshyashqanpita rey Ezequías aliyashqan 

2 Crónicas 32.24-26; Isaías 38.1-8 

1Say wisanmi rey Ezequías pasaypa ansa qeshyar wanunaykarqan. Saymi 

Amozpa surin profëta Isaías watukaq aywar nirqan: <<TAYTA DIOSMI nin: 
<Qamqa mananami aliyankipaqnasu. Lapan imaykaykitapis shumaq disponir 
testamentuyki rurasikuy> >>. 

2Sayno niptinmi Ezequías wayi perqa kaqläpa tikrakushpan TAYTA 

DIOSTA manakur nirqan: 

3<<TAYTA DIOS, nishqaykita lapan shonqüwan wiyakur munashqaykino 

kawashqäta yarpaykulay>>. Sayno nir lakikushpanmi fiyupa waqarqan. 

4Ezequíasta watukashqanpita palaciu patiunpita manaraq yarquptinmi 

Isaíasta TAYTA DIOS nirqan: 

5<<Kuyashqä runakunapa mandaqnin rey Ezequías kaqman kutiykur wilay: 

<Unay aylluyki David sirvishqan TAYTA DIOSMI nin: Wiyashkämi waqar 
manakamashqaykita. Saymi qeshyashqaykipita aliyäsishayki. Kananpita 
kimsa junaqtami adoramänaykipaq templuman aywankipaq. 

6Saynöpis chunka pisqa wata masraqmi kawankipaq. Kawashqaykiyaqqa 

qamta y Jerusalén markatapis Asiria nacionpa mandaqnin reypa makinpita 
salvashaykimi. Sayno rurashaq salvashqäpita runakuna alabayämänanpaq y 
sirvimaqnï Davidta promitish karmi> >>. 

7Nirkurnami Isaíasqa hïgusta aqarkasir rey Ezequíaspa qerinman 

emplastupaykurqan. Saywanmi Ezequías aliyarqan. 

8Manaraq aliyarmi rey Ezequías Isaíasta tapurqan: <<¿Imanöpataq 

musyashaq TAYTA DIOS aliyäsimänanpaq kashqanta? Saynöpis 
¿imanöpataq musyashaq kananpita kimsa junaqta TAYTA 

DIOSPA templunman aywanäpaq kashqanta?>> nir. 

9Sayno tapuptinmi Isaías nirqan: <<TAYTA DIOS aliyäsishunaykipaq 

kashqanta musyanaykipaq juk milagrutami ruranqa. ¿Relojcho lantuy chunka 
grädata päsanantaku munanki? ¿O chunka grädata qepapa kutinantaku 
munanki?>> 

10Sayno niptinmi Ezequías nirqan: <<Lantuyqa fäcilmi puntapaqa aywan. 

Isanqa manami imaypis qepapaqa kutinsu. Sayno kaptinqa relojcho chunka 
grädata qepapa kutisun>>. 

11Saymi profëta Isaías TAYTA DIOSTA manakuptin Acazpa relojnincho chunka 

gräda qepapa lantuyta TAYTA DIOS kutisirqan. 

Babiloniapita kacha aywaqkunata Ezequías chaskikushqan 

2 Crónicas 32.27-31; Isaías 39.1-8 

12Say wisanmi Babilonia nacionpa mandaqnin rey Merodac-baladán 

musyarqan rey Ezequías pasaypa ansa qeshyaykashqanpita aliyashqanta. 
(Merodac-baladánqa Baladánpa surinmi karqan.) Saymi cartakunata y 
regälukunata apasirqan. 

13Kachakuna chäyaptinmi Ezequías kushish chaskikurqan. Paykunatami 

rikasirqan qellayninkunata, qorinkunata, chanin cuestaq perfüminkunata, 
olïvuspita rurash aceitinkunata, armankunata y churakunan wayikunacho 

lapan imaykankunatapis. Palaciuncho kaqta y mandashqan nacioncho 
kaqtaqa lapantami rikasirqan. 

14Saymi profëta Isaías rey Ezequíasman aywaykur nirqan: <<Say 

runakunaqa ¿maypitataq shayämush? Y ¿imatataq niyäshushkanki?>> 
Sayno tapuptinmi Ezequías nirqan: <<Paykunaqa shayämush Babilonia 
nacionpita pasami>>. 

15Niptinmi Isaías yapay tapurqan: <<Palaciucho ¿imatataq rikayash?>> nir. 

Saymi Ezequías nirqan: <<Palaciucho kaqkunata y churakuna wayicho 
kaqkunatapis lapantami rikasishkä>>. 

16Sayno niptinmi Ezequíasta Isaías nirqan: <<Kanan wilashayki TAYTA 

DIOS nishqanta. 

17TAYTA DIOSMI nin: <Tiempu chämunqanami Babilonia nacionpita 

soldädukuna kay markata atacarkur palaciucho rikasishqayki riquëzakunata 
apakuyänanpaq. Paykunami apakuyanqa unay aylluykikuna 
shuntayashqankunata y qam shuntashqaykikunatapis. Sayno apakuyaptinmi 
kaychöqa wayralana tumaykanqa. 

18Qampita miraqkunatapis wakintaqa Babilonia nacionmanmi apakuyanqa. 

Sayman chaykasirmi reypa ashmaynin kayänanpaq olqu kaqkunata 
capayanqa> >>. 

19Saymi rey Ezequíasqa Isaíasta nirqan: <<TAYTA DIOS nishqanta alimi 

wilamashkanki>>. Shonqulanchöna yarparmi nirqan: <<Sayno kaptinqa 
kawashqäyaq imapis manami päsanqaraqsu>>. 

Rey Ezequías wanushqan 

2 Crónicas 32.32-33 

20Ezequías imata rurashqankuna y guërrata rurashqankunapis lapanmi 

qelqaraykan Judá nacionpa mandaqnin reykunapa acta libruncho. Saynömi 
Jerusalénman yakuta chäsinanpaq pözuta y tünilta rurasishqanpis saycho 
qelqaraykan. 

21Ezequías wanuykuptinnami surin Manasésna rey karqan. 

 

2 Reyes 21 
Judá nacioncho Manasés rey kashqan 

2 Crónicas 33.1-20 

1Manasés chunka ishkay watayuq kaykarmi rey kayman yaykurqan. Payqa 

pisqa chunka pisqa (55) watami Jerusalénpita mandarqan. Mamanpa jutinmi 
karqan Hepsiba. 

2Manasésqa TAYTA DIOSTA mana cäsukurmi unay runakunano jusalikur 

kawarqan. Say runakunatami TAYTA DIOS qarqurqan paykunapa 
markankunacho Israel runakunana täyänanpaq. 

3Saynölami Manasésqa papänin Ezequías juchusishqan altarkunata yapay 

sharkasir mushuq altarkunatapis rurasirqan Baalta adorayänanpaq. Nirkurmi 
Israel nacionpa mandaqnin rey Acab rurashqanno raku qeruta 
jawisirqan Asera diösata adorayänanpaq. Intita, killata y qoyllarkunatapis 
adorarqanmi. 

4Jerusaléncho imayyaqpis tänanpaq TAYTA DIOS nish kaykaptinpis juk 

dioskunata adorayänanpaqmi templuncho altarkunata rurasirqan. 

5Intita, killata y qoyllarkunata adorayänanpaqmi TAYTA DIOSPA templunpa 

ishkan patiuncho altarkunata rurasirqan. 

6Juk diosta adorashpanmi surintapis altarcho Manasés rupasirqan. Saynöpis 

rikakuq y brüjumi karqan. Payqa almakunawan parlaqkunatapis 
tapukurqanmi. Sayno mana alikunata rurarmi TAYTA DIOSTA fiyupa 
rabyanäsirqan. 

7Asera diösapaq raku qerutapis jawisirqan TAYTA DIOSPA templun 

patiumanmi. Say templupaqmi Davidta y surin Salomónta Tayta Dios nirqan: 
<<Jerusalén templuchömi imayyaqpis täshaq. Israel nacioncho kaykaq lapan 
markakunapitami Jerusalén markata akrashkä täkunä templu saycho 
kananpaq. 

8Sirvimaqnï Moisés yachasishqan leykunata cumpliyaptinqa Israel 

runakunata manami imaypis qarqushaqsu unay ayllunkunata entregashqä 
nacionpita>>. 

9Sayno nikaptinpis Judá runakunaqa manami cäsukuyarqansu. Saypa 

trukanqa rey Manasés shakyäsiptin TAYTA DIOS ushakäsishqan nación 
runakunapita peormi jusalikuyarqan. 

10Sayno jusalikuyaptinmi sirviqnin profëtakunawan TAYTA DIOS wilakasir 

nirqan: 

11<<Judá runakunapa mandaqnin rey Manasésqa TAYTA DIOS qarqushqan 

amorreo runakunapitapis peormi jusalikuykan. Ïdulukunata adorasirmi Judá 
runakunata jusalikaykäsin>>. 

12Saymi Israel runakunata kuyaq TAYTA DIOS nin: <<Jerusalén markata y 

Judá nacionta tukuy niraq desgraciawan castigaptïmi runakuna pasaypa 
mansakaywan tulunkunapis suksukyanqaraq. 

13Samaria markacho taqkunata y Acab ayllu kaqkunata ushakäsishqänömi 

Jerusaléncho taqkunatapis ushakäsishaq. Qanra plätuta shumaq maylaykur 
ukparkuqnömi Jerusalén markatapis pisaypa ushakäsishaq. 

14Kawaykar quëdaq runakunatapis manami sapäshaqnasu. Saymi 

contrankuna shamur imankunatapis qechur prësu apakuyanqa. 

15Sayno rurashaq rabyanäsimar jusalikuyashqanpitami. Unay ayllunkunata 

Egiptupita jorqamushqäpita pasami kananyaqpis paykunaqa jusalikur fiyupa 
rabyanaykäsiyäman>>. 

16Manasésqa Judá runakunata jusalikasishqan jananmanmi jusaynaq 

runakunata wanusirqan. Sayno wanusirmi Jerusaléncho yawarta kuchu 
kuchu mashtarqan. 

17Manasés imata rurashqankunapis y jusalikushqanpis lapanmi qelqaraykan 

Judá nacionpa mandaqnin reykunapa acta libruncho. 

18Manasés wanuykuptinnami palaciucho kaykaq Uza niyashqan huertaman 

pampayarqan. Saypitanami surin Amónna rey karqan. 

Judá nacioncho Amón rey kashqan 

2 Crónicas 33.21-25 

19Amón ishkay chunka ishkay (22) watayuq kaykarmi rey kayman yaykurqan. 

Payqa ishkay watami Jerusalénpita mandarqan. Mamanmi karqan Jotba 
markapita Haruzpa surin Mesulemet. 

20Amónpis papänin Manasésnölami TAYTA DIOSTA mana cäsukur 

jusalikurqan. 

21Saymi papänin adorashqan ïdulukunata paypis adorarqan. 

22Saynölami unay ayllunkuna yärakuyashqan TAYTA DIOSTA wiyakurqansu. 

23Juk junaqmi yanapaqninkunala contran sharkur jinan palaciulancho 

Amónta wanusiyarqan. 

24Sayta musyaykurmi wanusiq runakunata marka runakuna wanusiyarqan. 

Nirkurmi Amónpa surin Josíastana rey kananpaq churayarqan. 

25Rey Amón imata rurashqanpis lapanmi qelqaraykan Judá nacionpa 

mandaqnin reykunapa acta libruncho. 

26Paytapis Uza niyashqan huertalamanmi pampayarqan. Amónpa 

trukannami surin Josíasna rey karqan. 

 

2 Reyes 22 
Judá nacioncho Josías rey kashqan 

2 Crónicas 34.1-2 

1Josías puwaq watayuq kaykarmi Judá nacioncho rey kayman yaykurqan. 

Payqa kimsa chunka juk (31) watami Jerusalénpita mandarqan. Mamanpa 
jutinmi karqan Jedida. Pay karqan Boscat markapita Adaíapa wawanmi. 

2Josíasqa unay ayllun Davidnömi TAYTA DIOS munashqanno imaypis 

kawarqan. 

Leykuna qelqarashqan libruta tarishqan 

2 Crónicas 34.8-33 

3Chunka puwaq watana rey kaykarmi Azalíapa surin Safánta rey Josías 

templuman kacharqan. Safán karqan Josíaspa secretariun y Mesulampa 
wilkanmi. Templuman kacharmi Safánta Josías nirqan: 

4<<Templuman chaykur mandaq cüra Hilcíasta niy: <TAYTA DIOSPA templun 

punkukunata täpaq runakuna shuntayashqan qellayta qorirkurshi 

5templuta shumaq alsasiyänanpaq encargädu runakunata qoykunki. 

6Paykuna say qellaywan carpintërukunata y albañilkunatapis pägayäsun. 

Qeruta y laqlash rumitapis rantiyäsun. 

7Say encargädu runakunata ama cuentata manankisu imacho qellayta 

gastayashqantapis. Paykunaqa mana yatapakuq runakunami kaykäyan> >>. 
Rey Josías nishqannölami Safánqa lapanta nirqan. 

8Saypita juk junaqmi secretariu Safánta mandaq cüra Hilcías nirqan: 

<<TAYTA DIOSPA templunchömi leyninkuna qelqaraykaq libruta tarishkä>>. 
Sayno wilar makyaptinmi Safán liyirqan. 

9Liyirkurnami Safánqa rey kaqman aywaykur nirqan: <<Nimashqaykinömi 

qellayta shuntarkur encargädu runakunata qoykuyash templuta 
alsasiyänanpaq>>. 

10Nirkurmi wilarqan: <<Mandaq cüra Hilcíasmi templucho tariykur kay libruta 

apamush>>. Sayno wilaykurmi say libruta liyiparqan. 

11Liyipaptinmi reyqa pasaypa mansakashpan mödanantapis rachirqan. 

12Nirkurmi cüra Hilcíasta, Safánpa surin Ahicamta, Micaíaspa surin Acborta, 

secretariun Safánta y yäsiqnin Asaíasta nirqan: 

13<<Kay librucho qelqaraykaq leykunata manami noqansipis ni unay 

ayllunsikunapis cäsukushkansisu ni cumplishkansisu. Sayno mana 
cumplishqansipita TAYTA DIOS pasaypa rabyashqapis kaykanchir. TAYTA 

DIOSTA tapukayämunki noqapaq, Israel nacioncho quëdaq runakunapaq y 
kay nacionninsicho kaq runakunapaqpis>>. 

14Sayno kachaptinmi Hilcías, Ahicam, Acbor, Safán y Asaías aywayarqan 

Salumpa warmin profetïsa Huldaman tapukuq. Huldapa runan Salum karqan 
Ticvapa surin y Harhaspa wilkanmi. Saynöpis Salum karqan templucho 
mödanakunata täpaqmi. Huldaqa runanwan tarqan Jerusalén kuchun 
mushuq barriuchömi. 

15Tapukuptinmi Hulda nirqan: <<Israel runakunata kuyaq TAYTA 

DIOS kaynömi nin: <Kachamushuqniki runaman kutiykur kay nishqäkunata 
wilanki: 

16Liyipäshushqayki librucho nishqänölami kay markacho taqkunata y kay 

markatapis ushakäsishaq. 

17Paykunaqa mana cäsukamar juk dioskunapaqmi sacrificiukunata 

rupaykäsiyan. Sayno kayashqanpitami fiyupa rabyar mana kuyapaypa 
castigashaq>. 

18<<TAYTA DIOSTA tapunäpaq kachamushuqniki reyman kutiykur wilayanki: 

<Say librucho qelqaraykaqta cäsukushqaykipitami Israel runakunata 
kuyaq TAYTA DIOS nin: 

19Kay marka y kay markacho taqkuna asulash kayänanpaq kashqanta wiyar 

lakikushqaykita y mansakashqaykita rikashkämi. Saynöpis rikashkämi 
mödanaykita rachir waqashqaykita. 

20Saymi kawashqaykiyaqqa kaycho taq runakunata castigashaqsu. 

Wanukuptikinami unay aylluykikuna pamparäyashqanman pampayäshunki> 
>>. Profetïsa Hulda sayno nishqantami kachashqan runakuna kutiykur reyta 
wilayarqan. 

 

2 Reyes 23 

1Sayno wilayaptinmi rey Josíasqa Jerusaléncho y Judácho taq mayor 

runakunata qayasirqan. 

2Saymi Jerusaléncho y Judá nacioncho taq runakuna, cürakuna, profëtakuna 

y wakin runakunapis wamrapita qalaykur awkinyaq TAYTA 

DIOSPA templunman shuntakäyarqan. Reypis chaykurmi templucho 
tarishqan Pactu Libruta sinchipa liyiparqan. 

3Liyiparkurnami templupa columnan nawpanman ichiykur TAYTA 

DIOSPA nawpancho rey Josías pactuta rurar promitirqan librucho 
qelqaraykaq pactuta cumplir mandamientunkunata, yäsishqankunata y 
leyninkunata lapan shonqunwan imaypis cumplinanpaq. Saynölami saycho 
lapan runakunapis promitiyarqan pactuta cumpliyänanpaq. 

Juk dioskunata adorayashqan altarkunata rey Josías juchusishqan 

2 Crónicas 34.3-7 

4 TAYTA DIOSPA templunchömi Baal diosta, Asera diösata, intita, killata y 

qoyllarkunata adorayänanpaq manëjukuna karqan. Say manëjukunata 
templupita lapanta jorqur rupasiyänanpaqmi reyqa churarqan mandaq cüra 
Hilcíasta, wakin cürakunata y punku täpakuqkunatapis. Saymi Jerusalénpita 

Cedrón raqraman apaykur rupasiyarqan. Uchpantanami Bet-elman apaykasir 
jitasirqan. 

5Saynölami Josías manaraq rey kaptin Judá nacioncho waqin reykuna 

cürakunata churayarqan markakunacho kaykaq altarkunacho inciensuwan 
qoshnisiyänanpaq. Say cürakunami Judá markakunacho y Jerusalén 
nawpankunachöpis qoshnisiyaq Baalpaq, intipaq, killapaq y 
qoyllarkunapaqpis. Sayno rurayaptinmi cüra kayashqanpita rey Josías 
qarqurqan. 

6Saynölami rey Josíasqa Asera diösapaq jawiyashqan raku qeruta TAYTA 

DIOSPA templunpita jipiykasir Cedrón raqraman apaykur uchpayashqanyaq 
rupasirqan. Nirkurnami say uchpata panteonman qotuykasirqan. 

7Say wisanmi wakin runakuna y warmikuna diosninkunata adorar altarkuna 

kashqancho jukwan jukwan kakuyaq. Say runakunapa y warmikunapa 
cuartunkuna TAYTA DIOSPA templunchömi karqan. Say cuartukunachömi 
Asera diösapaq mödanakunata warmikuna awayaq. Saymi lapan say 
cuartukunata rey Josías juchusirqan. 

8Saypitanami rey Josíasqa Judá nación markakunapita lapan cürakunata 

qayasimurqan Jerusalénchöna täyänanpaq. Jerusaléncho manaraq tarmi 
say cürakunaqa markakunacho kaykaq altarkunacho inciensuwan 
qoshnisiyaq. Saymi rey Josías Gebapita qalaykur hasta Beersebapa 
lindërunyaq lapan say altarkunata impüruyäsirqan. Saynölami juchusirqan 
Jerusalén markapa gobernadornin Josué rurasishqan punkucho kaykaq 
altarkunatapis. Say altarkuna kayarqan markaman yaykuna isuq kaqlächömi. 

9Markakunacho kaykaq altarkunacho qoshnisiq cürakunataqa rey Josías 

manami kachaparqansu TAYTA DIOSPA altarninman aywayänanta. Sayno 
kaptinpis cüra mayinkunawan levadüraynaq tantata mikuyänanpaqmi isanqa 
kachaparqan. 

10Ben-hinomcho kaykaq altartapis impüruyäsirqan Moloc diospaq 

wamrankunata saycho pipis manana rupasinanpaqmi. 

11Judá nacionpa unay mandaqnin reykuna intipaq dedicayashqan 

cawallukunatapis lapantami wanusirqan. Saynölami intipaq dedicayashqan 
carrëtakunatapis lapanta rupasir usharqan. Saykuna kayarqan Tayta Diospa 
templunman yaykunan punku nawpancho y reypa yanapaqnin Natán-
melecpa wayin nawpanchömi. 

12Saynöpis Acazpa sälan janaqancho rurayashqan altarkunatapis lapantami 

juchusirqan. Say altarkunataqa Judá nacionpa unay mandaqnin reykunami 
rurasiyarqan. Saynölami templupa ishkan patiuncho Manasés rurasishqan 
altarkunatapis lapanta juchusirqan. Nirkurnami lapan juchusishqanta Cedrón 
raqraman jitasirqan. 

13Jerusalén simpan Olivos löma sur kaqlächo kaykaq altarkunatapis 

impüruyäsirqanmi. Saykunatami rey Salomón unay rurasirqan Sidón 
runakuna adorayashqan Astoret diösata adorayänanpaq, moabita runakuna 
adorayashqan Quemos diosta adorayänanpaq y amonita runakuna 
adorayashqan Milcom diosta adorayänanpaq. 

14Saynölami runakuna adorayashqan wankakunatapis pakir usharqan y 

Asera diösata adorayänanpaq jawiyashqan qerukunatapis mutusirqan. 
Nirkurnami say sitiukunata impüruyäsinanpaq runakunapa tulunkunata 
jananman qotusirqan. 

15Nirkurmi Bet-elcho kaykaq altarta juchusir uchpayashqanyaq rupasirqan. 

Nabatpa surin Jeroboammi say altarta unay rurasirqan qoripita rurash turïtuta 
Israel runakuna adorayänanpaq. Saynölami rey Josías rupasirqan Asera 
diösata adorayänanpaq jawiyashqan raku qerukunatapis. 

16Bet-elpita Jerusalénman kutirmi lömacho Josías rikarqan runakuna 

pamparäyashqan sepultürakunata. Sayta rikaykurmi sepultürakunapita 
tulukunata shuntaykasir Bet-elcho kaykaq altar janancho rupasirqan pipis 
saycho manana sacrificiuta rupasinanpaq. Saynöpami cumpliyarqan TAYTA 

DIOSPA profëtan unay wilakushqanta. 

17Nirkurmi juk mïchuta rikaskir say markacho taq runakunata tapur nirqan: 

<<¿Pipa mïchuntaq taqaycho kaykan?>> Saymi niyarqan: <<Judápita 
shamuq profëtami saycho pamparaykan. Say profëtami unay wilakurqan altar 
janancho tulukunata rupasinaykipaq kashqanta>>. 

18Sayno niptinmi rey Josías nirqan: <<Paypa tulunkunataqa pipis ama 

yatasunsu>>. Sayno niptinmi say tulukunata pipis yatarqansu. Saynölami 
Samariapita kaq profëtapa tulunkunatapis yatayarqansu. 

19Bet-elcho kaykaq altarta juchusir ushashqannömi Samariacho kaykaq 

waqin markakunachöpis altarkunata capillantinta rey Josías juchusir 
usharqan. Say altarkunata Israel nacionpa mandaqnin reykuna 
sharkasirmi TAYTA DIOSTA fiyupa rabyanäsish kayarqan. 

20Manaraq juchusirmi saycho sirviq cürakunatapis altar janancho 

wanusirqan. Saynöpis runapa tulunkunata say altarkuna janancho rupasir 
impüruyäsirqan. Nirkurnami Jerusalén markaman rey Josías kutikurqan. 

Pascua fiestata Josías rurashqan 

2 Crónicas 35.1-19 

21Saypitanami rey Josías lapan runakunata nirqan: <<Pactu 

Librucho nishqannöla TAYTA DIOSNINSITA adorar Pascua fiestata lapansi 
rurashun>>. 

22Sayno niptinmi Pascua fiestata rurayarqan. Juezkuna mandayashqan 

wisanpis ni Israel nacionta y Judá nacionta reykuna mandayashqan wisanpis 
rey Josías rurasishqan Pascua fiestatanöqa manami rurayarqansu. 

23Say Pascua fiestata TAYTA DIOSPAQ rey Josías Jerusaléncho rurarqan 

chunka puwaq watana rey kaykarmi. 

Tayta Dios munashqanno Josías kawashqan 

24Brüjukunatapis y suerti jorquqkunatapis lapantami rey Josías qarqurqan. 

Saynölami runakunapa wayinkunacho kaptinpis y maycho kaptinpis 
ïdulukunata ushakäsirqan. Saykunata Judá nacioncho y Jerusaléncho 
ushakäsirqan cüra Hilcías tarishqan librucho qelqaraykaq leykuna 
nishqannölami. 

25Punta kaq reykunapis y qepa kaq reykunapis manami rey Josíasnöqa lapan 

shonqunwan, lapan voluntäninwan y lapan kalpanwan TAYTA 

DIOS munashqanno kawayarqansu. Moisés qelqashqan 
leykunacho nishqannölami payqa lapantapis rurarqan. 

Judá nación runakunata Tayta Dios castigananpaq nishqan 

26Sayno kaptinpis rey Manasés mana mansapakuypa jusalikushqanpitami 

Judá nación runakunawan TAYTA DIOS pasaypa rabyash kaykarqan. 

27Saymi TAYTA DIOS nirqan: <<Israel nación runakunata qarqushqänölami 

Judá nación runakunatapis nawpäpita qarqushaq. Akrashqä Jerusalénta y 
tänä templutapis mananami sapäshaqnasu>>. 

Rey Josías wanushqan 

2 Crónicas 35.20-27 

28Rey Josías imata rurashqanpis lapanmi qelqaraykan Judá nacionpa 

mandaqnin reykunapa acta libruncho. 

29Say wisanmi Egipto nacionpa mandaqnin rey karqan Faraón Necao. Paymi 

Éufrates mayu kaqläpa soldädunkunawan aywayta munarqan Asiria 
nacionpa mandaqnin reyta yanapäyänanpaq. Yanapäyänanta mana 
munarmi michänanpaq soldädunkunawan rey Josíasqa yarquyarqan. 
Meguiduman chaykur Egipto runakunawan pelyaykaptinmi Josíasta Faraón 
Necao wanurasirqan. 

30Wanuykasiptinmi ayanta soldädukunapa capitanninkuna carrëtaman 

jitarkur Meguidupita Jerusalénman apayarqan. Chaykasirmi rurasikushqan 
sepultüranman pampayarqan. Paypa trukannami surin Joacaztana 
churayarqan. 

Judá nacioncho Joacaz rey kashqan 

2 Crónicas 36.1-4 

31Joacazqa ishkay chunka kimsa (23) watayuq kaykarmi rey kayman 

yaykurqan. Payqa kimsa killalami Jerusalénpita mandarqan. Mamanmi 
karqan Libna markapita Jeremíaspa surin Hamutal. 

32Joacazpis unay ayllunkunanömi TAYTA DIOSTA mana cäsukur jusalikurqan. 

33Jerusaléncho rey mana kananpaqmi Joacazta Faraón Necao prësu 

sariykur Ribla markaman aparqan. Riblaqa Hamat partichömi kaykan. 
Nirkurmi Judá runakunata nirqan kimsa waranqa kimsa pachak (3,300) kïlu 
yuraq qellayta y kimsa chunka kimsa (33) kïlu qorita shuntaykur impuestuta 
pägayänanpaq. 

34Saypitanami Faraón Necaoqa Josíaspa surin Eliaquimta Jerusaléncho 

taytanpa trukan rey kananpaq churarqan. Nirkurmi Eliaquimpa jutinta 
trukasirqan Joacim jutin kananpaq. Joacaztanami Egiptuman apaykur 
wanushqanyaq prësu sarararqan. 

35Rey Joacimnami Faraón mandashqanno multata pägananpaq Judá 

nacioncho taq runakunata qellaytapis qoritapis cobrarqan. Shuntarkurnami 
Faraón Necaoman apasirqan. 

Judá nacioncho Joacim rey kashqan 

2 Crónicas 36.5-8 

36Joacimqa ishkay chunka pisqa (25) watayuq kaykarmi Judá nacioncho rey 

kayman yaykurqan. Payqa chunka juk watami Jerusalénpita mandarqan. 
Mamanpa jutinmi karqan Zebuda. Payqa karqan Rumapita kaq Pedaíaspa 
wawanmi. 

37Unay ayllunkuna jusalikur kawayashqannölami Joacimpis TAYTA 

DIOSTA mana cäsukur jusalikurqan. 

 

2 Reyes 24 

1Judá nacioncho Joacim rey kaykashqan wisanmi Babiloniapa mandaqnin 

rey Nabucodonosor Judá nacionta atacar vincirqan. Judá nacionta kimsa 
wata munaynincho sararaykaptinmi Joacimqa contran sharkurqan. 

2Saypitanami asaltantikunata TAYTA DIOS kacharqan Judá nacionta 

ushakäsiyänanpaq. Say asaltantikuna shayämurqan Babiloniapita, Siriapita, 
Moabpita y Amónpitapis. Sayno päsarqan TAYTA DIOSPA sirviqnin 
profëtakuna wilakuyashqannölami. 

3Asaltantikunata TAYTA DIOS sayno kacharqan Judá nación runakunata 

nawpanpita qarqunanpaqmi. Sayno rurarqan rey Manasés tukuy niraq 
jusalikushqanpitami. 

4Manasésqa jusaynaq runakunata saysikatami Jerusaléncho wanusirqan. 

Sayno rurashqanpitami TAYTA DIOS perdonarqansu. 

5Rey Joacim imata rurashqanpis Judá nacionpa mandaqnin reykunapa acta 

librunchömi qelqaraykan. 

6Joacim wanuykuptinnami surin Joaquínna rey karqan. 

7Babilonia nacionpa mandaqnin reyqa Egipto raqrapita Éufrates mayuyaqmi 

lapan markakunata munaynincho sarararqan. Sayno sararaptinmi Egipto 
nacionpa mandaqnin rey soldädunkunawan Judá nacionta atacayarqannasu. 

Joaquínta y waqin runakunata Babiloniaman prësu apayashqan 

2 Crónicas 36.9-10 

8Joaquín chunka puwaq watayuq kaykarmi rey kayman yaykurqan. Payqa 

kimsa killalami Jerusalénpita mandarqan. Mamanmi karqan Jerusalén 
markapita Elnatánpa surin Nehusta. 

9Joaquínpis taytannölami TAYTA DIOSTA mana cäsukur jusalikurqan. 

10Say wisanmi Babilonia nacionpa mandaqnin rey Nabucodonosor 

soldädunkunata kacharqan Jerusalénta atacayänanpaq. Chaykurmi 
Jerusalénta soldädunkuna tumaypa sapäyarqan. 

11Saycho saparaykäyaptinmi kikin Nabucodonosorpis sayman charqan. 

12Pelyayta mana valurarmi rey Joaquínpis, mamanpis, mandäsiqninkunapis, 

soldädunkunapa capitanninkunapis y yäsiqnin runakunapis rey 
Nabucodonosorpa munayninman churakäyarqan. Sayno päsarqan 
Nabucodonosor puwaq watana Babilonia nacionpa mandaqnin rey 
kaykaptinmi. 

13Jerusalénman yaykuykurnami rey Nabucodonosor templupitapis y 

palaciupitapis qoripita rurash manëjukunata jorqasirqan. Rey Salomón 
qoripita rurasishqankunata pakiskirmi templupita apasirqan. Lapanpis sayno 
päsarqan profëtankunawan TAYTA DIOS wilakasishqannölami. 

14Saynölami rey Nabucodonosorqa Jerusalénpita chunka waranqa (10,000) 

runakunata Babiloniaman prësu apakurqan. Saynölami prësu apakurqan 
capitankunata, alinnin soldädukunata, artesänukunata y herrërukunatapis. 
Pobri runakunalatami saycho kachaykurqan. 

15Saynölami Babiloniaman prësu apakurqan rey Joaquínta, mamanta, 

warminkunata, capitanninkunata y Judá nacioncho taq lapan yachaq 
runakunatapis. 

16Saynölami prësu apakurqan qanchis waranqa (7,000) soldädukunata y juk 

waranqa (1,000) artesänukunata y herrërukunata. Lapanpis say runakunaqa 
guërraman aywayänanpaq edäninchömi kayarqan. 

17Nirkurmi Babilonia nacionpa mandaqnin rey Nabucodonosorqa Joaquínpa 

tiyun Mataníasta churarqan rey kananpaq. Churarmi jutinta trukasirqan 
Sedequías jutin kananpaq. 

Sedequías Judá nacioncho rey kashqan 

2 Crónicas 36.11-16; Jeremías 52.1-3 

18Sedequías ishkay chunka juk (21) watayuq kaykarmi rey kayta 

qalaykurqan. Payqa chunka juk watami Jerusalénpita mandarqan. Mamanmi 
karqan Libna markapita Jeremíaspa surin Hamutal. 

19Sedequíaspis taytan Joacimnölami TAYTA DIOSTA mana cäsukur 

jusalikurqan. 

20Saymi TAYTA DIOS rabyakushpan Jerusaléncho taq runakunata y Judá 

nacioncho taq runakunata nawpanpita qarqurqan. Saypitanami rey 
Sedequías Babilonia nacionpa mandaqnin reypa contran sharkurqan. 

 

2 Reyes 25 
Rey Sedequíasta Babilonia runakuna prësu sariyashqan 

Jeremías 39.1-7; 52.3-11 

1Saymi rey Nabucodonosor lapan soldädunkunawan Jerusalén simpanman 

chaykur campamentuta rurayarqan. Saypitanami marka murälla waqtanpa 
alpata muntunasiyarqan saypa wisar atacayänanpaq. Sayno päsarqan 
Sedequías esqun wata rey kaykaptinmi. Nabucodonosor Jerusalénman 
chashqan junaq karqan chunka kaq killacho chunka kaq junaqmi. 

2Jerusalénta sayno jiruruypa saparäyarqan hasta Sedequías chunka juk wata 

mandar qalaykushqanyaqmi. 

3Runakuna mikuyänanpaq imapis mana kaptinmi chusku kaq killacho esqun 

junaqchöna 

4marka murällata uchkuriyarqan. Babilonia soldädukuna markata 

saparaykäyaptinmi Jerusaléncho soldädukuna sakaypa qeshpir reypa 
huertanpa päsar ishkay murälla punkupa yarquyarqan. 
Saypitanami Arabá pampapa aywaq nänipa aywakuyarqan. 

5Sayno qeshpiykäyaptinmi Babilonia soldädukuna rey Sedequíasta 

taripaykur Jericó pampacho sariyarqan. Saymi Sedequíaspa soldädunkuna 
kachariykur wakpa kaypa qeshpir aywakuyarqan. 

6Rey Sedequíasta sayno prësu sariykurmi Babilonia nacionpa mandaqnin rey 

Nabucodonosorman apayarqan. Nabucodonosorqa kaykarqan Ribla 
markachömi. Saycho juzgarmi 

7rey Sedequías rikaraykaptin surinkunata wanusiyarqan. Kikin 

Sedequíastanami ishkan nawinkunata jorquskir cadinawan watarkur 
Babiloniaman prësu apayarqan. 

Templuta juchusiyashqan y runakunata prësu apakuyashqan 

2 Crónicas 36.17-21; Jeremías 39.8-10; 52.12-30 

8Nabucodonosor chunka esqun watana Babiloniapa mandaqnin rey 

kaykaptinmi pisqa killacho y qanchis kaq junaqcho Nabuzaradán 
Jerusalénman charqan. Nabuzaradánqa karqan Nabucodonosorpa 
wardiankunapa capitanninmi. 

9Jerusalénchömi TAYTA DIOSPA templunta, reypa palaciunta, lapan 

wayikunata y autoridäkunapa despächunkunatapis rupasir ushayarqan. 

10Nirkurnami Jerusalén markapa murällanta soldädukuna juchusir 

ushayarqan. 

11Saypitanami Jerusaléncho quëdaq runakunata Babiloniaman Nabuzaradán 

prësu aparqan. Saynöpis aparqan Babilonia reypa favornin sharkuq 
runakunata y nawpata mana apayashqan artesänukunatapis. 

12Mas muchuqkunatami isanqa jinalancho kachaykurqan chakrakunata 

aruyänanpaq y üvakunata uryayänanpaq. 

13Saynöpis pakiykarmi ushayarqan templucho broncipita rurash jatunkaray 

columnakunata, carrëtakunata y lamar niyashqan jatunkaray 
lavatoriutapis. Nirkurnami say pakiyashqan broncita Babiloniaman 
apakuyarqan. 

14Saynölami apakuyarqan uchpa shuntakuyänankunata, pälakunata, lipta 

jorqukuyänankunata, wishlakunata y wakin manëjukunatapis. Say 
manëjukunami broncipita rurash karqan sacrificiukunata rupasir 
manijayänanpaq. 

15Saynölami capitán Nabuzaradán apakurqan inciensu 

qoshnisikuyänankunata, tazonkunata y lapantapis qoripita y qellaypita 
kaqkunata. 

16Apakuyashqan broncita manami pësaytapis atipäyarqansu. Say bronci 

karqan ishkay columnakunapita, lamar niyashqan jatunkaray lavatoriupita y 
carrëtakunapita. Saykunata rey Salomónmi TAYTA DIOSPA templunpaq 
rurasirqan. 

17Templu punkucho columnakunaqa puwaq metruno largumi kayarqan. 

Columna puntancho ishkay metrunömi broncipita rurash tumaypa adornun 
karqan. Say adornuqa intëru kuchunpa awash shikra niraqmi kaykarqan. 
Shikrapita warkuränanpaqmi broncipita rurash granäda niraqkunapis 
kayarqan. Jukaq columnapis say niraqlami karqan. 

18Mandaq cüra Seraíastanami wardiakunapa capitannin Nabuzaradán prësu 

sarirqan. Paytawanmi prësu sarirqan mandäsiqnin cüra Sofoníasta y templu 
punkuta täpakuq kimsa runakunatapis. 

19Saynölami prësu sarirqan soldädukunapa capitanninta, reyta yäsiq pisqa 

runakunata, lëva shuntaq capitanta y soqta chunka (60) mayor 
runakunatapis. 

20Babilonia nacionpa mandaqnin rey Nabucodonosor Ribla markacho 

kaptinmi wardiakunapa capitannin Nabuzaradán lapan say prësu sarishqan 
runakunata Riblaman aparqan. 

21Saychömi Nabucodonosor nirqan say runakunata wanusiyänanpaq. 

Saynöpami Judá runakunata wakinta wanusiyarqan y wakintana juk 
nacionman apakuyarqan. 

Judá nacioncho Gedalías gobernador kashqan 

Jeremías 40.7-10; 41.1-3, 16-18 

22Saypitanami rey Nabucodonosorqa Judácho quëdaq runakunapa 

gobernadornin kananpaq Gedalíasta churarqan. Gedalíaspa taytanmi karqan 
Ahicam y awilunnami karqan Safán. 

23Gobernadornin kananpaq churashqanta mayaykurmi Gedalíaswan parlaq 

Judá soldädukunapa capitanninkuna Mizpaman aywayarqan. Say 
capitankuna kayarqan Netaníaspa surin Ismael, Careapa surin Johanán, 
Netofapita kaq Tanhumetpa surin Seraías y Maacapita kaq Jaazanías. 
Paykunami soldädunkuna pushash aywayarqan. 

24Chaykuyaptinmi Gedalías nirqan: <<Ama mansashunsu Babilonia 

nacionpita shamuq capitankunata. Babilonia nacionpa mandaqnin reypa 
makincho karqa alimi kawashun>>. 

25Saypita qanchis killa päsarkuptinnami Ismael jutiyuq runa Mizpa markaman 

charqan chunka runakunata pushash. Ismael karqan Elisamapa wilkan y 
Netaníaspa surinmi. Saynöpis karqan Judá nacionpa mandaqnin reykuna 
ayllumi. Chaykurmi gobernador Gedalíasta, paywan kaykaq Judá runakunata 
y saycho kaykaq Babilonia runakunatapis wanusiyarqan. 

26Sayno ruraykuyaptinmi Babilonia runakunata mansakuyashpan Judácho 

quëdaq runakuna wamrapis awkinpis y soldädukunapis lapan shuntakaykur 
Egiptupa qeshpir aywakuyarqan. 

Rey Joaquínta prësu kashqanpita jorqushqan 

Jeremías 52.31-34 

27Babiloniapa mandaqnin rey Evil-merodac mandayta qalaykushqan watami 

Judá nacionpa mandaqnin rey Joaquínta kuyapar carcilpita jorqasirqan. 
Sayno jorqasirqan Babiloniaman prësu apayashqan kimsa chunka qanchis 

(37) watatana ushaykäyaptin y chunka ishkay kaq killacho ishkay chunka 
qanchis (27) junaqchömi. 

28Shakya shakya parlaparmi Joaquíntaqa Babiloniacho prësu kaykaq 

reykunapitapis mas ali rikarqan. 

29Saynöpami rey Joaquínqa carcilcho kashqan mödananta trukakuskir 

Babilonia nacionpa mandaqnin reywan imaypis juntu mikurqan. 

30Gastunkunapaqpis wanushqanyaqmi waran waran qellayta reypita 

chaskirqan. 

1 Crónicas 
1 Crónicas 1 

Adánpita miraqkuna 
Génesis 5.1-32 

1Adánpa surinmi karqan Set, Setpa surinmi karqan Enós, 

2Enóspa surinmi karqan Cainán, Cainánpa surinmi karqan Mahalaleel, 

Mahalaleelpa surinmi karqan Jared, 

3Jaredpa surinmi karqan Enoc, Enocpa surinmi karqan Matusalén, 

Matusalénpa surinmi karqan Lamec, 

4Lamecpa surinmi karqan Noé. 

Noépita miraqkuna 

Génesis 10.1-32 

Noépa surinkunami kayarqan Sem, Cam y Jafet. 

5Jafetpa surinkunami kayarqan Gomer, Magog, Madai, Javán, Tubal, Mesec 

y Tiras. 

6Gomerpa surinkunami kayarqan Askenaz, Rifat y Togarma. 

7Javánpa surinkunami kayarqan Elisa, Tarsis, Quitim y Dodanim. 

8Campa surinkunami kayarqan Cus, Mizraim, Fut y Canaán. 

9Cuspa surinkunami kayarqan Seba, Havila, Sabta, Raama y Sabteca. 

Raamapa surinkunami kayarqan Seba y Dedán. 

10Nimrodpis Cuspa surinmi karqan. Paymi kay pasacho mas puntata 

munaynincho runakunata sarararqan. 

11Mizraimpita miraqkunami kaykäyan ludeo runakuna, anameo runakuna, 

lehabita runakuna, naftuhita runakuna, 

12patruseo runakuna, casluhíta runakuna y caftorita runakunapis. Caftorita 

runakunapitami filisteo runakuna mirayarqan. 

13Canaánpa qechpa surinmi karqan Sidón. Paypa shulkanmi karqan Het. 

14Canaánpita miraqkunami kaykäyan jebuseo runakuna, amorreo runakuna, 

gergeseo runakuna, 

15heveo runakuna, araceo runakuna, sineo runakuna, 

16arvadeo runakuna, zemareo runakuna y hamateo runakunapis. 

17Sempa surinkunami kayarqan Elam, Asur, Arfaxad, Lud y Aram. Arampa 

surinkunami kayarqan Uz, Hul, Geter y Mesec. 

18Arfaxadpa surinmi karqan Sela. Selapa surinmi karqan Heber. 



799 

 

 
© 2018  Wycliffe Bible Translators, Inc. 

  
 

 

19Heberpa surinkuna kayarqan ishkaymi. Qechpa surinpa jutinmi karqan 

Peleg. Sayno jutin karqan pay kawanan wisan runakuna chikinakur wakpa 
kaypa aywakuyashqanpitami. Shulka surinpa jutinnami karqan Joctán. 

20Joctánpa surinkunami kayarqan Almodad, Selef, Hazar-mavet, Jera, 

21Adoram, Uzal, Dicla, 

22Ebal, Abimael, Seba, 

23Ofir, Havila y Jobab. Paykunami kayarqan Joctánpa surinkuna. 

Sempita miraqkuna 

Génesis 11.10-26 

24Sempita Abramyaq miraqkunami kayarqan Sem, Arfaxad, Sela, 

25Heber, Peleg, Reu, 

26Serug, Nacor, Taré 

27y Abram. Abrampa jukaq jutinmi karqan Abraham. 

Ismaelpita miraqkuna 

Génesis 25.12-18 

28Abrahampa surinkunami kayarqan Isaacwan Ismael. 

29Ismaelpa qechpa surinmi karqan Nebaiot. Paypa qepanmanmi yurirqan 

Cedar, Adbeel, Mibsam, 

30Misma, Duma, Massa, Hadad, Tema, 

31Jetur, Nafis y Cedema. Paykunami kayarqan Ismaelpa surinkuna. 

Ceturapita miraqkuna 

Génesis 25.1-6 

32 Concubïnan Ceturachömi Abrahampa surinkuna kayarqan Zimram, 

Jocsán, Medán, Madián, Isbac y Súa. Jocsánpa surinkunami kayarqan 
Sebawan Dedán. 

33Madiánpa surinkunanami kayarqan Efa, Efer, Hanoc, Abida y Elda. 

Paykunami Ceturapita miraqkuna kayarqan. 

Esaúpita miraqkuna 

Génesis 36.1-19 

34Abrahampa surinmi karqan Isaac. Isaacpa surinkunami kayarqan Esaúwan 

Israel. 

35Esaúpa surinkunami kayarqan Elifaz, Reuel, Jeús, Jaalam y Coré. 

36Elifazpa surinkunami kayarqan Temán, Omar, Zefo, Gatam y Cenaz. Timna 

warminchönami Elifazpa surin Amalec yurirqan. 

37Reuelpa surinkunami kayarqan Nahat, Zera, Sama y Miza. 

Edomcho taq Seirpita miraq horeo runakuna 

Génesis 36.20-30 

38Seirpa surinkunami kayarqan Lotán, Lotán, Sobal, Zibeón, Aná, Disón, 

Ezer y Disán. 

39Lotánpa surinkunami kayarqan Horiwan Hemam. Lotánpa paninmi karqan 

Timna. 

40Sobalpa surinkunami kayarqan Alván, Manahat, Ebal, Sefo y Onam. 

Zibeónpa surinkunami kayarqan Ajawan Aná. 

41Anápa surinmi karqan Disón. Disónpa surinkunami kayarqan Amram, 

Esbán, Itrán y Querán. 

42Ezerpa surinkunami kayarqan Bilhán, Zaaván y Jaacán. Disánpa 

surinkunami kayarqan Uz y Arán. 

Edomcho mandaq reykuna 

Génesis 36.31-43 

43Israel nacioncho rey manaraq kaptinmi Edom nacionchöqa reykuna 

kayarqan. Kaychömi say reykunapa jutinkuna qelqaraykan: Juk reymi karqan 
Beorpa surin Bela. Belapa markanmi karqan Dinaba. 

44Bela wanuykuptinnami Zerapa surin Jobab rey karqan. Pay karqan Bosra 

markapitami. 

45Jobab wanuykuptinnami trukan rey karqan Husam. Pay karqan temanita 

runakuna täyashqanpitami. 

46Husam wanuykuptinnami trukan rey karqan Bedadpa surin Hadad. Paymi 

Moab particho wanusirqan madianita runakunata. Hadadpa markanmi 
karqan Avit. 

47Hadad wanuykuptinnami trukan rey karqan Samla. Pay karqan Masreca 

markapitami. 

48Samla wanuykuptinnami rey karqan Saúl. Pay karqan Éufrates mayu 

nawpancho kaykaq Rehobot markapitami. 

49Saúl wanuykuptinnami rey karqan Acborpa surin Baal-Hanán. 

50Baal-Hanán wanuykuptinnami rey karqan Hadad. Pay karqan Pai 

markapitami. Hadadpa warminpa jutinmi karqan Mehetabel. Mehetabel 
karqan Matredpa surin y Mezaabpa wilkanmi. 

51Hadad wanuykuptinnami edomita runakunapa mandaqnin rey kayarqan 

Timna, Alva, Jetet, 



801 

 

 
© 2018  Wycliffe Bible Translators, Inc. 

  
 

 

52Aholibama, Ela, Pinón, 

53Cenaz, Temán, Mibzar, 

54Magdiel y Iram. Paykunami kayarqan edomita runakunapa mandaqnin 

reykuna. 

 

1 Crónicas 2 
Israelpa surinkuna 

Génesis 35.22-26 

1Israelpa surinkunami kayarqan Rubén, Simeón, Leví, Judá, Isacar, Zabulón, 

2Dan, José, Benjamín, Neftalí, Gad y Aser. 

Judápita miraqkuna 

3Judápa surinkunami kayarqan Er, Onán y Sela. Paykunapa mamanmi 

karqan Canaánpita Súa. Judápa qechpa surin Er pasaypa yaqa runa 
kaptinmi TAYTA DIOS payta ushakäsirqan. 

4Lumsuynin Tamarchömi Judápa surinkuna yuriyarqan Fareswan Zera. 

Judápa lapan surinkuna pisqami kayarqan. 

5Farespa surinkunami kayarqan Hezrónwan Hamul. 

6Zerapa surinkuna pisqami kayarqan. Jutinkunami karqan Zimri, Etán, 

Hemán, Calcol y Dara. 

7Carmipa surinmi karqan Acán. Paymi ushakäsinanpaq nish kaykaptinpis 

munapashqankunata apakur jusayuq karqan Israel runakuna castigash 
kayänanpaq. 

8Etánpa surinmi karqan Azarías. 

9Hezrónpa surinkunami kayarqan Jerameel, Ram y Quelubai. 

10Rampa surinmi karqan Aminadab. Aminadabpa surinmi karqan Naasón. 

Naasónnami karqan Judá trïbu runakunapa mandaqnin. 

11Naasónpa qechpa surinmi karqan Salmón. Salmónpa surinmi karqan Booz. 

12Boozpa surinmi karqan Obed. Obedpa surinmi karqan Isaí. 

13Isaípa qechpa kaq surinmi karqan Eliab. Paypa qepanmanmi yurirqan 

Abinadab. Abinadabpa qepanmanmi yurirqan Simea. 

14Simeapa qepanmanmi yurirqan Natanael. Natanaelpa qepanmanmi 

yurirqan Radai. 

15Radaipa qepanmanmi yurirqan Ozem. Ozempa qepanmanmi yurirqan 

David. 

16Paykunapa paninkunami kayarqan Sarviawan Abigail. Sarviapa 

wawankunami kayarqan Abisai, Joab y Asael. 

17Abigailpa wawanmi karqan Amasa. Amasapa taytanmi karqan ismaelita 

ayllupita kaq Jeter. 

18Hezrónpa surin Calebpa warminkunami kayarqan Azubawan Jeriot. 

Paykunapa wawankunami kayarqan Jeser, Sobab y Ardón. 

19Azuba wanuykuptinnami warminpaq Caleb ashirqan Efratata. Paypa 

wawanmi karqan Hur. 

20Hurpa surinmi karqan Uri. Uripa surinmi karqan Bezaleel. 

21Soqta chunka (60) watayuq kaykarmi Hezrónqa warminpaq ashirqan 

Maquirpa surinta. Maquir karqan Galaadpa taytanmi. Maquirpa surinchömi 
yurirqan Hezrónpa surin Segub. 

22Segubpa surinmi karqan Jair. Paypa munayninchömi kayarqan Galaad 

particho ishkay chunka kimsa (23) markakuna. 

23Sayno kaptinpis Gesur ayllu y Aram ayllu runakunami Jair y Kenat 

markakunaman yaykuykur lapanta acaparayarqan. Saynölami nawpancho 
soqta chunka (60) markakunatapis acaparayarqan. Manaraq 
acaparayaptinmi say markakunacho taqkuna kayarqan Galaadpa papänin 
Maquirpita miraqkuna. 

24Caleb-efrata markacho Hezrón wanuykuptinnami warmin Abías 

qeshyakurqan Asurta. Asur karqan Tecoapa taytanmi. 

25Hezrónpa qechpa surin Jerameelpa surinkunami kayarqan Ram, Buna, 

Orén, Ozem y Ahías. Ramqa karqan Jerameelpa qechpa surinmi. 

26Jerameelpa jukaq warminpa jutinmi karqan Atara. Atarapa wawanmi 

karqan Onam. 

27Jerameelpa qechpa surin Rampa surinkunami kayarqan Maaz, Jamín y 

Equer. 

28Onampa surinkunami kayarqan Samaiwan Jada. Samaipa surinkunami 

karqan Nadabwan Abisur. 

29Abisurpa warminmi karqan Abihail. Paypa wawankunami kayarqan 

Ahbánwan Molid. 

30Nadabpa surinkunami kayarqan Seledwan Apaim. Seledqa suriynaqlami 

wanukurqan. 

31Apaimpa surinmi karqan Isi. Isipa surinmi karqan Sesán. Sesánpa surinmi 

karqan Ahlai. 

32Samaipa wawqin Jadapa surinkunami kayarqan, Jeter y Jonatán. Jeterqa 

surin manaraq kaptinmi wanukurqan. 

33Jonatánpa surinkunami kayarqan Peletwan Zaza. Paykunami kayarqan 

Jerameelpita miraqkuna. 

34Sesánpaqa warmilantaqmi surinkuna kayarqan. Egiptupita apamushqan 

ashmayninpa jutinmi karqan Jarha. 

35Jarhawanmi surinta Sesán täsirqan. Paypa wawanmi karqan Atai. 

36Ataipa surinmi karqan Natán. Natánpa surinmi karqan Zabad. 

37Zabadpa surinmi karqan Eflal. Eflalpa surinmi karqan Obed. 

38Obedpa surinmi karqan Jehú. Jehúpa surinmi karqan Azarías. 

39Azaríaspa surinmi karqan Heles. Helespa surinmi karqan Elasa. 

40Elasapa surinmi karqan Sismai. Sismaipa surinmi karqan Salum. 

41Salumpa surinmi karqan Jecamías. Jecamíaspa surinmi karqan Elisama. 

42Jerameelpa wawqin Calebpa surinkunami kayarqan Mesawan Maresa. 

Mesaqa Calebpa qechpa surinmi karqan. Mesapa surinmi karqan Zif. 
Maresapa surinmi karqan Hebrón. 

43Hebrónpa surinkunami kayarqan Coré, Tapúa, Requem y Sema. 

44Semapa surinmi karqan Raham. Rahampa surinmi karqan Jorcoam. 

Requempa surinnami karqan Samai. 

45Samaipa surinmi karqan Maón. Maónpa surinmi karqan Bet-sur. 

46Calebpa concubïnanpa jutinmi karqan Efa. Efapa wawankunami kayarqan 

Harán, Mosa y Gazez. Haránpa surinmi karqan Gazez. 

47Jahdaipa surinkunami kayarqan Regem, Jotam, Gesam, Pelet, Efa y Saaf. 

48Calebpa jukaq concubïnanpa jutinmi karqan Maaca. Paypa wawankunami 

kayarqan Seberwan Tirhana. 

49Saynöpis paypa wawankunami kayarqan Saafwan Seva. Saafpa surinmi 

karqan Madmana. Sevapa surinkunami kayarqan Macbenawan Gibea. 
Calebpa warmi surinmi karqan Acsa. 

50Paykunami Calebpita miraqkuna karqan. Calebpa warmin Efratacho yuriq 

qechpa surin karqan Ur. Urpa surinmi karqan Quiriat-jearim markata 
sharkasiq Sobal, 

51Belén markata sharkasiq Salma y Bet-gader markata sharkasiq Haref. 

52Quiriat-jearim markata sharkasiq Sobalpa surinmi karqan Haroe. Saynöpis 

Sobalpitami mirayarqan pulan Manahet runakuna 

53y Quiriat-jearimcho taq runakunapis. Quiriat-jearimcho taq runakunami 

kayarqan itrita runakuna, futita runakuna, sumatita runakuna y misraíta 
runakuna. Misraíta runakunapitami mirayarqan zoratita runakuna y estaolita 
runakunapis. 

54Belén markata sharkasiq Salmapitami mirayarqan netofatita runakuna, 

Atrot-bet-joab, pulan manahetita runakuna y zoraíta runakuna. 

55Saynöpis Salmapitami mirayarqan Jabescho taq qelqayta yachaq 

runakuna. Paykunami kayarqan tirateo runakuna, simeateo runakuna y 
sucateo runakuna. Lapan say runakunaqa Hamatpita miraq ceneo 
runakunami kayarqan. Saynölami Hamatpita mirayarqan Recab runakunapis. 

 

1 Crónicas 3 
Rey Davidpa surinkuna 

2 Samuel 3.2-5; 5.13-16; 1 Crónicas 14.3-7 

1Hebróncho rey David taykaptinmi surinkuna soqta yurirqan: Qechpa surinpa 

jutinmi karqan Amnón. Amnónpa mamanmi karqan Jezreel markapita 
Ahinoam. Saypitanami yurirqan Daniel. Danielpa mamanmi karqan 
Carmelpita Abigail. 

2Saypitanami yurirqan Absalón. Absalónpa mamanmi karqan Gesur markapa 

mandaqnin rey Talmaipa surin Maaca. Saypitanami yurirqan Adonías. 
Adoníaspa mamanmi karqan Haguit. 

3Saypitanami yurirqan Sefatías. Sefatíaspa mamanmi karqa Abital. 

Saypitanami yurirqan Itream. Itreampa mamanmi karqan Davidpa warmin 
Egla. 

4Say soqta surinkuna yuriyarqan Hebrónchömi. Hebrónpita David 

mandarqan qanchis wata soqta killami. Saypitanami Jerusaléncho rey karqan 
kimsa chunka kimsa (33) wata. 

5Jerusalénchönami Davidpa wakin surinkuna yuriyarqan. Puntata yurirqan 

Simeami. Saymannami yurirqan Sobab, Natánwan Salomón. Salomón 
karqan Betsabépa wawanmi. Betsabé karqan Amielpa surinmi. 

6Saypita esqun masraqmi surinkuna yuriyarqan. Paykuna kayarqan Ibhar, 

Elisama, Elifelet, 

7Noga, Nefeg, Jafía, 

8Elisama, Eliada y Elifelet. 

9Paykunami kayarqan Davidpa surinkuna, concubïna warminkunacho 

kaqkunata mana yupaylapa. Tamarpis Davidpa warmi surinmi karqan. 

Salomónpita miraqkuna 

10Salomónpa surinmi karqan Roboam. Roboampa surinmi karqan Abías. 

Abíaspa surinmi karqan Asa. Asapa surinmi karqan Josafat. 

11Josafatpa surinmi karqan Joram. Jorampa surinmi karqan Ocozías. 

Ocozíaspa surinmi karqan Joás. 

12Joáspa surinmi karqan Amasías. Amasíaspa surinmi karqan Azarías. 

Azaríaspa surinmi karqan Jotam. 

13Jotampa surinmi karqan Acaz. Acazpa surinmi karqan Ezequías. 

Ezequíaspa surinmi karqan Manasés. 

14Manaséspa surinmi karqan Amón. Amónpa surinmi karqan Josías. 

15Josíaspa qechpa kaq surinmi karqan Johanán. Saymannami yurirqan 

Joacim, Sedequíaswan Salum. 

16Joacimpa surinkunami kayarqan Jeconíaswan Sedequías. 

17Jeconíastami Babilonia runakuna markanman prësu apakuyarqan. 

Jeconíaspa surinkunami kayarqan Asir, Salatiel, 

18Malquiram, Pedaías, Senazar Jecamías, Hosamawan Nedabías. 

19Pedaíaspa surinkunami kayarqan Zorobabelwan Simei. Zorobabelpa 

surinkunami kayarqan Mesulamwan Hananías. Warmi surinmi karqan 
Selomit. 

20Saymannami Zorobabelpa mas pisqa surinkuna yuriyarqan. Paykuna 

kayarqan Hasuba, Ohel, Berequías, Hasadíaswan Jusab-hesed. 

21Hananíaspa surinkunami kayarqan Pelatíaswan Jesaías. Jesaíaspa 

surinmi karqan Refaías. Refaíaspa surinmi karqan Arnán. Arnánpa surinmi 
karqan Abdías. Abdíaspa surinmi karqan Secanías. 

22Secaníaspa surinmi karqan Semaías y Semaíaspa surinkunami kayarqan 

Hatús, Igal, Barías, Nearías y Safat. Lapan paykunaqa soqtami kayarqan. 

23Nearíaspa surinkunami kayarqan Elioenai, Ezequíaswan Azricam. 

24Elioenaipa surinkunami kayarqan qanchis. Paykunami kayarqan Hodavías, 

Eliasib, Pelaías, Acub, Johanán, Dalaías y Anani. 

 

1 Crónicas 4 
Judápita miraqkuna 

1Judápita miraqkunami kayarqan Fares, Hezrón, Carmi, Hur y Sobal. 

2Sobalpa surinmi karqan Reaía. Reaíapa surinmi karqan Jahat. Jahatpa 

surinkunami kayarqan Ahumaiwan Lahad. Paykunami kayarqan zoratita 
runakuna. 

3Etampa surinkunami kayarqan Jezreel, Isma y Ibdas. Etampa warmi surinmi 

karqan Haze-lelponi. 

4Saynöpis Etampa surinkuna kayarqan Penuelwan Ezermi. Penuelpa surinmi 

karqan Gedor. Ezerpa surinmi karqan Husa. Lapan paykuna kayarqan 
Hurpita miraqkunami. Hurqa Efratapa qechpa surinmi karqan. Efratami 
karqan Belénpa taytan. 

5Tecoapa taytan Asurmi karqan ishkay warmiyuq. Say warminkunapa jutinmi 

karqan Hela y Naara. 

6Naarapa wawankunami kayarqan Ahuzam, Hefer, Temeni y Ahastari. 

7Helapa wawankunami kayarqan Zeret, Jezoar y Etnán. 

8Cospa surinkunami kayarqan Anubwan Zobeba. Saynölami Cospita 

miraqkuna kayarqan Harumpa surin Aharhel ayllu runakuna. 

9Lapan wawqinkunapita mas respitädumi Jabes karqan. Maman pasaypa 

nakarraq qeshyakurmi paypa jutinta churaparqan Jabes jutin kananpaq. 

10Israel runakunata kuyaq Tayta Diostami Jabes manakurqan: <<Tayta Dios, 

bendicionnikita qoykalämay chakräkuna mas aska kananpaq, ali kawanäpaq 
y ima desgraciapis mana päsamänanpaq>> nir. Sayno manakuptinmi Tayta 
Dios payta yanaparqan. 

11Súapa wawqin Quelubmi karqan Mehirpa taytan. Mehirmi karqan Estónpa 

taytan. 

12Estónpa surinkunami kayarqan Bet-rafa, Paseahwan Tehina. Tehinami 

Nahas markata sharkasirqan. Paykunami kayarqan Reca markapita. 

13Cenazpa surinkunami kayarqan Otonielwan Seraías. Otonielpa 

surinkunami kayarqan Hatat 

14y Meonotai. Meonotaipa surinmi karqan Ofra. Seraíaspa surinmi karqan 

Joab. Joabpita miraqkunami artesänu kayashpan Carisim pampacho 
täyarqan. 

15Jefonipa surinmi karqan Caleb. Calebpa surinkunami kayarqan Iru, Ela y 

Naam. Elapa surinmi karqan Cenaz. 

16Jehalelelpa surinkunami kayarqan Zif, Zifa, Tirías y Asareel. 

17Esdraspa surinkunami kayarqan Jeter, Mered, Efer y Jalón. Meredpa jukaq 

warminchömi surinkuna kayarqan María, Samai y Isba. Isbapa surinmi 
karqan Estemoa. 

18Meredpa warminmi karqan Faraónpa surin Bitia. Meredpa jukaq kaq 

warminnami karqan Judá warmi. Paychömi Meredpa surinkuna kayarqan 

Jered, Heber y Jecutiel. Jeredqa karqan Gedorpa taytanmi. Hebermi karqan 
Socupa taytan. Jecutielnami karqan Zanoapa taytan. 

19Hodíaspa warminmi karqan Nahampa panin. Hodíaspa juk surinmi karqan 

Keilapa taytan y jukaq surinmi karqan Estemoapa taytan. Keilami karqan 
garmita runa. Estemoanami karqan maacateo runa. 

20Simónpa surinkunami kayarqan Amnón, Rina, Ben-hanán y Tilón. Isipa 

surinkunami kayarqan Zohetwan Benzohet. 

21Judápa surinmi karqan Sela. Selapa surinkunami kayarqan Erwan Laada. 

Ermi karqan Lecapa taytan. Laadami karqan Maresapa taytan. Paykunami 
Bet-asbea markacho tar lïnupita imatapis shumaq awayaq. 

22Saynöpis Selapita miraqkunami kayarqan Joacim, Joás y Saraf. Joás y 

Sarafqa Moab ayllu warmikunata ashiykurmi Belénman kutiyarqan saycho 
täyänanpaq. Saynölami Selapita miraqkuna kayarqan Cozeba markacho 
taqkuna. Say jutikuna lapanmi qelqaraykan unay acta librukunacho. 

23Paykunami Netaim markacho y Gedera markacho tar reypaq mitu 

mankakunata rurayarqan. 

Simeónpita miraqkuna 

24Simeónpa surinkunami kayarqan Nemuel, Jamín, Jarib, Zera y Saúl. 

25Saúlpa surinmi karqan Salum. Salumpa surinmi karqan Mibsam. Mibsampa 

surinmi karqan Misma. 

26Mismapa surinmi karqan Hamuel. Hamuelpa surinmi karqan Zacur. 

Zacurpa surinmi karqan Simei. 

27Simeipa olqu surinkunami kayarqan chunka soqta. Warmi surinkunami 

kayarqan soqta. Simeipa wawqinkunapami isanqa aläpa surinkuna karqansu. 
Saymi Judá trïbu runakunanöqa Simeón trïbu runakuna aläpa mirayashsu. 

28Simeón trïbu runakunami täyarqan Beersebacho, Moladacho, Hazar-

sualcho, 

29Bilhacho, Ezemcho, Toladcho, 

30Betuelcho, Hormacho, Siclagcho, 

31Bet-marcabotcho, Hazar-susimcho, Bet-biraicho y Saaraimcho. Say 

markakunami paykunapa karqan David rey kashqan wisanyaq. 

32Saynöpis Simeón trïbu runakuna pisqa markakunachömi täyarqan. Say 

markakunami karqan Etam, Aín, Rimón, Toquén y Asán. 

33Say markakunapa caseriunkuna karqan Baal partipa lindërunyaq. Simeón 

trïbu runakunapa jutinkuna y markankunapa jutinkuna acta libruchömi 
qelqaraykan. 

34Simeónpita wakin miraqkunami kayarqan Mesobab, Jamlec, Amasíaspa 

surin Josías, 

35Joel y Josibíaspa surin Jehú. Josibíaspa taytanmi karqan Seraías. 

Seraíaspa taytanmi karqan Asiel. 

36Saynöpis Simeónpita wakin miraqkunami kayarqan Elioenai, Jaacoba, 

Jesohaía, Asaías, Adiel, Jesimiel, Benaía, 

37y Sifipa surin Ziza. Sifipa taytanmi karqan Alón. Alónpa taytanmi karqan 

Jedaías. Jedaíaspa taytanmi karqan Simri. Simripa taytanmi karqan 
Semaías. 

38Say runakunami kayarqan ayllunkunapa mandaqninkuna. Saynöpis 

paykuna ayllu askami mirayarqan. 

39Askaman mirarmi uywankunata misiyänanpaq qewata ashir chäyarqan 

Gedor partiyaq. Sayqa karqan mayu nawpan pampapita inti jeqamunan 
kaqläpami. 

40Saychömi uywankunapaq saysika ali qewata tariyarqan. Say partiqa 

tranquïlumi karqan. Sayman chäyashqan wisanmi saycho täyarqan Cam 
ayllu runakuna. 

41Gedor particho tayta munarmi janalächo qelqaraykaq mandaq 

runakuna chaykur Cam ayllu runakunata lapanta wanusir ushayarqan. 
Wayinkunatapis y toldunkunatapis chipyaqmi ushayarqan. Sayno päsarqan 
Judá nacionpa mandaqnin rey Ezequías mandashqan wisanmi. Aska qewa 
uywankunapaq kaptinmi saycho täyarqan. 

42Say Simeón trïbu runakunapitami pisqa pachak (500) aywayarqan Seir 

jalqakunaman. Paykunapa mandaqninkunami kayarqan Pelatías, Nearías, 
Refaías y Uziel. Say mandaqkunaqa kayarqan Isipa surinkunami. 

43Sayman chaykurmi wanuypita qeshpiq amalecita runakunata saycho 

ushakäsiyarqan. Sayno wanurkasirmi paykuna kananyaqpis saycho 
taykäyan. 

 

1 Crónicas 5 
Rubénpita miraqkuna 

1Israelpa qechpa surinmi karqan Rubén. Qechpa karpis madrastanwan 

punushqanpitami qechpa kay derëchunta papäninpita chaskirqansu. Qechpa 
kay derëchunta qonanpa trukanqa Josépa surinkunatanami papänin Israel 
qoykurqan. 

2Say derëchuta chaskirpis manami Josépa surinkunasu wakin Israel 

trïbukunapita mas munayyuq rikakuyarqan, sinöqa Judá trïbu runakunami 

mas munayyuq rikakuyarqan. Saymi Israel nacionpa mandaqnin reypis Judá 
trïbupita karqan. 

3Israelpa qechpa surinmi karqan Rubén. Rubénpa surinkunami kayarqan 

Hanoc, Falú, Hezrón y Carmi. 

4Joelpa surinmi karqan Semaías. Semaíaspa surinmi karqan Gog. Gogpa 

surinmi karqan Simei. 

5Simeipa surinmi karqan Micaía. Micaíapa surinmi karqan Reaía. Reaíapa 

surinmi karqan Baal. 

6Baalpa surinmi karqan Beera. Beerami Rubén trïbu runakunapa mandaqnin 

karqan. Say wisanmi Asiria nacionpa mandaqnin Tiglat-pileser paykunata 
prësu apakurqan. 

7Beerapita miraqkunapa jutinkuna ayllunpa ayllunpa kaynömi qelqaraykan: 

Jeiel (Jeielqa mas mandaqmi karqan), Zacarías 

8y Bela. Belami karqan Azazpa surin. Azazmi karqan Semapa surin. 

Semanami karqan Joelpa surin. Rubén trïbu runakunami täyarqan Aroer 
partipita hasta Nebo markayaq y saypita hasta Baal-meónpa lindërunyaq. 

9Galaad particho saysikaman uywankuna mirash kaptinmi inti jeqamunan 

kaqläpapis Rubén trïbu runakuna aywayarqan täyänanpaq. Saymi saychöpis 
täyarqan hasta sunyaq jirka qalaykunanyaq. Say sunyaq jirkaqa hasta 
Éufrates mayuyaqmi chan. 

10Saúl rey kashqan wisanmi Rubén trïbu runakunaqa agareno runakunata 

atacayarqan. Agareno runakunaqa Galaad parti inti jeqamunan kaqlächömi 
täyarqan. Paykunata vinciykurmi agareno runakunapa markankunacho 
Rubén trïbu runakuna täyarqan. 

Gad trïbu runakuna 

11Rubén trïbu runakuna täyashqan lädunchömi Gad trïbu runakunapis 

täyarqan. Paykuna Basán particho täyarqan hasta Salca partiyaqmi. 

12Basánchöqa Joelmi mandaq karqan. Joelpa mandäsiqninmi karqan Safán. 

Safánpa mandäsiqninmi karqan Jaanai. Jaanaipa yanapäsiqninmi karqan 
Safat. 

13Paykunapa wakin trïbu mayinkunami mandayarqan Gad trïbucho kaykaq 

qanchis ayllukunata. Say mandaqkuna kayarqan Micael, Mesulam, Seba, 
Jorai, Jacán, Zía y Heber. 

14Say qanchis mandaqkunaqa kayarqan Abihailpita miraqkunami. Abihail 

karqan Huripa surin. Huri karqan Jaroapa surin. Jaroa karqan Galaadpa 
surin. Galaad karqan Micaelpa surin. Micael karqan Jesisaipa surin. Jesisai 
karqan Jahdupa surin. Jahdo karqan Buzpa surinmi. 

15Ahí karqan Abdielpa surin y Gunipa wilkanmi. Paymi karqan lapan Gad 

ayllukunapa mandaqnin. 

16Gad trïbu runakuna täyarqan Galaad particho, Basán particho kaykaq 

markakunacho y Sarón particho kaykaq uywa misikuyänankunachömi. 

17Lapan say jutikunata acta libruman qelqarqan Judá nacionpa mandaqnin 

rey Jotam kaykaptinmi. Saynöpis say wisan Israel nacionpa mandaqnin rey 
kaykarqan Jeroboammi. 

Agareno runakunawan pelyayashqan 

18Rubén trïbu, Gad trïbu y pulan Manasés trïbupitami pelyayta yachaq 

kayarqan chusku chunka chusku waranqa qanchis pachak soqta chunka 
(44,760) runakuna. Paykunami espädatapis escüdutapis flëchatapis 
guërracho shumaq manijayta yachayaq. 

19Saymi guërrata rurayarqan agareno runakunawan. Agareno runakunatami 

yanapäyarqan Jetur runakuna, Nafis runakuna y Nodab runakuna. 

20Pulan guërracho kaykarmi Rubén trïbu, Gad trïbu y pulan Manasés trïbu 

runakunaqa Tayta Diosta manakuyarqan yanapänanpaq. Sayno yärakur 
manakuyaptinmi paykunata Tayta Dios yanaparqan. Saymi agareno 
runakunata y yanapaqnin runakunatapis lapanta vinciyarqan. 

21Sayno vinciykurmi paykunapa uywankunata apakuyarqan pisqa chunka 

waranqa (50,000) camëllukunata, ishkay pachak pisqa chunka waranqa 
(250,000) uyshakunata y ishkay waranqa (2,000) ashnukunata. Saynölami 
prësu apakuyarqan pachak waranqa (100,000) runakunatapis. 

22Tayta Dios yanapaptinmi say guërracho saysika contran runakunata 

wanusiyarqan. Nirkurmi Rubén trïbu runakuna, Gad trïbu runakuna y pulan 
Manasés trïbu runakunaqa agareno runakuna täyashqancho täyarqan 
Babiloniaman prësu apakuyashqanyaq. 

Pulan Manasés trïbu runakuna 

23Pulan Manasés trïbu runakuna aläpa mirarmi täyarqan Basánpita hasta 

Baal-hermónyaq y Senirpita hasta Hermón jirkayaq. 

24Say pulan Manasés trïbu ayllukunapa mandaqninkunami kayarqan Efer, Isi, 

Eliel, Azriel, Jeremías, Hodavías y Jahdiel. Paykunaqa lapanpis ali 
chölulantaq y maysaychöpis reqishqami kayarqan. 

Rubén trïbu, Gad trïbu y pulan Manasés trïbu runakunata prësu apakuyashqan 

25Rubén trïbu, Gad trïbu y pulan Manasés trïbu runakunaqa unay ayllunkuna 

adorayashqan Tayta Diosta cäsukuyänanpa trukan juk dioskunatanami 
adorayarqan. Say dioskuna kayarqan Tayta Dios ushakäsishqan jäpa 
runakuna adorayashqan dioskunami. 

26Say dioskunata adorayaptinmi Israel runakunata kuyaq Tayta Dios fiyupa 

rabyanar Asiria nacionpa mandaqnin Pul jutiyuq Tiglat-pileserta valurasirqan 
paykunata atacar prësu apakuyänanpaq. Saymi wakinta apakuyarqan 
Halahman, wakinta apakuyarqan Haborman, wakinta apakuyarqan Haraman 
y wakintana apakuyarqan Gozán mayu nawpanman. Saychömi paykunaqa 
kananyaqpis taykäyan. 

 

1 Crónicas 6 
Mandaq cürakuna pï kayashqanpis 

1 1 (5.27) Levípa surinkunami kayarqan Gersón, Coat y Merari. 

2 2 (5.28) Coatpa surinkunami kayarqan Amram, Izhar, Hebrón y Uziel. 

3 3 (5.29) Amrampa surinkunami kayarqan Aarón, Moisés y María. 

Aarónpa surinkunami kayarqan Nadab, Abiú, Eleazar y Itamar. 

4 4 (5.30a) Eleazarpa surinmi karqan Finees. Fineespa surinmi karqan Abisúa. 

5 5 (5.30b) Abisúapa surinmi karqan Buqui. Buquipa surinmi karqan Uzi. 

6 6 (5.31) Uzipa surinmi karqan Zeraías. Zeraíaspa surinmi karqan Meraiot. 

7 7 (5.32) Meraiotpa surinmi karqan Amarías. 

Amaríaspa surinmi karqan Ahitob. 

8 8 (5.33) Ahitobpa surinmi karqan Sadoc. Sadocpa surinmi karqan Ahimaas. 

9 9 (5.34) Ahimaaspa surinmi karqan Azarías. 

Azaríaspa surinmi karqan Johanán. 

10 10 (5.35) Johanánpa surinmi karqan Azarías. Azaríasmi mandaq cüra 

Jerusaléncho karqan rey Salomón sharkasishqan templucho. 

11 11 (5.36) Azaríaspa surinmi karqan Amarías. 

Amaríaspa surinmi karqan Ahitob. 

12 12 (5.37) Ahitobpa surinmi karqan Sadoc. Sadocpa surinmi karqan Salum. 

13 13 (5.38) Salumpa surinmi karqan Hilcías. Hilcíaspa surinmi karqan 

Azarías. 

14 14 (5.39) Azaríaspa surinmi karqan Seraías. Seraíaspa surinmi karqan 

Josadac. 

15 15 (5.40) Josadactami Nabucodonosor prësu apakurqan Judá nación 

runakunata y Jerusaléncho taq runakunata munayninman TAYTA 

DIOS entregaptin. 

Levípita miraqkuna 

16 16 (1) Levípa surinkunami kayarqan Gersón, Coat y Merari. 

17 17 (2) Gersónpa surinkunami kayarqan Libniwan Simei. 

18 18 (3) Coatpa surinkunami kayarqan Amram, Izhar, Hebrón y Uziel. 

19 19 (4) Meraripa surinkunami kayarqan Mahliwan Musi. Paykunami Levípita 

miraqkuna kayarqan. 

20 20 (5) Gersónpa surinmi karqan Libni, Libnipa surinmi karqan Jahat, 

Jahatpa surinmi karqan Zima, 

21 21 (6) Zimapa surinmi karqan Joa, Joapa surinmi karqan Iddo, Iddupa 

surinmi karqan Zera y Zerapa surinmi karqan Jeatrai. 

22 22 (7) Coatpa surinmi karqan Aminadab, Aminadabpa surinmi karqan Coré, 

Corépa surinmi karqan Asir, 

23 23 (8) Asirpa surinmi karqan Elcana, Elcanapa surinmi karqan Ebiasaf, 

Ebiasafpa surinmi karqan Asir, 

24 24 (9) Asirpa surinmi karqan Tahat, Tahatpa surinmi karqan Uriel, Urielpa 

surinmi karqan Uzías y Uzíaspa surinmi karqan Saúl. 

25 25 (10) Elcanapa surinmi karqan Amasai y Amasaipa surinmi karqan 

Ahimot. 

26 26 (11) Ahimotpa surinmi karqan Elcana, Elcanapa surinmi karqan Zofai, 

Zofaipa surinmi karqan Nahat, 

27 27 (12) Nahatpa surinmi karqan Eliab, Eliabpa surinmi karqan Jeroham y 

Jerohampa surinmi karqan Elcana. 

28 28 (13) Samuelpa surinkunami kayarqan Vasniwan Abías. Vasni karqan 

qechpa kaq surinmi. 

29 29 (14) Meraripa surinmi karqan Mahli, Mahlipa surinmi karqan Libni, 

Libnipa surinmi karqan Simei, Simeipa surinmi karqan Uza, 

30 30 (15) Uzapa surinmi karqan Simea, Simeapa surinmi karqan Haguía y 

Haguíapa surinmi karqan Asaías. 

Cantaqkunata rey David churashqan 

31 31 (16) Babulta TAYTA DIOSPA wayinman churaykurmi cantaqkunatapis 

sayman rey David churarqan cantasiyämunanpaq. 

32 32 (17) Paykunami Tinkuna Tolducho imaypis cantasiyarqan Jerusaléncho 

templuta Salomón sharkasishqanyaq. Templuchöpis paykunalami 
cantasiyarqan. 

33 33 (18) Say cantaqkuna kayarqan Hemán, Asaf y Etán. Paykunapa 

surinkunapis cantaqlami kayarqan. Hemán karqan Coat ayllu runami. Taytan 
karqan Joel. Joelpa taytanmi karqan Samuel. 

34 34 (19) Samuelpa taytanmi karqan Elcana. Elcanapa taytanmi karqan 

Jeroham. Jerohampa taytanmi karqan Eliel. Elielpa taytanmi karqan Toa. 

35 35 (20) Toapa taytanmi karqan Zuf. Zufpa taytanmi karqan Elcana. 

Elcanapa taytanmi karqan Mahat. Mahatpa taytanmi karqan Amasai. 

36 36 (21) Amasaipa taytanmi karqan Elcana. Elcanapa taytanmi karqan Joel. 

Joelpa taytanmi karqan Azarías. Azaríaspa taytanmi karqan Sofonías. 

37 37 (22) Sofoníaspa taytanmi karqan Tahat. Tahatpa taytanmi karqan Asir. 

Asirpa taytanmi karqan Ebiasaf. Ebiasafpa taytanmi karqan Coré. 

38 38 (23) Corépa taytanmi karqan Izhar. Izharpa taytanmi karqan Coat. 

Coatpa taytanmi karqan Leví. Levípa taytanmi karqan Israel. 

39 39 (24) Hemánpa aluq kaq nawpanchömi Asaf cantayta yanaparqan. 

Asafpa taytanmi karqan Berequías. Berequíaspa taytanmi karqan Simea. 

40 40 (25) Simeapa taytanmi karqan Micael. Micaelpa taytanmi karqan 

Baasías. Baasíaspa taytanmi karqan Malquías. 

41 41 (26) Malquíaspa taytanmi karqan Etni. Etnipa taytanmi karqan Zera. 

Zerapa taytanmi karqan Adaía. 

42 42 (27) Adaíapa taytanmi karqan Etán. Etánpa taytanmi karqan Zima. 

Zimapa taytanmi karqan Simei. 

43 43 (28) Simeipa taytanmi karqan Jahat. Jahatpa taytanmi karqan Gersón. 

Gersónpa taytanmi karqan Leví. 

44 44 (29) Hemánpa isuq kaq nawpanchönami Merari ayllu Etán cantayta 

yanaparqan. Etampa taytanmi karqan Quisi. Quisipa taytanmi karqan Abdi. 
Abdipa taytanmi karqan Maluc. 

45 45 (30) Malucpa taytanmi karqan Hasabías. Hasabíaspa taytanmi karqan 

Amasías. Amasíaspa taytanmi karqan Hilcías. 

46 46 (31) Hilcíaspa taytanmi karqan Amsi. Amsipa taytanmi karqan Bani. 

Banipa taytanmi karqan Semer. 

47 47 (32) Semerpa taytanmi karqan Mahli. Mahlipa taytanmi karqan Musi. 

Musipa taytanmi karqan Merari. Meraripa taytanmi karqan Leví. 

48 48 (33) Hemánpa, Asafpa y Etánpa trïbu mayinkunami wakin 

ruraykunatana Tayta Diospa wayincho rurayarqan. 

49 49 (34) Aarón y paypita miraqkunalami sacrificiuta 

rupasina altarcho sacrificiukunata rupasiyaq y inciensuwan qoshnisikuna 

altarcho inciensuwan qoshnisiyaq. Lugar Santïsimucho lapan rurananpaq 
kaqkunatami paykuna rurayaq. Saynöpami Diospa sirviqnin Moisés lapan 
mandashqankunata cumpliyarqan. Sayno cumpliyaptinmi Israel runakunapa 
jusankunata Tayta Dios perdonarqan. 

Aarónpita miraqkuna 

50 50 (35) Aarónpa surinmi karqan Eleazar, Eleazarpa surinmi karqan Finees, 

Fineespa surinmi karqan Abisúa, 

51 51 (36) Abisúapa surinmi karqan Buqui, Buquipa surinmi karqan Uzi, Uzipa 

surinmi karqan Zeraías, 

52 52 (37) Zeraíaspa surinmi karqan Meraiot, Meraiotpa surinmi karqan 

Amarías, Amaríaspa surinmi karqan Ahitob, 

53 53 (38) Ahitobpa surinmi karqan Sadoc y Sadocpa surinmi karqan Ahimaas. 

Levitakuna täyänanpaq rikasiyashqan markakuna 

Josué 21.1-42 

54 54 (39) Coat ayllu Aarónpita miraqkunami täyashqan markakunata 

chaskiyarqan suertita jitaypa. 

55 55 (40) Saynöpami Hebrón markata y cercancho kaykaq chakrakunatapis 

uywankunata misikuyänanpaq chaskiyarqan. Hebrónqa karqan Judá trïbu 
runakuna chaskiyashqan posisionchömi. 

56 56 (41) Jefonipa surin Calebtami isanqa töcarqan Hebrónpa caseriunkuna y 

say caseriukuna nawpancho kaykaq chakrakunapis. 

57 57 (42) Saymi Coat ayllu Aarónpita miraq runakuna chaskiyashqan 

markakuna kayarqan Hebrón (Hebrónqa amparakuna markami karqan), 
Libna, Jatir, Estemoa, 

58 58 (43) Hilén, Debir, 

59 59 (44) Asán y Bet-semes. Saynölami cada markapa cercancho kaykaq 

jalqakunatapis uywankunata misikuyänanpaq chaskiyarqan. 

60 60 (45) Benjamín trïbu runakunapita chaskiyashqan markakunami 

kayarqan Geba, Alemet y Anatot. Saynölami cada markapa cercancho 
kaykaq jalqakunatapis uywankunata misikuyänanpaq chaskiyarqan. Saymi 
Judá trïbupita y Benjamín trïbupita chaskiyashqan markakuna kayarqan 
chunka kimsa. Say markakunatami Coat ayllu Aarónpita miraq runakuna 
ayllunpa ayllunpa rakipänakuyarqan. 

61 61 (46) Aarónpita miraq runakuna chaskiyashqannölami Coat ayllu wakin 

runakunapis ayllunpa ayllunpa suertita jitaypa markakunata chaskiyarqan. 
Pulan Manasés trïbu runakunapita chaskiyashqan markakunami karqan 
chunka. 

62 62 (47) Gersón ayllu runakunami chunka kimsa markakunata ayllunpa 

ayllunpa chaskiyarqan. Say markakunata chaskiyarqan Isacar trïbupita, Aser 
trïbupita, Neftalí trïbupita y Basáncho kaykaq pulan Manasés trïbupitami. 

63 63 (48) Merari ayllu runakunanami suertita jitaypa chunka ishkay 

markakunata ayllunpa ayllunpa chaskiyarqan. Say markakunata 
chaskiyarqan Rubén trïbupita, Gad trïbupita y Zabulón trïbupitami. 

64 64 (49) Saynömi levita runakuna täyänanpaq Israel mayinkuna 

markakunata rikasiyarqan. Cada markapa cercancho kaykaq jalqakunatapis 
uywankunata misikuyänanpaqmi rikasiyarqan. 

65 65 (50) Judá trïbupita, Simeón trïbupita y Benjamín trïbupita rikasiyashqan 

markakunataqa suertita jitaypami rikasiyarqan. Say markakuna mayqan 
mayqan kayashqanpis janalächömi qelqaraykan. 

66 66 (51) Saynölami Efraín trïbu runakunapita Coat ayllu runakuna 

chaskiyarqan markakunata jalqantinta. 

67 67 (52) Saymi Efraín jalqakunacho chaskiyarqan Siquemta (Siquemqa 

amparakuna markami karqan), Gezerta, 

68 68 (53) Jocmeamta, Bet-horónta, 

69 69 (54) Ajalónta y Gat-rimónta. Saynölami cada markapa cercancho kaykaq 

jalqakunatapis uywankunata misikuyänanpaq chaskiyarqan. 

70 70 (55) Coat ayllu wakin kaq runakunami pulan Manasés trïbu runakunapita 

chaskiyarqan Aner y Bileam markakunata. Saynölami cada markapa 
cercancho kaykaq jalqakunatapis uywankunata misikuyänanpaq 
chaskiyarqan. 

71 71 (56) Gersón ayllu runakunami pulan Manasés trïbu runakunapita 

chaskiyarqan Basáncho Golán markata y Astarot markata. Saynölami cada 
markapa cercancho kaykaq jalqakunatapis uywankunata misikuyänanpaq 
chaskiyarqan. 

72 72 (57) Isacar trïbu runakunapitami chaskiyarqan Cedes, Daberat, 

73 73 (58) Ramot y Anem markakunata. Saynölami cada markapa cercancho 

kaykaq jalqakunatapis uywankunata misikuyänanpaq chaskiyarqan. 

74 74 (59) Aser trïbu runakunapitami chaskiyarqan Masal, Abdón, 

75 75 (60) Hucoc y Rehob markakunata. Saynölami cada markapa cercancho 

kaykaq jalqakunatapis uywankunata misikuyänanpaq chaskiyarqan. 

76 76 (61) Neftalí trïbu runakunapitami chaskiyarqan Galileacho kaykaq 

Cedes, Hamón y Quiriataim markakunata. Saynölami cada markapa 
cercancho kaykaq jalqakunatapis uywankunata misikuyänanpaq 
chaskiyarqan. 

77 77 (62) Merari ayllu wakin kaq runakunami Zabulón trïbu runakunapita 

chaskiyarqan Rimón y Tabor markakunata. Saynölami cada markapa 
cercancho kaykaq jalqakunatapis uywankunata misikuyänanpaq 
chaskiyarqan. 

78 78 (63) Jordán mayu simpanchöpis Merari ayllu runakuna markakunata 

chaskiyarqanmi. Say simpaqa Jericópa frentincho y inti jeqamunan 
kaqlächömi kaykan. Say wak simpanchömi Rubén trïbu runakunapita 
chaskiyarqan sunyaq jirkacho kaykaq Beser markata. Saynöpis chaskiyarqan 
Jaza, 

79 79 (64) Cademot y Mefaat markakunatami. Saynölami cada markapa 

cercancho kaykaq jalqakunatapis uywankunata misikuyänanpaq 
chaskiyarqan. 

80 80 (65) Gad trïbu runakunapitami chaskiyarqan Galaadcho kaykaq Ramot, 

Mahanaim, 

81 81 (66) Hesbón y Jazer markakunata. Saynölami cada markapa cercancho 

kaykaq jalqakunatapis uywankunata misikuyänanpaq chaskiyarqan. 

 

1 Crónicas 7 
Isacarpita miraqkuna 

1Isacarpa surinkuna chuskumi kayarqan. Paykuna kayarqan Tola, Fúa, 

Jasub y Simrón. 

2Tolapa surinkunami kayarqan Uzi, Refaías, Jeriel, Jahmai, Jibsam y 

Semuel. Paykunaqa lapanpis ali chölulantaq y ayllunkunapa mandaqninmi 
kayarqan. David mandashqan wisanmi Tola ayllu kayarqan ishkay chunka 
ishkay waranqa soqta pachak (22,600) runakuna. 

3Uzipa surinmi karqan Israhías. Israhíaspa surinkunami kayarqan Micael, 

Obadías, Joel y Isías. Paykunami ayllunkunapa mandaqninkuna kayarqan. 

4Warminkuna aska kaptinmi surinkunapis aska kayarqan. Paykuna aylluncho 

pelyayta yachaq kayarqan kimsa chunka soqta waranqa (36,000) 
runakunami. 

5Isacarpita lapan miraqkunami kayarqan puwaq chunka qanchis waranqa 

(87,000) pelyayta yachaq runakuna. Paykunapa jutinkuna qelqaraykan unay 
runakunapa jutinkuna qelqaraykashqan libruchömi. 

Benjamínpita miraqkuna 

6Benjamínpa surinkunami kayarqan Bela, Bequer y Jediael. 

7Belapa surinkuna kayarqan pisqami. Paykuna kayarqan Ezbón, Uzi, Uziel, 

Jerimot y Iri. Paykunaqa lapanpis ali chölulantaq y ayllunkunapa 

mandaqninmi kayarqan. Paykunapita miraqkuna kayarqan ishkay chunka 
ishkay waranqa kimsa chunka chusku (22,034) runakunami. 

8Bequerpa surinkuna kayarqan Zemira, Joás, Eliezer, Elioenai, Omri, 

Jerimot, Abías, Anatot y Alametmi. 

9Paykunaqa lapanpis ali chölulantaq y ayllunkunapa mandaqninmi kayarqan. 

Paykunapita miraqkuna kayarqan ishkay waranqa ishkay pachak (20,200) 
runakunami. Paykunapa jutinkuna qelqaraykan unay runakunapa jutinkuna 
qelqaraykashqan libruchömi. 

10Jediaelpa surinmi karqan Bilhán. Bilhánpa surinkunami kayarqan Jeús, 

Benjamín, Aod, Quenaana, Zetán, Tarsis y Ahisahar. 

11Paykunaqa lapanpis Jediaelpita miraq runakuna karmi ayllunkunapa 

mandaqnin kayarqan. Saynöpis ali chölulantaq kayashpan guërracho 
pelyayänanpaq listumi kaykäyarqan. Paykunapita miraqkunami kayarqan 
chunka qanchis waranqa ishkay pachak (17,200) runakuna. 

12Hirpa surinkunami kayarqan Supim y Hupim. Aherpa surinmi karqan Husim. 

Neftalípita miraqkuna 

13Neftalípa surinkunami kayarqan Jahzeel, Guni, Jezer y Salum. Paykunaqa 

Bilhapa wilkankunami kayarqan. 

Manaséspita miraqkuna 

14Manaséspa juk concubïna warminmi karqan Siria nacionpita. Say 

warmichömi Manaséspa surinkuna kayarqan Asrielwan Maquir. Maquirmi 
karqan Galaadpa taytan. 

15Saynöpis Maquir tarqan Maaca jutiyuq warmiwanmi. Maacaqa karqan 

Hupim y Supim ayllumi. Maquirpa jukaq surinmi karqan Zelofehad. 
Zelofehadpami surinkuna kayarqan lapanpis warmilantaq. 

16Saynöpis Maquirpa warmin Maacami qeshyakurqan Peresta. Perespa 

qepanmanmi yurirqan Seres. Perespa surinkunami kayarqan Ulamwan 
Requem. 

17Ulampa surinmi karqan Bedán. Lapan say runakunaqa Galaad runakunami 

kayarqan. Galaadqa Maquirpa surin y Manaséspa wilkanmi karqan. 

18Maquirpa panin Hamolequetpa wawankunami kayarqan Isod, Abiezer y 

Mahala. 

19Semidapa surinkunami kayarqan Ahián, Siquem, Likhi y Aniam. 

Efraínpita miraqkuna 

20Efraínpa surinmi karqan Sutela. Sutelapa surinmi karqan Bered. Beredpa 

surinmi karqan Tahat. Tahatpa surinmi karqan Elada. Eladapa surinmi karqan 
Tahat. 

21Tahatpa surinmi karqan Zabad. Zabadpa surinmi karqan Sutela. Efraínpa 

surinkuna Ezerta y Eladtami Gat markacho taq runakuna wanusiyarqan 
uywankunata suwakuq aywaqta. 

22Sayno wanuykasiyaptinmi taytan Efraínqa waqar aska junaq lüturqan. 

Saymi ayllunkuna shoqayänanpaq aywayarqan. 

23Saypitanami warmin yapay qeshyaq rikakur qeshyakurqan olqu wamrata. 

Paytami jutisirqan Bería jutin kananpaq. Say jutita churaparqan surinkunata 
wanusish kaptinmi. 

24Beríapa warmi surinmi karqan Seera. Seerami ura kaq Bet-horón markata, 

jana kaq Bet-horón markata y Uzen-seera markatapis sharkasirqan. 

25Beríapa surinmi karqan Refa. Refapa surinmi karqan Resef. Resefpa 

surinmi karqan Telah. Telahpa surinmi karqan Tahán. 

26Tahánpa surinmi karqan Laadán. Laadánpa surinmi karqan Amiud. 

Amiudpa surinmi karqan Elisama. 

27Elisamapa surinmi karqan Nun. Nunpa surinmi karqan Josué. 

28Efraínpita miraqkunaqa wakin täyarqan Bet-el markacho y 

jalqankunachömi. Wakinmi täyarqan inti jeqamunan kaqläpa Naarán 
markacho. Wakinmi täyarqan inti jeqanan kaqläpa Gezer markacho y 
jalqankunacho. Wakinnami täyarqan norti kaqläpa Siquem markacho y 
jalqankunacho hasta Ayah markayaq y jalqankunayaq. 

29Saynöpis Israelpa surin Josépita miraqkuna täyarqan Bet-seán markacho 

y jalqankunacho, Taanac markacho y jalqankunacho, Meguido markacho y 
jalqankunacho, Dor markacho y jalqankunachömi. Lapan say markakunaqa 
Manasés trïbu runakunapa munayninchömi karqan. 

Aserpita miraqkuna 

30Aserpa surinkunami kayarqan Imna, Isúa, Isúi y Bería. Paykunapa paninmi 

karqan Sera. 

31Beríapa surinkunami kayarqan Heberwan Malquiel. Malquiel karqan 

Birzavitpa taytanmi. 

32Heberpa surinkunami kayarqan Jaflet, Semer y Hotam. Paykunapa paninmi 

karqan Súa. 

33Jafletpa surinkunami karqan Pasac, Bimhal y Asvat. 

34Jafletpa wawqin Semerpa surinkunami kayarqan Ahí, Rohga, Jehúba y 

Aram. 

35Jafletpa wawqin Helempa surinkunami karqan Zofa, Imna, Seles y Amal. 

36Zofapa surinkunami kayarqan Súa, Harnefer, Súal, Beri, Imra, 

37Beser, Hod, Sama, Silsa, Itrán y Beera. 

38Jeterpa surinkunami kayarqan Jefone, Pispa y Ara. 

39Ulapa surinkunami kayarqan Ara, Haniel y Rezia. 

40Lapanpis say runakunaqa Aserpita miraqkunami kayarqan. Paykunaqa 

ayllunkunapa mandaqninmi karqan. Saynöpis ali chölulantaq soldädukuna y 
respitash runakunami kayarqan. Paykunapita miraqkuna kayarqan ishkay 
chunka soqta waranqa (26,000) runakunami. Paykunapa jutinkuna 
qelqaraykan unay runakunapa jutinkuna qelqaraykashqan libruchömi. 

 

1 Crónicas 8 
Benjamínpita miraqkuna 

1Benjamínpa qechpa surinmi karqan Bela. Paypa qepanmanmi yurirqan 

Asbel. Asbelpa qepanmanmi yurirqan Ahara. 

2Aharapa qepanmanmi yurirqan Noha. Nohapa qepanmanmi yurirqan Rafa. 

3Belapa surinkunami kayarqan Adar, Gera, Abiud, 

4Abisúa, Naamán, Ahoa, 

5Gera, Sefufán y Hiram. 

6-7Aodpa surinkuna kayarqan Geba markacho taq ayllunkunapa 

mandaqninkunami. Say mandaqkuna kayarqan Naamán, Ahías y Gerami. 
Geba markacho tashqanpita aywakuyänanpaq obligayaptinmi marka 
mayinkunata Gera pusharqan Manahat markaman saycho täyänanpaq. Gera 
karqan Uzapa y Ahiudpa taytanmi. 

8Saharaimmi Husim y Baara warminkunapita rakikaskir Moab nacionpa 

aywakurqan. Saycho taykaptinmi 

9warmin Hodescho surinkuna yuriyarqan. Say surinkunami kayarqan Jobab, 

Sibia, Mesa, Malcam, 

10Jeúz, Saquías y Mirma. Paykuna lapanpis ayllunkunapa mandaqninkunami 

kayarqan. 

11Warmin Husimcho Saharaimpa surinkuna kayarqan Abitobwan Elpaalmi. 

12Elpaalpa surinkuna kayarqan Heber, Misam y Semed. Semedmi 

sharkasirqan Ono y Lod markakunata y caseriunkunata. 

13Saynölami Elpaalpa surinkuna kayarqan Beríawan Sema. Paykunaqa 

ayllunkunapa mandaqnin karmi Ajalón markacho täyarqan. Saycho 
täyashpanmi Gat markacho taq runakunata qarquyarqan. 

14Beríapa surinkuna kayarqan Ahío, Sasac, Jeremot, 

15Zebadías, Arad, Ader, 

16Micael, Ispa y Joha. 

17Elpaalpa maspis surinkuna kayarqanmi. Paykuna kayarqan Zebadías, 

Mesulam, Hizqui, Heber, 

18Ismerai, Jezlías y Jobab. 

19Simeipa surinkunami kayarqan Jaquim, Zicri, Zabdi, 

20Elienai, Ziletai, Eliel, 

21Adaías, Beraías y Simrat. 

22Sasacpa surinkunami kayarqan Ispán, Heber, Eliel, 

23Abdón, Zicri, Hanán, 

24Hananías, Elam, Anatotías, 

25Ifdaías y Peniel. 

26Jerohampa surinkunami kayarqan Samserai, Seharías, Atalías, 

27Jaresías, Elías y Zicri. 

28Paykunami ayllunkunapa mandaqnin kayarqan y Jerusalénchömi täyarqan. 

Jutinkuna qelqaraykan unay runakunapa jutinkuna qelqaraykäyashqan 
libruchömi. 

Saúlpa ayllunkuna 

1 Crónicas 9.35-44 

29Gabaón markachömi tarqan Gabaónpa taytan Jehiel. Paypa warminmi 

karqan Maaca. 

30Jehielpa qechpa surinmi karqan Abdón. Jehielpa wakin surinkunami 

kayarqan Zur, Cis, Baal, Ner, Nadab, 

31Gedor, Ahío, Zequer 

32y Miclot. Miclotpa surinmi karqan Simea. Paykunaqa lapanmi Jerusaléncho 

täyarqan. 

33Nerpa surinmi karqan Cis. Cispa surinmi karqan Saúl. Saúlpa surinkunami 

kayarqan Jonatán, Malquisúa, Abinadab y Es-baal. 

34Jonatánpa surinmi karqan Merib-baal. Merib-baalpa surinmi karqan Micaía. 

35Micaíapa surinkunami kayarqan Pitón, Melec, Tarea y Acaz. 

36Acazpa surinmi karqan Joada. Joadapa surinkunami kayarqan Alemet, 

Azmavet y Zimri. Zimripa surinmi karqan Mosa. 



821 

 

 
© 2018  Wycliffe Bible Translators, Inc. 

  
 

 

37Mosapa surinmi karqan Bina. Binapa surinmi karqan Rafa. Rafapa surinmi 

karqan Elasa. Elasapa surinmi karqan Azel. 

38Azelpa surinkuna soqtami kayarqan. Paykuna kayarqan Azricam, Bocru, 

Ismael, Searías, Obadías y Hanán. 

39Azelpa wawqin Esecpa qechpa surinmi karqan Ulam. Saypita yurirqan 

Jehúswan Elifelet. 

40Ulampa surinkunami kayarqan pelyayta ali yachaq soldädukuna. Saynöpis 

kayarqan flëchayta ali yachaqkuna. Paykunapa surinkuna y wilkankuna 
kayarqan pachak pisqa chunkami (150). Paykunaqa lapanpis kayarqan 
Benjamín trïbu runakunami. 

 

1 Crónicas 9 

1Saynömi lapan Israel runakunapa jutinkuna y unay ayllunkunapa 

jutinkunapis Israel reykunapa acta libruncho qelqaraykäyan. 

Babiloniapita kutiqkuna 

Nehemías 11.1-24 

Mana cäsukuq kayashqanpitami Judá runakunata Babilonia soldädukuna 
prësu apakuyänanpaq Tayta Dios kachaparirqan. 

2Saypita aska wata päsarkuptin markanman punta kutiqkuna kayarqan 

cürakuna, levita runakuna, templucho aruqkuna y wakin Israel runakunapis. 

3Sayno kutiykurmi Judá trïbupita, Benjamín trïbupita, Efraín trïbupita y 

Manasés trïbupita wakin runakuna Jerusaléncho täyarqan. 

4Judá trïbupitami ayllunkunawan Jerusalénman Utai charqan. Utaimi karqan 

Amiudpa surin, Amiudmi karqan Omripa surin, Omrimi karqan Imripa surin y 
Imrimi karqan Banipa surin. Paykunami kayarqan Judápa surin Fares ayllu. 

5Saynöpis Judá trïbupita chäyarqan Sela ayllu runakunami. Say ayllu karmi 

Asaías y surinkunapis paykunawan aywayarqan. Asaíasqa taytanpa qechpa 
surinmi karqan. 

6Saynölami Zera ayllu Jeuel ayllunkunawan chäyarqan. Saymi Judá trïbupita 

Jerusalénman chäyarqan soqta pachak esqun chunka (690) runakuna. 

7Benjamín trïbupitanami ayllunkunawan Jerusalénman Salú charqan. Salúmi 

karqan Mesulampa surin, Mesulammi karqan Hodavíaspa surin y 
Hodavíasmi karqan Asenúapa surin. 

8Saynöpis Ibneías, Ela y Mesulam ayllunkunawan Jerusalénman chäyarqan. 

Ibneíasmi karqan Jerohampa surin. Elami karqan Uzipa surin y Micripa 
wilkan. Mesulamnami karqan Sefatíaspa surin, Reuelpa wilkan y Ibneíaspa 
shurukta wilkan. 

9Lapanpis say runakunaqa ayllunkunapa mandaqninkunami kayarqan. 

Paykunapa jutinkunami qelqaraykan unay runakunapa jutinkuna 
qelqaraykashqan librucho. Paykunawanmi esqun pachak pisqa chunka soqta 
(956) Benjamín trïbu runakuna Jerusalénman chäyarqan. 

10Cüra ayllukunapitami Jerusalénman chäyarqan Jedaías, Joiarib, Jaquín 

11y templucho mandaq Azarías. Azaríasmi karqan Hilcíaspa surin. Hilcíasmi 

karqan Mesulampa surin, Sadocpa wilkan, Meraiotpa shurukta wilkan y 
Ahitobpa wilkanpa wilkan. 

12Saynölami Jerusalénman chäyarqan cüra Adaía y cüra Masai. Adaíami 

karqan Jerohampa surin. Jerohammi karqan Pasurpa surin. Pasurmi karqan 
Malquíaspa surin. Masainami karqan Adielpa surin. Adielmi karqan Jazerapa 
surin. Jazerami karqan Mesulampa surin. Mesulammi karqan Mesilemitpa 
surin. Mesilemitmi karqan Imerpa surin. 

13Lapanpis say cürakunaqa ayllunkunapa mandaqninkunami kayarqan. 

Paykuna yachaq runakuna karmi templucho rurayänanpaq kaqkunata 
shumaq rurayarqan. Paykunawan aywaq cürakunami Jerusalénman 
chäyarqan juk waranqa qanchis pachak soqta chunka (1,760) cürakuna. 

14Levitakunapitami ayllunkunawan Jerusalénman Semaías charqan. 

Semaíasmi karqan Hasubpa surin, Azricampa wilkan y Hasabíaspa shurukta 
wilkan. Paykunaqa lapanpis kayarqan Merari ayllu runakunami. 

15Saynölami Jerusalénman chäyarqan Bacbacar, Heres, Galal y Matanías. 

Mataníasmi karqan Micaíapa surin, Zicripa wilkan y Asafpa shurukta wilkan. 

16Saynölami Jerusalénman chäyarqan Obadíaswan Berequíaspis. 

Obadíasmi karqan Semaíaspa surin, Galalpa wilkan y Jedutúnpa shurukta 
wilkan. Berequíasnami karqan Asapa surin y Elcanapa wilkan. Netofa marka 
nawpanchömi Elcana tarqan. 

17Saynölami Jerusalénman chäyarqan templu punkuta täpakuqkunapis. 

Paykunami kayarqan Salum, Acub, Talmón, Ahimán y wawqinkuna. Salummi 
karqan paykunapa mandaqnin. 

18Kananyaqmi paykunaqa reypa punkunta täpakuyan. Say punkuqa inti 

jeqamunanlächömi kaykan. Saynöpis nawpataqa say ayllu runakunami 
levitakunapa campamentunman yaykuna punkuta täpakuyaq. 

19Salummi karqan Corépa surin. Corémi karqan unay kaq Corépa surin 

Ebiasafpita miraq. Salummi Coré ayllu mayinkunawan täpakuyarqan 
templuman yaykuna punkuta. Saynölami Coré ayllukuna unay 
täpakuyarqan TAYTA DIOSPA campamentuncho Tinkuna Tolduman yaykuna 
punkuta. 

20Say täpakuqkunapa mandaqninmi karqan Eleazarpa surin Finees. 

Paytaqa TAYTA DIOSMI lapanchöpis yanaparqan. 

21Saypitanami Meselemíaspa surin Zacarías karqan TAYTA 

DIOSWAN Tinkuna Tolduman yaykuna punkuta täpakuq. 

22Salum mandashqan runakunaqa kayarqan ishkay pachak chunka ishkaymi 

(212). Paykunapa markankunachömi jutinkuna y ayllunkunapa jutinkuna 
padrunashqan librucho qelqaraykäyan. Paykunapa unay ayllunkunatami 
David y profëta Samuel akrayarqan Dioswan Tinkuna Toldupa punkunta 
täpakuyänanpaq. 

23Saymi paykuna y paykunapita miraq runakuna TAYTA DIOSWAN Tinkuna 

Tolduman yaykuna punkucho trukanakuypa täpakuyaq. 

24Tinkuna Toldupa chuskun lädunkunatami paykuna täpakuyaq. Saymi inti 

jeqamunan kaqlächo, inti jeqanan kaqlächo, norti kaqlächo y sur kaqlächöpis 
täpakuyaq. 

25Trukanakuypa täpayaptinmi cada qanchis junaq ayllunkunana 

markankunapita chäyaq punkuta täpakuyänanpaq. 

26Täpaqkunapa chuskuq mandaqnin levitakunami isanqa mana yarquypa 

jinalancho täyarqan. Paykunami tesöru churaraq cuartukunata y templucho 
kaykaq wakin cuartukunatapis täpakuyaq. 

27Tinkuna Tolduta täpakuyänanpaq churash karmi cada sakay jiruruypa 

täpakuyaq. Saynölami cada tuta Tinkuna Toldupa punkunkunatapis 
kichayaq. 

28Wakin täpakuqkunanami Tinkuna Toldu manëjukunata täpakuyaq. Say 

manëjukunatami yuparkur jorqapäyaq y yuparkur kutisiyaq. 

29Wakinnami täpakuyaq Tinkuna Tolducho jatusaq manëjukunata. Saynöpis 

täpakuyaq jarinata, vïnuta, aceitita, inciensuta y mushkuq jachakunata. 

30Cürakunanami mushkuq jachakunawan perfümita rurayaq. 

31Levita runa Matatíasmi encargädu karqan ofrendakunapaq tantata 

rurananpaq. Matatías karqan Coré ayllu Salumpa qechpa surinmi. 

32Coat ayllu mayinkunanami cada jamay junaq Tayta Diospaq qaqaylanpa 

mësaman churayänanpaq sagrädu tantata rurayarqan. 

33Wakin levita runakunami cantaqkuna kayarqan. Paykunaqa ayllunkunapa 

mandaqninkunami kayarqan. Cantaqkuna karmi jinan templu patiucho 
kaykaq cuartukunacho täyarqan. Wakin aruychöqa paykuna manami 
aruyaqsu, sinöqa paqasta junaqta cantayänanpaqmi kayarqan. 

34Lapan say levita runakuna Jerusalénchömi täyarqan. Unay runakunapa 

jutinkuna qelqaraykashqan librucho nishqannölami ayllunkunapa 
mandaqninkuna kayarqan. 

Saúlpita miraqkuna 

1 Crónicas 8.29-40 

35Gabaón markachömi tarqan Gabaónpa taytan Jehiel. Paypa warminmi 

karqan Maaca. 

36Qechpa surinmi karqan Abdón. Jehielpa wakin surinkunami kayarqan Zur, 

Cis, Baal, Ner, Nadab, 

37Gedor, Ahío, Zacarías y Miclot. 

38Miclotpa surinmi karqan Simeam. Paykunaqa lapanmi Jerusaléncho 

täyarqan. 

39Nerpa surinmi karqan Cis. Cispa surinmi karqan Saúl. Saúlpa surinkunami 

kayarqan Jonatán, Malquisúa, Abinadab y Es-baal. 

40Jonatánpa surinmi karqan Merib-baal. Merib-baalpa surinmi karqan Micaía. 

41Micaíapa surinkunami kayarqan Pitón, Melec, Tarea y Acaz. 

42Acazpa surinmi karqan Jara. Jarapa surinkunami kayarqan Alemet, 

Azmavet y Zimri. Zimripa surinmi karqan Mosa. 

43Mosapa surinmi karqan Bina. Binapa surinmi karqan Refaías. Refaíaspa 

surinmi karqan Elasa. Elasapa surinmi karqan Azel. 

44Azelpa surinkuna soqtami kayarqan. Paykuna kayarqan Azricam, Bocru, 

Ismael, Searías, Obadías y Hanán. 

 

1 Crónicas 10 
Surinkunawan Saúl guërracho wanuyashqan 

1 Samuel 31.1-13 

1Gilboa jirkacho filisteo runakuna atacayaptinmi Israel runakuna qeshpir 

aywakuyarqan. Sayno qeshpiykäyaqtami filisteo runakuna askaqta 
wanusiyarqan. 

2Saynölami Saúlta y surinkunatapis qatikachäyarqan. Saychömi 

wanusiyarqan Saúlpa surinkuna Jonatánta, Abinadabta y Malquisúata. 

3Saypitanami filisteo runakuna Saúlta flëchaykuyarqan. Saymi qeshpiyta 

mana kamäpakur 

4armanta apäsiq soldäduta Saúl nirqan: <<Espädaykiwan päsarpasimay. 

Manami munäsu Diosta mana reqiq filisteo runakuna wanuskasimar 
kushikuyänanta>>. Sayno niptinpis yanapaqnin soldädu pasaypa 

mansarishpanmi wanusiyta munarqansu. Mana munaptinmi espädanta 
pasaman tuknakuykur puntanman Saúl jitakar kikin tuksikurqan. 

5Saúl wanushqanta rikaykurmi yanapaqnin soldädupis saynöla 

tuksikuskirqan. 

6Saynöpami Saúlpis, kimsan surinkunapis y paywan kaykaq lapan 

castankunapis wanuyarqan. 

7Israel soldädukuna qeshpiyashqanta y surinkunawan Saúl wanuyashqanta 

musyaykurmi Jezreel pampacho taq Israel runakuna markankunapita qeshpir 
aywakuyarqan. Saymi filisteo runakunana say markakunacho täyarqan. 

8Saúl wanushqanpita waraynin junaqnami wanushkunapa imaykantapis 

apakuyänanpaq filisteo runakuna aywayarqan. Saychömi Saúlta y 
surinkunata Gilboa jirkacho wanush jitaraykaqta tariyarqan. 

9Saymi Saúlpa umanta roquskir espädanta y pelyananpaq kaq mödananta 

apayarqan. Nirkurmi intëru markakunaman y diosninkunapa templunman 
wilakuqkunata kachayarqan Saúl wanushqanta wilakuyänanpaq. 

10Saúlpa espädanta y pelyananpaq kaq mödanantanami churayarqan 

diosninkunapa templunman y umantanami warkuyarqan Dagón diosninpa 
templunman. 

11Saúlta sayno rurayashqanta Galaad particho kaykaq Jabes markacho taq 

Israel runakuna musyaykurmi 

12alinnin kaq soldädukuna wilanakuskir Saúlpa y surinkunapa ayankunata 

shuntayarqan. Nirkurnami say ayakunata Jabesman apayashpan encina 
jacha chakinman pampaykur qanchis junaqyaq ayunayarqan. 

13 TAYTA DIOSTA mana cäsukushqanpita y TAYTA DIOSTA tapukunanpa trukan 

brüjaman rikasikuq aywashqanpitami Saúl sayno wanurqan. 

14Saymi Tayta Dios kamakäsirqan filisteo runakuna payta wanusiyänanpaq. 

Nirkurnami Isaípa surin Davidtana rey kananpaq churarqan. 

 

1 Crónicas 11 
Israel runakunapa mandaqnin rey David kashqan 

2 Samuel 5.1-5 

1Saypitanami lapan Israel runakuna Hebrón markaman shuntakaykur 

Davidta niyarqan: <<Noqakunaqa yawarniki karmi rey kanaykita munayä. 

2Rey Saúl mandaykashqan wisanpis qammi Israel soldädukunata guërraman 

pushaq kanki. Saynöpis rey kanaykipaqmi TAYTA DIOS nishushkanki: 
<Qamtami akrashkä kuyashqä Israel runakunapa mandaqnin rey 
kanaykipaq. Saymi uysha misiqno Israel runakunata shumaq rikanki> >>. 

3Sayno niyaptinmi mandaqnin rey kananpaq TAYTA DIOSPA nawpancho 

Israel mayor runakunawan pactuta David rurarqan. Saychömi 
Samuelta TAYTA DIOS nishqannöla Davidpa umanman aceitita winayarqan 
mandaqnin rey kananpaq. 

Jerusalén markata David acaparashqan 

2 Samuel 5.6-10 

4Saypitanami lapan Israel soldädukunawan rey David aywarqan Jerusalén 

markata atacananpaq. Jebuseo runakuna saycho täyaptinmi say markata 
Jebús jutiwan reqiyarqan. 

5Jebúsman chaykuptinmi saycho taq runakuna Davidta niyarqan: 

<<Qamkunaqa manami imanöpapis kayman yaykamuyta 
kamäpakuyankipaqsu>>. Sayno nikäyaptinpis Davidqa jebuseo runakunata 
vincir Sión lömacho kaykaq murallash Jerusalén markata sarikurkurqan. 
Saypita pasami kananyaqpis say markata Davidpa Markan niyan. 

6Manaraq atacarmi soldädunkunata rey David nirqan: <<Mayqaykipis 

jebuseo runakunata atacaq puntata yaykuqtami soldädükunapa capitannin 
kanaykipaq churashayki>>. Sayno niptinmi Sarviapa wawan Joab puntata 
yaykur jebuseo runakunata atacarqan. Saymi soldädukunapa capitannin 
kananpaq rey David payta churarqan. 

7Sayno acapararkurmi Davidqa Siónpitana Israel runakunata mandarqan. 

Saymi runakuna niyan Davidpa Markan kashqanta. 

8Nirkurnami wayikunata David rurasirqan Milo patak perqapita marka 

kuchunyaq. Joabnami say markacho wakin kaq wayikunata alsasir usharqan. 

9Lapanta mandaq TAYTA DIOS yanapaptinmi David mas munayyuq 

rikakurqan. 

Davidpa ali chölunnin kaq kimsa soldädunkuna 

2 Samuel 23.8-17 

10David rey kaykänan wisan soldädukunapa capitanninkuna kayarqan ali 

chölulantaqmi. Paykunami Davidta imachöpis yanapäyarqan. 
Profëtawan TAYTA DIOS wilakasishqannölami say capitankuna y lapan Israel 
runakuna payta churayarqan rey kananpaq. 

11Davidpa mas ali chölunnin kaq soldädunkuna kimsami kayarqan. Punta 

kaqmi karqan Hacmonipa surin Jasobeam. Paymi karqan say kimsa 
soldädukunapa capitannin. Juk kutichömi Jasobeamqa lanzanwan 
wanusirqan kimsa pachak (300) soldädukunata. 

12Saypitanami karqan Dodupa surin Eleazar. Paymi karqan say kimsan ali 

chölunnin kaq soldäducho juknin. Payqa karqan Ahohí markapitami. 

13Israel runakunawan guërrata rurayänanpaq filisteo runakuna Pasdamimcho 

shuntakäyaptinmi Eleazarpis saycho Davidwan kaykarqan. Cebäda 
chakracho pelyaykäyashqanpitami filisteo runakunapita Israel runakuna 
qeshpir aywakuyarqan. 

14Sayno qeshpiyaptinpis cebäda chawpinman ichiykurmi filisteo 

soldädukunata Eleazar vincirqan. Saynöpami Israel runakunata TAYTA 

DIOS yanaparqan filisteo runakunata vinciyänanpaq. 

15Juk kutichömi filisteo runakuna campamentunta ruraykur Refaim pampacho 

kaykäyarqan. Davidnami Adulam machaycho pakaraykarqan. Saymanmi 
Kimsa Chunka niyashqan soldädukunapita kimsa mas ali chölunnin kaq 
soldädunkuna aywayarqan paywan tinkuyänanpaq. 

16Beléncho juk punta filisteo soldädukuna kayaptinmi say machayman David 

pakakush kaykarqan. 

17Kimsa ali chölunnin kaq soldädunkuna chaykuyaptinmi David nirqan: 

<<Belén marka punku yaykunacho kaykaq pukyupita ¡pilaraq yakuta 
apapaykamanman upurkunäpaq!>> 

18Sayno niptinmi filisteo soldädukuna Beléncho kaykäyaptinpis say ali 

chölunnin kaq kimsa soldädukuna pakaylapa yaykuykur pukyupita yakuta 
apapäyämurqan David upunanpaq. Yakuta chäsipaykuyaptinpis Davidqa 
manami upurqansu. Saypa trukanqa TAYTA DIOSPAQ pasaman jichashpanmi 
nirqan: 

19<<Kay yakuta upurqa wanuytapis mana mansaypa apamuq runakunapa 

yawarninta upuqnöchir kashaq>>. Sayno nirmi David upurqansu. Say kimsa 
ali chölunnin kaq soldädukunami say yakutaqa Davidpaq apapäyarqan. 

Kimsa Chunka niyashqan alinnin kaq soldädukuna 

2 Samuel 23.18-39 

20Kimsa Chunka niyashqan alinnin kaq soldädukunapa capitanninmi karqan 

Joabpa wawqin Abisai. Juk kutichömi kimsa pachak (300) contran 
soldädukunawan pelyashpan lanzanwan lapanta Abisai wanusirqan. 
Saynöpami kimsa ali chölunnin kaq soldädukuna respitash kayashqannöla 
Abisaipis respitädu karqan. 

21Abisaiqa Kimsa Chunka niyashqan soldädukunapita mas reqish karmi 

paykunapa capitannin karqan. Sayno karpis manami tinkurqansu kimsa ali 
chölunnin kaq soldädukunamanqa. 

22Benaíapis alinnin soldädumi karqan. Payqa Cabseel markapita Joiadapa 

surinmi karqan. Alinnin soldädu karmi Moab nacionpita pelyayta ali yachaq 
ishkay soldädukunata wanusirqan. Saynöpis juk junaq rashtaykaptinmi jatun 
pözuman yaykurir leonta wanusirqan. 

23Paymi ishkay metru pulan jatunkaray Egipto runata wanusirqan. Say 

runapa lanzanpis karqan telarpa tormanno rakumi. Lanzanwan 
atacaykaqtami Benaíaqa qeruwan wiruykälar lanzanta qechurirqan. Nirkurmi 
say lanzalanwan kikinta wanurasirqan. 

24Joiadapa surin Benaía sayno rurashqanpitami kimsa ali chölunnin kaq 

soldädukuna respitash kayashqanno paypis respitash karqan. 

25Kimsa Chunka niyashqan soldädukunacho respitädu karpis Benaíaqa 

manami tinkurqansu kimsa ali chölunnin kaq soldädukunamanqa. Paytami 
David churarqan cuidaqnin soldädunkunapa capitannin kananpaq. 

26Kimsa Chunka niyashqan alinnin kaq soldädukunapa jutinkuna kaychömi 

qelqaraykan: Joabpa wawqin Asael; Belén markapita kaq Dodupa surin 
Elhanán; 

27Harod markapita kaq Samot; Pelón markapita kaq Heles; 

28Tecoa markapita kaq Iquespa surin Ira; 

Anatot markapita kaq Abiezer; 

29Husa markapita kaq Sibecai; 

Ahohí markapita kaq Ilai; 

30Netofa markapita kaq Maharai; Netofa markapita kaq Baanapa surin Heleb; 

31Gabaa markapita kaq Ribaipa surin Itai (Gabaaqa Benjamín trïbu runakuna 

täyashqanchömi kaykan); Piratón markapita kaq Benaía; 

32Gaas raqrapita kaq Hurai; 

Arba markapita kaq Abiel; 

33Barhum markapita kaq Azmavet; Saalbón markapita kaq Eliaba; 

34Gizón markapita kaq Hasempa surinkuna; 

Arar markapita kaq Sagipa surin Jonatán; 

35Arar markapita kaq Sacarpa surin Ahíam; Urpa surin Elifal; 

36Mequera markapita kaq Hefer; Pelón markapita kaq Ahías; 

37Carmel markapita kaq Hezro; Ezbaipa surin Naarai; 

38Natánpa wawqin Joel; Hagraipa surin Mibhar; 

39Amón nacionpita kaq Selec; Beerot markapita kaq Naharai (paymi Sarviapa 

wawan Joabpa armankunata purisir yanaparqan); 

40Itri markapita kaq Ira; Itri markapita kaq Gareb; 

41heteo runa Urías; 

Ahlaipa surin Zabad; 

42Rubén trïbupita kaq Sizapa surin Adina (payqa Rubén trïbuchömi mandaq 

karqan; paywanmi kimsa chunka (30) soldädukuna kayarqan); 

43Maacapa surin Hanán; Mitni markapita kaq Josafat; 

44Astarot markapita kaq Uzías; 

Aroer markapita kaq Hotampa surin Samawan Jehiel; 

45Simripa surin Jediael; Jediaelpa wawqin Joha (paykunaqa Tiz markapitami 

kayarqan); 

46Mahav markapita kaq Eliel; Elnaampa surinkuna Jerebaiwan Josavía; 

Moab nacionpita kaq Itma; 

47Eliel; Obed; Soba markapita kaq Jaasiel. 

 

1 Crónicas 12 
Davidta yanapäyänanpaq soldädukuna aywayashqan 

1Davidqa Cispa surin Saúlpita qeshpirmi Siclag markaman aywakurqan. 

Saycho taykaptinmi geniu soldädukunapis sayman aywayarqan payta 
yanapäyänanpaq. 

2Say runakunaqa ishkan makinpami warakayta y flëchaytapis yachayaq. 

Paykunaqa Benjamín trïbu runakuna kar Saúlwan say trïbulapitami kayarqan. 
Say runakunami kayarqan: 

3Semaapa surin capitán Ahiezer, 

Ahiezerpa wawqin Joás (Ahiezerwan Joásqa Gabaa markapitami kayarqan), 

Azmavetpa surinkuna Jezielwan Pelet, 

Anatot markapita kaq Beracawan Jehú, 

4aGabaón markapita kaq Ismaías (payqa Kimsa Chunka niyashqan alinnin 

kaq soldäducho mandaqmi karqan), 

4b 4b (5) Jeremías, Jahaziel, Johanán, Gedera markapita kaq Jozabad, 

5 5 (6) Eluzai, Jerimot, Bealías, Semarías, Haruf markapita kaq Sefatías, 

6 6 (7) Elcana, Isías, 

Azareel, Joezer, Jasobeam (say ultimu pisqa kaq runakunaqa kayarqan Coré 
ayllupitami), 

7 7 (8) Joela y Zebadías (Joela y Zebadíasqa kayarqan Gedor markapita kaq 

Jerohampa surinkunami). 

8 8 (9) Saynölami sunyaq jirkacho kaykaq machaycho David pakaraykaptin 

Gad trïbu runakunapis pay kaqman aywayarqan yanapäyänanpaq. 
Paykunaqa escüdutapis lanzatapis alimi manijayta yachayarqan. Leonnöpis 
pasaypa mansariypaq y luychunöpis shiwyarayla cörriqmi kayarqan. 

9 9 (10) Punta kaq soldädumi karqan Ezer, ishkay kaq karqan Obadías, kimsa 

kaq karqan Eliab, 

10 10 (11) chusku kaq karqan Mismana, pisqa kaq karqan Jeremías, 

11 11 (12) soqta kaq karqan Atai, qanchis kaq karqan Eliel, 

12 12 (13) puwaq kaq karqan Johanán, esqun kaq karqan Elzabad, 

13 13 (14) chunka kaq karqan Jeremías y chunka juk kaq karqan Macbanai. 

14 14 (15) Paykuna kayarqan Gad trïbu soldädukunapa capitanninkunami. Mas 

kalpayuq kaqqa waranqa (1,000) soldädukunapa kalpanno kalpayuqmi 
karqan. Mënus kalpayuq kaqpis pachak (100) soldädukunapa kalpanno 
kalpayuqmi karqan. 

15 15 (16) Say soldädukunami wata qalaykunan killacho Jordán mayuta 

simpayarqan puwaypa puwar chaqnash aywaykaptin. Paykunata rikaykurmi 
ishkan simpan pampakunacho taq runakuna qeshpir aywakuyarqan. 

16 16 (17) Saynölami Benjamín trïbu runakunapis y Judá trïbu runakunapis 

Davidta yanapäyänanpaq pakaraykashqan machayman aywayarqan. 

17 17 (18) Chaykuyaptinmi machaypita yarqaskamur David nirqan: 

<<Yanapäyämänaykipaq shamush kayaptikiqa chaskikushaykimi. Jusaynaq 
kaykaptïpis conträkunapa makinman kachaykayämänaykipaq shamush 
kayaptikiqa unay ayllunsikuna yärakuyashqan Tayta Diosmi 
juzgayäshunki>>. 

18 18 (19) Saychömi karqan Kimsa Chunka niyashqan alinnin kaq 

soldädukunapa capitannin Amasai. Espíritu Santu parlasiptinmi Amasai 
nirqan: <<¡Makiki chakikichömi kaykäyä, tayta David! 

¡Qamwanmi imaypis kaykäyäshaq, Isaípa surin David! 

¡Tayta Dios yanapaykäshuptikiqa qampaqpis y yanapäshuqnikikunapaqpis 
ali kaway kaykuläsun!>> 

Amasai sayno niptinmi paykunata David churarqan soldädunkunapa 
capitannin kayänanpaq. 

19 19 (20) Saynölami Manasés trïbu soldädukunapis David kaqman 

aywayarqan payta yanapäyänanpaq. Say hörami Davidqa filisteo 
soldädukunata yanapar Saúlpa contran pelyaq yarqunanpaqna kaykarqan. 
Isanqa filisteo runakunapa mandaqninkuna wilanakuyarqan Davidta 

kutisiyänanpaq <<kay runaqa wanusimashpansi umansita apakurkurmi 
patronnin Saúlman kutinqa>> nir. 

20 20 (21) Siclagman David kutiykuptin Manasés trïbu soldädukunapis 

paywanmi aywayarqan. Paykuna kayarqan Adnas, Jozabad, Jediael, Micael, 
Jozabad, Eliú y Ziletai. Paykunami Manasés trïbupita waranqa (1,000) 
soldädukunapa capitanninkuna kayarqan. 

21 21 (22) Contrankunata vincinanpaqmi paykuna Davidta yanapäyarqan. 

Saymi paykunata ali chölu kayaptin churarqan soldädunkunapa 
capitanninkuna kayänanpaq. 

22 22 (23) Waranlanta waranlatami runakuna chäyarqan Davidpa soldädun 

kayänanpaq. Saysika karmi Tayta Diospa soldädunkunanöraq kayarqan. 

Rey kananpaq Davidta Hebróncho churayashqan 

23 23 (24) Hebróncho David kaykaptinmi aska soldädukuna aywayarqan 

Saúlpa trukan rey kayman payta churayänanpaq. Saynöpami Davidqa rey 
karqan TAYTA DIOS nishqannöla. 

24 24 (25) Judá trïbupitami kayarqan soqta waranqa puwaq pachak (6,800) 

soldädukuna. Paykunami guërracho pelyayänanpaq listu aywayarqan 
escüdunkunawan y lanzankunawan. 

25 25 (26) Simeón trïbupitami kayarqan qanchis waranqa pachak (7,100) 

soldädukuna. Paykunapis guërracho pelyayänanpaq listu kamarikushqami 
kayarqan. 

26 26 (27) Leví trïbupitami kayarqan chusku waranqa soqta pachak (4,600) 

soldädukuna. 

27 27 (28) Saynölami kimsa waranqa qanchis pachak (3,700) soldädukunawan 

karqan Aarón ayllupita Joiada 

28 28 (29) y ishkay chunka ishkay (22) ayllunkunawan geniu maqta Sadocpis. 

Sadocwan kaykaq runakunaqa ayllunkunapa mandaqninkunami kayarqan. 

29 29 (30) Benjamín trïbupitapis Saúlpa trïbu mayinkuna kayarqan kimsa 

waranqa (3,000) soldädukunami. David manaraq rey kaptin paykunaqa 
Saúlpa soldädunkunami kayarqan. 

30 30 (31) Efraín trïbupitami kayarqan ishkay chunka waranqa puwaq pachak 

(20,800) geniu soldädukuna. Paykunaqa trïbuncho mas respitash 
runakunami kayarqan. 

31 31 (32) Saynölami pulan Manasés trïbupita kayarqan chunka puwaq pachak 

waranqa (18,000) soldädukuna. Paykunatami kachayarqan Davidta rey 
kayman churayänanpaq. 

32 32 (33) Isacar trïbupitami kayarqan ishkay pachak (200) mandaqkuna. 

Paykunaqa tantiyakuq runakuna karmi Israel runakunata imata 

rurayänanpaqpis shumaq yäsiyarqan. Saymi paykuna niyashqanta Israel 
mayinkuna rurayaq. 

33 33 (34) Zabulón trïbupitami kayarqan pisqa chunka waranqa (50,000) 

soldädukuna. Paykunapis tukuy niraq armakunawan Davidpa favornin 
pelyayänanpaqmi kamarikushla kayarqan. 

34 34 (35) Neftalí trïbupitami kayarqan waranqa (1,000) capitankuna. 

Paykunawanmi kayarqan kimsa chunka qanchis waranqa (37,000) 
soldädukuna escüdunkuna y lanzankuna kamarikush. 

35 35 (36) Dan trïbupitami kayarqan ishkay chunka puwaq waranqa soqta 

pachak (28,600) soldädukuna pelyayänanpaq listu kamarikush. 

36 36 (37) Aser trïbupitami kayarqan chusku pachak waranqa (40,000) 

soldädukuna pelyayänanpaq listu kamarikush. 

37 37 (38) Jordán mayu wak simpapitami kayarqan pachak ishkay chunka 

waranqa (120,000) soldädukuna. Paykuna kayarqan Rubén trïbupita, Gad 
trïbupita y pulan Manasés trïbupitami. Paykunapis tukuy niraq 
armankunawan listumi kayarqan guërracho pelyayänanpaq. 

38 38 (39) Say soldädukunaqa arman aptashqami Hebrónman aywayarqan 

Davidta rey kayman churayänanpaq. Saynölami wakin kaq Israel 
runakunapis munayarqan David rey kananta. 

39 39 (40) Ayllunkuna kamaripäyashqan socörruta mikurmi paykunaqa 

Davidwan saycho kimsa junaq mikur upur qoyäyarqan. 

40 40 (41) Saynölami Isacar trïbu, Zabulón trïbu y Neftalí trïbu runakunapis say 

fiestacho mikuyänanpaq apayarqan jarinakunata, hïgus tantakunata, 
päsaskunata, vïnukunata, aceitita, törukunata, uyshakunata y 
cabrakunatapis. Say mikuykunatami apayarqan 
ashnukunawan, camëllukunawan, mulakunawan y törukunawanpis. Davidta 
mandaqnin rey kananpaq churarmi intëru Israel nacioncho runakuna 
seqaypa kushikuyarqan. 

 

1 Crónicas 13 
Pactu Babulta Jerusalénman apayänanpaq David nishqan 

1Saypitanami Tayta Diospa babulninta Jerusalénman apayänanpaq David 

wilanakuyarqan waranqa (1,000) soldädukunapa capitanninkunawan, pachak 
(100) soldädukunapa capitanninkunawan y wakin capitankunawanpis. 

2Nirkurmi lapan Israel autoridäkunata David nirqan: <<TAYTA 

DIOSNINSI kachapämashqaqa y qamkuna munayaptikiqa maysaycho taq 
Israel mayinsita wilakasishun shamur yanapämänansipaq. Saynöpis 

markakunacho y jalqakunacho taq cürakunaman y levita runakunamanpis 
wilakasishun shamur yanapämänansipaq. 

3Paykuna chäyämuptin Tayta Diosninsipa babulninta apamushun. Saúl 

mandaq kashqan wisanpita pasami mana shuntamuypa jitaräsikushkansi>>. 

4David nishqankuna ali kashqanta tantiyakurmi lapan runakuna awniyarqan 

shuntayämunanpaq. 

Babulta Jerusalénman David apayta kamashqan 

2 Samuel 6.1-11 

5Saypitanami Tayta Diospa babulninta Quiriat-jearimpita apäsiyänanpaq 

Davidqa lapan Israel runakunata qayasirqan Egipto kuchuncho kaykaq Sihor 
partipita hasta Hamat partiman yaykunayaq. 

6Nirkurnami lapan Israel runakunawan David Quiriat-jearimman 

aywayarqan TAYTA DIOSPA babulninta shuntayämunanpaq. Quiriat-jearimpa 
jukaq jutinmi karqan Judácho kaq Baala. Babul janancho kaykaq 
ishkay querubín chawpinchömi TAYTA DIOSPA trönun kaykan. 

7Mushuq carrëtaman babulta churarkurmi Abinadabpa wayinpita apar 

qalaykuyarqan. Sayno apayaptin Uza y Ahío cürakunami puntapäyarqan. 

8Davidpis y lapan Israel runakunapis Tayta Diospa nawpanta tushuraykar 

aywarmi lapan shonqunwan kushish alabayarqan 
arpankunawan, salteriunkunawan, panderëtankunawan, platïllunkunawan 
y cornëtankunawanpis. 

9Quidón Ëra niyashqanman chaykur törukuna tinkakaptinmi Uzaqa babul 

mana ishkinanpaq tuknarkurqan. 

10Sayno sarirkuptinmi TAYTA DIOS fiyupa rabyakushpan Uzata jinan höra 

päsarpasirqan. Saymi Diospa nawpancho wanuskirqan. 

11Uzata TAYTA DIOS wanusiptinmi David pasaypa rabyanarqan. Saypitami 

say ërata jutisirqan Pérez-uza jutin kananpaq. Say jutilami kananyaqpis 
kaykan. 

12Say junaqmi Tayta Diosta mansashpan David nirqan: <<¡Kakuläsun, 

taytay! Tayta Diospa babulninta ¡imapaqtaq apashaqpis!>> 

13Sayno nirmi say babulta Davidpa Markanman apayarqannasu. Saypa 

trukanqa paytakuykuyarqan Gat markapita kaq Obed-edompa wayinmanmi. 

14Kimsa killayaqmi babul saycho paytakararqan. Saymi Obed-edomta y 

ayllunta Tayta Dios lapanchöpis yanaparqan. 

 

1 Crónicas 14 
Yanapaqninkunata Davidman Hiram kachashqan 

2 Samuel 5.11-12 

1Saypitanami Tiro markapa mandaqnin rey Hiram Davidman runakunata 

kacharqan imachöpis yanapänakuyänanpaq. Saynölami carpintërukunata y 
rumi laqlaqkunatapis kacharqan Davidpa palaciunta sharkasipäyänanpaq. 
Saynölami cedru qerukunatapis apasirqan. 

2Saymi David tantiyakurqan TAYTA DIOS Israel runakunata kuyar rey 

kananpaq churashqanta. 

Davidpa surinkuna Jerusaléncho yuriyashqan 

2 Samuel 5.13-16; 1 Crónicas 3.5-9 

3Jerusaléncho tarnami mas warmikunata David ashirqan. Say 

warminkunachömi olqupis warmipis surinkuna yuriyarqan. 

4Say surinkunami kayarqan Samúa, Sobab, Natán, Salomón, 

5Ibhar, Elisúa, Elpelet, 

6Noga, Nefeg, Jafía, 

7Elisama, Beeliada y Elifelet. 

Filisteo runakunata David vincishqan 

2 Samuel 5.17-25 

8Israel nacionpa mandaqnin rey David kashqanta musyaykurmi lapan filisteo 

runakuna wanusiyänanpaq ashiq aywayarqan. Sayta musyaykurmi Davidpis 
aywarqan paykunawan pelyananpaq. 

9Manaraq chaptinmi filisteo runakuna Refaim pampaman chaykur saycho 

taqkunata atacar qalaykuyarqan. 

10Saymi Tayta Diosta manakur David nirqan: <<¿Filisteo runakunata atacaq 

aywämanku? ¿Paykunata vincinäpaq yanapämankisuraq?>> Sayno 
manakuptinmi Tayta Dios nirqan: <<Aw, yanapäshaykimi>>. 

11Saymi soldädunkunawan Baal-perazimman David chaykur filisteo 

runakunata vincirqan. Vinciykurmi David nirqan: <<Loqla shamur imaykatapis 
apakushqanno conträkunata vincinäpaqmi Tayta Dios yanapämash>>. 
Saypitami say pampata jutisirqan Baal-perazim jutin kananpaq. 

12Saychömi filisteo runakuna ïdulunkunata kachariykur aywakuyarqan. 

Saykunata shuntarkur rupasiyänanpaqmi soldädunkunata David kacharqan. 

13Saypita yapaymi filisteo runakuna Refaim pampaman kutir saycho 

taqkunata atacar qalaykuyarqan. 

14Saychöpis David yapay tapukuptin Tayta Dios nirqan: <<Puntanpaqa ama 

atacayaysu. Saypa trukanqa balsamu jachakuna kaqpa tumayashpayki 
qepanpa aywayay. 

15Saycho pakakuykur shuyaräyanki. Balsamu jachakuna puntankunapa 

puriqtano wiyarmi musyayanki puntaykikunata filisteo runakunata 
ushakäsinäpaq aywaykashqäta. Sayno kaptin jukla yaykuyanki 
atacayänaykipaq>>. 

16Saymi Tayta Dios mandashqanno rurashpan filisteo runakunata David 

vincirqan. Gabaón markapita Gezer markayaqmi qati qatiykur wanusiyarqan. 

17Filisteo runakunata David sayno ushakäsishqanta maysaychömi 

musyakarqan. Saypita pasami maysay nacioncho taq runakuna Davidta 
mansayarqan. 

 

1 Crónicas 15 
Pactu Babulta Jerusalénman David apashqan 

2 Samuel 6.12-23 

1 Davidpa Markancho palaciunkunata David rurasirmi toldutapis sharkasirqan 

Tayta Diospa babulnin churaränanpaq. 

2Nirkurmi David nirqan: <<TAYTA DIOSMI levita runakunata akrarqan 

babulninta apayänanpaq y payta imayyaqpis sirviyänanpaq. Sayno kaptinqa 
Tayta Diospa babulninta levita runakunalami umruyämunqa>>. 

3Sayno nirkurmi rurasishqan tolduman TAYTA DIOSPA babulninta 

apayänanpaq lapan Israel runakunata Jerusalénman qayasirqan. 

4Saymi Jerusaléncho shuntakäyarqan Aarón ayllu cürakuna y wakin ayllu 

levita runakunapis. 

5Coat ayllu runakunami shuntakäyarqan pachak ishkay chunka (120). 

Paykunapa mandaqninmi karqan Uriel. 

6Merari ayllu runakunami shuntakäyarqan ishkay pachak ishkay chunka 

(220). Paykunapa mandaqninmi karqan Asaías. 

7Gersón ayllu runakunami shuntakäyarqan pachak kimsa chunka (130). 

Paykunapa mandaqninmi karqan Joel. 

8Elizafán ayllu runakunami shuntakäyarqan ishkay pachak (200). Paykunapa 

mandaqninmi karqan Semaías. 

9Hebrón ayllu runakunami shuntakäyarqan puwaq chunka (80). Paykunapa 

mandaqninmi karqan Eliel. 

10Uziel ayllu runakunami shuntakäyarqan pachak chunka ishkay (112). 

Paykunapa mandaqninmi karqan Aminadab. 

11Saypitanami David qayasirqan Sadocwan Abiatar cürakunata. Saynölami 

qayasirqan Uriel, Asaías, Joel, Semaías, Eliel y Aminadab levita 
runakunatapis. 

12Paykunatami David nirqan: <<Levitakunapa mandaqnin kar levita 

mayikikunawan purificakuyay rurasishqä tolduman TAYTA DIOSPA babulninta 
apayämunaykipaq. 

13Nawpataqa manami TAYTA DIOSNINSITA tapukurqansisu babulninta imano 

apamunansipaq kashqantapis. Saymi levitakuna mana apayämuptin TAYTA 

DIOS rabyashpan Uzata wanusish>>. 

14Sayno niptinmi cürakuna y levita runakuna purificakuyarqan Israel 

runakunata kuyaq TAYTA DIOSPA babulninta Jerusalénman apayämunanpaq. 

15Aparnami Moisésta TAYTA DIOS nishqannöla ishkay largu qeruwan 

umruypa apayarqan. 

16Saynöpis levita mayor runakunatami David nirqan cantaqkunata levita 

mayinkunapita akrayänanpaq y say akrayashqan runakuna salteriukunata, 
arpakunata y platïllukunata tukaraykar kushish alabayashpan 
aywayänanpaq. 

17Saymi levita mayinkunapita akrayarqan Joelpa surin Hemánta, 

Berequíaspa surin Asafta y Cusaíaspa surin Etánta. Etánqa karqan Merari 
ayllu runami. 

18Yanapaqninkuna kayänanpaqmi akrayarqan Zacaríasta, Jaazielta, 

Semiramotta, Jehielta, Unita, Eliabta, Benaíata, Maasíasta, Matatíasta, 
Elifelehuta y Micníasta. Saynöpis babul churarashqan toldu punkuta 
täpakuqkunapitami akrayarqan Obed-edomta y Jeielta. 

19Broncipita rurayashqan platïllukunata tukar cantayänanpaqmi akrayarqan 

Hemánta, Asafta y Etánta. 

20Salteriuta tukayänanpaqmi akrayarqan Zacaríasta, Azielta, Semiramotta, 

Jehielta, Unita, Eliabta, Maasíasta y Benaíata. 

21Arpata tukayänanpaqmi akrayarqan Matatíasta, Elifelehuta, Micníasta, 

Obed-edomta, Jeielta y Azazíasta. 

22Levitakunapa mandaqnin Quenaníastanami cantayta yachaq kaptin 

churayarqan cantaqkunapa directornin kananpaq. 

23Tayta Diospa babulninta umruyänanpaqmi akrayarqan Berequíasta y 

Elcanata. 

24Babulpa puntanta cornëtata tukaraykar aywayänanpaqmi akrayarqan 

Sebaníasta, Josafatta, Natanaelta, Amasaita, Zacaríasta, Benaíata y 
Eliezerta. Paykunaqa cürakunami kayarqan. Saynölami Obed-edompis y 
Jehíaspis babulta umruyänanpaq kayarqan. 

25Saypitanami Obed-edompa wayinman aywayarqan David, Israel mayor 

runakuna y waranqa (1,000) soldädukunapa capitanninkuna TAYTA 

DIOSPA Pactu Babulninta Jerusalénman kushish apayänanpaq. 

26Pactu Babulta apayänanpaq Tayta Dios ali yanapaykashqanta tantiyarmi 

qanchis turïtukunata y qanchis carnikunata pishtaykur altarcho rupasiyarqan. 

27David aywaykarqan fïnu lïnupita rurash tünican jatishqami. Saynölami 

jatikuyarqan babulta apaq levita runakuna, alabaqkuna y cantaqkunapa 
directornin Quenaníaspis. Jatirashqan jananmanmi David jatikurqan lïnupita 
rurash efodta. 

28Carnipa waqranta, cornëtata, platïllukunata, salteriuta y arpakunata 

tukaraykarmi TAYTA DIOSPA Pactu Babulninta Israel runakuna Jerusalénman 
kushish apayarqan. 

29 TAYTA DIOSPA Pactu Babulninta Davidpa Markanman yaykaykäsiyaptinmi 

ventänanpita watqaykur Saúlpa surin Mical rikarqan tushuraykar David 
kushish aywaykaqta. Rey kaykar saltaypa saltar tushuykaqta rikarmi 
shonqulancho Davidta jamurarqan. 

 

1 Crónicas 16 

1Tayta Diospa babulninta aparmi David rurasishqan tolduman chäsiyarqan. 

Nirkurnami uywakunata David pishtarkasir rupasina sacrificiuta y jawka 
kawakuy sacrificiutapis Tayta Diospa nawpancho rupasirqan. 

2Rupasiyta ushaskirmi Israel mayinkunapaq TAYTA DIOSTA manakur Davidqa 

Diospa jutincho bendicionta qorqan. 

3Nirkurnami olqutapis warmitapis lapan Israel runakunata aypurqan juk 

tantata, pedäzu aysata y päsaslan atipay juk biscöchutapis. 

4Levitakunatami David churarqan TAYTA DIOSPA babulnin kaqcho Israel 

runakunata kuyaq TAYTA DIOSTA manakuyänanpaq, agradëcikuyänanpaq y 
alabayänanpaq. 

5Paykunapa mandaqnin Asafmi platïlluta tukaq karqan. Asafpa yanapaqninmi 

karqan Zacarías. Saypitanami kayarqan Jeiel, Semiramot, Jehiel, Matatías, 
Eliab, Benaía, Obed-edom y Jeiel. Paykunaqa salteriukunata y arpakunatami 
tukayaq. 

6Cürakuna Benaíawan Jahazielnami Tayta Diospa Pactu Babulnin 

nawpancho cornëtakunata imaypis tukayaq. 

Tayta Diosta agradëcikur David alabashqan 

Salmo 96.1-13; 105.1-15; 106.47-48 

7Babulta chäsiyashqan junaqmi Asafta y yanapaqninkunata David churarqan 

kay alabanzata cantasiyänanpaq: 

8<<¡TAYTA DIOSTA agradëcikuyay! 

¡Paypa jutinta joqariyay! Lapan rurashqanta maysay nacionchöpis wilakuyay. 

9Salmukunata cantar alabayay. Mansariypaq rurashqankunata wilakuyay. 

10<<TAYTA DIOSTA ashiqkuna, lapan shonquykikunawan payta alabayay. 

Japalan santu Dios kashqanpita kushikuyay. 

11Munayyuq TAYTA DIOSTA imaypis ashiyay. Yanapäshunaykipaq payta 

imaypis manakuyay. 

12Espantaypaq rurashqan milagrukunata yarpäyay. Paypa 

mandamientunkunata ama qonqäyaysu. 

13Tayta Diosta sirviq Israelpita miraqkuna, saykunata yarparäyay. 

Akrashqan Jacobpita miraqkuna, lapan rurashqankunata ama qonqäyaysu. 

14<<Paymi noqansipa TAYTA DIOSNINSI. Intëru kay pasachömi munashqanta 

ruran. 

15Payqa pactu rurashqanta manami imaypis qonqansu. Waranqa 

(1,000) generación päsaptinpis yarparaykanmi. 

16Say pactuta Abrahamwanmi rurarqan. Jurashpanmi Isaactapis promitirqan. 

17Imaypis cumplinanpaqmi Jacobta y paypita miraq Israel runakunatapis 

promitirqan. 

18Promitishpanmi nirqan: <Canaántami qoykuyäshayki herenciaykikuna 

kananpaq>. 

19<<Say wisanqa Israel runakuna walkaqlaraqmi kayarqan. Jäpa nacioncho 

yupashlami kayarqan. 

20Paykuna nacionnin nacionnin y markan markanmi puriyarqan. 

21Sayno kaykaptinpis manami Tayta Dios kachaparqansu pipis nakasinanta. 

Paykunata kuyashpanmi reykunatapis castigarqan. 

22Paykunatami nirqan: <Akrashqä runakunata ¡ojaläraq pilapis yataykunman! 

Profëtäkunamanpis ¡ojaläraq pilapis makinta churaykunman!> 

23<<Kay pasacho kaqkuna, lapayki TAYTA DIOSTA alabayay. Salvakuq 

kashqanpita waran waran wilakuyay. 

24Munayyuq kashqanta lapan nación runakunata wilapäyay. Mansariypaq 

rurashqantapis maysay markakunacho wilakuyay. 

25Sayno wilakuyay TAYTA DIOS alilata ruraq kashqanpita. Lapan runakunapis 

payta alabayänanpaq wilakuyay. Payqa ima diospitapis mas mansariypaqmi 
kaykan. 

26Wakin markakunapa diosninkunaqa ïdulukunalami kaykäyan. TAYTA 

DIOSQA munayyuq karmi jana pasatapis kamash. 

27Espantaypaq kaqkunata ruraptinmi nawpancho pïmaypis alabayan. 

Munayyuq kaptinmi templuncho kushish adorayan. 

28<<Maysay markacho taqkuna, TAYTA DIOSTA alabayay. Munayyuq 

kashqanpita payta adorayay. 

29 TAYTA DIOSPA jutinta joqarir adorayay. Ofrendata apakurkur nawpanman 

yaykuyay. Munayyuq santu TAYTA DIOSTA adorayay. 

30Intëru pasacho taq runakuna nawpancho suksukyäyäsun. TAYTA 

DIOSMI kay pasata kamash mana kuyukuqta. 

31Jana pasapis kay pasapis kushikuyäsun. Maysay nacionpita karpis lapayki 

niyay: <¡TAYTA DIOSMI mandamaqninsi rey!> 

32Lamarpis y saycho kaykaqkunapis bunyaypa bunyar kushikuyäsun. 

Chakrakunapis y saycho kaykaqkunapis kushikuyäsun. 

33Munticho kaq jachakunapis TAYTA DIOSPA nawpancho kushish cantayäsun. 

Paymi shamuykan kay pasacho juzgananpaq. 

34<<Alilata ruraq kashqanpita TAYTA DIOSTA agradëcikuyay. 

Kuyapäkuyninqa manami imaypis ushakansu. 

35Payta manakur niyay: <Tayta Dios, salvaykayälämay. Qam japalaykimi 

salvayämaqnï kaykanki. Karu nacionkunacho mashtakash kaykäyashqäpita 
shuntaykayälämay. Saynöpami santu jutikita joqarir kushish alabayäshayki. 
Seqaypa kushikurmi qamta alabayäshayki>. 

36<<¡Israel runakunata kuyaq TAYTA DIOS imayyaqpis alabash 

kaykuläsun!>> Sayno nir alabaptinmi lapan runakunapis <<¡amén!>> 
nir TAYTA DIOSTA alabayarqan. 

Tayta Diosta sirviyänanpaq runakunata David churashqan 

37Saynömi Asafta y yanapaqninkunata David churarqan TAYTA DIOSPA Pactu 

Babulnin kashqan kaqcho rurananpaq kaqkunata waran waran 
rurayänanpaq. 

38Babul churarashqan toldu punkuta täpakuyänanpaqmi David churarqan 

Jedutúnpa surin Obed-edomta, Hosata y soqta chunka puwaq 
(68) levita runakunatapis. 

39Gabaóncho kaykaq Sagrädu Tolducho TAYTA DIOSTA sirviyänanpaqnami 

cüra Sadocta y wakin cürakunatapis David churarqan. 

40Paykunami TAYTA DIOS nishqanno tutapapis tardipapis saycho 

kaykaq altarcho rupasina sacrificiukunata rupasiyarqan. TAYTA 

DIOS yachasishqan leykunacho qelqaraykashqannölami lapantapis 
rurayarqan. 

41 TAYTA DIOSTA say tolducho alabayänanpaqmi rey David churarqan 

Hemánta y Jedutúnta. Saynöpis paykunata yanapäyänanpaqmi churarqan 
akrashqan kaq wakin levita runakunatapis. Paykuna alabarmi niyarqan: 
<<Imayyaqpis kuyamashqansipita TAYTA DIOSTA agradëcikushun>>. 

42Tayta Diosta alabarmi tukayarqan cornëtata, platïlluta y wakin 

instrumentutapis. Jedutúnpa surinkunatami David churarqan punkuta 
täpakuyänanpaq. 

43Saypitanami lapan runakuna wayinkunapa kutikuyarqan. Ayllunkunata 

bendicionta qonanpaqmi Davidpis wayinpa kutikurqan. 

 

1 Crónicas 17 
Davidta Tayta Dios promitishqan 

2 Samuel 7.1-16 

1Palaciunchöna rey David taykarmi profëta Natánta qayaykasir nirqan: 

<<Cedru qerupita kuyaylapaq rurash palaciucho taptïpis TAYTA DIOSPA Pactu 
Babulninqa toldu rurilanchömi kaykan>>. 

2Sayno niptinmi Natán nirqan: <<Tayta Dios yanapaykäshuptikiqa alichir 

kanman yarpashqaykita ruraptiki>>. 

3Sayno niptinpis say sakaymi Natánta Tayta Dios nirqan: 

4<<David kaqman kutiykur ninki: <Tayta Diosmi nin: Noqa tänäpaq wayita 

manami qamsu sharkasinki, sinöqa jukmi sharkasinqa. 

5Egiptupita Israel runakunata jorqamushqä junaqpita pasa kananyaq manami 

wayichösu tashkä. Saypa trukanqa jukläman jukläman purisikuna 
toldulachömi tashkä. 

6Kaysika unayna kuyashqä Israel runakunawan purirpis churapashqä 

autoridäninkunata manami imaypis manakushkäsu cedru qerupita wayita 
rurapäyämänanpaq>. 

7<<Saymi sirvimaqnï Davidta ninki: <Lapanta mandaq TAYTA DIOSMI nin: 

Uyshata misikur puriykaptiki qamta akrashkä Israel runakunapa mandaqnin 
rey kanaykipaq. 

8Saymi maypa aywaptikipis qamta yanapar contraykikunatapis lapanta 

ushakäsishkä. Saynölami yanapäshayki kay pasacho mas munayyuq 
runakunano qampis kanaykipaq. 

9<< <Kuyashqä Israel runakunatapis yanapäshaq nacionnincho pitapis mana 

mansaypa jawka kawayänanpaqmi. Saycho täyaptinmi contrankuna 
unaynöqa atacayanqanasu ni qarquyanqanasu. 

10Churashqä juezkuna mandayashqan wisanpita pasami kuyashqä Israel 

runakunata atacayarqan. Qamtami yanapäshayki lapan chikishuqnikikuna 
achäquita mana ashipäyäshunaykipaq. << <Mastapis TAYTA 

DIOS yarpäsishushpaykimi nishunki: Kanan qamta promitï qampita 
miraqkuna imaypis reykuna kayänanpaqmi. 

11Saymi wanur unay aylluykikunawan tinkuq aywaptikipis juk surikita 

churashaq rey kananpaq. 

12Paymi noqapaq wayita sharkasinqa. Paypita miraqkunami imaypis reykuna 

kayanqa. 

13Noqami paypa taytan kashaq. Paynami noqapa surï kanqa. Rey Saúlta 

kacharish karpis paytaqa imaypis yanapäshaqmi. 

14Saymi makïcho kaykaq runakunapa mandaqnin rey imayyaqpis kanqa. Pay 

y paypita miraqkuna imayyaqpis reykuna kayanqa> >>. 

Tayta Diosta David manakushqan 

2 Samuel 7.17-29 

15Revelacioncho Tayta Dios sayno nishqanta wiyashqannölami Davidman 

aywaykur lapanta Natán wilarqan. 

16Wilaptinmi TAYTA DIOSPA nawpanman aywaykur David nirqan: 

<<Päkilä, TAYTA DIOS. Kananyaqpis yanapäyämashqaykita manami noqapis 
ni ayllükunapis merëciyäsu. 

17Saynöpis nimashkanki noqapita miraqkuna imaypis reykuna kayänanpaq 

kashqantami. Sayno promitimarqa ali respitädu runatanömi rikaykämanki. 

18<<Qamqa imano kashqätapis musyankimi. ¡Imatanaraq masta 

manaküman! 

19TAYTA DIOS, kuyamashpaykimi musyasimashkanki lapan say 

promitimashqaykita cumplinaykipaq kashqanta. 

20<<Manami pipis kansu qamno munayyuqqa, TAYTA DIOS. Saynöpis 

qampita masqa manami ima diospis kansu. Japalayki Dios kashqaykitami 
unay ayllükunapis wilayämarqan. 

21Kuyashqayki Israel runakunatanöqa manami pitapis yanapashkankisu. 

Israel runakunata Egiptucho ashmay kaykäyashqanpita jorqamushqaykinöqa 
manami mayqan nación runakunatapis sirviyäshunaykipaq 
jorqamushkankisu. Kuyashqayki runakunata jorqamushpaykimi lapanpaq 

munayyuq kashqaykita musyasishkanki. Saynöpis munayyuq karmi contran 
sharkuq nacionkunata ushakäsishkanki. 

22TAYTA DIOS, Israel runakunatami akrashkanki kuyashqayki runakuna 

imayyaqpis kayänanpaq. Saynöpis nishkanki paykunapa Diosnin imayyaqpis 
kanaykipaqmi. 

23<<TAYTA DIOS, noqapaq y noqapita miraqkunapaq promitimashqaykikunata 

imaypis cumpliykulay. 

24Sayno cumpliptikimi pïmaypis alabayäshushpayki imayyaqpis niyanqa: 

<Lapanta mandaq TAYTA DIOSMI Israel runakunapa Diosnin kaykan>. 
Saynömi noqapita miraqkuna qampa nawpaykicho imaypis rey kayanqa. 

25<<Tayta Diosnilä, qammi tantiyasimashkanki noqapita miraqkuna imaypis 

reykuna kayänanpaq kashqanta. Sayno kaptinmi sirvishuqniki kar say 
promitimashqaykita cumplinaykipaq mana mansariypa qamta manakamü. 

26TAYTA DIOS, qampita mas juk Dios manami kansu. Saymi musyä say 

promitimashqaykikunata cumplinaykipaq kashqanta. 

27Kanan nimashkanki noqapita miraqkuna makikicho kayänanpaq kashqanta 

y imaypis reykuna kayänanpaq kashqantami. TAYTA DIOS, musyämi pitapis 
yanapänaykipaq promitirqa imaypis cumplinaykipaq kashqanta>>. 

 

1 Crónicas 18 
Contrankunata David vincishqan 

2 Samuel 8.1-14 

1Saypitanami filisteo runakunata vinciykur Gat markata y nawpankunacho 

kaykaq markakunatapis David qechurqan. 

2Saynölami Moab nación runakunatapis soldädunkunawan vincirqan. Mana 

wanusishqan moabita runakunami Davidpa munaynincho kayashpan 
impuestuta imaypis pägayarqan. 

3Saynöpis Soba nacionpa mandaqnin rey Hadad-ezerta soldäduntinta Hamat 

particho David vincirqan. Sayno vincirqan Éufrates mayu nawpancho kaykaq 
markakunata Hadad-ezer shuntaq aywaptinmi. 

4Paykuna kaqpitami David prësu sarisimurqan qanchis (7,000) waranqa 

cawallun loqash soldädukunata y ishkay chunka waranqa (20,000) chakilapa 
puriq soldädukunatapis. Waranqa (1,000) carrëtakunata y pachak (100) 
carrëtata qarachäyänanpaq cawallukunatapis shuntarqanmi. Wakin kaq 
cawallukunatanami isanqa ankunkunata kachasir usharqan. 

5Davidwan pelyaptinmi Soba nacionpa mandaqnin rey Hadad-ezerta 

yanapäyänanpaq Siria nacionpita soldädukuna chäyarqan. Jina kaqtami 

paykunatapis ishkay chunka ishkay waranqa (22,000) soldädukunata 
wanusiyarqan. 

6Nirkurnami Davidqa Siria nación runakunata impuestuta pägasinanpaq 

Damascuman soldädunkunata churarqan. Saynölami maypa aywaptinpis 
Davidta TAYTA DIOS yanaparqan contrankunata vincinanpaq. 

7Hadad-ezerta vinciykurmi soldädunkunapa capitanninkuna purisiyashqan 

qori escüdunkunata shuntarkur Jerusalénman David apasirqan. 

8Saynölami Tibhatwan Cun markakunapita saysika broncitapis apasirqan. 

Tibhatwan Cun markakunaqa Hadad-ezerpa munayninchömi karqan. Say 
broncipitami templupaq Salomónqa rurasirqan lamar niyashqan jatun 
lavatoriuta, columnakunata y manëjukunatapis. 

9Saypitanami Hamat markapa mandaqnin rey Toi wiyarqan Sobapa 

mandaqnin rey Hadad-ezerpa soldädunkunata David vincishqanta. 

10Toiqa Hadad-ezerwan contra contrami rikanakuyarqan. Saymi 

kushikushpan surin Adoramta kacharqan Davidta felicitananpaq. Qoripita, 
qellaypita y broncipita rurash tukuy niraq qaraykunata qaraptinmi 

11TAYTA DIOSPAQ David churarqan. Saynöpis churarqan lapan vincishqan 

nacionkunapita shuntashqan qorita, yuraq qellayta y broncita. Say 
shuntashqankuna karqan edomita runakunapita, moabita runakunapita, 
amonita runakunapita, filisteo runakunapita y amalecita runakunapitami. 

12Saynöpis Kachi Pampa nishqancho pelyarmi Sarviapa wawan Abisai 

soldädunkunawan wanusiyarqan chunka puwaq waranqa (18,000) edomita 
runakunata. 

13Nirkurnami intëru Edom markakunacho soldädunkunata David churarqan 

saycho taqkuna paypa munaynincho kayänanpaq. Davidtami TAYTA 

DIOS yanaparqan maychöpis pelyar vincinanpaq. 

Davidpa soldädunkunapa capitanninkuna pï pï kayashqan 

2 Samuel 8.15-18; 20.23-26 

14Israel runakunapa mandaqnin rey kar lapantapis David shumaqmi rikarqan 

y pitapis shumaqmi juzgarqan. 

15Soldädunkunapa capitanninmi karqan Sarviapa wawan Joab. Ahiludpa 

surin Josafatmi karqan Israelcho ima päsashqankunatapis qelqaq. 

16Cürakunami kayarqan Ahitobpa surin Sadoc y Abiatarpa surin Ahimelec. 

Davidpa secretariunmi karqan Seraías. 

17Saynöpis Joiadapa surin Benaía karqan cereteo soldädukunapa y peleteo 

soldädukunapa capitanninmi. Davidpa surinkunaqa mandäsiqninkunami 
kayarqan. 

1 Crónicas 19 
Siria runakunata y amonita runakunata David vincishqan 

2 Samuel 10.1-19 

1Saypitanami amonita runakunapa mandaqnin rey Nahas wanurqan. Paypa 

trukannami surin Hanún rey karqan. 

2Saymi David nirqan: <<Nahaswan kuyanakuyashqänömi surin 

Hanúnwanpis kuyanakuyäshaq>>. Sayno nirmi Hanún kaqman propiukunata 
kacharqan taytan wanushqanpita shakyäsiyänanpaq. Kachashqan 
propiukuna chäyaptinmi 

3soldädunkunapa capitanninkuna Hanúnta niyarqan: <<¿Criyinkiku taytayki 

wanushqanpita shakyäsiyäshunaykipaq runakunata David 
kachamushqanta? ¿Manasuraq niq tumpala markansita rikapakunanpaq 
kachamush kutiykamur ushakäsimänansipaq?>> 

4Sayno niyaptinmi Hanúnqa David kachashqan runakunata prësu sariykasir 

shapranta ruturqan. Nirkurnami siki patanläpa mödananta rutuparir 
qarqurirqan. 

5Sayno ruraykuptinmi say runakuna pasaypa penqaytukush kutikuyarqan. 

Hanún sayno rurashqanta musyaykurmi propiuta David kacharqan say 
runakunata niyänanpaq: <<Jericó markalachöshi täkuyanki shapraykikuna 
winashqanyaq. Nirkurraqshi kutiyämunki>>. 

6Davidta rabyanäsishqanta tantiyaykurmi guërra carrëtakunata y cawallu 

loqaraqkunata minkakuyänanpaq amonita runakuna kimsa chunka kimsa 
waranqa (33,000) kïlu qellayta apasiyarqan Aram-naharaimman, Aram-
maacaman y Sobaman. 

7Saynölami minkakuyarqan Maaca markapa mandaqnin reyta, 

soldädunkunata y kimsa chunka ishkay waranqa (32,000) guërra 
carrëtakunatapis. Say soldädukuna aywarmi campamentunta 
sharkasiyarqan Medeba markapa simpancho. Saymanmi amonita 
runakunapis aywayarqan pelyacho yanapäyänanpaq. 

8Sayta musyaykurmi lapan alinnin kaq soldädunkunata y capitannin Joabta 

David kacharqan pelyaq aywayänanpaq. 

9Saymi amonita soldädukuna kamarikuykur markapa punkunman 

churakäyarqan Israel runakunawan pelyayänanpaq. Siria nacionpita aywaq 
soldädunkunawan mandaq reykunanami pampaman churakäyarqan Israel 
runakunawan pelyayänanpaq. 

10Saymi nawpanpa y qepanpa atacayänanpaq kashqanta musyashpan 

alinnin kaq soldädunkunata Joab akrarqan Siria soldädukunawan pelyaq 
aywayänanpaq. 

11Wakin soldädukunatanami wawqin Abisaitawan kacharqan amonita 

soldädukunawan pelyayänanpaq. 

12Saymi Abisaita nirqan: <<Siria soldädukuna vinciyämaqta rikarqa 

shayämunki yanapäyämänaykipaq. Saynölami amonita soldädukuna 
vinciyäshushqaykita rikarqa noqapis shamushaq soldädükunawan 
yanapäyänäpaq. 

13¡Mana mansariypa pelyashun! ¡TAYTA DIOSNINSI entregamashqansi 

nacionninsi rayku y markansikuna rayku pelyashun! ¡TAYTA 

DIOS munashqanno kaykuläsun!>> 

14Saymi pelyananpaq soldädunkunawan Joab aywayaptin Siria soldädukuna 

qeshpir aywakuyarqan. 

15Siria soldädukuna qeshpiyashqanta rikaykurmi amonita soldädukunapis 

Joabpa wawqin Abisaipita qeshpir markaman yaykukuykuyarqan. Sayno 
qeshpiyaptinmi Jerusalénpana soldädunkunawan Joab kutikurqan. 

16Israel runakuna sayno vinciyaptinmi Siria runakuna Éufrates mayu 

simpancho taq Siria mayinkunata minkakuyarqan yapay pelyäsiyänanpaq. 
Lapan soldädukunapa mandaqninmi Hadad-ezerpa soldädunkunapa 
capitannin Sofac karqan. 

17Pelyayänanpaq shuntakäyashqanta wilaykuptinmi Davidqa lapan Israel 

soldädukunata pushakurkur Jordán mayuta simparir churanakuyarqan 
pelyayänanpaq. Saynami Siria soldädukuna atacar qalaykuyarqan. 

18Davidpa soldädunkuna vinciyaptinmi pelyaykäyashqanpita Siria 

soldädukuna qeshpir aywakuyarqan. Saychömi Davidwan kaykaq 
soldädukuna wanusiyarqan qanchis waranqa (7,000) carrëtawan puriq 
soldädukunata y chusku chunka waranqa (40,000) chakipa aywaq 
soldädukunata. Saynölami Siria soldädukunapa capitannin Sofactapis 
wanusiyarqan. 

19Sayno vinciyaptinmi Hadad-ezerta yanapaq reykuna rindikuyashpan 

Davidpa munayninchöna kawayarqan. Saypita pasa Siria soldädukuna 
mananami amonita soldädukunata yanapäyarqannasu. 

 

1 Crónicas 20 
Amonita runakunata David vincishqan 

2 Samuel 12.26-31 

1Cada watami tamya tiempu päsarkuptin reykuna pelyayänanpaq aywayaq. 

Say wisanmi soldädukunata pushakurkur Joab aywarqan Amón nación 
runakunawan pelyayänanpaq. Chaykurmi chakrankunata y markankunata 
chipyaq ushayarqan. Saynölami Rabá markatapis tumaypa atacayashpan 
raqälatana kachaykuyarqan. Davidnami Jerusalénlacho quëdakurqan. 

2Saypitanami Rabá markaman David aywaykur reypa corönanta qechurqan. 

Say corönaqa kimsa arröba qoripita rurash y kuyaylapaq rumikunawan 
adornashqami karqan. Say corönatami Davidta jatipäyarqan. Saynölami 
Rabá markapita askata imaykatapis väliq kaqtaqa David apakurqan. 

3Markacho mana wanusishqan runakunatami wakinta churarqan qeruta 

partiyänanpaq, wakinta chakracho aruyänanpaq y wakintana qeruta 
mutuyänanpaq. Saynölami wakin markakunacho taq amonita runakunatapis 
say aruykunaman churarqan. Nirkurnami soldädunkunawan Jerusalénman 
David kutikurqan. 

Jatusaq casta kimsa runakunata wanusiyashqan 

2 Samuel 21.15-20 

4Saypita Gezer markachönami filisteo runakunawan Israel runakuna guërrata 

rurayarqan. Saychömi jatusaq casta Sipai jutiyuq runata Sibecai wanusirqan. 
Sibecaiqa Husa markapitami karqan. Saynöpami filisteo runakunata Israel 
runakuna vinciyarqan. 

5Saypita yapaymi filisteo runakunawan guërrata rurayarqan. Saychömi Jairpa 

surin Elhanán wanusirqan Gat markapita Goliatpa wawqin Lahmita. Lahmipa 
lanzanpis telar qeruno rakumi karqan. 

6Gat markacho yapay guërra kaptinmi jatusaq casta filisteo runa 

yarqamurqan Israel runakunawan pelyayänanpaq. Paypa cada makincho y 
cada chakincho soqta dëdunkuna kaptinmi ishkay chunka chusku (24) 
dëdunkuna karqan. 

7Paytami Israel runakunata wajupaykaptin Davidpa wawqin Simeapa surin 

Jonatán wanusirqan. 

8Say filisteo runakunami kayarqan Gat markapita jatusaq casta runakuna. 

Paykunatami David y soldädunkuna wanusiyarqan. 

 

1 Crónicas 21 
Israel runakunata David censasishqan 

2 Samuel 24.1-17 

1 Satanásmi  Israel runakunapa contran sharkushpan Davidpa yarpayninman 

churarqan Israel runakunata censananpaq. 

2Saymi Joabta y Israel runakunapa mandaqninkunata qayaykur rey David 

nirqan: <<Lapan trïbu Israel runakuna täyashqanpa aywar Beersebapita 
hasta Danyaq censayämunki ayka runakuna kayashqantapis 
musyanäpaq>>. 

3Saymi Joab nirqan: <<Lapäkunapis makikicho kaykäyaptïqa ¿imanirtaq 

runakunata censayta munaykanki, taytay? TAYTA DIOSTA manakushqaqa 
pachak (100) kuti mastapis kawashqaykiyaqqa runakunata 

rikakäsimunmanmi. Mana wiyakuypa censaptikiqa Tayta Dios 
castigamäshunmi>>. 

4Sayno niptinpis rey Davidqa manami cäsukurqansu. Saymi runakunata 

censayämunanpaq intëru Israel nacionpa Joab aywarqan. Saypita 
Jerusalénman 

5kutiykurmi rey Davidta wilarqan ayka runakunata censayämushqantapis. 

Israelcho taq runakunata censar tariyarqan juk millón pachak waranqa 
(1,100,000) runakunatami. Judácho taq runakunata censarnami tariyarqan 
chusku pachak qanchis chunka waranqa (470,000) runakunata. Lapan say 
censayashqan runakunaqa guërraman aywayänanpaq edäninchömi 
kayarqan. 

6David censasir lutanta ruraykashqanta tantiyarmi Joab 

censarqansu levita runakunata y Benjamín trïbu runakunata. 

7David censasishqanpita rabyanarmi Israel runakunata Tayta Dios castigar 

qalaykurqan. 

8Saymi jusalikushqanta tantiyakur Tayta Diosta manakushpan David nirqan: 

<<Runakunata censasir pasaypami jusalikushkä. Sayno rurashqäpita 
perdonaykalämay. Saytaqa upa japuymi rurashkä>>. 

9Tayta Dios imata nishqantapis musyananpaqmi profëta Gadta David 

imaypis tapukuq. Saymi Gadta TAYTA DIOS nirqan: 

10<<Davidman aywaykur wilanki kimsa castïgupita mayqantapis jukta 

akrananpaq. Akrashqan castïguwanmi castigashaq>>. 

11Sayno niptinmi David kaqman aywaykur Gad nirqan: <<TAYTA 

DIOSMI nimash 

12kimsa castïgupita mayqantapis jukta akranaykipaq. Jukshi kaykan kimsa 

wata kay nacioncho muchuy kaptin runakuna nakayänanpaq, juknashi 
kaykan contraykikuna kimsa killa qatikachäyäshunaykipaq y juknashi kaykan 
intëru Israel nacioncho kimsa junaq fiyu qeshyawan TAYTA 

DIOSPA angilnin runakunata wanusinanpaq. Kachamaqnï Tayta Diosta 
wilanäpaq shumaq yarpachakuskir mayqantapis akrarkur wilamay>>. 

13Saymi Gadta David nirqan: <<¡Kaychi kaylaqa! Kananqa manami 

mayqantapis akrayta kamäpaküsu. Imano kaptinpis seqaypa kuyapäkuq 
kar TAYTA DIOS kikin castigamäsun. Conträ runakunapa munayninman 
isanqa ama kachaykalämäsunsu>>. 

14Saymi Israel runakunata pesti qeshyawan TAYTA DIOS castigarqan. Sayno 

castigaptinmi qanchis chunka waranqa (70,000) runakuna wanuyarqan. 

15Kachamushqan ángel Jerusaléncho taq runakunatapis wanusinanpaqna 

kaykaptinmi TAYTA DIOS pësakurqan runakunata sayno wanusishqanpita. 

Saymi angilta nirqan: <<Amana wanusiynasu>>. Say höra TAYTA 

DIOSPA angilnin kaykarqan jebuseo runa Ornánpa ëranchömi. 

16Jana pasapa rikachakushqanchömi David rikarqan TAYTA DIOSPA angilnin 

espädan aptash kaykämuqta. Say espädantaqa Jerusalénmanmi 
toqiraykarqan. Saymi Davidpis mayor runakunapis fiyupa mansakäyashpan 
qachqa mödanata jatikur pasaman lätakuykuyarqan. 

17Tayta Diosta manakushpanmi David nirqan: <<TAYTA DIOSNILÄ, manami 

Jerusalén runakunasu jusayuq kaykäyan, sinöqa noqalami. Runakunata 
censasir jusalikushqäpitaqa noqata y ayllükunata castigaykayälämay. 
Kuyashqayki Israel runakunataqa ama wanuykasilaysu>>. 

Tayta Diosta adorananpaq altarta David rurashqan 

2 Samuel 24.18-25 

18Say junaqmi profëta Gadta TAYTA DIOSPA angilnin nirqan: <<David kaqman 

aywaykur niy jebuseo runa Ornánpa ërancho TAYTA 

DIOSTA adorakunan altarta rurananpaq>>. 

19Ángel nishqannöla Gad niptinmi David aywarqan TAYTA DIOS nishqanta 

rurananpaq. 

20Say hörami trïguta Ornán jarusiptin chuskun surinkuna payta 

yanapaykäyarqan. Aruykashqancho Ornán tikraykurmi rikarqan ángel saycho 
kaykaqta. Sayta rikaykurmi surinkunapis qeshpir pakakuyarqan. 

21Rey David aywaykashqanta rikaykurmi Ornán tinkupaykur puntanman 

qonqurpakuykurqan urkunpis pasaman töpashqanyaq. 

22Saymi Ornánta David nirqan: <<Ëraykita rantikaykamay TAYTA 

DIOSPAQ altarta saycho ruranäpaq. Ayka chanin kaptinpis pägashaykimi. Say 
altarchömi sacrificiukunata rupasishaq pesti qeshyawan runakuna manana 
wanuyänanpaq>>. 

23Saymi Ornán nirqan: <<Taytay, kaycho ëra kaykan. Sacrificiuta 

rupasinaykipaq törükunapis kaykanmi. Yantata nistaptikipis jurquëtakuna 
kaykanmi. Saki mikuy ofrendata rupasinaykipaqpis trïgu kaykanmi. 
Saykunataqa lapantami kamaripäshayki, taytay>>. 

24Sayno niptinmi rey David nirqan: <<Päkilä, taytay. Alichir kanman. Imano 

kaptinpis qaraykamänaykipa trukanqa rantikaykalämay. Mana 
rantikamaptikiqa manami TAYTA DIOSPAQ altarta rurämansu. Dembaldila 
tarishqätaqa manami sacrificiuta rupasïmansu>>. 

25Sayno nirmi say ërata David rantirqan soqta pachak (600) qori qellaywan. 

26Nirkurnami say ëracho altarta David rurarkasir rupasina sacrificiukunata y 

jawka kawakuy sacrificiukunata altarman churar TAYTA DIOSTA manakurqan. 



849 

 

 
© 2018  Wycliffe Bible Translators, Inc. 

  
 

 

David manakushqanta chaskishpanmi ciëlupita TAYTA DIOS altarman ninata 
sarisimurqan. 

27Saypitanami TAYTA DIOS angilninta nirqan espädanta vainanman 

kutisinanpaq. 

28Manakushqanta TAYTA DIOS contestashqanta rikarmi uywakunata 

pishtaskir say altarcho mas sacrificiukunata David rupasirqan. Saykunata 
rupasirqan jebuseo runa Ornánpa ëranchömi. 

29Say wisanmi TAYTA DIOSWAN Tinkuna Toldu y sacrificiuta rupasina altarpis 

Gabaón markalachöraq kaykarqan. Say toldutawan altarta Moisés rurasirqan 
sunyaq jirkacho Israel runakuna kaykäyaptinmi. 

30Sayno kaptinpis espädan aptash angilta mansakurmi Tayta Diosta tapukuq 

Gabaónman David aywarqansu. 

 

1 Crónicas 22 

1Saymi David nirqan: <<Kaycho TAYTA DIOSPA templunta sharkasishun. 

Altartapis kaycho perqashun Israel runakuna sacrificiuta rupasiyänanpaq>>. 

Templuta arusinanpaq David kamarishqan 

2Nirkurnami TAYTA DIOSPA templunta sharkasinanpaq rey Davidqa 

rumikunata laqlasirqan. Rumikunata laqlayänanpaqmi Israel nacioncho taq 
jäpa runakunata qayasirqan. 

3Saynölami fiërrutapis saysikata shuntasirqan clävukunata rurasinanpaq y 

punkukunapa bisagrankunata rurasinanpaq. Saynölami broncitapis saysikata 
shuntasirqan. 

4Cedru qerutapis saysikatami templupaq qotusirqan. Say qerukunaqa karqan 

Sidóncho y Tirucho taq runakuna apayämushqanmi. 

5Lapanta David sayno kamarirqan kayno yarparmi: <<TAYTA 

DIOSPA templunqa wakin nacionkunacho kaq templukunapitapis mas 
kuyaylapaq kasun. Kuyaylapaq kashqanta maysaychöpis runakuna 
parlayäsun. Kuyaylapaqta sharkasinanpaqmi surï Salomón wamralaraq 
kaykaptin lapan nistashqantapis kamarishlatana kachapäshaq>>. Say 
yarpaywanmi David manaraq wanur lapantapis puesturqan. 

6Kamariyta usharkurmi Israel runakunata kuyaq TAYTA DIOSPA templunta 

sharkasinanpaq surin Salomónta yäsir 

7nirqan: <<Tayta Diosta adoranansipaqmi templuta sharkasiyta yarparqä, 

hïju. 

8Sayno yarpaptïmi TAYTA DIOS nimarqan: <Qamqa guërracho aska runatami 

wanusishkanki. Saymi templuta sharkasipämankimansu. 

9Surikimi isanqa piwanpis mana pelyaq y mana rimanakuq kanqa. Saynöpis 

payta sapäshaq contran nacionkuna mana atacayänanpaqmi. Israel 
runakuna kushish y jawkala kawayänanpaq yanapaptïmi paypa jutin kanqa 
Salomón. 

10Paymi isanqa templuta sharkasipämanqa. Payqa surïnömi kanqa. 

Noqanami taytanno kashaq. Paypita miraqkunami Israel nacioncho 
imayyaqpis rey kayanqa>. 

11<<Kananqa TAYTA DIOS yanapaykuläshunki promitishqannöla templunta 

sharkasinaykipaq, hïju. 

12Saynöpis tantiyayta y yachayta qoykuläshunki Israel nacionpa mandaqnin 

rey kashpayki leyninkunata cumplinaykipaq. 

13Say leykunata y mandamientukunatami Moisésta TAYTA DIOS entregarqan 

Israel runakunata yachasinanpaq. Qampis mandamientunta cumplirqa alimi 
kawankipaq. Valuray, hïju. Ama mansariysu ni qelanaysu. 

14<<Rikashqaykinöpis lapan shonqüwanmi TAYTA DIOSPA templunta 

sharkasinaykipaq kamarishkä kimsa millón kimsa pachak waranqa 
(3,300,000) kïlu qorita y kimsa chunka kimsa millón (33,000,000) kïlu qellayta. 
Broncitapis fiërrutapis shuntasishkä pësayta mana atipaypaqtami. Saynölami 
kamarishkäna qerutapis rumitapis. Saykuna pishiqninmanqa qamnami 
yapasinkipaq. 

15Saynöpis makikichömi kaykan rumi laqlaqkuna, albañilkuna, 

carpintërukuna y ima aruytapis ali yachaq runakuna. 

16Paykunami qoripita, qellaypita, broncipita y fiërrupita imayka adornukunata 

rurayta yachayan. TAYTA DIOS yanapaykäshuptikiqa juklana arusir 
qalaykasiy>>. 

17Saypitanami Salomónta shumaq yanapäyänanpaq Israel runakunapa 

mandaqninkunata rey David yäsir nirqan: 

18<<TAYTA DIOSNINSIQA qamkunata alimi yanapaykäyäshunki intëru Israel 

nacioncho jawkala kawayänaykipaq. Noqatapis alimi yanapämash 
contransikunata vincinäpaq. Sayno vinciptïmi contransi nación runakuna 
munayninsicho y TAYTA DIOSPA munayninchöna kaykäyan. 

19Kananqa lapan shonquykikunawan y lapan voluntänikikunawan TAYTA 

DIOSNINSITA ashiyay. Saynöpis templunta jukla sharkasiyay. Nirkur TAYTA 

DIOSPA Pactu Babulninta y sagrädu manëjukunatapis templunman 
churayanki>>. 

 

1 Crónicas 23 
Templucho aruyänanpaq levita runakunata David churashqan 

1David pasaypa awkinna kashpanmi surin Salomónta churarqan Israel 

runakunapa mandaqnin rey kananpaq. 

2Saypaqmi David shuntasirqan Israel runakunapa lapan mandaqninkunata, 

cürakunata y levita runakunata. 

3Shuntakäyaptinnami levita runakunata kimsa chunka (30) watayuqpita 

janaman olqu kaqkunata yupasirqan. Sayno yupaptinmi karqan kimsa 
chunka puwaq waranqa (38,000) runakuna. 

4Paykunapitami churarqan ishkay chunka chusku waranqa runakunata 

(24,000) templucho aruyänanpaq. Soqta waranqatanami (6,000) churarqan 
mandäsiqninkuna y juezkuna kayänanpaq. 

5Chusku waranqatami (4,000) churarqan templu punkuta täpakuyänanpaq. 

Saynöpis chusku waranqatami (4,000) churarqan David rurasishqan 
instrumentuta tukar TAYTA DIOSTA alabayänanpaq. 

6Trukanakuypa templucho aruyänanpaqmi levita runakunata David rakirqan 

kimsa puntaman. Cada puntatami jutisirqan Levípa surinkunapa jutinkunata. 
Saymi juk puntapa jutin karqan Gersón, juk puntapa jutin karqan Coat y juk 
puntapa jutinnami karqan Merari. 

Gersónpita miraqkuna 

7Gersónpa surinkunami kayarqan Laadánwan Simei. 

8Laadánpa surinkuna kimsami kayarqan. Qechpa kaqpa jutinmi karqan 

Jehiel. Paypa qepanmanmi yurirqan Zetam. Zetampa qepanmannami 
yurirqan Joel. 

9Simeipa kimsan surinkunapa jutinkunami karqan Selomit, Haziel y Harán. 

Paykunami kayarqan Laadán ayllupa mandaqninkuna. 

10Simeipa surinkuna kayarqan chuskumi. Paykunapa jutinkunami karqan 

Jahat, Zina, Jeús y Bería. 

11Jahatmi karqan qechpa. Paypa qepanmanmi yurirqan Zina. Jeúspa y 

Beríapa surinkuna walkaqla kayaptinmi paykunapita miraq runakuna juk 
ayllula kayarqan. 

Coatpita miraqkuna 

12Coatpa surinkunami kayarqan chusku. Paykunapa jutinkunami karqan 

Amram, Izhar, Hebrón y Uziel. 

13Amrampa surinkunami kayarqan Aarónwan Moisés. Aarónta y paypita 

miraqkunatami Tayta Dios akrarqan nawpancho sagrädu sacrificiukunata 
imaypis rupasiyänanpaq, inciensuwan imaypis qoshnisiyänanpaq y Tayta 
Diospa jutincho runakunata imaypis bendicionta qoyänanpaq. 

14Tayta Diosta sirviq Moiséspita miraqkunapis levita runakunami kayarqan. 

15Moiséspa surinkunami kayarqan Gersónwan Eliezer. 

16Gersónpa qechpa surinpa jutinmi karqan Sebuel. 

17Eliezerpa qechpa surinpa jutinmi karqan Rehabías. Saypita masqa 

Eliezerpa surin mananami karqannasu. Rehabíaspami isanqa surinkuna 
aska kayarqan. 

18Izharpa qechpa surinpa jutinmi karqan Selomit. 

19Hebrónpa qechpa surinpa jutinmi karqan Jerías. Jeríaspa qepanmanmi 

yurirqan Amarías. Amaríaspa qepanmanmi yurirqan Jahaziel. Jahazielpa 
qepanmannami yurirqan Jecamán. 

20Uzielpa qechpa surinpa jutinmi karqan Micaías. Paypa qepanmanmi 

yurirqan Isías. 

Meraripita miraqkuna 

21Meraripa surinkunami kayarqan Mahliwan Musi. Mahlipa surinkunami 

kayarqan Eleazarwan Cis. 

22Eleazar wanurqan olqu surin manaraq kaptinmi. Paypa warmi surinkunami 

tiyun Cispa surinkunawan majasakäyarqan. 

23Meraripa surin Musipami surinkuna kayarqan Mahli, Edar y Jeremot. 

24Saynömi levita runakuna kayarqan. 

Levitakuna templucho imata rurayashqanpis 

Levitakunata censarmi mayqan ayllupita kayashqantapis jutinpa jutinpa 
apuntayarqan. TAYTA DIOSPA templuncho aruyänanpaqmi paykunata 
censayarqan ishkay chunka (20) watayuqpita janamanpa. Cada ünunmi 
ayllunkunapa mandaqnin kayarqan. 

25Davidmi nirqan: <<Kuyamaqninsi TAYTA DIOSMI yanapämashkansi jawkala 

kawanansipaq. Paymi Jerusaléncho imayyaqpis tanqa. 

26Saymi levita runakuna Tinkuna Tolduta y saycho kaqkunata maymanpis 

apayanqanasu>>. 

27David wanunanpaqna kaykar nishqannölami Tayta Diospa templuncho 

aruyänanpaq levita runakunata ishkay chunka (20) watayuqpita janamanpa 
censayarqan. 

28Levitakunaqa TAYTA DIOSPA templunchömi Aarónpita miraq cürakunata 

yanapäyarqan. Saymi encargädu kayarqan templupa patiunta y saycho 
kaykaq cuartukunata täpakuyänanpaq. Saynöpis 
paykunami sagrädu manëjukunata maylayashpan purificayarqan. 
Templucho kaqtaqa wakin ruraytapis paykunami rurayarqan. 

29Saynöpis paykunami encargädu kayarqan qaqaylanpa churashqan 

sagrädu tantapaq, saki mikuy ofrenda jarinapaq, levadüraynaq llapsha 
tantapaq y sartinwan ankash ofrendakunapaqpis. Saynölami encargädu 
kayarqan templucho imatapis tupuyänanpaq y pësayänanpaqpis. 

30Paykunami tutapapis tardipapis waran waran TAYTA 

DIOSTA agradëcikuyänanpaq y alabayänanpaq templucho kayarqan. 

31Jamay junaqcho, lulu killa fiestacho y jatun fiestakunachöpis 

paykunami TAYTA DIOSPAQ sacrificiukunata rupasiyaptin cürakunata 
yanapäyaq. Paykunami TAYTA DIOSPA nawpancho imatapis cürakuna 
niyashqanta rurayaq. 

32Levitakunami encargädu kayarqan Tinkuna Tolduta y templutapis 

rikayänanpaq. Aarónpita miraq cürakunapa makincho karmi TAYTA 

DIOSPA templuncho lapantapis rurayarqan. 

 

1 Crónicas 24 
Templucho aruyänanpaq cüra ayllukunata David churashqan 

1Aarónpita miraq cürakunapis ayllunpa ayllunpami templucho Tayta Diosta 

sirviyarqan. Aarónpa surinkunapa jutinkunami kayarqan Nadab, Abiú, 
Eleazar y Itamar. 

2Nadabwan Abiúqa surinkuna manaraq kaptinmi papäninpita mas puntata 

wanuyarqan. Paykuna wanuyaptinmi Eleazarwan Itamarlana cüra kayarqan. 

3Paykunapita miraq cürakunatami templuta sharkaykasiptin trukanakuypa 

aruyänanpaq David churarqan. Sayno churarqan Eleazarpita miraq Sadoc y 
Itamarpita miraq Ahimelec yäsiyashqannömi. 

4Eleazarpita miraq cürakuna aska kayashqanta tantiyarmi chunka soqta 

puntaman rakirqan. Saynölami Itamarpita miraq cürakunatapis puwaq 
puntaman rakirqan. 

5Eleazarpita miraqkunacho y Itamarpita miraqkunachöpis Diosta sirviq 

cürakuna kayaptinmi mayqan ayllu cüratapis turnun töcananpaq suertita 
jitarqan. 

6Itamarpita miraq cürakunapaq suertita jitarqan juk kutilami. Eleazarpita 

miraq cürakunapaqmi isanqa suertita jitarqan ishkay kuti. Suertita 
jitananpaqmi levita runa Natanaelpa surin secretariu Semaías lapan cüra 
ayllukunapa jutinkunata qelqarqan reypa nawpancho, mandäsiqninkunapa 
nawpancho, cüra Sadocpa nawpancho, Abiatarpa surin cüra Ahimelecpa 
nawpancho, cürakunapa mandaqninkunapa nawpancho y levita 
mayinkunapa mandaqninkunapa nawpancho. 

7Suertita jitaptinmi puntata yarqamurqan Joiaribpaq. Saypita suerti 

yarqamurqan Jedaíaspaq, 

8Harimpaq, Seorimpaq, 

9Malquíaspaq, Mijamínpaq, 

10Cospaq, Abíaspaq, 

11Jesúapaq, Secaníaspaq, 

12Eliasibpaq, Jaquimpaq, 

13Hupapaq, Jesebeabpaq, 

14Bilgapaq, Imerpaq, 

15Hezirpaq, Afsespaq, 

16Petaíaspaq, Hezequielpaq, 

17Jaquínpaq, Gamulpaq, 

18Delaíapaq y Maazíaspaq. 

19Saynöpami cürakunata churarqan TAYTA DIOSPA templuncho ayllunpa 

ayllunpa trukanakuypa aruyänanpaq. Paykuna aruyarqan Israel runakunata 
kuyaq TAYTA DIOS cüra Aarónta unay yäsishqannömi. 

Templucho aruyänanpaq Leví trïbupa wakin ayllunkunata David churashqan 

20Ayllunpa ayllunpa templucho aruyänanpaqmi Leví trïbu wakin ayllukunapis 

kayarqan. Say ayllukunapa mandaqninkunami kayarqan Amrampita miraq 
Subael; Subaelpita miraq Jehedías; 

21Rehabíaspita miraq Isías; 

22Izharpita miraq Selomot; Selomitpita miraq Jahat; 

23Hebrónpita miraq Jerías, Amarías, Jahaziel y Jecamán; 

24Uzielpita miraq Micaía; Micaíapita miraq Samir 

25y Samirpa wawqin Isías; Isíaspita miraq Zacarías; 

26Meraripita miraq Mahliwan Musi; Jaazíaspita miraq Beno. 

27Meraripita miraq Jaazíaspitami kayarqan Beno, Soham, Zacur y Ibri. 

28Mahlipita miraqpitami karqan Eleazar. Eleazarpa surin manami karqansu. 

29Cispa surinmi karqan Jerameel. 

30Musipa surinkunami kayarqan Mahli, Edar y Jerimot. Paykuna lapanmi 

Levípita miraq ayllukunapa mandaqninkuna kayarqan. 

31Aarónpita miraq cürakunatanölami say ayllu runakunata, mandaq 

kaqkunata y mana mandaq kaqkunatapis suertita jitaypa churayarqan 
templucho aruyänanpaq. Sayno churayarqan rey Davidpa, Sadocpa, 
Ahimelecpa, cürakunapa mandaqninkunapa y levita mayinkunapa 
mandaqninkunapa nawpanchömi. 

 

1 Crónicas 25 
Templucho alabayänanpaq levita runakunata David churashqan 

1Saypitami soldädukunapa capitanninkunawan wilanakuskir runakunata 

David churarqan arpata, salteriukunata y platïllukunata tukapaylapa Tayta 
Diospa wilakuyninta wilakuyänanpaq. Wakin runakunami kayarqan Asafpa 
surinkuna, wakin kayarqan Hemánpa surinkuna y wakinnami kayarqan 
Jedutúnpa surinkuna. 

2Asafpa surinkunami kayarqan Zacur, José, Netanías y Asarela. Paykunapa 

dirigiqninmi karqan papänin Asaf. Paymi rey nishqannöla instrumentuta 
tukapaylapa cantashpan Tayta Diospa wilakuyninta wilakurqan. 

3Jedutúnpa surinkuna soqtami kayarqan. Paykunami kayarqan Gedalías, 

Zeri, Jesaías, Simei, Hasabías y Matatías. Mandaqninmi karqan papänin 
Jedutún. Paymi arpata tukapaylapa cantashpan Tayta Diospa wilakuyninta 
wilakurqan. Saynöpami Tayta Diosta agradëcikur alabaq. 

4Hemánpa surinkunami kayarqan Buquías, Matanías, Uziel, Sebuel, 

Jeremot, Hananías, Hanani, Eliata, Gidalti, Romanti-ezer, Josbecasa, Maloti, 
Hotir y Mahaziot. 

5Paykuna lapanpis kayarqan Hemánpa surinkunami. Tayta Diospa 

bendicionninwanmi Hemánpa chunka chusku olqu surinkuna y kimsa warmi 
surinkuna kayarqan. Hemánmi Tayta Diospa wilakuyninta tantiyasiq. 
Tantiyasishqanno mandarmi reyqa mas munayyuq rikakurqan. 

6Asafpa surinkuna, Jedutúnpa surinkuna y Hemánpa surinkuna lapanmi 

taytan tantiyasiyashqannöla Tayta Diospa templuncho platïllukunata, 
arpakunata y salteriukunata tukayaq. Imatapis rurayänanpaq kaqtaqa Asafta, 
Jedutúnta y Hemánta kikin reymi yäsiq. 

7Tukayta shumaq yachaqkuna y Tayta Diosta alabar cantaqkuna lapan 

kayarqan ishkay pachak puwaq chunka puwaqmi (288). 

8Saymi cada ünun turnun töcashqan höra imaypis templucho tukayänanpaq 

suertita jitayaq. Suerti yarqamushqanmanmi mayor karpis shulka karpis, 
yachakuq karpis o yachasikuq karpis tukayaq. 

9Suertita jitayaptinmi puntata yarqamurqan Asaf ayllu Josépaq. Paykunami 

surinkunawan y wawqinkunawan chunka ishkay kayarqan. Suertita yapay 

jitaptinmi yarqamurqan Gedalíaspaq. Paykunami surinkunawan y 
wawqinkunawan chunka ishkay kayarqan. 

10Suertita yapay jitaptinmi yarqamurqan Zacurpaq. Paykunami surinkunawan 

y wawqinkunawan chunka ishkay kayarqan. 

11Suertita yapay jitaptinmi yarqamurqan Izripaq. Paykunami surinkunawan y 

wawqinkunawan chunka ishkay kayarqan. 

12Suertita yapay jitaptinmi yarqamurqan Netaníaspaq. Paykunami 

surinkunawan y wawqinkunawan chunka ishkay kayarqan. 

13Suertita yapay jitaptinmi yarqamurqan Buquíaspaq. Paykunami 

surinkunawan y wawqinkunawan chunka ishkay kayarqan. 

14Suertita yapay jitaptinmi yarqamurqan Jesarelapaq. Paykunami 

surinkunawan y wawqinkunawan chunka ishkay kayarqan. 

15Suertita yapay jitaptinmi yarqamurqan Jesahíaspaq. Paykunami 

surinkunawan y wawqinkunawan chunka ishkay kayarqan. 

16Suertita yapay jitaptinmi yarqamurqan Mataníaspaq. Paykunami 

surinkunawan y wawqinkunawan chunka ishkay kayarqan. 

17Suertita yapay jitaptinmi yarqamurqan Simeipaq. Paykunami surinkunawan 

y wawqinkunawan chunka ishkay kayarqan. 

18Suertita yapay jitaptinmi yarqamurqan Azareelpaq. Paykunami 

surinkunawan y wawqinkunawan chunka ishkay kayarqan. 

19Suertita yapay jitaptinmi yarqamurqan Hasabíaspaq. Paykunami 

surinkunawan y wawqinkunawan chunka ishkay kayarqan. 

20Suertita yapay jitaptinmi yarqamurqan Subaelpaq. Paykunami 

surinkunawan y wawqinkunawan chunka ishkay kayarqan. 

21Suertita yapay jitaptinmi yarqamurqan Matatíaspaq. Paykunami 

surinkunawan y wawqinkunawan chunka ishkay kayarqan. 

22Suertita yapay jitaptinmi yarqamurqan Jeremotpaq. Paykunami 

surinkunawan y wawqinkunawan chunka ishkay kayarqan. 

23Suertita yapay jitaptinmi yarqamurqan Hananíaspaq. Paykunami 

surinkunawan y wawqinkunawan chunka ishkay kayarqan. 

24Suertita yapay jitaptinmi yarqamurqan Josbecasapaq. Paykunami 

surinkunawan y wawqinkunawan chunka ishkay kayarqan. 

25Suertita yapay jitaptinmi yarqamurqan Hananipaq. Paykunami 

surinkunawan y wawqinkunawan chunka ishkay kayarqan. 

26Suertita yapay jitaptinmi yarqamurqan Malotipaq. Paykunami surinkunawan 

y wawqinkunawan chunka ishkay kayarqan. 

27Suertita yapay jitaptinmi yarqamurqan Eliatapaq. Paykunami surinkunawan 

y wawqinkunawan chunka ishkay kayarqan. 

28Suertita yapay jitaptinmi yarqamurqan Hotirpaq. Paykunami surinkunawan 

y wawqinkunawan chunka ishkay kayarqan. 

29Suertita yapay jitaptinmi yarqamurqan Gidaltipaq. Paykunami 

surinkunawan y wawqinkunawan chunka ishkay kayarqan. 

30Suertita yapay jitaptinmi yarqamurqan Mahaziotpaq. Paykunami 

surinkunawan y wawqinkunawan chunka ishkay kayarqan. 

31Suertita yapay jitaptinmi yarqamurqan Romanti-ezerpaq. Paykunami 

surinkunawan y wawqinkunawan chunka ishkay kayarqan. 

 

1 Crónicas 26 
Templu punkuta täpaqkuna mayqan ayllukuna kayashqanpis 

1Kaychömi qelqaraykan templu punkuta täpaqkuna mayqan ayllukuna 

kayashqan. Corépita miraqkunapitami templu punkuta täpaq kayarqan 
Meselemías ayllu runakuna. Meselemíasqa Corépa surin y Asafpa wilkanmi 
karqan. 

2Meselemíaspa qechpa surinmi karqan Zacarías. Paypa qepanmanmi 

yuriyarqan Jediael, Zebadías, Jatniel, 

3Elam, Johanán y Elioenai. 

4Saynölami Corépita miraqkunapita templu punkuta täpaq kayarqan Obed-

edom ayllu runakunapis. Obed-edompa qechpa surinmi karqan Semaías. 
Paypa qepanmanmi yuriyarqan Jozabad, Joa, Sacar, Natanael, 

5Amiel, Isacar y Peultai. Tayta Diospa bendicionninwanmi Obed-edom sayno 

aska suriyuq karqan. 

6Obed-edompa surin Semaíaspa surinkunapis templu punkuta täpaqmi 

kayarqan. Paykuna ali chölu karmi ayllunkunapa mandaqninkuna kayarqan. 

7Paykunami kayarqan Otni, Rafael, Obed y Elzabad. Ayllun Eliú y 

Samaquíaspis ali chölumi kayarqan. 

8Obed-edompa surinkunata y wilkankunata yupayaptin kayarqan soqta 

chunka ishkaymi (62). Paykunaqa lapanpis kayarqan ali chölu y fuerti 
runakunami. 

9Meselemíaspa surinkuna y wawqinkuna kayarqan chunka puwaqmi. 

Paykunapis ali chölu runakunami kayarqan. 

10Meraripita miraqkunapitanami templu punkuta täpaq kayarqan 

surinkunawan Hosa. Hosapa surin Simritami qechpa mana kaykaptinpis 
mandaq kananpaq papänin churarqan. 

11Simripa qepanmanmi yuriyarqan Hilcías, Tebalías y Zacarías. Hosami 

wawqinkunawan surinkunawan kayarqan chunka kimsa. 

12Meselemías ayllu runakuna, Obed-edom ayllu runakuna y Hosa ayllu 

runakuna mandaq karpis mana mandaq karpis lapanmi templu punkuta 
täpayarqan. 

13Cada punkuta juk ayllu runakunami täpayaq. Täpayänanpaqmi suertita 

jitayaq. Suerti mayqanpaqpis yarqamuptinmi mayor karpis shulka karpis 
punkuta täpaq. 

14Meselemías ayllu runakunatami töcarqan inti jeqamunan kaqlä punkuta 

täpayänanpaq. Surin Zacaríastanami töcarqan norti kaq punkuta 
täpananpaq. Zacarías karqan shumaq yäsikuq runami. 

15Obed-edom ayllu runakunatami töcarqan sur kaq punkuta täpananpaq. 

Surinkunatanami töcarqan templucho kaykaq churakuna cuartukunata 
täpayänanpaq. 

16Supimta y Hosatanami töcarqan inti jeqanan kaq Salequet jutiyuq punkuta 

täpayänanpaq. Say punkuqa karqan wisaypa aywaq cällichömi. Cada 
punkuta ayka levita runakuna täpayashqanpis kaynömi karqan: 

17Inti jeqamunan kaqlä punkutami cada junaq soqtaq täpayarqan. Norti kaqlä 

punkutami cada junaq chuskuq täpayarqan. Sur kaqlä punkutami cada junaq 
chuskuq täpayarqan. Churakuna wayikunatanami ishkaykama täpayarqan. 

18Inti jeqanan kaqlä punkutami chuskuq täpayarqan (say punkuqa karqan 

wisaypa aywaq cällichömi). Templu patiutanami ishkaq täpayarqan. 

19Coré ayllu y Merari ayllumi templu punkukunata sayno täpayarqan. 

Templucho cuartukunata täpaqkuna pï pï kayashqanpis 

20Wakin levita runakunanami kayarqan templucho tesörukuna 

churaraykäyashqan cuartukunata täpaq y Tayta Diospaq ofrendata 
churayashqan cuartukunata täpaq. 

21Paykunami kayarqan Gersónpa surin Laadán ayllu runakuna. Cada ünunmi 

ayllunkunapa mandaqnin kayarqan. Saynöpis kayarqan Jehielpita 
miraqkuna, 

22Jehielpa surin Zetampita miraqkuna y Zetampa wawqin Joelpita 

miraqkunapis. Paykunami templucho kaykaq tesörukunata täpayaq. 

Levita runakunapa wakin mandaqninkuna 

23Kaychömi qelqaraykan wakin mandaqkunapa jutinkuna. Say mandaqkuna 

kayarqan Amram ayllupita, Izhar ayllupita, Hebrón ayllupita y Uziel 
ayllupitami. 

Amram ayllupita mandaqkuna 

24Amram ayllupitami mandaq karqan Sebuel. Sebuelqa Moiséspa surin 

Gersónpita miraqmi karqan. Paymi encargädu karqan tesörukuna 
churaraykäyashqan cuartukunaman täpaqkunata churananpaq. 

25Moiséspa jukaq surin Eliezerpa surinmi karqan Rehabías, Rehabíaspa 

surinmi karqan Jesaías, Jesaíaspa surinmi karqan Joram, Jorampa surinmi 
karqan Zicri y Zicripa surinmi karqan Selomit. 

26Selomit ayllu runakunami täpayarqan Tayta Diospaq churayashqan 

tesörukunata. Say tesörukunatami ofrendayarqan rey David, Israel 
runakunapa ayllunkunapa mandaqninkuna, waranqa (1,000) soldädukunapa 
capitanninkuna, pachak (100) soldädukunapa capitanninkuna y 
soldädukunapa mas mandaqnin capitankunapis. 

27Say tesörukuna karqan contrankunata guërracho vinciykur 

apayämushqanmi. Saytami churayarqan TAYTA DIOSPA wayinta shumaq 
alsasiyänanpaq. 

28Say cuartukunamanmi churayarqan TAYTA DIOSPAQ wakin 

ofrendakunatapis. Say ofrendakunata churayarqan profëta Samuel, Cispa 
surin Saúl, Nerpa surin Abner, Sarviapa wawan Joab y wakin runakunapis. 
Selomit ayllu runakunami TAYTA DIOSPAQ lapan churayashqan 
ofrendakunata täpayarqan. 

Izhar ayllupita mandaqkuna 

29Izhar ayllupitami mandaq kayarqan Quenanías y surinkuna. Paykunami 

juklä nacioncho taq Israel runakunapa gobernadorninkuna y juezninkuna 
kayarqan. 

Hebrón ayllupita mandaqkuna 

30Hebrón ayllupitami mandaq kayarqan Hasabías y paypita miraqkuna. 

Paykunami Jordán mayu inti jeqanan kaqläpa taq Israel runakunapa 
mandaqninkuna kayarqan. Paykunami encargädu kayarqan TAYTA 

DIOS nishqanta y rey nishqanta cumplisiyänanpaq. Hasabíaspita miraqkuna 
kayarqan juk waranqa qanchis pachak (1,700) ali chölu runakunami. 

31Saynöpis Hebrón ayllupitami mandaq karqan Jerías. Chusku chunka (40) 

wata rey kaykarmi David musyayta munarqan Hebrón ayllu runakuna 
mayqan markakunacho täyashqantapis. Saymi mandarqan unay 
qelqaraykashqan librukunata liyir Hebrón ayllu runakuna täyashqan 
markakuna mayqan kayashqantapis musyayänanpaq. Saynöpami 
musyayarqan Hebrón ayllu ali chölu runakuna Galaad particho kaykaq 

Jezercho kayashqanta. Saynöpis musyayarqan Jezercho taq Hebrón ayllu 
runakunapa mandaqnin Jerías unay kashqanta. 

32Hebrón ayllu Jeríaspita miraq runakunaqa kayarqan ishkay waranqa 

qanchis pachak (2,700) runakunami. Paykunatami David churarqan Jordán 
mayu inti jeqamunan kaqläpa taq Israel runakunapa mandaqninkuna 
kayänanpaq. Paykunami encargädu kayarqan TAYTA DIOS nishqanta y rey 
nishqanta cumplisiyänanpaq. Saymi encargädu kayarqan Rubén trïbu 
runakunapaq, Gad trïbu runakunapaq y pulan kaq Manasés trïbu 
runakunapaqpis. 

 

1 Crónicas 27 
Davidpa soldädunkunapa capitanninkuna pï pï kayashqanpis 

1Israel soldädukunapa tröpankunaqa kayarqan chunka ishkaymi. Cada 

tröpachömi kayarqan ishkay chunka chusku waranqa (24,000) soldädukuna. 
Paykunami watacho cada killa trukanakuypa reyta sirviyaq. Say 
tröpakunachömi wakin capitankuna kayarqan waranqa (1,000) 
soldädukunapa mandaqninkuna y wakinnami kayarqan pachak (100) 
soldädukunapa mandaqninkuna. Kaychömi qelqaraykan soldädukunapa 
capitanninkunapa y yanapaqninkunapa jutinkuna. 

2Punta kaq killachömi turnun töcarqan Zabdielpa surin Jasobeamta. Payqa 

karqan ishkay chunka chusku waranqa (24,000) soldädukunapa 
capitanninmi. 

3Jasobeam karqan Farespita miraq runami. Pay karqan punta kaq killacho 

turnun töcaq capitankunapa mandaqninmi. 

4Ishkay kaq killachömi turnun töcarqan Dodaita. Pay karqan Ahoapita miraq 

runami. Paypis karqan ishkay chunka chusku waranqa (24,000) 
soldädukunapa capitanninmi. Dodaipa yanapaqninmi karqan Miclot. 

5Kimsa kaq killachömi turnun töcarqan mandaq cüra Joiadapa surin 

Benaíata. Paypis karqan ishkay chunka chusku waranqa (24,000) 
soldädukunapa capitanninmi. 

6Benaíaqa karqan Kimsa Chunka nishqan alinnin kaq soldäducho mandaqmi. 

Benaíapa yanapaqninmi karqan surin Amisabad. 

7Chusku kaq killachömi turnun töcarqan Joabpa wawqin Asaelta. Paypa 

trukannami mandaq karqan surin Zebadías. Paypis karqan ishkay chunka 
chusku waranqa (24,000) soldädukunapa capitanninmi. 

8Pisqa kaq killachömi turnun töcarqan Samhutta. Payqa karqan Izrapita 

miraq runami. Paypis karqan ishkay chunka chusku waranqa (24,000) 
soldädukunapa capitanninmi. 

9Soqta kaq killachömi turnun töcarqan Irata. Payqa karqan Tecoa markapita 

Iquespa surinmi. Paypis karqan ishkay chunka chusku waranqa (24,000) 
soldädukunapa capitanninmi. 

10Qanchis kaq killachömi turnun töcarqan Pelón markapita kaq Helesta. Pay 

karqan Efraín trïbupitami. Paypis karqan ishkay chunka chusku waranqa 
(24,000) soldädukunapa capitanninmi. 

11Puwaq kaq killachömi turnun töcarqan Sibecaita. Payqa karqan Husa 

markapita Zera ayllumi. Paypis karqan ishkay chunka chusku waranqa 
(24,000) soldädukunapa capitanninmi. 

12Esqun kaq killachömi turnun töcarqan Abiezerta. Payqa karqan Anatot 

markapita Benjamín trïbu runami. Paypis karqan ishkay chunka chusku 
waranqa (24,000) soldädukunapa capitanninmi. 

13Chunka kaq killachömi turnun töcarqan Maharaita. Payqa karqan Netofa 

markapita Zera ayllumi. Paypis karqan ishkay chunka chusku waranqa 
(24,000) soldädukunapa capitanninmi. 

14Chunka juk kaq killachömi turnun töcarqan Benaíata. Payqa karqan Piratón 

markapita Efraín trïbu runami. Paypis karqan ishkay chunka chusku waranqa 
(24,000) soldädukunapa capitanninmi. 

15Chunka ishkay kaq killachömi turnun töcarqan Heldaita. Payqa karqan 

Netofa markapita Otoniel ayllumi. Paypis karqan ishkay chunka chusku 
waranqa (24,000) soldädukunapa capitanninmi. 

Israel trïbukunapa mandaqninkuna pï pï kayashqanpis 

16Israel trïbukunapa mandaqninkuna pï kayashqanpis kaychömi 

qelqaraykan: Rubén trïbupa mandaqninmi karqan Zicripa surin Eliezer. 
Simeón trïbupa mandaqninmi karqan Maacapa surin Sefatías. 

17Leví trïbupa mandaqninmi karqan Kemuelpa surin Hasabías. 

Aarónpita miraq ayllukunapa mandaqninmi karqan Sadoc. 

18Judá trïbupa mandaqninmi karqan Davidpa wawqin Eliú. Isacar trïbupa 

mandaqninmi karqan Micaelpa surin Omri. 

19Zabulón trïbupa mandaqninmi karqan Abdíaspa surin Ismaías. Neftalí 

trïbupa mandaqninmi karqan Azrielpa surin Jerimot. 

20Efraín trïbupa mandaqninmi karqan Azazíaspa surin Oseas. Pulan 

Manasés trïbupa mandaqninmi karqan Pedaíaspa surin Joel. 

21Galaadcho kaykaq pulan Manasés trïbupa mandaqninmi karqan 

Zacaríaspa surin Iddo. Benjamín trïbupa mandaqninmi karqan Abnerpa surin 
Jaasiel. 

22Dan trïbupa mandaqninmi karqan Jerohampa surin Azareel. Saynömi 

kayarqan cada trïbu Israel runakunapa mandaqninkuna. 

23Juk kutimi Israel runakunata rey David censasirqan. Isanqa Israel runakuna 

qoyllarkunano askaq kayänanpaq TAYTA DIOS nishqanno askaq kayaptinmi 
ishkay chunka (20) watayuqpita uraman kaqkunataqa censasirqansu. 

24Censu kanantaqa Tayta Dios manami munarqansu. Saymi Sarviapa 

wawan Joab censaykaptin Tayta Dios rabyakur Israel runakunata 
castigarqan. Sayno castigaptinmi censayta Joab usharqannasu. Saynöpami 
Israel runakuna ayka kayashqantapis rey Davidpa acta librunman 
apuntayarqansu. 

Rey Davidpa yanapaqninkuna pï pï kayashqanpis 

25Adielpa surin Azmavetmi encargädu karqan rey Davidpa palaciuncho lapan 

tesörukuna kaykashqanman täpaqkunata churananpaq. Uzíaspa surin 
Jonatánmi encargädu karqan tesörukuna churaraykashqan wayikunaman 
täpaqkunata churananpaq. Say wayikuna kayarqan chakrakunacho, 
markakunacho, caseriukunacho y murallash markakunachöpis. 

26Quelubpa surin Ezrimi encargädu karqan rey Davidpa chakrankunata 

arusinanpaq. 

27Ramat markapita Simeimi encargädu karqan rey Davidpa üva 

chakrankunata arusinanpaq. Sifma markapita Zabdimi encargädu karqan rey 
Davidpa vïnu churakuna wayinkunaman täpaqkunata churananpaq. 

28Geder markapita Baal-hanánmi encargädu karqan rey Davidpa olïvu 

chakrankunaman y hïgus chakrankunaman täpakuqkunata churananpaq. 
Say chakrakunaqa karqan Sefelachömi. Joásmi encargädu karqan rey 
Davidpa aceiti churakuna wayinkunaman täpaqkunata churananpaq. 

29Sarónpita Sitraimi encargädu karqan Sarón pampacho rey Davidpa 

wäkankunata misiqta churananpaq. 

Adlaipa surin Safatmi encargädu karqan Jezreel pampacho rey Davidpa 
wäkankunata misiqta churananpaq. 

30Ismael runa Obilmi encargädu karqan rey Davidpa camëllunkunata misiqta 

churananpaq. Meronotpita Jehedíasmi encargädu karqan rey Davidpa 
ashnunkunata misiqta churananpaq. 

31Agarpita Jazizmi encargädu karqan rey Davidpa uyshankunata y 

cabrankunata misiqta churananpaq. Lapan say runakunami rey Davidpa 
capatazninkuna kayarqan. 

32Davidpa tiyun Jonatánmi ali tantiyaq y yachaq runa kar Davidpa yäsiqnin y 

secretariun karqan. Hacmonipa surin Jehielmi karqan rey Davidpa 
surinkunata cuidaq. 

33Ahitofelpis rey Davidpa yäsiqninmi karqan. 

Arac markapita Husaimi rey Davidpa amïgun karqan. 

34Ahitofelpa trukanmi kayarqan Benaíapa surin Joiadawan Abiatar. Joabnami 

karqan rey Davidpa soldädunkunapa capitannin. 

 

1 Crónicas 28 
Templuta imano arusinanpaqpis rey David tantiyasishqan 

1Saypitanami Jerusalénman David qayasirqan lapan mandäsiqninkunata, 

cada trïbupa mandaqninkunata, soldädukunapa capitanninkunata, waranqa 
(1,000) soldädukunapa mandaqninkunata y pachak (100) soldädukunapa 
mandaqninkunatapis. Saynölami qayasirqan Davidpa y surinkunapa 
chakrancho arusiq capatazninkunata, Davidpa y surinkunapa uywankunata 
misisiqkunata, yanapaqninkunata y ali chölu kaq soldädukunatapis. 

2Lapan shuntakaskiyaptinnami ichirkushpan David nirqan: <<Taytakuna, 

shumaq wiyaykayämay. TAYTA DIOSNINSIPA Pactu Babulnin imayyaqpis 
churaränanpaq y TAYTA DIOS tänanpaq templuta sharkasiyta munarmi 
lapanta kamarishkä. 

3Sayno kamarikuykaptïmi Tayta Dios nimash: <Juk nación runakunawan 

guërracho aska runakunata wanusish karmi qamqa templüta sharkasinkisu>. 

4<<Sayno kaptinpis yärakushqansi TAYTA DIOSMI lapan trïbu Israel 

runakunapa mandaqnin rey kanäpaq akramash. Puntataqa Judá trïbutami 
akrash. Say trïbupitami taytä aylluta akrash. Wawqïkunapitanami noqata 
akramash. 

5<<TAYTA DIOSPA bendicionninwanmi surïkuna aska kaykäyan. 

Paykunapitanami surï Salomónta TAYTA DIOS akrash wanukuptï TAYTA 

DIOS mandaykashqan Israelcho rey kananpaq. 

6Akrashpanmi Tayta Dios nimash: <Suriki Salomónmi templüta y 

patiunkunata rurasinqa. Paytami akrashkä wamrä kananpaq. Noqami taytan 
kashaq. 

7Mandamientükunata y leynïkunata kanan cumplishqannöla cumpliptinqa 

paypita miraqkunalami rey imaypis kayanqa>. 

8<<TAYTA DIOSNINSI rikaykämashqami lapaykipa nawpaykicho qamkunata nï: 

Tayta Diospa lapan mandamientunkunata mana qonqaypa cumpliyay. 
Saynöpami kay nacionninsi imayyaqpis qamkunapaq y surikikunapaq kanqa. 

9<<Kuyay wamrä Salomón, Tayta Diosta cäsukushqäno qampis 

cäsukunki. TAYTA DIOS musyanmi imata shonqunsi yarpaykashqantapis. 
Sayno kaykaptinqa lapan shonquykiwan y lapan voluntänikiwan payta 

cäsukunki. Payta ashirqa tarinkimi. Payta kachariptikiqa qamtapis 
kachariykushunkimi. 

10Qamtami Tayta Dios churashushkanki täkunan templunta arusinaykipaq. 

Sayno kaykaptinqa jukla arusir qalaykasiy>>. 

11Nirkurmi surin Salomónta David entregarqan templuta imano kananpaqpis 

rurashqan plänuta. Say plänuchömi kaykarqan templuman yaykunan patiuta 
imano rurasinanpaq, patiu kuchuncho kaykaq wayikunata imano 
rurasinanpaq, imaykatapis churakuna wayikunata imano rurasinanpaq, 
altuscho jatun cuartukunata imano rurasinanpaq, pasacho kaq cuartukunata 
imano rurasinanpaq y Lugar Santïsimuta imano rurasinanpaqpis. 

12Saynöpis plänuta entregarqan templupa patiunkunata templu patiu 

kuchunkunacho kaykaq cuartukunata imano rurasinanpaq, tesörukunata 
churayänanpaq kaq cuartukunata imano rurasinanpaq y Tayta Diospaq 
ofrenda apayashqankunata churayänanpaq kaq cuartukunata imano 
rurasinanpaqpis. 

13Saynölami surin Salomónta rey David tantiyasirqan cürakuna 

y levita runakuna templucho imata rurayänanpaq y templucho 
kaq sagrädu manëjukunata imano manijananpaqpis. 

14Templupa manëjunkunata rurasinanpaq shuntashqan qoritapis y yuraq 

qellayta saysikatami Salomónta entregarqan. 

15Candelabrukunata y mechërukunata rurasinanpaqpis qorita y yuraq 

qellayta saysikatami entregarqan. Ayka pësananpaq kashqantapis 
calculaykurmi kamariparqan. 

16Mësakunata rurasinanpaqpis qorita y yuraq qellayta pësaypami 

entregarqan. Say mësakunami qaqaylanpa sagrädu tantakunata 
churayänanpaq karqan. 

17Trinchikunata, tazonkunata y uyllukunata rurasinanpaqpis qorita y yuraq 

qellaytami entregarqan. Väsukunata rurasinanpaqpis cada ünun ayka 
lasänanpaq kashqantapis calculaykurmi qoritawan yuraq qellayta 
kamariparqan. 

18Inciensuwan qoshnisikuna altarta rurasinanpaqpis alinnin kaq qoritami 

kamariparqan. Saynölami qorita kamariparqan Tayta Diospa carrëtanta 
rurasinanpaq. Paypa carrëtanqa querubinkunami kayarqan. TAYTA 

DIOSPA Pactu Babulnin jananpami say querubinkunapa 
riprankuna mashtaraykäyarqan. 

19Nirkurmi surin Salomónta David nirqan: <<Lapan say plänukunata 

dibujashkä revelacioncho TAYTA DIOS rikasimashqannölami. Plänucho 
dibujaraykashqantanöla lapantapis rurasinki>>. 

20Mastapis surin Salomónta David nirqan: <<Kananqa mana qelanaypa y 

mana mansariypa jukla arusir qalaykasiy. Templuta y templucho kananpaq 
kaqkunata rurasiyta ushanaykipaqmi noqa sirvishqä TAYTA DIOS mana 
kachaypa yanapäshunki. 

21Templucho trukanakuypa aruyänanpaqmi cürakuna y levita runakuna 

kaycho kaykäyan. Artesänukunapis yanapäyäshunaykipaq kaychömi 
kaykäyan. Lapan mandaqkunapis y común runakunapis listumi kaykäyan 
imatapis mandashqaykita rurayänanpaq>>. 

 

1 Crónicas 29 
Templuta sharkasinanpaq ofrendata churayashqan 

1Saypitanami saycho shuntaraykaq Israel runakunata rey David nirqan: 

<<Rey kananpaq surï Salomónta Tayta Dios akrash kaptinpis payqa 
maqtalaraqmi kaykan. Saynöpis sharkasinanpaq kaq templuqa manami 
runapa wayinsu kanqa, sinöqa TAYTA DIOSPA wayinmi. 

2Saymi sirvishqä Tayta Diospa templunta surï sharkasinanpaq puëdishqäpita 

kamarishkä qorita, yuraq qellayta, broncita, fiërruta y qerukunata. Saynölami 
ónice rumikunata, tukuy casta kuyaylapaq rumikunata y marmolta saysikata 
kamarishkä. 

3<<Saynöpis sirvishqä Tayta Diospa templunta imanöpapis rurasiyta 

munashpämi say jananmanpis kikïpa kaqta qorita y yuraq qellayta 
churashkä. 

4Churashqä qoriqa kaykan pachak waranqa (100,000) kïlu Ofirpita alinnin kaq 

qorimi. Churashqä yuraq qellayqa kaykan ishkay pachak kimsa chunka 
puwaq waranqa (230,000) kïlumi. Say qellayqa kanqa templu perqata 
enchapasinanpaqmi. 

5Saynöpis say qoripita y yuraq qellaypitami yachaq runakuna templupa 

adornunkunata rurayanqa. Kananqa TAYTA DIOSPA templunta 
sharkasinansipaq qamkunapis kashqanpita churayämuy, taytakuna>>. 

6Sayno niptinmi cada ayllupa y cada trïbupa mandaqninkuna, waranqa 

(1,000) soldädukunapa capitanninkuna, pachak (100) soldädukunapa 
capitanninkuna y David arusishqan runakunapa capatazninkunapis 
apayämunanpaq kushish promitiyarqan. 

7Saymi templuta sharkasinanpaq apayarqan pachak soqta chunka pisqa 

waranqa (165,000) kïlu qorita, chunka waranqa (10,000) qoripita rurash 
qellayta, kimsa pachak kimsa chunka waranqa (330,000) kïlu yuraq qellayta, 
soqta pachak waranqa (600,000) kïlu broncita y kimsa millón kimsa pachak 
waranqa (3,300,000) kïlu fiërrutapis. 

8Saynölami tesorëruta entregayarqan saysika kuyaylapaq rumikunata. 

Tesorëruqa karqan Gersónpita miraq Jehielmi. 

9 TAYTA DIOSPA templunta sharkasinanpaq lapan shonqunkunawan aparmi 

runakuna seqaypa kushikuyarqan. Saynölami rey Davidpis seqaypa 
kushikurqan. 

Tayta Diosta David adorashqan 

10Saymi lapan runakunapa nawpancho TAYTA DIOSTA adorar David nirqan: 

<<¡Israel yärakushqan TAYTA DIOS, imayyaqpis alabash kaykulay! 

11 TAYTA DIOS, qamlami lapanpaq munayyuq kaykanki. Qam japalaykita 

pïmaypis alabaykuläshunki. Lapan contraykikunatami vincinki. Lapanpitapis 
mas respitashqami kaykanki. Jana pasapis, kay pasapis y lapan imaykapis 
qampami kaykan. Qampa makikichömi imaykapis kaykan. Lapanpitapis mas 
munayyuq kaptikimi qamta alabayä. 

12<<Qam yanapaptikimi runakuna rïcuyäyanpis. Qam yanapaptikimi 

respitädupis rikakuyan. Qammi lapanta mandanki. Kalpayuq kaypis y 
munayyuq kaypis qampitami kaykan. Respitädu kananpaq y munayyuq 
kananpaqpis qammi runakunata yanapanki. 

13Tayta Diosnilä, saypitami qamta agradëcikur kushish alabayä. 

14<<Templuykita sharkasiyänäpaq lapan apayämushqäpis qampita 

chaskiyashlämi kaykan, Taytay. Saymi noqapis ni mandashqä runakunapis 
merëciyäsu apayämushqäkunata chaskiyämänaykipaq. 

15Unay ayllükuna qorpala kayashqannömi noqakunapis kay pasacho qorpala 

kaykäyä. Imayka lantuyno päsaqlami kaykäyä. 

16 TAYTA DIOSNILÄ, templuykita sharkasiyänäpaq apamushqäpis qampita 

chaskiyashlämi kaykan. 

17<<Tayta Diosnilä, musyankimi shonquncho runa imata yarpashqantapis. 

Pipis munashqaykino kawaptinqa kushikunkimi. Saymi noqapis templuykipaq 
lapan shonqüwan apamushkä. Saynöpis kuyashqayki runakuna lapan 
shonqunkunawan apayämushqanta rikar kushikümi. 

18Unay ayllükuna Abraham, Isaac y Israel yärakuyashqan TAYTA 

DIOS, imaypis yanapaykayälämay lapan shonqükunawan qam 
munashqaykino kawayänäpaq. 

19Surï Salomóntapis tantiyaykasilay mandamientuykikunata, 

yachasikuynikikunata y leynikikunata lapan shonqunwan imaypis 
cäsukunanpaq. Kamarishqäkunawan templuykita shumaq sharkasinanpaq 
yanapaykulay>>. 

20Tayta Diosta sayno manakuskirmi runakunata David nirqan: 

<<Lapayki TAYTA DIOSNINSITA alabayay>>. Sayno niptinmi unay ayllunkuna 



867 

 

 
© 2018  Wycliffe Bible Translators, Inc. 

  
 

 

yärakuyashqan TAYTA DIOSPA nawpanman y reypa nawpanman lapan 
qonqurpakuykur alabayarqan. 

Rey kananpaq Salomónta churayashqan 

21Saypita waraynin junaqnami waranqa (1,000) turïtuta, waranqa carnikunata 

y waranqa carnishkunata pishtaykur rupasina sacrificiukunata rupasiyarqan. 
Saynölami wakin sacrificiukunatapis rupasir jananman vïnutapis 
winapäyarqan. Say sacrificiukunata lapan Israel runakunapa jutinchömi 
rupasiyarqan. 

22Say junaqmi TAYTA DIOSPA nawpancho kushish mikuyarqan upuyarqan. 

Nirkurnami TAYTA DIOSPA nawpancho Davidpa surin Salomónpa umanman 
aceitita winaparqan rey kananpaq. Saywanqa ishkay kutinami rey kananpaq 
umanman aceitita winaparqan. Saynölami Sadoctapis mandaq cüra 
kananpaq aceitita winaparqan. 

23Saynöpami Salomónta TAYTA DIOS churarqan papänin Davidpa 

trukan Israel runakunapa mandaqnin rey kananpaq. Rey kashpan lapan 
rurashqankunapis ali kaptinmi Israel runakuna lapanpis payta respitar 
cäsukuyarqan. 

24Saynölami mandaq runakuna, soldädukuna y Davidpa surinkunapis rey 

Salomónta kushish chaskikuyarqan. 

25Salomónta lapanchöpis TAYTA DIOS yanapaykashqantami Israel runakuna 

tantiyakuyarqan. Sayno yanapaptinmi puntata reykunapitapis mas munayyuq 
rikakurqan. 

David wanushqan 

26Lapan Israel runakunapa mandaqnin reymi Isaípa surin David karqan. 

27Puntataqa Hebrón markachömi qanchis wata rey karqan. Nirkurmi 

Jerusalénchöpis kimsa chunka kimsa (33) wata rey karqan. Saymi Israel 
runakunapa mandaqnin rey karqan chusku chunka (40) wata. 

28David pasaypa awkin kaykarraqmi wanukurqan. Payqa rïcu runa y 

pïmaypitapis respitashqami karqan. Paypa trukannami surin Salomónna rey 
karqan. 

29Rey David lapan rurashqanpis qalaykunanpita ushashqanyaqmi 

qelqaraykan profëta Samuel qelqashqancho, profëta Natán qelqashqancho 
y profëta Gad qelqashqancho. 

30Saychömi qelqaraykan imano mandashqanpis, munayyuq kashqanpis, ima 

päsashqankunapis, Israel nación imano kashqanpis y wakin nacionkuna 
imano kayashqanpis. 

 

  



868 

 

 
© 2018  Wycliffe Bible Translators, Inc. 

  
 

 

2 Crónicas 
2 Crónicas 1 

Yachaq kananpaq Tayta Diosta Salomón manakushqan 
1 Reyes 3.3-15 

1 TAYTA DIOS yanapaptinmi Davidpa surin Salomón intëru mandashqancho 

munayyuq rikakurqan. 

2Israel autoridäkunata Salomón qayasiptinmi shuntakäyarqan 

soldädukunapa lapan capitanninkuna, juezkuna y Israel runakunapa cada 
ayllupa mandaqninkunapis. 

3Paykunawanmi Salomón aywarqan Gabaón markacho kaykaq altarman. 

Saychömi karqan TAYTA DIOSWAN Tinkuna Toldu. Say toldutaqa TAYTA 

DIOSPA sirviqnin Moisésmi sunyaq jirkacho rurasish karqan. 

4Tayta Diospa babulninqa manami Tinkuna Tolduchönasu kaykarqan, sinöqa 

Jerusaléncho David rurasishqan tolduchömi. Say tolducho churaränanpaqmi 
Quiriat-jearim markapita Jerusalénman David apasirqan. 

5Hurpa wilkan y Uripa surin Bezaleel rurashqan bronci 

altarqa Gabaónlachöraqmi kaykarqan. Say altar karqan TAYTA 

DIOSWAN Tinkuna Toldupa nawpanchömi. Saymanmi Salomón lapan 
runakunawan Tayta Diosta manakuq aywayarqan. 

6 TAYTA DIOSPA nawpancho kaykaq bronci altarchömi sacrificiuta rupasir 

waranqa (1,000) uywakunata Salomón rupasirqan. 

7Say sakaymi Salomónta yuripaykur Tayta Dios nirqan: <<Imatapis 

manakamashqaykitami kamaripäshayki>>. 

8Sayno niptinmi Salomón nirqan: <<Tayta Dios, qamqa papänï Davidta alimi 

yanapashkanki. Kananqa noqatanami paypa trukan rey kanäpaq 
churamashkanki. 

9Mandashqä runakunaqa lamar kuchuncho aqushanöraqmi yupaytapis mana 

atipaypaq kaykäyan. Saymi manakamü papänï Davidta 
promitishqaykinöla yanapaykamänaykipaq. 

10Kuyashqayki Israel runakunata shumaq mandanäpaq ali yarpayta y 

yachayta qoykalämay. Yarpaynï shumaq mana kaptinqa kaysika runakunata 
manami mandayta kamäpakushaqsu>>. 

11Saymi Tayta Dios nirqan: <<Kushikümi kuyashqä Israel runakunata 

shumaq mandanaykipaq ali yarpayta y yachayta manakamaptiki. Manami 
manakamashkankisu imaykayuq kanaykipaq, respitädu kanaykipaq, 
contrayki runakunata ushakäsinäpaq ni aska wata kawanaykipaqpis. 

12Saymi manakamashqaykinöla yanapäshayki ali tantiyakuq y yachaq 

kanaykipaq. Saynölami yanapäshayki rïcu kanaykipaq y ali respitash 

kanaykipaqpis. Punta kaq reykunapis manami qam kanaykipaq kashqannöqa 
kayashsu. Saynölami qepa yaykuq reykunapis qammanqa iwalayanqasu>>. 

13Nirkurnami Gabaón markacho Tinkuna Toldu kaqpita Jerusalénman 

Salomón kutikur Israel runakunata mandar qalaykurqan. 

Cawallukunata y carrëtakunata Salomón rantishqan 

1 Reyes 10.26-29; 2 Crónicas 9.25-28 

14Salomón rantirqan saysika carrëtakunata y cawallukunatami. Saynöpami 

paypa karqan juk waranqa chusku pachak (1,400) carrëtankuna y chunka 
ishkay waranqa (12,000) cawallunkuna. Say cawallukunata wakinta 
churarqan guërra carrëtakuna kaykäyashqan cuartilkunacho kayänanpaq y 
wakintanami churarqan Jerusalén palaciun cercacho kayänanpaq. 

15Rey Salomón shuntasishqan qoripis yuraq qellaypis shalanöraqmi 

Jerusaléncho saysika karqan. Saynölami cedru 
jachatapis Sefelacho plantasirqan hïgus jachanöraq saysika kananpaq. 

16Salomón kachashqan negociantikunami Egiptupita y Ciliciapita 

cawallukunata rantiyämuq. 

17Egiptupita rantiyämushqan juk carrëtami cuestaq soqta pachak (600) yuraq 

qellay y juk cawallunami cuestaq pachak pisqa chunka (150) yuraq qellay. 
Say cawallukunata y carrëtakunatami wakintaqa rantikuyaq heteo 
runakunapa mandaqnin reykunata y wakintana Siria runakunapa mandaqnin 
reykunata. 

 

2 Crónicas 2 
Yanapänanpaq rey Hiramta Salomón manakushqan 

1 Reyes 5.1-18; 7.13-14 

1 1 (1.18) TAYTA DIOSPA templunta y kikinpa palaciunta sharkasir 

qalaykuyänanpaqmi Salomónqa 

2 2 (1) qanchis chunka waranqa (70,000) ashtaqkunata churarqan. Saynölami 

puwaq chunka waranqa (80,000) runakunata churarqan jalqacho rumita 
laqlayämunanpaq y kimsa waranqa soqta pachak (3,600) runakunata 
churarqan capatazninkuna kayänanpaq. 

3 3 (2) Nirkurnami Tiro nacionpa mandaqnin rey Hiramman runakunata 

Salomón kacharqan. Paykuna chaykurmi niyarqan: <<Rey Salomónmi nin: 
<Papänï David palaciunta sharkasinanpaq qeruta apasimushqaykino 
noqapaqpis cedru qerukunata apaykasilämuy. 

4 4 (3) Say qerukunata nistaykä TAYTA DIOSNÏPA wayinta sharkasinäpaqmi. 

Say wayichömi payta adorar mushkuq inciensuwan qoshnisiyäshaq 
y sagrädu tantatapis qaqaylanpa churayäshaq. Tutapa y tardipa rupasina 
sacrificiutapis saychömi rupasiyäshaq. Saynölami rupasiyäshaq jamay 



870 

 

 
© 2018  Wycliffe Bible Translators, Inc. 

  
 

 

junaqkunacho, lulu killa fiestakunacho y TAYTA DIOSPA wakin 
fiestankunachöpis. Say fiestakunata imaypis rurayänäpaqmi TAYTA 

DIOS nirqan. 

5 5 (4) << <Ima diospitapis Tayta Diosninsi mas munayyuq kaptinmi 

wayintapis rurasishaq jatunta y kuyaylapaqta. 

6 6 (5) Jana pasapis sayjinanpa sikankaray kaykarpis Tayta Dios tänanpaq 

mana aypaykaptinqa ¡ima tamäñutaraq wayinta sharkasishaq! Sayno 
kaykaptinqa noqa ¡pitaq kä wayinta sharkasinäpaq! Imano kaptinpis 
nawpancho inciensuwan qoshnisiyänaläpaqpis sharkasishaqmi. 

7 7 (6) << <Saymi qamta ruwakü imaykatapis rurayta yachaq runata 

kachaykamunaykipaq. Payqa qoripita, qellaypita, broncipita, fiërrupita, 
granäti tëlapita, puka tëlapita y azul tëlapita imaykatapis rurayta yachaq 
kasun. Saynöpis kasun imaykatapis dibujayta yachaq. Say runami kay 
Judácho y Jerusaléncho kaykaq minkaynïkunawan yanapänakur lapanta 
rurayanqa. Say minkaynïkunataqa papänï Davidmi unayna minkakurqan. 

8 8 (7) << <Markaykicho taq runakuna qeru mutuyta alimi yachayan. 

Paykunawan Líbanupita mutusipaykalämay cedru qerukunata, ciprés 
qerukunata y sándalo qerukunata. Qeru mutuqkunata yanapäyänanpaqmi 
minkaynïkunata kachamushaq. 

9 9 (8) Tayta Diospa templun jatun y kuyaylapaq kananpaq kaykaptinqa 

saysikatami qerukunata nistäshaq. 

10 10 (9) Qeru mutuqkuna mikuyänanpaqmi apasimushaq chusku millón 

chusku pachak waranqa (4'400,000) kïlu trïguta, chusku millón chusku 
pachak waranqa kïlu cebädata, chusku pachak chusku chunka waranqa 
(440,000) litru vïnuta y chusku pachak chusku chunka waranqa litru olïvu 
aceititapis> >>. 

11 11 (10) Sayno niptinmi Tiro nacionpa mandaqnin rey Hiram Salomónman 

cartakurqan: <<Kushikümi Israel runakunata kuyashpan paykunapa 
mandaqnin rey kanaykipaq TAYTA DIOS churashushqaykipita>> nir. 

12 12 (11) Mastapis cartancho Hiram nirqan: <<Kay pasatapis jana pasatapis 

kamaq TAYTA DIOS alabash kaykuläsun. Israel runakunata kuyaq Dios karmi 
rey Davidpa surin kaptiki yanapaykäshunki shumaq yachaq, tantiyakuq y 
yarpachakuq kanaykipaq. Sayno tantiyakuq karmi TAYTA DIOSPA templunta y 
kikikipa palaciuykitapis shumaq sharkasinkipaq. 

13 13 (12) <<Saymi kanan kachaykämü Hiram-abita. Payqa imaykata 

rurananpaqpis habilösumi. 

14 14 (13) Paypa maman Dan trïbupitami y papäninnami Tiro markapita 

kaykan. Ima aruytapis payqa yachanmi. Saymi qoripita, qellaypita, broncipita, 
fiërrupita, rumipita, qerupita, granäti tëlapita, azul tëlapita, lïnu tëlapita y puka 

tëlapita imaykatapis rurayta yachan. Munashqaykinömi imaykatapis 
dibujapäshunki. Papäniki David minkakushqan runakunawan iwalmi pay 
arunqa. 

15 15 (14) <<Trïguta, cebädata, olïvu aceititawan vïnuta apasimunaykipaq 

nishqaykinöla apaykasilämuy, taytay. 

16 16 (15) Aykatapis nistashqaykitami Líbanupita cedru qerukunataqa 

jorqasipämushayki. Lamar kuchunman chaykasirmi say qerukunata 
shinrirkur balsatano yakulanpa Jope markayaq apasimushaq. Saypitanami 
Jerusalénman ashtasikunki>>. 

17 17 (16) Papänin rey David censasishqannömi Salomónpis Israel nacioncho 

taykaq jäpa runakunata censasirqan. Censasirmi musyarqan pachak pisqa 
chunka kimsa waranqa soqta pachak (153,600) jäpa runakuna Israelcho 
täyashqanta. 

18 18 (17) Say runakunapita qanchis chunka waranqa (70,000) runakunata 

churarqan kamariylanta imatapis ashtayänanpaq, puwaq chunka waranqa 
(80,000) runakunata churarqan jalqacho rumita laqlayänanpaq y kimsa 
waranqa soqta pachak (3,600) runakunata churarqan capatazninkuna 
kayänanpaq. 

 

2 Crónicas 3 
Templuta Salomón sharkasishqan 

1 Reyes 6.1-38 

1Jerusaléncho kaykaq Moriah lömachömi rey Salomón TAYTA 

DIOSPA templunta sharkasirqan. Say lömachömi karqan jebuseo runa 
Ornánpa ëran. Say ëracho Tayta Dios yuripashqanpitami templuta saycho 
sharkasinanpaq rey David rantirqan. 

2Salomón chusku wata rey kaykarmi ishkay kaq killacho y ishkay kaq 

junaqcho templuta arusir qalaykurqan. 

3Templuta rurasirqan ishkay chunka qanchis (27) metru larguta y 

anchuynintana rurasirqan esqun metruta. 

4Templupa anchuynin esqun metru kashqannölami templu yaykuna kaqläpa 

alarninpapis anchuynin karqan esqun metru. Saynölami altuyninpis karqan 
esqun metru. Alartami qoriwan chipyaq enchapasirqan. 

5Templupa jatun kaq cuartuntanami entablasirqan ciprés tablakunawan. Say 

tablakuna jananpami mas alinnin kaq qoriwan enchaparkasir dibujasirqan 
palmërakunata y cadinakunata. 

6Nirkurmi say cuartuta kuyaylapaq rumikunawan adornasirqan. 

Enchapasinanpaqmi alinnin kaq qorita Parvaim partipita apasimurqan. 

7Say qoriwanmi terrädukunata, numbralkunata, paderkunata, punkukunata y 

templu rurincho kaqtaqa lapanta enchapasirqan. 
Padermanmi querubín niraqkunatapis dibujasirqan. 

8Templupa rurin kaq cuartutami Lugar Santïsimu kananpaq rurasirqan. Jatun 

kaq cuartupa anchuynin esqun metru kashqannölami Lugar Santïsimupa 
anchuyninpis esqun metru karqan. Saynölami larguyninpis esqun metru 
karqan. Lugar Santïsimuta ishkay chunka waranqa (20,000) kïlu mas alinnin 
kaq qoriwanmi enchapasirqan. 

9Saypaqmi qoripita clävukuna karqan. Cada clävumi mediu kïlu maslan 

lasarqan. Altuscho kaykaq cuartukunatapis qoriwanmi lapanta 
enchapasirqan. 

10Lugar Santïsimu rurinmanmi ishkay querubinkunata qerupita ruraykasir 

ichisirqan. Say querubinkunatapis qoriwanmi enchapasirqan. 

11Juk querubinpa ripranmi perqaman töparaykarqan y jukaq riprannami jukaq 

querubinpa ripranman töparaykarqan. Juk querubinpa ripranpa puntanpita 
jukaq querubinpa ripranpa puntanyaqmi karqan esqun metru. Cada ripranpa 
larguyninmi karqan ishkay metru juk cuarta maslan. 

12Jukaq querubinpa riprankunapis say tamäñulami karqan. Saymi juk ripran 

töparaykarqan jukaq kaq perqaman y jukaq riprannami töparaykarqan jukaq 
querubinpa ripranman. 

13Say querubinkunaqa punkuläpa rikakushqami ichiraykäyarqan. Juk 

querubinpa ripranpa puntanpita jukaq querubinpa ripranpa puntanyaq karqan 
esqun metrumi. 

14Lugar Santupita Lugar Santïsimuta saparaq cortïnatami awasirqan azul, 

granäti y puka milwa jïluwan y llanula puskash lïnu jïluwanpis. Say cortïna 
jananpami bordaraykarqan querubinkuna. 

Ishkay columnakunata rurasishqan 

1 Reyes 7.15-22 

15Templupa punkuncho ichiräyänanpaqmi Salomón rurasirqan ishkay jatusaq 

columnakunata. Cada columnapa larguyninmi karqan chunka soqta metruno. 
Columna puntancho kananpaqmi adornuntapis rurasirqan ishkay metru juk 
cuarta altuta. 

16Cadinatapis tukupa nawinman awaykasirmi say columnakuna puntancho 

kaykaq capitelkunaman warkasirqan. Saypita pachak (100) granäda 
frütakunatano ruraykasirmi cadinakunaman warkurqan. 

17Say columnakunatami templu punkuman ichisirqan jukta aluq kaqläninman 

y jukaqtana isuq kaqläninman. Aluq kaqlächo ichiraykaqtami jutisirqan Jaquín 
jutin kananpaq y isuq kaqlächo ichiraykaqtami jutisirqan Boaz jutin kananpaq. 

2 Crónicas 4 
Templupa manëjunkunata rurasishqan 

1 Reyes 7.23-51 

1Saynölami bronci altartapis Salomón rurasirqan. Say altarpa larguyninmi 

karqan esqun metru, anchuyninpis karqan esqun metru y altuyninnami 
karqan chusku metru pulan. 

2Saynöpis yakuta shuntayänanpaqmi rurasirqan broncipita fundiypa lamar 

niyashqan jatunkaray redondu lavatoriuta. Say lavatoriupa anchuyninmi 
karqan chusku metru pulan. Altuyninnami karqan ishkay metru y 25 
centïmetru. Kuchunta tumaypa tupuptinmi karqan chunka kimsa metru pulan 
(13.5). 

3Lavatoriu wirpan jawanpami ishkay fïla tumaypa karqan broncipita rurash 

törukuna. Cada pulan metruchömi chunka törukuna karqan. Say törukunaqa 
lavatoriuwan juk piëzalami karqan. 

4Say lavatoriutami jamasirqan chunka ishkay broncipita rurash törukuna 

jananman. Kimsa törukunami rikaraykarqan inti jeqamunan kaqläpa, kimsa 
kaqnami inti jeqanan kaqläpa, kimsa kaqnami norti kaqläpa y kimsa kaqnami 
sur kaqläpa. Say törukunaqa lapanpis sikipanakushqami kayarqan. 
Lavatoriunami törukunapa janancho jamaraykarqan. 

5Say lavatoriuqa puwaq centïmetru raktami karqan. Shiminqa liriu wayta 

pashtaraykaq niraqmi karqan. Say lavatoriuman yaku juntaq soqta chunka 
soqta waranqa (66,000) litrumi. 

6Saypitanami broncipita rurasirqan chunka taksha lavatoriukunatapis. Say 

lavatoriukunacho kaykaq yakuwanmi sacrificiukunata rupasiyänanpaq 
lapanta maylayaq. Pisqa lavatoriukunami churaräyarqan altarpa aluq 
kaqläninpa y pisqa kaqnami churaräyarqan altarpa isuq kaqläninpa. Jatun 
kaq lavatoriucho winaraq yakuwanmi cürakuna maylakuyaq. 

7David yäsishqannölami chunka candelabrukunatapis qoripita 

ruraykasir templuman churasirqan. Pisqa kaqtami churasirqan aluq 
kaqläman y pisqa kaqtanami churasirqan isuq kaqläman. 

8Saynölami chunka mësakunatapis ruraykasir templuman churasirqan, pisqa 

kaqta aluq kaqläman y pisqa kaqtana isuq kaqläman. Saynölami pachak (100) 
tazonkunatapis qoripita rurasirqan. 

9Juk patiutami rurasirqan cürakuna shuntakäyänanpaq y juk mas jatun 

patiutanami rurasirqan común runakuna shuntakäyänanpaq. Cada patiupa 
punkuntami bronciwan enchapasirqan. 

10Say jatun lavatoriutanami churasirqan templupa aluq kaq esquïnanman. 

Say esquïnaqa inti jeqamunan kaqläpami karqan. 

11Saynölami Hiram rurarqan mankakunata, tenäzakunata y tazonkunatapis. 

Salomón minkakushqannölami Hiramqa Tayta Diospa templuncho kananpaq 
lapanta rurarqan. 

12Say rurashqankuna karqan: ishkay columnakuna, 

columnakunapa puntancho adornunkuna, 

columnakunapa cada adornuncho tukupa nawinman awash ishkay 
adornukuna, 

13say adornupita waqiraykaq chusku pachak (400) granädakuna (say 

granädakunata rurarqan ishkay fïla waqiränanpaqmi), 

14chunka carrëtakuna, 

carrëtakunapaq chunka lavatoriukuna, 

15chunka ishkay törukuna, törukuna janancho jamaränanpaq lamar 

niyashqan jatun lavatoriu, 

16mankakuna, palëtakuna y jatun tenedorkunapis. Lapan saykunatami TAYTA 

DIOSPA wayinpaq rey Salomón nishqannöla broncipita chipipiqtaraq Hiram-
abi rurarqan. 

17Räku mituwan moldita ruraykurmi saykunata fundirqan Sucotwan Saretán 

markakuna tinkuqcho. Sayqa karqan Jordán mayu nawpan pampachömi. 

18Broncipita rurashqan manëjukuna saysika kaptinmi ayka broncita 

gastashqantapis Salomón pësasirqannasu. 

19Saynölami Tayta Diospa templunman churayänanpaq wakin 

manëjukunatapis Salomón rurasirqan. Say manëjukunami karqan: qoripita 
altar, tanta churakuna qoripita mësakuna, 

20qoripita rurash candelabrukuna (say candelabrukunata Lugar Santïsimupa 

frentinmanmi churasirqan David yäsishqanno ratasiyänanpaq), 

21wayta niraq adornukuna, mechërukuna, qoripita rurash tenäzakuna, 

22mëchapa liptanta jorqunanpaq taksha alicätikuna, tazonkuna, wishlakuna, 

inciensu qoshnisikuna, Lugar Santïsimuman yaykuna punkupa bisagrankuna 
y templu punkupa bisagrankunapis. Lapan saykunaqa qoripita rurashqami 
karqan. 

 

2 Crónicas 5 

1 TAYTA DIOSPA templunta rurasiyta Salomón ushaskirnami templupa 

manëjunkunata sayman churananpaq apasirqan. Say manëjukunataqa 
Salomón rurasirqan TAYTA DIOSPAQ taytan David churashqan qoripita y 
qellaypitami. 

Babulta templuman apayashqan 

1 Reyes 8.1-11 

2Saypitanami Salomónqa Jerusalénman qayasirqan lapan Israel mayor 

runakunata, trïbukunapa mandaqnin runakunata y Israel ayllukunacho mas 
rikaraq runakunatapis. Paykunata qayasirqan TAYTA DIOSPA Pactu 
Babulninta Davidpa Markanpita templuman apayänanpaqmi. Davidpa 
Markanpa jukaq jutinmi kaykan Sión. 

3Qanchis kaq killacho jatun fiestata rurayashqan junaqmi say qayasishqan 

runakunawan Salomón shuntakäyarqan. 

4Lapan mayor runakuna shuntakaskiyaptinmi levitakuna babulta umrukurkur 

templuman apayarqan. 

5Paykunawanmi cürakunapis say babulta, Tinkuna Tolduta y 

manëjunkunatapis apayarqan. 

6Templuman chaykasirmi babulpa nawpanman rey Salomónqa lapan Israel 

runakunawan shuntakäyarqan. Saychömi Tayta Diosta adorayashpan 
yupaytapis mana atipaypaq saysika uyshakunata, cabrakunata y törukunata 
pishtaykur altarcho rupasiyarqan. 

7Nirkurnami TAYTA DIOSPA Pactu Babulninta cürakuna churayarqan Lugar 

Santïsimucho ishkay querubinkunapa riprankuna jawanman. 

8Say querubinkunapa riprankunami babul jananpa mashtaraykarqan. 

Saynöpami babul y wintukunan qerukunapis querubinkunapa riprankuna 
jawanchöna karqan. 

9Wintukuyänan qerukuna largu karmi Lugar Santupita rikakarqan. Alarpitami 

isanqa rikakarqannasu. Saynölami kananyaqpis kaykan. 

10Say babulchöqa Horebcho Moisés churashqan ishkay parara rumikunalami 

kaykarqan. Say pararakunachömi qelqararqan Israel runakuna Egiptupita 
yarqayämushqan wisan paykunawan TAYTA DIOS pactuta rurashqan. 

11Lugar Santïsimuman babulta churaykurmi cürakuna yarqukuyarqan. 

Saycho kaq cürakunaqa turnun mana töcaykaptinpis purificakushqami 
kaykäyarqan. 

12Leví trïbupita cantaq kaq runakunami altarman inti jeqamunan kaqlächo 

ichiraykäyarqan lïnupita rurash mödanan jatish y platïllunkuna, salteriunkuna, 
arpankuna aptash. Paykunami kayarqan Asaf, Hemán, Jedutún, surinkuna y 
ayllunkuna. Paykunawanmi kaykäyarqan cornëta tukaq pachak ishkay 
chunka (120) cürakunapis. 

13Saymi cornëtata, platïllukunata y wakin instrumentukunatapis tukayaptin 

cantaqkuna TAYTA DIOSTA agradëcikur alabayarqan: <<¡Tayta Diosqa alilata 
ruraqmi! 

¡Kuyapäkuyninqa manami imaypis ushakansu!>> Sayno nir 
alabaykäyaptinmi TAYTA DIOSPA templunta pukutay sapakurkurqan. 

14Pukutay sayno juntaraptin y kikin TAYTA DIOS say pukutaycho kaptinmi 

cürakunaqa ima ruraytapis mana kamäpakur yarqukuyarqan. 

 

2 Crónicas 6 
Templuta Salomón dedicashqan 

1 Reyes 8.12-66 

1Saymi Tayta Diosta manakur Salomón nirqan: <<TAYTA DIOS, yanawyaykaq 

pukutay rurincho tashqaykitami nishkanki. 

2Sayno kaptinpis kananqa templuta sharkasipashkä imayyaqpis saycho 

tänaykipaqmi>>. 

3Nirkurnami saycho kaykaq Israel runakunaman tikraykur bendicionta 

qoshpan rey Salomón 

4nirqan: <<Alabash kaykuläsun yärakushqansi TAYTA DIOS. Paymi papänï 

Davidta promitishqankunata lapanta cumplish. Promitirmi nirqan: 

5<Kuyashqä Israel runakunata Egiptupita jorqamushqä junaqpita pasa 

manami manakushkäsu mayqan Israel trïbukunapa markanchöpis täkunä 
templuta rurapäyämänanpaq. Saynöpis manami mayqan runatapis 
akrashkäsu Israel runakunapa mandaqnin rey kananpaq. 

6Saypitanami isanqa Jerusalénta akrashkä saycho tänäpaq. Saynöpis 

qamtami akrashkä Israel runakunapa mandaqnin rey kanaykipaq>. 

7<<Papänï Davidqa kuyamaqninsi TAYTA DIOSTA adoranansipaq templuta 

rurasiytami munarqan. 

8Sayno munaptinpis TAYTA DIOS nirqan: <Noqapaq templuta sharkasiyta 

yarpashqayki alimi kaykan. 

9Isanqa manami qamsu sharkasinkipaq, sinöqa surikiraqmi noqapaq 

templuta sharkasinqa>. 

10<<Promitishqannölami TAYTA DIOS cumplish. Saymi papänï Davidpa trukan 

Israel runakunapa mandaqnin rey kaykä. Saynöpis kuyamaqninsi TAYTA 

DIOSPAQ templuta sharkasishkä. 

11Say templumanmi TAYTA DIOSPA Pactu Babulninta churasishkä. Say babul 

rurinchömi unay ayllunsikunawan TAYTA DIOS rurashqan pactu 
qelqaraykan>>. 

12-13Sayno nirkurmi Salomónqa patiu chawpicho broncipita rurasishqan 

patakman wisarqan. Say patakpa larguyninpis y anchuyninpis karqan ishkay 
metru juk cuartami. Altuyninnami karqan juk metru juk cuarta mas juk jëmin. 

Saypitanami lapan Israel runakuna rikaykäyaptin TAYTA 

DIOSPA altarnin nawpanman qonqurpakuykur makinta junaqpa joqarirqan. 

14Nirkurmi Tayta Diosta manakushpan nirqan: <<Israel runakunata 

kuyaq TAYTA DIOS, jana pasachöpis ni kay pasachöpis qamnöqa manami ima 
diospis kansu. Sirvishuqnikikunawan pactu rurashqaykitaqa imaypis 
cumplinkimi. Saynömi lapan shonqunkunawan munashqaykino kawaqkunata 
imaypis kuyapanki. 

15Sirvishuqniki papänï Davidta lapan promitishqaykita cumplirmi templuykita 

sharkasinäpaq yanapämashkanki. 

16<<Israel runakunata kuyaq TAYTA DIOS, papänï Davidta promitirmi nirqayki: 

<Qampita miraqkunapis qam cumplishqaykino mandamientükunata 
cumpliptinqa Israel runakunapa mandaqnin reykuna kayänanpaqmi imaypis 
churashaq>. 

17Say promitishqaykita imaypis cumpliykulay, Taytay. 

18<<Isanqa ¿rasunpaypasuraq kay pasaman shamuykur runakuna 

täyashqancho tankiman? Jana pasapis sayjinanpa sikankaray kaykarpis 
manami tänaykipaq aypansu. Sayno kaykaptinqa ¡imanöparaq kay 
rurasipashqä templu aypaykunqa! 

19Imano kaptinpis lapan shonqüwan manakamushqäta wiyaykalämay, TAYTA 

DIOS. Saynöla kanan ruwakamushqäta chaskiykalämay. 

20Kikikimi nirqayki kay templucho imaypis tänaykipaq. Sayno nikarqa 

paqaspapis junaqpapis kay templucho kaykulay manakamushqäta imaypis 
wiyaykamänaykipaq. 

21Noqa manakamuptïpis y kuyashqayki Israel runakuna kay templucho 

manakayämushuptikipis wiyaykayälämay. Imata jusalikuyashqäpitapis 
perdonta manakayämuptï jana pasacho tashqaykipita pasa 
perdonaykayälämay. 

22<<Pipis lutanta rurarkur jukta jitapaptin rasun kaqta musyayänanpaq kay 

altarnikiman qayaykasimur jurasiptin 

23jana pasapita pasa wiyaykalämunki. Nirkur jusayuq kaqta castigarpis 

jusaynaq kaqtaqa ama castigaykulankisu. 

24<<Kuyashqayki Israel runakuna jusalikuyashqanpita contrankuna vincir 

nacionninman apakuyaptin kay templumanpa rikäramur perdonta manakur 
alabayäshuptikiqa 

25jana pasapita pasa wiyaykalämunki ari. Nirkur perdonashpayki unay 

ayllükunata y noqakunata qoykamashqayki nacionman kutiykasilämunki, 
Taytay. 

26<<Jusalikuyashqanpita fiyupa usyawan castigaptiki kay templumanpa 

rikäramur perdonta manakur alabayäshuptikiqa 

27jana pasapita pasa wiyashpayki kuyashqayki Israel ayllu ashmaynikikunata 

perdonaykulanki. Nirkur tantiyaykasilanki cäsukuyäshushpayki shumaq 
kawayänanpaq. Saynöpis qoykushqayki chakrakunaman 
tamyaykasilämunki, Taytay. 

28<<Kay nacioncho muchuy kaptin, pesti kaptin, usyawan lapan sakiptin, 

mikuyta rancha ushaptin, chukluskuna o malumyakuna ushaptin, mayqan 
markatapis contrankuna jiruruypa sapar atacayaptin, o ima desgraciapis o 
qeshyapis sariptin kuyapaykulanki, Taytay. 

29Kuyashqayki Israel runakuna mayqanpis jusayuq kayashqanta tantiyar kay 

templumanpa makinkunata joqarkur manakayämushuptiki 

30jana pasacho tashqaykipita pasa wiyashpayki perdonaykulanki, ari. Taytay, 

qam musyankimi runa imata yarpashqantapis. Saymi imanöpis 
kawayashqanman tupu yanapaykulanki. 

31Sayno yanapashqaykita tantiyakurmi unay ayllükunata qoykushqayki 

nacioncho imaypis cäsukur mansapakuyäshunki. 

32<<Saynölami kuyapäkuq Tayta Dios kashqaykita musyar juklä nacioncho 

taq mana Israel runakunapis kay nacionman shayämunqa. Paykunapis 
musyayanqami lapanpaq munayyuq Dios kashqaykita y imapis qampaq aja 
mana kashqanta. Kay templumanpa rikäramur manakayämushuptiki 

33jana pasapita pasa wiyashpayki yanapaykulanki. Sayno yanapaykulanki 

kay pasacho lapan nación runakunapis rikakushpan kuyashqayki Israel 
runakunano mansapakuyäshunaykipaq. Saynölami paykunapis tantiyayanqa 
kay sharkasishqä templucho adorayäshushqaykita. 

34<<Kuyashqayki Israel runakuna contrankunawan pelyayänanpaq 

maymanpis kachaptiki kay akrashqayki markamanpa y qampaq 
sharkasishqä templumanpa rikäramur manakayämushuptiki 

35jana pasapita pasa wiyashpayki yanapaykulanki. 

36<<Lapan runakunapis jusalikuqlami kaykäyan, Taytay. Sayno kar 

kuyashqayki Israel runakuna jusalikuyaptin imaptinqa pasaypa rabyashpayki 
capazchir manana yanapankipaqnasu. Sayno kaptin contrankuna 
shayämushpan capazchir nacionninman apakuyanqa cercaman karpis o 
karuman karpis. 

37Saycho kaykar capazchir cuentata qokuyashpan <jusalikur lutanta 

rurayashpämi qamta cäsukuyashkäsu> nir perdonta manakayämushunki. 

38Saynöpis capazchir contran runakunapa markancho kaykar lapan 

shonqunkunawan yärakamur manakayämushunki. Unay ayllükunata 

qoykushqayki nacionmanpa rikäramur, kay akrashqayki markamanpa 
rikäramur y qampaq sharkasipashqä templumanpa rikäramur 
manakayämushuptiki 

39taykashqayki jana pasapita pasa wiyar yanapaykulanki, Taytay. 

Kuyashqayki Israel runakuna jusalikuyashqanpita perdonaykulanki. 

40<<Kay templuykipita manakayämushqäta wiyaykalämuy, Taytay. 

41<<TAYTA DIOS, tänaykipaq kaqman shamuykulay. Munayyuq babulniki 

kashqancho taykulay. Sirvishuqniki cürakunapis lapan voluntäwan 
sirviykuyäläshunki. Munashqaykino kawaqkunapis kuyakuq kashqaykipita 
kushish alabaykuyäläshunki. 

42 TAYTA DIOS, akrashqayki reyta imaypis yanapaykulay. Sirvishuqniki 

Davidta kuyar promitishqaykita cumpliykulay>>. 

 

2 Crónicas 7 

1Salomón manakuyta ushaskiptinmi ciëlupita nina ratamur rupasina 

sacrificiuta y wakin sacrificiukunatapis ushaypa ruparqan. Saynölami TAYTA 

DIOSPA pukutayninpis templuman juntarqan. 

2Sayno juntaptinmi templuman yaykuyta cürakuna kamäpakuyarqansu. 

3Nina urämuqta y TAYTA DIOSPA pukutaynin templuman juntakuykuqta 

rikarmi Israel runakunaqa adorar pasaman lätakuykuyarqan. TAYTA 

DIOSTA alabarmi kayno niyarqan: <<¡TAYTA DIOSQA alilata ruraqmi! 

¡Kuyapäkuyninqa manami imaypis ushakansu!>> 

4Saypitanami rey Salomón y lapan Israel runakuna TAYTA 

DIOSPAQ sacrificiukunata rupasiyarqan. 

5Saymi rupasiyarqan ishkay chunka ishkay waranqa (22,000) törukunata y 

pachak ishkay chunka waranqa (120,000) uyshakunatawan cabrakunata. 
Saynömi Tayta Diospaq sharkasishqan templuta lapan Israel runakunawan 
Salomón dedicayarqan. 

6Sitiunkunaman cürakuna 

ichiykurmi levitakunapa nawpancho cornëtakunata tukayarqan. Saynölami 
Tayta Diosta alabayänanpaq rey David rurasishqan instrumentukunata 
tukayashpan levitakuna cantaykäyarqan: <<¡Kuyakuyninqa mana ushakaqmi 
kaykan!>> niyashpan. Sayyaqmi lapan Israel runakuna ichiraykäyarqan. 

7Rupasina sacrificiukuna, saki mikuy ofrendakuna y ali kawakuy 

sacrificiukuna saysika kaptinmi bronci altar ayparqansu rupasiyänanpaq. 
Saymi templu patiu chawpintapis Salomón dedicarqan say pampacho 
rupasiyänanpaq. 

8Saypitanami lapan Israel runakunawan Ramäda fiestata Salomón 

rurayarqan. Hamat markaman yaykunapita pasa y Egipto raqra kuchunpita 
pasami say fiestaman aska runakuna shayämurqan. 

9Altarta dedicar qanchis junaq fiestata rurayashqannömi Ramäda fiestatapis 

qanchis junaq rurayarqan. Ramäda fiestata rurayta ushaskirmi Diosta 
adorayashpan juk junaq mas fiestata rurayarqan. 

10Qanchis kaq killa ishkay chunka kimsa (23) kaq junaqcho fiesta rurayta 

ushaskirmi runakuna kutikuyänanpaq rey Salomón despacharqan. 
Wayinkunapa kushish kutirmi TAYTA DIOSTA agradëcikuyarqan Davidta, 
Salomónta y kuyashqan Israel runakunata yanapashqanpita. 

Salomónta Tayta Dios promitishqan 

1 Reyes 9.1-9 

11Yarpashqannömi Salomónqa TAYTA DIOSPA templunta y rey täkunan 

palaciuta sharkasir usharqan. 

12Saypitanami sakaypa yuripaykur Salomónta TAYTA DIOS nirqan: 

<<Manakamashqaykita wiyashkämi. Saymi sharkasishqayki templuta 
akrashkä saycho sacrificiuta rupasiyänaykipaq. 

13Saymi mana tamyasimuptï, mikuykunata ushayänanpaq chukluskunata 

kachamuptï y pesti qeshyata kachamuptï 

14kuyashqä runakuna jusalikuyashqanta tantiyakur perdonta 

manakayämaptin, ashiyämaptin y jusalikuykunata kachariyaptinqa 
manakayämashqanta jana pasapita pasa wiyashaq. Jusalikuyashqanta 
perdonashpämi nacionninman bendicionnïta churashaq. 

15<<Kay templuman shamuykur runakuna manakayämashqanta 

wiyashaqmi. 

16Kay templucho imayyaqpis tänäpaq akrash karmi mana kachaypa imaypis 

rikashaq. 

17<<Qampis taytayki Davidno lapan nishqäta cäsukamar leynïkunata y 

mandamientükunata cumplir kawaptikiqa 

18paywan pactuta rurar promitishqänölami qampita miraqkuna imayyaqpis 

Israel runakunapa mandaqnin rey kayanqa. 

19<<Leynïkunata y mandamientükunata mana cäsukuyashpayki juk 

dioskunata adorayaptikiqa 

20qamkunata qoykushqä nacionpita qarquyäshaykimi. Adorayämänaykipaq 

sharkasish kaptikipis taykashqä templuta kachariykushaqmi. Qamkunata 
castigaptïmi juklä nacioncho taq runakunapis kushipäyäshushpayki 
manakaqman churayäshunkipaq. 



881 

 

 
© 2018  Wycliffe Bible Translators, Inc. 

  
 

 

21Kay templu kuyaylapaq kaptinpis raqälana kaykaqta rikaykurmi runakuna 

mansakäyashpan niyanqa: <¡Imanirraq kay nación runakunata y kay 
templutapis TAYTA DIOS ushakäsish!> 

22Sayno niptinmi niyanqa: <Yärakuyashqan TAYTA DIOSTA sirviyänanpa 

trukan juk dioskunatana adorar adorayashqanpitami paykunata sayno 
päsash. Unay ayllunkunata Egiptupita Tayta Diosnin jorqaykämuptinpis 
mana cäsukuyashqanpitami sayno castigash> >>. 

 

2 Crónicas 8 
Rey Salomón wakin rurashqankuna 

1 Reyes 9.10-28 

1 TAYTA DIOSPA templunta y rey täkunan palaciuta ishkay chunka (20) 

watachömi Salomón sharkasiyta usharqan. 

2Saypitanami Hiram qoykushqan markakunatapis alsarkasir Israel 

mayinkunata sayman churarqan täyänanpaq. 

3Nirkurnami soldädunkunata pushakurkur aywar Soba nacioncho kaykaq 

Hamat markata atacarqan. Paykunata vincirkurnami say markata 
acapararqan. 

4Saypitanami sunyaq jirkacho kaykaq Tadmor markatapis alsasirqan. 

Saynölami Hamat marka cercancho kaq mikuy churakuna markakunatapis 
alsasirqan. 

5Saynölami alsasirqan jana kaq Bet-horónta y ura kaq Bet-horóntapis. Say 

markakunatami murallarkasir punkukunatapis cerröjukunatapis churasirqan. 

6Saynölami alsasirqan Baalat markata, mikuy churakunan markakunata, 

guërra carrëta churakunan wayikunata y cawallun loqash aywaq 
soldädukunapa cuartilninkunatapis. Saynölami lapan yarpashqanta 
rurasirqan Jerusaléncho, Líbanucho y maysaychöpis mandashqan 
kaqchöqa. 

7Say wisan Israel nacioncho taykäyarqanraqmi amorreo runakuna, heteo 

runakuna, ferezeo runakuna, heveo runakuna y jebuseo runakunapis. 
Paykunaqa manami Israel runakunasu kayarqan. 

8Say runakunapa unay ayllunkunataqa Israel runakuna nacionninman yaykur 

manami wanusiyarqansu. Saymi say runakunapita miraqkunaqa Israel 
nacioncho kaykäyaptinraq Salomón churarqan faynakunacho aruyänanpaq. 
Kananyaqpis saynölami paykunaqa faynakunacho aruyan. 

9Israel runakunatami isanqa obligarqansu faynacho aruyänanpaq. Saypa 

trukanqa paykunata churarqan soldädukuna, capitankuna, carrëta manijaq 
soldädukuna y cawallun loqash aywaq soldädukuna kayänanpaqmi. 

10Salomónpa aruqninkunapa capatazninkuna kayarqan ishkay pachak pisqa 

chunkami (250). Paykunami faynacho aruqkunata controlayaq. 

11Faraónpa warmi surin Davidpa Markancho taykaptinmi Salomón nirqan: 

<<TAYTA DIOSPA babulnin Israel nacionpa mandaqnin rey Davidpa wayinman 
yaykasish kaptinmi say cuartukuna sagräduna kaykan. Saymi say wayicho 
warmï tanmansu>>. Sayno nirmi say warminta Salomón aparqan 
rurasipashqan juklä palaciuman. 

12 TAYTA DIOSPAQ rurasishqan altarchömi rupasina sacrificiukunata Salomón 

rupasiq. Say altarqa templupa alarnin frentinchömi karqan. 

13Mayqan junaqkunapis rupasiyänanpaq Moisés qelqashqan 

leykunacho nishqannölami say sacrificiukunata Salomón cadala rupasiq. 
Saymi rupasirqan jamay junaqkunacho, lulu killa fiestakunacho y cada wata 
kimsa fiestata rurayashqanchöpis. Say fiestakuna kayarqan Levadüraynaq 
Tantata Mikuna fiesta, Semäna fiesta y Ramäda fiestami. 

14Papänin David nishqannölami trukanakuypa aruyänanpaq cürakunata 

Salomón churarqan. Saynölami levitakunatapis churarqan trukanakuypa 
Tayta Diosta alabayänanpaq y cürakunata cada junaq yanapäyänanpaqpis. 
Templu punkukunacho trukanakuypa täpakuyänanpaqmi punku 
täpakuqkunatapis churarqan. Lapantapis sayno churarqan Tayta Diospa 
sirviqnin David nishqannölami. 

15Saymi rey David nishqannöla cürakunapis, levitakunapis y tesöruta 

churayänanpaq kaq cuartukunata täpakuqkunapis lapanta rurayarqan. 

16Templupa cimientunta rurasir qalaykushqanpita templuta sharkasiyta 

ushashqanyaqmi lapantapis rurananpaq kashqantanöla Salomón rurasirqan. 
Saynöpami TAYTA DIOSPA templun kuyaylapaq karqan. 

17Saypitami Salomón aywarqan Ezión-geber markaman y Elot 

markaman büquikunata rurasinanpaq. Say markakunaqa kaykäyan Edom 
nacioncho kaykaq lamar kuchunchömi. 

18Payta yanapäyänanpaqmi rey Hiram sayman kacharqan büquikunata y 

büqui manijay yachaq capitankunata. Saynöpami say runakuna Salomónpa 
capitanninkunawan lamarpa aywayashpan Ofirman chäyarqan. Ofirpitami 
Salomónpaq apayämurqan chunka pisqa waranqa (15,000) kïlu qorita. 

 

2 Crónicas 9 
Sabá nacionpa mandaqnin warmi Salomónta tapukuq aywashqan 

1 Reyes 10.1-13 

1Salomón seqaypa yachaq kashqanta musyarmi Sabá nacionpa mandaqnin 

warmi seqaypa aja tapukuykunata tapuq aywarqan. Aska ashmaynin 
runakunawanmi Jerusalénman charqan mushkuq jachakunata, aska qorita y 

kuyaylapaq cuestaq rumikunata camëllukunawan chaqnash. Salomónman 
chaykurmi lapan yarpashqankunata tapurqan. 

2Tapuylantami Salomónqa churaypa churar lapanta contestarqan. Ima 

tapushqanpis paypaqqa manami ajasu karqan. 

3Salomón yachaq kashqanta y palaciunta rurasishqanta rikarmi Sabá 

nacionpa mandaqnin warmi 

4pasaypa admirash rikakurqan. Saynöpis admirash rikakurqan ali 

mikuykunata rikar, mandäsiqninkunapa cuartunkunata rikar, ashmaynin 
runakunata y jatirashqan mödananta rikar, cöpa sirviqninkunata rikar TAYTA 

DIOSPAQ sacrificiukunata templucho rupasishqanta rikar. 

5Saymi rey Salomónta nirqan: <<Lapan rurashqaykita y yachaq kashqaykita 

nacionnïcho wilayämashqanqa rasunpaypami kaykan. 

6Sayno wilayämaptinpis kikï rikashqäyaq manami criyirqäsu. Kananmi isanqa 

tantiyakü wilayämashqanpitapis mas yachaq y mas rïcu kashqaykita. 

7Lapan rurashqaykita y shumaq tantiyakuykur parlashqaykita wiyar ¡ima 

kushishqaraq mandäsishuqnikikuna y sirvishuqnikikuna kaykäyan! 

8¡TAYTA DIOSNIKI alabash kaykuläsun kuyashushpayki Israel nacionpa 

mandaqnin rey kanaykipaq churashushqaykipita! Israel runakunata imaypis 
kuyashpanmi poquqtapis muchuqtapis ali rikanaykipaq churashushkanki. 
Pay munashqanno mandaptikimi Israel nación imayyaqpis kanqa>>. 

9Nirkurmi Salomónta qaraykurqan kimsa waranqa esqun pachak soqta 

chunka (3,960) kïlu qorita, aska perfümikunata y kuyaylapaq cuestaq aska 
rumikunatapis. Salomónta qaraykushqan perfümikunatanöqa manami 
imaypis saysika perfümita Israel nacionman apayämurqansu. 

10(Saynölami rey Hirampa y rey Salomónpa negociunta 

apaq büquikunawan Ofir partipita apayämuq aska qorita, sándalo jutiyuq ali 
qerukunata y kuyaylapaq cuestaq rumikunatapis. 

11Say sándalo qerupitami rey Salomón rurasirqan TAYTA DIOSPA templunpa 

grädankunata y palaciunpa grädankunatapis. Saynöpis tukaqkuna 
tukayänanpaqmi rurasirqan arpakunata y salteriukunata. Manami imaypis 
Judáman chäsiyarqansu sándalo qeruta sayno askataqa.) 

12Sabá nacionpa mandaqnin warmi apamushqanta askata qaraptinmi rey 

Salomónpis aska qaraykunata qaraykurqan. Say jananmanmi say warmi 
imata manakushqantapis qaraykurqan. Nirkurnami mandaq warmiqa 
nacionninman ashmaynin runakunawan kutikurqan. 

Salomón rïcuyashqan 

1 Reyes 10.14-29; 2 Crónicas 1.14-17 

13Cada watami qorita Salomón chaskiq ishkay chunka ishkay waranqa 

(22,000) kïluta. 

14Say jananmanmi negociantikuna y Israel nacionman chaq runakuna 

pägayashqan impuestutapis chaskiq. Saynölami Arabia nacionpa mandaqnin 
reykuna y Israel nacionpa gobernadorninkuna qorita y qellayta Salomónpaq 
apayaq. 

15Ishkay pachak (200) escüdukunatami rey Salomón qoripita rurasirqan 

martilluwan takaylapa. Say escüdukuna cada ünunmi soqta kïlu lasarqan. 

16Saynölami mas kimsa pachak (300) escüdukunatapis qoripita rurasirqan 

martilluwan takaylapa. Say escüdukunaqa cada ünun kimsa kïlu maslanmi 
lasarqan. Saykunataqa Líbano Munti jutiyuq palaciunmanmi churasirqan. 

17Saynölami trönuntapis marfilpita ruraykasir qori püruwan enchapasirqan. 

18Trönu kashqan patakpis qoripitami karqan. Rikran tuknakunankunapis 

ishkan lädunpami karqan. Trönupa cada lädunchömi rurasishqan juk león 
ichiraykarqan. Saynöpis trönuman soqta grädami wisararqan. 

19Grädakunapa nawpankunachöpis chunka ishkay rurasishqan leonkunami 

kayarqan. Grädakunapa jukaq kuchuncho karqan soqta leonkuna y jukaq 
kuchunchönami karqan soqta leonkuna. Manami mayqan nacionpa 
mandaqnin reypis say trönutanöqa kuyaylapaqtaqa rurasirqansu. 

20Rey Salomónpa cöpankunapis y Líbano Munti jutiyuq palaciucho kaykaq 

lapan manëjukunapis qorilapitami karqan. Qellaypita kaqtaqa Salomón rey 
kashqan wisan manami pipis cäsupäyaqsu. 

21Rey Salomónpa büquinkuna cada kimsa watacho rey Hirampa 

büquinkunawan juntu Tarsisman kutimurmi apayämuq qorita, yuraq qellayta, 
marfilta, mönukunata y pävu realkunatapis. 

22Rey Salomónqa maysay nación reykunapitapis mas rïcu y mas yachaqmi 

karqan. 

23Yachaq kananpaq Tayta Dios yanapaptinmi lapan nacionpitapis reykuna 

payman aywayarqan yachasishqanta wiyayänanpaq. 

24Aywarmi yuraq qellaypita y qoripita rurasiyashqanta Salomónta 

qarayänanpaq apayaq. Saynöpis apayaq mödanakunata, armakunata, 
mushkuq jachakunata, cawallukunata y mulakunatapis. Cada watami 
imaykatapis askata Salomón chaskiq. 

Cawallukunata y carrëtakunata Salomón rantishqan 

1 Reyes 10.26-29; 2 Crónicas 1.14-17 

25Salomónpa karqan chusku waranqami (4,000) corralninkuna 

cawallunkunata wichqayänanpaq y guërra carrëtankunata churayänanpaq. 

Saynölami kayarqan chunka ishkay waranqa (12,000) cawallu 
loqakuqkunapis. Say cawallu loqakuqkunatami wakinta churarqan guërra 
carrëtakuna kaykäyashqan cuartilkunacho kayänanpaq y wakintanami 
churarqan Jerusalén palaciu cercacho kayänanpaq. 

26Salomónpa munayninchömi reykuna kayarqan Éufrates mayupita Filistea 

nacionpa lindërunyaq y Egipto nacionpa lindërunyaq. 

27Rey Salomón shuntasishqan yuraq qellaypis shalanöraqmi Jerusaléncho 

saysika karqan. Saynölami cedru jachatapis Sefelacho plantasirqan hïgus 
jachanöraq saysika kananpaq. 

28Egiptupita y wakin nacionkunapitami cawallukunata Salomónpaq 

rantiyämuq. 

Salomón wanushqan 

1 Reyes 11.41-43 

29Rey Salomón rurashqankuna qalaykunanpita ushashqanyaq qelqaraykan 

profëta Natán qelqashqancho y Silupita kaq profëta Ahías qelqashqanchömi. 
Saynölami qelqaraykan Nabatpa surin Jeroboam imano kashqanta profëta 
Iddo qelqashqanchöpis. 

30Chusku chunka (40) watami Israel runakunata Jerusalénpita Salomón 

mandarqan. 

31Wanuykuptinmi pampayarqan taytan Davidpa Markanman. Salomónpa 

trukannami surin Roboamna rey karqan. 

 

2 Crónicas 10 
Israel nación ishkayman rakikäyashqan 

1 Reyes 12.1-24 

1Roboamta rey kananpaq churayänanpaqmi lapan Israel runakuna Siquem 

markaman shuntakäyarqan. Saymanmi Roboampis aywarqan. 

2Sayman shuntakäyänanpaq kashqanta musyarmi Nabatpa surin Jeroboam 

Egiptupita kutimurqan. Payqa Salomónpita qeshpir aywakushqanpita pasami 
Egiptucho tarqan. 

3Saymi Israel runakuna qayasiyaptin Israelman Jeroboam kutimurqan. 

Nirkurmi Israel runakunawan Siquemman aywaykur Roboamta niyarqan: 

4<<Papänikiqa aläpami impuestukunata cobrayämash y faynakunachöpis 

yana ashnuntanömi arusiyämash. Paynöqa amana cobrayämaynasu. 
Saynöpis amana aläpa faynasiyämaynasu. Manakuyashqäta 
awniyämaptikiqa sirviyäshaykimi>>. 

5Sayno niyaptinmi Roboam nirqan: <<Manakayämashqaykita shumaq 

yarpachakushqäyaq kimsa junaq shuyaykayämay. Nirkur kutiyämunki imata 
yarpashqätapis wilanäpaq>>. Sayno niptinmi aywakuyarqan. 

6Nirkurnami taytanpa yäsikuqnin mayor runakunawan Roboam shuntakaykur 

tapukurqan: <<¿Imatataq say runakunata nïman?>> nir. 

7Sayno tapukuptinmi niyarqan: <<Say runakunata shumaq yanapaptiki y ali 

shimilaykipa parlapaptikiqa imayyaqpis sirviyäshunkimi>>. 

8Mayor runakuna yäsiyashqanta chaskikunanpa trukanqa Roboam aywarqan 

winay mayinkunata tapukuqmi. Paykunatami Roboam churash karqan 
yäsiqnin kayänanpaq. 

9Paykunatapis Roboam tapukurqan: <<Say runakunami ruwakayämash 

impuestuta papänï aläpa cobrashqanno manana cobranäpaq. Saynölami 
ruwakayämash faynakunachöpis aläpa mana arusinäpaq. ¿Imatataq say 
runakunata nïman?>> nir. 

10Saymi winay mayin maqtakuna niyarqan: <<Papäniki aläpa 

impuestukunata cobrashqanta y aläpa arusishqanta niyäshuptiki say 
runakunata ninki: <Papänï yaqa kashqanpitapis noqaqa mas yaqami kashaq. 

11Pay nakasiyäshushqaykipitapis noqaqa peorraqmi nakasiyäshayki. Papänï 

läzuwan astayäshushqaykipitapis noqaqa fiërru puntayuq churuwanraqmi 
astayäshayki> >>. 

12Saypita jitapashqan junaqnami Jeroboamwan lapan Israel runakuna 

kutiyarqan Roboam imata nishqantapis musyayänanpaq. 

13Kutiykuyaptinmi rey Roboamqa imatapis nirqansu mayor runakuna 

yäsiyashqannöqa, sinöqa ayaq shiminpami parlaparqan. 

14Saymi maqtakuna yäsiyashqannöla nirqan: <<Papänï 

nakasiyäshushqaykipitapis noqaqa peorraqmi nakasiyäshayki. Papänï 
läzuwan astayäshushqaykipitapis noqaqa fiërru puntayuq churuwanraqmi 
astayäshayki>>. 

15Sayno nirmi runakuna ruwakuyashqanta awnirqansu. Mana 

awninanpaqqa TAYTA DIOSMI kamakäsirqan Nabatpa surin Jeroboamta 
promitishqanta cumplishpan. Jeroboamta promitishqanta musyasirqan Silo 
markapita kaq profëta Ahíaswanmi. 

16Ruwakuyashqanta Roboam mana awniptinmi Israel runakuna niyarqan: 

<<¿Davidpitaku kawansi imami paypita miraqta aläpa sirvinansipaqqa? Por 
ultimuqa manami David ayllusu kansi paypa surinta qatiränansipaqqa. Payqa 
kikinpa ayllunkunata mandakusun. Israel kaqkunaqa, lapansi wayinsipa 
kutikushun>>. Sayno nirmi Israel runakuna wayinkunapa kutikuyarqan. 

17Paykuna rakikäyaptinpis Judá markakunacho taykaq Israel runakunaqa 

manami Roboamta kachariyarqansu. 

18Saypitanami capataznin Adoramta Roboam kacharqan rakikaykaq Israel 

runakunata faynacho arusinanpaq. Chaptinmi Israel runakuna samqaypa 
wanusiyarqan. Wanusiyashqanta mayaykurmi Roboamqa pasaypa 
mansarishpan carrëtanman wisarkur Jerusalénpa qeshpir aywakurqan. 

19Roboamta kachariyashqanpita pasami Israel runakunaqa kananyaqpis 

David ayllu kaqtaqa chaskipäyansu mandaqnin rey kananpaq. 

 

2 Crónicas 11 
Israel mayinkunawan mana pelyayänanpaq Semaías wilakushqan 

1Jerusalénman Roboam kutiykurmi Judá trïbu runakunapita y Benjamín trïbu 

runakunapita pachak puwaq chunka waranqa (180,000) alinnin 
soldädukunata shuntarqan rakikaykaq Israel runakunata munayninman 
shuntananpaq. 

2Saymi profëta Semaíasta TAYTA DIOS parlaparqan: 

3<<Salomónpa surin Judá nacionpa mandaqnin rey Roboamta, Judá trïbu 

runakunata y Benjamín trïbu runakunata wilar ninki: 

4<TAYTA DIOS kaynömi nin: Noqami Israel nacionta rakishkä ishkay nación 

kananpaq. Sayno kaykaptinqa ama aywayaysu Israel mayikikunawan pelyaq. 
Saypa trukanqa cada ünuyki wayikikunapa kutikuyay> >>. TAYTA 

DIOSPA wilakuqnin sayno niptinmi Jeroboamta atacaq aywayänanpa 
trukanqa wayinkunapana lapan kutikuyarqan. 

Markakunata Roboam shumaq murallasishqan 

5Jerusaléncho Roboam tashpanmi Judácho wakin markakunata rumiwan 

murallasirqan soldädukuna atacaptin amparakur defiendikuyänanpaq. 

6Say markakunami kayarqan Belén, Etam, Tecoa, 

7Bet-sur, Soco, Adulam, 

8Gat, Maresa, Zif, 

9Adoraim, Laquis, Azeca, 

10Zora, Ajalón y Hebrón. Say murallasishqan markakunaqa kayarqan Judá 

trïbu y Benjamín trïbu runakuna täyashqanchömi. 

11Say markakunata shumaq sigurarkasirmi capitankunata churarqan saycho 

täpayänanpaq. Saynöpis say markakunaman pirwasirqan mikuyta, aceitita y 
vïnuta. 

12Saynölami escüdukunatapis lanzakunatapis say markakunaman 

churasirqan soldädukuna saycho defiendikuyänanpaq. Saynöpami Judá trïbu 
y Benjamín trïbu runakuna täyashqan markakuna rey Roboampa 
munaynincho quëdarqan. 

13-14Israel nacionchönami surinkunawan rey Jeroboamqa cürakunata cüra 

kayninpita qarqurqan. Saymi cürakuna y levitakunapis uywa 
misikuyänankunata y chakrankunata kachariykur maysaypitapis Roboam 
mandashqan nacionman aywakuyarqan Jerusaléncho y Judá nacioncho kaq 
markakunachöna täyänanpaq. 

15Jeroboam sayno qarqurqan juk ayllu runakunatana cüra kayänanpaq 

churashpanmi. Say cürakunata churarqan markakunacho 
kaykaq altarkunacho sacrificiukunata rupasiyänanpaqmi. Saynöpis 
sacrificiukunata rupasiyarqan supaykunapaq y rurasishqan turïtukunapaqmi. 

16Israel nacionpita Jerusalénman cürakuna y levitakuna 

aywayashqannölami TAYTA DIOSMAN lapan shonqunkunawan yärakuq 
runakunapis Israel nacionpita Jerusalénman aywakuyarqan unay ayllunkuna 
yärakuyashqan TAYTA DIOSTA adorar sacrificiukunata rupasiyänanpaq. 

17Saynöpami Judá nación mas fuerti rikakurqan. Say runakunami Davidno y 

Salomónno Tayta Diosta cäsukur kimsa wata Salomónpa surin rey 
Roboampa favornin kayarqan. 

18Roboam tarqan Jerimotpa warmi surin Mahalatwanmi. Mahalatpa taytan 

Jerimot karqan Davidpa surinmi. Mahalatpa mamanmi karqan Eliabpa surin 
Abihail. Mahalatpa awilunnami karqan Isaí. 

19Warmin Mahalatchömi Roboampa surinkuna kayarqan Jehús, Semarías y 

Zaham. 

20Roboamqa warmin jananmanmi juk warmita ashirqan Absalónpa warmi 

surin Maacata. Say warminchömi Roboampa surinkuna kayarqan Abías, 
Atai, Ziza y Selomit. 

21Roboampa warminkuna kayarqan chunka puwaqmi. 

Saynöpis concubïnankuna kayarqan soqta chunkami (60). Maacatami lapan 
warminkunapita mas kuyarqan. Roboampa olqu surinkunami kayarqan 
ishkay chunka puwaq (28). Warmi surinkunanami kayarqan soqta chunka 
(60). 

22Maacapa wawan Abías rey kananta munarmi Roboamqa wawqinkunapa 

mandaqnin kananpaq payta churarqan. 

23Shumaq yarpachakurirmi wakin kaq surinkunata churarqan corralash 

markakunacho autoridä kayänanpaq. Say markakunaqa Judá trïbu runakuna 
y Benjamín trïbu runakuna täyashqanchömi karqan. Say markakunamanmi 

mikuytapis askata kamariparqan. Saynöpis askatami warmikunata 
surinkunapaq ashiparqan. 

 

2 Crónicas 12 
Rey Sisac Judá nacionta atacashqan 

1 Reyes 14.21-31 

1Munayyuq rikakurnami rey Roboam y mandashqan lapan Israel 

runakunapis TAYTA DIOSPA leyninkunata cumplirqannasu. 

2Sayno mana cumpliptinmi TAYTA DIOS rabyanar Egiptupa mandaqnin rey 

Sisacpa yarpayninman yarpayta churarqan Judá nacionta atacananpaq. 
Saymi Roboam pisqa wata rey kaykaptin soldädunkunawan Sisac aywar 
Jerusalénta atacarqan. 

3Sisacpa karqan juk waranqa ishkay pachakmi (1,200) guërra carrëtankuna y 

soqta chunka waranqami (60,000) cawallu loqakuq soldädukuna. 
Paykunawanmi aywayarqan yupaytapis mana atipaypaq Libia soldädukuna, 
Suqui soldädukuna y Etiopía soldädukuna. 

4Judáman chaykurmi corralash markakunata acaparayarqan. Nirkurmi 

Jerusalénmanpis chäyarqan atacayänanpaq. 

5Manaraq chäyaptinmi autoridäkuna qeshpir amparakuq Jerusalénman 

aywayarqan. Saymi Tayta Diospa profëtan Semaías Roboamta y 
autoridäkunata nirqan: <<TAYTA DIOSMI nishunki: <Mana 
cäsukayämashqaykipitami rey Sisac atacashuptiki sapäshaykisu> >>. 

6Sayno niptinmi Israel runakunapa autoridäninkuna y reypis lakikuyashpan 

niyarqan: <<¡TAYTA DIOS nishqanno rasunpaypami jusayuq kaykansi!>> 

7Saymi Semaíaswan yapay Tayta Dios wilakasirqan: <<Jusayuq 

kayashqaykipita lakikur perdonta manakayämaptikiqa Sisacpa makinpita 
salvashaykimi. Pasaypa rabyar Jerusalénta castiganäpaq Sisacta 
pushamush karpis manami ushakäsishunaykita kachapäshaqsu. 

8Isanqa Sisacpa munayninman juk tiempu kachaykushaykiraqmi. Saynöpami 

tantiyakuyanki juk nacionpa mandaqnin reyta sirviyashqaykipita noqata 
sirviyämashqayki mas ali kashqanta>>. 

9Tayta Dios nishqannölami Egipto nacionpa mandaqnin rey Sisac 

Jerusalénta atacarqan. Markaman yaykurmi Tayta Diospa templunpita y 
reypa palaciunpita lapan tesörunkunata apakuyarqan. Saynölami 
apakuyarqan rey Salomón rurasishqan qori escüdukunatapis. 

10Apakuyashqan escüdukunapa trukantami broncipitana escüdukunata 

Roboam rurasirqan. Nirkurmi palaciu punkuta täpaq soldädukunapa 
mandaqninkunata entregarqan. 

11Templuman rey aywaptinmi soldädunkuna paywan aywayaq say 

escüdunkuna aptash. Palaciunman rey kutiykuptinnami soldädukunaqa say 
escüdukunata sälaman kutisiyaq. 

12 TAYTA DIOSTA mana cäsukushqanpita lakikur perdonta Roboam 

manakuptinmi TAYTA DIOSPA rabyaynin päsarqan. Saymi Jerusalénta 
ushakäsirqannasu. 

13Mana ushakäsiptinmi Roboamqa rey kayta sïguirqan. Chusku chunka juk 

(41) watayuq kaykarmi rey kayman yaykurqan. Rey kashpanmi Jerusalénpita 
chunka qanchis wata mandarqan. Israel runakunapa trïbunkunacho kaq 
markakunapitami Jerusalénta TAYTA DIOS akrarqan saycho tänanpaq. 
Roboampa mamanmi Amón nacionpita Naama karqan. 

14Roboamqa TAYTA DIOSTA mana ashir manami pay munashqannösu 

kawarqan. 

15Roboam rurashqankuna qalaykunanpita ushashqanyaq qelqaraykan Tayta 

Diospa profëtankuna Semaías y Iddo qelqashqan librukunacho. Saychömi 
qelqaraykan runakunapa unay ayllunkuna pï pï kayashqanpis. Roboam 
mandashqan wisanmi Jeroboamwan chikinakur guërrata imaypis rurayaq. 

16Roboam wanuykuptinmi Davidpa Markancho unay ayllunkuna 

pamparaykäyashqan kaqman pampayarqan. Roboampa trukannami surin 
Abíasna rey karqan. 

 

2 Crónicas 13 
Judá nacioncho Abías rey kashqan 

1 Reyes 15.1-7 

1Jeroboam chunka puwaq wata Israel nacioncho rey kaykaptinmi Judá 

nacioncho Abías rey kayman yaykurqan. 

2Jerusaléncho rey karqan kimsa watami. Mamanmi karqan Gabaapita 

Urielpa surin Micaías. Jeroboamwanmi Abías guërrata rurayarqan. 

3Saymi rey Abías pelyaq aywananpaq chusku pachak waranqa (400,000) ali 

chölu runakunata shuntarqan. Rey Jeroboamnami rey Abíaswan pelyaman 
aywananpaq puwaq pachak waranqa (800,000) ali chölu runakunata 
shuntarqan. 

4Saymi Efraín jalqakunaman paykunawan chaykur Zemaraim puntaman 

Abías wisarqan. Wisarkurmi qayakurqan: <<¡Israel runakuna y Jeroboam, 
wiyayämay! 

5Qamkuna ¿manaku musyayanki David y paypita miraqkuna Israel 

nacioncho imayyaqpis rey kayänanpaq TAYTA DIOS pactuta rurar 
promitishqanta? Promitishqantaqa imaypis cumplinqami. 

6<<Sayno kaykaptinpis mana cäsukuypami Nabatpa surin Jeroboamqa reypa 

contran sharkurqan. Jeroboamqa Davidpa surin Salomónpa ashmaynin 
kaykarmi sayno rurarqan. 

7Contran sharkurmi qela runakunawan y yaqa runakunawan Jeroboam 

shuntakarqan. Salomónpa surin rey Roboam maqtalaraq kar yarpaynin 
shumaq mana kaptinmi ichipayta kamäpakurqansu. 

8<<Davidpita miraqkunaraqmi TAYTA DIOS mandaykashqancho rey 

kaykäyan. Sayno kaptinpis qamkunaqa askaq kayashqaykiman atiënikur y 
Jeroboam rurapäyäshushqayki qori turïtu diosnikikunaman yärakurmi paypa 
contran sharkuykäyanki. 

9<<Saynöpis qamkunaqa Aarónpita miraq cürakunatami markaykikunapita 

qarquyashkanki. Paykunata qarquyashkanki cürakuna kayänanpaq TAYTA 

DIOS churash kaykaptinpis. Saynölami Leví trïbu wakin runakunatapis 
qarquyashkanki. Nirkur wakin nación runakunanölami pipis juk turïtuta y 
qanchis carnikunata apamuq kaqta churaykäyanki diosnikikunata sirviq cüra 
kananpaq. Say diosnikikunaqa manami rasunpaypasu Dios kaykäyan. 

10<<Noqakunami isanqa TAYTA DIOSNINSI nishqanta cumplir kachariyäsu. 

Payta sirviq cürakunapis Aarónpita miraqkunalami kaykäyan. Saynömi 
cürakunata yanapäyänanpaqpis levitakunala kaykäyan. 

11TAYTA DIOS nishqannölami paykunaqa tutapapis tardipapis rupasina 

sacrificiukunata rupaykäsiyan y inciensuwan qoshniykäsiyan. Saynölami 
purificash mësamanpis sagrädu tantakunata churaykäyan. Qori 
candelabrukunamanpis cada tardimi aksita sariykäsiyan. Saynömi 
noqakunaqa TAYTA DIOSNINSI nishqanta cumpliykäyä. Qamkunaqa manami 
pay nishqanta cäsuykäyankisu. 

12<<Noqakunawanmi Tayta Dios kaykan. Qamkunawan pelyayta 

qalaykuyänäpaq cürankunapis listunami 
kaykäyan cornëtankunata tukayänanpaq. Noqakunawan pelyarqa unay 
ayllunsikuna yärakuyashqan TAYTA DIOSWANMI pelyayankipaq. Paywan ama 
churakäyaysu. Paytaqa manami vinciyankipaqsu>>. 

13Sayno parlashqanyaqmi Jeroboamqa pakaylapa wakin kaq 

soldädunkunata kacharqan Judá soldädukunata qepanpa yaykuykur 
atacayänanpaq. Wakin kaq soldädunkunanami nawpanpa atacayarqan. 

14Judá runakuna tikraykuyashqanchömi rikayarqan qepanpa y nawpanpa 

atacaykäyashqanta. Saymi TAYTA DIOSTA manakuyaptin cürakunapis 
cornëtakunata tukayarqan jukla pelyayänanpaq. 

15Pelyayta qalaykur qaparäyaptinmi Jeroboamta y Israel runakunata 

vinciyänanpaq Abíasta y Judá runakunata Tayta Dios yanaparqan. 

16Vinciyaptinmi Israel runakuna qeshpir aywakuyarqan. Sayno kaptinpis 

qeshpiykäyaqta Judá runakuna wanusiyänanpaqmi Tayta Dios yanaparqan. 

17Sayno pelyarmi Abías y soldädunkuna pisqa pachak waranqa (500,000) 

alinnin Israel soldädukunata wanusiyarqan. 

18Sayno vinciyarqan unay ayllunkuna yärakuyashqan TAYTA 

DIOSMAN yärakurmi. Israel runakunami isanqa chupalan sapush 
aywakuyarqan. 

19Jeroboamta vincirkurmi Abías acapararqan Bet-el markata 

jalqankunatawan, Jesana markata jalqankunatawan y Efraín markatapis 
jalqankunatawan. 

20Abías kawashqanyaq manami say markakunata Jeroboam shuntayta 

kamäpakurqansu. Watakuna päsarkuptinnami Tayta Diospa castïgunwan 
Jeroboam wanurqan. 

21Abíasmi isanqa mas munayyuq rikakurqan. Abíaspa warminkuna kayarqan 

chunka chuskumi. Paypa olqu surinkuna kayarqan ishkay chunka ishkay (22) 
y warmi surinkunana kayarqan chunka soqtami. 

22Abías imano kawashqanpis y imata rurashqankunapis qelqaraykan Diospa 

profëtan Iddo qelqashqanchömi. 

 

2 Crónicas 14 
Judá nacioncho Asa rey kashqan 

1 Reyes 15.8-12 

1 1 (13.23) Abías wanuykuptinmi Davidpa Markanman pampayarqan. Paypa 

trukannami surin Asana rey karqan. Asa rey kaptinmi Judá nacioncho chunka 
wata jawkala kawayarqan. 

2 2 (1) Asa kawarqan TAYTA DIOS munashqannömi. 

3 3 (2) Saymi juklä nación runakunapa diosninkunata adorayänanpaq 

rurayashqan altarkunata y markakunacho kaq altarkunatapis juchusirqan. 
Adorayänanpaq ichisiyashqan wankakunata y Asera diösapaq jawiyashqan 
raku qerukunatapis pakisirmi usharqan. 

4 4 (3) Judá runakunatami nirqan unay ayllunkuna yärakuyashqan TAYTA 

DIOSTA ashir leyninkunata y mandamientunkunata cumpliyänanpaq. 

5 5 (4) Saynölami inciensuwan qoshnisikuna altarkunata y wakin 

altarkunatapis Judácho kaq lapan markakunapita jorqusirqan. Asa 
mandashqan wisanmi Judá nacioncho runakuna jawkalana kawayarqan. 

6 6 (5) Jawkala kawayänanpaq TAYTA DIOS yanapaptinmi rey Asaqa Judá 

nacioncho markakunata alsasir tumaypa corralasirqan. 

7 7 (6) Judá nación runakunatami nirqan: <<Tayta Diosninsita ashishqami pay 

yanapaykämansi cercansicho kaykaq nación runakunawan jawkalana 
kawanansipaq. Jawkala kawashqansiyaqqa markansikunata shumaq 
corralasishun. Törrikunatapis cada markacho sharkasir punkunkunatapis 
tanasishun. Punkuta siguranansipaq trancatapis churasishun>>. Sayno 
wilanakuskirmi lapanta shumaq rurasirqan. 

8 8 (7) Rey Asapa soldädunkunami kayarqan Judá trïbupita kimsa pachak 

waranqa (300,000). Cada soldädupami escüdunpis y lanzanpis karqan. 
Benjamín trïbupitanami kayarqan ishkay pachak puwaq chunka waranqa 
(280,000) soldädukuna. Paykunapapis escüdunkuna y flëchankuna 
kayarqanmi. Paykunaqa lapanpis ali chölulantaqmi kayarqan. 

9 9 (8) Saypitanami Judá nacionta atacayänanpaq Zera jutiyuq runa juk millón 

(1'000,000) soldädunkunata pushakurkur y kimsa pachak (300) guërra 
carrëtakunawan Etiopíapita Maresa partiyaq chäyarqan. 

10 10 (9) Saymi Asapis paykunawan pelyayänanpaq soldädunkunata 

pushakurkur Maresapa nawpan Sefata pampaman aywaykur churakäyarqan. 

11 11 (10) Saychömi TAYTA DIOSTA manakur Asa nirqan: <<Tayta Dios, aska 

soldäduyuq karpis y walka soldäduyuq karpis qam yanapämaptikiqa 
vincishaqmi. Saymi qamlaman yärakuykur conträkunawan pelyaq jutikicho 
shayämushkä. Taytay, qamlami Diosnï kaykanki. Ama kachapaykuysu 
conträkuna vinciyämänanta>>. 

12 12 (11) Sayno manakuptinmi rey Asata y Judá runakunata TAYTA 

DIOS yanaparqan Etiopía runakunata vinciyänanpaq. Vinciyaptinmi Etiopía 
runakunaqa qeshpir aywakuyarqan. 

13 13 (12) Qeshpiykäyaqta Gerar markayaq soldädunkunawan Asa qatipaykur 

wanusiyaptinmi juklaylapis kawaykar quëdarqansu. Nirkurmi wanush 
runakunapa imaykankunatapis apakuyarqan. 

14 14 (13) TAYTA DIOS sayno yanapashqanta rikarmi Gerar cercankunacho taq 

runakuna pasaypa mansariyarqan. Saymi Judá runakunaqa Gerar cercancho 
kaykaq markakunatapis atacar imaykankunatapis apakuyarqan. 

15 15 (14) Saynölami chakracho taq runakunata atacar 

uyshankunatapis camëllunkunatapis askata apakuyarqan. Nirkurmi 
Jerusalénman kutikuyarqan. 

 

2 Crónicas 15 
Tayta Diosta Asa cäsukushqan 

1 Reyes 15.13-15 

1Tayta Diospa Espïritun parlasiptinmi Obedpa surin Azarías 

2rey Asaman aywaykur nirqan: <<Rey Asa, Judá trïbu runakuna, Benjamín 

trïbu runakuna, lapayki wiyayämay. TAYTA DIOSWAN kaykäyaptikiqa paypis 
qamkunawanmi kaykanqa. Payta ashirqa tariyankimi. Payta kachariyaptikiqa 
qamkunatapis kachariyäshunkimi. 

3<<Unayshi Israel nacioncho runakuna Tayta Diosta cäsukuyänaqsu. Tayta 

Diospa mandamientunkunata yachasiyänanpaqpis cürakuna manashi 
kayänaqsu. 

4Isanqa nakaykuna chaptin jusalikuyta wanakur kuyaqnin TAYTA 

DIOSTA ashirqa tariyänaqshi. 

5Say wisanqa maysaychöpis mansa mansalashi kawayänaq. Maypa 

aywarpis y maypita kutimurpis manashi tranquïlu kawayänaqsu. Lapan 
nacionkunachöpis tukuy niraq desgraciakunawanshi runakuna nakayänaq. 

6Tayta Dios sayno castigaptinshi juk nacionwan juk nación y juk markawan 

juk marka pasaypa wanusinakuyänaq. 

7Qamkunaqa Tayta Diosta mana ajayaypa cäsukuyay. Cäsukuyaptikiqa ali 

kawayänaykipaqmi yanapäyäshunki>>. 

8Tayta Diospa profëtan nishqanta wiyaykurmi rey Asaqa valurashpan Judá 

runakuna y Benjamín runakuna täyashqan markakunacho lapan ïdulukunata 
ushakäsirqan. Say ïdulukunata Tayta Dios pasaypami melanarqan. 
Saynölami Efraín jalqakunacho acaparashqan markakunacho kaq 
ïdulukunatapis ushakäsirqan. Nirkurnami TAYTA DIOSPA templun punkucho 
kaykaq altarta alsasirqan. 

9Judá nación runakunata Tayta Dios lapancho yanapaykashqanta musyarmi 

Israel nación aska runakuna markankunata kacharir Asa mandashqan 
nacionman aywakuyarqan. Say runakunami kayarqan Efraín trïbu runakuna, 
Manasés trïbu runakuna y Simeón trïbu runakuna. Say runakunatawanmi 
Judá trïbu runakunata y Benjamín trïbu runakunatapis Asa qayasirqan 

10Jerusaléncho shuntakäyänanpaq. Sayman shuntakäyarqan chunka pisqa 

wata Asa rey kaykaptin kimsa kaq killachömi. 

11Shuntakäyaptinmi TAYTA DIOSTA adorar qanchis pachak törukunata (700) y 

qanchis waranqa (7,000) uyshakunata pishtaykur sacrificiuta rupasiyarqan. 
Say uywakunaqa karqan contrankunata vinciykur apayämushqanmi. 

12Nirkurmi pactuta rurar promitiyarqan lapan shonqunkunawan y lapan 

voluntäninwan unay ayllunkuna yärakuyashqan TAYTA DIOSTA imaypis 
ashiyänanpaq. 

13Saynöpis niyarqan Israel runakunata kuyaq TAYTA DIOSTA mana cäsukuq 

kaqtaqa awkintapis, wamratapis, warmitapis, olqutapis wanusiyänanpaqmi. 

14 TAYTA DIOSTA sayno promitirmi selläma kushikuyarqan. 

Kushikurmi cornëtakunatapis waqrakunatapis tukayarqan. 

15Lapan shonqunwan promitir y lapan voluntäwan Tayta Diosman yärakurmi 

Judá nacioncho taq runakuna lapanpis kushikuyarqan. TAYTA 

DIOSNAMI paykunata imaypis yanaparqan cercancho kaykaq nacionkunawan 
jawkala kawayänanpaq. 

16Asera diösapaq awilan Maaca jawisishqan qerutapis seqtarmi Cedrón 

raqraman apaykur rupasirqan. Nirkurmi say ïduluta rurasishqanpita 
Maacatapis reina kashqanpita qarqurqan. 

17Sayno rurarpis markakunacho kaq altarkunataqa Asa manami 

juchusirqansu. Asaqa wanushqanyaqmi TAYTA DIOS munashqanno 
kawarqan. 

18Saynölami papäninpis y kikinpis TAYTA DIOSPAQ rakishqankunata 

templuman aparqan qorita, qellayta y alhäjakunata. 

19Asa kimsa chunka pisqa (35) wata rey kashqanyaq manami pipis Judá 

nacionta atacarqansu. 

 

2 Crónicas 16 
Rey Ben-adadwan rey Asa parlakuyashqan 

1 Reyes 15.16-22 

1Asa kimsa chunka soqta (36) watana rey kaykaptinmi Israel runakunapa 

mandaqnin rey Baasa soldädunkunawan aywarqan Judá nacionta 
atacayänanpaq. Ramá markata vinciykurmi say markaman soldädunkunata 
churar sigurasirqan Judápita sayman pipis mana yaykunanpaq ni saypita 
Judáman pipis mana yarqunanpaq. 

2Saymi Asaqa TAYTA DIOSPA wayincho y palaciuncho churaraykaq qorita y 

qellayta jorqur Siria nacionpa mandaqnin rey Ben-adadman apasirqan. Ben-
adadqa Damascuchömi taykarqan. Apasirmi encargakurqan niyänanpaq: 

3<<Rey Asami nishunki: <Pipis atacaptin taytaykiwan taytä 

yanapänakuyänanpaq pactuta rurayashqanno noqansipis 
yanapänakunansipaq pactuta rurashun. Yanapämänaykipaqmi apaykäsimü 
qorita y qellayta. Saynöpis manana atacamänanpaq Israel nacionpa 
mandaqnin rey Baasata ama yanapaynasu> >>. 

4Sayno manakuptinmi rey Ben-adad awnishpan soldädunkunata y 

capitanninkunata kacharqan Israel nacioncho kaykaq markakunata 
atacayänanpaq. Atacarmi acaparayarqan Ijón, Dan y Abel-maim 
markakunata. Neftalí trïbu runakuna täyashqancho mikuy churakuna 
markakunatapis lapantami acaparayarqan. 

5Say markakunata atacayashqanta musyaykurmi rey Baasaqa Ramá 

markacho cuartilta sharkasinanpaq shuntasishqankunata kachariykur 
aywakurqan. 

6Saymi rey Asaqa lapan Judá runakunata Ramáman qayasirqan. 

Chäyaptinmi Ramá markata corralaraq rumikunatapis qerukunatapis 
apayarqan Geba y Mizpa markakunaman. Saykunawanmi say markakunata 
alsasirqan. 

7Say wisanmi Tayta Diospa profëtan Hanani Judá nacionpa mandaqnin rey 

Asa kaqman aywaykur kayno nirqan: <<TAYTA DIOSMAN yärakunaykipa 
trukan ¿imanirtaq Siria nacionpa mandaqnin reyman yärakushkanki? 
Kananpitaqa say reyta manami imaypis vincinkinasu. 

8¿Manaku yarpanki Libia runakunawan Etiopía runakuna shuntakaykur 

saysika soldädunkunawan y saysika cawallunkunawan y carrëtankunawan 
atacayäshunaykipaq shayämushqanta? Sayno kaykaptinpis TAYTA 

DIOSMAN yärakuptikimi paykunata vinciyänaykipaq yanapäyäshurqayki. 

9<<TAYTA DIOSQA kay pasacho lapan runakunatami rikaykan lapan 

shonqunwan payman yärakuqkunata yanapänanpaq. Ben-adad 
yanapäshunaykipaq pägarqa upa ruraytami ruraykushkanki. Saymi 
kananpitaqa guërralachöna kankipaq>>. 

10Sayno nikaptinpis rey Asaqa fiyupa rabyakushpanmi Tayta Diospa 

profëtanta carcilman prësu wichqasirqan. Saynölami Jerusaléncho taq wakin 
runakunatapis pasaypa nakasirqan. 

Asa wanushqan 

1 Reyes 15.23-24 

11Rey Asa rurashqan qalaykunanpita ushashqanyaq lapanmi qelqaraykan 

Judá nacionpa y Israel nacionpa mandaqnin reykunapa acta libruncho. 

12Kimsa chunka esqun (39) watana rey kaykaptinmi Asata chaki nanay 

sarikuykurqan. Qeshyarpis TAYTA DIOSMAN yärakunanpa trukanqa 
mëdicukunalamanmi yärakurqan. 

13Chusku chunka juk (41) watana rey kaykarmi Asa wanurqan. 

14Wanuykuptinnami Davidpa Markancho kikin uchkusishqan sepultüranman 

sutayarqan. Nirkurmi aya jananman winapäyarqan yachaq runakuna 
rurayashqan tukuy niraq perfümikunata y mushkuq jachakunata. Sayno 
ruraykurmi wanuqpa jutincho aska yantata sulkarkur ninata sarisiyarqan. 

 

2 Crónicas 17 
Judá nacioncho Josafat rey kashqan 

1Asa wanuykuptinmi surin Josafatna rey karqan. Payqa Israel nacionta 

ichipänanpaqmi kamarikurqan. 

2Saymi Judácho kaykaq ali murallash markakunaman y wakin 

markakunamanpis soldädukunata churarqan. Saynölami soldädukunata 
churarqan papänin Asa acaparashqan Efraíncho kaykaq 
markankunamanpis. 

3Unay ayllun David cäsukushqanno cäsukuptinmi Josafatta TAYTA 

DIOS yanaparqan. Josafatqa Baal dioskunatapis manami adorarqansu. 

4Israel nación runakuna jusalikuyaptinpis payqa manami jusalikursu 

kawarqan. Saypa trukanqa papänin yärakushqan Tayta Diospa 
mandamientunkunata cäsukurmi kawarqan. 

5Saymi TAYTA DIOS yanaparqan Judá nación runakuna lapanpis paypa 

makincho kayänanpaq. Saynölami Judá runakunaqa imaykatapis mandaqnin 
rey Josafatpaq apayaq. Saynöpami Josafat rïcuyarqan y pïmaypis payta 
kuyar respitarqan. 

6Lapan voluntäninwan TAYTA DIOS munashqanno kawashpanmi 

markakunacho kaq altarkunata y Asera diösapaq jawiyashqan raku 
qerukunatapis Judá nacioncho lapanta ushakäsirqan. 

7Kimsa watana rey kaykarmi Judácho kaykaq markakunaman 

mandäsiqninkunata Josafat kacharqan Tayta Diospa mandamientunkunata 
yachasiyänanpaq. Say mandäsiqkunami kayarqan Ben-hail, Abdías, 
Zacarías, Natanael y Micaías. 

8Paykunawan aywayänanpaqmi Josafat kacharqan levitakunata. Say 

runakunami kayarqan Semaías, Netanías, Zebadías, Asael, Semiramot, 
Jonatán, Adonías, Tobías y Tobadonías. Paykunawanmi aywayarqan cüra 
Elisama y cüra Joram. 

9Paykunami markan markan purir Judá nacioncho taq runakunata TAYTA 

DIOSPA leyninkuna qelqaraykaq librupita yachasiyarqan. 

10Judá nacionpa nawpancho kaykaq nacionkunapis Tayta Diosta 

mansaparmi Josafat mandashqan markakunata atacayarqannasu. 

11Saypa trukanqa wakin filisteo runakunapis qaraykunata y qellaykunata 

apamurmi Josafatta qoykuyarqan. Arabia nación runakunapis rey Josafatta 
qarayarqan qanchis waranqa qanchis pachak (7,700) uyshakunata y qanchis 
waranqa qanchis pachak (7,700) chïvukunatami. 

12Sayno mas munayyuq rikakurmi Judá nacioncho Josafat sharkasirqan 

amparakuna törrikunata y mikuy churakuna markakunatapis. 

13Saynöpami Judá nacioncho kaq markakunata mejorasirqan. 

Jerusalénmanpis ali chölu soldädunkunatami Josafat churarqan. 

14Say soldädunkunata ayllunpa ayllunpa apuntasiptinmi Judá trïbupita 

kayarqan kimsa pachak waranqa (300,000) soldädukuna. Cada batalloncho 
kayarqan waranqa (1,000) soldädukunami. Lapan batallonpa 
capitanninkunapa mandaqninmi karqan Adnas. 

15Juk capitán Johanánpa munayninchömi kayarqan ishkay pachak puwaq 

chunka waranqa (280,000) soldädukuna. 

16Zicripa surin capitán Amasíaspa munayninchömi kayarqan ishkay pachak 

waranqa (200,000) geniu soldädukuna. Payqa kikinpa voluntäninpitami 
yaykurqan TAYTA DIOSTA sirvir capitán kananpaq. 

17Benjamín trïbupitami kayarqan ishkay pachak waranqa (200,000) 

soldädukuna. Cada ünunpami karqan escüdunkuna y flëchankunapis. 
Paykunapa capitanninmi karqan Eliada. Payqa pelyayta yachaq ali chölumi 
karqan. 

18Juk capitannami karqan Jozabad. Paypa munayninchömi kayarqan 

pelyayänanpaq kamarikushla pachak puwaq chunka waranqa (180,000) 
soldädukuna. 

19Lapanpis say soldädukunaqa Jerusaléncho kayarqan rey Josafat nishqanta 

rurayänanpaqmi. Say karqan Judá nacioncho corralash markakunacho 
kaykaq soldädukunata mana yupaykäyaptinmi. 

 

2 Crónicas 18 
Acab ushakänanpaq kashqanta profëta Micaías nishqan 

1 Reyes 22.1-28 

1Josafat rïcu kaptinmi maysaychöpis runakuna payta respitayaq. Saynöpis 

Josafatqa Acabpa warmi surinwanmi surinta täsirqan. 

2Saypita juk ishkay watatami Josafat aywarqan Samariaman Acabta 

watukaq. Yanapaqninkunawan Josafat chäyaptinmi Acabqa fiestata rurar 
pishtasirqan uyshakunata, cabrakunata y wäkakunata. Saychömi Josafatta 
Acab ruwakurqan Galaadcho kaykaq Ramot markata shuntäsinanpaq. 

3Saymi Judá nacionpa mandaqnin rey Josafatta Israel nacionpa mandaqnin 

rey Acab nirqan: <<¿Yanapämankimansuraq Galaadcho kaykaq Ramot 
markata shuntaq aywaptï?>> Sayno niptinmi Josafat nirqan: 
<<Soldädükunawan yanapänäpaq listumi kaykä. 

4Isanqa TAYTA DIOSTARAQ tapukuskishun>>. 

5Saymi chusku pachak (400) profëtankunata qayaykasir rey Acab paykunata 

tapurqan: <<Galaadcho kaykaq Ramot markata shuntaq ¿aywayämanku o 

manaku?>> nir. Sayno tapuptinmi niyarqan: <<Aywayay. Tayta Dios 
yanapäshunkimi say markata shuntayämunaykipaq>>. 

6Saymi Josafat nirqan: <<¿Manasuraq TAYTA DIOSPA profëtan kaycho kan 

tapukunansipaq?>> 

7Niptinmi rey Acab nirqan: <<Aw, kaykanmi TAYTA DIOSPA juk profëtan. 

Payqa Imlapa surin Micaíasmi kaykan. Isanqa payta tapukuptï imaypis mana 
alikunala päsamänanpaqmi niman. Saymi paytaqa pasaypa chikï>>. Sayno 
niptinmi rey Josafat nirqan: <<Ama saynöqa parlaysu>>. 

8Saymi juk capitanninta qayaykasir rey Acab nirqan: <<Imlapa surin 

Micaíasta jukla pushamuy>>. 

9Israel nacionpa mandaqnin rey Acabwan Judá nacionpa mandaqnin rey 

Josafatmi Samaria marka yaykuna punkucho mandaq kay mödanankuna 
jatish trönunkunacho jamaraykäyarqan. Paykunapa nawpanchömi 
profëtakunapis wilakuykäyarqan. 

10Quenaanapa surin profëta Sedequíaspis fiërrupita waqrakunata ruraykurmi 

nirqan: <<TAYTA DIOSMI nin: <Runata töru ashtiqnömi Siria nación 
runakunata ushakäsinki> >>. 

11Saynölami lapan profëtakunapis reyta niyarqan: <<Galaadcho kaykaq 

Ramot markata atacayay. Tayta Diosmi yanapäyäshunki say markata 
shuntayämunaykipaq>>. 

12Kacha aywaqnami Micaías kaqman chaykur nirqan: <<Lapan 

profëtakunami rey Acabta nikäyan say markaman aywar soldädunkunawan 
vinciyänanpaq kashqanta. Qampis paykuna niyashqannöla niykulay>>. 

13Sayno niptinmi Micaías nirqan: <<Noqaqa TAYTA DIOS nimashlantami 

nishaq. Nimashlanta mana niptïqa fiyupa castigamäsun>>. Sayman Micaías 
chaykuptinmi 

14rey Acab nirqan: <<Galaadcho kaykaq Ramot markata shuntanäpaq 

¿atacayämanku o manaku?>> Sayno tapuptinmi Micaías nirqan: <<Atacaq 
aywayay. Tayta Diosmi yanapäyäshunki vinciyänaykipaq>>. 

15Lulapaykashqanta maliciarmi rey Acab nirqan: <<¡Ayka kutitaq 

nishayki TAYTA DIOSPA jutincho rasun kaqlata nimänaykipaq!>> 

16Niptinmi Micaías nirqan: <<TAYTA DIOS revelamaptinmi rikashkä Israel 

runakuna misiqniynaq uyshakunano maysaypa mashtakash 
kaykäyaqta. TAYTA DIOSMI nin: <Ämuynaq uyshanöpis kaykarqa Israel 
runakuna wayinkunapa jawkala kutikuyäsun> >>. 

17Saymi Josafatta rey Acab nirqan: <<¿Manaku nirqä desgracia 

päsamänanpaq kaqlata kay runa imaypis nimashqanta?>> 

18Saymi Micaías nirqan: <<Kanan wiyay TAYTA DIOS imata nishqantapis. 

Revelacionchömi rikashkä trönuncho TAYTA DIOS jamaraykaqta. Saynöpis 
rikashkä lapan angilninkuna isuq kaq nawpancho y aluq kaq nawpancho 
tishyayparaq ichiraykäyaqtami. 

19Saychömi TAYTA DIOS nirqan: <¿Piraq rey Acabta yarpayta qonman 

Galaadcho kaykaq Ramot markata höralan atipash atacaq aywananpaq?> 
<<Saymi angilkuna wakin jukno niyarqan y wakinnami jukno niyarqan. 

20Sayno nikäyaptinmi juk espíritu Tayta Diospa nawpanman aywaykur 

nirqan: <Noqami yarpayta qoshaq>. <<Saymi Tayta Dios tapurqan: 
<¿Imanöpataq yarpayta qonki?> 

21<<Sayno tapuptinmi nirqan: <Acabpa lapan profëtankunatami 

lulakuyänanpaq yarpayta qoshaq>. <<Sayno niptinmi TAYTA DIOS nirqan: 
<Yarpashqaykino ruraptiki alimi kanqa. Sayno ruranaykipaq jukla ayway> >>. 

22Sayno nirkushpanmi rey Acabta profëta Micaías nirqan: <<TAYTA 

DIOS sayno kachamuptinmi say espíritu shamur lapan profëtaykikunata 
lulakaykäsin. Sayno lulapaykäyäshunki wanusiyäshunaykipaq hörayki 
chämushna kaptinmi>>. 

23Sayno niptinmi Quenaanapa surin Sedequías Micaíasta laqyaykushpan 

nirqan: <<¡Imanirtaq yarpaykanki TAYTA DIOSPA Espïritun noqata 
kachariykamar qamlatana parlapäshushqaykita!>> 

24Niptinmi Micaías nirqan: <<Wayin wayin pakakur purishqayki hörami 

musyankipaq rasun kaqta nikashqäta>>. 

25Sayno niptinmi rey Acab yanapaqninkunata nirqan: <<Micaíasta prësu 

sariykur markapa gobernadornin Amónpa y surï Joáspa despächunman 
apayay. 

26Paykunata wilayanki carcilman wichqaykur kaway sararaqlanpaq yakutapis 

mikuytapis qarayänanpaq. Saycho wichqaräsun lapantapis vincirkur 
kutimushqäyaq>>. 

27Niptinmi Micaías nirqan: <<Vinciskir kutimunaykipaq kashqanta 

yarpaptikipis TAYTA DIOSQA nikan wanunaykipaq kashqantami. Say 
nishqätaqa lapayki tantiyakuyay>>. 

Ramot markacho Acab wanushqan 

1 Reyes 22.29-40 

28Saypitanami Israel nacionpa mandaqnin rey Acabwan Judá nacionpa 

mandaqnin rey Josafat Galaadcho kaykaq Ramot markata atacaq 
aywayarqan. 

29Manaraq atacarmi rey Acab nirqan: <<Contransi soldädukuna mana 

reqiyämänanpaq noqaqa pelyakuna mödanata jatikurkur pelyashaq. Qam 

isanqa mandaq kay mödanalaykiwan pelyanki>>. Sayno nirmi Acabqa 
pelyakuna mödanata jatikurkur pelyaq yaykurqan. 

30Siria nacionpa mandaqnin reynami carrëtakunawan aywaq 

capitanninkunata yäsir nirqan: <<Soldädukunata wanusiyänaykipa trukanqa 
rey Acablata imanöpapis wanusiyanki>>. 

31Sayno niptinmi say capitankuna pelyaman yaykur Josafatta 

rikaykuyashpan yarpäyarqan Israel nacionpa mandaqnin rey Acab 
kashqanta. Atacayänanpaq corralaskiyaptinmi Josafatqa ausiliuta manakur 
qapararqan. Saymi TAYTA DIOS sapaptin soldädukuna 

32atacayarqannasu Acab mana kashqanta tantiyaskir. 

33Saypita pelyaykashqanchömi juk soldädu lutala flëchaykuptin rey Acabpa 

bronci chalëcun tinkuraqninpa flëcha yaykuriykurqan. Saymi carrëta 
manijaqninta Acab nirqan: <<Jukla kaypita jorqamay. 
Flëcharayämashqami>>. 

34Pasaypa mansariypaqmi qoyati say junaq pelyayarqan. Rey Acabtami ansa 

kaykaqta carrëtanman soldädunkuna ichiräsiyarqan pelyayashqanta 
rikananpaq. Say tardilami inti jeqaykaptin wanurqan. 

 

2 Crónicas 19 
Profëta Jehú Josafatta olqutupashqan 

1Judá nacionpa mandaqnin rey Josafat Jerusaléncho kaykaq palaciunman 

guërrapita kutiykaptinmi 

2Hananipa surin profëta Jehú tinkupaykur nirqan: <<¡Imanirtaq yaqa runata 

yanapar pelyaq aywashkanki! ¡Imanirtaq TAYTA DIOSPA contran runakunapa 
amïgun kanki! Sayno rurashqaykipitami TAYTA DIOS fiyupa rabyash kaykan. 

3Imano kaptinpis Asera diösapaq jawiyashqan raku qerukunata kay 

nacioncho ushakäsishqayki alimi kaykan. Tayta Diosman yärakur 
payta ashishqaykipis alimi kaykan>>. 

Juezkunata Josafat churashqan 

4Josafatqa Jerusaléncho tarpis Beersebapita qalaykur Efraín jalqakunayaq 

markan markanmi purirqan runakunata yachasiraykar. Yachasirmi 
runakunata shakyäsirqan unay ayllunkuna yärakuyashqan TAYTA 

DIOSTA cäsukuyänanpaq. 

5Saynölami Judá nacioncho ali murallash cada markakunaman juezkunata 

Josafat churarqan. 

6Say juezkunatami nirqan: <<Shumaq tantiyaykur pitapis juzgayay. Manami 

runakunasu juez kayänaykipaq churayäshushkanki, sinöqa TAYTA DIOSMI. 
Paymi yanapäyäshunki munashqanno arreglayänaykipaq. 

7Pay rabyakunmi pitapis manakaqman churayaptiki, juknilanpa favornin 

sharkuyaptiki y chaskipakuyaptiki. Sayno kaykaptinqa pïmaypis quejakuq 
shayämuptin TAYTA DIOSNINSITA mansapakur shumaq arreglayay>>. 

8Saynölami Jerusalénchöpis juezkunata Josafat churarqan TAYTA 

DIOSPA leyninta cumplisiyänanpaq y runakuna demandakuyashqanta 
arreglayänanpaq. Say churashqan juezkunami kayarqan 
cürakuna, levitakuna y Israel ayllukunapa mandaqnin runakunapis. 

9Paykunata yäsirmi nirqan: <<Qamkunaqa TAYTA DIOSTA mansapakur lapan 

demandukunata pay munashqanno mana chaskipakuypa arreglayay. 

10May markapitapis qamkunaman demandakuq shayämuptin mana 

cäsukuqkunata yäsiyanki TAYTA DIOSTA cäsukuyänanpaq. Sayno yäsiyanki 
runa mayinta wanusish kayaptinpis o Tayta Diospa mayqan leyninkunata o 
mandamientunkunata mana cäsukuyaptinpis. Sayno yäsiyaptikimi Tayta 
Dios rabyananqanasu qamkunawan ni paykunawanpis. Sayno rurarqa 
manami jusayuqsu kayanki. 

11<<Qamkuna arreglayashqaykita pipis mana cäsukuptinqa mas munayyuq 

autoridämi kaykan paykunata arreglananpaq. Ley religiösata mana 
cäsukuqkunataqa mandaq cüra Amaríasmi arreglanqa. Ley civilta mana 
cäsukuqkunataqa Ismaelpa surin Zebadíasmi arreglanqa. Zebadíasqa Judá 
trïbu mandaq runami kaykan. Mana qelanaypa runakunata shumaq 
atiendiyanki. TAYTA DIOSMI yanapanqa pay munashqanno juzgaq 
kaqtaqa>>. 

 

2 Crónicas 20 
Moabita y amonita runakunata Josafat vincishqan 

1Saypita tiempu päsarkuptinnami moabita, amonita y meunita runakuna 

wilanakuykur Josafatta atacaq aywayarqan. 

2Sayno aywaykäyashqanta rikaykurmi rey Josafat kaqman wilaq 

aywayarqan. Chaykurmi niyarqan: <<Kachi Lamar wak simpan Edompitami 
aska soldädukuna shamuykäyan atacayäshunaykipaq. ¡Paykunaqa 
Hazezon-tamarchönami kaykäyan!>> (Hazezon-tamarqa En-gadi niyashqan 
partilami kaykan.) 

3Saymi Josafat fiyupa mansarir TAYTA DIOSTA manakurqan yanapänanpaq. 

Saynöpis lapan Judá runakunamanmi wilakasirqan ayunayänanpaq. 

4Saymi Judá nacioncho kaykaq lapan markakunapita runakuna 

Jerusalénman shuntakäyarqan TAYTA DIOSTA manakuyänanpaq. 

5Lapan Judá runakuna shuntakaykuyaptinmi TAYTA DIOSPA templuncho 

kaykaq mushuq patiu yaykunaman ichiykur Josafat 

6Tayta Diosta manakur nirqan: <<Unay ayllükuna yärakuyashqan TAYTA 

DIOS, jana pasatapis y kay pasacho kaq lapan nacionkunatapis qamlami 
munaynikicho sararanki. Lapanpaq munayyuq kaptikimi pipis 
ichipäyäshunkipaqsu. 

7<<Tayta Diosnilä, unay ayllükuna kay nacioncho täyänanpaq kikikimi kaycho 

taq unay runakunata qarqushkanki. Nirkurmi amïguyki Abrahampita miraq 
kayaptï imayyaqpis kaycho täyänäpaq churayämashkanki. 

8<<Unay ayllükuna kay nacioncho tarnami qamta adorayäshunaykipaq kay 

templutapis sharkasiyarqan. Nirkurmi niyäshurqayki: 

9<Ima desgraciapis chämuptin, atacayämänanpaq runakuna shayämuptin, 

qeshya o muchuy chämuptin kay tashqayki templuman shamuykur 
manakayämuptï wiyayämashpayki salvaykayälämanki>. 

10<<Egiptupita yarqayämuptinmi unay ayllükunata nirqayki amonita y 

moabita runakuna täyashqanman y Seir jalqakuna kinraycho taq runakuna 
täyashqanmanpis mana yaykuyänanpaq. Saymi juk nänipa päsakuyashpan 
nishqaykinöla paykunata ushakäsiyarqansu. 

11Sayno ali rikaykäyaptinmi paykunapita miraqkunaqa churayämashqayki 

nacionpita qarqayämänanpaq shamuykäyan. 

12<<Tayta Diosnilä, paykunata castigaykulay. Saysika soldädukuna shamur 

atacayämaptin ichipaytapis manami kamäpakuyäshaqsu. Manami ima 
ruraytapis kamäpakuyäsu. Saymi qamlaman yärakamur manakayämü>> nir. 

13Lapanmi Judá runakuna warmintin wamrantin TAYTA DIOSPA nawpancho 

ichiraykäyarqan. 

14Saychömi kaykarqan Benaíapa wilkan y Zacaríaspa surin Jahazielpis. 

Jahazielpa awilun Benaíaqa karqan Jeielpa surin y Mataníaspa wilkanmi. 
Paykunaqa Leví trïbu Asafpita miraq runakunami kayarqan. 
Jahazielmi TAYTA DIOSPA Espïritun parlasiptin 

15nirqan: <<Rey Josafat, Jerusaléncho taq runakuna y Judá nación wakin 

markakunacho taq runakuna, shumaq wiyayämay. TAYTA DIOS kaynömi nin: 
<Ama mansariyaysu ni lakikuyaysu aska soldädukuna shamuykäyashqanta 
mayayashpayki. Kay pelyachöqa manami qamkunasu pelyayanki, sinöqa 
kikïmi pelyashaq. 

16<< <Waray junaq uräyay paykunata atacayänaykipaq. Contraykikunaqa Sis 

cuestapami wisaykäyämunqa. Paykunata tinkupäyanki Jeruel niyashqan 
sunyaq jirkaman chaq raqra nawpancho. 

17Qamkunapa trukaykimi paykunawan noqa pelyashaq. Sayno kaykaptinqa 

contraykikuna kashqan kaqman chaykur ama atacayankisu, sinöqa imano 
salvashqätapis rikayänaykipaq churakäyanki. Jerusaléncho y Judácho taq 

runakuna, ama mansariyaysu ni lakikuyaysu. Qamkunawan kaykaptïqa 
paykunata ichipäyänaykipaq waray aywayay> >>. 

18Sayno niptinmi rey Josafat y saycho kaykaq lapan runakunapis pasaman 

lätakuykur TAYTA DIOSTA adorayarqan. 

19Coatpita y Corépita miraq levitakunami ichirkur Israel runakunata 

kuyaq TAYTA DIOSTA lapan shonqunkunawan alabayarqan. 

20Waraynin tutami saka sakala lapan shuntakäyarqan Tecoa niyashqan 

sunyaq jirkapa aywayänanpaq. Yarquyänanpaqna kaykaptinmi rey Josafat 
nirqan: <<Jerusaléncho y Judácho taq runakuna, TAYTA 

DIOSNILANSIMAN yärakushqaqa salvamäshunmi. Profëtakuna niyashqanta 
criyishqaqa manami imapis päsamäshunsu>>. 

21Runakunawan wilanakuskirmi TAYTA DIOSTA alabayänanpaq cantaqkunata 

Josafat churarqan. Say cantaqkunami sagrädu mödanankunata jatikuskir 
Tayta Diosta alabaraykar soldädukunapa puntanta aywayarqan. Cantarmi 
niyarqan: <<¡Alilata ruraq kashqanpita TAYTA DIOSTA agradëcikuyay! 

¡Kuyapäkuyninqa manami imaypis ushakansu!>> 

22Alabayta qalaykushqan hörami amonita runakunata, moabita runakunata y 

Seir jalqakuna kinraycho taq runakunata TAYTA DIOS pantakäsirqan kikinpura 
wanusinakur ushanakuyänanpaq. 

23Saymi Seir jalqakunapita aywaq runakunapa contran sharkur amonita 

runakuna y moabita runakuna chipyaq wanusiyarqan. Nirkurnami kikinpura 
tinkuypa tinkur wanusinakur ushanakuyarqan. 

24Judá runakuna rikachakuna törriman chaykurmi contrankunata rikayarqan 

sunyaq jirkacho aya mashtaraykaqta. Manami juklaylapis kawaykar 
quëdayarqansu. 

25Saymi Josafat lapan runakunawan aywayarqan contrankunapa 

imaykantapis shuntayämunanpaq. Chäyashpanmi tariyarqan aska 
uywakunata, armakunata, mödanakunata y chanin cuestaq alhäjakunata. 
Lapan tariyashqantami kikinkunapaq shuntakuyarqan. Imaykapis saysika 
kaptinmi kimsa junaqtaraq shuntayta ushayarqan. 

26Saypita chusku kaq junaqchönami juk pampaman shuntakar TAYTA 

DIOSTA alabayarqan. Say pampatami jutisiyarqan Beraca jutin kananpaq. 
Kananyaqpis say jutilami kaykan. 

27Contrankunapita TAYTA DIOS salvaptinmi Jerusaléncho y Judácho taq 

runakunawan rey Josafat Jerusalénman kushish kutiyarqan. 

28Jerusalénman chaykurmi TAYTA DIOSPA templunman 

aywayarqan salteriukunata, arpakunata y cornëtakunata tukaraykar. 

29Israel runakunapa contrankunawan TAYTA DIOS pelyashqanta 

musyaykurmi maysay nacionkunacho taq runakuna fiyupa mansariyarqan. 

30Cercancho kaykaq nación runakunawan ali kawayänanpaq Tayta Dios 

yanapaptinmi rey Josafat mandashqan nacioncho runakuna jawkalana 
kawayarqan. 

Rey Josafat wakin rurashqankuna 

1 Reyes 22.41-50 

31Judá nacionta mandayta qalaykushqan wisan Josafat kaykarqan kimsa 

chunka pisqa (35) watayuqmi. Payqa ishkay chunka pisqa (25) watami 
Jerusalénpita mandarqan. Mamanmi karqan Silhipa surin Azuba. 

32Josafatqa taytan Asanölami TAYTA DIOSPA shonqunpaqno kawarqan. 

33Sayno kaptinpis Judácho taq runakunaqa manami unay ayllunkuna 

yärakuyashqan Tayta Diosta lapan shonqunkunawansu cäsukuyarqan. 
Saymi markakunacho kaq altarkunata juchusiyarqansu. 

34Josafat rurashqankunaqa qalaykunanpita ushashqanyaq qelqaraykan 

Jehúpa surin Hanani qelqashqanchömi. Say qelqashqanqa kaykan Israel 
reykunapa acta librunchömi. 

35Guërracho vincishqanpita qepatanami Judá nacionpa mandaqnin rey 

Josafat Israel nacionpa mandaqnin rey Ocozíaswan yanapänakuyänanpaq 
wilanakuyarqan. Ocozíasqa pasaypa jusalikur kawaq runami karqan. 

36Paywan Josafat wilanakurmi Tarsisman 

aywayänanpaq büquikunata Ezión-gebercho rurasiyarqan. 

37Maresa runa Dodavapa surin Eliezermi Tayta Dios nishqanta wilar 

Josafatta nirqan: <<Yanapänakuyänaykipaq Ocozíaswan 
wilanakuyashqaykipitami rurasiyashqayki büquikunata Tayta Dios 
ushakäsinqa>>. Nishqannölami büquinkuna pakir ushakaptin Tarsismanpis 
aywayarqannasu. 

 

2 Crónicas 21 
Judá nacioncho Joram rey kashqan 

2 Reyes 8.16-24 

1Josafat wanuykuptinmi Davidpa Markancho unay ayllunkuna 

pamparaykäyashqan kaqman pampayarqan. Josafatpa trukannami surin 
Joramna rey karqan. 

2Jorampa wawqinkunami kayarqan Azarías, Jehiel, Zacarías, Azarías, Micael 

y Sefatías. Paykuna kayarqan rey Josafatpa surinkunami. 

3Say surinkunatami papänin rakiparqan qorita, qellayta y imatapis chanin 

cuestaqkunata. Saynöpis paykunata churarqan Judá nacioncho corralash 

markakunacho autoridäkuna kayänanpaqmi. Joramtami isanqa qechpa 
kaptin rey kananpaq papänin churarqan. 

4Rey karnami pipis qarqunanta mana munar lapan wawqinkunata 

espädawan Joram wanusirqan. Saynölami wakin mandaq autoridäkunatapis 
espädawan wanusirqan. 

5Joram kimsa chunka ishkay (32) watayuq kaykarmi rey kayman yaykurqan. 

Payqa puwaq watami Jerusalénpita mandarqan. 

6Rey Acabpa warmi surinwan tarmi Acabpa ayllunkunanöla y Israel nacionpa 

mandaqnin reykunanöla TAYTA DIOSTA mana cäsukur jusalikurqan. 

7Sayno kaptinpis sirviqnin Davidpita miraq runa Judácho imaypis rey 

kananpaq pactuta rurash karmi Joramta rey kaykashqanpita TAYTA 

DIOS qarqurqansu. 

8Judá nacioncho Joram rey kaykänan wisanmi Edom nación runakuna Judá 

nacionpa munaynincho kaykäyashqanpita yarqukuyarqan. Nirkurmi 
kikinkunapa mandaqnin reyta churayarqan. 

9Saymi rey Joram capitankunata qayaykasir guërra carrëtankunawan 

Edomman aywayarqan atacayänanpaq. Edomita soldädukuna pelyaq 
yarqurmi rey Joramta y carrëtakunawan aywaq capitankunata tumaypa 
sapaskiyarqan. Sayno sapaskiyaptinmi Israel soldädukunaqa imaykanöpapis 
sakaypa qeshpikuyarqan. 

10Saypita pasami Edom nación runakunaqa kananyaqpis Judá nacionpa 

munayninchönasu kaykäyan. Joramqa unay ayllunkuna 
yärakuyashqan TAYTA DIOSTA mana cäsukuptinmi TAYTA 

DIOS kamakäsirqan Libna marka runakunapis Judá nacionpa munayninpita 
yarqukuyänanpaq. 

11Jerusaléncho taq runakuna juk dioskunata adorayänanpaqmi Joramqa 

Judá jalqakunacho altarkunata rurasirqan. Saynöpami Judá nación runakuna 
Tayta Diosta cäsukuyarqannasu. 

12Say wisanmi profëta Elías rey Joramman cartakur nirqan: <<Unay aylluyki 

rey David yärakushqan TAYTA DIOSMI nin: <Taytayki Josafat y awiluyki Asa 
cäsukamashqanno ¿imanirtaq cäsukamankisu? 

13Saypa trukanqa Israel nacionpa mandaqnin reykunanölami lutanta 

ruraykanki. Juk dioskunata adorayänanpaq unay rey Acab 
shakyäsishqannömi qampis Judácho taq runakunata y Jerusaléncho taq 
runakunata shakyäsishkanki. Saynöpis qampita mas ali kaykaqtami 
wawqikikunata wanusishkanki. 

14Sayno kashqaykipitami nacionnikicho desgracia päsananpaq kamakäsiptï 

surikikunata, warmikikunata y lapan imaykaykikunatapis apakuyanqa. 

15Qamtanami tukuy niraq qeshyakunawan castigashayki. Pacha nanaywan 

qeshyaykälarmi waran waran ansankipaq hasta oqitikipis yarqukashqanyaq> 
>>. 

16Nirkurnami filisteo runakunapa y Arabia runakunapa yarpayninman TAYTA 

DIOS churarqan rey Jorampa contran sharkuyänanpaq. Say Arabia 
runakunaqa täyarqan Etiopía runakuna täyashqanläpami. 

17Judá nacionman chaykur atacarmi apakuyarqan reypa palaciuncho kaykaq 

imayka riquëzankunatapis. Saynölami apakuyarqan Jorampa surinkunatapis 
warminkunatapis. Jerusalénchöqa Joramwan quëdarqan nunush surin 
Joacazlami. 

18Saypitanami rey Joramta TAYTA DIOS pacha nanaywan castigaptin ni ima 

jampipis tinkurqansu. 

19Ishkay wata saynöla qeshyaykaptinmi oqitin tikrakarqan. Saynöpami fiyupa 

lakipaypaq nakaykashqancho päsarpurqan. Wanuykuptin marka mayinkuna 
manami yantalatapis rupasiyarqansu unay reykuna wanuptin 
rurayashqannöqa. 

20Joram kimsa chunka ishkay (32) watayuq kaykarmi rey kayman yaykurqan. 

Jerusalénpita puwaq watalami mandarqan. Wanuptin manami pipis 
lüturqansu ni waqarqansu. Davidpa Markanman pamparpis manami reykuna 
pamparänan kaqmanqa pampayarqansu. 

 

2 Crónicas 22 
Judá nacioncho Ocozías rey kashqan 

2 Reyes 8.25-29 

1Rey Joram wanuykuptinnami Jerusalén runakunaqa Jorampa nunush surin 

Ocozíastana churayarqan mandaqnin rey kananpaq. Nunush kaptinpis payta 
churayarqan mayor wawqinkunata Arabia runakuna y asaltantikuna 
wanusiyash kaptinmi. Saynöpami Judá nacioncho Jorampa surin Ocozías 
rey kayman yaykurqan. 

2Mandayta qalaykushqan wisan Ocozíasqa ishkay chunka ishkay (22) 

watayuqmi kaykarqan. Payqa juk watami Jerusalénpita mandarqan. 
Mamanmi karqan Atalía. Atalíami Israel nacionpa mandaqnin rey Omripa 
wilkan karqan. 

3Jusalikunanpaq shimita maman jatipaptinmi Ocozíasqa Acabno y Acabpa 

ayllunkunano jusalikur kawarqan. 

4Saynölami taytanpa yäsiqninkuna Ocozíastapis yäsiyarqan. Say 

yäsiqninkuna karqan Acab ayllu runakunami. Saymi Acab y Acabpa 
ayllunkuna rabyanäsiyashqanno paypis TAYTA DIOSTA rabyanäsirqan. 
Saynöpami maqtalaraq kaykarpis wanurqan. 

5Acab ayllu runakuna yäsiyashqanta chaskiparmi Ocozíasqa Israel nacionpa 

mandaqnin rey Joramwan wilanakuyarqan Siria nacionpa mandaqnin rey 
Hazaelta atacayänanpaq. Rey Joramqa Acabpa surinmi karqan. 
Atacayänanpaq awniptinmi Galaadcho kaykaq Ramot markaman 
soldädunkunawan aywayarqan. Saycho pelyar Siria soldädukuna rey 
Joramta flëchaykuyaptinmi 

6Jezreel markaman jampikuq kutirqan. Qeshyar jitaraptinmi rey Ocozíasqa 

watukaq aywarqan. 

Rey Ocozíasta Jehú wanusishqan 

2 Reyes 9.27-29 

7Joramta watukaq aywashqancho Ocozías wanunanpaq kashqan Tayta Dios 

destinash kaptinmi höralan atipash Jezreelman aywarqan. Chaykularmi 
Joramwan yarquyarqan Nimsipa surin Jehúwan parlayänanpaq. Jehútaqa 
Tayta Dios akrarqan Acab ayllu kaqta lapanta ushakäsinanpaqmi. 

8Jehúqa Acab ayllu runakunata wanuykasir aywaykashqanchömi tinkurqan 

Judá autoridäkunawan y Ocozías ayllu runakunawanpis. Paykunatapis 
lapantami wanusirqan. 

9Samariacho rey Ocozías pakaraykaqta ashir tariykur prësu 

apapaykuyaptinmi Jehú wanusirqan. Ocozíaspa awilun Josafat TAYTA 

DIOS munashqanno kawash kaptinmi Ocozíasta shumaq pampayarqan. 
Saypitanami Ocozías ayllu kaqqa pipis karqannasu rey kayman 
yaykunanpaq. 

Judá nacioncho Atalía reina kashqan 

2 Reyes 11.1-21 

10Atalíaqa wawan Ocozíasta Jehú wanusishqanta musyaykurmi reina kayta 

munar Ocozíaspa wawqinkunata y surinkunata Judácho wanusir 
qalaykurqan. 

11Wanuykäsishqanta mayaykurmi Ocozíaspa panin Josabet juk sobrinunta 

ashmaqnintinta juk cuartuman pakaykurqan. Say wamrapa jutinmi karqan 
Joás. Saynöpami Joásta wanusirqannasu. Josabet karqan rey Jorampa surin 
y cüra Joiadapa warminmi. 

12Soqta watami Tayta Diospa templun cuartucho Joásta pakaräsirqan. 

Sayyaqmi Atalíaqa Judá nacionpa mandaqnin reina karqan. 

 

2 Crónicas 23 

1Saypita qanchis watachönami cüra Joiada qayasirqan soldädukunapa 

capitanninkunata. Shuntakaykurmi pactuta rurayarqan reyta churayänanpaq. 

Say capitankunami kayarqan Jerohampa surin Azarías, Johanánpa surin 
Ismael, Obedpa surin Azarías, Adaíapa surin Maasías y Zicripa surin Elisafat. 

2Wilanakuskirmi intëru Judá nacionpa aywar lapan markakunapita 

Jerusalénman shuntayämurqan levitakunata y Israel runakunapa 
mandaqninkunatapis. 

3Tayta Diospa templunman shuntakäyaptinnami Joásta cüra Joiada 

pusharqan paykunapa nawpanman. Nirkurmi nirqan: <<¡Kay wamra 
Ocozíaspa surinmi! David ayllu karmi TAYTA DIOS promitishqanno kay wamra 
rey kanqa>>. Sayno niptinmi lapan runakuna pactuta rurar promitiyarqan 
reypa favornin sharkuyänanpaq. 

4Nirkurmi cüra Joiada yäsir nirqan: <<Cürakuna y levitakuna, templuncho 

Tayta Diosta jamay junaq sirviyänaykipaq töcayäshuptiki kimsa puntaman 
rakikäyanki. Juk punta kanqa templu punkunta täpakuyänanpaq. 

5Juk puntami kanqa reypa palaciunta täpakuyänanpaq. Jukaq puntanami 

kanqa Cimientu jutiyuq punkuta täpakuyänanpaq. Wakin kaq runakunaqa 
templu patiuchömi kayanqa. 

6<<Templuman yaykuyänanpaqqa cürakunalata y levitakunalatami TAYTA 

DIOS unaypita pasa akrarqan. Saymi templucho aruyänanpaq töcaptin 
paykunala yaykuyanqa. Wakin runakunaqa patiuchömi TAYTA 

DIOS nishqanno täpakuyanqa. 

7Levitakuna, armayki aptash lapayki reyta tumaypa sapäyanki. Pipis payta 

wanusinanpaq yaykuyta munaptinqa jukla wanusiyanki. Reytaqa maypa 
aywaptinpis mana kachaypa rikayanki>>. 

8Saymi levitakuna y Judá runakuna cüra Joiada mandashqankunata lapanta 

cumpliyarqan. Saynöpami turnunkuna cumpliq vigilaqkunata y jamay 
junaqcho vigilayänanpaq yaykuqkunatapis capitankuna kachapäyarqansu 
wayinkunaman kutikuyänanta. 

9Say vigilaqkunatami Joiada kamariparqan rey David rurasishqan 

lanzakunata, jatun kaq escüdukunata y taksha kaq escüdukunatapis. 
Saykunaqa templu rurinchömi churaräyarqan. 

10Kamariparkuptinmi reyman pipis wanusiq mana yaykunanpaq say 

vigilaqkuna lanzankuna aptash tumaypa churanakuyarqan. Sayno 
churanakuyarqan templupa sur kaqläninpita qalaykur altar puntanpa tumar 
norti kaqläninyaqmi. 

11Nirkurnami surinkunawan Joiadaqa reypa surinta apaykamur corönata 

jatipäyarqan. Jatiparkurnami Israel runakunawan Tayta Dios 
rurashqan Pactu Libruta aptapäyarqan y aceitita umanman winapäyarqan. 
Winaparkuyaptinnami saycho kaykaq runakuna niyarqan: <<¡Viva 
mandamaqninsi rey!>> 

12Runakuna cörriyashqanta y kushikur qaparäyashqanta wiyarmi 

Atalíaqa TAYTA DIOSPA templunman aywarqan ima päsashqantapis 
musyananpaq. 

13Chaykurmi reyta rikarqan templu yaykuna columna nawpancho 

ichiraykaqta. Reypa nawpanchömi mayor runakuna y cornëta tukaq 
runakuna kaykäyarqan. Saynömi intëru Judá nación runakunapis kushikur 
cornëtata tukayarqan. Wakinnami instrumentunkunata tukar alabanzakunata 
cantaykäsiyarqan. Sayno kaykaqta rikaykurmi Atalíaqa mödananta 
rachirishpan: <<¡Traicionëru! ¡Traicionëru!>> nirqan. 

14Cüra Joiadami soldädukunapa capitanninkunata nirqan: <<Atalíata 

templupita jukläman jorquykur wanusiyay. Pipis favornin sharkuptinqa 
paytapis espädawan wanusiyay>>. Templupita jukläman apaykur 
wanusiyänanpaq niptinmi 

15Atalíata prësu sarir apayarqan cawallukuna yaykukuyänan palaciupa 

punkunman. Saychömi wanusiyarqan. 

16Saypitanami TAYTA DIOSWAN pactuta rurar runakunata y reyta Joiada 

promitisirqan TAYTA DIOSTA cäsukur kawayänanpaq. 

17Nirkurnami lapan runakuna aywaykur Baalpa templunta juchusiyarqan. 

Saynölami Baal ïdulukunatapis altarninkunatapis lapanta juchusir 
ushayarqan. Saypitanami juchusiyashqan altarkunapa nawpancho Baalpa 
cüran Matánta wanusiyarqan. 

18Saypita kutiykurmi wardiakunata Joiada churarqan TAYTA 

DIOSPA templunta täpayänanpaq. Say wardiakunaqa cürakunapa y 
levitakunapa makinchömi kayarqan. Cürakunata y levitakunatami rey David 
unay churarqan Moisés qelqashqan leykunacho nishqannöla. Saymi 
paykunaqa TAYTA DIOSPAQ rupasina sacrificiukunata templucho 
trukanakuypa rupasiyaq y kushish alabayaq. 

19Saynölami templupa patiun yaykuna punkukunaman wardiakunata Joiada 

churarqan pipis impüru kaptin yaykunanta mana kachapäyänanpaq. 

20Nirkurnami capitankunawan, respitash runakunawan, autoridäkunawan y 

saycho kaq lapan runakunawan rey Joásta templupita palaciuman 
pushayarqan. Jana kaq punkupa yaykarasirmi rey jamakunan trönuman 
jamasiyarqan. 

21Saymi lapan runakuna seqaypa kushikuyarqan. Atalíata espädawan 

wanusiyashqanpitaqa lapanpis jawkanami kawakuyarqan. 

 

2 Crónicas 24 
Judá nacioncho Joás rey kashqan 

2 Reyes 12.1-21 

1Mandayta qalaykushqan wisan qanchis watayuqlaraqmi Joás kaykarqan. 

Payqa chusku chunka (40) watami Jerusaléncho rey karqan. Mamanmi 
karqan Beerseba markapita kaq Sibia. 

2Cüra Joiada kawashqanyaqqa TAYTA DIOS munashqannömi lapanta Joás 

rurarqan. 

3Joásta ishkay warmiwanmi Joiada täsirqan. Joáspa surinkuna olqupis 

warmipis kayarqanmi. 

4Aska watana rey kaykarmi Joás yarpachakurqan TAYTA DIOSPA templunta 

alsasinanpaq. 

5Saymi cürakunata y yanapaqnin levitakunata shuntaykur nirqan: <<Jukla 

aywayay nacionninsicho kaykaq markakunaman. Tayta Diosninsipa 
templunta alsasinäpaq say markakunacho taq runakuna cada wata ofrendata 
shuntayashqanta apayämuy>>. Sayno niptinpis levitakuna manami 
aywayarqansu. 

6Saymi mandaq cüra Joiadata qayaykasir rey nirqan: <<Pactu 

Toldupa gastunkunapaq ofrendata shuntanansipaq TAYTA DIOSPA sirviqnin 
Moiséspis y Israel mayor runakunapis mandayarqanmi. Sayno 
mandaykäyaptinqa ¿imanirtaq Judá nacionninsiman y Jerusalénman 
levitakunata kachashkankisu say ofrendata apayämunanpaq? 

7Musyashqaykinöpis supaypa wawan Atalíami wawankunawan Diospa 

templunman yaykuykur saycho kaykaq sagrädu manëjukunata 
utilizayash Baal dioskunata adorayänanpaq. Saymi say ofrendata nistansi 
templuta alsasinansipaq>>. 

8Sayno nirkushpanmi taksha babulta ruraykasir ofrendakunata 

winayänanpaq rey churasirqan TAYTA DIOSPA templun yaykuna punku 
waqtaläman. 

9Nirkurmi Jerusaléncho taq runakunaman y Judá nacioncho taq 

runakunaman wilakasirqan lapan runakuna ofrendata apayämunanpaq. Say 
ofrendata shuntayänanpaqmi TAYTA DIOSPA sirviqnin Moisés sunyaq jirkacho 
kaykashqan wisan nirqan. 

10Saymi lapan autoridäkunapis y lapan runakunapis templuman qellayta 

kushish apar babulman juntaqpaq winayarqan. 

11Cürakunapa yanapaqnin levitakunami say babulta apayaq reypa 

yanapaqninkuna rikayänanpaq. Babul juntana kaptinqa reypa secretariunta y 
mandaq cürapa yanapaqnintami wilayaq babulta jäkasinanpaq. Jäkarasirmi 
kashlanman kutisiyaq. Waran waran sayno rurayashpanmi aska qellayta 
shuntayarqan. 

12Say qellaytami rey y cüra Joiada TAYTA DIOSPA templunta alsasiqkunata 

entregayaq. Paykunanami rumi laqlaqkunata, carpintërukunata, 
herrërukunata y bronci takaqkunata pägayaq templuta alsayänanpaq. 

13Sayno maki maki arurmi templuta jukla alsayarqan. Saynöpami punta 

kashqanno templu yapay kuyaylapaq karqan. 

14Alsayta ushaskirnami pusuq qellayta entregayarqan reyta y cüra Joiadata. 

Paykunanami say qellaypita rurasiyarqan manëjukunata: wakinta templucho 
Tayta Diosta adorar manijayänanpaq y wakintana sacrificiukunata rupasir 
manijayänanpaq. Say manëjukuna karqan cucharonkuna, qoripita väsukuna 
y qellaypita väsukunapis. Mandaq cüra Joiada kawashqanyaqqa TAYTA 

DIOSPA templuncho rupasina sacrificiukunata imaypis rupasiyaqmi. 

15Cüra Joiadaqa pachak kimsa chunka (130) watayuq kaykarraqmi 

wanukurqan. 

16Payqa Tayta Dios munashqanno kawarmi Israel runakunatapis templutapis 

ali rikarqan. Saymi wanuykuptin Davidpa Markancho reykuna 
pamparäyashqanman pampayarqan. 

17Joiada wanuykuptinnami Judá nacionpa autoridäninkuna rey Joásta ali 

shimilanpa parlapar lutanta yäsiyta qalaykuyarqan. 

18Saymi unay ayllunkuna adorayashqan TAYTA DIOSTA templucho 

adorayänanpa trukan Asera diösapaq jawiyashqan raku qerukunata y 
ïdulukunata adorayarqan. Sayno adorayaptinmi Tayta Dios fiyupa 
rabyakurqan. 

19Rabyash karpis profëtankunatami TAYTA DIOS kacharqan wilakushqanta 

chaskikur pay munashqanno kawayänanpaq. Sayno wilakuyaptinpis 
paykunaqa manami chaskikuyarqansu. 

20Saymi Tayta Diospa Espïritun tantiyasiptin cüra Joiadapa surin Zacarías juk 

patakman wisarkur runakunata nirqan: <<Tayta Diosmi nin: <¡Imanirtaq 
mandamientükunata cumpliyankisu! ¡Imanirtaq desgraciata qayaykäyanki! 
¡Noqata kachariyämashqaykinömi qamkunatapis kachariyäshayki!> >> 

21Sayno niptinmi Zacaríaspa contran sharkuyarqan. Rey mandaptinmi TAYTA 

DIOSPA templun patiucho samqaypa wanusiyarqan. 

22Sayno wanusiyänanpaq mandar manami rey Joás yarparqansu Zacaríaspa 

taytan Joiada imano kuyapashqanta. Sayno mal agradecïdu kaptinmi 
Zacarías päsarpunanpaq kaykashqancho nirqan: <<¡Kayno 
rurayämashqanpita castigaykulay, TAYTA DIOS!>> 

23Saypita juk wata päsaskiptinnami Siria soldädukuna Jerusalénta y Judácho 

kaykaq wakin markakunata atacayarqan. Judá nacionpa lapan 

autoridäninkunata wanuykasirmi ima tariyashqankunatapis Damascucho taq 
mandaqnin reyman apasiyarqan. 

24Siria soldädukunaqa walkala kaykarpis TAYTA DIOS yanapaptinmi Judá 

nacionpa saysika soldädunkunata vinciyarqan. Paykunata sayno vinciyarqan 
Judá runakuna unay ayllunkuna yärakuyashqan TAYTA DIOSTA manana 
cäsukuyashqanpitami. Saynöpami Joásta Tayta Dios castigarqan. 

25Judá soldädukunata vinciykurmi Siria soldädukuna aywakuyarqan. Say 

guërrapita kutiykamur rey Joás ansa jitaraykaqtami kikinpa 
yanapaqninkunala wanurasiyarqan. Sayno wanusiyarqan cüra Joiadapa 
surin Zacaríasta wanusishqanpitami. Saypitanami Joásta pampayarqan 
Davidpa Markanman. Isanqa manami reykuna pamparäyashqan 
panteonmanqa pampayarqansu. 

26Joásta wanusiqkunaqa kayarqan amonita warmi Simeatpa wawan Zabad y 

moabita warmi Simritpa wawan Jozabadmi. 

27Joáspa surinkuna rurayashqanpis, Joáspa contran profëtakuna aska kuti 

wilakuyashqanpis y templuta imano alsasiyashqanpis lapan qelqaraykan 
reykunapa acta librunchömi. Joáspa trukanmi surin Amasíasna rey karqan. 

 

2 Crónicas 25 
Judá nacioncho Amasías rey kashqan 

2 Reyes 14.1-22 

1Mandayta qalaykushqan wisan Amasíasqa ishkay chunka pisqa (25) 

watayuqmi kaykarqan. Payqa ishkay chunka esqun (29) watami 
Jerusalénpita mandarqan. Mamanmi karqan Jerusalénpita Joadán. 

2Amasíasqa TAYTA DIOS munashqanno kawarpis wakin wakinchöqa manami 

seqlan wachkashsu karqan. 

3Rey kaykarnami papänin wanusiq capitankunata wanusirqan. 

4Isanqa manami say capitankunapa surinkunataqa wanusirqansu. Sayno 

mana wanusinanpaqmi Moisés qelqashqan leykunacho TAYTA 

DIOSPA mandamientun kayno qelqaraykan: <<Surin jusalikushqanpita ama 
mamanta ni papäninta wanusiyankisu. Saynöpis maman o papänin 
jusalikushqanpita surinta ama wanusiyankisu. Saypa trukanqa jusalikuq 
kaqta wanusiyanki>>. 

5Nirkurnami Amasíasqa Judá trïbu y Benjamín trïbu runakunata qayaykasir 

cada ayllupa mandaqnin kananpaq juk soldäduta churarqan. Saypitanami 
ishkay chunka (20) watayuqpita janaman runakunata censasirqan. Say 
censasishqan runakunami kayarqan kimsa pachak waranqa (300,000). 
Paykunaqa guërracho espädawan pelyayta y escüduwan sapakuytapis alimi 
yachayaq. 

6Saypitanami kimsa waranqa kimsa pachak (3,300) kïlu qellayta pägaykur 

pachak waranqa (100,000) Israel nación soldädukunata minkakurqan 
pelyäsiyänanpaq. 

7Saymi Tayta Diospa wilakuqnin chaykur Amasíasta nirqan: <<Rey 

Amasías, TAYTA DIOS manami yanapansu Israel nación soldädukunataqa. 
Payqa manami Efraín runakunawansu kaykan. Sayno kaykaptinqa 
guërraman paykunata ama pushaysu. 

8Mana cäsukuypa say soldädukunata pushaptikiqa contraykikunatami Tayta 

Dios yanapanqa vinciyäshunaykipaq. Tayta Diosqa munayyuqmi kaykan 
pitapis munashqan kaqta yanapänanpaq y ushakäsinanpaq>>. 

9Sayno niptinmi Tayta Diospa wilakuqninta rey Amasías tapurqan: <<Sayno 

kaptinqa ¿imanötaq arreglashaq kimsa waranqa kimsa pachak (3,300) kïlu 
qellayta paykunata minkakamur pägashqätaqa?>> Niptinmi Tayta Diospa 
wilakuqnin nirqan: <<Kachariptikiqa pägashqaykipita mastami TAYTA 

DIOS tarisishunki>>. 

10Sayno niptinmi rey Amasíasqa Efraínpita shamuq soldädukunata 

wayinkunapa kutikuyänanpaq despacharqan. Saymi paykunaqa Judá nación 
runakunapa contran fiyupa rabyash wayinkunapa kutikuyarqan. 

11Amasíasnami Tayta Diosman yärakur Kachi Pampacho chunka waranqa 

(10,000) Seir runakunata soldädunkunawan wanusiyarqan. 

12Saynöpis prësu sariyarqan chunka waranqa runakunatami. Nirkur say 

runakunata qaqa jananman apaykur jitarpuyaptinmi ushakaqpaq chäyarqan. 

13Paykuna guërracho kayashqanyaqmi Amasías kutisishqan runakuna 

Samariapita pasa Bet-horónyaq Judá nacioncho kaykaq markakunata atacar 
kimsa waranqa (3,000) runakunata wanusiyarqan. Nirkurmi say wanush 
runakunapa imaykankunatapis apakuyarqan. 

14Edomita runakunata ushakaykasir kutimushpanmi Amasíasqa Seircho taq 

runakunapa ïdulunkunata apakurqan. Nirkurnami say ïdulukunaman yärakur 
inciensuwan qoshnisir adorarqan. 

15Sayno ruraptinmi TAYTA DIOS fiyupa rabyakurqan. Saymi profëtata 

kacharqan ninanpaq: <<¡Imanirtaq juk nacionpa diosninkunaman 
yärakuykanki! Say dioskunaqa manami pitapis salvayta kamäpakuyansu. 
Salvakuq karqa atacaptiki salvayanmanmi karqan>>. 

16Profëta sayno niptinmi reyqa olqushpan nirqan: <<Manami qamta 

churashkäsu yäsimaqnï kanaykipaq. Wanuyta mana munarqa upälala 
aywakuy>>. Saymi profëta nirqan: <<Noqa yäsishqäta mana cäsukur 
saykunata rurashqaykipitami Tayta Dios ushakäsishunkipaq>>. 

17Saypitanami yäsiqninkunawan wilanakuyashpan Judá nacionpa 

mandaqnin rey Amasíasqa kachakunata kacharqan Israel nacionpa 

mandaqnin rey Joás kaqman. Joás karqan Joacazpa surin y Jehúpa 
wilkanmi. Kachakuna chaykurmi niyarqan: <<Ali chölu karqa 
soldäduykikunata shuntaykurshi aywanki Amasíaspa soldädunkunawan 
pelyayänaykipaq>>. 

18Sayno niptinmi kacha aywaqkunata Joás kayno nirqan: <<Kutiykur 

mandaqniki reyta niyanki: <Cardón kashashi kacharqan Líbanucho kaykaq 
cedru qeruta ninanpaq: <<Surïwan warmi surikita täsishun>>. << <Sayno 
parlaykaptinshi munti uywa päsar cardón kashata pakikaqpaq lanqurirqan. 

19Say kashanölami qampis kaykanki. Edomita runakunata 

ushakäsishlaykipitaqa ama aläpa runa tukuysu. Runa tukur pelyaq 
shamunaykipa trukanqa mejor wayikicho kakuy. Saynöla wajupämaptikiqa 
kikikitapis y Judá runakunatapis ushaykushaykimi> >>. 

20Rey Joás sayno niptinpis Amasíasqa manami cäsurqansu. Sayno mana 

cäsurqansu edomita runakunapa ïdulunkunata adorashqanpita 
ushakäsinanpaq Tayta Dios destinash kaptinmi. 

21Mana cäsuptinmi Joásqa Israel soldädunkunawan Judácho kaykaq Bet-

semesman aywayarqan Amasíaspa soldädunkunawan pelyayänanpaq. 

22Israel soldädukuna vinciyaptinmi Judá soldädukunaqa qeshpir 

wayinkunapa kutikuyarqan. 

23Israel nacionpa mandaqnin rey Joásnami Judá nacionpa mandaqnin rey 

Amasíasta Bet-semescho prësu sariykur Jerusalénman aparqan. Saychömi 
marka murällata juchusiyarqan Efraín punkupita qalaykur hasta Esquïna 
niyashqan punkuyaq. Say juchusiyashqan murällaqa karqan pachak puwaq 
chunka (180) metru largumi. 

24Saypitanami Obed-edom templucho täpaykashqan qellaytapis, qoritapis y 

lapan manëjukunatapis apakuyarqan. Saynölami palaciucho kaq 
tesörukunatapis apakuyarqan. Nirkurqa <<aylluykikuna pägayämaptinraqmi 
kachariyäshayki>> nirmi runakunata prësu apar Samariapa kutikuyarqan. 

25Judá nacionpa mandaqnin rey Amasíasqa Israel nacionpa mandaqnin rey 

Joás wanushqanpita chunka pisqa wata masraqmi kawarqan. Rey 
Amasíasqa karqan Joáspa surinmi. Rey Joásnami karqan Joacazpa surin. 

26Rey Amasías rurashqankunaqa qalaykunanpita ushashqanyaq 

qelqaraykan Judá nacionpa y Israel nacionpa mandaqnin reykunapa acta 
librunchömi. 

27Rey Amasías Tayta Diosta manana cäsukur juk dioskunaman 

yärakushqanpita pasami runakuna Amasíaspa contran Jerusaléncho 
sharkuyarqan. Saymi Laquis markaman qeshpiptinpis qatipaykur 
wanusiyarqan. 

28Ayantanami cawalluman chaqnakurkur Jerusalénman apayarqan. 

Saychömi Davidpa Markanman unay ayllunkuna pamparaykäyashqan 
kaqman pampayarqan. 

 

2 Crónicas 26 
Judá nacioncho Uzías rey kashqan 

2 Reyes 14.21-22; 15.1-7 

1Saypitanami Judá runakuna shuntakaykur Amasíaspa surin 

Uzíasta churayarqan taytanpa trukan rey kananpaq. Say wisan Uzías 
kaykarqan chunka soqta watayuqmi. 

2Paymi taytan wanuykuptin Elat markata shuntarqan Judá nacionpana yapay 

kananpaq. Shuntaykurmi shumaq alsasirqan. 

3Mandayta qalaykushqan wisan Uzíasqa chunka soqta watayuqmi 

kaykarqan. Payqa pisqa chunka ishkay (52) watami Jerusalénpita 
mandarqan. Mamanmi karqan Jerusalénpita Jecolías. 

4Uzíasqa papänin Amasíasnömi TAYTA DIOS munashqanno kawarqan. 

5Tayta Diosman yärakur kawananpaqmi Uzíasta Zacarías yäsirqan. Zacarías 

kawashqanyaqqa TAYTA DIOS munashqannömi Uzías kawarqan. Sayno 
kawaptinmi lapanchöpis Tayta Dios yanaparqan. 

6Tayta Dios yanapaptinmi Filistea nacioncho kaykaq Gat markata, Jabnia 

markata y Asdod markata soldädunkunawan vincir murällankunatapis 
juchusir ushayarqan. Sayno vinciykurmi filisteo runakuna täyashqan Asdod 
particho juk markakunatana sharkasirqan. 

7Filisteo runakunata vincinanpaq yanapashqannölami Gur-baalcho taq 

Arabia runakunata y meunita runakunatapis vincinanpaq Tayta Dios 
yanaparqan. 

8Saynölami amonita runakunapis impuestuta Uzíasta pägayarqan. Uzías 

munayyuq kashqanqa musyakarqan Egipto nacionpa lindërunyaqmi. 

9Saynölami marka täpakuqkuna rikachakuyänanpaq Jerusalénchöpis 

törrikunata Uzías rurasirqan. Say törrikuna kayarqan Esquïna punku 
janancho, Raqra punku janancho y esquïna tumarkuna jananchöpis. Say 
törrikunataqa shumaqmi sigurasirqan saypita defiendikuyänanpaq. 

10Saynölami sunyaq jirkakunachöpis rikachakuna törrikunata rurasirqan. 

Nirkurmi Sefelachöpis y pampakunachöpis uywankuna aska kaptin 
yakusiyänanpaq pözukunata uchkusirqan. Chakrapaq aficionädu kaptinmi 
üva chakrankunacho y wakin chakrankunachöpis aruyänanpaq 
minkayninkuna saysika karqan. Chakrankuna karqanmi lömakunachöpis y 
pampakunachöpis. 

11Uzíaspa soldädunkunapis askami kayarqan. Paykunapa capitanninmi 

karqan Uzíaspa yanapaqnin Hananías. Cada soldädupa jutintami reypa 
secretariun Jehiel y yanapaqnin Maasías juk listaman apuntayarqan. Say 
soldädukunami punta punta según lista guërraman aywayaq. 

12Say soldädukunapa capitanninkunami kayarqan ishkay waranqa soqta 

pachak (2,600) ayllukunapa mandaqninkuna. Paykunaqa pelyayta yachaq 
geniu runakunami kayarqan. 

13Say capitankunapa munayninchömi kayarqan kimsa pachak qanchis 

waranqa pisqa pachak (307,500) soldädukuna. Paykunami reypa 
contrankunawan pelyayaq. 

14Say soldädukunatami Uzías kamariparqan escüduta, lanzata, cascuta, 

bronci chalëcuta, flëchakunata y warakata. 

15Jerusalénchömi yachaq runakunata minkakuykur Uzías rurasirqan 

defiendikuyänanpaq tukuy niraq mäquinakunata. Saykunatami churasirqan 
törrikunaman y marka murälla altunninmanpis. Say mäquinakunawanmi 
jatusaq rumikunata y flëchakunata jitasiyaq. Tayta Dios yanapaptinmi rey 
Uzías munayyuq kashqan maysaychöpis musyakarqan. 

16Munayyuq karmi rey Uzíasqa orgullösu rikakurqan. Juk junaqmi mana 

cäsukuypa TAYTA DIOSPA templunman yaykurqan 
inciensuwan altarcho qoshnisinanpaq. 

17Sayman yaykuptinmi qepanta cüra Azarías yaykurqan puwaq chunka (80) 

ali chölu cüra mayinkunawan. 

18Paykunami reyta niyarqan: <<Tayta Uzías, TAYTA DIOSPAQ inciensuwan 

qoshnisinaykipaqqa manami qamtasu churashushkanki. Sayta 
rurayänanpaqqa Aarónpita miraq cürakunalatami TAYTA 

DIOS churash. Inciensuwan templucho qoshnisirqa jusalikushkankimi. Sayno 
rurashqaykipita TAYTA DIOS manami yanapäshunkipaqsu. Kaypita jukla 
yarquy>>. 

19Sayno michäyaptinmi inciensu qoshnisikunan aptashna kar Uzías fiyupa 

rabyakurkurqan. Saymi cürakuna rikaykäyaptin reypa urkuncho jinan 
höra lepra yuriskirqan. Sayno päsarqan templu rurincho inciensuwan 
qoshnisikuna altar nawpancho ichiraykaptinmi. 

20Rey Uzíaspa urkuncho lepra kaykashqanta rikaykurmi cüra mayinkunawan 

mandaq cüra Azaríasqa jinan höra templu rurinpita jorqayämurqan. TAYTA 

DIOS castigashqanta tantiyarmi kikin reypis jukla yarqukurqan. 

21Wanushqanyaqmi rey Uzíasqa lepra qeshyawan qeshyarqan. Sayno 

qeshyarmi palaciupita juklächöna tarqan. TAYTA DIOSPA templun patiuman 
yaykunantapis manami kachapäyarqannasu. Saymi surin Jotamna paypa 
trukan nacionta mandarqan. 

22Uzías rurashqankunataqa qalaykunanpita ushashqanyaq Amozpa surin 

profëta Isaíasmi qelqarqan. 

23Uzías wanuykuptinnami unay ayllunkuna pamparaykäyashqanman 

pampayarqan. Lepra qeshyawan wanush kaptinmi reykuna pamparäyashqan 
panteón cercalanman pampayarqan. Paypa trukannami surin Jotamna rey 
karqan. 

 

2 Crónicas 27 
Judá nacioncho Jotam rey kashqan 

2 Reyes 15.32-38 

1Mandayta qalaykushqan wisan Jotamqa ishkay chunka pisqa (25) 

watayuqmi kaykarqan. Payqa chunka soqta watami Jerusalénpita 
mandarqan. Mamanmi karqan Sadocpa surin Jerusa. 

2Jotamqa papänin Uzíasnömi TAYTA DIOS munashqanno kawarqan. Tayta 

Diospa templunmanmi isanqa papäninno yaykurqansu. Tayta Dios 
munashqanno Jotam kawaptinpis mandashqan nacioncho taq runakunaqa 
jusalikuylachömi kawayarqan. 

3Jotammi TAYTA DIOSPA templun jana waqtan murällapa punkunta 

tanasirqan. Saynölami Ofel lömacho perqatapis alsasirqan. 

4Judá nación jalqakunachöpis markakunata sharkasirqanmi. 

Muntikunachöpis amparakuna wayikunata y törrikunatami rurasirqan. 

5Saynöpis amonita runakunapa mandaqnin reytami soldädunkunawan Jotam 

vincirqan. Vinciykurmi amonita runakunata kimsa watayaq impuestuta 
pägasirqan. Saymi cada wata pägayarqan kimsa waranqa kimsa pachak 
(3,300) kïlu qellayta, chunka waranqa (10,000) säcu trïguta y chunka waranqa 
säcu cebädatapis. 

6TAYTA DIOS munashqanno kawarmi Jotamqa munayyuq rikakurqan. 

7Jotam imata rurashqan y soldädunkunawan yarqur guërrata rurashqanpis 

lapanmi qelqaraykan Judá nacionpa y Israel nacionpa mandaqnin reykunapa 
acta libruncho. 

8Mandayta qalaykushqan wisan Jotamqa ishkay chunka pisqa (25) 

watayuqmi kaykarqan. Payqa chunka soqta watami Jerusalénpita 
mandarqan. 

9Jotam wanuykuptinmi Davidpa Markanman pampayarqan. Paypa 

trukannami surin Acazna rey karqan. 

 

2 Crónicas 28 
Judá nacioncho Acaz rey kashqan 

2 Reyes 16.1-20 

1Mandayta qalaykushqan wisan Acazqa ishkay chunka (20) watayuqmi 

kaykarqan. Payqa chunka soqta watami Jerusalénpita mandarqan. Acazqa 
manami unay ayllun Davidnösu TAYTA DIOS munashqanta rurarqan. 

2Saypa trukanqa Israel nación reykunanölami Baal ïdulukunata metalpita 

fundiykasir adorarqan. 

3Say ïdulukunapaqmi Ben-hinom raqracho inciensuwan qoshnisirqan. 

Saynölami surinkunatapis sacrificiupaq saycho rupasirqan. Sayno 
rurarmi TAYTA DIOS unay qarqushqan mana Israel runakunanöla pasaypa 
jusalikurqan. Say runakunatami TAYTA DIOS markankunapita qarqurqan 
Israel runakuna chäyashqan wisan. 

4Saynölami Acazqa markakunacho kaq altarkunacho, lömakunacho y 

copösu jachakuna chakinkunachöpis sacrificiukunata rupasir inciensuwan 
qoshnisirqan. 

5Sayno jusalikushqanpitami TAYTA DIOSQA Siria nacionpa mandaqnin reypa 

munayninman entregaykurqan. Saymi Siria runakuna atacayashpan 
vinciykur aska Judá runakunata Damascuman prësu apakuyarqan. 
Saynölami Israel nacionpa mandaqnin reypa munayninmanpis Judá 
runakunata Tayta Dios entregaykurqan. Saymi say reypis soldädunkunawan 
atacar Judá runakunata wanusir usharqan. 

6Saynöpami Remalíaspa surin Peka juk junaqlacho soldädunkunawan 

wanusiyarqan pachak ishkay chunka waranqa (120,000) Judá runakunata. 
Say wanuq runakuna kayarqan ali chölulantaqmi. Paykuna sayno 
wanuyarqan unay ayllunkuna yärakuyashqan TAYTA DIOSTA mana 
cäsukuyashqanpitami. 

7Pelyay yachaq Zicripis wanusirqan Judá nacionpa mandaqnin reypa surin 

Maasíasta, palaciuncho mandaq Azricamta y reypa capitannin Elcanatami. 
Zicriqa Efraín trïbu runami karqan. 

8Israel soldädukunaqa prësu sariykur apakuyarqan ishkay pachak waranqa 

(200,000) Judá runakunatami. Say prësukuna kayarqan Judá runakunapa 
warminkuna, olqu surinkuna y warmi surinkunami. Saynölami paykunapa 
lapan imaykantapis apakur Samaria markapa kutikuyarqan. 

9Israel nacionchömi kaykarqan TAYTA DIOSPA profëtan Obed. Paymi Israel 

soldädukuna Samariaman kutiykäyaptin tariparkur nirqan: <<Unay 
aylluykikuna yärakuyashqan TAYTA DIOSMI Judá runakunapita fiyupa 
rabyash kar munaynikiman churamush. Sayno kaptinpis qamkuna mana 
kuyapaypa wanusiyashqaykitami TAYTA DIOS rikash. 

10Kananqa yarpaykäyanki Judápita y Jerusalénpita apayämushqayki 

warmitapis olqutapis ashmaynikikunapaq sararaytami. Sayno rurarqa 
¿manasuraq qamkunapis TAYTA DIOSNINSITA rabyanaykäsiyanki? 

11Kanan nishqäta shumaq wiyayay. Aylluykikuna kaykaptinqa prësu 

apayämushqaykita kutisiyay. TAYTA DIOS fiyupa rabyashqami kaykan>>. 

12Sayno niptinmi Johanánpa surin Azarías, Mesilemotpa surin Berequías, 

Salumpa surin Ezequías y Hadlaipa surin Amasa tantiyakuyarqan lutanta 
rurayashqanta. Paykunaqa Efraíncho autoridäkunami kayarqan. Saymi 
guërrapita kutimuq soldädukunaman aywaykur 

13niyarqan: <<Prësu apayämushqayki runakunata ama yaykasiyämuysu. 

Yaykasiyämuptikiqa masmi jusayuq rikakushun. Pasaypa jusayuq kashqaqa 
Tayta Dios fiyupa rabyashpan castigamäshunchir>>. 

14Sayno niptinmi soldädukunaqa prësu apaykäyashqan runakunata 

yaykasiyarqannasu. Saynölami apaykäyashqan imaykankunatapis 
autoridäkunapa y mayor runakunapa nawpanman churaykuyarqan. 

15Saymi soldädukuna prësu apayämushqan runakunata kuyapar say chusku 

autoridäkuna kamaripäyarqan mödanatapis y lanqitapis jatikuyänanpaq. Say 
mödanakunaqa soldädukuna guërrapita apayämushqanmi karqan. Nirkurmi 
mikuytapis yakutapis kamariparkur guërracho malograkamushqankunata 
aceitiwan jampipäyarqan. Aywayta mana puëdiqkunataqa ashnuman 
loqarkasirmi ayllunkunaman kutisiyarqan palmërakuna kashqan Jericó 
markayaq. Sayno kutiykasirmi kutikuyarqan Samaria markaman. 

16Say wisanmi Asiria nacionpa mandaqnin reyman rey Acaz kachata 

kacharqan yanapänanpaq ruwakuq. 

17Sayno ruwakurqan edomita runakuna Judá nacionman yaykuykur wakin 

runakunata wanuykasir wakinta prësu apakush kayaptinmi. 

18Saynölami filisteo runakunapis Judá nacionman 

yaykuyashpan Sefelacho kaykaq markakunata y Neguevcho kaykaq 
markakunata acaparayarqan. Saynöpami acaparayarqan Bet-semes 
markata, Ajalón markata, Gederot markata, Soco markata, Timna markata, 
Gimzo markata y nawpancho kaq markakunatapis. Nirkurnami say 
markakunacho täyarqan. 

19Saynöpami Judá runakunata TAYTA DIOS penqayman churarqan Acaz 

mana cäsukushqanpita y jusalikuyänanpaq Judá runakunata 
shakyäsishqanpita. 

20Asiria nacionpa mandaqnin rey Tiglat-pileserpis yanapänanpa trukan 

Acazta atacarqanmi. 

21Sayno atacarqan yanapänanpaq Acaz pägash kaykaptinmi. Payta 

pägananpaqmi qellayta y wakin kuyaylapaq kaqkunatapis jorqurqan TAYTA 

DIOSPA wayinpita, kikinpa palaciunpita y autoridäkunapa wayinkunapita. 



921 

 

 
© 2018  Wycliffe Bible Translators, Inc. 

  
 

 

22Asiriapita shamuq rey sayno atacaptin pasaypa nakaykarpis rey 

Acazqa TAYTA DIOSTA mana cäsukuypa masraqmi jusalikurqan. 

23Sayno karmi Damasco runakuna adorayashqan dioskunapaq 

sacrificiukunata rupasirqan: <<Siria runakunata yanapaykarqa noqatapis 
sacrificiukunata rupasiptï yanapämanqami>> nir yarpashpan. Sayno 
rurashqanpitami Acazta y Israel runakunata pasaypa desgracia päsarqan. 

24Saynölami TAYTA DIOSTA templuncho pipis mana adorananpaq Acazqa 

saycho kaykaq manëjukunata shuntaykur lapanta pakir usharqan. Templu 
patiuman yaykuna punkukunatapis wichqasirqanmi. Nirkurnami juk 
dioskunata adorayänanpaq Jerusalén markapa esquïnankunacho 
altarkunata rurasirqan. 

25Saynölami Judá nacioncho kaykaq lapan markakunachöpis altarkunata 

rurasirqan juk dioskunata inciensuwan saycho qoshnisiyänanpaq. Saykunata 
rurarmi unay ayllunkuna yärakuyashqan Tayta Diosta fiyupa rabyanäsirqan. 

26Rey Acaz imata rurashqanpis qalaykunanpita ushashqanyaq qelqaraykan 

Judá runakunapa y Israel runakunapa mandaqnin reykunapa acta 
librunchömi. 

27Wanuykuptin Jerusaléncho kaykaq panteonman pampayarqan. Isanqa 

manami pampayarqansu Israel nacionpa mandaqnin reykuna 
pamparäyashqan panteonmanqa. Acazpa trukannami surin Ezequías rey 
karqan. 

 

2 Crónicas 29 
Judá nacioncho Ezequías rey kashqan 

2 Reyes 18.1-3 

1Mandayta qalaykushqan wisan Ezequías kaykarqan ishkay chunka pisqa 

(25) watayuqmi. Payqa ishkay chunka esqun (29) watami Jerusalénpita 
mandarqan. Mamanmi karqan Zacaríaspa surin Abías. 

2Unay ayllun David TAYTA DIOSTA wiyakushqannömi Ezequíaspis 

wiyakurqan. 

3Paymi mandaq kayman yaykur punta kaq watacho y punta kaq 

killacho TAYTA DIOSPA templun patiuman yaykuna punkukunata kichaykasir 
alsasirqan. 

4Nirkurnami cürakunata y levitakunata qayasirqan inti jeqamunan kaqlä 

patiuman. 

5Shuntakaykuyaptinnami paykunata nirqan: <<Levitakuna, 

purificakuyänaykipaq lapayki armakuyay. Nirkur unay ayllunsikuna 
yärakuyashqan TAYTA DIOSPA templuntapis purificayay. Saycho 
tariyashqayki impüru kaqkunataqa waqtaman jitayay. 

6<<TAYTA DIOSNINSITA mana cäsukurmi ayllunsikuna pasaypa jusayuq 

rikakuyash. Sayno karmi TAYTA DIOSTA manana adorar tashqan templutapis 
despreciayash. 

7Templu patiupa punkunkunatapis wichqasiyashqami. Templu rurincho 

rupaykaq lamparakunatapis upisiyashqami. Inciensuwanpis 
qoshnisiyashnasu. Rupasina sacrificiutapis kuyamaqninsi Tayta Diospaq 
rupasiyashnasu. 

8Saypitami TAYTA DIOS fiyupa rabyashpan castigarqan Jerusaléncho 

taqkunata y Judácho kaykaq wakin markakunacho taqkunatapis. Saymi 
pasaypa mansakash, turbatash y manakaqman churash kawayarqan. Sayno 
päsashqantaqa kikinsipis musyansimi. 

9Mana cäsukuq kayashqanpitami wakin ayllunsikunapis guërracho 

wanuyash. Wakin warmi surinkunata, olqu surinkunata y warminkunatapis 
prësu apakuyash. 

10<<Saymi yarpachakushkä kuyamaqninsi TAYTA 

DIOSWAN pactuta ruranansipaq. Saynöpami rabyaynin päsaptin 
castigamäshunnasu. 

11Taytakuna, mana qelanaypa TAYTA DIOSTA templuncho yapay sirviyay. 

Qamkunatami akrayäshushkanki templuncho sirviyänaykipaq, 
adorayänaykipaq y inciensuwan qoshnisiyänaykipaq>>. 

12Sayno niptinmi levitakuna jukla awniyarqan. Say runakuna kayarqan: 

Amasaipa surin Mahat, 

Azaríaspa surin Joel (Mahatwan Joel kayarqan Coat ayllumi), 

Abdipa surin Cis, Jehalelelpa surin Azarías (Ciswan Azarías kayarqan Merari 
ayllumi), Zimapa surin Joa, Joapa surin Edén (Joawan Edén kayarqan 
Gersón ayllumi), 

13Simri, Jehiel (Simriwan Jehiel kayarqan Elizafán ayllumi), Zacarías, 

Matanías (Zacaríaswan Matanías kayarqan Asaf ayllumi), 

14Jehiel, Simei (Jehielwan Simei kayarqan Hemán ayllumi), Semaías y Uziel 

(Semaíaswan Uziel kayarqan Jedutún ayllumi). 

15Paykunami ayllunkunawan shuntakaykur armakuyashpan 

purificakuyarqan. Nirkurmi templu patiuman yaykuskir saycho kaqkunata 
purificayarqan. Lapantapis rurayarqan TAYTA DIOSPA mandamientuncho 
qelqaraykashqanno y rey nishqannömi. 

16Saypitanami TAYTA DIOSPA templunman cürakunapis yaykuskir 

purificayarqan. Saycho imatapis impüru kaqkunata patiuman 
jipiskayämuptinmi levitakuna Cedrón raqraman apayarqan. 

17TAYTA DIOSPA templunta purificar qalaykuyarqan wata qalaykunan punta 

kaq junaqchömi. Saypita puwaq junaqtami templu patiuta purificayta 
ushayarqan. Saypita puwaq junaq mastami templu rurintapis purificayta 
ushayarqan. Chunka soqta junaqtami lapanta purificayta ushayarqan. 

18Nirkurnami palaciunman aywaykur rey Ezequíasta levitakuna niyarqan: 

<<Templuta purificayta ushayashkänami. Saymi purificayashkä sacrificiuta 
rupasina altarta, altarpa manëjunkunata, sagrädu tanta churakuna mësata y 
mësapa manëjunkunatapis. 

19TAYTA DIOSTA mana cäsukushpan rey Acaz jitarishqan manëjukunatapis 

purificaykur Tayta Diospa altarnin nawpanmanmi kutisiyashkä>>. 

20Sayno wilayaptinmi waraynin tuta saka sakala marka autoridäkunata rey 

Ezequías shuntaykur paykunawan TAYTA DIOSPA templunman aywayarqan. 

21Aywarmi purificasina sacrificiupaq apayarqan qanchis turïtukunata, 

qanchis carnikunata, qanchis carnishkunata y qanchis chïvukunata. Say 
uywakunata TAYTA DIOSPA altarnincho rupasiyänanpaqmi Aarónpita miraq 
cürakunata rey ordenarqan. Saykunata rupasiyarqan rey ayllukuna y Judá 
runakuna purificash kayänanpaqmi. Saynölami rupasiyarqan templupis 
purificash kananpaq. 

22Saymi turïtukunata pishtayashpan yawarninta shuntaykur altarpa 

lädunkunata cürakuna saqsupäyarqan. Saynölami carnikunapa y 
carnishkunapa yawarninwanpis saqsupäyarqan. 

23Saypitanami purificasina sacrificiupaq apayämushqan chïvukunata reypa 

nawpanman y autoridäkunapa nawpanman apayarqan. Chïvukunapa 
umanman makinta churaykuptinmi 

24cürakunaqa chïvukunapa kunkanta kusuyarqan. Nirkurmi purificasina 

sacrificiupaq say uywakunapa yawarninwan altarpa lädunkunata 
saqsupäyarqan. Saypitanami rey nishqannöla altarcho rupasiyarqan lapan 
Israel runakuna jusalikuyashqanpita perdonash kayänanpaq. 

25Nirkurnami rey Ezequíasqa levitakunata churarqan 

platïllukunata, salteriukunata y arpakunata TAYTA DIOSPA templuncho 
tukayänanpaq. Sayno tukayänanpaqmi rey Davidpa yanapaqnin profëta 
Gadwan y profëta Natánwan rey Davidta TAYTA DIOS wilakasirqan. 

26Levitakunaqa templu patiuchömi ichiraykäyarqan David rurasishqan 

instrumentunkuna aptash y cürakunanami 
ichiraykäyarqan cornëtankuna aptash. 

27Say hörami Ezequías nirqan rupasina sacrificiuta altarcho rupasiyänanpaq. 

Rupasir qalaykuyaptinmi TAYTA DIOSTA alabar qalaykuyarqan y 
cornëtakunatapis tukar qalaykuyarqan. Saynölami David rurasishqan 
instrumentukunatapis tukayarqan. 

28Sacrificiu rupayta ushashqanyaqmi cantaqkuna alabayarqan, cornëtata 

cürakuna tukayarqan y shuntaraykaq lapan runakunapis TAYTA 

DIOSTA adorayarqan. 

29Rupar ushaskiptinnami rey y saycho kaykaq lapan runakunapis 

qonqurpakuykur Tayta Diosta adorayarqan. 

30Nirkurnami rey Ezequías y autoridäkuna levitakunata niyarqan David y Asaf 

qelqashqan salmukunata cantar TAYTA DIOSTA alabayänanpaq. Saymi fiyupa 
kushish cantayashpan qonqurpakuykur adorayarqan. 

31Nirkurnami rey Ezequías runakunata nirqan: <<TAYTA 

DIOSTA sirviyänaykipaq promitishna kaykarqa uywakunata templunman 
apayämuy rupasir payta adoranansipaq. Saynöpis payta agradëcikur ali 
kawakuy sacrificiupaq apayämuy>>. Sayno niptinmi runakunaqa Ezequías 
nishqannöla apayarqan. Wakinkunaqa ali shonqu karmi rupasina 
sacrificiukunapaqpis apayarqan. 

32Rupasina sacrificiupaq apayashqan uywakunami kayarqan qanchis chunka 

(70) turïtukuna, pachak (100) carnikuna y ishkay pachak (200) carnishkuna. 

33Saycho lapan rupasiyashqan uywakuna kayarqan soqta pachak (600) 

turïtukuna y kimsa waranqa (3,000) uyshakunami. 

34Wakin kaq cürakuna mana purificakush kayaptinmi purificash kaq 

cürakunaqa walkaqla kayarqan uywakunata pishtar sacrificiuta 
rupasiyänanpaq. Wakin cürakuna mana purificakuyaptinpis levitakunaqa 
juklami purificakuyarqan. Saymi wakin cürakuna purificakuyashqanyaq 
levitakuna yanapäyarqan uywakunata pishtäsiyta. 

35Saysika uywakunatami pishtayarqan sacrificiuta rupasiyänanpaq. Ali 

kawakuy sacrificiupaq pishtayashqan uywakunapa wiranpis saysikami 
karqan. Saynölami aska vïnupis karqan sacrificiu rupaptin jananman 
winapäyänanpaq. Saynömi templucho yapay TAYTA DIOSTA sirvir 
qalaykuyarqan. 

36Templuta jukla purificayänanpaq Tayta Dios yanapashqanta tantiyarmi 

Ezequías y lapan runakunapis kushikuyarqan. 

 

2 Crónicas 30 
Pascua fiestata Ezequías rurashqan 

1Saypitanami TAYTA DIOSPA templunman shuntakaykur Pascua fiestata 

rurayänanpaq rey Ezequías intëru Israel nacionman y Judá nacionman 
kachakunata kacharqan. Saynölami Efraín trïbu runakunaman y Manasés 
trïbu runakunamanpis cartakurqan say fiestaman shayämunanpaq. Say 
fiesta karqan Israel runakunata kuyaq TAYTA DIOSTA adorayänanpaqmi. 

2Autoridäninkunawan y Jerusaléncho taq runakunawanmi rey 

wilanakuyarqan ishkay kaq killacho Pascua fiestata rurayänanpaq. 

3Wakin cürakuna manaraq purificakush kayaptin y wakin runakuna 

Jerusalénman manaraq shuntakash kayaptinmi diyanchöqa Pascua fiestata 
rurayarqansu. 

4Qepakashlapis Pascua fiestata rurayänanpaq wilanakurmi reypis y lapan 

runakunapis kushikuyarqan. 

5Saymi Israel runakunata kuyaq TAYTA DIOSTA adorar Pascua fiestata 

rurayänanpaq wilakasirqan Beersebapita qalaykur hasta Danyaq. Pascua 
fiestata lapan runakuna rurayänanpaq Tayta Dios nish kaykaptinpis aska 
watanami fiestata pay nishqanno rurashsu kayash. 

6Saymi rey y autoridäkuna qelqayashqan cartata apakurkur kachakuna 

aywayarqan Israel runakuna y Judá runakuna täyashqan markakunaman. 
Cartakunata chäsirmi liyipäyarqan kayno nishqanta: <<Israel runakuna, 
Asiria nacionpa mandaqnin reykunapa makinpita qeshpiykarqa TAYTA 

DIOSTA yapay cäsukuyay. Payqa Abraham, Isaac y Israel yärakuyashqan 
Diosmi kaykan. Cäsukuyaptikiqa pay yanapäyäshunkimi. 

7<<Unay ayllunsikunano y marka mayinsikunanöqa TAYTA DIOSPA contran 

ama sharkuyaysu. Contran sharkuyashqanpitami marka mayinsikunataqa 
rikashqansinöpis wakinta ushakäsiyänanpaq y wakinta prësu 
apakuyänanpaq TAYTA DIOS kachapariykurqan. 

8<<Unay aylluykikunanöqa chukru shonqu ama kayaysu. Saypa 

trukanqa TAYTA DIOSTA cäsukur templunman shayämuy. Say 
templutami TAYTA DIOS akrarqan saycho imaypis tänanpaq. Payta cäsukur 
sirviyaptikiqa rabyaynin päsanqami. 

9<<Tayta Diosta cäsukuyaptikiqa wawqikikunata y surikikunata prësu apaq 

juklä nación runakunapis kuyapashpan kachariyämunqami nacionninsiman 
kutiyämunanpaq. TAYTA DIOSNINSIQA kuyapäkuq y yanapäkuqmi. Jusalikuyta 
kacharishqaqa imaypis yanapämäshunmi>>. 

10Kachakuna sayno wilakurmi Efraín trïbu runakuna y Manasés trïbu 

runakuna täyashqankunapa markan markan puriyarqan hasta Zabulón trïbu 
runakuna täyashqanyaq. Wilakuyashqanta wiyarmi runakuna asipar 
manakaqman churayarqan. 

11Sayno asipaptinpis wakin runakunaqa TAYTA DIOSTA cäsukurmi 

Jerusalénman aywayarqan. Jerusalénman aywaq runakunaqa kayarqan 
Aser trïbu runakunapita, Manasés trïbu runakunapita y Zabulón trïbu 
runakunapitami. 

12Say runakunata Tayta Dios shakyäsishqannömi Judá runakunatapis Tayta 

Dios shakyäsirqan mandashqanno Pascua fiestata rurayänanpaq. Saymi rey 
y autoridäkuna wilakasiyashqanno 

13ishkay kaq killacho saysika runakuna Jerusalénman shuntakaykur 

Levadüraynaq Tantata Mikuna fiestata rurayarqan. 

14Pascua fiestata rurar qalaykuyänanpaqmi Jerusaléncho ïdulukunapaq 

perqayashqan altarkunata y inciensuwan qoshnisikuna altarkunata Cedrón 
raqraman lapanta jitariyarqan. 

15Wakin kaq levitakuna y cürakuna mana purificakush karmi penqaytukur 

jukla purificakuyarqan. Nirkurmi rupasina sacrificiukunata rupasiyänanpaq 
uywakunata TAYTA DIOSPA templunman apayarqan. Saymi ishkay kaq killa 
chunka chusku junaqcho Pascua fiesta sacrificiupaq apayämushqan 
uyshakunata pishtayarqan. 

16Uyshapa yawarninta altarman saqsupäyänanpaqmi levitakuna y cürakuna 

Tayta Diosta sirviq Moisés qelqashqan leykunacho nishqanno 
churanakuyarqan. Saymi uywakunata pishtayaylanta yawarninta cürakunata 
levitakuna makyayarqan. Cürakunanami say yawarwan altarpa lädunkunata 
saqsupäyarqan. 

17Uywakunata apamuq runakuna wakinqa manaraqmi purificakushqaraqsu 

kayarqan. Saymi Pascua sacrificiupaq paykuna apayämushqan uywakunata 
levitakunana pishtapäyarqan. Saynöpami uywata apamuq runakuna TAYTA 

DIOSPAQ consagrädu rikakuyarqan. 

18Manaraq purificakuq runakunaqa kayarqan Efraín trïbupita, Manasés 

trïbupita, Isacar trïbupita y Zabulón trïbupitami. Mana purificakush karpis 
Pascua mikuyta mikuptinmi rey Ezequías TAYTA DIOSTA manakur nirqan: 
<<Tayta Dios, qamqa alilata ruraqmi kanki. Kay runakuna lapan 
shonqunkunawanmi nishqaykita cäsukur Pascua fiestata ruraykäyan. Sayno 
kaykaptinqa mana purificakuypa Pascua mikuyta mikuyashqanpita 
paykunata perdonaykulay. 

19Qamqa kanki unay ayllükuna yärakuyashqan TAYTA DIOSMI. Saynöpis 

nirqayki purificakush karraq Pascua mikuyta mikuyänäpaq kashqantami. 
Sayno nish karpis perdonaykulay ari, Taytay>>. 

20Rey Ezequías sayno ruwakuptinmi runakunata TAYTA DIOS perdonarqan. 

21Jerusalénman shuntakaq Israel runakunaqa seqaypa kushikuyashpanmi 

Levadüraynaq Tantata Mikuna fiestata qanchis junaq rurayarqan. Cürakuna 
y levitakunami instrumentukunata tukayashpan TAYTA DIOSTA waran waran 
cantar alabayarqan. 

22Instrumentukunata tukar TAYTA DIOSTA kushish alabayashqanpitami rey 

Ezequíasqa levitakunata felicitarqan. Unay ayllunkuna yärakuyashqan TAYTA 

DIOSTA adorar y ali kawakuy sacrificiukunata rurarmi qanchis junaq fiestata 
rurar mikuyarqan. 

23Saypitanami lapan runakuna wilanakuskir juk semäna mas fiestata kushish 

rurayarqan. 

24Judá nacionpa mandaqnin rey Ezequías say fiestapaq churarqan waranqa 

(1,000) turïtukunata y qanchis waranqa (7,000) uyshakunata y 
cabrakunatami. Saynölami autoridäkunapis churayarqan waranqa (1,000) 
turïtukunata y chunka waranqa (10,000) uyshakunata y cabrakunatapis. Say 
fiestacho askaqmi cürakuna purificakuyarqan. 

25Say fiestachömi lapan Judá runakuna kushikuyarqan. Saynölami 

kushikuyarqan cürakuna, levitakuna, Israelpita shamuq runakuna, jukläpita 
shamuq jäpa runakuna y Judácho taq jäpa runakunapis. 

26Davidpa surin Salomón rey kaykar fiestata rurashqanpita pasami 

Jerusaléncho fiestata sayno rurayashsu kash. Saymi say fiestata rurar lapan 
runakuna seqaypa kushikuyarqan. 

27Fiesta ushaynami cürakuna y levitakuna ichirkur Tayta Diosta 

manakuyarqan runakunata bendicionta qonanpaq. Sayno manakuyaptinmi 
tashqan jana pasapita pasa Israel runakunata Tayta Dios bendicionninta 
qorqan. 

 

2 Crónicas 31 

1Fiesta rurayta ushaskirmi Jerusalénman shuntakaq Israel runakuna Judá 

nacioncho kaykaq markakunaman aywaykur runakuna adorayashqan 
wankakunata lapanta pakir ushayarqan. Saynölami Asera 
diösapaq jawiyashqan qerukunata seqtayarqan y markakunacho kaykaq 
altarkunatapis juchusir ushayarqan. Sayno ushayarqan Judá trïbu runakuna 
täyashqancho, Benjamín trïbu runakuna täyashqancho, Efraín trïbu runakuna 
täyashqancho y Manasés trïbu runakuna täyashqanchöpis. Lapanta pakir 
ushaskirnami markankunapa y wayinkunapa kutikuyarqan. 

Levitakunata y cürakunata templucho aruyänanpaq Ezequías churashqan 

2Saypitanami rey Ezequíasqa cürakunata y levitakunata churarqan 

habilidänin kashqanman tupu trukanakuypa templucho aruyänanpaq. 
Paykunapitami wakinta churarqan sacrificiuta rupasiyänanpaq y wakintana 
churarqan jawka kawakuy sacrificiuta rupasiyänanpaq. Saynölami wakinta 
churarqan Tayta Diosta agradëcikur alabayänanpaq y wakintana churarqan 
templu punkucho täpakuyänanpaq. 

3Saynöpis rey Ezequías kikinpa uywankunapitami churarqan sacrificiuta 

rupasiyänanpaq. Say sacrificiukunata TAYTA DIOSPA leyninkunacho 

nishqannömi rupasiyarqan cada tuta, cada tardi, cada jamay junaq, cada lulu 
killa y diyawardakunachöpis. 

4Nirkurmi Jerusaléncho taq runakunata rey Ezequías nirqan cürakunapa y 

levitakunapa derëchunta apayämunanpaq. Sayno nirqan cürakuna y 
levitakuna TAYTA DIOSPA leyninkunacho nishqanno turnun töcaptin 
templucho aruyänanta munarmi. 

5Apayämunanpaq wilakasiptinmi Israel runakunaqa chakrankunapa punta 

wayuyninta lapan voluntäninwan apayarqan trïguta, vïnuta, aceitita, abëjapa 
mishkinta y wakin mikuytapis. Saynölami 
cosechayashqankunapita diezmutapis saysikata apayarqan. 

6Wäkankunapita, uyshankunapita y cabrankunapitapis Israel runakuna y 

Judá runakuna diezmuta apayarqanmi. Tayta Diospaq wakin rakiyashqan 
diezmukunatapis apayaptinmi muntuy muntuyta shuntayarqan. 

7Kimsa kaq killacho saykunata apar qalaykur qanchis kaq killachöraqmi 

apayta ushayarqan. 

8Runakuna apayashqanta rikaykurmi rey Ezequías 

autoridäninkunawan TAYTA DIOSTA adorayarqan. Saynölami TAYTA 

DIOS kuyashqan Israel runakunata kushish agradëcikuyarqan. 

9Saypitanami rey Ezequíasqa cürakunata y levitakunata tapurqan imanir 

mikuy muntunaraykashqantapis. 

10Saymi Sadoc ayllupita mandaq cüra Azarías nirqan: 

<<Bendicionninta TAYTA DIOS churamuptinmi templunman askata 
apayämush. Saymi apamuyta qalaykuyashqanpita pasa mikuyänäpaq 
lapanpis pusuy pusuy kaykälan. Kay muntunaraykaqkunaqa pusuqlankunami 
kaykan>>. 

11Sayta rikaykurmi rey Ezequías TAYTA DIOSPA templun patiucho mikuy 

churakuna wayikunata rurasirqan. Say wayikunamanmi 

12churayarqan shuntayashqan primiciakunata, diezmukunata y Tayta 

Diospaq runakuna promitiyashqankunata. Saykunata täpananpaqmi 
churarqan Leví trïbu Conaníasta. Payta yanapänanpaqmi churarqan wawqin 
Simeita. 

13Conaníasta y wawqin Simeita yanapäyänanpaqmi rey Ezequías y mandaq 

cüra Azarías churayarqan Jehielta, Azazíasta, Nahatta, Asaelta, Jerimotta, 
Jozabadta, Elielta, Ismaquíasta, Mahatta y Benaíata. 

14Leví trïbupita Imnapa surin Corétami churayarqan runakuna voluntäninpita 

Tayta Diospaq apayämushqankunata chaskinanpaq. Say 
chaskishqankunatami templucho aruqkunata aypuq. Saynöpis Coréqa inti 
jeqamunan kaqläpa punkuta kichaqmi karqan. 

15Coréta yanapänanpaqmi kayarqan Edén, Miniamín, Jesúa, Semaías, 

Amarías y Secanías. Paykunami cürakuna täyashqan markakunacho 
shuntayashqankunata levita mayinkunata aypüsiyaq. Saymi trukanakuypa 
awkintapis maqtatapis aypuyaq. 

16Saynöpami padrunash kaq levitakuna kimsa watayuqpita janaman kaqkuna 

chaskiyarqan runakuna apayämushqanta. Say aypukuqkunami TAYTA 

DIOSPA templuncho waran waran töcashqan kaq aruykunata trukanakuypa 
aruyarqan. 

17Saymi cürakunata y levitakunata ayllunpa ayllunpa padrunayarqan imacho 

arushqan tupu y turnun imay töcashqan tupu. Levitakunata padrunayarqan 
ishkay chunka (20) watayuqpita janaman kaqkunatami. 

18Tayta Diosta sirviyänalanpaq churakash kayaptinmi cada aylluta 

padrunayarqan warminkunatapis, pishi wamrakunatapis, olqu 
wamrakunatapis y warmi wamrakunatapis. Saynöpami lapan cürakunata y 
levitakunata wayinpa padrunayarqan. 

19Saynölami rey Ezequías cada markacho runakunata churarqan Aarón ayllu 

cürakunata y levitakunata padrunash kaqkunataqa mikuyta aypuyänanpaq. 
Saynöpami chakracho taq levitakunapis mikuyta chaskiyarqan. 

20Intëru Judá nacioncho mikuyta sayno aypuyänanpaqmi runakunata 

Ezequías churarqan. Ezequías lapan rurashqankunaqa TAYTA 

DIOS munashqannömi karqan. 

21Tayta Diospa leyninkunata y mandamientunkunata cumplirmi templucho 

ima ruraykunatapis lapan shonqunwan rurasirqan. Sayno rurasiptinmi 
lapanpis ali karqan. 

 

2 Crónicas 32 
Jerusalénta atacananpaq Senaquerib jurapashqan 

2 Reyes 18.13—19.37; Isaías 36—37 

1Tayta Diosta cäsukur Ezequías lapanta ruraykaptinpis Asiria nacionpa 

mandaqnin rey Senaquerib Judá nacionman yaykurqan. Sayno yaykurmi ali 
murallash markakunata atacananpaq soldädunkunawan corralaskirqan. 

2Jerusaléntapis atacananpaq Senaquerib chashqanta musyaykurmi 

Ezequíasqa 

3autoridäninkunawan y soldädunkunapa capitanninkunawan wilanakuyarqan 

marka waqtancho kaq pukyukunata sapayänanpaq. Lapanpis say yarpayla 
karmi 

4saysika runakuna shuntakaykur pukyukunata y sekyakunatapis sapayarqan. 

Sayno rurayarqan Asiria nacionpa mandaqnin rey soldädunkunawan char 
yakuta mana tariyänanpaqmi. 

5Saynölami juchush kaykaq marka murällakunatapis rey Ezequías 

alsasirqan. Nirkurmi murälla janancho rurasirqan rikachakuna törrikunata. 
Saynölami murälla waqtanpa mas juk murällatapis sharkasirqan. Davidpa 
Markancho kaykaq Milo patak perqatapis alsasirqanmi. Nirkurmi 
espädakunata y pelyar sapakuyänan escüdukunatapis saysikata rurasirqan. 

6Capitankunatapis churarqan atacayaptin marka runakunata 

mandayänanpaqmi. Markaman yaykunacho kaq pläzaman qayaykasirmi 
paykunata shakyäsir nirqan: 

7<<Asiria nacionpa mandaqnin rey aska soldädunkunawan shamuqta rikarpis 

ama mansariyankisu. Noqansita yanapämaqninsiqa paykunapita mas 
munayyuqmi kaykan. 

8Asiria nacionpa mandaqnin reyqa soldädunkunamanmi yärakun. 

Noqansiqa TAYTA DIOSNINSIMANMI yärakunsi. Paymi guërracho 
vincinansipaq yanapämäshun>>. Rey Ezequías sayno niptinmi 
mansariyarqannasu. 

9Say wisanmi rey Senaquerib lapan soldädunkunawan Laquis markata 

atacaykarqan. Saypitami capitanninkunata Jerusalénman kacharqan Judá 
nacionpa mandaqnin rey Ezequíasta y Jerusaléncho taq runakunata 
niyänanpaq: 

10<<Asiria nacionpa mandaqnin rey Senaqueribmi nin: <Jerusaléncho 

corralash kaykarnaqa ¿piman yärakurtaq yarpäyanki pipis mana 
vinciyäshunaykipaq kashqanta? 

11¿Manaku tantiyakuyanki rey Ezequías nishqanta cäsukur mikanaypita y 

yakunaypita ushakäyänaykipaq kayashqaykita? <<TAYTA 

DIOSNINSIMI salvamäshun>> nishushpaykiqa lulapaykäyäshunkimi. 

12¿Manaku say Diosnikipa altarninkunata Ezequías juchusish? ¿Manaku 

niyäshushkanki juk altarlachöna inciensuwan qoshnisir lapayki 
adorayänaykipaq kashqanta? 

13<< <Qamkuna ¿manaku musyayanki Asiria nacionpa mandaqnin reykuna 

maysay nacionkunatapis vinciyashqanta? Say nacionkunapa diosninkuna 
manami mayqanpis makïkunapita salvashsu. 

14Mayqan nacionpa diosninkunapis noqakunapa makïkunapita mana salvash 

kaykaptinqa ¡imanötaq qamkunapa Diosnikipis makïpita salvayäshunki! 

15Ezequías engañayäshuptiki ama criyiyaysu. Noqa ushakäsishqä 

nacionkunata diosninkuna manami salvayashsu. Saynölami Asiria nacionpa 
wakin mandaqnin reykuna ushakäsiyashqan nacionkunatapis diosninkuna 
salvayashsu. Sayno kaykaptinqa Diosnikipis makïpita manami 
salvayäshunkisu> >>. 

16Asiria nacionpa mandaqnin rey kachashqan capitankunaqa 

mastapis TAYTA DIOSPA contran y Diospa sirviqnin rey Ezequíaspa contran 
rimayarqanmi. 

17Saynölami Israel runakunata kuyaq TAYTA DIOSPA contran qelqaykur rey 

Senaquerib cartata apasirqan. Say cartachömi nirqan: <<Wakin 
nacionkunapa diosninkuna makïpita manami salvayashsu. Saynölami 
Ezequíaspa Diosninpis makïpita salvayäshunkisu>>. 

18Senaquerib kachashqan capitankuna hebreo idiömacho fuertipa sayno 

niyarqan Jerusalén markapa murällan janancho kaykaq runakunata 
mansarïsir markaman fácil yaykuyänanpaqmi. 

19Say capitankunaqa Jerusalén runakuna yärakuyashqan Tayta Diospa 

contran niyarqan wakin nacionkunacho runa rurashqan dioskunano 
kashqanta yarparmi. 

20Saymi rey Ezequías y Amozpa surin profëta Isaías Tayta Diosta 

manakuyarqan yanapänanpaq. 

21Manakuyaptinmi juk angilninta TAYTA DIOS kachamurqan Asiriapita 

shamuq soldädukunatawan capitankunata ushakäsinanpaq. Ushakäsiptinmi 
Asiriapita shamuq reyqa pasaypa penqaytukush nacionninman kutikurqan. 
Nacionninchönami diosninpa templunman yaykuriptin kikinpa surinkunala 
espädankunawan wanusiyarqan. 

22Saynöpami Jerusaléncho taq runakunata y rey Ezequíasta TAYTA 

DIOS salvarqan Asiria nacionpa mandaqnin rey Senaqueribpita y wakin 
contrankunapitapis. Sayno salvaptinmi Israel runakuna nawpancho kaykaq 
nacionkunawan jawkalana kawayarqan. 

23Saypita pasami Judá nacionpa mandaqnin rey Ezequías maysay 

nacionkunachöpis respitash karqan. Saymi aska runakuna rey Ezequíaspaq 
regälukunata Jerusalénman apayarqan y TAYTA DIOSPAQPIS ofrendakunata 
apayarqan. 

Qeshyashqanpita rey Ezequías aliyashqan 

2 Reyes 20.1-11; Isaías 38.1-22 

24Say wisanmi rey Ezequías pasaypa ansa qeshyar TAYTA 

DIOSTA manakurqan aliyäsinanpaq. Manakuptinmi juk milagruta rurarqan 
aliyäsinanpaq kashqanta tantiyasinanpaq. 

25Aliyaykäsiptinpis Ezequíasqa agradëcikunanpa trukan orgullösumi 

rikakurqan. Sayno kashqanpitami Tayta Dios fiyupa rabyakurqan 
Ezequíaswan, Judá nación runakunawan y Jerusalén runakunawanpis. 

26Tayta Dios rabyakushqanta tantiyarmi Ezequías orgullösu kashqanpita 

Jerusaléncho taq runakunawan perdonta manakuyarqan. Saymi Ezequías 
kawashqan wisanqa Judá nación runakunata TAYTA DIOS castigarqansu. 

Ezequías rïcuyashqan 

2 Reyes 20.12-21; Isaías 39.1-8 

27Ezequíasqa seqaypa rïcu karmi pïmaypitapis reqish y respitash kawarqan. 

Paypa karqan askami qellaynin y qorinpis. Saynölami karqan aska 
kuyaylapaq ruminkuna, perfüminkuna, escüdunkuna y tukuy niraq chanin 
imaykankunapis. 

28Saynölami mikuy churakuna wayikunata sharkaykasir sayman churasirqan 

saki mikuyta, vïnuta y aceitita. Saynöpis rurasirqan uywakuna punuyänanpaq 
ramädakunata y uyshakuna punukuyänan kunchakunatapis. 

29Saynölami markakunatapis sharkasirqan. Tayta Diospa bendicionninwan 

seqaypa rïcuyaptinmi aska wäkankunapis, uyshankunapis, cabrankunapis 
karqan. 

30Saynöpis tünilta ruraykurmi Ezequíasqa Gihón pashtaq yakuta 

chäsirqan Davidpa Markanyaq. Say yakuta chäsirqan markaman inti jeqanan 
kaqläpami. Ezequías rurashqankunaqa lapanpis alimi karqan. 

Babiloniapita aywaqkunata Ezequías chaskikushqan 

31Judá nacioncho milagru päsashqanta musyayämunanpaqmi Babiloniapita 

pasa mandaq runakuna kachakunata kachayarqan Ezequíasman. 
Chaykuyaptinmi Ezequíasta Tayta Dios kacharirqan payta lapan 
shonqunwan cäsukushqanta o mana cäsukushqantapis musyayta 
munashpan. 

Ezequías wanushqan 

2 Reyes 20.20-21 

32Ezequías imata rurashqanpis y Tayta Diosman imano yärakushqanpis 

qelqaraykan Amozpa surin profëta Isaías qelqashqan libruchömi. Saynöpis 
qelqaraykan Judá nacionpa y Israel nacionpa mandaqnin reykunapa acta 
librunchömi. 

33Ezequías wanuykuptinnami pampayarqan Davidpa ayllunkuna 

pamparaykäyashqan panteoncho mas alinnin kaq sitiuman. Jerusaléncho 
taqkuna y Judá runakuna shuntakaykurmi Ezequíasta shumaq 
pampayarqan. Ezequíaspa trukannami surin Manasésna rey karqan. 

 

2 Crónicas 33 
Judá nacioncho Manasés rey kashqan 

2 Reyes 21.1-18 

1Manasés chunka ishkay watayuq kaykarmi rey kayman yaykurqan. Payqa 

pisqa chunka pisqa (55) watami Jerusalénpita mandarqan. 

2Manasésqa TAYTA DIOSTA mana cäsukurmi unay runakunano jusalikur 

kawarqan. Say runakunatami TAYTA DIOS qarqurqan paykunapa 
markankunacho Israel runakunana täyänanpaq. 

3Saynölami Manasésqa papänin Ezequías juchusishqan altarkunata yapay 

sharkasir mushuq altarkunatapis rurasirqan Baal dioskunata 
adorayänanpaq. Nirkurmi Asera diösapaq raku qerukunata jawisirqan y intita, 
killata y qoyllarkunatapis adorarqan. 

4Jerusaléncho imayyaqpis tänanpaq TAYTA DIOS nish kaykaptinpis juk 

dioskunata adorayänanpaqmi templuncho altarkunata rurasirqan. 

5Intita, killata y qoyllarkunata adorayänanpaqmi TAYTA DIOSPA templunpa 

ishkan patiuncho altarkunata rurasirqan. 

6Juk diosta adorashpanmi surinkunatapis Ben-hinom raqracho rupasirqan. 

Saynöpis rikakuq y brüjumi karqan. Payqa almakunawan parlaqkunatapis 
tapukurqanmi. Sayno mana alikunata rurarmi TAYTA DIOSTA fiyupa 
rabyanäsirqan. 

7Rurasishqan ïdulutapis churarqan Tayta Diospa templun patiumanmi. Say 

templuta sharkasipäyänanpaq kashqanpitami Davidta y surin Salomónta 
Tayta Dios nirqan: <<Jerusalén templuchömi imayyaqpis täshaq. Israel 
nacioncho kaykaq lapan markakunapitami Jerusalén markata akrashkä 
täkunä templu saycho kananpaq. 

8Moisés yachasishqan lapan leynïkunata, mandamientükunata y 

yäsishqäkunata cumpliyaptinqa Israel runakunata manami imaypis 
qarqushaqsu unay ayllunkunata entregashqä nacionpita>>. 

9Sayno nikaptinpis Judá runakuna y Jerusaléncho taq runakunaqa manami 

cäsukuyarqansu. Saypa trukanqa rey Manasés shakyäsiptin TAYTA 

DIOS ushakäsishqan nación runakunapita peormi jusalikuyarqan. 

10Sayno karmi Manasés y mandashqan runakunaqa Tayta Dios 

parlapaptinpis cäsukuyarqansu. 

11Sayno kashqanpitami Judá runakunapa contran sharkushpan Asiria 

soldädukunapa capitanninkunata TAYTA DIOS kacharqan Manasésta prësu 
sariyämunanpaq. Saymi senqanpa ganchuwan shequykur y bronci 
cadinawan wataykur Babiloniaman prësu apakuyarqan. 

12Sayno pasaypa nakashpanraqmi Manasésqa jusalikushqanta wanakur 

papänin y unay ayllunkuna yärakuyashqan TAYTA DIOSTA perdonta 
manakurqan. 

13Manakushqanta wiyarmi Jerusalénman Tayta Dios kutisimurqan yapay rey 

kananpaq. Sayraqmi Manasésqa tantiyakurqan TAYTA DIOS lapanpaq 
munayyuq kashqanta. 

14Saypitanami Manasésqa Davidpa Markan waqtanpa murällata altuta 

sharkasirqan. Say murällata perqasirqan Gihón pukyupita inti jeqamunan 
kaqläpa raqrata päsar Pescädu niyashqan punkuyaq y Ofel lömayaqmi. 
Nirkurnami Judácho kaykaq ali murallash markakunaman capitankunata 
churarqan soldädunkunawan täpayänanpaq. 

15 TAYTA DIOSPA templunpitanami jäpa runakunapa diosninkunata y 

rurasishqan ïduluta jitasirqan. Saynölami Jerusaléncho y templu kashqan 
lömachöpis ïdulukunapaq rurasishqan altarkunata juchuykasir markapita 
jukläman jitasirqan. 

16Nirkurmi TAYTA DIOSPA altarninta alsarkasir jawka kawakuy 

sacrificiukunata y agradëcikur apamushqan sacrificiukunatapis rupasirqan. 
Saynölami Judá runakunata mandarqan Israel runakunata kuyaq TAYTA 

DIOSTA adorayänanpaq. 

17Manasés nishqanno TAYTA DIOSTA adorarpis runakunaqa markakunacho 

kaq altarkunachömi sacrificiukunata rupasiyarqan. Isanqa manami 
ïdulukunata adorarnasu say sacrificiukunata rupasiyarqan, sinöqa TAYTA 

DIOSTA adorarmi. 

18Manasés imata rurashqankuna, Tayta Diosta manakushqankuna y 

profëtankunawan TAYTA DIOS payta wilakasishqankunapis lapanmi 
qelqaraykan Israel reykunapa acta libruncho. 

19Saynölami profëtakuna qelqayashqan librucho qelqaraykan Tayta Diosta 

perdonta Manasés manakushqan y Tayta Dios imano yanapashqanpis. 
Saynöpis saycho qelqaraykan manaraq perdonta manakur 
jusalikushqankuna, altarkunata maycho sharkasishqankuna, Asera diösapaq 
raku qerukunata maycho jawisishqankuna y wakin ïdulukunata mayman 
churasishqankunapis. 

20Wanuykuptinmi Manasésta palaciu huertaman pampayarqan. Paypa 

trukannami surin Amónna rey karqan. 

Judá nacioncho Amón rey kashqan 

2 Reyes 21.19-26 

21Amón ishkay chunka ishkay (22) watayuq kaykarmi rey kayman yaykurqan. 

Payqa ishkay watami Jerusalénpita mandarqan. 

22Amónpis papänin Manasésnölami TAYTA DIOSTA mana cäsukur 

jusalikurqan. Sayno karmi papänin rurasishqan ïdulukunata adorar 
sacrificiukunata rupasirqan. 

23Isanqa manami papänin Manasésnöqa TAYTA DIOSTA perdonta 

manakurqansu. Saypa trukanqa mas jusalikuylamanmi churakarqan. 

24Kikinpa yanapaqninkunalami contran sharkur jinan palaciulancho Amónta 

wanusiyarqan. 

25Sayta musyaykurmi wanusiq runakunata wanusiyarqan. Nirkurmi Amónpa 

surin Josíastana rey kananpaq churayarqan. 

 

2 Crónicas 34 
Judá nacioncho Josías rey kashqan 

2 Reyes 22.1-2; 23.4-20 

1Josías puwaq watayuq kaykarmi rey kayman yaykurqan. Payqa kimsa 

chunka juk (31) watami Jerusalénpita mandarqan. 

2Josíasqa unay ayllun Davidnömi TAYTA DIOS munashqanno imaypis 

kawarqan. 

3Yaykushqanpita puwaq watana rey kaykarmi wamralaraq karpis Josíasqa 

unay ayllun David yärakushqan Tayta Diosta ashiyta qalaykurqan. Chunka 
ishkay watana rey kaykarmi Jerusalénta y Judá nacioncho kaykaq wakin 
markakunatapis purificar qalaykurqan. Purificarmi markakunacho 
kaq altarkunata, Asera diösapaq jawiyashqan raku qerukunata, laqlaypa y 
fundiypa rurayashqan ïdulukunatapis ushakäsirqan. 

4Ichiparaykaptinmi Baalpaq rurasiyashqan altarkunatapis chipyaq 

juchusiyarqan. Saynöpis mandarqan inciensu qoshnisikuyänan altarkunata 
juchusiyänanpaq, Asera diösapaq jawiyashqan raku qerukunata pedäzu 
pedäzu pakiyänanpaq y laqlaypa y fundiypa rurayashqan ïdulukunatapis 
ushayänanpaqmi. Pakiyashqankunata aqullarkurmi say ïdulukunata 
adoraqkuna pamparaykäyashqan jananman shikarqan. 

5Altarkunata manaraq ushakäsirmi ïdulukunata adoraq cürakunapa 

tulunkunatapis pamparaykäyashqanpita jorqaykamur say altarkuna janancho 
rupasirqan. Saynöpami Judá nacionta y Jerusalénta purificarqan. 

6Saynölami Josías purificarqan Manasés particho kaykaq markakunata, 

Efraín particho kaykaq markakunata, Simeón particho kaykaq markakunata 
y Neftalí particho kaykaq markakunatapis. Say markakunata purificarmi 
nawpankunacho kaykaq markakunatapis purificarqan. 

7Saynöpami Israel nacioncho kaq lapan altarkunata, Asera diösapaq 

jawiyashqan raku qerukunata y wakin ïdulukunatapis aqullar usharqan. 
Inciensuwan qoshnisiyänanpaq kaq altarkunatapis lapantami juchusir 
usharqan. Lapanta purificaskirnami Jerusalénman kutikurqan. 

Leykuna qelqarashqan libruta tarishqan 

2 Reyes 22.3—23.3 

8Judá nacionta y templuta purificar ushaskirmi rey Josías runakunata 

kacharqan TAYTA DIOSPA templunta alsasiyänanpaq. Sayno kacharqan 
chunka puwaq watana rey kaykarmi. Kachashqan runakunami kayarqan 
Azalíapa surin Safán, markapa gobernadornin Maasías y Joacazpa surin 
Joa. 

9Paykuna aywarmi mandaq cüra Hilcíasta entregayarqan TAYTA 

DIOSPA templunpita apayashqan qellayta. Say qellaytaqa templuman 
shamuq runakunapitami punku täpakuq levitakuna shuntayarqan. Say 
runakuna täyarqan Manasés particho, Efraín particho, Judá particho, 
Benjamín particho y Jerusalénchömi. 

10Say qellaytami entregarqan TAYTA DIOSPA templunta alsasiyänanpaq 

encargädu runakunata. Paykunanami templu alsaqkunata pägayarqan. 

11Saynöpis qellayta kamaripäyarqan carpintërukunata y albañilkunata. Say 

qellaywanmi carpintërukuna qeruta rantiyarqan vïgakunapaq y tijiralkunapaq. 
Albañilkunanami laqlash rumikunata rantiyarqan. Saykunata rantiyarqan 
Judá nacionpa mandaqnin reykuna mana cäsuyaptin templu 
malograkashqanta alsasiyänanpaqmi. 

12Say encargädu runakunaqa chaskiyashqan qellayta mana yatapakuypami 

aruqkunata pägayarqan. Encargädu runakunapa mandaqninkunami 
kayarqan Jahat, Abdías, Zacarías y Mesulam. Say mandaqkuna lapanpis 
kayarqan levitakunami. Jahatwan Abdías kayarqan Merari ayllumi. 
Zacaríaswan Mesulamnami kayarqan Coat ayllu. Lapanpis say levitakunaqa 
instrumentu tukaqmi kayarqan. 

13Wakinmi encargädu kayarqan ashtaqkunata y saycho aruq runakunata 

rikayänanpaq. Wakinnami kayarqan secretariu, wakinmi kayarqan 
capatazkuna y wakinnami kayarqan templu punku täpakuq. 

14Shuntayashqan qellayta TAYTA DIOSPA templunpita jorquykashqanchömi 

cüra Hilcías tarirqan Moisés chaskishqan mandamientukuna qelqaraykaq 
libruta. 

15Tariykurmi secretariu Safánta nirqan: <<TAYTA DIOSPA templunchömi 

leyninkuna qelqaraykaq libruta tarishkä>>. Sayno wilarkurmi aptaparqan. 

16Libruta apakurkurmi Safánqa rey kaqman aywarqan. Chaykurmi 

aruykäyashqanta wilar nirqan: <<Tayta rey, aruyänanpaq 
mandashqaykinölami lapan aruykäyan. 

17TAYTA DIOSPA templunman apayashqan qellaytami encargädu runakunata 

qoykuyash templuta alsasiyänanpaq>>. 

18Nirkurmi nirqan: <<Templucho tarishqan librutami cüra Hilcías 

entregamash>>. Wilaskirmi Safánqa reyta liyiparqan. 



937 

 

 
© 2018  Wycliffe Bible Translators, Inc. 

  
 

 

19Say librucho qelqaraykaq leykunata liyipaptinmi reyqa fiyupa lakikushpan 

mödananta rachiriykurqan. 

20Saymi Hilcíasta, Safánpa surin Ahicamta, Micaíapa surin Abdónta, 

secretariu Safánta y yäsiqnin Asaíasta qayaykur nirqan: 

21<<Kay librucho TAYTA DIOS nishqanta manami noqansipis ni unay 

ayllunsikunapis cäsukushkansisu ni cumplishkansisu. Sayno mana 
cumplishqansipita TAYTA DIOS pasaypa rabyashqapis kaykanchir. TAYTA 

DIOSTA tapukayämunki noqapaq, Israel nacioncho quëdaq runakunapaq y 
kay nacionninsicho kaq runakunapaqpis>>. 

22Saymi rey kachashqan runakunawan Hilcías aywayarqan Salumpa warmin 

profetïsa Huldaman tapukuq. Huldapa runan Salum karqan Ticvapa surin y 
Harhaspa wilkanmi. Saynöpis Salum karqan templucho mödanakunata 
täpaqmi. Huldaqa runanwan tarqan Jerusalén kuchun mushuq barriuchömi. 

23Tapukuptinmi Hulda nirqan: <<Israel runakunata kuyaq TAYTA 

DIOS kaynömi nin: <Kachamushuqniki runaman kutiykur kay nishqäkunata 
wilanki: 

24Liyipäshushqayki librucho nishqänölami kay markacho taqkunata y kay 

markatapis ushakäsishaq. 

25Paykunaqa mana cäsukamar juk dioskunapaqmi sacrificiukunata 

rupaykäsiyan. Sayno kayashqanpitami fiyupa rabyar mana kuyapaypa 
castigashaq> >>. 

26Saypita mastami Hulda kayno nirqan: <<TAYTA DIOSTA tapunäpaq 

kachamushuqniki reyman kutiykur wilayanki: <Say librucho qelqaraykaqta 
cäsukushqaykipitami Israel runakunata kuyaq TAYTA DIOS nin: 

27<<Kay marka y kay markacho taqkuna asulash kayänanpaq kashqanta 

wiyar lakikushqaykita y mansakashqaykita rikashkämi. Saynöpis rikashkämi 
mödanaykita rachir waqashqaykita. 

28Saymi kawashqaykiyaqqa kaycho taq runakunata castigashaqsu. 

Wanukuptikinami unay aylluykikuna pamparäyashqanman 
pampayäshunki>> > >>. Profetïsa Hulda sayno nishqantami kachashqan 
runakuna kutiykur reyta wilayarqan. 

29Sayno wilayaptinmi rey Josíasqa Jerusaléncho y Judácho taq mayor 

runakunata qayasirqan. 

30Saymi Jerusaléncho y Judá nacioncho taq runakuna, cürakuna, levitakuna 

y wakin runakunapis wamrapita qalaykur awkinyaq TAYTA 

DIOSPA templunman shuntakäyarqan. Reypis chaykurmi templucho 
tarishqan Pactu Libruta sinchipa liyiparqan. 

31Liyiparkurnami rey ichiräkunan columna kaqman ichiykur TAYTA 

DIOSPA nawpancho rey Josías pactuta rurar promitirqan librucho 
qelqaraykaq pactuta cumplir mandamientunkunata, yäsishqankunata y 
leyninkunata lapan shonqunwan imaypis cumplinanpaq. 

32Saynölami Jerusaléncho taq runakunata y saycho kaykaq Benjamín trïbu 

runakunatapis nirqan unay ayllunkuna yärakuyashqan Tayta Dioswan pactu 
rurayashqanta cumpliyänanpaq. Sayno niptinmi lapanpis awniyarqan 
cumpliyänanpaq. 

33Saymi Israel runakuna täyashqan lapan partikunacho ïdulukunata Josías 

ushakäsirqan. Nirkurmi Israel nacioncho taq runakunata mandarqan TAYTA 

DIOSTA cäsukur kawayänanpaq. Josías kawashqanyaqqa unay ayllunkuna 
yärakuyashqan TAYTA DIOSLATAMI sirviyarqan. 

 

2 Crónicas 35 
Pascua fiestata Josías rurashqan 

2 Reyes 23.21-23 

1Saypitanami rey Josías nirqan TAYTA 

DIOSTA adorar Pascua fiestata Jerusaléncho rurayänanpaq. Saymi mushuq 
wata qalaykunan killa chunka chusku junaqcho Pascua fiestata rurar 
carnishkunata pishtayarqan. 

2Pascua fiestata manaraq rurarmi rey Josías cürakunata churarqan TAYTA 

DIOSPA templuncho aruyänanpaq. Nirkurmi paykunata shakyäsirqan mana 
qelanaypa saycho sirviyänanpaq. 

3Israel runakunata yachasiq kayaptin y TAYTA DIOSPAQ santu 

kayaptinmi levitakunatapis Josías nirqan: <<Mananami sagrädu babulta 
wakläman kayläman umrush purisiyankinasu. Saypa trukanqa Davidpa surin 
rey Salomón sharkasishqan templumanna churayay. Kananpitaqa TAYTA 

DIOSNINSITA y kuyashqan Israel runakunata templucho sirviyay. 

4<<Sayno kaptinqa Israel nacionninsipa mandaqnin rey David y surin 

Salomón qelqayashqancho nishqanno ayllunpa ayllunpa churanakuyay 
templucho trukanakuypa aruyänaykipaq. 

5Aylluykita turnu töcaptinqa lapayki templuman aywayanki 

shuyakuyänaykipaq. Saynöpami Israel mayikikuna ayllunpa ayllunpa 
shayämuptin töcayäshushqayki kaq ayllukunata atiendiyanki. 

6Sayno kaptinqa jukla purificakur Pascua fiestapaq apayämushqan 

carnishkunata pishtayay. TAYTA DIOS mandashqanta Moisés qelqashqanno 
Pascua fiestata runakuna cumpliyänanpaq lapanta kamaripäyay>>. 

7Pascua fiestapaqmi rey Josías kikinpa uywankunapita kamariparqan kimsa 

chunka waranqa (30,000) uyshakunata y cabrakunata. Saynölami 
kamariparqan kimsa waranqa (3,000) turïtukunatapis. 

8Saynölami Pascua fiestapaq reypa mandäsiqninkunapis y Tayta Diospa 

templuncho aruqkunapa mandaqninkunapis kikinpa voluntäninpita 
uywakunata kamaripäyarqan. Tayta Diospa templuncho aruqkunapa 
mandaqninkuna kayarqan Hilcías, Zacarías y Jehielmi. Paykunami 
kamaripäyarqan ishkay waranqa soqta pachak (2,600) uyshakunata y 
cabrakunata y kimsa pachak (300) turïtukunatapis. Say kamaripäyashqan 
uywakuna wakin karqan cürakunapaq y levitakunapaq y wakinnami karqan 
común runakunapaq. 

9Conanías y aruq mayinkuna Semaías y Natanaelpis uywakunata 

kamaripäyarqanmi. Saynölami levitakunapa mandaqninkuna Hasabías, Jeiel 
y Josabadpis uywakunata kamaripäyarqan. Paykuna kamaripäyashqan 
uywakuna karqan pisqa waranqa (5,000) uyshakuna cabrakuna y pisqa 
pachak (500) turïtukunami. 

10Lapanpis kamarish kayaptinmi cürakuna aruyänanpaq sitiunkunaman 

churanakuyarqan. Levitakunapis rey nishqannölami cada ayllu turnun 
chämuptin churanakuyarqan aruyänanpaq. 

11Pascua fiestapaq uywakunata pishtarmi levitakuna yawarta cürakunata 

makyayarqan. Nirkurmi pishtaylanta cürakunaqa chaskiyashqan 
yawarwan altarta saqsupäyarqan. 

12Saynölami pishtayashqan uywakunapa wirankunatapis levitakuna jorquskir 

cada ayllu runakunata entregarqan. Chaskirkurnami Moisés qelqashqancho 
nishqannöla TAYTA DIOSPAQ rupasiyarqan. Törukunata pishtarpis saynölami 
rurayarqan. 

13Nirkurnami mandamientucho nishqannöla Pascua fiestata rurar 

mikuyänanpaq levitakuna aysata kankayarqan. Sagrädu kaq aysatana 
mankawan, caserölawan y sartinwan ankarkur lapan runakunata apurädu 
aypuyarqan. 

14Rupasina sacrificiukunata y uywakunapa wiranta altarcho pasa 

sakashqanyaq cürakuna rupasiyaptinmi tiempu karqansu mikuyninkuna 
yanukuyänanpaq. Saymi Aarónpita miraq cürakunapaq y kikinkunapaq 
levitakuna yanukuyarqan. 

15David, Asaf, Hemán y Jedutún niyashqannömi Asafpita miraq 

cantaqkunapis cantayarqan. (Jedutúnqa Tayta Dios revelashqankunata reyta 
tantiyasiqmi karqan.) Saynölami punku täpakuqkunapis mana kachaypa 
punkunta täpayarqan. Sayno cantar y punkuta täpakur tiempun mana 
kaptinmi levita mayinkuna paykunapaqpis mikuyänanpaq kaq derëchunta 
apayarqan. 

16Rey Josías nishqannölami Pascua fiestata say junaq rurar TAYTA 

DIOSPA altarnincho rupasina sacrificiukunata rupasiyarqan. 

17Pascua fiestata rurarkurmi saycho kaykaq lapan Israel runakuna 

Levadüraynaq Tantata Mikuna fiestatapis qanchis junaq rurayarqan. 

18Josíasqa Pascua fiestata rurarqan cürakunawan, levitakunawan, 

Jerusaléncho taq runakunawan y intëru Judápita y Israelpita shamuq 
runakunawanmi. Profëta Samuel kawashqan wisanpita pasa Israel runakuna 
manami imaypis saynöqa Pascua fiestata rurayarqansu. Saynöpis rey Josías 
Pascua fiestata rurashqannöqa Israel nacioncho manami mayqan reypis 
rurarqansu. 

19Say Pascua fiestata rurayarqan Josías chunka puwaq wata rey 

kaykaptinmi. 

Josías wanushqan 

2 Reyes 23.28-30 

20 TAYTA DIOSPA templunta alsasiyta Josías ushashqanchönami Egipto 

nacionpa mandaqnin rey Necao Carquemischo pelyananpaq Éufrates 
mayuman soldädunkunawan aywarqan. Sayman aywar Israel nacionpa 
päsaptinmi Josías payta atacananpaq soldädunkunawan aywarqan. 

21Saymi Necao kachankunata kacharqan niyänanpaq: <<Judá nacionpa 

mandaqnin rey, ama wajupämaysu. Manami qamwan pelyaqsu shamushkä, 
sinöqa aywaykä juk nacionwan pelyanäpaqmi. Sayman empëñu 
aywanäpaqmi Tayta Dios kachaykäman. Atacamashpaykiqa Tayta Diospa 
contran rikakur wanunkipaqmi>>. 

22Necaowan Tayta Dios wilakasish kaykaptinpis Josías manami 

kutikurqansu, sinöqa mana cäsukuypami Egipto runakunata 
soldädunkunawan atacarqan Meguido pampacho. 

23Pelyachömi flëchawan flëchaq soldädukuna Josíasta flëchaykurqan. Saymi 

rey Josías capitanninkunata nirqan: <<Flëcharayämashqami. Kay pelyapita 
jukla jorqaykayälämay>>. 

24Saymi carrëtapita capitankuna jorquykur juk carrëtawan Jerusalénman 

apayarqan. Saycho wanuykuptinmi unay ayllunkuna 
pamparaykäyashqanman pampayarqan. Josíaspaqmi Jerusaléncho taq 
runakuna y Judácho taq runakunapis lütur selläma waqayarqan. 

25Josías wanuykuptinmi Jeremías juk cantata yarpayninpita jamutarqan 

pampay höra cantayänanpaq. Kananyaqpis warmipis olqupis say cantata 
cantarmi Josías wanushqanta yarpäyan. Paykuna cantayashqankuna 
qelqaraykäyan pampapakuy cantakuna libruchömi. 

26Josías rurashqankuna y TAYTA DIOSPA leyninkunata cäsukushqankuna 

27qalaykunanpita ushashqanyaq lapanpis qelqaraykäyan Israel nacionpa y 

Judá nacionpa mandaqnin reykunapa acta librunchömi. 

 

2 Crónicas 36 
Judá nacioncho Joacaz rey kashqan 

2 Reyes 23.31-35 

1Saypitanami taytanpa trukan Jerusaléncho rey kananpaq Judá runakuna 

Joacazta churayarqan. 

2Joacazqa ishkay chunka kimsa (23) watayuq kaykarmi rey kayman 

yaykurqan. Payqa kimsa killalami Jerusalénpita mandarqan. 

3Egipto nacionpa mandaqnin reymi Jerusalénman chaykur mandaq 

kashqanpita Joacazta jorqurqan. Nirkurmi Judá runakunata nirqan kimsa 
waranqa kimsa pachak (3,300) kïlu yuraq qellayta y kimsa chunka kimsa (33) 
kïlu qorita shuntaykur impuestuta pägayänanpaq. 

4Rey kaykashqanpita jorqurmi Joacazpa wawqin Eliaquimta churarqan 

Jerusaléncho y Judácho rey kananpaq. Saynöpis Eliaquimpa jutintami 
trukasirqan Joacim jutin kananpaq. Joacaztanami Egiptupa prësu apakurqan. 

Judá nacioncho Joacim rey kashqan 

2 Reyes 23.36—24.7 

5Joacimqa ishkay chunka pisqa (25) watayuq kaykarmi Judá nacioncho rey 

kayman yaykurqan. Payqa chunka juk watami Jerusalénpita mandarqan. 
Isanqa TAYTA DIOSTA mana cäsukurmi jusalikurqan. 

6Say wisanmi Babilonia nacionpa mandaqnin rey Nabucodonosor 

Jerusalénman shamur soldädunkunawan atacarqan. Saycho Joacimta prësu 
sarirkurmi bronci cadinawan watarkur Babiloniaman apakuyarqan. 

7Saynölami TAYTA DIOSPA templunpita wakin manëjukunatapis Babiloniaman 

apakuyarqan. Say apakuyashqan manëjukunatami Babiloniacho taq 
runakuna adorayashqan diospa templunman churayarqan. 

8Rey Joacim imano kawashqan, jusalikushqan y desgracia päsashqanpis 

qelqaraykan Israel nacionpa y Judá nacionpa mandaqnin reykunapa acta 
librunchömi. Paypa trukannami surin Joaquínna rey karqan. 

Judá nacioncho Joaquín rey kashqan 

2 Reyes 24.8-17 

9Joaquín chunka puwaq watayuq kaykarmi rey kayman yaykurqan. Payqa 

kimsa killa chunka junaqlami Jerusalénpita mandarqan. Isanqa TAYTA 

DIOSTA mana cäsukurmi jusalikurqan. 

10Mushuq wata qalaykuptinmi Babiloniapa mandaqnin rey Nabucodonosor 

Joaquínta Babiloniaman prësu apasirqan. Saynölami TAYTA 

DIOSPA templunpita mas chaniyuq manëjukunatapis apasirqan. Nirkurnami 
Judá nacionpa y Jerusalénpa mandaqnin rey kananpaq Joaquínpa tiyun 
Sedequíasta churarqan. 

Judá nacioncho Sedequías rey kashqan 

2 Reyes 24.18-20; Jeremías 52.1-3 

11Sedequías ishkay chunka juk (21) watayuq kaykarmi rey kayta qalaykurqan. 

Payqa chunka juk watami Jerusalénpita mandarqan. 

12Sedequíasqa TAYTA DIOS nishqanta profëta Jeremías wilapaptinpis mana 

cäsukur jusalikurqanmi. 

13Yanapänakuyänanpaq Tayta Diospa jutincho promitinakush kaykarmi rey 

Nabucodonosorpa contran sharkurqan. Pasaypa qeru kunka karmi Israel 
runakunata kuyaq TAYTA DIOSTA cäsukuyta munarqansu. 

14Saynölami Sedequías mandashqan wisan mandaq cürakunapis y 

runakunapis pasaypa jusalikuyman churakäyarqan. Paykunaqa jäpa 
nacionkunacho taq runakunano jusalikurmi templuman ïdulukunata apaykur 
adorayarqan. Sayno rurayarqan Jerusalén templucho tänanpaq TAYTA 

DIOS akrash kaykaptinmi. 

15Paykuna sayno rurayaptinpis akrashqan Israel runakunata y tänan 

templunta kuyarmi unay ayllunkuna yärakuyashqan TAYTA 

DIOS profëtankunawan imaypis wilakasirqan. 

16Sayno wilakaykasiptinpis runakunaqa profëtakunata manakaqman 

churarmi asipäyarqan. Saymi TAYTA DIOS fiyupa rabyakushpan kuyashqan 
Israel runakunata castigarqan. 

Templuta juchuykasir Judá nación runakunata prësu apayashqan 

2 Reyes 25.8-21; Jeremías 39.8-10; 52.12-30 

17Sayno kaptinmi Babilonia nacionpa mandaqnin rey soldädunkunawan 

Israel runakunata ushakäsiyänanpaq Tayta Dios kachapaykurqan. Say 
soldädukuna chaykurmi templu rurinchöpis maqtakunata espädawan 
wanusiyarqan. Saynölami cällikunachöpis maqtakunata, jipashkunata, 
awkinkunata, chakwankunata y qeshyaqyashkunatapis mana kuyapaypa 
wanusiyarqan. Lapantami paykunapa munayninman TAYTA 

DIOS kachapariykurqan. 

18Saypitanami templupita lapan manëjukunata jatuntapis takshatapis 

apakuyarqan. Saynölami templupita, reypa palaciunpita y reypa 
mandäsiqninkunapa wayinkunapitapis kuyaylapaq kaqkunata apakuyarqan. 
Lapan saykunatami Babiloniaman apakuyarqan. 

19Tayta Diospa templuntapis kayaykurmi Jerusalén markapa murällantapis 

lapanta juchusir reypa palaciunkunatapis rupasir ushayarqan. Mas chaniyuq 
kaqkunataqa lapantami ushakäsiyarqan. 

20Kawaykar quëdaqkunatanami prësu apakuyarqan Babiloniaman. 

Saychömi Babilonia runakunapa y surinkunapa ashmayninkuna kayarqan 
hasta Persia nacionpa mandaqnin rey Babilonia nacionta vincishqanyaq. 

21Saynöpami profëta Jeremías wilakushqannöla cumplikarqan. Runakunata 

Jerusalénpita apakuyashqanpita pasami Judá nacioncho chakrakuna 
qanchis chunka (70) wata jamarqan. 

Israel runakuna nacionninman kutiyashqan 

Esdras 1.1-4 

22Persia nacioncho Ciro rey kayta qalaykushqan watami Ciruta TAYTA 

DIOS yarpayta qorqan Israel runakunata nacionninman kutisinanpaq. Sayno 
kutisiptinmi profëta Jeremías wilakushqannöla cumplikarqan. Saymi Ciruqa 
shimipapis y cartapapis intëru mandashqan nacionpa wilakasirqan: 

23<<Noqa Ciro, Persia nacionpa mandaqnin rey karmi, nï: <Jana pasacho 

kaykaq TAYTA DIOSMI lapan nacionkunata makïman churamush. Paymi 
nimash Judácho kaykaq Jerusaléncho templuta 
sharkasipänäpaq. Mayqaykipis Israel ayllu kaqtaqa TAYTA 

DIOS yanapaykuyäshunki markaykikunaman kutiyänaykipaq> >>. 

Esdras 
Esdras 1 

Israel runakuna nacionninman kutiyänanpaq rey Ciro nishqan 
2 Crónicas 36.22-23 

1Persia nacioncho Ciro rey kayta qalaykushqan watami Ciruta TAYTA 

DIOS yarpayta qorqan Israel runakunata nacionninman kutisinanpaq. Sayno 
kutisiptinmi profëta Jeremías wilakushqannöla cumplikarqan. Saymi Ciruqa 
shimipapis y cartapapis intëru mandashqan nacionpa wilakasirqan: 

2<<Noqa Ciro, Persia nacionpa mandaqnin rey karmi nï: Jana pasacho 

kaykaq TAYTA DIOSMI lapan nacionkunata makïman churamush. Paymi 
nimash Judácho kaykaq Jerusaléncho templuta sharkasipänäpaq. 

3Saymi Tayta Diosman yärakuq runakunapita mayqanpis aywayta 

munaqkunata ordenä Jerusalénman chaykur TAYTA DIOSPA templunta 
sharkasiyänanpaq. Payqa Israel runakunata kuyaq Dios kar Jerusalénchömi 
tan. Aywayaptin mana kachaypa yanapaykuläsun. 

4Taykäyashqanpita Jerusalénman aywaqkunata quëdaq kaq Israel 

mayinkuna yanapäyäsun qellaywan, qoriwan, uywakunawan y 
ofrendakunawanpis. Sayno yanapäyäsun Tayta Diospa templunta 
Jerusaléncho sharkasiyänanpaq>>. 

5Rey Ciro nishqanno templuta sharkasiyänanpaqmi wakin Israel runakunata 

Tayta Dios shakyäsirqan. Saymi Benjamín trïbupa y Judá trïbupa 
mandaqninkuna, cürakuna y levitakunapis Jerusalénman aywayarqan. 

6Aywayaptinmi lapan vecïnunkuna yanapäyarqan qellaywan, qoriwan, 

mikuykunawan, uywakunawan, chanin kuyaylapaq kaqkunawan y 
ofrendakunawanpis. 

7Saynölami TAYTA DIOSPA templunpita Nabucodonosor apakushqan 

manëjukunata rey Ciro entregarqan Jerusalénman kutisiyänanpaq. Say 
manëjukunaqa Nabucodonosor adorashqan diosninkunapa templunchömi 
churaraykäyarqan. 

8Jerusalénman kutisiyänanpaqmi tesorëru Mitrídatesta rey Ciro entregarqan. 

Paynami yupaparqan Sesbasarta. Sesbasarqa Judáman aywaqkunapa 
mandaqninmi karqan. 

9Yupapashqan manëjukunami karqan: qoripita kimsa chunka (30) tazonkuna, 

qellaypita waranqa (1,000) tazonkuna, ishkay chunka esqun (29) 
cuchillukuna, 

10qoripita kimsa chunka (30) väsukuna, qellaypita chusku pachak chunka 

(410) väsukuna y waranqa (1,000) imayka niraq manëjukunapis. 

11Qoripita y qellaypita chaskiyashqan manëjukuna lapan karqan pisqa 

waranqa chusku pachakmi (5,400). Lapan saykunatami Israel mayinkunawan 
aywayashpan Babiloniapita Jerusalénman Sesbasar kutisirqan. 

 

Esdras 2 
Babiloniapita Jerusalénman kutiqkuna mayqan ayllu kayashqan y ayka 

kayashqanpis 
Nehemías 7.5-73 

1Kaychömi qelqaraykan Jerusalénman y Judáman shamuq runakunapa 

jutinkuna. Say runakunaqa rey Nabucodonosor Babiloniaman prësu 
apashqan runakuna y paykunapita miraqkunami kayarqan. Cada ünunmi 
unay ayllunkuna yuriyashqan markankunaman aywayarqan. 

2Say runakunapa mandaqninkuna kayarqan Zorobabel, Jesúa, Nehemías, 

Seraías, Reelaías, Mardoqueo, Bilsán, Mispar, Bigvai, Rehum y Baana. 
Kaychömi qelqaraykan Israel runakuna mayqan ayllukuna Babiloniapita 
Judáman shayämushqanpis: 

3Paruspita miraqkunami kayarqan ishkay waranqa juk pachak qanchis 

chunka ishkay (2,172) runakuna. 

4Sefatíaspita miraqkunami kayarqan kimsa pachak qanchis chunka ishkay 

(372) runakuna. 

5Arapita miraqkunami kayarqan qanchis pachak qanchis chunka pisqa (775) 

runakuna. 

6Pahat-moabpita miraqkunami kayarqan ishkay waranqa puwaq pachak 

chunka ishkay (2,812) runakuna. Paykunaqa kayarqan Jesúapita y Joabpita 
miraqkunami. 

7Elampita miraqkunami kayarqan juk waranqa ishkay pachak pisqa chunka 

chusku (1,254) runakuna. 

8Zatupita miraqkunami kayarqan esqun pachak chusku chunka pisqa (945) 

runakuna. 

9Zacaipita miraqkunami kayarqan qanchis pachak soqta chunka (760) 

runakuna. 

10Banipita miraqkunami kayarqan soqta pachak chusku chunka ishkay (642) 

runakuna. 

11Bebaipita miraqkunami kayarqan soqta pachak ishkay chunka kimsa (623) 

runakuna. 

12Azgadpita miraqkunami kayarqan juk waranqa ishkay pachak ishkay 

chunka ishkay (1,222) runakuna. 

13Adonicampita miraqkunami kayarqan soqta pachak soqta chunka soqta 

(666) runakuna. 

14Bigvaipita miraqkunami kayarqan ishkay waranqa pisqa chunka soqta 

(2,056) runakuna. 

15Adínpita miraqkunami kayarqan chusku pachak pisqa chunka chusku (454) 

runakuna. 

16Aterpita miraqkunami kayarqan esqun chunka puwaq (98) runakuna. Aterqa 

Ezequíaspita miraqmi karqan. 

17Bezaipita miraqkunami kayarqan kimsa pachak ishkay chunka kimsa (323) 

runakuna. 

18Jorapita miraqkunami kayarqan pachak chunka ishkay (112) runakuna. 

19Hasumpita miraqkunami kayarqan ishkay pachak ishkay chunka kimsa 

(223) runakuna. 

20Gibarpita miraqkunami kayarqan esqun chunka pisqa (95) runakuna. 

21Belén runakunami kayarqan juk pachak ishkay chunka kimsa (123). 

22Netofa runakunami kayarqan pisqa chunka soqta (56). 

23Anatot runakunami kayarqan juk pachak ishkay chunka puwaq (128). 

24Azmavet runakunami kayarqan chusku chunka ishkay (42). 

25Quiriat-jearim runakuna, Cafira runakuna y Beerot runakunami kayarqan 

qanchis pachak chusku chunka kimsa (743). 

26Ramá runakuna y Geba runakunami kayarqan soqta pachak ishkay chunka 

juk (621). 

27Micmas runakunami kayarqan juk pachak ishkay chunka ishkay (122). 

28Bet-el runakuna y Hai runakunami kayarqan ishkay pachak ishkay chunka 

kimsa (223). 

29Nebo runakunami kayarqan pisqa chunka ishkay (52). 

30Magbis runakunami kayarqan juk pachak pisqa chunka soqta (156). 

31Jukaq Elam runakunami kayarqan juk waranqa ishkay pachak pisqa 

chunka chusku (1,254). 

32Harim runakunami kayarqan kimsa pachak ishkay chunka (320). 

33Lod runakuna, Hadid runakuna y Ono runakunami kayarqan qanchis 

pachak ishkay chunka pisqa (725). 

34Jericó runakunami kayarqan kimsa pachak chusku chunka pisqa (345). 

35Senaa runakunami kayarqan kimsa waranqa soqta pachak kimsa chunka 

(3,630). 

36Kaychömi qelqaraykan Babiloniapita Judáman shayämuq cürakunapa 

ayllunkunapa jutinkuna: Jesúa ayllu Jedaíaspita miraq cürakunami kayarqan 
esqun pachak qanchis chunka kimsa (973) runakuna. 

37Imerpita miraq cürakunami kayarqan juk waranqa pisqa chunka ishkay 

(1,052) runakuna. 

38Pasurpita miraq cürakunami kayarqan juk waranqa ishkay pachak chusku 

chunka qanchis (1,247) runakuna. 

39Harimpita miraq cürakunami kayarqan juk waranqa chunka qanchis (1,017) 

runakuna. 

40Kaychömi qelqaraykan Babiloniapita Judáman 

shayämuq levita ayllukunapa jutinkuna: Hodavías ayllu Jesúapita miraqkuna 
y Hodavías ayllu Cadmielpita miraqkuna. Paykunami kayarqan qanchis 
chunka chusku (74) runakuna. 

41Kaychömi qelqaraykan Diosta alabar cantaqkuna mayqan ayllu 

shamushqanpis: Asafpita miraqkunami kayarqan juk pachak ishkay chunka 
puwaq (128) runakuna. 

42Kaychömi qelqaraykan punkuta täpakuq runakunapa ayllunkunapa 

jutinkuna: Salum ayllu, Ater ayllu, Talmón ayllu, Acub ayllu, Hatita ayllu y 
Sobai ayllu. Say ayllukunapita miraqkunami kayarqan juk pachak kimsa 
chunka esqun (139) runakuna. 

43Kaychömi qelqaraykan Diospa templuncho aruq runakunapa ayllunkunapa 

jutinkuna: Ziha ayllu, Hasufa ayllu, Tabaot ayllu, 

44Queros ayllu, Siaha ayllu, Padón ayllu, 

45Lebana ayllu, Hagaba ayllu, Acub ayllu, 

46Hagab ayllu, Salmai ayllu, Hanán ayllu, 

47Gidel ayllu, Gahar ayllu, Reaía ayllu, 

48Rezín ayllu, Necoda ayllu, Gazam ayllu, 

49Uza ayllu, Paseah ayllu, Besai ayllu, 

50Asena ayllu, Meunim ayllu, Nefusim ayllu, 

51Bacbuc ayllu, Hacufa ayllu, Harhur ayllu, 

52Bazlut ayllu, Mehída ayllu, Harsa ayllu, 

53Barcos ayllu, Sísara ayllu, Tema ayllu, 

54Nezía ayllu y Hatifa ayllu. 

55Kaychömi qelqaraykan Salomónpa sirviqninkunapita miraq runakunapa 

ayllunkunapa jutinkuna: Sotai ayllu, Soferet ayllu, Peruda ayllu, 

56Jaala ayllu, Darcón ayllu, Gidel ayllu, 

57Sefatías ayllu, Hatil ayllu, Poqueret-hazebaim ayllu y Amón ayllu. 

58Templucho aruqkuna y Salomónpa sirviqninpita miraqkuna lapan kayarqan 

kimsa pachak esqun chunka ishkay (392) runakunami. 

59Tel-mela markapita, Tel-harsa markapita, Querub markapita, Addán 

markapita y Imer markapita Jerusalénman aywaqkuna legïtimu Israel ayllu 
kayashqan o karulapana ayllu kayashqanpis manami shumaq 
musyakarqansu. Say runakunami kayarqan 

60Delaíapita, Tobíaspita y Necodapita miraq runakuna. Paykunami kayarqan 

soqta pachak pisqa chunka ishkay (652) runakuna. 

61Cüra ayllupita Jerusalénman wakin shamuqkunami kayarqan Habaíapita, 

Cospita y Barzilaipita miraq runakuna. Barzilaiqa tarqan Galaadpita kaq 
Barzilaipa warmi surinwanmi. Paywan taptinmi Barzilaipa jutinta apararqan. 

62Say runakunami Habaía ayllu, Cos ayllu y Barzilai ayllu kayashqanta 

musyasiyänanpaq padrón librucho jutinkunata ashiyarqan. Saycho mana 
tarirmi Jerusalénman chaykur cürakuna aruyashqanchöqa aruyarqansu. 

63Gobernadorpis nirqan Tayta Diospaq churashqanta manana 

mikuyänanpaq hasta Urimta y Tumimta rikar cüra musyashqanyaq. 

64Jerusalénman shamuqkunami lapan kayarqan chusku chunka ishkay 

waranqa kimsa pachak soqta chunka (42,360) runakuna. 

65Paykunawanmi qanchis waranqa kimsa pachak kimsa chunka qanchis 

(7,337) warmipis olqupis ashmaykuna shayämurqan. Diosta alabaqkuna 
warmipis olqupis ishkay pachakmi (200) paykunawan shayämurqan. 

66Cawallunkunami karqan qanchis pachak kimsa chunka soqta (736). 

Mulankunami karqan ishkay pachak chusku chunka pisqa (245). 

67Camëllunkunami karqan chusku pachak kimsa chunka pisqa (435). 

Ashnunkunanami karqan soqta waranqa qanchis pachak ishkay chunka 
(6,720). 

68 TAYTA DIOSPA templun kashqanman chaykurmi wakin mayor runakuna 

Diospa templunta yapay sharkasiyänanpaq ofrendata puëdiyashqanman 
tupu shuntaykur entregayarqan. 

69Say ofrendami karqan chusku pachak puwaq chunka puwaq (488) kïlu qori, 

ishkay waranqa qanchis pachak pisqa chunka (2,750) kïlu qellay y cürakuna 
jatikuyänanpaq pachak (100) sotänakuna. 

70Cürakuna, levitakuna y wakin runakunaqa jinan Jerusalénlachömi 

täyarqan. Cantaqkuna, templu punku täpakuqkuna, templucho aruqkuna y 
wakin kaq Israel runakunami isanqa unay ayllunkunapa markankunacho 
täyarqan. 

 

Esdras 3 
Altarta sharkaykasir Tayta Diosta adorayta qalaykuyashqan 

1Unay ayllunkunapa markankunacho täyashpannami Israel runakunaqa say 

yarpayla Jerusalénman shuntakäyarqan. Say karqan chäyashqan wata 
qanchis kaq killachömi. 

2Saymi Josadacpa surin Jesúa y Salatielpa surin Zorobabel Tayta 

Diospa altarninta rurar qalaykasiyarqan. Paykunatami yanapäyarqan 
Jesúapa ayllun cürakuna y Zorobabelpa ayllunkunapis. Tayta Diosta 
sirviq Moisés qelqashqan leykunacho nishqannömi sacrificiukunata 
rupasiyänanpaq altarta rurayarqan. 

3Vecïnun marka runakuna atacayänanta mansariykarpis nawpata 

kashlanmanmi altarta sharkasiyarqan. Saychömi tutapapis y 
tardipapis TAYTA DIOSPAQ sacrificiukunata rupasiyarqan. 

4 Ramäda fiestatapis  leykunacho nikashqannömi rurayarqan. Say 

fiestachömi aykata rupasiyänanpaqpis leykunacho nishqanno cada junaq 
sacrificiukunata rupasiyarqan. 

5Fiesta rurayta ushaskirnami TAYTA DIOS mandashqannöla sacrificiukunata 

waran waran rupasiyarqan. Saynölami lulu killachöpis y fiestakunachöpis 
sacrificiukunata rupasiyarqan. Runakuna lapan voluntäninwan 
apayämushqantapis TAYTA DIOSPAQ altarcho rupasiyarqan. 

6Qanchis kaq killa qalaykunan junaqpita pasami TAYTA 

DIOSPAQ sacrificiukunata rupasir qalaykuyarqan. Sayno rupasiyarqan 
templuta sharkasiyänanpaq cimientuta manaraq churarmi. 

Templuta sharkasir qalaykushqan 

7Saypitanami templuta sharkasiyänanpaq albañilkunata y carpintërukunata 

pägayarqan. Tiro y Sidón runakunatapis mikuywan, aceitiwan y vïnuwan 
pägayaptinmi lamar janalanpa Líbano nacionpita Jope markayaq cedru 
qerukunata apapäyämurqan. Israel runakuna lapanta rurayarqan Persia 
nacionpa mandaqnin rey Ciro mandashqannölami. 

8Saynöpami Salatielpa surin Zorobabel y Josadacpa surin Jesúa Diospa 

templunta sharkasir qalaykuyarqan. Paykunatami yanapäyarqan cüra 

mayinkuna, levitakuna y Babiloniapita Jerusalénman lapan chämuq 
runakuna. Sayno sharkasir qalaykuyarqan Jerusalénman chäyämushqanpita 
juk watata cumplirkur ishkay kaq killachömi. Levitakunatanami ishkay chunka 
(20) watayuqpita janaman kaqkunata churayarqan TAYTA DIOSPA templunta 
aruyaptin capataz kayänanpaq. 

9Say capatazkunami kayarqan Jesúa, Cadmiel, surinkuna y ayllunkunapis. 

Paykunaqa Hodavíaspita miraqkunami kayarqan. Saynölami paykunata 
yanapäyarqan Henadadpita miraqkunapis. 

10 TAYTA DIOSPA templunta aruqkuna cimientu perqayta qalaykuyaptinmi 

cürakuna chäyarqan sagrädu sotänan jatish y cornëtan aptash. Saynölami 
levitakuna churanakuyarqan platïllunkunata tukar TAYTA 

DIOSTA alabayänanpaq. Say levitakunaqa kayarqan Asafpita miraq 
runakunami. Paykuna churanakuyarqan Israel runakunapa mandaqnin rey 
David ordenashqannömi. 

11TAYTA DIOSTA agradëcikurmi alabayarqan kayno nir: <<¡TAYTA 

DIOSQA alilata ruraqmi! 

¡Kuyapäkuyninqa Israel runakunapaq manami imaypis ushakansu!>> Sayno 
nirmi cimientu churayta kushikuyashpan lapan runakuna TAYTA 

DIOSTA sinchipa alabayarqan. 

12Saycho kaykaq aska cürakuna, levitakuna y mayor runakuna awkin 

kayashpanmi yarparaykäyarqan unay kaq templu imano kashqantapis. 
Paykunaqa mushuq templuta sharkasiyänanpaq cimientu churayashqanta 
rikayashpanmi punta kaq templupaq yarparkur fiyupa lakikur waqayarqan. 
Wakinnami cimientuta churayaptin seqaypa kushikuyarqan. 

13Sayno shakuypa shakur büllata rurayaptinmi runakuna tantiyayarqansu 

mayqankuna kushikuypita qaparaykäyashqanta ni mayqankuna lakikur 
waqaykäyashqantapis. Sayno büllata rurayashqan karuyaqmi wiyakarqan. 

 

Esdras 4 
Templuta sharkasiyaptin chikiqkuna michäyashqan 

1Judá trïbuta y Benjamín trïbuta chikiq runakunami mayayarqan juklächo 

täyashqanpita chaykamur TAYTA DIOSPA templunta yapay 
sharkaykäsiyashqanta. 

2Saymi Zorobabel kaqman y mayor runakuna kaqman aywaykur niyarqan: 

<<Noqakunapis templuta arüsiyäshayki. Qamkunanömi noqakunapis 
Diosnikiman yärakuyä. Unay ayllükuna kaycho täyänanpaq Asiria 
runakunapa mandaqnin rey Esar-hadón kayman churashqanpita pasami 
sacrificiukunata Tayta Diospaq rupasiyashkä>>. 

3Sayno niyaptinmi Zorobabel, Jesúa y mayor runakuna niyarqan: <<Tayta 

Diosnïpa templunta sharkasiyaptï yanapäyämänayki manami conviëninsu. 
Persia nacionpa mandaqnin rey Ciro ordenayämashqannölami 
kikiläkuna TAYTA DIOSNÏPA templuntaqa sharkasiyäshaq>>. 

4Sayno niyaptinmi say runakuna rabyakuyashpan Judá runakuna aruyta 

mana sïguiyänanpaq desanimasiyta tïrayarqan. 

5Templu sharkasiqkunata michäyänanpaqmi autoridäkunatapis wakintaqa 

pakaylapa sobornuyarqan. Sayno michäyarqan Persia nacionpa mandaqnin 
rey Ciro mandashqan wisanpita pasa hasta rey Darío mandashqanyaqmi. 

Jerusalén markata alsayaptin chikiqkuna michäyashqan 

6Persia nacioncho rey Asuero mandayta qalaykushqan wisanpis Judácho taq 

runakunata y Jerusaléncho taq runakunata desanimasiyänanpaq 
manakaqkunata jitaparmi reyman cartata apasiyarqan. 

7Saynölami Persia nacionpa mandaqnin rey Artajerjes kaykashqan 

wisanpis Bislam, Mitrídates, Tabeel y mandaq mayinkuna manakaqkunata 
jitapar cartata apasiyarqan. Say cartata arameo idiömachömi qelqayarqan. 
Rey kaqman chaptinmi Persia runakuna parlayashqan idiömaman 
traduciyarqan. 

8Saypitanami Jerusaléncho taq runakunata manakaqkunata jitapäyashpan 

gobernador Rehum y secretariu Simsai rey Artajerjesman juk cartata 
cartakuyarqan. 

9Gobernador Rehum y secretariun Simsaimi say cartata qelqayarqan 

juezkunawan, gobernadorkunawan y autoridäkunawan wilanakurir. Say 
autoridäkunami kayarqan Persiapita, Erecpita, Babiloniapita y Elamcho 
kaykaq Susapita. 

10Cartacho nishqantami awniyarqan Samaria markakunacho taq runakuna y 

wakin provinciakunacho taq runakunapis. Say provinciakunaqa karqan 
Éufrates mayupita hasta lamaryaqmi. Saycho taq runakunapa unay 
ayllunkunataqa rey Asnapar wakin nacionkunapita prësu apashpanmi saycho 
täyänanpaq churarqan. 

11Gobernador Rehum y secretariu Simsai apasiyashqan cartachömi nirqan: 

Tayta rey Artajerjes, Éufrates mayu kay simpa provinciacho taq 
sirvishuqnikikuna karmi kay cartata apaykäsiyämü. 

12Qam kaqpita kayman shamuq Israel runakunami Jerusalén markata 

alsaykäyan. Say markachöqa mana wiyakuq yaqa runakunalami imaypis 
täyarqan. Say markatami intëru kuchunpa cimientunkunata alsar perqa 
murällata sharkaykäsiyan. 

13Say markata alsar murällata sharkarasirqa manami impuestukunatapis 

pägayanqanasu. 

14Qampa sirvishuqnikikuna kaykarqa manami rikaräkuyämansu say 

runakuna contrayki sharkuyänanta. Saymi kay cartata musyanaykipaq 
apaykäsiyämü. 

15Niyashqä rasunpaypa kashqanta shumaq musyanaykipaq unay acta 

librukunata rikaykulay, taytay. Saykunata liyirmi musyanki Jerusaléncho 
taqkuna mana cäsukuq kayashqanta. Paykunaqa reypa y nawpan 
provinciacho taq runakunapa contran sharkuyaptinmi say markata 
ushakäsiyarqan. 

16Jerusalén markata alsar murällanta sharkasiyta ushayaptinqa Éufrates 

mayu kay simpancho taq lapan runakunapis manami munaynikichönasu 
kayanqa. Sayta musyanaykipaqmi kay cartata apaykäsiyämü, tayta rey. 

17Saypitanami rey Artajerjes cartakur nirqan: Gobernador Rehum, secretariu 

Simsai, Samariacho taq runakuna y Éufrates mayu wak simpan provinciacho 
taq runakuna, qamkunatami winchikü. 

18Apasiyämushqayki cartata parlashqä idiömaman traducirmi liyipämash. 

19Cartacho nimashqaykinölami Jerusaléncho taq runakuna imano 

kayashqantapis musyanäpaq churaraykaq acta librukunata liyisishkä. 
Niyashqaykinömi qelqaraykan say runakuna reykunapa contran imaypis 
sharkuyashqan. 

20Saynöpis musyashkämi Jerusaléncho munayyuq reykuna nawpata 

kayashqanta, intëru Éufrates mayu wak simpan provinciata munaynincho 
sararäyashqanta y say provinciacho taq runakunata impuestukunata 
pägasiyashqanta. 

21Kananqa say aruqkunata niyay manana aruyänanpaq. Yapay aruyänanpaq 

nishqäyaq Jerusalén markata amana sharkasiyäsunnasu. 

22Mandashqätaqa jukla cumplisiyay. Mana cumplisiyaptikiqa mandashqä 

provinciakunacho conträmi sharkuyanqa. 

23Rey Artajerjes apasishqan cartata chaskirmi Rehumta, secretariu Simsaita 

y mandaq mayinkunatapis liyiparqan. Say cartacho nishqanta wiyaykurmi 
Jerusalénman aywayashpan Israel runakunata rabyash michäyarqan 
Jerusalén markata manana sharkasiyänanpaq. 

Templuta sharkasiyta yapay qalaykuyashqan 

24Jerusaléncho templuta sharkaykäsiyaqta 

michäyaptinmi kachaykuyarqanna Persia nacionpa mandaqnin rey Darío 
ishkay wata rey kashqan wisanyaq. 

 

Esdras 5 

1Templuta arur sïguiyänanpaqmi Iddupa surin profëta Zacarías y profëta 

Hageo Jerusaléncho y Judácho taq Israel runakunata Tayta Dios 
revelashqanta wilayarqan. 

2Saymi Salatielpa surin Zorobabel y Josadacpa surin Jesúa Tayta Diospa 

templunta Jerusaléncho yapay arusir qalaykasiyarqan. Tayta Diospa 
profëtankunapis arüsiyashpan saychömi kaykäyarqan. 

3Sayta musyaykurmi say provinciapa gobernadornin Tatnai, Setar-boznai y 

mandäsiqninkuna aywaykur Israel runakunata niyarqan: <<¿Pitaq 
qamkunata ordenayäshushkanki kay templuta yapay 
sharkasiyänaykipaq?>> 

4Mastapis niyarqan: <<Templuta yapay sharkaykäsiq runakunapa jutinkunata 

wilayämay>>. 

5Sayno niyaptinpis Israel mayor runakunata mana michäyänanpaqmi 

gobernador Tatnaita Tayta Dios tantiyasirqan. Saymi Tatnai, Setar-boznai y 
mandäsiqninkuna kayno niyarqan: <<Puntataqa rey Daríuman cartata 
apasishun imata yarpashqantapis wilamänansipaq>>. 

6Kaychömi qelqaraykan rey Daríuman cartakuyashqan. Kay cartatami 

gobernador Tatnai, Setar-boznai y mandäsiqninkuna cartakuyarqan. 

7Say cartachömi nirqan: Tayta mandaq Darío, qamtami winchikayämü. 

8Noqakunami Judá provinciaman aywayashkä munayyuq Tayta Diospa 

templun kashqan kaqman. Saychömi rikayashkä Israel runakuna jatusaq 
rumikunawan templunta yapay sharkaykäsiyaqta. Saynöpis rikayashkä 
templuta perqarkur tablakunawan entablaykäyaqtami. Aruqkunaqa jukla 
ushayta munarmi empëñu aruykäyan. 

9Sayta rikaykurmi Israel mayor runakunata tapuyashkä: <<¿Pitaq 

ordenayäshushkanki templuta yapay sharkasiyänaykipaq? 

10Reyta wilayänäpaq arusiqkunapa jutinkunata wilayämay>> nir. 

11Saymi niyämash: <<Noqakunaqa jana pasata y kay pasata kamaq Tayta 

Diostami adorayä. Payta adorayänäpaqmi kay juchusiyashqan templuta 
yapay sharkaykäsiyä. Kay templutaqa kay nacionpa mandaqnin reyshi unay 
sharkasinaq. Payshi kay nacioncho wakin reykunapitapis mas munayyuq 
kanaq. 

12Saypita aska watakuna päsarkuptinnashi unay ayllükuna jana pasacho 

kaykaq Tayta Diosta fiyupa rabyanäsiyänaq. Sayno rabyanäsiptinshi Tayta 
Dios paykunata kachapariykunaq Babilonia nacionpa mandaqnin rey 
Nabucodonosorpa munayninman. Say reyshi kay templuta juchusir unay 
ayllükunata Babiloniaman prësu apanaq. 

13<<Saypita qepatanami rey Ciro Tayta Diospa templunta yapay 

sharkasiyänäpaq niyämarqan. Say karqan Babilonia nacionpapis mandaqnin 
rey kayta qalaykushqan watami. 

14Sayshi Babiloniacho kaykaq templupita jorqur qoripita y qellaypita rurash 

manëjukunata Jerusalén templuman kutisiyänanpaq rey Ciruqa Sesbasarta 
entreganaq. Payta entreganaq Judácho gobernador kananpaq churarkurshi. 
Say manëjukunataqa Babiloniapa unay mandaqnin rey Nabucodonosorshi 
Tayta Diospa templunpita Babiloniacho kaykaq templunman apanaq. 

15<<Manëjukunata Sesbasarman entregaykurshi rey Ciro ninaq: <Lapan 

manëjukunata Jerusaléncho kaykaq templuman kutisiyay. Saynöpis punta 
kashlancho Tayta Diospa templunta yapay sharkasiyay>. 

16Sayno niptinshi Sesbasarqa Jerusalénman chaykamur Tayta Diospa 

templunpa cimientunta churasinaq. Sayno sharkasirpis manaraqmi aruyta 
ushayäraqsu>>. Saynömi paykuna niyämash. 

17Tayta rey, paykuna niyashqan rasunpaypa kashqanta musyanaykipaq 

Babilonia nacionpa acta libruncho ashiykasiy. Mä rasunpaypakush rey Ciro 
ordenarqan Jerusaléncho Diospa templunta yapay sharkasiyänanpaq. Say 
acta librucho imano qelqaraykashqantapis liyiykur imata yarpashqaykitapis 
wilaykasiyämay. 

 

Esdras 6 
Rey Darío ordinta apasishqan 

1Cartakuyashqanta liyiskirmi rey Darío Babilonia nacionpa väliq 

documentunkuna churaräkunancho actata ashisirqan. 

2Media provinciacho Acmeta markacho kaykaq palaciuchömi ashishqan 

actata tariyarqan. Say actachömi qelqaraykarqan: 

3Persia nacionpa mandaqnin rey Ciro juk watana mandaq kaykarmi kayno 

ordenarqan: Tayta Diospaq sacrificiukunata rupasiyänaykipaq cimientuta 
shumaq churaykur Jerusaléncho Tayta Diospa templunta yapay sharkasiyay. 
Say templupa altuyninpis anchuyninpis ishkay chunka qanchis (27) metru 
kasun. 

4Cada kimsa fïla jatusaq laqlash rumikunawan perqarkur juk fïlaqa alinnin 

mushuq tablakunawan entablasiyay. Lapan gastukunapaqqa tesorërümi 
qellayta sararanqa. 

5Qoripita y qellaypita rurash manëjukunata Tayta Diospa templunpita 

Nabucodonosor Babiloniaman apamushqantapis Jerusalénman kutisir Tayta 
Diospa templunman churayäsun. 

6Sayno liyiskirmi rey Daríuqa Éufrates mayu wak simpan provinciapa 

gobernadornin Tatnaita, Setar-boznaita y mandäsiqninkunata kayno 
ordenarqan: Jerusalénpita witikuyay. 

7Tayta Diospa templun puntata kashqancho yapay sharkasiyänanpaq Israel 

runakunapa gobernadorninta y mayor runakunatapis ama michäyaysu. 

8Israel mayor runakuna Tayta Diospa templunta yapay sharkasiyänanpaq 

kaynömi ordenä: Éufrates mayu wak simpan provinciacho noqapaq 
shuntayashqayki impuestukunapita lapan gastunkunapaq qellayta 
kamaripäyay. Saynöpami ushayashqanyaq arusiyanqa. 

9Saynöpis Jerusaléncho kaykaq cürakunata waran waran lapan 

nistäyashqanta kamaripäyay. Tayta Diospaq sacrificiukunata 
rupasiyänanpaqpis turïtukunata, carnikunata y carnishkunatapis 
kamaripäyay. Saynöpis trïguta, kachita, vïnuta y aceitita kamaripäyay. 

10Saynöpami jana pasacho kaykaq Tayta Diospaq sacrificiukunata rupasir 

noqapaqpis surïkunapaqpis Tayta Diosta manakuyanqa. 

11Noqa nishqäta pipis mana cäsukuptinqa wayinpa terrädunta jorquskir 

ayanta sayman tuyriyanki. Nirkurna wayintapis chipyaq juchusiyanki. 

12Tayta Diosmi Jerusalénta akrash saycho tänanpaq. Sayno kaykaptinqa 

mayqan nacionpa mandaqnin reytapis sapata churapaq kaqtaqa Tayta Dios 
ushakäsisun. Noqa Daríumi rey kar sayno kananpaq ordenä. Nishqänöla 
lapantapis rurayanki. 

13Saymi rey Darío apasishqan cartacho nikashqannöla say provinciapa 

gobernadornin Tatnai, Setar-boznai y mandäsiqninkunapis cumpliyarqan. 

14Saymi Israel mayor runakuna Tayta Dios nishqannöla templu rurasiyta 

ushayarqan. Saynöpami profëta Hageo y Iddupa surin profëta Zacarías 
wilakuyashqan cumplikarqan. Saynölami cumplikarqan Persia nacionpa 
mandaqninkuna rey Ciro, rey Darío y rey Artajerjes ordenayashqanpis. 

15Saymi rey Darío soqta watana Persia nacionpa mandaqnin kaykaptin Adar 

killa kimsa kaq junaqcho templu sharkasiyta ushayarqan. 

16Ushaskiyaptinmi cürakuna, levitakuna y Babiloniapita Judáman chämuq 

lapan Israel runakuna Diospa templunta inaugurar kushish fiestata 
rurayarqan. 

17Say fiestachömi Tayta Diospaq sacrificiuta rupasiyarqan pachak (100) 

turïtukunata, ishkay pachak (200) carnikunata, chusku pachak (400) 
carnishkunata y chunka ishkay chïvukunata. Say chïvukunataqa Israel 
runakunapa cada trïbunpaqmi jukta rupasiyarqan purificasina sacrificiu 
kananpaq. 

18Nirkurmi Moisés qelqashqancho nishqannöla Tayta Diosta Jerusaléncho 

sirviyänanpaq cürakunata según turnun töcayashqanpita churayarqan. 
Saynölami levitakunatapis churayarqan. 

19Saynömi Babiloniapita Judáman chämuqkuna Pascua fiestata wata 

qalaykunan killa chunka chusku junaqcho rurayarqan. 

20Say fiestapaqqa cürakuna y levitakuna purificakushnami kaykäyarqan. 

Saymi Pascua fiestapaq carnishta pishtar sacrificiuta rupasiyarqan 
Babiloniapita Judáman chämuq Israel mayinkunapaq, cüra mayinkunapaq y 
kikinkunapaqpis. 

21Babiloniapita chämuq Israel runakunawanmi wakin mana Israel 

runakunapis say carnishkunata Pascua fiestacho mikuyarqan. Say 
runakunaqa jusalikur kawaq runakunapa mana ali costumbrinkunata 
kacharishna karmi Israel runakunata kuyaq TAYTA DIOSTA ashiyarqan. 

22Saypita qanchis junaqyaqmi Levadüraynaq Tantata Mikuna fiestata kushish 

rurayarqan. Sayno kushikuyarqan templunta yapay sharkasiyänanpaq 
Asiria nacionpa mandaqnin reyta TAYTA DIOS yarpayta qosh kaptinmi. 

 

Esdras 7 
Jerusalénman Esdras chashqan 

1Saypita watakuna päsarkuptinnami Artajerjesna Persia nacionpa 

mandaqnin rey karqan. Say wisanmi Babilonia provinciacho Esdras 
taykarqan. Pay karqan Seraíaspa surinmi. Seraías karqan Azaríaspa surinmi. 
Azarías karqan Hilcíaspa surinmi. 

2Hilcías karqan Salumpa surinmi. Salum karqan Sadocpa surinmi. Sadoc 

karqan Ahitobpa surinmi. 

3Ahitob karqan Amaríaspa surinmi. Amarías karqan Azaríaspa surinmi. 

Azarías karqan Meraiotpa surinmi. 

4Meraiot karqan Zeraíaspa surinmi. Zeraías karqan Uzipa surinmi. Uzi karqan 

Buquipa surinmi. 

5Buqui karqan Abisúapa surinmi. Abisúa karqan Fineespa surinmi. Finees 

karqan Eleazarpa surinmi. Eleazar karqan Aarónpa surinmi. Aarónnami 
karqan punta kaq mandaq cüra. 

6Esdrasqa Moisés chaskishqan leykunata alimi yacharqan. Say leykunatami 

Israel runakunata kuyaq TAYTA DIOS Moisésta entregarqan. Esdrasta TAYTA 

DIOS yanapaptinmi rey Artajerjes lapan manakushqanta kamariparqan 
Babiloniapita Jerusalénman aywananpaq. 

7Paywanmi aywayarqan cürakuna, levitakuna, cantaqkuna, templu punkuta 

täpaqkuna templucho aruqkuna y wakin Israel runakunapis. Paykuna 
aywayarqan Artajerjes qanchis wata rey kaykänan wisanmi. 

8Rey Artajerjes qanchis watana rey kaykaptinmi pisqa kaq killacho 

Jerusalénman Esdras charqan. 

9Paymi Babiloniapita yarqamurqan wata qalaykunan punta kaq killa punta 

kaq junaqcho. Jerusalénman charqan pisqa kaq killacho punta kaq 
junaqmi. Kuyapäkuq Tayta Dios yanapaptinmi jawkala charqan. 

10Esdrasqa lapan shonqunwanmi TAYTA DIOSPA leyninkunata yachakur 

cumplirqan. Nirkurmi say leykunata y estatütunkunata Israel mayinkunata 
yachasirqan. 

11Babiloniapita manaraq yarquptinmi Esdrasta rey Artajerjes cartata 

entregarqan. Say cartachömi kayno qelqaraykan: 

12Jana pasacho kaykaq Tayta Diospa leyninkunata yachaq cüra Esdras, 

noqa rey Artajerjesmi qampaq salüdüta apasikamü. 

13Levita kaptinpis o cüra kaptinpis lapan mandashqä nacionkunacho taq 

Israel runakunatami ordenä qamwan aywayta munarqa Jerusalénman 
aywayänanpaq. 

14Noqami qanchis yäsimaqnïkunawan Judáman y Jerusalénman qamta 

kachaykä Diosnikipa leyninkunata saycho cumplisinaykipaq. 

15Yäsimaqnïkunawan shuntayashqä qellayta y qorita Jerusalénman aywar 

apanki. Lapan voluntänïkunawanmi saykunata shuntayashkä Jerusaléncho 
taykaq Diosnikipaq. 

16Saynöpis apanki Babilonia provinciacho shuntayashqayki qellayta y qorita. 

Say jananman apanki runakuna y cürakuna voluntäninpita ofrenda 
shuntayashqantapis. Lapan saykunata Jerusalén templuman churanki. 

17Saykunawannami rantinki turïtukunata, carnikunata, carnishkunata, saki 

mikuyta y vïnutapis. Saykunata Diosnikipa templuncho 
kaykaq altarcho sacrificiupaq rupasinki. 

18Pusuq kaq qellayta y qoritaqa Tayta Diosniki tantiyasishushqaykinöla 

gastanki. 

19Saynöla Diosnikita templuncho adorayänaykipaq entregayäshushqayki 

manëjukunatapis templuman churanki. 

20Diosnikipa templunpaq imapis pishiptinqa churakunä almacenpita jorqunki. 

21Éufrates mayu wak simpan provinciacho kaykaq tesorërukunatami noqa 

rey Artajerjes kayno nir ordenä: Esdras manakushushqaykitaqa imatapis 

kamaripäyanki. Payqa jana pasacho kaykaq Tayta Diospa leyninkunata 
yachasiq cürami kaykan. 

22Entregayänaykipaq autorizädumi kaykäyanki hasta kimsa waranqa kimsa 

pachak (3,300) kïlu qellayta, ishkay chunka ishkay waranqa (22,000) kïlu 
trïguta, ishkay waranqa ishkay pachak (2,200) litru vïnuta y ishkay waranqa 
ishkay pachak (2,200) litru aceitita. Kachita isanqa entregayanki aykatapis 
nistashqanman tupu. 

23Jana pasacho kaykaq Tayta Dios ordenashqan tupu Jerusalén templunpaq 

lapanta jukla entregayanki. Saynöpami surïkunatapis ni mandashqä 
nacionkunatapis Tayta Dios castiganqasu. 

24Cürakunata, levitakunata, cantaqkunata, punku täpakuqkunata, templucho 

sirviqkunata ni pï runatapis Diospa templuncho aruq kaqtaqa imapitapis 
impuestuta ama cobrayankisu. 

25Esdras, Diosniki tantiyasishushqaykino Éufrates mayu wak simpan 

provinciacho juezkunatapis y gobernadorkunatapis churanki. Paykunami 
arreglayanqa Israel mayikikuna kikinpura quejakuyashqanta. Saynöpis 
Diosnikipa leyninkunata mana yachaq kaqtaqa yachasinki. 

26Tayta Diosnikipa leyninkunata y noqapa leynïkunata mana cumpliq 

runakunataqa wanusiypa karpis, markanpita qarquypa karpis, multata 
pägasiypa karpis o carcilman wichqasiypa karpis jukla castiganki. 

Tayta Diosta Esdras manakushqan 

27Say cartata chaskirkurmi Tayta Diosta manakur Esdras nirqan: <<Unay 

ayllükuna adorayashqan Tayta Dios, qamtami agradëcikü reyta ali yarpayta 
qoshqaykipita. Paymi Jerusalén templuykicho qamta sirviyänäpaq 
kamakaykäsin. 

28Saynöpis agradëcikü kuyapämashpayki reytapis, yäsiqninkunatapis y 

mandäsiqninkunatapis yanapäyämänanpaq yarpayta qoshqaykipitami. 
Sayno yanapämaptikimi Israel mayor runakunata shuntashkä Jerusalénman 
aywayänäpaq>>. 

 

Esdras 8 
Babiloniapita Jerusalénman aywaq cada ayllupa mandaqnin pï kashqanpis 

1Kay listachömi qelqaraykan Babiloniapita Jerusalénman shamuq cada 

ayllupa mandaqninpa jutinkuna. Paykunami noqawan shayämurqan 
Artajerjes rey kaykänan wisan: 

2Fineespita miraq Gersón; Itamarpita miraq Daniel; Davidpita miraq Hatús 

3(Hatúsqa Secaníaspa surinmi karqan); Paruspita miraq Zacarías (paywanmi 

pachak pisqa chunka (150) runakuna padrunakuskir shayämurqan); 

4Pahat-moabpita miraq Zeraíaspa surin Elioenai (paywanmi ishkay pachak 

(200) runakuna shayämurqan); 

5Zatupita miraq Jahazielpa surin Secanías (paywanmi kimsa pachak (300) 

runakuna shayämurqan); 

6Adínpita miraq Jonatánpa surin Ebed (paywanmi pisqa chunka (50) 

runakuna shayämurqan); 

7Elampita miraq Atalíaspa surin Isaías (paywanmi qanchis chunka (70) 

runakuna shayämurqan); 

8Sefatíaspita miraq Micaelpa surin Zebadías (paywanmi puwaq chunka (80) 

runakuna shayämurqan); 

9Joabpita miraq Jehielpa surin Abdías (paywanmi ishkay pachak chunka 

puwaq (218) runakuna shayämurqan); 

10Banípita miraq Josifíaspa surin Selomit (paywanmi pachak soqta chunka 

(160) runakuna shayämurqan); 

11Bebaipita miraq Bebaipa surin Zacarías (paywanmi ishkay chunka puwaq 

(28) runakuna shayämurqan); 

12Azgadpita miraq Hacatánpa surin Johanán (paywanmi pachak chunka (110) 

runakuna shayämurqan); 

13Elifelet, Jeiel y Semaías (paykunami kayarqan Adonicampita miraqkuna. 

Say ayllucho paykunami mas maqta kayarqan. Paykunawanmi soqta chunka 
(60) runakuna shayämurqan); 

14Utaiwan Zabud (paykunami Bigvaipita miraqkuna kayarqan. 

Paykunawanmi qanchis chunka (70) runakuna shayämurqan). 

Jerusalénman aywayänanpaq kamarikuyashqan 

15Noqa Esdrasmi lapan say runakunata shuntarqä Ahava markapa päsaq 

mayu kuchunman. Saychömi kimsa junaq lapäkuna qoyäyarqä. Cürakunata 
y mana cürakunata listata qayaptïmi levitakuna ni juklaylapis kayarqansu. 

16Saymi qayasirqä Eliezerta, Arielta, Semaíasta, Elnatánta, Jaribta, 

Elnatánta, Natánta, Zacaríasta y Mesulamta. Paykunaqa kayarqan mayor 
runakunami. Saynöpis qayasirqä Joiaribta y Elnatánta. Paykunami kayarqan 
leykunata yachasiq runakuna. 

17Lapan say runakunatami kacharqä Casifia markacho taq mayor runa 

Idduwan parlayänanpaq. Iddo y ayllunkunaqa templucho sirviq levitakunami 
kayarqan. Manaraq kacharmi yäsirqä paykunata ruwakuyänanpaq <<Tayta 
Diosninsipa templuncho sirviyänanpaq levitakunata kachaykalämuy>> nir. 

18Chaykur yäsishqäno ruwakuyaptinmi Serebíasta, surinkunata y 

wawqinkunata kachayämurqan. Paykunami kayarqan chunka puwaq 



960 

 

 
© 2018  Wycliffe Bible Translators, Inc. 

  
 

 

runakuna. Serebíasqa imaykatapis yachaq runami kaykan. Payqa Levípa 
surin Mahli ayllu runami kaykan. Kuyapäkuq Tayta Diosninsitami agradëcikü 
sayno kachamushqanpita. 

19Saynölami Merari ayllu Hasabíasta y Jesaíastapis kachayämurqan. 

Paykunami kayarqan surinkunawan y wawqinkunawan ishkay chunka (20) 
runakuna. 

20Levitakunata templucho yanapäyänanpaqmi ishkay pachak ishkay chunka 

(220) runakunata kachayämurqan. Paykunapa unay ayllunkunatami rey 
David y mandäsiqninkuna templucho sirviyänanpaq churayarqan. Say 
kachamushqan runakunatami padrunayarqä. 

21Saypitanami Ahava mayu kuchuncho lapan runakunata nirqä: 

<<Jusalikushqansipita Tayta Diosninsita perdonta manakur lapansi 
ayunashun. Saynöpis payta manakushun shumaq pushamänansipaq, 
surinsikunata imapis mana päsananpaq y apashqansikunata pipis mana 
qechumänansipaq. 

22Suwakunapita sapämänansipaq soldädunsikunapis manami kansu. 

Reytapis maynami kayno nishkä: <Tayta Diosnïta ashiyaptï kikinmi 
cuidayäman. Jusalikuyaptïqa rabyarmi castigayäman>. Reyta sayno nish 
karmi penqakü cawallun loqash soldädunkunawan yanapämänansipaq 
manakuyta>>. 

23Israel mayïkunata sayno wilaparkurmi Tayta Diosninsi sapäyämänanpaq 

ayunar payta manakuyarqä. Sayno manakuyaptïmi nänicho shumaq 
yanapäyämarqan. 

24Nirkurnami akrarqä chunka ishkay mandaq cürakunata. Paykunami 

kayarqan Serebías, Hasabías y chunka cüra mayinkuna. 

25Paykunatami pësaparqä qellayta, qorita y manëjukunatapis. Saykunatami 

reypis, yäsiqninkunapis, mandäsiqninkunapis y Babiloniacho taq lapan Israel 
runakunapis Tayta Diosninsipa templunpaq kamaripäyämarqan. 

26Pësapaptïmi karqan ishkay chunka juk waranqa chusku pachak pisqa 

chunka (21,450) kïlu qellay y kimsa waranqa kimsa pachak (3,300) kïlu qori. 
Saynöpis karqan qellaypita rurash pachak (100) manëjukuna 

27y qoripita rurash ishkay chunka (20) tazonkuna. Say tazonkunami lasarqan 

puwaq kïlu. Saynöpis karqan alinnin broncipita rurash kuyaylapaq ishkay 
väsu. Say väsukunaqa imayka qoripita ruraraqmi chaniyuq kayarqan. 

28Entregaykurnami say mandaq cürakunata nirqä: <<Sirviqnin cüra 

kayänaykipaqmi TAYTA DIOS akrayäshushkanki. Say manëjukunapis TAYTA 

DIOSPAQ sagrädumi kaykan. Say qellay y qoripis lapan voluntäninwan 
runakuna churayämushqan ofrendami kaykan. Sayno churayämurqan unay 
ayllunsikuna yärakuyashqan TAYTA DIOSPAQMI. 

29Mandaq cürakunata, levitakunata y Israel autoridäkunata Jerusaléncho 

entregayänaykipaq shumaq següru apayay. Paykunami pësarkur Jerusalén 
templucho kaykaq almacén cuartuman churayanqa>>. 

30Sayno nir entregaykuptïmi Tayta Diosninsipa templunman apayänanpaq 

pësashqan qellayta, qorita y kuyaylapaq kaqkunatapis cürakuna y levitakuna 
chaskiyarqan. 

Jerusalénman chäyashqan 

31Punta kaq killa chunka ishkay junaqchömi Ahava mayu kuchuncho 

shuntaraykäyashqäpita Jerusalénpa shayämurqä. Shayämuptïmi Tayta 
Diosninsi sapäyämarqan chikimaqnïkunapita y asaltantikunapitapis. 

32Jerusalénman chaykamurmi kimsa junaq jamayarqä. 

33Chusku kaq junaqchönami apayämushqan qellayta, qorita y kuyaylapaq 

kaqkunata Tayta Diosninsipa templuncho pësarkasir Uríaspa surin cüra 
Meremotta entregayarqan. Paywanmi kaykarqan Fineespa surin Eleazar, 
Josuépa surin Jozabad y Binúipa surin Noadías. Jozabadwan 
Noadíasqa levitakunami kayarqan. 

34Say junaqlami lapanta pësarkur yupayarqan. Nirkurnami aykata 

chaskiyashqantapis acta libruman qelqayarqan. 

35Saypitanami Jerusalénman noqawan shamuqkuna Israel runakunapa 

jutincho sacrificiuta rupasiyänanpaq cürakunaman entregayarqä chunka 
ishkay turïtukunata, esqun chunka soqta (96) carnikunata y qanchis chunka 
qanchis (77) carnishkunatapis. Saynölami purificasina sacrificiupaqpis 
chunka ishkay chïvukunata entregayarqä. Saykunatami Tayta Diosta adorar 
lapanta rupasiyarqan. 

36Nirkurnami rey Artajerjes apasimashqan cartata apasirqä saycho taq 

autoridäkunaman y gobernadorkunamanpis. Cartacho rey 
ordenashqannölami runakunapaq y Tayta Diospa templunpaq imaykata 
kamaripäyämarqan. 

 

Esdras 9 
Israel runakuna jusalikuyashqanpita Tayta Diosta Esdras manakushqan 

1Saypitanami Israel runakunapa mandaqninkuna shamuykur niyämarqan: 

<<Kaycho taq jäpa runakunapa costumbrinkuna mana ali kashqanta 
musyaykarmi cürakunapis, levitakunapis y wakin Israel mayinsikunapis say 
runakunawan talukash kaykäyan. Say jäpa runakuna kaykäyan cananeo 
runakuna, heteo runakuna, ferezeo runakuna, jebuseo runakuna, amonita 
runakuna, moabita runakuna, Egipto runakuna y amorreo runakunapis. 

2Paykunawan talukarmi kikinkunapis y surinkunapis paykunapa warmi 

surinkunawan täsinakuykäyan. Tayta Dios kuyashqan santu runakuna 

kaykarmi jäpa runakunawan talukash kaykäyan. Sayno jusalikuyänanpaqqa 
autoridäkuna y wakin mandaq mayïkunami qalaykuyash>>. 

3Sayno wilayämaptinmi fiyupa lakikur mödanätapis rachirqä. Aqsätapis 

shaprätapis lukir usharqä. 

4Babiloniapita Jerusalénman puntata shamuq runakuna sayno 

jusalikuyashqanpitami Diosta mansapakuq Israel mayïkuna noqawan 
shuntakäyarqan. Tardi kaq sacrificiuta altarcho rupasiyashqan hörayaqmi 
lapäkuna fiyupa lakish kaykäyarqä. 

5Say höra lakikuynï päsaskiptinnami mödanäpis rachishla qonqurpakuykur 

Tayta Diosta kayno nir manakurqä: 

6<<Tayta Diosnilä, pasaypa penqaytukushqami kaykä. Manami musyäsu 

imata ruranäpaq kashqantapis y imano manakamunäpaq kashqantapis. 
Noqakunaqa pasaypami jusalikuyashkä. Jusalikuyashqäkunaqa yupaytapis 
mana atipaypaqmi kaykan. 

7Unaypita pasami jusalikular kawayashkä. Jusalikuyashqäno unay 

ayllükunapis jusalikuyaptinmi mandaqnin reykunata y cürakunatapis fiyupa 
castigashkanki. Saymi jäpa nacionpa mandaqnin reykuna vincir 
munaynincho sararäyarqan. Say runakunami unay ayllükunata pasaypa 
maqayarqan y markankunapitapis karuman apayarqan. Imaykankunatapis 
qechuyashpanmi manakaqman churayarqan. Paykunanölami kananyaqpis 
nakaykäyä. 

8<<Tayta Diosnilä, kuyapäyämaptikimi walkaqlapis kaycho libri kaykäyä. 

Saymi kay akrashqayki particho wayïkunatapis rurayashkä. Saynöpami jäpa 
nación runakunapa munaynincho kayashqäpita salvayämashpayki ali 
kawayta qoyämashkanki. 

9Jäpa runakunapa munaynincho kaykäyaptïpis manami yali 

kachariykayämashkankisu. Kuyapäyämaptikimi Persia nacionpa mandaqnin 
reykunapis kuyapäyämash. Qammi kalpata qoyämashkanki raqälana kaykaq 
templuykita alsayänäpaq. Judáchöpis y Jerusalénchöpis qammi 
chikimaqnïkunapita sapäyämashkanki. 

10<<Tayta Diosnilä, pasaypa jusayuq karmi ima niytapis kamäpakuyäsu. 

Shumaqlaqa manami mandamientuykikunata cumpliyashkäsu. 

11Say mandamientuykikunataqa sirvishuqniki profëtakunawanmi kayno nir 

wilakasiyämashkanki: <Yaykuyänaykipaq kaq nacionkunacho taq 
runakunaqa maysaychöpis jusalikuyaptinmi 
nacionninkuna impüru kaykäyan. 

12Sayno kaykaptinqa surikikunata paykunapa surinkunawan ama 

majasakäsiyankisu ni imachöpis ama yanapäyankisu. Kay nishqäta 

cäsukurmi chakraykicho wayushqanta mikur kushish kawayankipaq. 
Saynölami chakraykikuna surikikunapaq imayyaqpis herencian kanqa>. 

13<<Say nishqaykita mana cäsukuypa jusalikuyaptinmi unay ayllükunata 

pasaypa castigarqayki. Sayno castigarpis manami jusalikuyashqanman 
tupusu castigarqayki. Saypa trukanqa walkaqlapis kayman shayämunäpaqmi 
yanapäyämashkanki. 

14Sayno kuyaykäyämaptikipis jusasapa runakunapa warmi surinkunawan 

majasakäyashpä mandamientuykikunata yapaymi manakaqman 
churayashkä. Sayno rurayashqätaqa manami imanöpapis tantiyayta atipäsu. 
Sayno ruraykäyaptïqa rabyakushpayki rasuntachir lapäkunata 
ushakäsiyämankiman. 

15<<TAYTA DIOS, kuyapämarmi yanapäyämashkanki walkaqlapis kaycho 

kayänäpaq. Sayno kaptinpis jusayuqmi kaykäyä. Manami merëciyäsu 
nawpaykicho kayänäpaqpis>>. 

 

Esdras 10 
Mana Israel warmipita rakikäyänanpaq wilanakuyashqan 

1Tayta Diospa templun punkucho Esdras lätakuykur waqar perdonta 

manakuptinmi aska runakuna, warmikuna y wamrakunapis nawpanman 
shuntakaykur fiyupa lakikur waqayarqan. 

2Sayno kaykäyaptinmi Elampita miraq Jehielpa surin Secanías Esdrasta 

nirqan: <<Mana Israel warmikunawan majasakarmi Tayta Diosninsita 
cäsukuyashkäsu. Sayno kaptinpis manami Tayta Dios 
ushakäsimashkansiraqsu. 

3<<Noqakunaqa Tayta Diosninsiwanmi pactuta rurayäshaq jäpa 

warmïkunawan rakikar wawantinta qarquriyänäpaq. Nishqaykinömi Tayta 
Diosninsipa leyninkunata cäsukuyäshaq. Saynölami lapanpis Diosninsita 
cäsukuqkuna nikäyan. 

4Sharkur lapäkunata anyapaykayälämay. Noqakunaqa nishqaykita 

rurayänäpaq listumi kaykäyä. Imata rurayänäpaqpis jukla niykayälämay>>. 

5Sayno niptinmi Esdras ichirkur mandaq 

cürakunata, levitakunapa mandaqninkunata y lapan Israel mayinkunata 
jurasirqan Secanías nishqanta cumpliyänanpaq. Sayno niptinmi lapan 
jurayarqan. 

6Nirkurnami Tayta Diospa templunpita Esdras aywakurqan Eliasibpa surin 

Johanánpa wayinman. Saychömi lakikushpan imatapis mana mikuypa ni 
mana upuypa wararqan. Sayno lakikurqan Babiloniapita Jerusalénman punta 
shamuqkuna Tayta Diosta mana cäsukuyashqanpitami. 

7Nirkurmi intëru Jerusaléncho y Judácho wilakasirqan Babiloniapita lapan 

shamuqkuna Jerusalénman shuntakäyänanpaq. 

8Saynöpis wilakasirqan kimsa junaqta mana chämuqkunapataqa 

imaykantapis qechuyänanpaq y Israel mayinkuna täyashqan 
markakunapitapis qarquyänanpaq. Sayno rurayänanpaqmi Israel mayor 
runakuna y yäsiqninkuna wilanakukuyarqan. 

9Kimsa junaqchönami Judá trïbu runakuna y Benjamín trïbu runakuna 

lapanpis Jerusaléncho shuntakäyarqan. Sayqa karqan esqun kaq killa ishkay 
chunka (20) junaqchömi. Templupa patiunman chaykurmi jamaykuyarqan. 
Sayman qayasishqanpita y pasaypa tamyaptinmi lapan mansarir 
suksukyäyarqan. 

10Saymi cüra Esdras ichirkur nirqan: <<Qamkunaqa jäpa warmiwan 

täsinakurmi jusalikuyashkanki. Saynöpami lapansi jusayuq kaykansi. 

11Unay ayllunsikuna yärakuyashqan TAYTA DIOSPA nawpancho 

jusalikuyashqaykipita perdonta manakuyay. Saynöpis Tayta Diosta 
cäsukuyashpayki jäpa warmikikunapita rakikäyay>>. 

12Sayno niptinmi lapan runakuna sinchipa niyarqan: <<Niyämashqaykitaqa 

lapantami cumpliyäshaq, taytay. 

13Isanqa jäpa warmiwan majasakash kaykaqkuna askaqmi kaykäyä. Kay 

parlaykashqansiqa manami juk junaq ni ishkay junaqla arreglaypaqsu 
kaykan. Tamya wisan kaykaptinqa manami cällilacho ichiräkuyämansu. 

14Lapäkuna kaycho kayänäpa trukanqa mandaqnïkunala quëdayäsun. 

Paykuna jitapäyämashqan junaq jäpa warmiwan majasaraqkuna mayor 
runakunawan y juezkunawanpis Jerusalénman kutiyämushaq. 
Arreglayaptinmi Tayta Diosninsi manana rabyakunqanasu>>. 

15Asaelpa surin Jonatán y Ticvapa surin Jahazíaslami say nishqanta 

chaskikuyarqansu. Levita Mesulam y levita Sabetaipis paykunapa favorninmi 
sharkuyarqan. 

16Say chuskun mana chaskiyaptinpis Babiloniapita wakin shamuq 

runakunaqa lapanmi chaskikuyarqan. Saymi cüra Esdras cada ayllupita juk 
mayor runata churarqan arreglananpaq. Chunka kaq killa punta kaq 
junaqchönami say runakuna shuntakaykur wilanakuyarqan cada runata 
imano juzgayänanpaqpis. 

17Wata qalaykunan punta kaq junaqmi jäpa warmiwan majasakash kaykaq 

runakuna imano kayänanpaqpis autoridäkuna wilanakuyta ushayarqan. 

18Kaychömi qelqaraykan jäpa warmiwan majasakäyashqanpita rakikaq 

cürakunapa jutinkuna: Maasías, Eliezer, Jarib, Gedalías (paykunami 
Josadacpa surin Jesúapita y wawqinkunapita miraqkuna kayarqan. 

19Makinkunata joqariyashpanmi promitiyarqan warminpita rakikäyänanpaq. 

Jäpa warmiwan täyashqanpita perdonash kayänanpaqmi juk carnita 
apayämurqan), 

20Hanani, Zebadías (paykunami Imerpita miraqkuna kayarqan), 

21Maasías, Elías, Semaías, Jehiel, Uzías (paykunami Harimpita miraqkuna 

kayarqan), 

22Elioenai, Maasías, Ismael, Natanael, Jozabad y Elasa (paykunami 

Pasurpita miraqkuna kayarqan.) 

23Kaychömi qelqaraykan jäpa warmiwan majasakäyashqanpita rakikaq 

levitakunapa jutinkuna: Jozabad, Simei, Kelita nishqan Kelaía, Petaías, Judá 
y Eliezer. 

24Kaychömi qelqaraykan jäpa warmiwan majasakäyashqanpita rakikaq 

cantaqpa jutin: Eliasib. Kaychömi qelqaraykan jäpa warmiwan 
majasakäyashqanpita rakikaq punku täpakuq runakunapa jutinkuna: Salum, 
Telem y Uri. 

25Kaychömi qelqaraykan jäpa warmiwan majasakäyashqanpita rakikaq wakin 

Israel runakunapa jutinkuna: Ramía, Jezías, Malquías, Mijamín, Eleazar, 
Malquías, Benaía (paykunami Paruspita miraqkuna kayarqan), 

26Matanías, Zacarías, Jehiel, Abdi, Jeremot, Elías (paykunami Elampita 

miraqkuna kayarqan), 

27Elioenai, Eliasib, Matanías, Jeremot, Zabad, Aziza (paykunami Zatupita 

miraqkuna kayarqan), 

28Johanán, Hananías, Zabai, Atlai (paykunami Bebaipita miraqkuna 

kayarqan), 

29Mesulam, Maluc, Adaía, Jasub, Seal, Ramot (paykunami Banipita 

miraqkuna kayarqan), 

30Adna, Quelal, Benaía, Maasías, Matanías, Bezaleel, Binúi, Manasés 

(paykunami Pahat-moabpita miraqkuna kayarqan), 

31Eliezer, Isías, Malquías, Semaías, Simeón, 

32Benjamín, Maluc, Semarías (paykunami Harimpita miraqkuna kayarqan), 

33Matenai, Matata, Zabad, Elifelet, Jeremai, Manasés, Simei (paykunami 

Hasumpita miraqkuna kayarqan), 

34Madai, Amram, Uel, 

35Benaía, Bedías, Quelúhi, 

36Vanías, Meremot, Eliasib, 

37Matanías, Matenai, Jaasai (paykunami Banipita miraqkuna kayarqan), 

38Simei, 

39Selemías, Natán, Adaía, 

40Macnadebai, Sasai, Sarai, 

41Azareel, Selemías, Semarías, 

42Salum, Amarías, José (paykunami Binúipita miraqkuna kayarqan), 

43Jeiel, Matatías, Zabad, Zebina, Jadau, Joel y Benaía (paykunami Nebupita 

miraqkuna kayarqan). 

44Say runakuna lapanmi jäpa warmikunawan majasakash kaykäyarqan. 

Rakikäyashpanmi say warmikunata wawantinta qarquyarqan. 

Nehemías 
Nehemías 1 

Jerusalénpaq Tayta Diosta Nehemías manakushqan 

1Kay libruchömi qelqaraykan Hacalíaspa surin Nehemías rurashqankuna. 

Artajerjes ishkay chunka (20) watana Persia nacionpa mandaqnin rey 
kaykaptinmi Quisleu killacho noqa Nehemías Susa markacho kaykarqä. 

2Saycho kaykaptïmi Judápita shamuq runakunawan wawqï Hanani 

watukamaq chämurqan. Paykunatami tapukurqä Jerusalén marka imano 
kaykashqanta y Judácho quëdamuq runakuna imano kaykäyashqantapis. 

3Saymi niyämarqan: <<Judá provinciancho quëdamuq runakuna pasaypa 

kuyapaypaq y penqaypaqmi nakaykäyan. Jerusalénpa murällanpis chipyaq 
juchusishqami kaykan. Punkunkunatapis rupasirmi ushayash>>. 

4Sayno wilamaptinmi jamaykur fiyupa waqarqä. Saynöpis aska junaq lakish 

qoyarmi jana pasacho kaykaq Tayta Diosta manakur ayunarqä. 

5Manakurmi nirqä: <<Jana pasacho kaykaq TAYTA DIOS, lapanpaq 

munayyuq y mansariypaqmi kanki. Pactuta rurar 
promitishqaykinölami kuyashuqnikikunata y mandamientuykita 
cumpliqkunata imaypis kuyanki. 

6Sirvishuqniki Israel runakunapaq sakaypa junaqpa manakamushqäta 

wiyaykalämay. Mana cäsukuypami Israel mayïkuna jusalikuyash. Saynölami 
ayllükunapis y noqapis jusalikuyashkä. 

7Qamta mana cäsukurmi lutankunata rurayashkä. Manami cumpliyashkäsu 

sirvishuqniki Moiséswan wilakasiyämashqayki mandamientuykikunata, 
estatütuykikunata y leynikikunata. 

8Yarpaykulay Moiséswan chunkapis kayno nishqaykita: <Jusalikuyaptikiqa 

maysaypapis mashipa mashirmi qarquyäshayki. 

9Yapay cäsukamar mandamientükunata cumpliyaptikiqa maysaycho 

mashiraykäyaptikipis tänäpaq akrashqä partiman yapaymi 
shuntayämushayki>. 

10<<Noqakunaqa sirvishuqniki y kuyashqayki runakunami kaykäyä. 

Munaynikiwanmi unay ayllükunata Egiptupita jorqamurqayki. 

11Tayta Dios, ruwakamushqäta wiyaykalämay. Ashmayniki karmi jutikita 

joqarir qamta alabayä. Saynöpis reyta tantiyaykasilay ruwakuptï 
yanapaykamänanpaq>>. Say wisan noqaqa karqä rey Artajerjespa vïnu 
sirviqninmi. 

 

Nehemías 2 
Jerusalénman Nehemías aywananpaq rey Artajerjes awnishqan 

1Ishkay chunka (20) watana Artajerjes rey kaykaptinmi Nisán killacho payta 

vïnuta sirviykarqä. Sirviykaptïmi rey tantiyarqan lakish kaykashqäta. 

2Saymi tapumarqan: <<¿Imanirtaq lakish kaykanki? Manami 

qeshyaykaqnösu kaykanki. Sayno kanaykipaq capaz imalapis 
päsaykäshunki>>. Sayno nimaptinmi fiyupa mansakarqä. 

3Nirkurmi reyta nirqä: <<¡Tayta rey, imayyaqpis kawaykulay! Unay ayllükuna 

täyashqan marka pasaypa raqälanami kaykan. Punkunkunapis pasaypa 
rupashqami kaykan. Sayno kaykaptinqa ¿imanirtaq lakikümansu, taytay?>> 

4Saymi rey nimarqan: <<¿Imano yanapänätataq munaykanki?>> Sayno 

nimaptinmi jana pasacho kaykaq Tayta Dios yanapämänanpaq shonqulächo 
jinan höra manakuskir 

5nirqä: <<Tayta rey, qamta ruwakü Judáman kachamänaykipaqmi. 

Awnimaptikiqa unay ayllükuna täyashqan marka juchush kaykaqta alsasiqmi 
aywashaq>>. 

6Ruwakushqä hörami reypa nawpancho reina jamaraykarqan. Sayno 

ruwakuptïmi rey tapumarqan: <<¿Imayyaqtaq saycho qoyämunki? ¿Imaytaq 
saypita kutimunki?>> nir. Imay kutimunäpaq kashqantapis wilaptïmi 
Judáman aywanäpaq awnimarqan. 

7Saymi mastapis ruwakur nirqä: <<Mana rabyakuylapa Éufrates mayu wak 

simpancho kaykaq gobernadorkunapaq cartata rurapaykalämay. Saynöpami 
Judáman chashqäyaq pipis sapämanqasu. 

8Saynöpis muntikita täpaq Asafpaq cartata rurapaykalämay qeruta 

kamaripämänanpaq. Say qeruta nistäshaq templu punkukunapaq, marka 
murälla punkukunapaq y tänäpaq kaq wayita rurasinäpaqmi>>. Sayno 
manakuptïmi kuyapäkuq Tayta Dios yanapämarqan rey awnimänanpaq. 

9Susapita yarquptïnami walkiyämänanpaq rey kachamurqan cawallu 

loqash soldädukunata y capitanninkunata. Éufrates mayu wak simpancho 
kaykaq gobernadorkunaman chaykurnami rey apasimashqan cartakunata 
entregarqä. 

10Israel runakunata yanapänäpaq Jerusalénman chashqäta musyaykurmi 

horonita ayllu Sambalat y amonita ayllu autoridä Tobíaspis rabyakuyarqan. 

11Jerusalénman chashqäpita kimsa junaqtanami 

12juk ishkay runakunawan sakaypa rikapakuq yarquyarqä. Pitapis manami 

wilaparqäsu Jerusaléncho imata ruranäpaq Tayta Dios yarpayta 
qomashqantapis. Rikapakuq aywar noqalami cawallü loqash aywarqä. 

13Say sakaylami Raqra jutiyuq punkupa yarqur Dragón jutiyuq pözuläpa 

tumayarqä. Nirkurnami Qanra Jitakuna jutiyuq punku kaqman chäyarqä. 

Saypa purirmi rikayarqä Jerusalénpa murällan juchush kaykaqta y 
punkunkunapis rupash kaykaqta. 

14Saypitanami päsayarqä Pukyu jutiyuq punkuläpa y Rey Armakunan Pözu 

kaqläpapis. Saypitaqa cawallü päsananpaq näni manami karqannasu. 

15Saymi raqralanpa wisar perqa murälla imano kaykashqantapis 

rikapakuyarqä. Pasa manaraq waraptin rikapakur ushaskirmi Raqra jutiyuq 
punkupa kutiyarqä. 

16Saycho kaykaq autoridäkuna manami musyayarqansu rikapakur 

puriykashqäta. Sayyaqqa manaraqmi wilaparqäraqsu Israel runakunata, ni 
cürakunata, ni mayor runakunata, ni autoridäkunata, ni murällata 
alsayänanpaq kaqkunatapis. 

17Saypitanami paykunata nirqä: <<Qamkuna musyayankimi Jerusalén 

raqälana kaykashqanta y punkunkunapis rupar ushakash kaykaqta. Pipis 
manana asipaykämänapaq lapansi Jerusalén murällata yapay jukla 
sharkasishun>>. 

18Saychömi paykunata wilaparqä Tayta Dios kuyapämar yanapämashqanta 

y rey imata nimashqantapis. Sayno wilaptïmi niyämarqan jukla yapay 
sharkasiyänäpaq. Saymi lapäkuna aruyänäpaq shakyäsinakuyarqä. 

19Sayta musyaykurmi horonita ayllu Sanbalat, amonita ayllu autoridä Tobías 

y Arabiapita kaq Gesem asipämar niyämarqan: <<¿Ima ruraytataq 
yarpaykäyanki? ¿Reypa contran sharkuytaku munaykäyanki?>> 

20Saymi nirqä: <<Jana pasacho kaykaq Tayta Diosmi noqakunata 

yanapämanqa marka murällata alsasiyänäpaq. Paypa sirviqnin karmi 
murällata yapay alsar qalaykuyäshaq. Jerusalén murällata 
alsaykäsiyashqäman manami jatikäyämunkimansu>>. 

 

Nehemías 3 
Jerusalén murällata alsayta qalaykuyashqan 

1Saypitanami mandaq cüra Eliasib cüra mayinkunawan shuntakaykur 

alsayarqan Uysha jutiyuq punkuta. Marcunkunata churarkurmi punkukunata 
tanayarqan. Murällata alsayarqan Pachak jutiyuq törripita hasta Hananeel 
törriyaqmi. 

2Saypita sïguiq murällatami Jericó marka runakuna alsayarqan. Saypita 

kaqtanami Imripa surin Zacur alsarqan. 

3Senaapita miraq runakunanami Pescädu jutiyuq punkutana alsayarqan. 

Marcunkunata churarkurmi punkukunata tanayarqan. Nirkurmi 
cerröjunkunata y trancankunata churayarqan. 

4Pescädu jutiyuq punkupitanami Meremot alsarqan. Pay karqan Uríaspa 

surin y Cospa wilkanmi. Saypita kaqtanami Mesulam alsarqan. Pay karqan 
Berequíaspa surin y Mesezabeelpa wilkanmi. Saypita päsaraq murällatanami 
Baanapa surin Sadoc alsarqan. 

5Saypita kaqtanami Tecoa marka runakuna alsayarqan. Isanqa respitädu 

mayor Tecoa runakunaqa manami yanapayta munayarqansu. 

6Jesaná punkutanami Paseahpa surin Joiada y Besodíaspa surin Mesulam 

alsayarqan. Marcunkunata churarkasirmi punkukunata tanasiyarqan. 
Nirkurmi cerröjunkunata y trancankunata churayarqan. 

7Saypita päsaraq murällatanami Gabaón runa Melatíaswan Meronot runa 

Jadón alsayarqan. Paykunawanmi Gabaón runakunawan Mizpa runakunapis 
aruyarqan. Gabaón y Mizpa markakunaqa kayarqan Éufrates mayu kay 
simpan provinciapa gobernadornin mandashqanchömi. 

8Saypita päsaraq murällatanami Harhaíapa surin Uziel alsarqan. Pay karqan 

qellay fundiqmi. Saypita päsaraqtanami Hananías alsarqan. Payqa karqan 
perfümi ruraqmi. Saynöpami Jerusalén murällata hasta Anchu Perqa 
nishqanyaq alsayarqan. 

9Saypita päsaraq murällatanami Hurpa surin Refaías alsarqan. Payqa karqan 

pulan Jerusalén distrïtupa gobernadorninmi. 

10Saypita päsaraq murällatami Harumafpa surin Jedaías alsarqan. 

Alsashqan murällaqa wayin nawpanpami karqan. Saypita päsaraq 
murällatanami Hasabníaspa surin Hatús alsarqan. 

11Saypita päsaraq murällatami Harimpa surin Malquías y Pahat-moabpa 

surin Hasubna alsayarqan. Paykunami alsayarqan Jornu jutiyuq törritapis. 

12Saypita päsaraq murällatami Halohespa surin Salum alsarqan. Salumqa 

karqan pulan Jerusalén distrïtupa gobernadorninmi. Payqa warmi 
surinkunawanmi murällata alsayarqan. 

13Raqra jutiyuq punkutanami Zanoa runakunawan Hanún alsayarqan. 

Punkukunata tanarkurmi cerröjunkunata y trancankunata churayarqan. 
Nirkurmi murällatana perqayarqan larguypa chusku pachak pisqa chunka 
(450) metruta hasta Qanra Jitakuna jutiyuq punkuyaq. 

14Recabpa surin Malquíasnami Qanra Jitakuna jutiyuq punkuta alsarqan. 

Malquíasqa Bet-haquerem distrïtupa gobernadorninmi karqan. Punkukunata 
tanarkasirmi cerröjunkunata y trancankunata churarqan. 

15Colhozipa surin Salumnami Pukyu jutiyuq punkuta alsarqan. Salumqa 

Mizpa distrïtupa gobernadorninmi karqan. Punkunkunata tanarkasirmi 
cerröjunkunata y trancankunata churarqan. Nirkurmi say punku jananpa 
qatarkurqan. Saynölami reypa huertan nawpancho kaykaq Siloé kita lädunpa 

päsaq murällatapis alsarqan. Say murällataqa Davidpa Markan nishqan 
partipita urämuna grädayaqmi alsarqan. 

16Saypita päsaraq murällatami Azbucpa surin Nehemías alsarqan. Payqa 

pulan Bet-sur distrïtupa gobernadorninmi karqan. Pay alsarqan hasta David 
ayllu kaqkuna pamparaykäyashqan panteón frentinyaqmi. Saychömi yaku 
shuntakuna pözu y soldädukunapa cuartilninpis kaykan. 

Jerusalén murällata levitakuna alsayashqan 

17Saypitanami levitakuna murällata alsayarqan. Say levitakunami kayarqan: 

Banipa surin Rehum, Hasabías (Payqa Rehum alsashqanpita päsaraq 
murällatami alsarqan. Hasabíasqa pulan Keila distrïtupa gobernadornin 
karmi say distrïtu runakunapa jutincho alsarqan); 

18Henadadpa surin Bavai (Payqa Hasabías alsashqanpita päsaraq 

murällatami alsarqan. Bavaiqa karqan pulan kaq Keila distrïtupa 
gobernadorninmi); 

19Jesúapa surin Ezer (Payqa Bavai alsashqanpita päsaraq murällatami 

alsarqan. Ezerqa karqan Mizpa markapa gobernadorninmi. Paymi alsarqan 
guërra armakuna churaränan wayiman wisänan frentinpa. Saychömi 
murällapa esquïnan kaykan); 

20Zabaipa surin Baruc (Payqa Ezer alsashqanpita päsaraq murällatami 

kushish alsarqan. Say karqan esquïnapita hasta mandaq cüra Eliasibpa 
wayin punkuyaqmi); 

21y Uríaspa surin Meremot (Payqa Baruc alsashqanpita päsaraq murällatami 

Eliasibpa wayin punkunpita hasta wayin esquïnayaq alsarqan. Meremotqa 
karqan Cospa wilkanmi). 

Jerusalén murällata cürakuna alsayashqan 

22Saypita päsaraq murällatanami Jerusalén nawpankunacho taq cürakuna 

alsayarqan. Say cürakunami kayarqan: 

23Benjamín y Hasub (Paykunaqa wayin nawpanpa päsaq murällatami 

alsayarqan); Maasíaspa surin Azarías (Pay karqan Ananíaspa wilkanmi. 
Payqa kikinpa wayin nawpanpami alsarqan); 

24Henadadpa surin Binúi (Payqa Azaríaspa wayinpita murälla esquïnanyaqmi 

alsarqan); 

25Uzaipa surin Palal (Payqa alsarqan esquïnapita pasami. Saynöpis alsarqan 

mandaq reypa wayincho kaykaq jatun törritami. Say törriqa kaykarqan cárcel 
punku cercanchömi); Faruspa surin Pedaías 

26y Ofel barriucho taq runakuna (Paykunami murällata alsayarqan hasta 

Yaku jutiyuq punku frentinyaq. Say punkuqa inti jeqamun kaqlächömi karqan. 

Saynöpis alsayarqan saycho kaykaq jatun törrita. Say alsaq runakunaqa 
templucho aruq runakunami kayarqan). 

Jerusalén murällata wakin runakuna alsayashqan 

27Saypita päsaraq murällatami Tecoa runakunana jatun törri frentinpita hasta 

Ofel murällaman tinkuqyaq alsayarqan. 

28Cawallukuna jutiyuq punkupita qalaykurnami cürakuna cada ünun wayin 

nawpankunapa kaq murällata alsayarqan. 

29Saypita päsaraqtanami Imerpa surin Sadoc alsarqan. Pay alsashqanqa 

wayin nawpanpami karqan. Saypita päsaraq murällatanami Secaníaspa surin 
Semaías alsarqan. Payqa karqan inti jeqamunan kaqläpa templu punku 
täpakuqmi. 

30Saypita päsaraq kaqtanami Selemíaspa surin Hananíaswan Hanún 

alsayarqan. Hanúnqa karqan Salafpa soqta kaq surinmi. Saypita päsaraq 
kaqtanami Berequíaspa surin Mesulam alsarqan. Pay alsashqanqa karqan 
wayin simpanchömi. 

31Saypita päsaraq murällatanami qellay fundiq Malquías alsarqan hasta 

templucho aruqkunapa y negociantikunapa wayin kaykashqanyaq. Say wayi 
kaykarqan Shuntakäyänan jutiyuq punku simpanchömi. Saynöpis karqan 
rikachakuna wayi kashqan esquïnachömi. 

32Saypita päsaraq murällatanami qellay fundiqkuna y negociantikuna hasta 

Uyshakuna jutiyuq punkuyaq alsayarqan. 

 

Nehemías 4 
Israel runakunata chikiqninkuna manakaqman churayashqan 

1 1 (3.33) Juchush kaykaq murällata alsaykäyashqäta musyaykurmi 

Sanbalatqa fiyupa rabyakushpan manakaqman churayämarqan. 

2 2 (3.34) Saymi mandaq mayinkunapa y Samaria soldädukunapa 

nawpancho parlar nirqan: <<¡Imatataq ruraykäyan mana väliq Israel 
runakuna! ¡Alsayta ushaskir sacrificiuta rupasiyänanpaq kashqantachi 
yarpaykäyan! ¡Juk junaqla ushayänanpaq kashqantachi yarpaykäyan! 
¿Rupash qoturaykaq rumikunawansuraq perqayta yarpaykäyan?>> 

3 3 (3.35) Saynölami Sambalatpa nawpancho amonita Tobíaspis nirqan: 

<<Paykuna perqayashqantaqa atuqlami jarur juchurasinqa>>. 

4 4 (3.36) Sayno niyaptinmi Tayta Diosta manakur nirqä: <<Tayta Diosnilä, 

wiyaykulay manakaqman churayämashqanta. Maldicionayämashqanta 
kikinkunaman tikraykasilay. Chikiqninkunapa makinkunaman entregaykulay 
juklä nacionman prësu apakuyänanpaq. 

5 5 (3.37) Jusalikuyashqantapis ama perdonaykulaysu. Paykunaqa marka 

murällata sharkasiyaptïmi manakaqman churayäman>>. 

6 6 (3.38) Sayno manakuskirmi lapan voluntänïwan arur murällata pulanyaqna 

sharkasiyarqä. 

7 7 (1) Jerusalén murällata altutana sharkaykäsiyashqäta y lapan 

laqturaqkunata alsaykäsishqäta musyaykurmi Sanbalat, Tobías, Arabia 
runakuna, amonita runakuna y Asdod runakuna pasaypa ajanäyarqan. 

8 8 (2) Saymi wilanakuyarqan Jerusalénman shamuykur atacayämänanpaq. 

9 9 (3) Saymi Tayta Diosninsita manakuskir churanakuyarqä sakaypapis o 

junaqpapis atacayämaptin defiendikuyänäpaq. 

10 10 (4) Saypitanami Judá runakuna mansariyashpan niyarqan: <<Murälla 

juchushqan rumikuna aläpami qoturaykan. 

Ashtamuqkunapa kalpanpis mananami kannasu. Murälla ushasiyta 
mananami puëdishunnasu>>. 

11 11 (5) Chikimaqnïkunashi wilanakuyash: <<Aruyta kachariyänanpaq 

elaqpita yaykur chipyaq wanurasishun>> nir. 

12 12 (6) Saynölami chikimaqnïkuna täyashqanlächo taq Israel mayïkunapis 

yaparir yaparir wilayämarqan wakpita kaypita atacayämänanpaq 
wilanakuykäyashqanta. 

13 13 (7) Saymi runakunata ayllunpa ayllunpa churarqä espädankunawan, 

lanzankunawan y flëchankunawan cuidayämänanpaq. Paykunatami 
churarqä murälla waqtankunaman, fácil yaykayämunanpaq kaqkunaman y 
pipis mana täpashqan partikunamanpis. 

14 14 (8) Runakuna mansariyashqanta rikarmi mayor runakunata, 

mandaqkunata y lapan runakunatapis nirqä: <<Paykunata ama 
mansashunsu. Lapanpaq munayyuq Tayta Diosman yärakur aylluykikunata, 
surikikunata, warmikikunata y wayikikunata defiendiyay>>. 

15 15 (9) Noqakunapis pelyayänäpaq shuyaraykäyashqäta musyaykur y Tayta 

Dios sapata churapashqanta tantiyaykurmi conträkuna atacayämarqannasu. 
Saymi murälla alsayta lapäkuna sïguiyarqä. 

16 16 (10) Saypita pasami munaynïcho kaq pulan soldädukuna aruyarqan y 

pulan kaqkunanami bronci chalëcun jatish pelyayänanpaq shuyaraykäyarqan 
lanzankunawan, escüdunkunawan y flëchankunawanpis. Capitankunapis 
Judá runakunata yanapäyänanpaq listumi kaykäyarqan. 

17 17 (11) Murällata alsaqkuna y rumi ashtaqkunapis jukaq makinwan aruyaq y 

jukaq makinwannami armankunata aptaräyaq. 

18 18 (12) Paykuna lapanmi espädanta seqlancho sararäyarqan. Imapis kaptin 

jukla tukananpaq cornëta tukaqpis nawpächömi kaykarqan. 

19 19 (13) Mayor runakunata, mandaqkunata y wakin runakunatapis nirqä: 

<<Arunansipaqqa askami kaykan. Noqansiqa murällata perqar aläpa karu 
karumi kaykansi. 

20 20 (14) Sayno kaptinqa atacamaptinsi cornëtata tukamushqanta wiyar 

sayman lapansi jukla shuntakäshun defiendikunansipaq. Tayta Diosninsimi 
noqansipa favorninsi pelyanqa>>. 

21 21 (15) Saymi pasa warashqanpita pasa sakashqanyaq aruyaptï pulan kaq 

runakuna lanzan aptash kaykäyarqan. 

22 22 (16) Mastapis runakunata nirqä: <<Yanapäshuqnikikunawan 

Jerusalénlacho quëdayay. Saynöpami sakaypa täpayanki y junaqpana 
aruyanki>>. 

23 23 (17) Noqapis, ayllükunapis, yanapämaqnïkunapis y walkiykämaq 

soldädukunapis manami mödanäkunata loqtikuyarqäsu. Saynöpami 
atacayämaptin pelyayänäpaqpis cada ünükuna kamarikushla kaykäyarqä. 

 

Nehemías 5 
Pobrikunapa favornin Nehemías sharkushqan 

1Say wisanmi Israel mayinkuna pobrisayashqan runakunapis warmikunapis 

rabyash niyarqan: 

2<<Wayïcho askaqmi kayä. Saymi mikuyänäpaqpis pishïpakuyä>>. 

3Wakinpis niyarqan: <<Mikuyänäpaq imäkunapis mana kaptinmi 

chakräkunata, üva chakräkunata y wayïkunatapis prenda churayashkä>>. 

4Wakinnami niyarqan: <<Reyta impuestuta pägayänäpaqmi üva 

chakräkunata y wakin chakräkunatapis prenda churaykur qellayta 
jorquyashkä. 

5Noqakunapis y jaqan kashqä runakunapis say yawarlami kaykäyä. 

Surïkunapis y paykunapa surinkunapis say ayllulami kaykäyan. Sayno 
kaykaptinmi impuestuta pägayänäpaq warmi surïkunata y olqu surïkunatapis 
ashmay kayänanpaq rantikuykäyä. Wakin warmi surïkunata maynami 
rantikuyashkä. Üva chakräkuna y wakin chakräkunapis prendacho kaptinmi 
imäkunapis kansu surïkunata ashmay kaykäyashqanpita jipiyänäpaq>>. 

6Sayno parlaykäyashqanta wiyarmi fiyupa ajanarqä. 

7Saypita shumaq yarpachakuskirmi mayor runakunata y mandaqkunata 

olqutupar nirqä: <<¡Imanirtaq say yawarla kaykarqa prestayashqayki 

qellaynikipa wachayninta cobraykäyanki!>> Nirkurmi shumaq 
wilanakuyänäpaq lapan runakunata qayasirqä. 

8Shuntakäyämuptinnami nirqä: <<Israel mayinsikunata jäpa nación 

runakunaman rantikuyashqantami päga pägaykur jorqamushkansi. ¿Sayno 
jorqaykämushku qamkunaqa surinkunata rantikuyänanpaq 
pobrisaykäyanki?>> Sayno niptïmi paykunaqa ima niytapis mana 
kamäpakuyashpan upälakuyarqan. 

9Mastapis nirqä: <<Sayno rurayashqaykiqa pasaypa penqaypaqmi kaykan. 

Tayta Diosninsita mansapakurqa runa mayinsita ama pobrisashunnasu. 
Saynöpami chikimaqninsi jäpa runakuna alquysakamäshunnasu. 

10Qamkunanömi ayllükunapis, mandäsimaqnïkunapis y hasta kikïpis trïguta 

y qellayta prestayashkä. ¡Prestashqansita ama cobrashunnasu! 

11Sayno kaykaptinqa chakrankunata, üva chakrankunata, olïvu 

chakrankunata y wayinkunata jukla kutisiyay. Qellayta, trïguta, vïnuta y 
aceitita prestayashqaykipa wachaynintapis cobrayaynasu>>. 

12Sayno niptïmi niyämarqan: <<Niyämashqaykinömi lapantapis kutisiyäshaq, 

taytay. Prestayashqäpa wachaynintapis mananami cobrayäshaqnasu>>. 
Sayno promitiyaptinmi cürakunata qayaykasir nawpancho runakunata 
jurasirqä promitiyashqanta cumpliyänanpaq. 

13Saypitanami cäpäta tapshirir nirqä: <<Promitishqanta mana cumpliq 

kaqtaqa cäpäta tapshishqäno wayinpita Tayta Dios qarqusun. Imankunatapis 
Tayta Dios qechusun>>. Sayno niptïmi lapan runakuna <<sayno kasun>> 
niyarqan. Nirkurmi TAYTA DIOSTA alabar promitiyashqanta lapan 
cumpliyarqan. 

14Judá particho gobernador karqä rey Artajerjes ishkay chunka (20) wata rey 

kashqanpita hasta kimsa chunka ishkay (32) wata rey kashqanyaqmi. Say 
chunka ishkay wata päsashqanyaq noqapis ni mandäsimaqnïkunapis 
manami cobrayarqäsu gobernador cobrananpaq kaq impuestuta. 

15Noqapita punta kaq gobernadorkunami isanqa impuestukunata 

cobrayarqan. Mikuyta y vïnuta rantiyänanpaqmi chusku chunka (40) yuraq 
qellayta waran waran kamaripäyänanpaq obligayarqan. Say 
gobernadorkunapa mandäsiqninkunapis runakunata nakasiyarqanmi. 
Noqami isanqa Tayta Diosta mansapakur saykunata rurarqäsu. 

16Saypa trukanqa noqapis y mandäsimaqnïkunapis murälla aruyman 

churakash karmi chakraläkunapis rantiyashkäsu. 

17Wayïcho juk pachak pisqa chunka (150) runakunami mikuyaq. Paykuna 

kayarqan Israel runakuna y soldädukunapa capitanninkunami. Juklä 
nacionpita watukamaq runakunataqa manami yupaqnasu kä. 

18Paykunata qaranäpaqmi cada junaq pishtasiq kä juk töruta, werannin soqta 

uyshata y walpakunatapis. Cada chunka junaqmi saysika vïnuta apayämuq. 
Sayno qaraykarpis runakuna nisidächo kayaptin gobernador kay derëchüta 
manami cobrarqäsu. 

19¡Tayta Dios, yarpaykulay kay runakuna ali kawayänanpaq yanapashqäta! 

¡Noqatapis yanapaykalämay! 

 

Nehemías 6 
Nehemíasta chikiqninkuna atacayta munayashqan 

1Sanbalat, Tobías, Arabia runa Gesem y wakin chikimaqnï runakunami 

musyayarqan Jerusalén markapa murällan juk uchkulatapis mana kachaypa 
alsasishqäta. Punkukunatami isanqa tanasirqäraqsu. 

2Ushaykäyashqäta musyaykurmi Sanbalatwan Gesem wilakasiyämurqan: 

<<Ono pampacho kaykaq mayqan markamanpis shuntakäshun>> nir. Sayno 
niyaptinmi maliciaskirqä niq tumpala atacayämänanpaq sayno 
qayaykäsiyämashqanta. 

3Saymi kachayämushqan runakunata nirqä: <<Mas väliq kaq aruycho 

aruptïmi tiempü kansu shamunäpaq. Shamuptïqa aruynïmi qepakanqa>>. 

4Sayno nikaptïpis chusku kutimi kachata kachayämurqan puntata 

niyämashqannöla niyämänanpaq. Noqapis puntata nishqänölami nirqä. 

5Pisqa kutichönami yanapaqninwan cartata apasimurqan. Say cartachöpis 

punta kaq cartakunacho nishqannölami nirqan. Isanqa lapanpis liyiyänanpaq 
kichashlatami apasimurqan. 

6Say cartachömi nirqan: <<Reypa contran rikakur murällata 

sharkaykäsishqaykitami maysaychöpis runakuna parlaykäyan. Saynöpis 
nikäyan Jerusalén runakunapa mandaqnin rey kanaykipaq 
yarpaykashqaykitami. Gesempis saynölami nikan. 

7Saynölashi Jerusaléncho rey kashqaykita wilakuyänanpaq profëtakunatapis 

churashkanki. Paykunashi niyanqa: <¡Judácho mandamaqninsi rey 
kaykannami!> Saykunata rey Artajerjes manaraq wiyashqanyaq jukla 
parlanansipaq shamuy>>. 

8Saymi Sanbalatta wilananpaq kachamushqan runata nirqä: <<Say 

nishqaykiqa manami rasunpaypasu. Saytaqa yarpaylaykipitami nikanki>>. 

9Paykunaqa aruykäyashqäta kacharinäta munarmi imaykanöpapis 

mansakäsiyämayta munayarqan. Sayno kaptinpis Tayta Diostami 
manakurqä mana kachaypa yanapämänanpaq. 

10Nirkurnami Delaíapa surin y Mehetabelpa wilkan Semaíasta watukaq 

aywarqä. Payqa wayinchömi pakaraykänaq. Chaykuptïmi nimarqan: 

<<Wanusishunaykipaqmi juraykäyan. Mana wanusiyäshunaykipaq Tayta 
Diospa templuncho mas ruri kaq cuartuman yaykuykur punkuta 
trancarkamushun. Mana pakakuptikiqa kanan sakaymi wanusiyäshunki>>. 

11Nimaptinmi nirqä: <<Noqaqa manami wanuyta mansäsu. Tayta Diosman 

yärakuq runakunaqa manami ni templumanpis pakakuyansu. Imata 
nimaptikipis manami pakakushaqsu>>. 

12Semaías Tayta Diospa profëtan mana kashqantami tantiyarqä. Payqa 

profëta tukurqan Sanbalatwan Tobías pägash kaptilanmi. 

13Payta sayno pägayarqan mansakäsimänanpaq y yäsimashqanta rurar 

jusalikunäpaqmi. Sayno ruraptïqa conträ parlayashpan pasaypa 
penqaymanmi churayämanman karqan. 

14<<¡Sanbalatwan Tobías sayno rurayämashqanpita castigaykulay, Tayta 

Dios! ¡Saynöla profetïsa tukuq Noadíastapis castigaykulay! ¡Wakin profëta 
tukuqkunatapis mansakäsiyämashqanpita castigaykulay!>> 

15Elul killacho ishkay chunka pisqa (25) junaqchömi murällata sharkasiyta 

ushayarqä. Pisqa chunka ishkay (52) junaqmi say aruycho kayarqä. 

16Lapan chikimaqnïkunami musyayarqan walka junaqlacho aruyta 

ushayashqäta. Cerca nacionkunacho taq runakunapis pasaypa 
mansakäyashpan runa tukuyashqanpis maypashi awarqan. Paykuna 
tantiyakuyarqan Tayta Diosninsi yanapämaptin aruyta ushayashqätami. 

17Say wisanmi respitädu Judá runakunawan Tobías aska kuti 

cartanakuyarqan. 

18Judácho taq aska runakunami Tobíaswan ali rikanakuyarqan. Sayno 

rikanakuyarqan Arapa surin Secaníaspa mashan Tobías kaptinmi. Saynöpis 
Tobíaspa surin Johanánmi Mesulampa mashan karqan. Mesulam karqan 
Berequíaspa surinmi. 

19Tobíaspaqqa pïmaypis ali runa kashqantami niyämaq. Saynölami ima 

nishlätapis payta jukla wilapäyaq. Tobíasqa mansakäsimänan kashqami 
cartata noqapaq cadala apasimuq. 

 

Nehemías 7 
Jerusalénta täpayänanpaq Nehemías yäsishqan 

1Murällata alsayta ushaskir y punkukunatapis tanayta ushaskirnami punku 

täpakuqkunata churayarqan. Saynölami cantaqkunata 
y levitakunatapis churayarqan. 

2Jerusaléncho mandaq kananpaqmi churarqä wawqï Hananita. Payta 

yanapänanpaqmi churarqä cuartilcho mas mandaq soldädu Hananíasta. 
Hananíasqa wakin runakunapitapis masmi Tayta Diosta cäsukuq karqan. 

3Paykunatami nirqä: <<Inti mashtarkamuptinraq Jerusalén punkunkunata 

kichayanki. Saynöpis inti manaraq jeqaptin punkunkunata wichqayanki. 
Nirkur trancayanki punku täpakuqkuna manaraq aywakuyaptin. Jerusaléncho 
taqkunapita akraykur wakinta churayanki reqish wayikuna kashqancho 
täpayänanpaq y wakintana churayanki kikinpa wayin kashqancho 
täpayänanpaq>>. 

4Jerusalén markaqa jatunkaraymi karqan. Sayno kaptinpis juchush wayikuna 

manaraq alsash kaptinmi walkala runakuna saycho täyarqan. 

Babiloniapita Jerusalénman aywaqkuna mayqan ayllu kayashqan y ayka 
kayashqanpis 

Esdras 2.1-70 

5Tayta Dios yarpayta qomaptinmi qayasirqä mayor runakunata, 

autoridäkunata y wakin runakunatapis ayllunpa ayllunpa padrunayänäpaq. 
Saychömi tarirqä punta shamuq runakuna padrunakuyashqan rölluta. Say 
libruchömi kayno qelqaraykarqan: 

6Kaychömi qelqaraykan Jerusalénman y Judáman shamuq runakunapa 

jutinkuna. Say runakunaqa rey Nabucodonosor Babiloniaman prësu 
apashqan runakuna y paykunapita miraqkunami kayarqan. Cada ünunmi 
unay ayllunkuna yuriyashqan markankunaman aywayarqan. 

7Say runakunapa mandaqninkuna kayarqan Zorobabel, Jesúa, Nehemías, 

Azarías, Raamías, Nahamani, Mardoqueo, Bilsán, Misperet, Bigvai, Nehum 
y Baana. Kaychömi qelqaraykan Babiloniapita Judáman shayämuq Israel 
runakunapa ayllunkunapa jutinkuna: 

8Paruspita miraqkunami kayarqan ishkay waranqa juk pachak qanchis 

chunka ishkay (2,172) runakuna. 

9Sefatíaspita miraqkunami kayarqan kimsa pachak qanchis chunka ishkay 

(372) runakuna. 

10Arapita miraqkunami kayarqan soqta pachak pisqa chunka ishkay (652) 

runakuna. 

11Pahat-moabpita miraqkunami kayarqan ishkay waranqa puwaq pachak 

chunka puwaq (2,818) runakuna. Paykunaqa kayarqan Jesúapita y Joabpita 
miraqkunami. 

12Elampita miraqkunami kayarqan juk waranqa ishkay pachak pisqa chunka 

chusku (1,254) runakuna. 

13Zatupita miraqkunami kayarqan puwaq pachak chusku chunka pisqa (845) 

runakuna. 

14Zacaipita miraqkunami kayarqan qanchis pachak soqta chunka (760) 

runakuna. 

15Binúipita miraqkunami kayarqan soqta pachak chusku chunka puwaq (648) 

runakuna. 

16Bebaipita miraqkunami kayarqan soqta pachak ishkay chunka puwaq (628) 

runakuna. 

17Azgadpita miraqkunami kayarqan ishkay waranqa kimsa pachak ishkay 

chunka ishkay (2,322) runakuna. 

18Adonicampita miraqkunami kayarqan soqta pachak soqta chunka qanchis 

(667) runakuna. 

19Bigvaipita miraqkunami kayarqan ishkay waranqa soqta chunka qanchis 

(2,067) runakuna. 

20Adínpita miraqkunami kayarqan soqta pachak pisqa chunka pisqa (655) 

runakuna. 

21Aterpita miraqkunami kayarqan esqun chunka puwaq (98) runakuna. Aterqa 

Ezequíaspita miraqmi karqan. 

22Hasumpita miraqkunami kayarqan kimsa pachak ishkay chunka puwaq 

(328) runakuna. 

23Bezaipita miraqkunami kayarqan kimsa pachak ishkay chunka chusku (324) 

runakuna. 

24Harifpita miraqkunami kayarqan juk pachak chunka ishkay (112) runakuna. 

25Gabaónpita miraqkunami kayarqan esqun chunka pisqa (95) runakuna. 

26Belén runakuna y Netofa runakunami kayarqan juk pachak puwaq chunka 

puwaq (188). 

27Anatot runakunami kayarqan juk pachak ishkay chunka puwaq (128). 

28Bet-azmavet runakunami kayarqan chusku chunka ishkay (42). 

29Quiriat-jearim runakuna, Cafira runakuna y Beerot runakunami kayarqan 

qanchis pachak chusku chunka kimsa (743). 

30Ramá runakuna y Geba runakunami kayarqan soqta pachak ishkay chunka 

juk (621). 

31Micmas runakunami kayarqan juk pachak ishkay chunka ishkay (122). 

32Bet-el runakuna y Hai runakunami kayarqan juk pachak ishkay chunka 

kimsa (123). 

33Nebo runakunami kayarqan pisqa chunka ishkay (52). 

34Jukaq Elam runakunami kayarqan juk waranqa ishkay pachak pisqa 

chunka chusku (1,254). 



980 

 

 
© 2018  Wycliffe Bible Translators, Inc. 

  
 

 

35Harim runakunami kayarqan kimsa pachak ishkay chunka (320). 

36Jericó runakunami kayarqan kimsa pachak chusku chunka pisqa (345). 

37Lod runakuna, Hadid runakuna y Ono runakunami kayarqan qanchis 

pachak ishkay chunka juk (721). 

38Senaa runakunami kayarqan kimsa waranqa esqun pachak kimsa chunka 

(3,930). 

39Kaychömi qelqaraykan Babiloniapita Judáman shayämuq cürakunapa 

ayllunkunapa jutinkuna: Jesúa ayllu Jedaíaspita miraq cürakunami kayarqan 
esqun pachak qanchis chunka kimsa (973) runakuna. 

40Imerpita miraq cürakunami kayarqan juk waranqa pisqa chunka ishkay 

(1,052) runakuna. 

41Pasurpita miraq cürakunami kayarqan juk waranqa ishkay pachak chusku 

chunka qanchis (1,247) runakuna. 

42Harimpita miraq cürakunami kayarqan juk waranqa chunka qanchis (1,017) 

runakuna. 

43Kaychömi qelqaraykan Babiloniapita Judáman 

shayämuq levita ayllukunapa jutinkuna: Hodavías ayllu Jesúapita miraqkuna 
y Hodavías ayllu Cadmielpita miraqkuna. Paykunami kayarqan qanchis 
chunka chusku (74) runakuna. 

44Kaychömi qelqaraykan Diosta alabar cantaqkuna mayqan ayllu 

shamushqanpis: Asafpita miraqkuna. Paykunami kayarqan juk pachak 
chusku chunka puwaq (148) runakuna. 

45Kaychömi qelqaraykan punkuta täpakuq runakunapa ayllunkunapa 

jutinkuna: Salum ayllu, Ater ayllu, Talmón ayllu, Acub ayllu, Hatita ayllu y 
Sobai ayllu. Say ayllukunapita miraqkunami kayarqan juk pachak kimsa 
chunka puwaq (138) runakuna. 

46Kaychömi qelqaraykan Diospa templuncho aruq runakunapa ayllunkunapa 

jutinkuna: Ziha ayllu, Hasufa ayllu, Tabaot ayllu, 

47Queros ayllu, Siaha ayllu, Padón ayllu, 

48Lebana ayllu, Hagaba ayllu, Salmai ayllu, 

49Hanán ayllu, Gidel ayllu, Gahar ayllu, 

50Reaía ayllu, Rezín ayllu, Necoda ayllu, 

51Gazam ayllu, Uza ayllu, Paseah ayllu, 

52Besai ayllu, Mehunim ayllu, Nefisesim ayllu, 

53Bacbuc ayllu, Hacufa ayllu, Harhur ayllu, 

54Bazlut ayllu, Mehída ayllu, Harsa ayllu, 

55Barcos ayllu, Sísara ayllu, Tema ayllu, 

56Nezía ayllu y Hatifa ayllu. 

57Kaychömi qelqaraykan Salomónpa sirviqninkunapita miraq runakunapa 

ayllunkunapa jutinkuna: Sotai ayllu, Soferet ayllu, Perida ayllu, 

58Jaala ayllu, Darcón ayllu, Gidel ayllu, 

59Sefatías ayllu, Hatil ayllu, Poqueret-hazebaim ayllu y Amón ayllu. 

60Templucho aruqkuna y Salomónpa sirviqninpita miraqkuna lapan kayarqan 

kimsa pachak esqun chunka ishkay (392) runakunami. 

61Tel-mela markapita, Tel-harsa markapita, Querub markapita, Adón 

markapita y Imer markapita Jerusalénman aywaqkuna legïtimu Israel ayllu 
kayashqan o karulapana ayllu kayashqanpis manami shumaq 
musyakarqansu. Say runakunami kayarqan 

62Delaíapita, Tobíaspita y Necodapita miraq runakuna. Paykunami kayarqan 

soqta pachak chusku chunka ishkay (642) runakuna. 

63Cüra ayllupita Jerusalénman wakin shamuqkunami kayarqan Habaíapita, 

Cospita y Barzilaipita miraq runakuna. Barzilaiqa tarqan Galaadpita kaq 
Barzilaipa warmi surinwanmi. Paywan taptinmi Barzilaipa jutinta apararqan. 

64Say runakunami Habaía ayllu, Cos ayllu y Barzilai ayllu kayashqanta 

musyasiyänanpaq padrón librucho jutinkunata ashiyarqan. Saycho mana 
tarirmi Jerusalénman chaykur cürakuna aruyashqanchöqa aruyarqansu. 

65Gobernadorpis nirqan Tayta Diospaq churashqanta manana 

mikuyänanpaq hasta Urimta y Tumimta rikar cüra musyashqanyaq. 

66Jerusalénman shamuqkunami lapan kayarqan chusku chunka ishkay 

waranqa kimsa pachak soqta chunka (42,360) runakuna. 

67Paykunawanmi qanchis waranqa kimsa pachak kimsa chunka qanchis 

(7,337) warmipis olqupis ashmaykuna shayämurqan. Diosta alabaqkuna 
warmipis olqupis ishkay pachak chusku pisqami (245) paykunawan 
shayämurqan. 

68Cawallunkunami karqan qanchis pachak kimsa chunka soqta (736). 

Mulankunami karqan ishkay pachak chusku chunka pisqa (245). 

69 69 (68b) Camëllunkunami karqan chusku pachak kimsa chunka pisqa (435). 

Ashnunkunanami karqan soqta waranqa qanchis pachak ishkay chunka 
(6,720). 

70 70 (69) Wakin mayor runakunami Diospa templunta yapay 

sharkasiyänanpaq puëdiyashqanman tupu ofrendata shuntaykur 

entregayarqan. Gobernadorpis entregarqan puwaq kïlu qorita, pisqa chunka 
(50) tazonkunata y cürakuna jatikuyänanpaq pisqa pachak kimsa chunka 
(530) sotänakunata. 

71 71 (70) Mayor runakunami tesorëruta entregayarqan juk pachak soqta 

chunka (160) kïlu qorita y juk waranqa ishkay pachak chunka (1,210) kïlu 
qellayta. 

72 72 (71) Común runakunapis entregayarqan juk pachak soqta chunka (160) 

kïlu qorita, juk pachak chunka (110) kïlu qellayta y cürakuna jatikuyänanpaq 
soqta chunka qanchis (67) sotänakunatami. 

73 73 (72) Cürakuna, levitakuna, punku täpakuqkuna, cantaqkuna, templucho 

aruqkuna y lapan Israel runakunapis awilunkunapa markankunachönami 
täyarqan. Qanchis kaq killapitanami isanqa lapan runakunapis 
wayinkunachöna täyarqan. 

 

Nehemías 8 
Moisés qelqashqan leykunata runakunata liyipashqan 

1Saypita juk junaqchönami lapan Israel runakuna Yaku jutiyuq punkucho kaq 

pläzaman shuntakäyarqan. Saychömi yachasikuq Esdrasta 
manakuyarqan Moisés qelqashqan leykunata apapänanpaq. Say 
leykunatami Israel runakunata TAYTA DIOS entregash karqan. 

2Sayno manakuyaptinmi lapan runakuna, warmikuna y tantiyakuq 

wamrakunapis juntaraykäyashqanman cüra Esdrasqa leykuna qelqaraykaq 
rölluta aparqan. Say junaq karqan qanchis kaq killa punta kaq junaqmi. 

3Yaku jutiyuq punkucho kaykaq pläzachömi say runakunata tutapita pulan 

junaqyaq röllupita liyiparqan. Liyipaptinmi lapan runakuna shumaq 
wiyayarqan. 

4Parlamunanpaq rurayashqan tabladïlluchömi yachasikuq Esdrasqa 

runakunata yachasinanpaq ichiraykarqan. Say tabladïlluqa say junaqpaq 
rurashqami karqan. Aluq kaq nawpanchömi ichiraykäyarqan Matatías, Sema, 
Anías, Urías, Hilcías y Maasías. Isuq kaq nawpanchönami ichiraykäyarqan 
Pedaías, Misael, Malquías, Hasum, Hasbadana, Zacarías y Mesulam. 

5Saycho lapan runakuna rikay rölluta Esdras kichaptinmi runakuna 

sharkuyarqan. 

6Saymi Esdrasqa munayyuq TAYTA DIOSTA alabarqan. Runakunapis 

makinkunata joqarirmi niyarqan: <<¡Amén! ¡Sayno kaykuläsun!>> 
Nirkurmi TAYTA DIOSTA adorar qonqurpakuykuyarqan urkunkunapis 
pasaman töpashqanyaq. 

7 Levitakunami Esdras imata liyishqantapis runakunata shumaq 

tantiyasiyarqan. Tantiyasiyaptinmi runakuna mana kuyukuypana 

wiyaykäyarqan. Say levitakunami kayarqan Jesúa, Bani, Serebías, Jamín, 
Acub, Sabetai, Hodías, Maasías, Kelita, Azarías, Jozabed, Hanán y Pelaía. 

8Tayta Diospa leyninkunata röllupita sinchipa liyiparkurmi shumaq 

tantiyasiyarqan. 

9Liyipäyashqanta wiyaykurmi lakikuyashpan lapan runakuna waqayarqan. 

Saymi gobernador Nehemías, yachasikuq cüra Esdras y leykunata tantiyasiq 
levitakunapis niyarqan: <<Kanan junaqqa TAYTA 

DIOSNINSITA adorana sagrädu junaqmi kaykan. Ama lakikuyaysu ni 
waqayaysu>>. 

10Esdras mastapis nirqan: <<Ali alilata yanukur mikuyay. Mishkiq vïnutapis 

lapayki upuyay. Mikuyniynaq kaqkunatapis yawasiyay. Kanan junaq Tayta 
Diosninsita adorana sagrädu junaqmi kaykan. Ama lakikuyaysu. TAYTA 

DIOS kushikuyta qomashqaqa lakikuypis aywakunmi>>. 

11Saynölami levitakunapis runakunata shoqar niyarqan: <<Sagrädu junaq 

kaykaptinqa ama waqayaysu>>. 

12Saymi lapan runakuna aywayarqan mikuq y upuq. Liyipäyashqanta 

tantiyayashpanmi kushikuypita jukninpis jukninpis mikuyta aypunakur jatun 
fiestata rurayarqan. 

Ramäda fiestata rurayashqan 

13Waraynin junaqnami mayor runakuna, cürakuna 

y levitakunapis yachasikuq Esdraswan yapay shuntakäyarqan leykuna imata 
nikashqantapis shumaq musyayänanpaq. 

14Liyiyashpanmi tantiyayarqan qanchis kaq killacho fiestata rurar Israel 

runakuna ramädalacho täyänanpaq TAYTA DIOS Moiséswan wilakasir 
mandashqanta. 

15Saymi jinan höra wilakasiyarqan Jerusaléncho y lapan markakunachöpis 

runakuna jirkapa aywar olïvupa, arrayanpa, palma jachapa y wakin 
qerukunapa rämankunatapis shuntayämushpan leykuna nishqanno 
ramädata qatayänanpaq. 

16Saymi jirkapa aywar rämakunata apayämurqan. Saykunawanmi ramädata 

rurayarqan wayin janankunacho, patiunkunacho, Tayta Diospa templun 
patiucho, Yaku jutiyuq punku pläzacho y Efraín jutiyuq punku pläzachöpis. 

17Juklä nacioncho taykäyashqanpita chämuq lapan Israel runakunami 

ramädata ruraykur saycho posädakuyarqan. Nunpa surin Josué kashqanpita 
pasa manami fiestata rurar ramädacho punuyashno kash. Tayta Dios 
mandashqanno fiestata rurarmi runakuna seqaypa kushikuyarqan. 

18Say fiestata rurayarqan qanchis junaqmi. Qalaykunan junaqpita ushanan 

junaqyaqmi Tayta Diospa leyninkunata waran waran Esdras liyiparqan. 

Puwaq kaq junaqchönami leycho nishqannöla Tayta Diosta adorayänanpaq 
lapan shuntakäyarqan. 

 

Nehemías 9 
Israel runakuna Tayta Diosta manakuyashqan 

1Say killalami ishkay chunka chusku (24) junaqchöna Israel runakuna 

shuntakäyarqan ayunayänanpaq. Ayunarmi lapan runakuna qachqa 
mödanata jatikurkur umanmanpis alpata winakuyarqan. 

2(Say wisanmi jäpa warmikunawan täyashqanpita Israel runakuna 

rakikashna kaykäyarqan.) Shuntakäyashqanchömi kikinkunapis y unay 
ayllunkunapis jusalikuyashqanta confesakuyarqan. 

3Saycho kimsa höra ichiraykäyaptinmi TAYTA DIOSPA leyninkunata lapan 

wiyayänanpaq liyipäyarqan. Sayta wiyarkurnami TAYTA 

DIOSTA adorayashpan jusalikuyashqanpita kimsa höra perdonta 
manakuyarqan. 

4Saypitanami levitakuna Jesúa, Bani, Cadmiel, Sebanías, Buni, Serebías, 

Bani y Quenani tabladïlluman wisarkur TAYTA DIOSTA lapan kalpanwan 
manakuyarqan. 

5Nirkurnami levitakuna Jesúa, Cadmiel, Bani, Hasabnías, Serebías, Hodías, 

Sebanías y Petaías niyarqan: <<¡Lapansi ichirkur TAYTA 

DIOSNINSITA alabashun!>> Sayno nirmi Tayta Diosta kayno manakuyarqan: 
<<Pïmaypis jutikita joqarir imaypis alabaykuläshunki. Mayjina alabarpis 
manami munashqaykinöqa alabayäsu. 

6<<Qamlami TAYTA DIOS kaykanki. Qammi kamashkanki jana pasata y 

saycho lapan kaykaqkunatapis. Saynölami kamashkanki kay pasata y kay 
pasacho kaqkunata, lamarta y lamar rurincho kaqkunatapis. Kawayta 
qoptikimi lapan kawaqkunapis kawayan. Saymi jana pasacho lapan 
kaykaqkunapis adorayäshunki. 

7<<TAYTA DIOS, qammi Abramta akrarqayki. Qammi pushamurqayki 

Caldeacho kaykaq Ur markapita. Nirkurnami Abraham jutin kananpaq 
trukasirqayki. 

8Musyarqaykimi Abraham qamman yärakamushqanta. 

Paywan pactuta rurarmi promitirqayki cananeo, heteo, amorreo, ferezeo, 
jebuseo y gergeseo runakuna täyashqan nacionkunata paypita miraqkunata 
qoykunaykipaq. Imaypis cumpliq karmi promitishqaykita cumplishkanki. 

9<<Qam rikarqaykimi Egiptucho unay ayllükuna imano nakayashqantapis. 

Saynölami wiyarqayki Puka Lamar kuchuncho waqayashqantapis. 

10Espantaypaq kaqkunata rurarmi Faraónta, sirviqninkunata y say nacioncho 

taq runakunatapis castigarqayki. Sayno rurarqayki Israel runakunata 

nakasiyashqanpitami. Saynöpami munayyuq kashqaykita maysaychöpis 
runakuna musyayan. 

11Israel runakuna rikaykäyaptinmi lamartapis ishkayman rakirqayki. Saymi 

paykuna sakipana päsayämurqan. Qatipaqninkunatami isanqa rumitano 
lamarman talpukäsirqayki. 

12Israel runakunata junaqpaqa ichiraykaq pukutaywanmi pushamurqayki. 

Sakaypanami rupaykaq ninawan asikyaparqayki. Saynöpami maypa 
aywayänanpaqpis tantiyasirqayki. 

13<<Jana pasapita Sinaí puntaman urämurmi paykunata parlaparqayki. 

Ali kawayänanpaqmi nishqaykikunata, leynikikunata, estatütuykikunata y 
mandamientuykikunata tantiyasirqayki. 

14Jamay junaqkuna jamayänanpaqmi ordenarqayki. Sirvishuqniki 

Moiséswanmi mandamientuykikunata, estatütuykikunata y leynikikunata 
yachasirqayki. 

15<<Mikanäyaptinpis jana pasapitami mikuyta kamaripämurqayki. 

Yakunäyaptinpis qaqapitami yakuta pashtasimurqayki. Nirkurmi 
promitishqayki naciontapis qoykurqayki. 

16<<Unay ayllükunaqa mana wiyakuq karmi mandamientuykikunatapis 

cumpliyarqansu. 

17Salvanaykipaq milagrukunata rurashqaykitapis qonqaykurmi 

cäsukuyäshurqaykinasu. Sayno mana wiyakuq kayashpanmi y yapay 
ashmay kayta munar juk mandaqninta churayta munayarqan Egiptuman 
kutisinanpaq. <<Sayno kaptinpis perdonakuq, ali shonqu, kuyapäkuq, juklaqa 
mana rabyakuq y kuyakuq Dios karmi paykunata kachaykurqaykisu. 

18Paykunami fundiypa turïtuta ruraykasir niyarqan: <Kay diosmi Egiptupita 

jorqamaqninsi kaykan>. Sayno rabyanäsiyäshuptikipis 

19kuyapäkuq kashpaykimi sunyaq jirkacho kachaykurqaykisu. Saymi 

munashqaykipa aywayänanpaq ichiraykaq pukutaywan junaqpa 
pushamurqayki. Sakaypapis ichiraykaq ninawanmi asikyaparqayki. 

20Espïrituykiwanmi paykunata shumaq tantiyasirqayki. Mikuyänanpaqpis 

pusuy pusuymi manáta kamariparqayki. Yakunäyaptin yakutapis 
kamariparqaykimi. 

21Sunyaq jirkachöpis chusku chunka (40) watantin yanapaptikimi imapis 

pishirqansu. Mödanankunapis manami ushakarqansu. Ni chakinkunapis 
manami pushlurqansu. 

22<<Paykuna täyänanpaqmi nacionkunatapis markakunatapis qoykurqayki. 

Rey Sehón mandashqan Hesbón nacionta y rey Og mandayashqan Basán 
nacionta qechuskirmi trïbunpa trïbunpa posisionninta qoykurqayki. 

23Bendicionnikiwanmi paykunapita miraqkunapis qoyllarkunano askaq 

kayarqan. Unay ayllunkunata promitishqayki nacionkunamanmi 
yaykasirqayki. 

24<<Sayman yaykurmi posisionninta chaskiyarqan. Saycho taq cananeo 

runakunata vinciyänanpaqmi yanaparqayki. Munashqanta rurayänanpaqmi 
saycho taq reykunata y markankunatapis paykunapa munayninman 
churarqayki. 

25Saynöpami ali murallash markakunamanpis yaykuyarqan. Nirkurmi ali 

wayuq chakrakunata, imaykanpis junta kaykaq wayikunata, yakuyuq 
pözukunata, üva chakrakunata, olïvu huertakunata y wakin früta 
huertakunatapis qechuyarqan. Saychömi pusuy pusuy mikuy kaptin 
werayäyarqan. Yanapaptikimi pasaypa kushikur ali kawayarqan. 

26<<Sayno yanapaykaptikipis mana wiyakuq karmi contrayki rikakur 

leynikikunatapis cäsukuyarqansu. Saymi cäsukuyäshunaykipaq wilakuyaptin 
profëtaykikunatapis wanusir fiyupa rabyanäsiyäshurqayki. 

27Saymi chikiqninkunapa munayninman kachaykuptiki pasaypa 

nakasiyarqan. Lakikur manakayämushuptikimi jana pasapita pasa 
kuyapämurqayki. Saymi chikiqninkunapita salvayänanpaq akrashqayki 
runakunata kachamurqayki. 

28Chikiqninkunapita librina karmi yapay jusalikur rabyanäsiyäshurqayki. 

Saynöpami yapaypis kachaykuptiki chikiqninkuna pasaypa nakasiyarqan. 
Sayno nakar yapay manakayämushuptikimi jana pasapita pasa kuyapämur 
kutin kutin salvarqayki. 

29<<Leynikikunata cumpliyänanpaq yaparir yaparir tantiyaykäsiptikipis 

paykunaqa chukru shonqu karmi mandamientuykikunatapis 
cäsukuyarqansu. Ordenashqaykikunata cäsukur ali kawayänanta 
munaptikipis manami wiyakuyarqansu. Mana wiyakuq kayashpanmi 
nishqaykikunata chaskikuyarqansu. 

30<<Sayno kaptinpis aska watami awantarqayki. Tukuynöpa Espïrituyki 

yanapaptinmi profëtaykikunawan imaykanöpapis tantiyasirqayki. Saypis 
mana wiyakuq kayaptinmi juklä nación runakuna vinciyänanpaq 
kacharirqayki. 

31Kuyapäkuq kashpaykimi chipyaqqa ushakäsirqaykisu ni qonqaykurqaykisu. 

Qamqa ali shonqu y kuyapäkuq Tayta Diosmi kanki. 

32<<Tayta Diosnilä, qamqa kanki lapanpaq munayyuq, mansariypaq y 

poderösumi. Unay ayllükunawan pactuta rurar promitishqaykikunataqa mana 
qonqaypami imaypis cumplinki. Sayno kaykarqa promitishqaykino 
yanapaykalämay. 

Asiria nacionta mandaq reykuna nakasiyashqanpita pasa kananyaqmi 
nakaykäyä. Saynömi mandamaqnï reykuna, autoridänïkuna, cüräkuna, 
profëtaykikuna y unay ayllükunapis nakayarqan. 

33<<Noqakuna jusayuq kakäyaptïpis qamqa ali ruraq karmi ima 

päsayämaptinpis imaypis kachaykayämarqaykisu. 

34Mandamaqnï reykuna, autoridäkuna, cürakuna y unay ayllükunapis 

leynikikunata manami cäsukuyarqansu. Saynölami mandamientuykikunata 
yachasiptikipis chaskikuyarqansu. Mana jusalikuyänanpaq nikaptikipis 
manami wiyakuyarqansu. 

35Imaykayuq jatun nacionta munayninman churaykaptikipis manami 

cäsukuyäshurqaykisu. Imaykayuq kayänanpaq kamaripaykaptikipis 
jusalikuykunata manami kachariyarqansu. 

36<<Sayno kayashqanpitami kanan noqakuna jukpa munaynincho kaykäyä. 

Murupakur kushish ali kawayänanpaq unay ayllükunata qoykushqayki 
nacionchömi kananqa ashmayla kaykäyä. 

37Saymi juklä nación reykunaqa chakräkunacho wayuqtapis apakuyan. 

Kikïkunatapis uywäkunatapis munayninchömi sararäyäman. 
Jusalikuyashqäpitami sayno nakayänäpaq churayämashkanki. Pasaypami 
nakaykäyä>>. 

Tayta Diosta wiyakuyänanpaq promitiyashqan 

38 38 (10.1) Levitakuna sayno manakuyaptinmi runakuna niyarqan: <<Tayta 

Diosta wiyakunansipaq pactuta rurar kanan promitishun. Promitishqansita 
qelqaykur imaypis cumplinansipaq mandamaqninsikuna, levitakuna y 
cürakunapis firmayäsun>>. 

 

Nehemías 10 

1 1 (2) Say qelqashqanta firmayarqan Hacalíaspa surin gobernador Nehemías 

y Sedequías. 

2 2 (3) Saynöpis firmayarqan Seraías, Azarías, Jeremías, 

3 3 (4) Pasur, Amarías, Malquías, 

4 4 (5) Hatús, Sebanías, Maluc, 

5 5 (6) Harim, Meremot, Obadías, 

6 6 (7) Daniel, Ginetón, Baruc, 

7 7 (8) Mesulam, Abías, Mijamín, 

8 8 (9) Maazías, Bilgai y Semaías. Paykunaqa lapanpis cürakunami 

kayarqan. 

9 9 (10) Saynöpis firmaq levitakuna kayarqan Azaníaspa surin Jesúa, 

Henadadpita miraq Binúi, Cadmiel 

10 10 (11) y levita mayinkuna Sebanías, Hodías, Kelita, Pelaías, Hanán, 

11 11 (12) Micaía, Rehob, Hasabías, 

12 12 (13) Zacur, Serebías, Sebanías, 

13 13 (14) Hodías, Bani y Beninu. 

14 14 (15) Qelqashqanta firmaq mandaqkunanami kayarqan Paros, Pahat-

moab, Elam, Zatu, Bani, 

15 15 (16) Buni, Azgad, Bebai, 

16 16 (17) Adonías, Bigvai, Adín, 

17 17 (18) Ater, Ezequías, Azur, 

18 18 (19) Hodías, Hasum, Bezai, 

19 19 (20) Harif, Anatot, Nebai, 

20 20 (21) Magpías, Mesulam, Hezir, 

21 21 (22) Mesezabeel, Sadoc, Jadúa, 

22 22 (23) Pelatías, Hanán, Anaías, 

23 23 (24) Oseas, Hananías, Hasub, 

24 24 (25) Halohes, Pilha, Sobec, 

25 25 (26) Rehum, Hasabna, Maasías, 

26 26 (27) Ahías, Hanán, Anán, 

27 27 (28) Maluc, Harim y Baana. 

28 28 (29) Wakin firmaq runakunanami kayarqan cürakuna, levitakuna, punku 

täpakuqkuna, cantaqkuna, templucho aruqkuna y Tayta Diospa leyninkunata 
cumpliyänanpaq jäpa runakunapita witikamuqkunapis. Paykunawanmi 
kayarqan warminkuna, olqu surinkuna y warmi surinkuna. Say surinkuna 
lapanpis tantiyakuqnami kayarqan. 

29 29 (30) Ayllunkunawan y mandaqninkunawan shuntakarmi jurayashpan 

promitiyarqan Moisés chaskishqan leykunata imaypis cäsukuyänanpaq. 
Saynöpis promitiyarqan TAYTA DIOSNINSIPA lapan mandamientunkunata, 
ordenashqankunata y estatütunkunata cäsukuyänanpaqmi. 

30 30 (31) Saymi niyarqan: <<Kanan promitinsi mana Israel maqtakunawan 

jipash surinsikunata mana täsinansipaq y mana Israel jipashkunawan olqu 
surinsikunatapis mana täsinansipaqmi. 

31 31 (32) <<Saynöpis promitinsi jamay junaqcho o mayqan fiesta junaqchöpis 

imatapis mana rantinansipaqmi. Manami rantishunsu kaycho taq mana Israel 
runakuna negociunta rantikuq apayämuptinpis o chakranpita mikuykunata 
rantikuq apayämuptinpis. <<Saynölami promitinsi qanchis kaq watacho 
chakransikunata mana murunansipaq y jaqansikunatapis mana 
cobranansipaq. 

32 32 (33) <<Say jananmanpis promitinsi cada wata chusku grämu qellayta 

Tayta Diosninsipa templuncho gastukunapaq ofrendata churanansipaqmi. 

33 33 (34) Say qellay kanqa sagrädu tantapaq, waran waran rupasina saki 

mikuy ofrendapaq, waran waran rupasina sacrificiukunapaq, jamay junaq 
sacrificiukunapaq, lulu killacho y wakin fiestakunachöpis sacrificiukunapaq, 
sagrädu ofrendakunapaq, jusalikuyashqanpita purificasina sacrificiukunapaq 
y Tayta Diosninsita adorash templucho ima gastupaqpis. 

34 34 (35) <<Saynöpis promitinsi TAYTA DIOSNINSIPA templunman yantata 

apanansipaq. Say yantawanmi Diosninsipa leyninkunacho 
qelqaraykashqanno altarcho sacrificiuta rupasiyanqa. Ayllunsita imay 
töcashqantapis musyanansipaqmi suertita jitashkansi. Según suertimi cüra 
karpis, levita karpis o común runa karpis töcamashqaqa yantata cada wata 
apashun. 

35 35 (36) <<Saynöpis promitinsi TAYTA DIOSPA templunman cada 

wata primiciansita apanansipaqmi. Sayno apashun murupakushqansipita 
cosecharpis o jachakunapa wayuyninkunata cosecharpis. 

36 36 (37) Diosninsipa leyninkunacho qelqaraykashqanno qechpa surinsitapis 

templucho sirviq cürakunata entregashun. Saynöpis wäkansikunapa, 
uyshansikunapa y cabransikunapa punta yuriq orqu wawankunatapis 
entregashun. 

37 37 (38) Saynöpis primiciata apar Tayta Diosninsipa templuncho kaq 

almacén cuartukunaman alinnin kaqkunata shuntashun. Sayno shuntashun 
aqasikuy primiciata, jachakunapa wayuynin primiciata, vïnu primiciata y aceiti 
primiciatapis. Saykuna kanqa cürakunapaqmi. <<Saynöpis 
cosëchansipita diezmuta levitakunapaq shuntashun. Paykunami 
markansikunacho diezmuta shuntayan. 

38 38 (39) Levitakuna diezmuta shuntayaptin Aarón ayllu juk cüra walkisun. 

Levitakunapis diezmupita diezmuta rakiykur almacenkunaman 
churayänanpaq Tayta Diosninsipa templunman apayäsun. 

39 39 (40) <<Levita o mana levita karpis trïgu ofrendata, mushuq vïnu 

ofrendata y aceiti ofrendata apashun. Saykunata shuntashun templucho 
kaykaq almacén cuartukunaman. Saychömi sagrädu manëjukuna kaykäyan. 
Saynöpis turnun töcaptin saychömi cürakuna, punku täpakuqkuna y 

cantaqkuna kaykäyan. <<Tayta Diosninsita templuncho imaypis 
sirviyänanpaq lapan nistashqanta promitishqansinöla kamaripäshun>>. 

 

Nehemías 11 
Jerusaléncho täyänanpaq aywaqkuna 

1 Crónicas 9.1-34 

1Judá provinciapa mandaqninkunaqa lapanpis Jerusalénchömi täyarqan. 

Wakin runakunami suertita jitayarqan cada chunka ayllupita juk ayllu Tayta 
Dios akrashqan Jerusaléncho täyänanpaq. Wakin kaqnami jinan 
markankunalachöna quëdakuyarqan. 

2Wakinnami voluntäninpita aywayarqan Jerusaléncho täyänanpaq. 

Paykunatami runakuna kushish chaskikuyarqan. 

3Judá provinciacho quëdaqkunaqa kikinkunapa chakrankunacho y 

markankunachömi täkuyarqan. Say runakuna kayarqan 
cürakuna, levitakuna, templucho aruqkuna, Salomónpa ashmayninkunapita 
miraqkuna y wakin Israel runakunapis. Jerusaléncho täyänanpaq 
markankunapita aywaq runakuna pï pï kayashqanpis kaychömi qelqaraykan. 
Paykunaqa cada ünunmi ayllunkunapa mandaqnin kayarqan. 

4(Jerusalénchömi Judá trïbu runakuna y Benjamín trïbu runakuna täyarqan.) 

Judá trïbu runakunapita Jerusalénman aywaq runakunami kayarqan: 

Ataías (Payqa karqan Uzíaspa surinmi. Uzías karqan Zacaríaspa surinmi. 
Zacarías karqan Amaríaspa surinmi. Amarías karqan Sefatíaspa surinmi. 
Sefatías karqan Mahalaleelpa surinmi. Mahalaleel karqan Fares ayllumi) 

5y Maasías. (Payqa karqan Barucpa surinmi. Baruc karqan Colhozipa 

surinmi. Colhoze karqan Hazaíaspa surinmi. Hazaías karqan Adaíaspa 
surinmi. Adaías karqan Joiaribpa surinmi. Joiarib karqan Zacaríaspa surinmi. 
Zacaríasnami karqan Judápa surin Sela ayllu.) 

6Judápa surin Fares ayllu runakuna Jerusaléncho täyarqan chusku pachak 

soqta chunka puwaq (468) runakunami. Paykuna lapanpis kayarqan ali 
chölulantaqmi. 

7-8Benjamín trïbu runakunapita Jerusalénman aywaq runakunami kayarqan 

Salú, Gabai y Salai. Salúqa karqan Mesulampa surinmi. Mesulam karqan 
Joedpa surinmi. Joed karqan Pedaíaspa surinmi. Pedaías karqan Colaíaspa 
surinmi. Colaías karqan Maasíaspa surinmi. Maasías karqan Itielpa surinmi. 
Itiel karqan Jesaíaspa surinmi. Jerusalénman aywaq Benjamín trïbu 
runakunami kayarqan esqun pachak ishkay chunka puwaq (928) runakuna. 

9Paykunapa mandaqninmi karqan Zicripa surin Joel. Joeltanami say 

markacho mandäsirqan Senúapa surin Judá. 

10Jerusalénman aywaq cürakunami kayarqan Joiaribpa surin Jedaías, Jaquín 

11y Seraías. Seraías karqan Hilcíaspa surinmi. Hilcías karqan Mesulampa 

surinmi. Mesulam karqan Sadocpa surinmi. Sadoc karqan Meraiotpa surinmi. 
Meraiot karqan Ahitobpa surinmi. Ahitobqa karqan mandaq cürami. 

12Jedaías ayllu cürakunami kayarqan puwaq pachak ishkay chunka ishkay 

(822) runakuna. Paykunaqa templuchömi Tayta Diosta sirviyarqan. 
Paykunawanmi kaykarqan cüra Adaías. Adaías karqan Jerohampa surinmi. 
Jeroham karqan Pelalíaspa surinmi. Pelalías karqan Amsipa surinmi. Amsi 
karqan Zacaríaspa surinmi. Zacarías karqan Pasurpa surinmi. Pasur karqan 
Malquíaspa surinmi. 

13Adaías ayllucho mandaqkunalata yupaptin karqan ishkay pachak chusku 

chunka ishkay (242) runakunami. Paykunawanmi karqan cüra Amasai. 
Amasai karqan Azareelpa surinmi. Azareel karqan Azaipa surinmi. Azai 
karqan Mesilemotpa surinmi. Mesilemot karqan Imerpa surinmi. 

14Amasai ayllu cürakunami kayarqan juk pachak ishkay chunka puwaq (128) 

runakuna. Paykunaqa lapanpis kayarqan ali chölulantaqmi. Mandaqninmi 
karqan Gedolimpa surin Zabdiel. 

15Jerusalénman aywaq levitakunami kayarqan: Semaías (Pay karqan 

Hasubpa surinmi. Hasub karqan Azricampa surinmi. Azricam karqan 
Hasabíaspa surinmi. Hasabías karqan Bunipa surinmi), 

16Sabetai, Jozabad (paykunaqa levitakunapa mandaqnin kar Diospa templun 

waqtancho aruqkunapa capatazninmi kayarqan), 

17Matanías (Pay karqan Micaíapa surinmi. Micaía karqan Zabdipa surinmi. 

Zabdi karqan Asafpa surinmi. Asaf karqan Tayta Diosta manakushqan höra 
alabaqkunapa directorninmi), Bacbuquías (Pay karqan Mataníasta 
mandäsiqmi) y Abda (Pay karqan Samúapa surinmi. Samúa karqan Galalpa 
surinmi. Galal karqan Jedutúnpa surinmi). 

18Tayta Dios akrashqan sagrädu Jerusaléncho taq levitakunami kayarqan 

ishkay pachak puwaq chunka chusku (284). 

19Jerusalén punku täpakuq runakunami kayarqan Acub, Talmón y 

ayllunkuna. Paykuna Jerusalénman aywayarqan juk pachak qanchis chunka 
ishkay (172) runakunami. 

20Saypita kaqqa Israel runakuna, cürakuna y levitakunapis täyarqan Judácho 

kaykaq kikinkunapa markankunachönami. 

21Diospa templuncho aruqkuna täyarqan Ofel barriuchömi. Paykunapa 

mandaqninkunami kayarqan Zihawan Gispa. 

22Jerusaléncho taq levitakunapa mandaqnin karqan Uzimi. Uzi karqan 

Banipa surinmi. Bani karqan Hasabíaspa surinmi. Hasabías karqan 
Mataníaspa surinmi. Matanías karqan Micaíapa surinmi. Micaía karqan Asaf 

ayllumi. Paykuna kayarqan Tayta Diospa templuncho cantaqkunapa 
directorninmi. 

23Templucho cantaqkuna waran waran churanakuypa cantayänanpaqmi rey 

ordenash karqan. 

24Mesezabeelpa surin Petaíastami rey churash karqan runakuna 

quejakuyashqanta arreglananpaq. Mesezabeel karqan Zera ayllumi. Zera 
karqan Judápa surinmi. 

25Wakin kaq Judá trïbu runakuna täyarqan Quiriat-arba particho y 

caseriunkunacho, Dibón particho y caseriunkunacho y Jecabseel particho y 
caseriunkunacho. 

26Saynöpis täyarqan Jesúa markacho, Molada markacho, Bet-pelet 

markacho, 

27Hazar-sual markacho, Beerseba particho y caseriunkunacho, 

28Siclag markacho, Mecona particho y caseriunkunacho, 

29En-rimón particho, Zora particho, Jarmut particho, 

30Zanoa particho, Adulam particho y caseriunkunacho, Laquis particho y 

Azeca particho y caseriunkunacho. Saymi Judá trïbu runakunaqa täyarqan 
Beersebapita hasta Hinom raqrayaq. 

31Benjamín trïbu runakunami täyarqan Geba markacho, Micmas markacho, 

Aía markacho, Bet-el particho y caseriunkunacho, 

32Anatot markacho, Nob markacho, Ananías markacho, 

33Hazor markacho, Ramá markacho, Gitaim markacho, 

34Hadid markacho, Seboim markacho, Nebalat markacho, 

35Lod markacho, Ono markacho y Artesänukuna Täyashqan Pampa 

niyashqanchöpis. 

36Wakin levitakunaqa Judá trïbu runakuna täyashqanpita aywakuyarqan 

Benjamín trïbu runakuna täyashqancho täyänanpaqmi. 

 

Nehemías 12 
Jerusalénman aywaq levitakuna y cürakuna 

1Babiloniapita Jerusalénman aywarmi Salatielpa surin Zorobabelwan 

mandaq cüra Jesúa cürakunata y levitakunata pushayarqan. Pushayashqan 
cürakunami kayarqan Seraías, Jeremías, Esdras, 

2Amarías, Maluc, Hatús, 

3Secanías, Rehum, Meremot, 

4Iddo, Gineto, Abías, 

5Mijamín, Maadías, Bilga 

6y Semaías. Saynölami paykunawan kayarqan Joiarib, Jedaías, 

7Salú, Amoc, Hilcías y Jedaías. Wakin kayarqan cürakunapa mandaqnin y 

wakinnami kayarqan cürakunala. Paykuna cüra kayarqan Jesúa mandaq 
cüra kashqan wisanmi. 

8Pushayashqan levitakunami kayarqan Jesúa, Binúi, Cadmiel, Serebías, 

Judá y Matanías. Paykunami levita mayinkunawan Tayta Diosta alabayaq. 

9Tayta Diosta alabayaptinmi nawpanman Bacbuquíaswan Uni ichikuyarqan 

paykunapis Diosta alabayänanpaq. Bacbuquíaswan Unipis levitami 
kayarqan. 

10Jesúa karqan Joiacimpa taytanmi. Joiacim karqan Eliasibpa taytanmi. 

Eliasib karqan Joiadapa taytanmi. 

11Joiada karqan Jonatánpa taytanmi. Jonatán karqan Jadúapa taytanmi. 

12Kaychömi qelqaraykan cüra ayllukunapa mandaqninkuna pï pï 

kayashqanpis. Paykuna mandaq kayarqan Joiacim mandaq cüra kaykänan 
wisanmi: Seraías ayllucho mandaq karqan Meraías. Jeremías ayllucho 
mandaq karqan Hananías. 

13Esdras ayllucho mandaq karqan Mesulam. 

Amarías ayllucho mandaq karqan Johanán. 

14Melicú ayllucho mandaq karqan Jonatán. Sebanías ayllucho mandaq 

karqan José. 

15Harim ayllucho mandaq karqan Adna. Meraiot ayllucho mandaq karqan 

Helcai. 

16Iddo ayllucho mandaq karqan Zacarías. Ginetón ayllucho mandaq karqan 

Mesulam. 

17Abías ayllucho mandaq karqan Zicri. Miniamín ayllucho mandaq karqan.... 

Moadías ayllucho mandaq karqan Piltai. 

18Bilga ayllucho mandaq karqan Samúa. Semaías ayllucho mandaq karqan 

Jonatán. 

19Joiarib ayllucho mandaq karqan Matenai. Jedaías ayllucho mandaq karqan 

Uzi. 

20Salai ayllucho mandaq karqan Calai. 

Amoc ayllucho mandaq karqan Eber. 

21Hilcías ayllucho mandaq karqan Hasabías. Jedaías ayllucho mandaq 

karqan Natanael. 

22Levitakunapa mandaqninkuna pï pï kashqanta y cüra ayllukunapa 

mandaqninkuna pï pï kashqanta qelqayarqan Eliasib mandaq cüra kaykänan 
wisan, Joiada mandaq cüra kaykänan wisan, Johanán mandaq cüra 
kaykänan wisan y Jadúa mandaq cüra kaykänan wisanmi. Sayno 
qelqayarqan hasta Persia nacioncho rey Darío mandaykänan wisanyaqmi. 

23Levitakunapa mandaqninkuna sayno acta libruman jutinkunata 

qelqayarqan hasta Eliasibpa surin Johanán wanushqanyaqmi. 

24Levitakunapa mandaqninkunami kayarqan Hasabías, Serebías y 

Cadmielpa surin Jesúa. Paykunapa nawpanmanmi levita mayinkuna 
ichikuyarqan Tayta Diosta agradëcikur alabäsiyänanpaq. Turnun töcaptin 
sayno rurayänanpaqmi Tayta Diosta sirviq David unay mandarqan. 

25Almacén cuartukunata täpakuqkuna kayarqan Matanías, Bacbuquías, 

Obadías, Mesulam, Talmón y Acub. Say cuartukunaqa templu patiuman 
yaykuna punkukuna nawpanchömi kayarqan. 

26Paykunaqa kawayarqan Jesúapa surin Joiacim mandaq cüra kaykänan 

wisanmi. Joiacimqa karqan Josadacpa wilkanmi. Saynöpis paykuna 
kawayarqan Nehemías gobernador kaykänan wisan y cüra Esdras leyta 
yachasiq kaykänan wisanmi. 

Jerusalén murällata inaugurayashqan 

27Jerusaléncho sharkasiyashqan murällata 

inaugurayänanpaqmi levitakunata maysaycho täyaptinpis Jerusalénman 
qayasimurqan. Sayno qayasimurqan platïllukunata, salteriukunata y 
arpakunata tukar Tayta Diosta agradëcikur kushikuypita cantayänanpaqmi. 

28Saymi cantayänanpaq levitakuna shuntakäyarqan Jerusalénpa nawpan 

markakunapita y Netofapa nawpan markakunapita. 

29Saynöpis shuntakäyarqan Gilgal, Geba y Azmavet cercankunapitami. Say 

cercankunachömi levitakuna wayinkunata sharkasish kayarqan. 

30Fiestata rurayänanpaqmi puntata cürakuna y levitakuna armakur 

purificakuyarqan. Purificakurirnami runakunata, marka murällata y murällapa 
punkunkunata purificayarqan. 

31Saypitanami Judá provinciapa mandaqninkunata wisäsirqä murälla 

jananman. Saychömi churarqä ishkay grüpu cantaqkunata. Punta kaq 
grüpumi aluq kaqläpa aywarqan Qanra Jitakuna jutiyuq punku jananpa. 

32Paykunapa qepantami aywarqan Osaías pulan Judá mandaqkunata 

pushash. 

33Saynöpis aywayarqan Azarías, Esdras, Mesulam, 

34Judá, Benjamín, Semaías y Jeremías. 

35-36Paykunaqa cüralantaqmi kayarqan. Say 

cürakunami cornëtata tukaraykar aywayarqan. Paykunawanmi aywayarqan 
Zacarías y ayllunkuna Semaías, Azarael, Milalai, Gilalai, Maai, Natanael, 
Judá y Hanani. (Zacaríasqa karqan Jonatánpa surinmi, Jonatán karqan 
Semaíaspa surinmi, Semaías karqan Mataníaspa surinmi, Matanías karqan 
Micaíaspa surinmi, Micaías karqan Zacurpa surinmi y Zacur karqan Asafpa 
surinmi.) Lapanpis say cürakunami instrumentukunata tukaraykar 
aywayarqan. Say instrumentukunaqa Tayta Diosta sirviq David tukashqan 
instrumentunömi kayarqan. Paykunapa nawpantami aywarqan leykunata 
yachasiq Esdras. 

37Pukyu jutiyuq punkuman chaykurmi grädapa wisäyarqan Davidpa 

Markan nishqan partiyaq. Saypa aywarmi päsayarqan Davidpa palaciunpa. 
Nirkurnami inti jeqamunan kaqläpa päsar chäyarqan Yaku jutiyuq punkuyaq. 

38Ishkay kaq grüpu cantaqkunanami isuq kaqläpa aywayarqan murälla 

janalanpa. Qepantami wakin runakunawan juntu noqapis aywarqä. 
Päsayarqä Jornu törrita, Anchu Perqa nishqanta, 

39Efraín punku jananpa, Jesana punku jananpa, Pescädu punku jananpa, 

Hananeel törrita, Pachak jutiyuq törrita y Uyshakuna punku jananpa. 
Wardiakuna jutiyuq punku jananman chaykurmi ichikuykuyarqä. 

40Saypitanami ishkan grüpu cantaqkuna Tayta Diospa templunman chaykur 

sitiunman kamakäyarqan. Noqapis saynölami noqawan kaykaq 
mandaqkunawan kamakäyarqä. 

41Cornëtan aptash cürakunapis noqawanmi kaykäyarqan. Say cürakunami 

kayarqan Eliacim, Maaseías, Miniamín, Micaías, Elioenai, Zacarías y 
Hananías. 

42Paykunapa qepantami aywayarqan Maasías, Semaías, Eleazar, Uzi, 

Johanán, Malquías, Elam y Ezer. Alabanzakunata cantaqkunami fuertipa 
cantayarqan. Paykunapa directorninmi karqan Izrahías. 

43Say junaqmi Tayta Diospaq saysika uywakunata pishtar sacrificiuta 

rupasiyarqan. Tayta Dios yanapäyämaptinmi fiyupa kushikur fiestata 
rurayarqä. Warmikunapis wamrakunapis kushishqami saycho kaykäyarqan. 
Jerusaléncho fiestata kushish rurayashqä karuyaqmi wiyakarqan. 

Cürakunapaq y levitakunapaq apayämushqan 

44Say junaqmi churayarqan almacén cuartu täpaqkunata. 

Ofrendakunata, primiciakunata y diezmukunata markakunapita y 
chakrakunapita Judá runakuna apayämuptinmi say täpaqkuna chaskiykur 
almacén cuartukunaman churayarqan. Leykuna nishqannömi say 
shuntayashqan karqan cürakunapaq y levitakunapaq. Judá runakuna sayno 

shuntayarqan cürakuna y levitakuna Tayta Diospa templuncho 
sirviyashqanpita kushikurmi. 

45Cürakunawan levitakunami purificación ruraykunata rurayashpan Tayta 

Diosta shumaq sirviyarqan. Saynölami cantaqkuna y punku täpakuqkunapis 
David y surin Salomón ordenayashqannöla lapanta cumpliyarqan. 

46Tayta Diosta sayno sirviyarqan rey David y cantaqkunapa directornin Asaf 

kawashqan wisan Tayta Diosta sirviyashqannömi. Say wisanmi 
cantaqkunapa directornin dirigiptin Tayta Diosta agradëcikur templucho 
alabayarqan. 

47Zorobabel mandashqan wisan y Nehemías mandashqan wisanpis waran 

waranmi Israel runakunaqa saki mikuy ofrendakunata cantaqkunapaq y 
punku täpakuqkunapaq apayämuq. Saynölami levitakunapaqpis apayämuq. 
Levitakunanami chaskiyashqankunata Aarónpita miraqkunata aypuyaq. 

 

Nehemías 13 
Tayta Diosta adorayänanpaq shuntakäyashqanpita jäpa runakunata 

qarquyashqan 

1Say junaqmi lapan juntakaykuyaptin Moisés qelqashqan rölluta liyiyarqan. 

Saycho liyiyaptinmi tantiyayarqan amonita runakuna ni moabita runakuna 
Tayta Diosta adorayänanpaq shuntakäyashqanman imaypis mana 
yaykuyänanpaq nikashqanta. 

2Israel runakuna Canaánman chaykäyaptinmi say runakunaqa mikuyta 

kamaripäyarqansu ni yakuta upuyänantapis kachapäyarqansu. Saypa 
trukanqa Balaamtami pägayarqan Israel runakunata maldicionananpaq. 
Sayno maldicionananta munaptinpis Tayta Diosninsi mana kachapaptinmi 
maldicionananpa trukan bendisirqan. 

3Say ley nishqanta wiyaykurmi mana Israel warmincho yuriq surinkunataqa 

consientiyarqansu templuman yaykuyänanta. 

Runakunata Nehemías tantiyasishqan 

4Nawpatanami cüra Eliasib compädrita rurarqan Tobíaswan. Eliasibqa Tayta 

Diosninsipa templuncho almacén cuartukunata täpakuqmi karqan. 

5Saychömi Tobíasta jatun almacén cuartuta rikasirqan tänanpaq. Saymanmi 

nawpata churayarqan saki mikuy ofrendakunata, inciensukunata, 
manëjukunata, trïgupita diezmukunata, vïnupita diezmukunata y aceitipita 
diezmukunatapis. Moisés qelqashqan leykunacho nikan levitakunapaq, 
cantaqkunapaq y punku täpakuqkunapaq say diezmukuna kashqantami. 
Saynöpis say almacén cuartumanmi churayarqan cürakunapaq 
ofrendakunata. 

6Say wisan manami Jerusalénchösu kaykarqä, sinöqa ilaykarqä Babilonia 

nacionpa mandaqnin rey Artajerjesta watukaq aywash karmi. Say karqan 
kimsa chunka ishkay (32) wata Artajerjes mandaykänan wisanmi. Saypita 
manaraq aska watakuna päsaptinmi Jerusalénman yapay kutirqä reypa 
permïsunwan. 

7Jerusalénman chaykurmi musyarqä Tayta Diospa templun patiucho Tobías 

tänanpaq cuartuta Eliasib rikasir lutanta rurashqanta. 

8Saymi rabyanashpä Tobías taykashqan cuartupita lapan imaykankunatapis 

waqtaman jitasirqä. 

9Nirkurmi ordenarqä say cuartukunata awir purificayänanpaq. Saynöpis 

ordenarqä Tayta Diospa templuncho manijayashqan sagrädu manëjukunata, 
ofrendakunata y inciensukunata cuartuman kutisiyänanpaq. 

10Saynöpis wilayämarqan levitakunapaq mikuykunata templuman manana 

apayashqantami. Sayno mana apayaptinshi pishïpakur levitakuna y 
cantaqkuna cada ünun chakrankunaman kutikuyänaq. 

11Saymi autoridäkunata olqutupar nirqä: <<¡Imanirtaq Tayta Diospa 

templunman apayämunaykipaq kaqkunata apayämunkinasu!>> Nirkurnami 
cürakunata y levitakunata qayaykasir templucho kaq aruyninkunaman 
kutisirqä. 

12Saymi lapan Judá runakuna templu almacén cuartukunaman trïguta, vïnuta 

y aceititapis diezmuta apayarqan. 

13Nirkurnami almacén cuartuta täpayänanpaq churarqä cüra Selemíasta, 

secretariu Sadocta y levita Pedaíasta. Paykunata yanapänanpaqmi churarqä 
Hanánta. Payqa karqan Zacurpa surin y Mataníaspa wilkanmi. Say 
chuskunkunata churarqä yärakuypaq kayaptinmi. Paykunanami cüra 
mayinkunata y levita mayinkunata mikuykunata aypuyarqan. 

14<<Tayta Diosnilä, templuykicho shumaq sirviyäshunaykipaq cürakunata y 

levitakunata kutisishqäta ama qonqaykulaysu>>. 

15Say wisanmi Judácho wakin runakunata rikarqä jamay junaqcho vïnupaq 

üvata jaruykäyaqta. Wakintanami rikarqä trïguta shuntaykur ashnunkunawan 
apaykäyaqta. Saynöpis rikarqä vïnuta, üvata, hïgusta y imaykatapis jamay 
junaqcho Jerusalénman apaykäyaqta. Saymi olqutuparqä say junaqcho 
apayashqankunata rantikuyaptin. 

16Saynölami Tiro runakunapis pescäduta y imaykatapis apasiyämurqan 

jamay junaqcho Judá runakunata Jerusaléncho rantikuyänanpaq. 

17Saymi Judá autoridäkunata olqutupar nirqä: <<Qamkunaqa jamay junaqta 

mana respitar mana alitami ruraykäyanki. 

18Unay ayllunsikunatapis jamay junaqcho rantikuyaptinmi Tayta Diosninsi 

castigarqan. Saymi markansita ushakäsiptin pasaypa nakashkansi. 
Qamkunapis ¡imanirtaq jamay junaqta respitayankisu! Mana respitayaptikiqa 
yapaymi castigamäshun>>. 

19Nirkurnami ordenarqä jamay junaq qalaykunan tardi Jerusalén punkuta 

wichqayänanpaq y jamay junaq päsarkuptinraq kichayänanpaq. Saypitanami 
marka yaykuna punkukunaman ashmaynï runakunata churarqä jamay 
junaqcho runakuna imatapis yaykasiyta munayaptin mana 
kachapäyänanpaq. 

20Saymi jamay junaqcho rantikuqkuna waräyarqan Jerusalén punkucho. 

Sayno waräyarqan juk ishkay jamay junaqkunami. 

21Saymi nirqä: <<Murälla nawpanman ama posädakuyaysu. Yapay saycho 

posädakuyaptikiqa carcilmanmi wichqasiyäshayki>>. Sayno niptïmi jamay 
junaqcho shayämurqannasu. 

22Nirkurnami levitakunata ordenarqä armakur purificakuyänanpaq. Saynöpis 

nirqä jamay junaqta respitasir markaman yaykuna punkukunata 
cuidayänanpaq. <<Tayta Dios, sayno rurashqäta yarpar kuyapaykalämay>>. 

23Say wisanmi cuentata qokurqä wakin Israel runakuna Asdod 

warmikunawan, amonita warmikunawan y moabita warmikunawan 
taykäyashqanta. 

24Wakin surinkunaqa Israel runakunapa idiömanta parlayta mana yachar 

Asdod runakunapa o juklä runakunapa idiömantami parlayarqan. 

25Saymi olqutupar paykunata maldicionarqä. Wakintanami maqarqä. 

Wakintanami aqsanta lukirqä. Nirkurmi Tayta Diospa jutincho promitisirqä 
warmi surinkunata ni olqu surinkunatapis jäpa runakunapa surinkunawan 
mana täsiyänanpaq ni kikinkunapis say runakunapa warmi surinkunawan 
mana täyänanpaq. 

26Saynöpis kaynömi nirqä: <<¿Manaku yarpäyanki Israel runakunapa 

mandaqnin rey Salomónpis jäpa warmikunawan tar jusalikushqanta? Payqa 
maysay nacioncho reykunapitapis mas yachaqmi karqan. Saynöpis Tayta 
Dios payta kuyar Israel runakunapa mandaqnin rey kananpaqmi churarqan. 
Sayno kaykarpis jäpa warminkuna shakyäsiyaptinmi juk dioskunata 
adorarqan. 

27¿Qamkuna rurayashqaykinösuraq noqakunapis jäpa warmikunawan 

täyäman? Qamkunaqa Diosninsita mana cäsur pasaypa mana alitami 
rurayashkanki>>. 

28Mandaq cüra Eliasibpa surin Joiadapa juk surinmi tarqan horeo runa 

Sanbalatpa surinwan. Saymi say runata Jerusalénpita qarqurqä. 

29<<Tayta Diosnilä, paykunaqa cüra kaykarmi lutanta rurayash. Saynölami 

cüra kayänanpaq levitakunawan pactu rurashqaykita manakaqman 
churayash. Sayno rurayashqanpita mana qonqaylapa castigaykulay>>. 

30Saynömi paykunata tantiyasirqä jäpa warmikunawan mana täyänanpaq. 

Saynöpis cürakunata y levitakunata churarqä Tayta Diosta templucho 
trukanakuypa sirviyänanpaqmi. 

31Saynöpis runakunata ordenarqä imay junaq yantata churayämunanpaq y 

imay junaq primiciata shuntayashqanta apayämunanpaqmi. <<Tayta 
Diosnilä, imaypis yarpaykulay yanapämänaykipaq>>. 

Ester 
Ester 1 

Mikuyta rey Asuero rurasishqan 

1Juk reymi karqan Asuero jutiyuq. Paymi India nacionpita qalaykur Etiopía 

nacionyaq pachak ishkay chunka qanchis (127) provinciakunapa mandaqnin 
karqan. 

2Rey Asueruqa Susa markapitami lapan say provinciakunata mandarqan. 

3Kimsa wata mandaq kaykarmi fiestata rey Asuero rurarqan lapan 

mandäsiqninkunapaq, Persiacho y Mediacho soldädukunapa 
capitanninkunapaq y provinciakunapa autoridäninkunapaq. 

4Say fiestata soqta killantin rurasirqan seqaypa rïcu y munayyuq kashqanta 

runakuna musyayänanpaqmi. 

5Fiesta rurayta ushaskirnami Susa markacho taq runakunatana rey Asuero 

qayasirqan palaciunpa patiuncho qanchis junaq fiestata rurar mikuyänanpaq. 
Saymi rïcupis pobripis sayman aywayarqan. 

6Palaciupa patiunchömi juk ramädata yuraq y azul fïnu toldukunawan 

qatayarqan. Lïnupita rurash granäti cordonkunawanmi say toldukuna 
wataräyarqan qellaypita rurash arguëllakunaman. Say arguëllakunami 
marmolpita rurash columnakunacho laqaräyarqan. Saynölami qoripita y 
qellaypita rurash kuyaylapaq bancakunapis saycho karqan. Say patiupa 
pïsunmi adornararqan kuyaylapaq läja rumikunawan, pórfido rumikunawan y 
yuraq y yana marmolkunawan. 

7Rey Asueruqa vïnupis jinay jinay kaptinmi qoripita rurash cöpakunawan 

jichay jichay qarakasirqan. Cada cöpami jukniraq jukniraq rurash karqan. 

8Vïnuta qarakuqkunatami rey Asuero nirqan upuyta mana munaq kaqtaqa 

pitapis mana obligananpaq, sinöqa upuyta munaq kaqla upunanpaq. 

9Say qayasishqan runakunapa warminkunapaqnami reina Vastipis mikuyta 

rurasirqan. Paykunaqa rey Asuerupa palaciun rurinchönami mikuyarqan. 

Reina kaykashqanpita Vastita qarqushqan 

10Fiesta qalaykushqanpita qanchis junaqtami rey Asuero shinkatash kar 

yärakushqan kaq qanchis eunucu runakunata qayasirqan. Paykuna 
kayarqan Mehumán, Bizta, Harbona, Bigtán, Abagta, Zetar y Carcas. 

11Chaykuyaptinmi say runakunata kacharqan warmin Vastita corönan jatishta 

pushayämunanpaq. Común runakunapis y autoridäkunapis Vasti kuyaylapaq 
kashqanta rikayänanpaqmi sayman pushayänanpaq nirqan. 

12Pushayänanpaq qanchis eunucu runakunata rey kachaykaptinpis Vastiqa 

manami aywayta munarqansu. Aywayta mana munashqanta wilayaptinmi rey 
Asueruqa fiyupa rabyanarqan. 

13Say wisanmi imapis kaptin ley yachaqkuna reyta imaypis yäsiyaq. Saymi 

paykunata rey qayasirqan imata rurananpaq kashqantapis 
tantiyasiyänanpaq. 

14Ley yachaq runakunacho rey Asuerupa mas amïgunkuna kayarqan 

Carsena, Setar, Admata, Tarsis, Meres, Marsena y Memucánmi. Say 
runakunaqa intëru Persiacho y Mediacho respitädumi kayarqan. Paykunami 
reypa yäsiqninkuna y mandäsiqnin autoridäninkuna kayarqan. 

15Paykunatami rey Asuero tapurqan: <<Kachashqä eunucu runakunawan 

qayaykäsiptï Vasti manami cäsumashno. ¿Imata ruranäpaqtaq ley nikan?>> 

16Saymi mandäsiqnin autoridäkunapa nawpancho rey Asueruta Memucán 

nirqan: <<Tayta rey, warmiki Vasti manami qamlatasu manakaqman 
churashushkanki, sinöqa mana cäsushushpayki maysaycho 
mandäsishuqnikikunatapis y mandashqayki provinciakunacho taq 
runakunatapis manakaqmanmi churash. 

17Reina Vasti mana cäsukushqanta musyaykurqa wakin warmikunapis 

saynölami runankunata cäsukuyanqasu. Mana cäsukurmi niyanqa: <Rey 
Asuero qayasiptinpis reina Vasti manashi aywarqansu>. 

18Persiacho y Mediacho mandäsishuqniki autoridäkunapa warminkunapis 

reina Vasti sayno rurashqanta wiyaykurqa runanta mananami 
cäsukuyanqasu. Sayno rurayaptinqa rimanakularmi kawayanqa. 

19<<Tayta rey, sayno mana kananpaq juk leyta rurashun mandashqayki 

kaqchöqa lapanpis cumpliyänanpaq. Say leyta imaypis cumpliyänanpaq 
Persiacho y Mediacho kaq wakin leykuna qelqaraykashqan librucho qelqash 
kasun. Say ley kasun warmiki Vasti imaypis nawpaykiman mana 
kutimunanpaq y mas cäsukuq kaq ali warmina paypa trukan reina kananpaq. 

20Say leyta maysaychöpis mandashqayki kaqcho musyasishun. Musyarmi 

warmikuna mansapakur runanta poquq kaptinpis muchuq kaptinpis 
respitayanqa>>. 

21Memucán sayno niptinmi rey Asuero y yanapaqninkunapis <<say 

nishqaykiqa alimi kaykan>> niyarqan. Saymi say yäsishqannöla lapanta 
qelqaykur 

22ordinta apasirqan mandashqan kaqmanqa maysay provinciakunamanpis. 

Say órden qelqararqan kikinkunapa idiömankunacho y imanöpis 
qelqayashqan estïlunchömi. Say ordinmi nirqan lapan runakuna warminta 
munaynincho sararäyänanpaq. 

 

Ester 2 
Esterta reina kananpaq churashqan 

1Rabyanaynin päsaskiptinnami rey Asueruqa warmin Vastipaq seqaypa 

lakikurqan. Saynöpis lakikurqan nawpanman mana kutinanpaq juk leyta 
rurashqanpita. 

2Sayno lakikushqanta musyaykurmi mandäsiqninkuna niyarqan: <<Vastipa 

trukanta akranaykipaq maysaypitapis shuntasimushun kuyaylapaq doncëlla 
jipashkunata. 

3Cada mandashqayki provinciakunacho runakunata churashun say 

jipashkunata akraykur pushayämunanpaq. Susaman chaykasimur 
pushayäsun makikicho kaykaq warmikuna täyashqan palaciuman. Saycho 
täyaptinnami yärakushqayki eunucu Hegaipa makinman churashun wakin 
warmikikunata cuidashqannöla paykunatapis cuidananpaq. Say jipashkuna 
mas kuyanaylapaq kayänanpaq ima nistashqantapis Hegai kamaripäsun. 

4Paykunapitami mayqan jipashtapis kuyaylapaq kaqta akranki Vastipa trukan 

reina kananpaq>>. Sayno niyaptinmi rey Asuero kushikur yäsiyashqannöla 
jipashkunata shuntayämunanpaq nirqan. 

5Susa markachömi Israel runa Jairpa surin Mardoqueo tarqan. Jairpa 

taytanmi karqan Simei. Simeipa taytanmi karqan Cis. Paykunaqa Benjamín 
trïbu runakunami kayarqan. 

6Mardoqueutami aska runakunatawan rey Nabucodonosor prësu aparqan 

Jerusalénpita Babilonia nacionman. Paykunatawanmi Judá nacionpa 
mandaqnin rey Jeconíastapis prësu aparqan. 

7Mardoqueupami prïma panin karqan Hadasa jutiyuq jipash. Paypa jukaq 

jutinmi karqan Ester. Payqa kuyaylapaq ali jipashmi karqan. Esterpa maman 
y taytan wanuykuyaptinmi Mardoqueuqa legitimakushpan surintano 
ashmakurqan. 

8Rey Asuero nishqannömi Susa markaman jipashkunata shuntaykur reypa 

palaciunman apayarqan. Nirkurmi say jipashkunata y Estertapis Hegaipa 
makinman churayarqan cuidananpaq. 

9Esterwan yachanänakurmi Hegaiqa mas kuyaylapaq kananpaq ima 

nistashqankunatapis y ali mikuykunatapis puestuparqan. Nirkurmi Esterta 
shumaq atiendiyänanpaq mas yärakushqan qanchis warmikunata 
ordenarqan. Say qanchis warmikunawanmi Estertapis pusharqan palaciucho 
kaq mas alinnin cuartukunaman saycho täyänanpaq. Say cuartukuna karqan 
reypa warminkuna y concubïnankuna täyashqan palaciuchömi. 

10Mardoqueo yäsishqannömi Esterqa wilakurqansu Israel warmi kashqanta. 

11Ester imano kaykashqantapis musyananpaqmi warmikuna täyashqan 

palaciu patiu punkuman Mardoqueo aywaq. 

12Say palaciuchömi lapan jipashkunata kuyaylapaq kayänanpaq juk wata 

shumaq ashmayarqan. Saymi mïrrawan talush aceitiwan soqta killantin 
lushikuyaq. Saypita mastami crëmakunawan y perfümikunawan soqta 
killantin lushikuyaq. Saypitanami turnun chämuptin rey Asueruman aywayaq. 

13Tashqan wayipita reypa palaciunman aywayaptinmi mas kamaraqla 

kayänanpaq mödanatapis y alhäjakunatapis kamaripaq. 

14Rey Asueruwan punushqanpita waraynin tutanami reypa concubïnankuna 

täyashqan kaq cuartukunamanna jipash aywaq. Saychömi Saasgaz jutiyuq 
eunucu runana paykunata atiendiq. Payqa rey yärakushqan runami karqan. 
Saypita mayqan jipashpis manami kutiqsu rey Asuero mana qayasiptinqa. 
Kuyashqan kaqlatami mayqan jipashtapis qayasiq. 

15Saypitanami Mardoqueupa prïma panin Esterta töcarqan rey Asuerupa 

nawpanman aywananpaq. Esterqa Abihailpa surinmi karqan. Sayno 
töcaptinmi mas kamaraqla kananpaq Esterqa jatikurqan eunucu Hegai 
yäsishqan kaqkunalata. Shakya kaptinmi Estertaqa lapanpis kuyayaq. 

16Saymi qanchis watana rey kaykaptin chunka kaq killacho Esterta 

pushayarqan rey Asuero kaqman. Say killapa jutinmi kaykan Tebet. 

17Esterta rikaykurmi rey Asueruqa pasaypa kuyakurkurqan. Paytanöqa 

manami mayqan jipashtapis kuyarqansu. Saymi Estertana Vastipa trukan 
reina kananpaq corönata jatiparqan. 

18Reina kananpaq Esterta churarmi rey Asueruqa fiestata rurarqan. Say 

fiestamanmi mandäsiqninkunatapis yanapaqninkunatapis qayasirqan. 
Kushikuypitami mandashqan provinciakunacho impuestuta bäjasirqan. 
Saynöpis aska regälukunatami runakunata aypurqan. 

19Concubïnankuna täkuyänan cuartukunacho täyänanpaq jipashkunata 

pushaykashqan wisanmi reypa mandäsiqninkuna jamaräyashqan punkucho 
Mardoqueo jamaraykarqan. 

20Mardoqueo yachasishqannölami Esterqa wilakurqansu Israel warmi 

kashqanta. Mardoqueupa makincho kaykar cäsukushqannölami imaypis 
Esterqa payta cäsukuq. 

Rey Asuerupa contran wilanakuyashqanta Mardoqueo musyashqan 

21Juk junaqmi reypa mandäsiqninkuna jamaräyashqan punkucho jamarar 

Mardoqueo wiyarqan rey Asueruta wanusiyänanpaq ishkay runakuna fiyupa 
rabyash wilanakuykäyashqanta. Say runakunaqa kayarqan Bigtawan 
Teresmi. Paykunaqa kayarqan say punkuta täpakuq soldädukunapa 
capitanninkunami. 

22Sayno wilanakuyashqanta wiyaykurmi Mardoqueuqa Esterta wilarqan. 

Saytanami Esterqa rey Asueruta wilar nirqan: <<Wanusiyäshunaykipaq 
wilanakuyashqantami Mardoqueo wilamash>>. 



1004 

 

 
© 2018  Wycliffe Bible Translators, Inc. 

  
 

 

23Sayno wilanakuyashqanta shumaq musyaykurnami rey Asueruqa say 

ishkay runakunata wanuykasir ayanta qeruman tuyrisirqan. Nirkurmi 
Mardoqueo sayno wilakushqanta qelqasirqan acta libruman. 

 

Ester 3 
Mardoqueuta Amán wanusiyta munashqan 

1Saypitanami rey Asuero churarqan Hamedatapa surin Amánta mandashqan 

kaq provinciakunacho lapan mandaqkunapa mandaqnin kananpaq. Amánqa 
Agag ayllu runami karqan. 

2Sayno churaykurmi rey Asuero ordenarqan palaciucho aruqkuna 

qonqurpakuykur y umpuykurraq Amánta winchikuyänanpaq. Sayno 
mandaykaptinpis Mardoqueuqa manami qonqurpakurqansu ni umpurqansu. 

3Saymi palaciu punkucho aruqkuna Mardoqueuta tapuyarqan: <<¿Imanirtaq 

rey Asuero ordenashqanta cäsukunkisu?>> nir. 

4Waran waran niyaptinpis Mardoqueo manami Amánta winchikunanpaq 

qonqurpakurqansu. Israel runa kashqanta Mardoqueo wilaykuptinmi 
Amánman aywaykur wilayarqan: <<Mardoqueuqa Israel runa karshi 
winchikushunaykipaq qonqurpakunsu>> nir. Sayno wilayarqan Amán imata 
rurananpaq kashqantapis rikayta munarmi. 

5Mardoqueo mana qonqurpakushqanta y mana umpukushqanta 

rikaykurnami Amánqa fiyupa rabyanarqan. 

6Israel runa kashqanta musyaykurmi yarpachakurqan: <<Kay runalata 

wanusinäpa trukanqa lapan Israel ayllu kaqtaqa maysaychöpis rey Asuero 
mandashqan kaqcho wanusishaq>> nir. 

Israel runakunata wanusiyänanpaq ordinta maysaymanpis apasishqan 

7Chunka ishkay watana rey Asuero mandaq kaykaptinmi punta kaq 

killa Amánpa nawpancho suertita jitayarqan. Say suerti jitaypa jutinmi karqan 
Pur. Punta kaq killapa jutinnami karqan Nisán. Sayno suertita jitayarqan 
mayqan junaqcho y mayqan killachöpis Amán yarpashqanno Israel 
runakunata wanusiyänanpaqmi. Suertita jitayaptinmi yarqamurqan chunka 
ishkay kaq killa kimsa kaq junaq. Chunka ishkay kaq killapa jutinmi karqan 
Adar. 

8Saymi Amánqa rey Asuero kaqman aywaykur nirqan: <<Tayta rey, 

mandashqayki provinciakunachömi juk ayllu runakuna kaykäyan wakin 
runakunawan mana shuntakaq. Paykunaqa kikinkunapa leyninkunalata 
cäsukurmi mandashqaykitapis cäsukuyansu. Say ayllu runakunataqa lapanta 
wanusir ushakäsishun. 

9Awniptikiqa say ayllu runakunata ushakäsinansipaq maysaymanpis ordinta 

apasishun. Nishqäta awniptikiqa noqami puestumushaq kimsa pachak kimsa 
chunka waranqa (330,000) kïlu qellayta gastukunapaq>>. 

10Amán sayno niptinmi rey Asueruqa sëllakunan sortïjanta jorquskir Israel 

runakunapa contran Amánta aptaparqan paypa jutincho ordinta sëllananpaq. 

11Nirkurmi nirqan: <<Puestumunaykipaq kaq qellaytaqa kikikipaq churakuy. 

Say ayllu runakunataqa yarpashqaykino ushakäsiy>>. 

12Saymi punta kaq killa chunka kimsa kaq junaqcho rey Asuerupa 

secretariunkunata Amán qayaykasir ordinta qelqasirqan. Rey mandashqan 
provinciakunacho y markakunacho aska idiömata parlayaptinmi say ordinta 
qelqayarqan lapan idiömakunacho y runakuna imanöpis qelqayashqan 
estïluncho. Qelqarkasirnami apasirqan reyta mandäsiqninkunapaq, lapan 
provinciakunapa mandaqninkunapaq y rey mandashqan nacionkunapa 
autoridäninkunapaqpis. Ordincho nishqanta cumpliyänanpaqmi rey 
Asuerupa jutinta churarkur anïllunwan sëllayarqan. 

13Say qelqayashqan ordintami maysay mandashqan provinciakunaman 

apasirqan. Say ordinchömi nirqan juk junaqlacho awkintapis, maqtatapis, 
wamratapis, warmitapis lapan Israel runakunata wanusiyänanpaq. Saynöpis 
nirqan wanusiyashqan Israel runakunapa lapan imaykantapis 
apakuyänanpaq. Sayno wanusiyänanpaq jitapashqan junaqmi karqan 
chunka ishkay kaq killacho kimsa kaq junaq. Say killapa jutinmi karqan Adar. 

14Say nishqanta cumpliyänanpaqmi maysaymanpis ordinta apasiyarqan. 

Saymi rey mandashqan lapan provinciakunacho y markakunachöpis 
musyayarqan. Saynöpami maysaychöpis runakuna kamarikuyarqan 
jitapashqan junaq Israel runakunata wanusiyänanpaq. 

15Ordinta apayänanpaq rey niptinmi kachashqan runakuna jukla aywayarqan. 

Saynölami Susa markachöpis say ordincho nishqanta lapan runakuna 
musyaykur pasaypa mansakäyarqan. Rey Asueruwan Amánmi isanqa 
kushikuyashpan upyayarqan. 

 

Ester 4 
Israel runakunapa favornin sharkunanpaq Esterta Mardoqueo ruwakushqan 

1Say ordinta maysaymanpis apayashqanta musyaykurmi Mardoqueuqa 

pasaypa lakikushpan mödanantapis rachiriykurqan. Nirkurnami qachqa 
mödanata jatikurkur uchpata umanman winakurkur cällikunapa waqar 
purirqan. 

2Sayno waqaraykarmi charqan reypa palaciun punkuyaq. Say niraq 

mödanash palaciuman pipis mana yaykuptinmi ruriyaqqa yaykurqansu. 

3Mardoqueo lakikushqannölami maysay provinciakunachöpis rey Asuero 

apasishqan ordinta musyaykur Israel runakuna fiyupa lakikuyarqan. Sayno 
lakikur waqayashpanmi qachqa mödanan jatish uchpa jananman jitakaykur 
ayunayarqan. 

4Esterpa ashmaynin warmikuna y payta cuidaq eunucukunami Mardoqueuta 

rikayarqan qachqa mödanan jatish puriykaqta. Sayta wilayaptinmi reina Ester 
fiyupa lakikushpan mödanata apasirqan Mardoqueo trukakunanpaq. Sayno 
apasiptinpis manami trukakuyta munarqansu. 

5Saymi Atacta qayaykasir Ester kacharqan Mardoqueo imanir sayno 

puriykashqanta tapumunanpaq. Hatacqa karqan Esterta cuidaq 
wardiakunapa capitanninmi. 

6Saymi reypa palaciun frentin kaq pläzaman Hatac aywarqan Mardoqueuwan 

parlananpaq. 

7Hatac tapuptinmi Mardoqueo wilarqan Israel runakunata maysaychöpis 

ushakäsiyänanpaq ordinta Amán apasishqanta. Saynöpis wilarqan 
gastukunapaq ayka qellayta Amán puestunanpaq nishqanta. 

8Nirkurnami Israel runakunata ushakäsiyänanpaq kaq ordinta Ester 

liyinanpaq Hatacta Mardoqueo apasirqan. Entregaykurmi Hatacta nirqan: 
<<Israel runakunata mana ushakäsiyänanpaq Esterta niykulay rey 
Asueruman ruwakuq aywananpaq>>. 

9Saymi Hatac kutiykur Esterta wilarqan Mardoqueo nishqanta. 

10Sayno wilaptinmi Hatacta Ester yapay kacharqan Mardoqueuta ninanpaq: 

11<<Rey Asuero mana qayasiptinqa manami pipis palaciu ruricho kaq 

patiuman yaykunsu paywan parlananpaq. Mana qayaykäsiptin yaykuqtaqa 
warmitapis olqutapis wanusinmi. Saytaqa reypa yanapaqninkuna y 
provinciacho taq runakunapis musyayanmi. Wanunanta mana munar qori 
väranwan rey toqrishqan kaqtami isanqa pitapis wanusinsu. Estertaqa juk 
killanashi qayasishno>>. 

12Hatac sayno wilaptinmi Mardoqueo 

13encargakurqan Esterta ninanpaq: <<Qampis Israel ayllu kaykarqa ama 

yarpaysu reina kashqaykipita japalayki salvakunaykipaq kashqanta. 

14Rey Asueruta mana ruwakuptikiqa Israel runakunata salvananpaq 

jukläpitami shamunqa. Noqansitami isanqa lapansita ushakäsimäshun. 
Capazchir Israel runakunapa favornin ruwakunaykipaqpis reina kayman 
chashkanki>>. 

15Sayno wilaptinmi Esterqa Hatacta yapay kacharqan Mardoqueuta 

wilananpaq: 

16<<Susa markacho taq lapan Israel runakunata shuntay kimsa junaq y kimsa 

paqas ayunayänaykipaq. Saynölami noqapis ashmaynïkunawan 
ayunayäshaq. Nirkurnami mana aywanäpaq ley niptinpis rey Asueruman 
aywashaq. Wanusimaptinqa jina wanusishchir kashaq>>. 

17Saymi Mardoqueuqa Ester nishqannöla lapanta rurarqan. 

 

Ester 5 
Rey Asuero kaqman Ester aywashqan 

1Saypita kimsa junaqtanami Esterqa reina kay mödananta jatikurkur 

aywarqan rey Asuerupa palaciun ruri kaq patiuman. Say patiuqa rey 
jamarashqan trönun frentinchömi karqan. Chaykurmi shuyaraykarqan rey 
qayananta. 

2Ester ichiraykaqta rikaykurmi reyqa kushikushpan qori väranwan pay kaqpa 

toqrirqan. Saymi yaykurishpan väranpa puntanta jukla Ester yataykurqan. 

3Yataykuptinmi rey Asuero tapurqan: <<Ester, ¿imataq kash? ¿Imalatataq 

nistaykanki? Manakamaptikiqa hasta pulan mandashqä nacionkunacho 
mandayta munaptikipis awnishaykimi>>. 

4Sayno niptinmi Ester nirqan: <<Tayta rey, mikuy rurasishqäta mikunapaq 

Amánta pushakurkur shamuykulay>>. 

5Sayno niptinmi ashmayninta rey Asuero nirqan: <<Ester invitamashqanman 

aywayänäpaq Amánta jukla ashimuy>>. Nirkurnami rey Asueruqa Amánwan 
aywayarqan Ester yanukasishqanta mikuq. 

6Mikuykäyashqanchömi Esterta rey Asuero nirqan: 

<<Manakamashqaykitaqa imatapis puestupäshaykimi. Hasta pulan 
mandashqä nacionkunata mandayta munaptikipis awnishaykimi>>. 

7Saymi Ester nirqan: 

8<<Tayta rey, kuyamarqa manakushqäta awniykalämay. Waraypis Amánwan 

kutiykayämuy yapay kaycho mikunansipaq. Saychönami imata 
munaykashqätapis manakuläshayki>>. 

Mardoqueuta wanusinanpaq Amán puestukushqan 

9Mikuyta ushaskirnami Amánqa fiyupa kushish yarqurqan. Say hörami 

Mardoqueuqa palaciu punkucho jamaraykarqan. Amán päsaykaqta rikarpis 
manami sharkurqansu, kuyukurqansu ni winchikurqansu. Saymi Amánqa 
fiyupa rabyakurkurqan. 

10Sayno kaykarpis manami imatapis Mardoqueuta niparqansu. Wayinman 

chaykurnami Amán qayasirqan amïgunkunata y warmin Zeresta. 

11Saychömi parlarqan rïcu kashqanpita, wamrankuna aska kayashqanpita y 

lapan mandäsiqninkunapita mas ali rikash kananpaq rey churashqanpitapis. 

12Nirkurmi mastapis nirqan: <<Noqalatami reina Esterpis rey Asueruwan 

mikuq aywayänäpaq qayasimash. Saynöpis waray junaq yapay rey 
Asueruwan mikuq kutinäpaqmi nimash. 

13Sayno kaptinpis palaciu punkucho Israel runa Mardoqueo jamaraykaqta 

rikarmi shonqü fiyupa rabyanan>>. 

14Sayno niptinmi warmin Zeres y amïgunkunapis niyarqan: <<Ishkay chunka 

ishkay (22) metrutano qeruta jawisiy. Nirkur waray tuta reyta manakuy 
Mardoqueuta wanuykasir ayanta sayman tuyrisinanpaq. Sayno rurarkurmi 
isanqa reina Ester yanukasishqan mikuyta mikuq kushishna aywankipaq>>. 
Paykuna sayno yäsiyaptinmi qeruta Amán jawisirqan. 

 

Ester 6 
Amán yarpashqankuna mana kamakashqan 

1Say sakay rey Asuero punuyta mana tarirmi yanapaqninkunata nirqan 

mandashqan nacioncho ima päsashqantapis qelqayashqan libruta 
apaykamur liyipäyänanpaq. 

2Saychömi qelqararqan palaciu punku täpakuq Bigtawan Teres rey Asueruta 

wanusiyänanpaq wilanakuyashqan. Saynöpis qelqaraykarqan say 
wilanakuyashqanta Mardoqueo wilakushqan. 

3Sayno nishqanta wiyarmi rey Asuero liyipaqninkunata tapurqan: <<Mana 

wanusiyämänanpaq sayno wilamashqanpita ¿ima recompensatataq 
Mardoqueo chaskish?>> Saymi yanapaqninkuna niyarqan: <<Manami 
imatapis chaskishno, taytay>>. 

4Sayno parlaykäyashqan hörami palaciu patiuman Amán charqan. Say 

patiuläpami reypa cuartunkuna karqan. Saymanmi Amán aywarqan 
Mardoqueuta jukla wanuykasir jawisishqan qeruman ayanta tuyrisinanpaq 
órden jorquq. Saymi rey Asuero yanapaqninkunata nirqan: <<¿Pitaq patiucho 
puriykan?>> 

5<<Amánmi saycho puriykan, taytay>> niyarqan. Saymi nirqan: <<Niyay 

kayman yaykamunanpaq>>. 

6Amán yaykuriptinmi rey Asuero tapurqan: <<¿Imatataq rurashun aliman 

churayta munashqä runata?>> Sayno niptinmi Amán yarpachakurqan: 
<<Noqata aliman mana churamarqa ¿pitataq aliman churanman?>> nir. 

7Sayno yarparmi nirqan: <<Say runapaqqa 

8apayämusun juk tünicaykita y loqakushqayki cawalluta. Cawallupa 

umanman corönata jatipäyäsun. 

9Nirkur aliman churashqayki runata mandashqaykicho mas respitash kaq 

runa tünicaykita jatipäsun. Jatiparkurna say cawalluman loqarkasir pläzapa 
purisisun: <¡Kaynömi purisiyä rey aliman churashqan runataqa!> nir>>. 

10Sayno niptinmi Amánta rey Asuero nirqan: <<Nishqaykinöla palaciu 

punkucho jamaraykaq Mardoqueuta tünicäta jatiparkur y cawallüman 
loqarkasir purisimuy. Nishqaykinöla mana qonqaypa lapanta jukla ruray>>. 

11Sayno niptinmi aywar reypa tünicanta Mardoqueuta jatiparqan. Nirkurnami 

cawalluman loqarkasir pläzapa Amán purisirqan: <<¡Kaynömi purisiyä rey 
aliman churashqan runataqa!>> niraykar. 

12Sayno purirkasiptinmi Mardoqueo kutirqan palaciu punkuman. Amánnami 

pasaypa penqakush jinan höra wayinpa lakish aywakurqan. 

13Wayinchönami warmintapis amïgunkunatapis lapan päsashqankunata 

wilaparqan. Wilapaptinmi niyarqan: <<Israel runa kaptinmi Mardoqueutaqa 
wanusiyta kamäpakunkisu. Payta wanusiyta munaptikiqa kikikitami 
tikrapäshushpayki wanusishunkipaq>>. 

14Parlayta manaraq ushaptinmi rey Asuerupa ashmayninkuna chäyarqan 

Ester rurasishqan mikuyta mikuq aywananpaq Amánta qayaq. 

 

Ester 7 
Amánta wanusiyashqan 

1Saypitanami rey Asueruwan Amán aywayarqan Ester yanukasishqan 

mikuyta mikuq. 

2Say junaqpis mikur upur jamaraykashqanchömi yapay rey Asuero reina 

Esterta nirqan: <<Manakamashqaykitaqa imatapis awnishaykimi. Hasta 
pulan mandashqä nacionkunata mandayta munaptikipis qoykushaykimi>>. 

3Saymi Ester nirqan: <<Tayta rey, kuyamarqa manakushqäta awniykalämay. 

Noqata y ayllükunata wanuypita salvaykayälämay, taytay. Saypita mastaqa 
manami imatapis manaküsu. 

4Lapan Israel mayïkunatawan wanusiyämänanpaqnami kaykäyan. Ashmay 

kayänäpaq maysaymanpis rantikayämaptinqa manami imatapis 
parlakümansu ni umaykitapis nanäsïmansu. Wanusiyämänanpaq kashqanta 
musyarmi ruwakulä>>. 

5Sayno niptinmi rey Asuero nirqan: <<¿Pitaq sayno wanusishunaykipaq 

yarpaykan? ¿Maychötaq kaykan say runa?>> 

6Saymi Ester nirqan: <<¡Wanusiyämänanpaq yarpaq runaqa kay Amánmi 

kaykan!>> Sayta wiyaykurmi Amánqa reypa y reinapa nawpancho 
cëratayparaq mansakarqan. 

7Fiyupa rabyakushpanmi rey Asuero mikuykashqanpita sharkurkur 

yarqurqan patiu kaqpa. Sayno rabyakurkuptinmi Amánqa pasaypa 
mansakashpan Esterta ruwakurqan rey Asuero mana wanusinanpaq. 

8Patiupita rey Asuero kutiykurnami Amánta tarirqan reina Ester 

wequraykaqta makalakurkur ruwakuykaqta. Saymi fiyupa rabyakushpan 
nirqan: <<Kananqa ¿warmïtaku burlakuyta munaykanki?>> Rey Asuero 
sayno niptinmi wardiakuna jukla Amánta sariykur umanta qepiskiyarqan. 

9Say hörami Harbona jutiyuq eunucu nirqan: <<Amánpa wayinchömi aya 

tuyriränanpaq ishkay chunka ishkay (22) metru qeru listu jawiraykan. Say 
qeruta Amán jawisish favorniki sharkuq Mardoqueupa ayanta sayman 
tuyrisinanpaqmi>>. Saymi rey Asuero nirqan: <<¡Sayman kikinpa ayanta 
tuyriyay!>> 

10Saynöpami Amánpa ayanta Mardoqueupaq jawisishqan qeruman 

tuyrisiyarqan. Sayno ruraskiyaptinmi rey Asuerupa rabyaynin päsaskirqan. 

 

Ester 8 
Israel runakuna defiendikuyänanpaq ordinta apasishqan 

1Israel runakunapa contran Amánta wanusishqan junaqmi rey Asuero Esterta 

qoykurqan Amánpa wayinkunata, chakrankunata, uywankunata y 
imaykankunatapis. Mardoqueo prïmun kashqanta Ester wilaptinmi rey 
Asuero Mardoqueuta qayasirqan. 

2Chaptinmi Amánpita shuntashqan sëllakunan sortïjata jatiparqan. 

Saynölami Amánpa imaykankunatapis chaskishqanta Esterqa Mardoqueupa 
makinman churarqan. 

3Nirkurnami Esterqa rey Asuero kaqman yapay ruwakuq aywarqan. Chaki 

puntanman qonqurpakuykushpanmi waqar ruwakurqan Agagpa ayllun Amán 
ordenashqanno Israel runakunata mana wanusiyänanpaq. 

4Sayno ruwakuptinmi rey Asuero qori väranwan pay kaqpa toqrirqan. Saymi 

sharkurkur Ester nirqan: 

5<<Ruwakushqäta awnimarqa y rasunpaypa kuyamar y waylumarqa 

mandashqayki lapan provinciakunacho Israel runakunata mana 
wanusiyänanpaq Amán apasishqan ordinta anulaykulay. 

6Órden nishqanno Israel mayïkunata wanusiyaptinqa pasaypami 

lakikushaq>>. 

7Saymi Estertawan Mardoqueuta rey Asuero nirqan: <<Israel runakunata 

wanusiyänanpaq yarpashqanpita maynami Amánta wanuykasir ayanta 
tuyrisishkä. Saynölami Amánpa wayintapis y chakrankunatapis qamtana 
qoykushkä. 

8Kananqa yarpäyashqaykino noqapa jutïcho juk ordinta qelqayay Israel 

runakunapa favornin kananpaq. Say ordinta sëllüwan sëllayay. Sëllüwan 
sëllaraqtaqa manami pipis anulanqasu>>. 

9Rey Asuero sayno nirmi secretariunkunata jukla qayasirqan. Say junaq 

karqan kimsa killacho ishkay chunka kimsa (23) junaqmi. Kimsa kaq killapa 
jutinmi karqan Siván. Secretariunkuna chämuptinmi Mardoqueo say ordinta 
qelqasirqan Israel runakunapaq, reyta mandäsiqninkunapaq, lapan 
provinciakunapa mandaqninkunapaq y rey mandashqan nacionkunapa 
autoridäninkunapaqpis. Saynöpami say órden karqan rey Asuero 
mandashqan pachak ishkay chunka qanchis (127) provinciakunacho taq 
autoridäkunapaq. Say provinciakuna kayarqan India nacionpita qalaykur 
Etiopía nacionyaqmi. Pïmaypis tantiyananpaqmi ordinta qelqayarqan rey 
mandashqan lapan provinciakunacho taq runakuna parlayashqan 
idiömakunacho y imanöpis qelqayashqan estïluncho. Saynölami qelqayarqan 
Israel runakuna parlayashqan idiömacho y qelqayashqan estïluncho. 

10Nirkurnami say ordinman rey Asuerupa jutinta qelqarkur sëllunwan 

sëllayarqan. Saypitanami kachakuna apayarqan reypa alinnin 
cawallunkunata loqakurkur. 

11Say ordinchömi qelqararqan Israel runakuna maysaychöpis shuntakaykur 

atacaqninkunata wanusiyänanpaq y wanuykasir imankunatapis 
apakuyänanpaq. Atacaqninkuna may markapita y may provinciapita 
kayaptinpis warmintinta wamrantinta lapanta wanusiyänanpaqmi say órden 
karqan. 

12Rey Asuero mandashqan lapan provinciakunachömi fëchata jitaparqan 

chunka ishkay kaq killa chunka kimsa kaq junaqcho wanusiyänanpaq. Say 
killapa jutinmi karqan Adar. 

13Saynöpis say ordincho qelqararqan maysay markachöpis y provinciachöpis 

Israel runakuna puestukuykur atacaqninkunata say junaq 
wanusiyänanpaqmi. 

14Rey mandaptinmi ordinta apaqkuna alinnin cawallukunata loqakurkur jukla 

aywayarqan. Saynölami Susa markachöpis musyasiyarqan say ordincho 
imata nishqantapis. 

15Mardoqueuqa palaciupita yarqamurqan azulwan yuraq sotänan jatish, qori 

corönan jatish y granäti lïnu cäpan jatishqami. Rikaykurmi Susacho taq 
runakuna lapanpis kushikushpan büllata rurayarqan. 

16Israel runakunapis kushikuyarqan salvashna kayashqanta musyarmi. 

Saypitaqa pïmaypis Israel runakunata respitayarqanmi. 

17Maysay provinciakunamanpis y markakunamanpis qelqashqan órden 

chaptinmi Israel runakuna maysaychöpis kushikuyashpan fiestata rurar 

mikuytapis rurayarqan. Wakin runakunapis wanusiyänanta 
mansariyashpanmi Israel runa kayman yaykuyarqan. 

 

Ester 9 
Contran sharkuqkunata Israel runakuna wanusiyashqan 

1Rey Asuero apasishqan ordinta cumpliyänanpaq kaq junaqmi Israel 

runakunata wanusiyänanpaq contrankuna puestukush shuyakuyarqan. 
Sayno shuyakuykäyaptinpis manami paykuna yarpäyashqannösu karqan, 
sinöqa Israel runakunami tikrapäyashpan vinciyarqan. Say junaq karqan 
chunka ishkay kaq killa chunka kimsa kaq junaqmi. Say killapa jutinmi karqan 
Adar. 

2Contran sharkuqkunata say junaq atacayänanpaqmi rey Asuero 

mandashqan lapan provinciakunacho Israel runakuna shuntakäyarqan. 
Sayta rikaykurmi contrankunaqa pasaypa mansariyashpan atacaytapis 
valurayarqannasu. 

3Rey Asuero mandashqan kaq lapan provinciakunacho Mardoqueo mas 

munayyuq rikakuptinmi maysaychöpis pay nishqanta rurayaq. Saymi 
Mardoqueuta mansapakuyashpan lapan provinciakunapa mandaqninkuna, 
reyta mandäsiqninkuna y markakunapa autoridäninkunapis Israel 
runakunapa favornin sharkuyarqan. 

4Reypa palaciuncho wakinpita mas respitash kaptinmi Mardoqueuta 

mansapakuyarqan. Munayyuq kashqanqa maysay provinciakunachömi 
mayakarqan. Saymi Mardoqueutaqa waranlan waranlan pïmaypis 
respitayarqan. 

5Jitapashqan junaqnami Israel runakuna contran sharkuqkunata espädawan 

wanusir ushayarqan. 

6Susa markalachömi wanusiyarqan pisqa pachak (500) runakunata. 

7Saynöpis wanusiyarqan Parsandatata, Dalfónta, Aspatata, 

8Poratata, Adalíata, Aridatata, 

9Parmastata, Arisaita, Aridaita y Vaizatata. 

10Paykunaqa Amánpa chunka surinkunami kayarqan. Wanusirpis 

paykunapataqa manami imantapis apayarqansu. 

11Susa markacho aykaqta wanusiyashqantapis musyaykurmi say junaqla rey 

Asuero 

12reina Esterta nirqan: <<Susa markachömi Israel runakuna wanusiyash 

pisqa pachak (500) runakunata y Amánpa chunka surinkunatapis. Juk 
markalacho saysika contran runakunata wanuykäsirqa wakin 

provinciakunacho ¿aykataraq wanuykasiyash? Kanan ¿imata mas kaykan 
manakamänaykipaq? Imata manakamashqaykitapis awnishaykimi>>. 

13Saymi Ester nirqan: <<Tayta rey, conviënishuptikiqa kanan junaq Israel 

runakuna contran sharkuqkunata wanusiyashqannöla waray junaqpis kay 
Susa markacho wanusiyäsun. Saynöpis ruwakushayki Amánpa chunka 
surinkunapa ayankunata qeruman tuyrisinaykipaq>>. 

14Saymi Ester ruwakushqannöla Susa markacho Israel runakuna 

contrankunata waraynin junaqpis wanusiyänanpaq rey Asuero wilakasirqan. 
Saynöpis Ester ruwakushqannölami Amánpa chunka surinpa ayankunatapis 
qeruman tuyrisirqan. 

15Saymi Adar killa chunka chusku junaqcho Israel runakuna Susa markacho 

yapay shuntakäyarqan. Say junaqnami kimsa pachak (300) runakunata 
wanusiyarqan. Paykunata wanusirpis manami imantapis apayarqansu. 

16Rey mandashqan provinciakunachöpis Israel runakuna shuntakäyarqan 

contrankunapita defiendikuyänanpaqmi. Saymi tikrapar wanusiyarqan 
qanchis chunka pisqa waranqa (75,000) runakunata. Sayno wanusirpis 
manami imantapis apayarqansu. 

17Provinciakunacho sayno rurayarqan Adar killa chunka kimsa kaq junaqmi. 

Chunka chusku kaq junaqnami Israel runakuna kushikuyashpan mikur upur 
fiestata rurayarqan. 

18Susa markacho taq Israel runakunanami chunka kimsa junaqcho y chunka 

chusku junaqcho defiendikuyarqan. Saynöpami paykunaqa chunka pisqa 
junaqchöraq kushikuyashpan mikur upur fiestata rurayarqan. 

19Kananyaqmi muralläni taksha markakunacho taq y jalqacho taq Israel 

runakuna Adar killa chunka chusku junaqcho kushikuyashpan fiestata rurar 
jukninpis jukninpis mikuyta yawasinakuyan. 

Purim fiestata rurayänanpaq Mardoqueo nishqan 

20Say päsashqankunatami Mardoqueo lapanta qelqarqan. Nirkurnami rey 

Asuero mandashqan provinciakunacho taq Israel runakunaman karucho 
taptinpis cercacho taptinpis cartata apasirqan. 

21Say cartachömi ordenarqan cada wata Adar killa chunka chusku junaqcho 

y chunka pisqa junaqcho mana qonqaypa fiestata rurayänanpaq. 

22Fiestata rurayänanpaq sayno nirqan Israel runakuna contrankunata vincir 

kushikuyashqanta imaypis mana qonqäyänanpaqmi. Saynöpis nirqan 
fiestata rurayashpan kushishla mikur upur jukninpis jukninpis mikuyta 
yawasinakuyänanpaq y pobrikunata imalatapis makyayänanpaqmi. 

23Saymi Mardoqueo lapan nishqankunata Israel runakuna mana qonqaypa 

kananyaqpis ruraykäyan. 



1014 

 

 
© 2018  Wycliffe Bible Translators, Inc. 

  
 

 

24Israel runakunapa contran sharkushpanmi Agagpa ayllun Hamedatapa 

surin Amánqa suertita jitarqan Israel runakunata wanusir ushakäsiyänanpaq. 

25Rey Asuero kaqman aywaykur Ester ruwakuptinnami juk ordinta 

qelqarkasir apasirqan Amánta ushakäsinanpaq. Say ordinchömi nirqan: 
<<Amánqa Israel runakunata ushakäsiyta munashqanpita kikin wanusish 
kasun>>. Saynöpami Amántawan surinkunata wanuykasir qeruman 
tuyrisirqan. 

26Saykunata yarparmi Israel runakuna imaypis fiestata rurayan. Suerti jitaypa 

jutin Purim kaptinmi say fiestata Purim niyan. Fiyupa nakayashqanta yarpar 
y imano päsayashqanta yarparmi Mardoqueo cartakushqannöla 

27say fiestata rurayan. Saynöpis cartacho nishqanno Israel runakunapa 

miraqninkunapis y Israel runa kayman yaykuqkunapis cada wata mana 
qonqaypa ishkay junaq say fiestata rurayan. 

28Say cartachömi nirqan lapan Israel runakuna may provinciachöpis may 

markachöpis fiestata cada wata rurayänanpaq. Saynöpami Israel runakuna 
imaypis qonqäyansu contrankunata tikrapar ushakäsishqanta. 

29Saypitanami say cartacho nishqanno Abihailpa surin reina Esterwan 

Mardoqueo mas juk cartatapis Purim fiestata rurayänanpaq qelqayarqan. 

30Nirkurmi say cartata apasiyarqan rey Asuero mandashqan pachak ishkay 

chunka qanchis (127) provinciakunaman. Say cartacho valurasirmi 

31punta kaq cartacho niyashqannöla Mardoqueuwan reina Ester 

ordenayarqan Israel runakuna y paykunapita miraqninkunapis say nishqan 
junaqkunacho Purim fiestata rurayänanpaq. Saynöpis say cartacho niyarqan 
Israel runakuna ayünuta rurayänanpaqpis. 

32Purim fiestata rurayänanpaq Ester apasishqan cartaqa punta kaq cartacho 

Mardoqueo nishqannölami nirarqan. Fiestata rurayänanpaq 
ordenashqantaqa lapantami libruman qelqayarqan. 

 

Ester 10 
Israel mayinkunapaq Mardoqueo alita rurashqan 

1Rey Asueruqa impuestukunata cobrasirqan lapan mandashqan 

nacionkunacho taqkunata y lamar kuchuncho taqkunatapis. 

2Rey Asuero lapan rurashqankunaqa juk libruchömi qelqaraykan. Saynölami 

Mardoqueo lapan rurashqankunapis say librucho qelqaraykan. Say 
librulachömi qelqaraykan Mediacho y Persiacho mandashqan reykuna 
rurayashqankunapis. 

3Mardoqueutami rey Asuero churarqan lapan mandäsiqninkunapitapis mas 

munayyuq kananpaq. Saynöpis favornin sharkushqanpitami Mardoqueuta 
Israel mayinkuna maysaychöpis respitayaq. 

Job 
Job 1 

Job nakashqan 

1Uz partichömi juk runa tarqan Job jutiyuq. Payqa lapan shonqunwan alita 

rurar y Tayta Diosta mansapakurmi kawarqan. Manami imachöpis 
jusalikurqansu. 

2Surinkunami kayarqan kimsa warmi y qanchis olqu. 

3Saynölami karqan qanchis waranqa (7,000) uyshankuna, kimsa waranqa 

(3,000) camëllunkuna, pisqa pachak (500) yuntankuna, pisqa pachak (500) 
ashnunkuna y askaq ashmayninkunapis. Tashqan kaqchöqa lapanpitapis 
mas rïcu y respitashqami karqan. 

4Jobpa olqu surinkunami tumaypa qayasinakur wayinkunacho shuntakaykur 

ali alilata mikuyaq. Sayman kimsan paninkunatapis qayaykasirmi mikur upur 
qoyäyaq. 

5Sayno mikuyta ushaskiyaptinnami Jobqa surinkunata qayaykasir 

paykunapaq Tayta Diosta perdonta manakuq. Tuta tutala sharkuskirmi 
surinkunapa jutincho sacrificiuta rupasir nirqan: <<Capazchir surïkuna 
jusalikuyash. Saynöpis capazchir Tayta Diospa contranpis shonqunkunacho 
yarpäyash>>. 

6Juk kutimi TAYTA DIOSPA nawpanman angilkuna chäyarqan. 

Saymanmi Satanáspis charqan. 

7Saymi Satanásta TAYTA DIOS tapurqan: <<¿Maypitataq shamushkanki?>> 

nir. Tapuptinmi nirqan: <<Intëru pasata rikapakur purimushqäpitami 
shamushkä>>. 

8Saymi TAYTA DIOS nirqan: <<Sirvimaqnï Job noqa munashqäno 

kawashqanta ¿rikashkankiku? Paynöqa manami pipis kansu ali ruraq, 
munashqäno kawaq, ali sirvimaq y mana jusalikuq>>. 

9Niptinmi Satanás nirqan: <<Manami dembaldilasu Job sirvishunki. 

10Pipis payta yatananta mana munarmi ayllunkunata y imaykankunatapis 

sapaykanki. Saynöpis chakrancho mikuyninkunaman bendicionta 
churapaptikimi lapan runakunapitapis mas aska uywayuq kaykan. 

11Kanan maski imaykantapis qechuy. Saymi isanqa cäraykicho 

ñëgashunki>>. 

12Niptinmi Satanásta TAYTA DIOS nirqan: <<Lapan imaykantapis 

makikimanmi kachaparï. Kikinta isanqa yataylapis ama yataykuysu>>. Sayno 
niptinmi TAYTA DIOSPA nawpanpita yarqur Satanás aywakurqan. 

13Juk kutichömi Jobpa lapan surinkuna mikur y upur kaykäyarqan mayor 

wawqinpa wayincho. 

14Sayno kaykäyaptinmi juk ashmaynin Job kaqman chaykur wilarqan: 

<<Yuntaykikunawan yapyaykäyaptïmi y ashnuykikunapis saycho 
mikuykäyaptinmi 

15elaqpita sabeo runakuna ashmaynikikunata espädawan wanuskasir 

uywaykikunata apakuyash. Noqalami qeshpimushkä wilanäpaq>>. 

16Sayno wilapaykaptinmi juk ashmayninpis chaykur Jobta wilarqan: <<Räyu 

ratamurmi lapan uyshaykikunata y misikuqnikikunatapis chipyaq wanusish. 
Noqalami qeshpimushkä wilanäpaq>>. 

17Manaraq wilayta ushaptinmi juk ashmayninpis chaykur Jobta wilarqan: 

<<Kimsa punta caldeo runakuna shamurmi lapan camëlluykikunata 
apakuyash. Ashmaynikikunatapis espädawanmi wanusiyash. Noqalami 
qeshpimushkä wilanäpaq>>. 

18Sayno wilapaykaptinmi juk ashmaypis chaykur nirqan: <<Olqu surikikuna y 

warmi surikikuna mayor surikipa wayincho mikur upur fiestata 
ruraykäyaptinmi 

19shukukuy sunyaq jirkapita chämur wayita juchusipan lapan surikikunata 

wanusish. Noqalami qeshpimushkä wilanäpaq>>. 

20Saymi Job pasaypa lakish sharkurkur mödananta rachirqan y aqsantapis 

ruturirqan. Nirkurnami pasaman lätakuykur Tayta Diosta adorashpan 

21nirqan: <<Mamäpa pachanpita qarapächula yurishqänölami wanukurpis 

qarapächula aywakushaq. TAYTA DIOSMI lapantapis kamaripämash. 
Saynölami lapantapis qechumash. TAYTA DIOS alabash kaykuläsun>>. 

22Saykuna päsaptinpis Job manami jusalikurqansu ni Tayta Diosta imatapis 

jitaparqansu. 

 

Job 2 
Jobta Satanás qeshyasishqan 

1Saypitanami Tayta Diospa nawpanman angilkuna yapay 

aywayarqan. Satanáspis paykunawanmi TAYTA DIOS kaqman aywarqan. 

2Saymi Satanásta TAYTA DIOS tapurqan: <<¿Maypitataq shamushkanki?>> 

nir. Tapuptinmi nirqan: <<Intëru pasata rikapakur purimushqäpitami 
shamushkä>>. 

3Saymi TAYTA DIOS nirqan: <<Sirvimaqnï Job noqa munashqäno 

kawashqanta ¿rikashkankiku? Paynöqa manami pipis kansu ali ruraq, 
munashqäno kawaq, ali sirvimaq y imachöpis mana jusalikuq. Jusaynaq 

kaykaptinpis qam nimashkanki surinkunata y imaykankunatapis 
ushakäsinäpaqmi. Ushakäsiptïpis noqalamanmi yärakaykämun>>. 

4Sayno niptinmi Satanás nirqan: <<Sänu karqa lapanchöpis Job 

cäsukushunkimi. Vïdanta salvanan raykuqa qamtapis ñëgashunkimi. 

5Kikinta qeshyawan nakasiptikiqa cäraykichömi ñëgashunki>>. 

6Saymi Satanásta TAYTA DIOS nirqan: <<Qampitachi imata ruraptikipis. 

Isanqa ama wanusiysu>>. 

7Sayno niptinmi TAYTA DIOSPA nawpanpita yarqur Satanás aywakurqan. 

Nirkurnami chaki puntanpita uma jirkanyaq mansariypaq qarachu qeshyawan 
Jobta qeshyasirqan. 

8Say qarachu seqaypa sheqshiptinmi Jobqa uchpa janancho jamararqan 

manka pakipawan intëru cuerpunta jichkakushpan. 

9Sayno kaykaqta rikarmi warmin nirqan: <<¿Jinalaku Diosman 

yärakuykanki? ¡Tayta Diosta maldicionaskir jukla wanukuy!>> 

10Sayno niptinmi Job nirqan: <<¿Imanirtaq juiciuynaq warmino parlaykanki? 

Tayta Diospita bendicionta chaskir payman yärakushqansino ¿manaku 
desgracia päsamashqapis payman yärakushwan?>> Sayno desgracia 
päsaptinpis Job manami imatapis lutanta parlarqansu. 

Jobpa amïgunkuna watukaq aywayashqan 

11Jobpa kimsa amïgunkunami kayarqan Elifaz, Bildad y Zofar. Elifaz karqan 

Temán partipitami. Bildad karqan Súa partipitami. Zofarnami karqan Naamat 
partipita. Jobta desgraciakuna päsashqanta y pasaypa qeshyaykashqanta 
mayaykurmi wilanakuskir aywayarqan valorta qoyänanpaq. 

12Karulapita rikayaptinqa mana reqiypaqmi Job karqan. Pay kashqanta 

tantiyaykurnami seqaypa waqayarqan. Mödanankunatapis rachirmi alpata 
junishpa jitayarqan umankunaman shikwamunanpaq. 

13Nirkurmi Jobpa nawpancho qanchis junaq qanchis paqas jamaräyarqan. 

Saycho jamararpis Job pasaypa nanaywan nakaptinmi ima niytapis 
kamäpakuyarqansu. 

 

Job 3 
Yurishqanpita Job pësakushqan 

1Saypitanami yurishqanpita pësakushpan 

2Job nirqan: 

3<<¡Imapaqraq yurirqäpis! <Olqu wamrami yurish> niyashqan sakay ama 

kanmansu karqan. 

4Manaraq yuriptï say junaq ushakäkunman karqan. Tayta Diospis say junaqta 

ama kamakäsinmansu karqan. Yurishqä höraqa pasapis ama waranmansu 
karqan. 

5Say junaq mana chämunanpaq fiyupa sakay sapakurkunman karqan. 

Yanawyaykaq pukutaypis sapakurkunman karqan. 

6Yurishqä sakayqa pasa mana waraypa kakunman karqan. Say junaq ama 

kanmansu karqan. 

7Say sakayqa pipis ama yurinmansu karqan. Iti yuriptinpis ama 

kushikuyanmansu karqan. 

8Leviatán waräkuyta mandaq brüjukunapis say junaqta maldicionayanman 

karqan. 

9Say tutaqa qoyllarkunapis waläla pasa waränanta shuyaräyanman karqan. 

Say junaqpaqqa pasapis ama waranmansu karqan. Inti jeqamur ama 
asikyanmansu karqan. 

10Kayno mana nakanäpaq say junaq mamäpa mädrinnin wichqakäkunman 

karqan. 

11<<¿Imanirraq mamäpa pachancho wanukurqäsu? ¿Imanirraq yuriskilar 

ushakäkurqäsu? 

12Yuriptï mamäpis melqayninman ama marqamanmansu karqan ni 

chuchumanmansu karqan. 

13Say höra wanukurqa imatapis mana mayaypami jitaräküman karqan. 

14Saymi jitaräküman karqan wanukuq reykunawan, mayor runakunawan y 

monumentuta sharkasiq runakunawan. 

15Saynölami jitaräküman karqan aska qorita y aska qellayta palaciuncho 

sararaq wanukuq runakunawanpis. 

16Shulutano pampaykamanman karqan. Mamanpa pachalancho wanush 

wamratano pampaykamanman karqan. 

17Wanukurqa yaqa runakunapis mana ali ruraykunata kachariyannami, 

mayjina aruqkunapis jitaräkuyannami, 

18autoridäkuna obligar arusiyashqan runakunapis mananami aruyannasu y 

capatazkuna olqutupäyashqantapis mananami wiyayannasu. 

19Wanukurqa pobripis y rïcupis ushakäyanmi. Saychöqa ashmaykunapis 

manami patronpa munayninchönasu kayan. 

20<<Nakar kawayänanpaq kaykaptinqa ¿imapaqtaq yuriyänanta Tayta Dios 

permitin? Fiyupa lakish kawayänanpaq kaykaptinqa ¿imapaqraq 
kawayänanta munan? 

21Nakaqkunaqa wanuyta munarpis manami wanuyansu. Pampakuy qellayta 

ashiqno wanuyta ashirpis manami tariyansu. 

22Say runakunaqa kushikuyanqa sepultüraman charraqmi. 

23¿Imapaqnataq Tayta Dios kawasin lakishla kawayänanpaq kaptinqa? 

Kushish kawayta munaptinpis Tayta Dios manami kamakäsinsu. 

24<<Lakishlami wararküpis qoyarküpis. Waqaptï weqïpis yakunöraqmi 

aywan. 

25Kanan nakashqäno manami imaypis nakayta yarparqäsu. Lapan 

mansarishqäkunami kanan päsaykäman. 

26Manami jamaytapis ni punuytapis tarïsu. 

Ali kawanäpa trukanqa lakikularmi kawaykä>>. 

 

Job 4 
Elifaz nishqan 

1Saypitanami Temán partipita shamuq Elifaz Jobta nirqan: 

2<<Kanan parlapaptï rabyananki imankichir. Sayno kanan kaptinpis manami 

upälakümansu. 

3Qamqa askaqtami shumaq yachasiq kanki. Desvaloraq runatapis 

valurasiqmi kanki. 

4Lutan ruraq runatapis alita rurananpaqmi tantiyasiq kanki. Mansariq 

runatapis shakyäsiqmi kanki. 

5Sayno kaykarmi kikikita desgracia päsashuptikiqa jukla desvalorash 

rikakunki. Kikiki nakarqa pasaypa turbatanki. 

6Tayta Diosta mansapakuq runa kaykarqa ¿manaku payman yärakunkiman? 

7<<¡Shumaq tantiyakuy! Jusaynaq runaqa manami nakansu. 

Ali kawaq runataqa manami desgracia päsansu. 

8Yaqa runami isanqa imaypis nakan. Saytaqa nawïpami rikashkä. 

9Say niraq runataqa Tayta Diosmi castigan. Rabyashpan lapantami 

ushakäsin. 

10<<Yaqa runa leonno fiyu kaptinpis Tayta Diosmi munayninta qechun. 

11Munayniynaq rikakurmi malaqaypita león wanushqanno wanun. Maman 

wanuptin león malwakuna maysaypapis aywakuyashqannömi yaqa runapa 
surinkunapis aywakuyan. 

12<<Shapshapyaylapa rinrïcho wilapämashqantami yanqala wiyashkä. 

13Punukash kaykarmi sueñuynïcho wilapämashqanta wiyashkä. 

14Fiyupa mansarir suksukyaptïmi tulükunapis taqrarayparaq suksukyash. 

15Wayra walwalyämuqta mayaptïmi aqsäpis kashalikurkush. 

16Nawpächo alma kaykaqta mayarmi lantutyaqta rikashkä. Chulukla 

kaykashqan hörami yachaylapa parlapämar nimash: 

17<Tayta Diospaqqa ¿juklaylapis jusaynaq runa kansuraq? 

Kamamaqninsipaqqa ¿alilata ruraq runa kansuraq? 

18 Angilninkunamanpis manami yärakunsu. 

Angilkunapis lutanta ruraykäyaptinqa 

19masraqchir runaqa lutanta ruran. Runaqa alpalapita rurash karmi puyuno 

lapiriylapaq kaykan. 

20Elaqpita wanurmi imaypis mana kutimuq aywakun. Wanukuptinqa jutintapis 

qonqaykuyannami. 

21Kay pasacho ushakaqla karmi Dios munashqanno kawanansipaq shumaq 

manaraq yachakur wanukunsi>. 

 

Job 5 

1<<¡Job, pilapis yanapäshunaykipaq sinchipa qayakuy! Mä pilaqa 

wiyashunkikush. Yanapäshunaykipaq manami ni angilpis kansu. 

2Rabyash y jaqayash karqa manaraqpis aykätami wanunki. Mana tantiyakuq 

runakunalami saynöqa kawayan. 

3<<Rikashkämi mana tantiyakuq runa imaykayuqpis kashqanta. Isanqa 

maldicionädu kaptin imaykanpis chipyaqmi ushakan. 

4Say runapa surinkunata pipis manami yanapansu. 

Autoridäkunapis paykuna quejakuyashqanta manami arreglayansu. Pipis 
manami favornin sharkunsu. 

5Kashawan chakran mayjina qenchash kaykaptinpis murupakuyashqanta 

pobrikunami apakuyan. Lapan sararäyashqantapis muchuqkunami chipyaq 
ushakurkuyan. 

6<<Runaqa nakan mana alita rurashqanpitami. 

Alita rurarqa manami nakansu. 

7Chispa saltaptin wayra imaypis apashqannömi runapis imaypis nakan. 

8<<Qamno nakarqa Tayta Diostami perdonta manaküman. 

Aliyäsimänanpaqmi payta ruwaküman. 

9Milagrukunata rurashqanta manami yupaytapis atipansisu. Espantaypaq 

rurashqantapis manami tantiyayta kamäpakunsisu. 

10Paymi tamyata tamyasimur chakrakunata oqusin. 

11Humildikunata yanaparmi lakikuykaqkunatapis shakyäsin. 

12Astütu runa yarpashqantapis manakaqmanmi churan. 

13Yachaq kashqanta runa yarpaptinpis manami rasunpaypasu yachaq 

kashqanta musyasin. Yachaq runa mana alita rurananpaq yarpaptinpis kikin 
nakananpaqmi permitin. 

14Say runaqa junaq pasa kaykaptinpis yanawyaykaq sakaycho puriqno karmi 

ima problëmamanpis jatikan. 

15Pobri runataqa yaqa runakunapita Tayta Diosmi salvan. 

16Sayno salvashqanta musyarmi nakaqkuna kushikuyan. Yaqa runakunami 

isanqa ima niytapis mana kamäpakur lakikuyan. 

17<<Kushishqami kawan Tayta Dios corrigishqan runaqa. Sayno kaykaptinqa 

lapanpaq munayyuq Tayta Dios corrigishuptiki chaskikuy. 

18Qeshyawan castigashushpaykipis aliyäsishunkimi. Corrigishushqaykiwan 

nakaptikipis yanapäshunkimi. 

19Qatinaylaman desgracia päsashuptikipis Tayta Diosmi salvashunki. Imapis 

mana päsashunaykipaqmi sapäshunki. 

20Muchuy chämuptinpis mikanaypita mana wanunaykipaqmi yanapäshunki. 

Guërra kaptinpis espädawan mana wanusiyäshunaykipaqmi sapäshunki. 

21Runa maldicionashuptikipis manami imapis päsashunkisu. Desgracia 

shamuptinpis manami mansarinkisu. 

22Muchuy shamuptinpis manami mikanankisu. Desgracia kaptinpis manami 

nakankisu. Chucaru fiyu uywakunapis manami mansakäsishunkisu. 

23Chakraykipis manami shalayanqasu. Fiyu uywakunapis manami 

fastidiayäshunkisu. 

24Wayikichöpis kushishqami kawanki. Uywaykikunapis manami 

ushakanqasu. 

25Qampita miraqkunapis askaq karmi luta jachakunanöraq saysika kayanqa. 

26Awkinyarpis hörayki manaraq chämuptinqa manami wanunkisu. 

27Sayno kashqantaqa musyansimi. Sayqa rasunpa kaqmi. Shumaq 

tantiyakuy>>. 

Job 6 
Job nishqan 

1Sayno niptinmi Job nirqan: 

2<<Nakashqäta y desgracia päsamashqanta shuntarkur balanzawan pësaptï 

3lamar kuchuncho aqushapitapis masmi lasanman. Kayjinanpa nakar 

capazchir lutantapis parlaykushkä. 

4Lapanpaq munayyuq Tayta Dios nakasimashqanqa venënuyuq flëchawan 

tuksimashqannömi nanaykan. Fiyupa mansariypaqmi nakaykä. 

5<<Qewan kaptinqa ashnu manami jächinyansu. Mikunanpaq kaptinqa 

törupis manami müyansu. Saynölami noqapis mana nakarqa imatapis 
parlakümansu. 

6<<Qam nimashqaykiqa kachiynaq mikuyno y runtupa yuraqninno qamyaqmi 

kaykan. 

7Imaypis nakayta mana munaykarmi kananqa waran waran nakaykä. 

8<<¡Ima aliraq kanman manakushqäno Tayta Dios jukla ushakäsimaptin! 

9¡Ima aliraq kanman Tayta Dios jukla elaqäsimaptin! 

10Fiyupa nakarpis Tayta Dios nishqankunata imaypis cäsukushkämi. 

Saylapitapis kushikümi. 

11Nakayta awantanäpaq valornïpis manami kannasu. ¿Imatanataq 

shuyakushaqpis? 

12Manami qaqanösu ni broncinösu mana sientiq kä. 

13Manami valortapis tarïsu. Yanapämänanpaq manami pïnïpis kansu. 

14<<Lapanpaq munayyuq Tayta Diosta mana mansapakuptinpis nakaycho 

kaykaq amïgunsitaqa kuyaparkushwanraqmi. 

15Qamkunaqa amïgükuna kaykarmi kuyapäkuytapis yachayankisu. Raqrapa 

aska yaku yurirkamur rasla päsariqnömi kaykäyanki. 

16Rashta suluptin yaku bunyaypa bunyar aywaqnömi 

17y usya tiempucho saki raqranömi kaykäyanki. 

18Noqaqa sunyaq jirkacho yakuta ashir oqrakashnömi kaykä. 

19Temánpita y Sabápita aywaq negociantikuna sunyaq jirkapa päsar yakuta 

ashiqnömi kaykä. 

20Raqracho yakuta mana tarirmi fiyupa lakikuyan. 

21Saynölami noqapis fiyupa lakikü mana valurasiyämaptiki. Nakaykashqäta 

rikaykamar valurasiyämänaykipa trukanqa mansakar manakaqkunatami 
parlayashkanki. 

22<<Rabyanänaykipaqqa manami qamkunata imatapis manakushkäsu. 

Manami qellaywan yanapämänaykipaqpis ruwakushkäsu. 

23Manami chikimaqnïkunapita salvayämänaykipaqpis manakushkäsu. Yaqa 

runakunapa makinpita jorqayämänaykipaqpis manami ruwakushkäsu. 

24<<Jusä ima kashqantapis tantiyasiyämay. Tantiyasiyämaptikiqa 

upälakushaqmi. 

25Jusalikushqäta cäramashqayki rasunpa kaptinqa penqakur upälakümanmi. 

Manakaqkunata jitapämarmi isanqa rabyanäsiyämanki. 

26Capazchir aläpa nakar lutantapis parlashkä. Lutanta parlash kaptïqa 

perdonaykayälämay. Perdonayämänaykipa trukanqa ¿imanirtaq manakaqta 
jitapäyämashkanki? 

27Sayno kar qamkunaqa waksata wanusinanpaq nirpis niyankimanmi. 

Kuyanakuyashqayki amïguykitapis kachariyankimanmi. 

28<<Shumaq yarpachakurqa tantiyayankimanmi lapan nishqäkuna rasun 

kashqanta. 

29Noqa manami jusalikushkäsu. ¿Imanirtaq yarpäyanki jusalikushqäpita 

nakaykashqäta? 

30¿Lulapaykashqätaku yarpäyanki? ¿Imapis ali kashqanta o mana ali 

kashqanta manana tantiyashqätaku yarpäyanki?>> 

 

Job 7 

1<<Musyashqansinöpis runaqa nakarmi kay pasacho kawan. 

Arupakuq runanömi qoyay qoyay nakan. 

2Sayno nakarmi shanaycho arur ashmay runa lantukuyta munashqanno 

kaykan. Saynöpis arupakuq runa pägunta shuyaraqnömi kaykan. 

3<<Saynömi noqapis killa killa lakipaypaq nakaykä. Sakaykunapis nanaywan 

qoshpaykälarmi wararkü. 

4Cämächo jitararmi nï: ¿Imay höraraq pasapis waraykunqa? Sayno nir 

qoshpaptïpis pasa manami waraykunsu. Nakashqäpita yarpachakuykälarmi 
wararküpis. 

5<<Cuerpüta chipyaq qeri ushaptinmi kurupis tishyanraq. Intëru cuerpüpitami 

poqrula yarquykan. 

6Kawaynï kaykan telarcho awaq runa lanzadërata jitaptin rasla päsaqnömi. 

Manami kawanäpaq kashqantapis criyïnasu. 

7<<Tayta Dios, yarpaykulay kawaynï jämaynöla kashqanta. Mananami 

imaypis kushish kawashaqnasu. 

8Waraykuna wanukuptï mananami pipis rikamanqanasu. Rikamayta 

munayaptikipis mananami kashaqnasu. 

9<<Pukutay yurirkamur elaqaskishqannölami runapis wanur elaqan. 

Pamparashqanpitaqa manami pipis sharkamunnasu. 

10Wanukuqkunaqa imaypis manami wayinman kutiyanqanasu. Watakuna 

päsaptin ayllunkunapis qonqaykuyannami. 

11Sayno kaykaptinqa manami upälakushaqsu. Pasaypa lakikur lapan 

yarpashqäkunatami parlashaq. 

12<<Tayta Dios, ¿imanirtaq nakasimänaykipaq imay hörapis rikaraykämanki? 

¿Lamarno kashqäta yarparku sayno tumapaykämanki? ¿Lamarcho 
mansariypaq ichay kashqätaku yarpaykanki? 

13Aybësis yarpachakü punukar manana nakanäpaq kashqantami. Saynöpis 

yarpä punukar lakikuytapis qonqaykunäpaq kashqantami. 

14Jina kaqtami punuykaptï pesadïllawan nitisimanki. Mansariypaq 

kaqkunatami sueñupäkasimankipis. 

15Sayno nakasimänaykipa trukanqa alimi kanman jukla jurkaramaptiki. 

16¡Manami kawaytapis munänasu! 

¡Imapaqnataq kawashaqpis! Jämayno ushakaqla kaykaptïqa amana 
nakasimaynasu. 

17<<¿Imanataq runa kaykan sayjinanpa nakaykaqtapis kawasinaykipaq? 

¿Imanirtaq runapaq pasaypa yarpachakunki? 

18¿Imanirtaq waran waran rikapaykanki? ¿Imanirtaq cada rätu probaykanki? 

19Mana kachaypami cuidaraykämanki. Toqaynïta ultanalätapis manami 

kachapämankisu. 

20<<Lapan runakunata rikaykaq Tayta Dios, jusalikushqäpis manami 

imanäshunkipissu. Kayjinanpa nakasimashqaykita manami awantänasu. 

21Wanukunäpaqna kaykaptïqa ¿imanirtaq jusalikushqäta perdonamankisu? 

Wanukuptïqa perdonamänaykipaq ashimarpis manami tarimankinasu>>. 

 

Job 8 
Bildad nishqan 

1Saypitanami Súa partipita shamuq Bildad nirqan: 

2<<¡Imayyaqraq sayno lutanta parlaykanki! Parlashqaykikunaqa 

shukukuynömi kaykan. 

3Lapanpaq munayyuq Tayta Dios manami nishqaykinösu lutanta ruran. 

Payqa imaypis ali kaqlatami ruran. 

4Surikikunaqa capazchir jusalikuyashqanpita ushakäyash. 

5<<Lapanpaq munayyuq Tayta Diosman yärakuptiki, kuyapäshunaykipaq 

manakuptiki 

6y mana jusalikuypa ali kaqlata ruraptikiqa Tayta Dios yapaymi yanapäshunki 

kushish kawanaykipaq. 

7Saynöpis nawpata rïcu kashqaykipita mas rïcumi kanki. 

8<<Unay runakuna imano kawayashqantapis tapukuy. Paykuna 

tantiyakuyashqanno qampis tantiyakuy. 

9Noqansiqa qepa runami kansi. Paykunanöqa manami imatapis musyansisu. 

Kay pasachöqa lantuy päsaqnölami kaykansi. 

10Sayno kaykaptinqa unay runakuna yäsishqankunata tantiyakuy. 

11<<Yaku mana kashqanchöqa ututu manami jeqansu. Qocha mana 

kashqanchöqa totörapis manami winansu. 

12Loqlurraq jeqarpis yaku sakiptinqa mana achuykaptinmi wakin qewapitapis 

mas puntata sakikäkun. 

13Saynölami Tayta Diosta mana cäsukuqkunapis kikilanpaq 

yarpachakuykäyashqancho ushakäyan. 

14<<Say runakuna imayuqpis kayashqanman atiënikuyashqanqa imayka 

pachkapa likannölami kaykan. 

15Pachkapa likan yatarkushla rachikäkuqnömi paykuna atiënikuyashqanpis 

waläla kaykan. 

16Say runakunaqa kaykäyan mana ali qewakuna loqluypa loqlur winashpan 

intëru huertaman juntaqnömi. 

17Saynöpis qewapa jaqwankuna shalaman yaykushqannömi paykunaqa 

kaykäyan. 

18Sayno kaptinpis jaqwanpita lukiptin qewa ushakashqannömi paykunapis 

ushakäyan. Saycho qewa kashqanta pipis mana yarpashqannömi say 
runakuna kawayashqantapis pipis yarpanqanasu. 

19Ali kaykäyashqanchömi sayno ushakäyan. Paykuna ushakäyaptinpis 

Diosta mana cäsukuqkuna maspis yuriyämunqami. 

20<<Jusalikuqkunataqa Tayta Dios manami yanapansu. 

Ali runatami isanqa imaypis yanapan. 

21Ali runa kaptikiqa qamtapis kushish kawanaykipaqmi yanapäshunki. 

22Chikishuqnikikunatami isanqa penqayman churanqa. Paykunapa 

wayinkunatapis y surinkunatapis ushakäsinqami>>. 

 

Job 9 
Job nishqan 

1Sayno niptinmi Job nirqan: 

2<<Niyashqaykinöpis Tayta Diospa nawpanchöqa manami pipis <jusaynaqmi 

kä> ninmansu. 

3Lapan jusalikushqankunata shimpiptinqa manami juklaylatapis ñëgayta 

puëdinmansu. 

4Tayta Diosqa yachaqmi y lapanpaq munayyuqmi. ¿Piraq upälasiyta munar 

payta ichipanman? 

5<<Tayta Diosqa rabyashpan jirkakunatapis elaqpitami juchusin. 

6Paymi kay pasapa cimientunkunatapis suksukyäsin. 

7Pay mana munaptinqa intipis manami jeqamunsu. Qoyllarkunapis 

saparkuptinqa manami asikyäyannasu. 

8Munayyuq karmi jana pasatapis kamarqan. Lamar pulchaqyaykaqtapis 

chawäsinmi. 

9Tayta Diosmi kamarqan Osa qoyllarkunata, Orión qoyllarkunata, Pléyades 

qoyllarkunata y sur kaqläpa qoturaykaq qoyllarkunatapis. 

10<<Tayta Dios rurashqankunaqa mana tantiyaypaqmi kaykäyan. 

Admiraypaq rurashqankunaqa yupaytapis mana atipaypaqmi kaykäyan. 

11Mana rikakayla puriptinmi nawpäpa päsaptinpis rikäsu. Lädüpita 

aywakuptinpis manami tantiyäsu. 

12Imata apakuptinpis ¿piraq <kutisimay> ninman? Imata ruraptinpis ¿piraq 

<imanirtaq sayta ruranki> ninman? 

13Tayta Diospa rabyayninqa manami juklaqa päsansu. Paymi lamarcho 

jatusaq mansariypaq ichaykunatapis munaynincho sararan. 

14<<Sayno kaykaptinqa ¿imanöparaq Tayta Dioswan churakar paywan 

rimanaküman? 

15Mayjina jusaynaq kashqäta yarparpis paypa nawpanchöqa jusayuq 

kashqätami tantiyaküman. Jusalikushqäpita juzgamaptinqa 
kuyapaykamänanpaq ruwakuylami ruwaküman. 

16Ni qayasinäpaqpis manami valornï kanmansu. Ni imata niytapis manami 

kamäpakümansu. 

17<<Tayta Diosmi jusaynaq kaykaptïpis fiyupa nakaykäsiman. Qerïkunatapis 

pasaypami ansaykäsin. 

18Fiyupa lakikuymanmi churamash. Jämayta kachanaläpaqpis manami 

kachapämansu. 

19<<Tayta Diosqa seqaypa poderösumi. Demandakuptïpis ¿piraq 

apamunman? 

20Mayjina jusaynaq kashqäta niptïpis shimilämi condenamanqa. 

Alilata ruraq kashqäta niptïpis jusayuq kashqätami nimanqa. 

21Jusaynaq kashqäta ninäpaqpis manami valornï kannasu. Kawaytapis 

mananami munänasu. 

22<<Saymi noqa nï: Tayta Diosqa ali runatapis y yaqa runatapis iwalmi 

ushakäsin. 

23Elaqpita jusaynaq runa wanuptin Tayta Dios asikunmi. 

24Kay pasata yaqa runakunapa munayninmanmi churash. Shumaq mana 

juzgayänanpaqmi juezkunatapis upatakäsin. Tayta Dios munayyuq karmi 
saykunatapis ruran. 

25<<Yalinakur runa cörrishqannömi kawaynïpis rätula päsarin. Kushikuytapis 

manami tarishkäsu. 

26Lamarpa büqui ras päsashqanno y chipshata anka ras apashqannömi 

vïdäpis ushakaykan. 

27Lakikunäpa trukan kushikuyta munarpis 

28mana aliyar fiyupami lakikü. <<Jusayuq kashqätami Tayta Dios yarpaykan. 

29Jusayuq kaykarnaqa ¿imapaqnataq aliyaytapis munashaq? 

30Jabonwan mayjina maylakuptïpis y lijyawan makïta maylakuptïpis 

31shonqü qanra kaptinqa asyaq mitumanchir jatirpamanqa. Hasta mödanäpis 

pasaypachir melanämanqa. 

32<<Tayta Dios manami noqano runasu autoridäman quejanäpaq. 



1029 

 

 
© 2018  Wycliffe Bible Translators, Inc. 

  
 

 

33Quejakuptïpis manami ima juezpis kansu payta juzgananpaq. 

34Juez kar imarqa castigamaptin washämanmanmi. Saynöpis 

mansakäsimaptin sapämanmanmi. 

35Sayno kaptinqa mana mansariypami parläman. Sayno yarpaptïpis manami 

payta juzgananpaq juez kansu. 

 

Job 10 

1<<¡Pasaypami kawayta ajayashkä! Saymi lapan yarpashqäkunata nishaq. 

Imapita lakikushqätapis lapantami nishaq. 

2Tayta Diostami nishaq: <Amana castigaykamaynasu. Manana 

rabyanäsinäpaq imata jusalikushqätapis wilaykalämay. 

3Kikiki kamaykämarqa ¿imanirtaq kayjinanpa nakasimanki? Yaqa 

runakunata ¿imanirtaq yanapanki? 

4<< <Qam manami runakuna rikayashqannösu rikanki. Manami 

tantiyayashqannösu imatapis tantiyanki. 

5Saynöpis manami yupash watala kawayashqannösu kawanki. 

6Sayno kaykarqa ¿imanirtaq jusalikushqäkunata ashiykanki? 

7Sayno ashiykanki jusaynaq kashqäta musyaykarmi. Qampa makikipita 

manami pipis salvamanqasu. 

8<< <Kikikimi makikiwan kamamashkanki. ¿Sayno kaykarku kananqa 

ushakäsimayta munaykanki? 

9Mitulapita kamamashqaykita yarpaykulay. ¿Sayno kamarkamarku 

polvuman tikrasimayta munaykanki? 

10<< <Lichita cuwäjuwan quësuyäsiqnömi cuerpüta rurashkanki. 

11Tulükunatapis anku ankükunatapis shumaqmi kamakäsishkanki. Nirkurmi 

aysätapis qarätapis yurisishkanki. 

12Kuyamashpaykimi kawayta qomashkanki. 

Ali kawanäpaqmi waran waran yanapämashkanki. 

13<< <Sayno kaptinpis sayraqmi tantiyakü imanir sayno 

yanapämashqaykitapis. 

14Qam rikapaykämashkanki jusalikuptï castigamänaykipaqmi. 

15Jusalikuptï castigamankimi. Jusaynaq kaptïpis saynölami nakasimanki. 

Noqapaqqa kawaypis kawaynataqku. 

16Runa tukuptï imaptïqa leonno atacamarmi munaynikiwan tukuyta 

ruraykämanki. 

17Acusamänayki kashqami ima achäquitapis ashiykanki. Imaypis noqawan 

rabyashlami kaykanki. Soldäduwan atacaqnömi yaparir yaparir atacamanki. 

18<< <¿Imapaqtaq yurinäpaq permitirqayki? Pipis manaraq rikamaptin 

wanuküman karqan. 

19Mamäpa pachalanpitana pampaykamaptinqa imaypis mana yurishnömi 

käman karqan. 

20<< <Ushakäkunäpaqna kaykaptinqa ichiklatapis kushish kawarkunäpaq 

kachaykalämayna. 

21Wanukurqa imaypis mana kutimuqnami yanawyaykaq sakayman 

aywakushaq. 

22Say pasaqa fiyupa yanawyaykaqmi kaykan. Saynöpis pasaypa mansakur 

turbataypaqmi kaykan. Saychöqa manami aksipis kansu> >>. 

 

Job 11 
Zofar nishqan 

1Saypitanami Naamat partipita shamuq Zofar nirqan: 

2<<¿Manasuraq pilapis upälasishunkiman? ¿Aläpa parlarku rasun kaqta 

parlashqaykita yarpanki? 

3¿Sayno parlashqaykiwanku upälasiyämayta munaykanki? Tayta Diosta 

manakaqman churaykaptikipis ¿upälakuyänätaku yarpaykanki? 

4<<Kikilaykipaqqa yarpashqaykikuna alichi kaykan. Saynöpis alichi kaykan 

jusaynaq tukushqayki. 

5¡Ima aliraq kanman imano kashqaykitapis Tayta Dios nishuptiki! 

6Aja kaptinpis ¡ima aliraq kanman tantiyakuq kanaykipaq yachasishuptiki! 

Tantiyasishuptikimi musyankiman jusalikushqaykiman tupu mana 
castigaykäshushqaykita. 

7<<Tayta Dios yarpashqankunata qam ¿musyankimansuraq? Lapanpaq 

munayyuq Tayta Dios imano kashqanta ¿tantiyankimansuraq? 

8Pay tantiyashqankunataqa manami imanöpapis tantiyayta atipansisu. Jana 

pasa mayyaq kashqanta mana musyashqapis Tayta Diosqa musyanmi. 
Wanuqkuna mayman aywashqanta mana musyashqapis payqa musyanmi. 

9Kay pasapa kuchun maycho kashqanta mana musyashqapis pay 

musyanmi. Lamar mayyaq chashqanta mana mayashqapis pay mayanmi. 

10<<Juzgashunaykipaq Tayta Dios prësu apasishuptiki pipis manami 

favorniki sharkuyta puëdinmansu. 

11Tayta Dios musyanmi pï lulakushqanta y pï jusalikushqantapis. 

¿Jusalikuqta mana castigananpaq kashqantaku yarpaykanki? 

12Castigaptinpis mana tantiyakuq runaqa manami imaypis tantiyakunqasu. 

Mana tantiyakuq runa tantiyakuptinqa ¡mulapis wachanmanchi! 

13<<Tayta Dios munashqanno kawanaykipaq yarpachakur, lapan 

shonquykiwan payta manakur, 

14jusalikuypita witikur y wayikicho pipis jusalikunanta mana kachaparqa 

15mana penqakuypa y pitapis mana mansaypami kawankiman. 

16Saynöpis mananami nakankipaqnasu. Nakashqaykikunata yarparpis 

mananami lakikunkipaqnasu. 

17Saymi lapan shonquykiwan pasaypa kushikunki. Lakikuyniki päsaskiptin 

pasa waraqnömi shonquykipis asikyarkunqa. 

18Tayta Dios ali rikashuptikimi imaypis payman yärakunki. Saynöpis mana 

mansakuypami jawka pununki. 

19Punuptikipis manami imapis mansakäsishunkisu. 

Askaqmi amïguyki kayta munar kuyayäshunki. 

20<<Jusalikur kawaq runakunataqa manami pipis yanapayta munanqasu. 

Nakaptin pipis manami kuyapanqasu. Paykunataqa wanuylami 
shuyaraykan>>. 

 

Job 12 
Job nishqan 

1Sayno niptinmi Job nirqan: 

2<<¡Achyä qamkunalanachä yachaq kaykuyankiqa! 

¡Qamkuna wanuyaptikiqa pipis yachaq kanmannaraqku! 

3Noqapis qamkunanölaqa tantiyäraqmi. Qamkuna niyashqaykikunataqa 

pïmaypis musyanmi. 

4<<Noqaqa manami jusalikursu kawashkä. Manakushqätapis Tayta Dios 

wiyamashqami. Kananqa amïgükunapis asipäyämanmi. 

5Kikinkuna mana nakarmi nakaptï manakaqman churayäman. 

Shakyäsiyämänanpa trukanqa qayapäyämashpanmi lakikasiyäman. 

6<<Suwakuna ¿imanirtaq nakayänanpa trukan mas rïcuyäyan? Tayta Diosta 

rabyanäsiqkunapis ¿imanirtaq mana mansariypa kawayan? Paykuna 
yarpäyan imano kawayaptinpis Tayta Dios imaypis yanapashqantami. 

7<<Jirka uywakunata y pishqukunata tapukuyay. Paykunami wilayäshunki. 

8Kay pasata y lamarcho pescädukunata tapukuyay. Paykunami 

tantiyasiyäshunki. 

9 TAYTA DIOS kamashqankuna ¿manaku lapanpis tantiyasimansi imaykapis 

paypitaraq kashqanta? 

10Paypa makinchömi lapan kamashqankunapis kaykäyan. Paypa 

munayninchömi lapan runakunapis kaykäyan. 

11<<Qallunsiwan mikuypa gustunta mayashqansinömi imata parlashqantapis 

wiyar tantiyansi rasun kaqta o manakaqta parlashqantapis. 

12<<Mayor runakuna musyaq y yachaq kayaptinpis y awkin runakuna 

tantiyakuq kayaptinpis 

13Tayta Diosqa mas yachaq y munayyuqmi kaykan. Paypitami yachaytapis 

tantiyakuytapis chaskinsi. 

14Pay juchusiptinqa manami pipis sharkasiyta kamäpakunsu. Carcilman 

runata wichqaptinqa manami pipis jorquyta kamäpakunsu. 

15Pay mana tamyasimuptinqa lapan qewami sakikäkuyan. Fiyupa 

tamyasimuptinqa juchupis aywanmi. 

16Munayyuqmi y tantiyakuqmi pay kaykan. Musyanmi pï engañakuq 

kashqanta y pï engañash kashqantapis. 

17<<Tayta Diosmi ali yäsikuqkunatapis mana tantiyakuq kayänanpaq 

upatakäsin. Juezkunatapis paymi upatakäsin. 

18Reykunatapis rey kayashqanpita jorqurmi liyashta prësu apasin. 

19Cürakunatapis cüra kayashqanpitami jorqun. 

Autoridäkunatapis autoridä kayashqanpitami jorqun. 

20Shumaq yäsikuqkunatapis mana yäsinanpaqmi qonqaykasin. Mayor 

runakunapa yarpaynintapis upatakäsinmi. 

21Respitash autoridäkunata manakaqman churananpaqmi kamakäsin. 

Kalpayuqkunatapis kalpaynaqyäsinmi. 

22<<Pipis mana musyashqantami Tayta Dios musyan. Paypaqqa sakaypis 

junaq pasanölami kaykan. 

23Paymi nacionkunata jatunyäsinpis y ushakäsinpis. Runakunata maysaypa 

qarqurpis yapaymi shuntan. 

24Mandaqkunapa yarpayninkunatapis qonqaykasinmi. Nirkurmi sunyaq 

jirkacho pantakash puriyänanpaq pantakäsin. 

25Saymi sakaychöno tamra tamra puriyan. Shinkashnömi sanka sanka 

puriyan>>. 

 

Job 13 

1<<Qamkuna rikayashqaykita noqapis rikashkämi. Qamkuna 

wiyayashqaykita noqapis wiyashkämi. 

2Qamkuna musyayashqaykita noqapis musyämi. Noqapis qamkunanömi kä. 

3<<Kikin Tayta Dioswanmi parlayta munä. Lapanpaq munayyuq Tayta 

Diostami tapukuyta munä. 

4Qamkunaqa lulapäyämashpaykimi rasun kaqta parlayankisu. Jampikuyta 

mana yachaq mëdicunömi kaykäyanki. 

5¡Ima aliraq kanman upälakuyaptiki! 

¡Upälakurqa tantiyakuq runanömi kayankiman! 

6<<Kanan tantiyasiptï shumaq wiyakayämay. Kananmi imata yarpashqätapis 

tantiyasiyäshayki. 

7<<¿Imanirtaq lulakur Diospa favornin kayashqaykita yarpaykäyanki? 

¿Imanirtaq lutanta parlarpis alita parlayashqaykita yarpaykäyanki? 

8Kikilaykikunapaqqa Diospa favorninchi kaykäyanki ¿aw? Tayta Diospa 

abogädun kaytachi munaykäyanki. 

9<<Isanqa ¿imanöraq kayanki lulakuyashqaykita Tayta Dios 

shimpiyäshuptiki? ¿Runata criyisiqnösuraq paytapis criyirasiyta yarpäyanki? 

10Tayta Diospa favornin sharkuq tukur lulakuyaptikiqa mana kuyapaypami 

castigayäshunki. 

11Castigashuptiki munayyuq kashqanta tantiyar ¿manasuraq mansakäyanki? 

12<<Qamkuna parlayashqaykikunaqa liptano pishi töpaylami kaykan. Yachaq 

tukuyashqaykipis manami imapaqpis välinsu. 

13<<Parlashqäta tantiyakuyänaykipaq upälakuyay. Lutanta parlaptïqa Tayta 

Dios jukla juzgamäsun. 

14Wanusimayta munarqa wanusimäsun. Ima päsamänan kaptinpis manami 

mansarïsu. 

15Wanusimänan kaptinpis paymanmi yärakushaq. Munashqanno 

kawashqätaqa kikintapis nishaqmi. 

16Saynöpami kikin salvamanqa. Jusalikur kawaq runaqa sayno parlayta 

manami valuranmansu. 

17<<Nishqäta shumaq tantiyakuyay. Parlashqäta shumaq wiyakuyay. 

18Imata ninäpaqpis shumaqmi yarpachakushkä. Saymi rasun kaqlata nishaq. 

19Manami pipis <kaymi jusayki> nimanmansu. Jusäta tariptinqa 

wanushqäyaqpis upälakushaqmi. 

20<<Ishkay cösalata ruwakushayki, Tayta Dios. Manakushqäta 

awnimaptikiqa qampita manami pakakushaqsu. 

21Amana castigamaynasu. 

Amana mansakäsimaynasu. 

22Qayamaptikimi contestashayki. Puntata parlanäpaq nimaptikipis 

yarpashqätami nishayki. 

23<<Jusä ima kashqantapis wilaykalämay, Taytay. Lutan rurashqäkunatapis 

tantiyaykasilämay. 

24¿Imanirtaq noqapita pakakunki? ¿Imanirtaq contraykitano rikamanki? 

25Wayra tumaykäsishqan rapranöla kaykaptïqa ¿imanirtaq ushakäsimayta 

munanki? Sakish oqshanöla kaykaptïqa ¿imanirtaq qatikachaykämanki? 

26¿Imanirtaq castigamashpayki lakikuyman churamanki? ¿Imanirtaq maqta 

kar jusalikushqäpita nakaykäsimanki? 

27Chakïkunatapis cadinakunawannömi watarkushkanki. Imata ruraptïpis 

musyaykankimi. Maypa aywaptïpis rikaraykämankimi. 

28Imapis ismur ushakaykaqnömi ushakaykä. Puyu ushash mödananömi 

kaykä. 

 

Job 14 

1<<Runaqa walka watalami kawan. Kawashqanyaqqa fiyupami nakan. 

2Wayta shushur ushakashqannölami ushakan. Lantuy päsashqannölami 

päsaqla kaykan. 

3Sayno kaykaptinqa ¿imanirtaq imata rurashlantapis juzgaykanki? 

4¿Piraq impüruta püruyäsinman? Saynölami runapis chipyaq jusaynaq kayta 

puëdinsu. 

5<<Runataqa ayka wata kawananpaqpis qammi destinashkanki. Imay 

junaqyaq kawananpaqpis qammi nishkanki. 

Ayka wata kawananpaq nishqaykipita mastaqa manami pipis päsansu. 

6Sayno kaykaptinqa jawka kawakunanpaq kachaykuyna. Mana 

castigaptikiqa arupakuq runa päguta chaskir kushikushqannömi jawka kawar 
kushikunqa. 

7<<Jachaqa mutuptinpis chinkimur winanmi. 

8Jaqwan rukuyaptin troncun ismuykashqanchöpis 

9yaku chaptinqa yapaymi chinkimun. Rämankunapis loqluypa loqlurmi winan. 

10Runami isanqa wanur ushakäkun. Wanukuptinqa manami imaypis 

rikansinasu. 

11Usya wisan qocha sakir ushakashqanno y raqrapa aywaq yaku sakir 

ushakashqannömi 

12runapis wanur ushakan. Päsarpurnaqa imaypis manami kawarimunqanasu 

ni rikchamunqanasu. 

13<<¡Ima aliraq kanman rabyayniki päsashqanyaq wanushkunapa 

almankuna kaykäyashqanman kachaykamaptiki! 

¡Ima aliraq kanman saypita kawarisimänaykipaq diyata jitapämaptiki! 

14Runa wanushpan ¿kawarimunqasuraq? Kawarimunan kaptinqa kay 

pasacho mayjina nakarpis say junaqta shuyarämanmi. 

15Saymi qayamaptiki contestamushaq. Kamamaqnï kaykarqa shumaqmi 

rikamanki. 

16Say höraqa manami castigamankinasu, sinöqa lapan mana alipitami 

sapämanki. 

17Ima qanratapis jitarir qonqaqnömi jusalikushqätapis qonqanki. Lutanta 

rurashqäpitapis perdonamankimi. 

18<<Sayno kaptinpis runa manami kawarimunnasu. Jirkakunata 

juchusishqaykino, qaqakunata partir kuchpakäsishqaykino, 

19rumita yakuwan ullushyäsishqaykino y loqla aywananpaq 

tamyasimushqaykinömi runa yarpashqantapis ushakäsinki. 

20Ushakäsiptikiqa runa manami imaypis kutimunqanasu. 

Pamparaykashqanchömi ismusinki. 

21<<Wanukurqa surinkuna respitash kayashqantapis manami musyanqasu. 

Surinkunata ima desgracia päsaptinpis manami mayanqasu. 

22Saypa trukanqa nanaqlatami mayanqa. Saynöpis kikilanpaqmi 

lakikunqa>>. 

 

Job 15 

Elifaz yapay nishqan 

1Saypitanami Temán partipita shamuq Elifaz nirqan: 

2<<Rasunpaypa tantiyakuq karqa lutankunata manami parlankimansu. Jaku 

shimi runalami saynöqa parlan. 

3¿Yachaq runaqa shimin tarishqanta parlanmansuraq? Sayno parlarqa 

lutantami nikanki. 

4Tayta Diostapis manami mansapakunkisu. Paytami manakaqman 

churaykanki. 

5Shonquyki lutanta yarpashqanta parlarmi pitapis lutanta criyiykäsinki. 

6Manami noqasu condenaykä, sinöqa kikikipa shimilaykimi 

condenaykäshunki. Contralaykipaqmi lapantapis parlaykanki. 

7<<¿Adánpitapis mas puntata yurishqaykitaku yarpanki? ¿Jirkakunapis 

manaraq kaptin kashqaykitaku yarpanki? 

8¿Tayta Diostapis tantiyasishqaykitaku yarpanki? ¿Kay pasacho japalayki 

yachaq kashqaykitaku yarpanki? 

9Manami noqakunapita mas yachaqsu kanki. Noqakunaqa lapan 

musyashqaykitapis musyayämi. 

10Lapanta musyaq awkinkunapis yarpäyashqänömi yarpaykäyan. 

Taytaykipitapis mas awkin karmi mas tantiyakuq kaykäyan. 

11<<Tayta Dios shakyaykäsishushqaykita ¿imanirtaq manakaqman 

churanki? Shumaq parlapaykäyaptïqa ¿imanirtaq chaskikunkisu? 

12Chaskikunaykipa trukanqa ¿imanirtaq yanayayparaq rabyananki? 

¿Imanirtaq rabyash törupa nawinno nawikipis saltananraq? 

13¿Imanirtaq shimiki tarishqanta Tayta Diospa contran parlanki? 

14<<Runaqa manami pipis jusaynaq kansu. Runala kar imaypis jusayuqmi 

kaykansi. 

15Tayta Diosqa angilninkunamanpis manami yärakunsu. Paypaqqa jana 

pasapis manami pürusu kaykan. 

16Runakunamanqa peorraqmi yärakunsu. Runaqa jusasapa karmi 

yakunaypanöraq jusalikuylapaq yarpan. 

17<<Kanan wilashqäta shumaq wiyamay. Kaway vïdächo rikashqätami 

wilapäshayki. 

18Tantiyakuq runakuna wilapäyämaptinmi noqapis yachakushkä. Say 

tantiyakuq runakunaqa taytankunapitami yachakuyarqan. 

19Paykunapa taytankunatami Tayta Dios qoykurqan kay nacionta. Say wisan 

lutan yachasikuq jäpa runakuna kay nacioncho manami kayarqansu. 

20<<Jusalikuq runakunaqa nakaylachömi kawayan. Paykunaqa manaraqpis 

aykätami ushakäyan. 

21Espantaypaq kaqkunalatami wiyapakuyan. Kushish kawaykäyaptinmi 

suwakuna elaqpita yaykur imaykantapis apakuyan. 

22Sakaypapis mansa mansalami puriyan. Imay karpis espädawan 

wanusishqami kayanqa. 

23Wanuptin wiskurkunami mikuyanqa. Wanuypitaqa manami qeshpiyanqasu. 

24Saymi lakikur pasaypa turbatäyan. Rey atacaptin mansariqnömi otuk otukla 

puriyan. 

25<<Saynömi päsan lapanpaq munayyuq Tayta Diospa contran 

sharkuqkunataqa. 

26Paykunaqa escüdunwan sapakuq ali chölunömi kaykäyan. Kalpanman 

atiënikuyashpanmi Tayta Diospa contran sharkuyan. 

27Werayaylawanmi qaqlankunapis llushwanraq y pachankunapis liwaranraq. 

28<<Say runakunapataqa markankunatapis ushakäsiyanqami. Wayinkunapis 

sunyaq raqälami rikakunqa. 

29Mayjina ali kayänanpaq yarpachakurpis ali kawaytaqa manami tariyanqasu. 

Riquëzankunapis ushakanqami. Chakrankunapis takshalanami kanqa. 

30<<Say runakunaqa manami wanuypita qeshpiyanqasu. Sakish rämakunata 

nina rupar ushashqannömi Tayta Dios pükaskilaptin ushakäyanqa. 

31Manakaqkunaman yärakur manami imatapis tariyanqasu. 

32Manaraqpis hörancho wanurmi imayka sakish qeruno ushakäyanqa. 

33Üva manaraq poqur marpuykar ushakashqanno y olïvuspa waytan 

shushushqannömi paykunapis ushakäyanqa. 

34<<Diosta mana cäsukuqkunapaqa surinpis manami kanqasu. Chaskipakuq 

runakunapataqa wayinkunatapis ninami ushanqa. 

35Say runakunaqa jusalikuyänalanpaqmi yarpachakuykäyan. Pitapis 

engañayänalanpaqmi yarpachakuykäyan>>. 

 

Job 16 
Job nishqan 

1Sayno niptinmi Job nirqan: 

2<<Qamkuna niyashqaykitaqa pïmay upalapis parlanmi. 

Kushikasiyämänaykipa trukan masmi lakikasiyämanki. 

3¡Imayyaqraq manakaqkunalata parlaykäyanki! ¿Imachötaq wajupashkä 

sayno niyämänaykipaq? 

4<<Noqapis sänu karqa qamkunanölami nïman. 

Asikushpämi imaykatapis shimï tarishqanta parläman. 

5Sayno kaptinpis parlashqäkunaqa manami alisu kanman. Parlaparqa 

qamkunata shumaqmi shakyäsïman. Mana lakikuyänaykipaqmi ali shimilapa 
tantiyasïman. 

6<<Kay nanaynïqa imata parlaptïpis ni upälakuptïpis manami chawansu. 

7Tayta Diosmi kalpäta ushakäsish. Lapan amïgükunatapis wakpa kaypami 

qarqush. 

8Qaqlä shintikashqanta y pasaypa uyutashqätami pïmaypis rikaykan. Kayno 

nakaykaqta rikayämashpanmi jusalikushqäpita nakaykashqäta yarpäyan. 

9<<Fiyu uywa atacaqnömi noqatapis Tayta Dios atacaman. Rabyashpan 

mana kuyapaypami nakasiman. Kachkachyayparaqmi rabyaykun. Chikimaq 
runanömi nanaq nawilanpa rikapaykäman. 

10Saymi runakuna shuntakaykur conträ parlayan. Saynöpis 

asipäyämashpanmi laqyayäman. Lapanpis conträmi rikakuyash. 

11Yaqa runakunapa munayninmanmi Tayta Dios entregamash. Jusalikur 

kawaq runakunapa makinmanmi kachaykamash. 

12<<Nawpataqa alimi kawarqä. Sayno kaykaptïmi Tayta Dios elaqpita 

nakayman churamash. Kunkapita lapiraqnömi nakaykäsiman. Flëchawan 
flëchamaqnömi atacaykäman. 

13Flëchaqninkunawanpis wakpita kaypitami flëchasiman. Mana kuyapaypami 

rurunnïkunatapis tuksimash. 

Ayaqnïtapis pashtashqami. 

14Yaparir yaparirmi Tayta Dios pasaypa nakasimash. Contranta atacaq 

soldädunömi mana kuyapaypa atacamash. 

15<<Saymi fiyupa lakikushpä qachqa mödanata jatikushkä. Nanaywan 

qoshpaptïmi umämanpis alpa juntash. 

16Waqaykaptilämi nawïpis pasaypa pukayar jakash. 

17Lapan saykuna päsaman pitapis mana nakaykäsiptï y lapan shonqüwan 

Tayta Diosta manakuykaptïmi. 

18<<¡Ay pasala pasa! 

¡Yawarnïta ama ultakurkuysu! 

¡Kayno nakashqäta pïmaypis musyaykuläsun! 

19<<Ima kaptinpis jana pasacho favornï parlananpaq kaykanmi. Paymi 

isanqa yanapämanqa. 

20Amïgükuna conträ sharkuyaptinpis Tayta Diosta waqapar paymanmi 

yärakü. 

21Favornin parlaqta juk runa munashqannömi noqapis favornï parlaqta 

munaykä. 

22Walka watalanami kawashaq. Saypitaqa mana kutimuqnami aywakushaq. 

 

Job 17 

1<<Shonqüpis ushakaykannami. Wanuypis janächönami. Pampakunäpaq 

sepultürapis uchkuraykannami. 

2Manakaqman churamaq runakunalami nawpächo kaykäyan. Paqaspapis 

junaqpapis rabyanäsiyämanmi. 

3<<Tayta Dios, favornï sharkuykulay. Mana yanapämaptikiqa ¿piraq 

yanapämanqa? 

4Chikimaqnïkuna manakaqman churayämänanpaq yarpayta qosh karpis 

vinciyämänanta ama kachapaykulaysu. 

5Say runakunaqa pägupaq raykumi amïgunpa contran sharkuyan. Surinkuna 

muchuycho kaykaqtami rikayanqa. 

6<<Tayta Dios permitiptinmi pïmaypis conträ parlayan. Saynölami 

qaqlämanpis toqapäyäman. 

7Nanaywan waqaykaptilämi nawïpis sakarpunna. Uyutaptïmi custilläkunapis 

yupanakuykäyan. 

8<<Sayno kaykashqäta rikamarmi ali runakunaqa espantash rikakuyan. 

Jusayuq runakuna conträ sharkuyaptinmi rabyakuyan. 

9Sayno rabyakurpis ali runakunaqa imaypis alilatami rurayan. Manakaqman 

churayaptinpis mana ajayaypami alita rurayan. 

10<<Lapayki yachaq tukuqkuna, shayämuy tapunakunansipaq. Mayjina 

imaykata parlarpis manami mayqalaykipis rasunpaypa yachaq kayankisu. 

11<<Manaraqpis aykätami wanukushaq. Imata ruranäpaqpis 

yarpachakuykashlächömi ushakäshaq. 

12<<Qamkunaqa mana alikunatapis ali kashqantami nikäyanki. 

Yanawyayparaq sakaykaptinpis <pasa asikyaykanna> niqnömi kaykäyanki. 

13<<Noqataqa wanuylami tumapaykäman. Yanawyaykaq sakaylanami 

wayïpis kanqa. 

14Sepultürami papänï kanqa. Kurukunanami mamä y panïkunapis kayanqa. 

15Ali kawayta munashqäpis walälami kanqa. Sayno kaptinqa ¿imapaqnataq 

imata ruranäpaqpis yarpachakushaq? 

16Wanukuptïqa lapan yarpashqäpis walälapaqmi kanqa. 

Alpalamanmi lapansipis tikrashun>>. 

 

Job 18 
Bildad yapay nishqan 

1Saypitanami Súa partipita shamuq Bildad nirqan: 

2<<¿Imayyaqtaq saynöla parlaykanki? Shumaq parlanapaq tantiyakuyraq. 

3¿Imanirtaq uywatano rikayämanki? ¿Imanirtaq upa kayashqäta yarpanki? 

4Rabyashqaykiwan manami imatapis jorqunkisu. Mayjina rabyakuptikipis kay 

pasa manami sunyaq rikakunqasu ni qaqakunapis jukläman witikunqasu. 

5<<Jusasapa runaqa aksi upiqnömi elaqanqa. 

6Wayinchöpis sakaylami kanqa. 

7Ali puriykäyaptinmi chankankunapis suksukyanqa. Runa mayinpaq lutanta 

yarpashqanpis kikinmanmi tikranqa. 

8<<Saynöpis trampaman yaykuqnömi kanqa. Saycho chakipita sarikash 

quëdaqnömi rikakunqa. 

9Usuputunpita sarishno karmi qeshpinqanasu. 

10Paykunapaq churapashqan trampaqa mana rikakaylami kaykan. 

11<<Yaqa runataqa wakpita kaypitami imalapis mansakäsin. Manami imaypis 

jawka kawansu. 

12Mikanaylawanmi kalpanpis ushakan. Paytaqa ima desgraciapis päsanmi. 

13Qeri qeshyami intëru cuerpunta ushanqa. Say qeshyawanmi rikranpis y 

chankanpis wanunqa. 

14Wayincho jawkala kaykaqtami wanuy apakunqa. Nirkurmi pasaypa 

nakananpaq kachaykamunqa. 

15Wayinchöpis manami kikinpachönösu tanqa. Say wayimanqa azufritaraqmi 

shikanqa. 

16<<Yaqa runaqa jaqwan ismush y räman sakish qerunömi kanqa. 



1041 

 

 
© 2018  Wycliffe Bible Translators, Inc. 

  
 

 

17Wanuptinqa kay pasacho chipyaqmi qonqaykuyanqa. Cällikunachöpis 

manami pipis jutinta joqarkunqanasu. 

18Asikyaq pasapitapis sakayman jitarpushqami kanqa. Kay pasapitapis 

qarqushqami kanqa. 

19<<Paypaqa manami surinpis ni wilkanpis kanqasu. Tashqan markachöpis 

manami paypita miraqkuna täyanqasu. 

20Sayno päsashqanta pïmaypis musyarmi maysaychöpis espantash 

rikakuyanqa. 

21<<Saynömi yaqa runakunaqa ushakäyanqa. Tayta Diosta mana 

cäsukuqkunaqa lapanmi sayno ushakäyanqa>>. 

 

Job 19 
Job nishqan 

1Sayno niptinmi Job nirqan: 

2<<¡Imayyaqraq lakikasimashpayki manakaqkunata parlaykäyanki! 

3Yaparir yaparir conträ parlar ¿manaku penqakuyanki? 

4Rasunpaypa jusalikush kaptïpis ¿imataq qamkunata qokuyäshunki? 

5Qamkunaqa noqapita mas ali kayashqaykita yarparmi jusäpita 

nakaykashqäta nikäyämanki. 

6Shumaq tantiyakuyay. Redninwan sariqnömi Tayta Dios sarimash. 

7<< <¡Wanuykäsiyämanmi!> nir ausiliuta manakuptïpis manami pipis 

salvamansu. Yanapämänanpaq ruwakuptïpis manami pipis cäsumansu. 

8Maypapis mana yarqunäpaqmi Tayta Dios sapata churapämash. Purinä 

nänitapis yanawyaykaq sakaymanmi tikrasish. 

9Lapan imaykätapis paymi ushakäsish. Saymi kananqa pipis 

respitamannasu. 

10<<Tayta Diosmi jaqwapita lukirir jachata jitariqno pasaypa desgraciaman 

jitarpamash. Saymi imata ruranäpaqpis valornï kansu. 

11Tayta Dios rabyarmi contrantano castigamash. 

12Lapan soldädunkuna shamurmi tumaypa sapäyämash. Wayïtapis 

jiruruparaykäyannami. 

13<<Wawqïkunapis amïgükunapis noqapita witikurmi jäpa runatanöna 

rikayäman. Sayno kananpaq Tayta Diosmi kamakäsish. 

14Ayllükunapis manami watukayämannasu. 

Amïgükunapis qonqaykayämashnami. 

15<<Wayïcho taqkuna y ashmaynïkunapis jäpa runatanönami rikayäman. 

Paykunapaqqa mana reqish runanömi kaykä. 

16Yanapäyämänanpaq ashmaynïkunata ruwakuptïpis manami 

cäsuyämansu. 

17Jämaynï asyaptinmi warmïpis melanäman. Wawqïkunapis rikayta manami 

munayämansu. 

18<<Wamrakunapis manakaqmanmi churayäman. Ichirkuptïpis 

asipäyämanmi. 

19Amïgükunapis pasaypami ajayäyämash. Kuyanakushqä kaqkunapis 

chikiyämanmi. 

20Pasaypa uyutaptïmi tulükunapis yupanakuykäyanlana. Saynöpami wanuy 

wanuylatana rikachakuykä. 

21<<Amïgükuna kaykarqa kuyapaykayälämay. Tayta Dios castigamaptinpis 

qamkunaqa ama kachaykayämaysu. 

22Tayta Dios lakikasimashqan jananman ¿imanirtaq qamkunapis 

charpasiyämanki? Qayapäyämashqaykiwan ¿manaku contentakuyanki? 

23<<¡Pilaraq nishqäkunata qelqaykunman! 

¡Ojalä acta libruman qelqarkur churaykunman! 

24¡Ima aliraq kanman imaypis mana börrakänanpaq cincilwan takaypa 

rumiman qelqarkur plömuwan sëllaykuptin! 

25<<Noqa musyämi salvamaqnï kawashqanta. Paymi abogädü kar kay 

pasacho favornï sharkunqa. 

26Aysä ismur ushakaptinpis kawarirkamur Tayta Diosta rikashaqmi. 

27Manami juksu rikanqa, sinöqa kikïmi nawïwan rikashaq. Wanunayparaqmi 

say junaqta shuyaraykä. 

28<<Qamkunaqa jusalikushqäta yarparmi imanöpapis jitapaykäyämanki. 

29Isanqa kikikikuna castigash kayänaykipaq kashqanta yarpachakuyay. 

Tantiyakuyay Tayta Dios castigakuq kashqanta. Jusalikuqkunataqa 
espädawanmi ushakäsinqa>>. 

 

Job 20 
Zofar yapay nishqan 

1Saypitanami Naamat partipita shamuq Zofar nirqan: 

2<<Parlashqaykita wiyar manami upälakümansu. 

3Qam parlashqaykiqa rabyanäsimanmi. Saymi shumaq tantiyakuskir kanan 

nishayki. 

4<<Qam musyankimi runata Tayta Dios kamashqanpita pasa 

5jusalikuqkuna ali kawarpis päsaqla kayashqanta. Jusalikuq runaqa rätulami 

kushishqapis kaykan. 

6Say runaqa Tayta Diosno kashqanta yarparmi runa tukun. 

7Sayno runa tukurpis kikinpa ismayninnömi ushakanqa. Saymi 

amïgunkunapis niyanqa: <¡Wawalaw, payta imataq päsash!> 

8<<Say runa sueñuychönöla ushakaptinmi pipis tarinqasu. Sueñushqanta 

runa qonqashqannömi paytapis qonqaykuyanqa. 

9Payta reqiqkunapis ni ayllunkunapis manami imaypis rikayanqanasu. 

10Pobrikunapa jaqan kashqantapis surinkunanami pägapakuyanqa. 

Suwakushqantapis paykunami kutisipakuyanqa. 

11Maqtalaraq kaykashqanchömi kalpasapa karpis ushakanqa. Wanurpis 

alpamanmi tikranqa. 

12<<Say runaqa ali mikuyta mishkila mikur kushikushqannömi jusalikur 

kushikun. 

13Mishkita shoqur amurashqannömi jusalikuytapis gustapäkur kachariyta 

munansu. 

14Sayno jusalikushqanmi warayninkunaqa culebrapa venënunno kanqa. 

15Riquëza shuntashqankunatapis Tayta Diosmi ushakäsinqa. 

16<<Jusalikuq runaqa culebrapa venënunta shoquqno karmi wanunqa. 

17Saymi shuntayta mana atipashqanyaq mikuynin wayuptinpis 

provichanqasu. 

18Lapan shuntashqanpis manakaqlapaqmi kanqa. 

19<<Jusalikuq runaqa pobrikunata wayinpita qarqurmi imaykantapis duëñu 

tukun. 

20Sayno rurarpis manami contentakunsu. Saymi imatapis munashqan 

kaqtaqa imaykanöpapis tariyta tïran. 

21Seqaypa wachakash karmi kikilanpaq imatapis shuntan. Sayno 

shuntashqankunapis lapanmi ushakanqa. 

22Mayjina rïcu karpis manami kushish kawanqasu. Paytaqa imayka 

desgraciapis päsanqami. 

23<<Ambiciösu kaptinmi Tayta Dios fiyupa rabyakushpan mana kuyapaypa 

castiganqa. 

24Fiërru espädapita qeshpiptinpis bronci flëchawanmi wanusiyanqa. 

25Say flëchakunami waqtanpa yaykur natinninpa päsanqa. Saynömi 

mansariypaq castïgu payman chanqa. 

26Say runapaqa imaykankunapis ushakanqami. Pipis ninata mana 

sariykäsiptinmi wayinta y kikinta rupar ushanqa. 

27<<Say runa jusalikushqankunata jana pasami shimpinqa. Saynölami kay 

pasapis lutan rurashqankunata cäranqa. 

28Saynöpis Tayta Dios fiyupa rabyashpanmi castiganqa. Bunyaypa bunyar 

loqla aywashpan imaykatapis apar ushashqannömi say runapa 
wayinkunatapis y imaykankunatapis ushakäsinqa. 

29Jusalikur kawaq runata sayno castigananpaqmi Tayta Dios destinash>>. 

 

Job 21 
Job nishqan 

1Sayno niptinmi Job nirqan: 

2<<Nishqäta shumaq wiyayämaptikiqa shonqüpis kushikunqami. 

3Parlamuptï shumaq wiyayämänaykipaq pacienciaykikuna kaykuläsun. 

Asipäyämayta munarqa parlayta ushaskiptï asikuyay. 

4<<Noqa manami runatasu reclamaykä, sinöqa Tayta Diostami. Imanir 

nakaykashqäta mana tantiyasimaptinmi pacienciäpis kannasu. 

5Parlapashqäta wiyayämashpaykimi pasaypa mansarir shimikikuna sapash 

wiyaräyanki. 

6Kikïpis tantiyayta mana kamäpakurmi seqaypa espantakü. Cuerpüpis 

fiyupami shiririn. 

7<<¿Imanirraq yaqa runakunaqa wakinpita mas rïcuyäyan? ¿Imanirraq 

awkinyashqanyaqpis paykunaqa kawayan? 

8Surinkunata y wilkankunata rikayashqanyaqmi kawayan. 

9Say runakunataqa Tayta Diospis manami castigansu. Wayinkunachöpis 

mana mansakuypami jawkala kawakuyan. 

10Törunkunapis ali padrïllumi kayan. Wäkankunapis mana shuluypami 

mirayan. 

11Surinkunapis uysha malwanöraqmi pañar cörrikachäyan. 

12Tamburkunata, arpakunata y pinkullukunata tukarmi fiyupa 

kushikuyashpan tushuyan. 

13Say runakunaqa wanuyashqanyaqmi rïcu kaykäyan. Mana nakaylapami 

wanuyanpis. 

14<<Yaqa runakunaqa Tayta Diosta kaynömi niyan: <Jawkala 

kawakuyänäpaq kachaykayämay. Munashqaykino kawayta manami 
munayäsu>. 

15Saynöpis kaynömi niyan: <¿Pitaq Tayta Diosqa payta sirvinansipaqqa? 

¿Imatataq jorqunsi payta manakushqansiwan?> 

16Sayno niyaptinpis rïcu kayashqanqa manami kikilankunapitasu kaykan, 

sinöqa Tayta Diospitami. 

¡Paykuna yarpäyashqanno manami ichiklapis yarpayta munäsu! 

17<<Yaqa runakuna elaqpita wanuqtaqa manami imaypis rikansisu. Manami 

imaypis paykunataqa desgracia päsansu. Tayta Dios manami imaypis rabyar 
paykunataqa castigansu. 

18Manami shukukuy wayra oqshata apaqno paykunataqa elaqäsinsu. 

19<<Mana castigaptinmi runakuna niyan surinkunatana Tayta Dios 

castigananpaq kashqanta. Noqanami nï: Surinkunata castigananpa trukanqa 
kikin jusalikuqkunata castigasun. Saynöpami jusalikuyta wanakuyänanpaq 
kikinkuna tantiyakuyanqa. 

20Kikinkunata desgracia päsasun. Lapanpaq munayyuq Tayta Diospa 

castïgunwan nakayäsun. 

21Wanukushnaqa surinkunata castigaptinpis manami lakikuyanqasu. 

22Sayno yarpaptïpis ¿pitaq kansi Tayta Diosta yäsinansipaq? Paymi jana 

pasacho kaqkunatapis juzgan. 

23<<Wakin runakunaqa jawka kawaykäyashlanchömi wanuyan. Kalpalancho 

kaykälarraqmi ushakäyan. 

24Paykunaqa wanuyashqanyaqpis manami qeshyayansu. Weray weraymi 

kawayanpis. 

25Wakin runakunami isanqa lakish kawaykäyashqancho wanuyan. 

Paykunaqa kushish kawana kashqantapis manami musyayansu. 

26Imano kawarpis lapansimi ushakäshun. Lapansitami kuru mikamäshun. 

27<<Noqa musyämi imata yarpäyashqaykitapis. Maliciaykämi <lutantami 

parlaykanki> niyämänaykipaq kashqanta. 

28Shonquykikunachöpis kaynömi yarpaykäyanki: <Manami Job nishqannösu 

kaykan. Job nishqanno kaptinqa ¿imanirtaq yaqa runakuna rïcu karpis 

ushakäyan? ¿Imanirtaq paykunapa wayincho taqkunapis desgracia päsaptin 
ushakäyan?> 

29<<Sayno yarparpis ¿manaku parlayashkanki nänipa päsaqkunawan? 

Paykunaqa maysaypapis aywarmi musyayan imano kashqantapis. 

30Saymi niyan: <Ima desgraciapis yaqa runataqa manami päsansu. Yaqa 

runaqa Tayta Diospa castïgunpitapis qeshpinmi. 

31Say runataqa lutan rurashqanta pipis manami ninsu. Lutanta ruraptinpis 

manami pipis castigansu. 

32Wanuptinqa shumaqmi pampayan. Nirkurmi pampayashqanchöpis 

täpayanraq. 

33Pampaq apayaptinpis saysika runakunami qatiräyan. 

Ali alpamanmi pampayanpis>. 

34<<Qamkunaqa shakyäsimayta munarpis lutankunatami parlaykäyanki. 

Lapan niyämashqaykipis walälami kaykan>>. 

 

Job 22 
Elifaz yapay nishqan 

1Saypitanami Temán partipita shamuq Elifaz nirqan: 

2<<Mayjina yachaq karpis ¿Tayta Diosta pilapis yanapanmansuraq? 

3Alilata ruraptiki lapanpaq munayyuq Tayta Dios ¿kushikunsuraq? Mayjina ali 

kashqaykipis ¿Tayta Diospa shonqunpaqnösuraq kaykan? 

4Manami Tayta Diosta cäsukur kawashqaykipitasu castïguta chaskiykanki. 

5Saypa trukanqa jusalikushqaykipitami castigaykäshunki. Jusaykikuna 

poqushnami kaykan. 

6<<Qamqa capazchir marka mayikipa imantapis mana kuyapaypa prenda 

sariq kanki. Saynöpis capazchir pobrikunapa mödananta qechuq kanki. 

7Capazchir yakuta manakushuptikipis makyaykurqaykisu. Mikanaykar 

puriqkunatapis capazchir qaraykurqaykisu. 

8Qamqa rïcu y respitädu kar capazchir imapis munaylaykicho kananpaq 

kashqanta yarparqayki. 

9Capazchir viüdakunatapis yanaparqaykisu. Waksakunatapis capazchir 

nakasirqayki. 

10Sayno kashqaykipitachir kanan pasaypa nakar turbataykanki. 

11Saymi sakäpakushno kar imanir nakashqaykitapis tantiyankisu. Mayuman 

jeqar shenqaqnömi kaykanki. 

12<<Lapanpita mas altuchömi Tayta Dios kaykan. Mas janacho kaq 

qoyllarkunapitapis mas jananchömi kaykan. 

13Karucho kashqanta yarpar capazchir qamqa nishkanki: <Tayta Diosqa 

imano kashqätapis manami musyansu. Yanawyaykaq sakaqpitaqa 
¿imanöpataq rikamunqa? 

14Pukutay rurincho kaykar y intëru ciëlucho pasyakuykarqa manami 

rikamansu>. 

15<<Sayno nirqa ¿unay runakuna lutanta rurayashqannöku qampis rurayta 

munaykanki? 

16Cargash mayu imaykatapis apaptin elaqashqannömi manaraqpis hörancho 

wanur ushakäyash. 

17Lapanpaq munayyuq Tayta Dios mana castigananpaq kashqantami 

yarpäyarqan. Sayno yarparmi niyarqan: <Tayta Diosta manami rikaytapis 
munayäsu>. 

18Sayno nir Tayta Diosta mana cuentayaptinpis pay yanapaptinraqmi 

rïcuyäyarqan. 

¡Say runakuna yarpäyashqannöqa manami yarpäsu! 

19<<Yaqa runakunata Tayta Dios castigashqanta rikarmi ali runakunapa 

shonqunkunapis asikyarkunqa. Jusaynaq runakunapis asiparmi niyanqa: 

20<Imano karpis chikimaqninsikunaqa ushakäyashnami. Imaykankunatapis 

chipyaqmi nina ushash>. 

21<<Sayno mana päsashunaykipaq Tayta Dios munashqanno kaway. Sayno 

kawarqa yapaymi bendicionta chaskinkipaq. 

22Pay yachasishushqaykita shumaq wiyakuy. Lapan nishushqaykita 

shonquykiman churakuy. 

23Jusalikuykunata kacharir lapanpaq munayyuq Tayta Dios munashqanno 

yapay kawaptikiqa pay yanapäshunkipaqmi. 

24Alinnin kaq qorikimanpis ama yärakuysu. Saypa trukanqa polvutano y 

mayucho ullushtano rikanki. 

25Saykunaman mana yärakuptikiqa lapanpaq munayyuq Tayta Diosmi 

yanapäshunkipaq. Qoriyuq y aska qellayyuqkunapitapis mas alimi 
kawankipaq. 

26<<Saynöpami lapanpaq munayyuq Tayta Diosman yärakur kushish 

kawankipaq. 

27Payta manakuptikiqa yanapäshunkipaqmi. Yanapäshuptikimi payta 

promitishqaykitapis cumplinkipaq. 

28Imata ruranaykipaq yarpashqaykipis alimi kamakanqa. 

Aksichöno kashpaykimi kushish kawankipaq. 

29<<Orgullösukunataqa Tayta Dios penqaymanmi churan. Humildikunatami 

isanqa yanapan. 

30Jusaynaq runataqa salvanmi. Jusaynaq kaptikiqa qamtapis 

salvashunkipaqmi>>. 

 

Job 23 
Job nishqan 

1Sayno niptinmi Job nirqan: 

2<<Kananpis jaqayashlami yapay parlashaq. Tayta Dios castigamaptinmi 

lakish kaykä. 

3¡Imanöparaq musyayküman Tayta Dios maycho kaykashqantapis! 

Musyarqa imanöpapis sayman chaykümanchi. 

4Chaykurqa lapan yarpashqätachi nïman. Saynöpis imanir 

nakasimashqantachi tapüman. 

5Pay tantiyasimaptinqa tantiyämanchi may. 

6Mansakäsimänanpa trukanqa shumaqchi tantiyasimanman. 

7Jusaynaq runataqa manami castiganmansu. Saymi noqatapis wiyamashpan 

<jusaynaqmi kanki> nimanman. 

8<<Isanqa inti jeqamunan kaqläpa ashirpis Tayta Diosta manami tarïsu. Inti 

jeqanan kaqläpa aywarpis manami rikäsu. 

9Norti kaqläpa ni sur kaqläpa ashirpis manami tarïsu. 

10Paymi isanqa musyaykan maycho kaykashqäta y imata ruraykashqätapis. 

Qoripa qanranta ninawan sulusiypa jorquptin püru quëdashqannömi noqapis 
nakaykunawan nakasimaptin jusaynaq kashaq. 

11Noqaqa pay munashqannömi kawaykä. Lapan yäsimashqantami 

cäsukuykä. 

12Leyninkunata imaypis cumplishkämi. Nishqankunataqa waran waranmi 

shonqücho yarparaykä. 

13<<Tayta Diosqa yarpashqantami imatapis ruran. Pay niptinqa manami pipis 

sapata churapansu. 

14Imano kanäpaqpis yarpashqannöchi kamakäsinqa. Munashqannöchi 

lapanpis kanqa. 

15Paypa nawpancho karmi fiyupa mansarï. Saykunata yarparmi suksukyä. 

16Tayta Dios castigamaptinmi valornïpis kannasu. Lapanpaq munayyuq 

Tayta Diosmi fiyupa mansakäsiman. 

17Ima aliraq kanman yanawyaykaq sakay sapakarkamaptin. Ima aliraq 

kanman yanawyaykaq paqas nitikarkamaptin. 

 

Job 24 

1<<Lapanpaq munayyuq Tayta Dios lapantapis rikaykarqa ¿imanirtaq yaqa 

runakunata castigansu? 

2Yaqa runakunaqa chakrapa mujunninpaq jawiyashqan wankata witisiyanmi. 

Suwakuy uyshakunalatami misikur puriyanpis. 

3Waksakunapa ashnuntapis qechuyanmi. Viüdapa yuntantapis prendami 

sarikurkuyan. 

4Pobrikunataqa nänipa puriyänantapis michäyanmi. <<Sayno kayaptinmi 

maysaychöpis muchuqkuna mansar pakakuyan. 

5Saki jirkacho qewata chucaru ashnu ashishqannömi muchuqkunaqa 

mikuyta ashiyan. Surinkunapaqpis sunyaq jirkalachömi mikuyta ashiyan. 

6Imankunapis mana kaptinmi trïgutapis üvatapis yaqa runapa 

chakrankunalacho palapikuyan. 

7Punur qatakuyänanpaq cämankuna mana kaptinmi aläsikur qarapächula 

wararkuyan. 

8Jirkakunacho täyaptin tamyapis pasaypa shututushqanyaqmi ushman. 

Saymi lantukuyänanpaqpis qaqakunalaman aywayan. 

9<<Yaqa runakunaqa viüdapa sayraq yurish wawantapis apakuyanmi. 

Pobrikunapa imantapis prendami sarikurkuyan. 

10<<Pobrikunaqa mödanaynaqlami puriyan. Trïguta ashtapakurpis pasaypa 

mikanaykarmi aruyan. 

11Yakunaypita wanuykarmi aceitita jorquyänanpaq aceitünasta aqapakuyan. 

Vïnuta jorquyänanpaqmi üvatapis jarupakuyan. 

12Markacho seqaypa nakasiyaptin wanunar manakuyaptinpis Tayta Dios 

manami cäsunsu. 

13<<Wakin runakunaqa Tayta Diosta mana cäsukurmi luta jusalikuyan. 

14Wanusikuq runakunaqa pasa wararkuptinmi pobrikunata wanusiyan. Pasa 

sakarkuptinqa suwakuqnami aywayan. 

15<<Majanta jarukuq runakunaqa pasa sakarkunalantami shuyaraykäyan. 

Pasa sakarkuptinqa pipis mana reqinanpaqmi qaqlanta sapakurkur aywayan. 

16<<Suwa runakunaqa sakaypami wayikunaman suwakuq yaykuyan. Pipis 

mana reqinanpaqmi junaqpaqa pakaräkuyan. 

17Pasa waränantapis manami munayansu. Sakaypami isanqa mana 

mansakuypa puriyan. 

18<<Yaqa runakunaqa yakuno päsaqlami kaykäyan. Chakrankunapis 

maldicionädu kaptinmi üva chakrankunacho pipis arunnasu. 

19Fiyupa usyaptin rashta sulur ushakashqannömi jusalikur kawaq 

runakunapis wanur ushakäyanqa. 

20Paykunataqa mamanpis qonqaykunmi. Kurukunami mikur ushayanqa. 

Qeruta mutuqnömi ushayanqa. Saymi pipis paykunata yarpanqanasu. 

21<<Say yaqa runakunaqa qoluq warmikunata mana alimi rikayan. 

Viüdakunatapis manami yanapäyansu. 

22Munayyuq kayaptinpis say runakunataqa Tayta Diosmi ushakäsinqa. 

Paykunaqa manami imanöpapis salvakuyanqasu. 

23Shonqun yarpashqanno kawayänanpaq kachaparpis Tayta Diosqa imata 

rurayashqantapis rikaykanmi. 

24Yaqa runakunaqa rätulapaqmi ali kawayman chäyan. Nirkurqa manaraqpis 

aykälatami elaqäkuyan. 

Achurish qewanömi wanukäkuyan. 

Achurish trïgunömi ushakäkuyan. 

25<<¿Saynöku o manaku? Nishqäkunaqa rasunpami kaykan. Sayno 

kaykaptinqa parlashqäta ama pipis manakaqman churasunsu>>. 

 

Job 25 
Bildad yapay nishqan 

1Saypitanami Súa partipita shamuq Bildad nirqan: 

2<<Tayta Diosqa lapanpaq munayyuq karmi mansariypaq kaykan. Jana 

pasachöpis lapantami munayninman churan. 

3Paypa soldädunkunaqa yupaytapis mana atipaypaqmi. 

Aksinpis lapanpaqmi asikyan. 

4<<Tayta Diospa nawpanchöqa manami pipis jusaynaqqa kansu. Lapan 

runakunapis jusayuqmi kaykäyan. 

5Tayta Diospaqqa killapa aksinpis manami shumaqlaqa asikyansu. 

Qoyllarkunapis manami pürusu kaykan. 

6Sayno kaykaptinqa peorraqchi runaqa kurunöla kashpan impüru kaykan>>. 

 

Job 26 
Job nishqan 

1Sayno niptinmi Job nirqan: 

2<<Nakaptï sayno nimarqa ¿yanapämankisuraq? Valornï mana kaptinpis 

¿valurasimankisuraq? 

3Qam yäsimashqaykiwan alichir kawashaq ¿aw? Mana yachaq kaptïchir 

sayno shumaq tantiyasimanki ¿aw? 

4¡Pitaq sayno parlanaykipaq yachayta qoshushkanki! 

¡Pitaq sayjinanpa ali yarpayta qoshushkanki! 

5<<Wanushkunapa almanqa lamarpita mas rurincho karmi fiyupa 

mansakuyan. 

6Saycho kayaptinpis Tayta Dios rikaykanmi. Maycho kayashqantapis 

musyaykanmi. 

7Imapis mana kaykaptinmi jana pasata y kay pasatapis Tayta Dios kamash. 

8Paymi yakutapis pukutaycho sararan. Yaku mayjina lasarpis pukutayta 

manami rachinsu. 

9Killapa asikyaynintapis pukutaywan saparmi sakäsin. 

10Saynölami intitapis ordenash lamarpa juk kuchunpa jeqarkamur 

asikyänanpaq y jukaq kuchunpa jeqar sakänanpaq. 

11<<Tayta Dios rabyanaptinqa jana pasata tuknaraqkunapis mansarishpanmi 

suksukyäyan. 

12Munayyuq karmi lamartapis pulchaqyaykaqta chawäsin. Poderösu 

karmi Rahab uywatapis vincish. 

13Pükaskiptinmi jana pasapis asikyarkurqan. Mansariypaq jatunkaray 

culebra qeshpiykaqtapis paymi sarirkur wanusish. 

14<<Saykunaqa kaykan Tayta Dios juk ishkay rurashqan kaqkunalaraqmi. 

Pay rurashqankunataqa ichiklatami musyansi. Seqaypa munayyuq 
kashqantaqa ¿piraq shumaq tantiyanman?>> 

Job 27 

1Mastapis Job nirqan: 

2<<Arreglamayta mana munamaptinpis y fiyupa nakasimash kaptinpis 

lapanpaq munayyuq Tayta Diospa jutinchömi nï: 

3Kawayta y kalpata Tayta Dios qomashqanyaqqa 

4manami lutankunata parlashaqsu ni lulakushaqsu. 

5Saymi kawashqäyaqqa jusaynaq kashqäta imaypis nishaq. Jusalikushqäpita 

nakashqäta niyämaptikipis manami jusalikushqäpitasu nakaykä. 

6Mana jusalikush karmi imapitapis penqaküsu. Saymi jusaynaq kashqäta 

imaypis parlaykäshaq. 

7<<¡Chikimaqnïkunaqa lapanpis ushakäyäsun! 

¡Paykunaqa jusalikur kawaq runano wanuyäsun! 

8Yaqa runakunaqa Tayta Diospa makinpita manami imanöpapis 

qeshpiyanqasu. 

9Pasaypa nakar manakuyaptinpis manami yanapanqasu. 

10Say runakunaqa Tayta Dios munashqanno kawayänanpaq imaypis 

manami yarpachakuyansu. Lapanpaq munayyuq Tayta Diostaqa manami 
imaypis manakuyansu. 

11<<Kananmi tantiyasishayki Tayta Dios munayyuq kashqanta. Lapanpaq 

munayyuq kashqantaqa manami upälakushaqsu. 

12Munayyuq kashqantaqa kikikikunapis rikayashkankimi. Sayta 

musyaykarpis ¿imanirtaq manakaqkunata parlaykäyanki? 

13<<Lapanpaq munayyuq Tayta Diosmi yaqa runakunata y mana kuyapäkuq 

runakunata imaypis castigan. 

14Yaqa runakunapa surinkuna askaq karpis wakinqa guërrachömi 

ushakäyanqa y wakinnami malaqaylawan wanuyanqa. 

15Kawaykar quëdaqkunapis fiyu qeshyawanmi wanuyanqa. Yaqa 

kayashqanpitami viüdankunapis waqayanqasu. 

16<<Yaqa runakuna shalatanöraq qellayta shuntayaptinpis y saysika 

mödanata shuntayaptinpis 

17ali runakunami say mödanankunata jatikuyanqa. Shuntayashqan 

qellaytapis jusaynaq runakunami manijayanqa. 

18Yaqa runakunapa wayinkunaqa pishqupa qeshunno ushakaqlami 

kaykäyan. Saynöpis chakracho täpana suklanölami kaykan. 

19<<Say yaqa runakunapa riquëzankuna elaqpitami ushakanqa. 

20Waqya tamya elaqpita sarishqannömi paykunataqa ima castïgupis elaqpita 

sarinqa. Huracán wayra sakaypa shamuptin imapis elaqpita 
ushakashqannömi paykunapis elaqpita ushakäyanqa. 

21Inti jeqamunan kaqpita shukukuy shamurmi wayinpita apakunqa. 

22Mayman pakakuyaptinpis mana kuyapaypami ushakäsinqa. 

23Wichyarraqmi say shukukuy apakunqa>>. 

 

Job 28 
Tantiyakuypita parlashqan 

1Qellay mïnaqa reqish partilachömi kaykan. Saynölami qori sulusikunapis 

reqish partilacho kaykan. 

2Alpacho kaykaqtami fiërrutapis jorqunsi. Rumicho kaykaqtami cobritapis 

jipinsi. 

3Runaqa mïnata uchkurmi aksikurkur mayyaqpis yaykun. Saypitami tukuy 

niraq mineralkunata akrarkur jorqamun. 

4Say mïnakunataqa jäkuq jirkakunachömi kichan. Pipis mana 

yaykushqanmanmi waskakunawan shawakaypa yaykun. 

5Pasa janancho mikuy wayuptinpis pasa rurinchöqa nina shanshaykaqnömi 

kaykan. 

6Saypitami zafiro rumitapis jorquyan. Oqtiyashqan ñuchu alpachömi qoripis 

kaykan. 

7Say partitaqa manami ankapis ni condorpis rikansu. 

8Saymanqa manami jirka uywakunapis chäyansu. Ni leonkunapis saypaqa 

puriyansu. 

9Runaqa qaqakunatami oqtin. Nikälarmi jirkakunatapis ruri ruriyaq ushan. 

10Qaqakunachömi uchkuta ruran. Saychömi imayka niraq tesörukunata tarin. 

11Oqtiykälarmi mayupa nawintapis tarin. Uchkushqanpitami pipis mana 

rikashqanta jorqamun. 

12Pasa rurincho saykunata tarirpis ¿maychöraq yachaytawan tantiyakuyta 

tarinman? 

13Runaqa manami musyansu tantiyakuq kay lapanpitapis mas ali kashqanta. 

Tantiyakuq kaytaqa manami lutalasu tarinsi. 



1054 

 

 
© 2018  Wycliffe Bible Translators, Inc. 

  
 

 

14Wanwanyaykaq uchkukunapis niyanmi: <<Tantiyayqa manami 

kaychösu>>. Saynölami lamarpis nin: <<Noqa kaqchöpis tantiyayqa manami 
kansu>>. 

15Tantiyakuytaqa manami qoriwanpis ni qellaywanpis rantinsisu. 

16Ni Ofirpita apayämushqan mas ali kaq qoriwanpis manami rantiyta 

puëdinsisu. Ni alin kaq ónice rumiwanpis ni alin kaq zafiro rumiwanpis 
manami rantiyta puëdinsisu. 

17Tantiyakuymanqa ni qoripis ni diamantipis manami tinkunsu. Manami 

alinnin kaq alhäjawanpis trukayta puëdinsisu. 

18Yachayqa coral rumipitapis y kuyaylapaq perlaskunapitapis masmi välin. 

Saymanqa mas kuyaylapaq rumikunapis manami tinkunsu. 

19Tantiyakuymanqa Etiopíapita apamushqan topaciupis manami tinkunsu. 

Manami alinnin kaq qoriwanpis rantiyta puëdinsisu. 

20¿Maychöraq tarishwan tantiyakuyta? Saynöpis ¿maychöraq kaykan 

yachay? 

21Runakuna mana rikananchömi pakaraykan. Pajaqkunapis mana 

rikananchömi pakaraykan. 

22Infiernupis y wanuypis niyan: <<Yachaypaqqa parlaqlatami wiyashkä>>. 

23Tayta Dioslami musyan tantiyakuy maycho kashqantapis. Paylami musyan 

maycho tarinansipaq kashqantapis. 

24Payqa kay pasata kuchu kuchumi rikaykan. Kay pasacho ima kashqantapis 

lapantami musyaykan. 

25Tayta Diosmi wayratapis kalpata qosh. Paymi kamakäsish yaku mayyaqla 

chänanpaqpis. 

26Paymi nish tamya tiempu imay kananpaqpis. Saynölami nish maqakuykuna 

y elqukuykuna kananpaqpis. 

27Say wisanmi tantiyakuytapis rikarqan. Imano kashqantapis musyaykurmi ali 

kashqanta nirqan. 

28Nirkur runakunata Tayta Dios nirqan: <<Tantiyakuq runaqa 

noqatami mansapakaman. Yachaq karqa lutan ruraykunata kacharinmi>>. 

 

Job 29 
Nawpata imano kawashqantapis Job parlashqan 

1Saymi Job yapay nirqan: 

2<<¡Imanöparaq kutirküman nawpata kawashqäman! Say wisanqa Tayta 

Dios alimi rikamarqan. 

3Aksinwan asikyapaqnömi yanapämarqan. Ima rurayta mana 

kamäpakuptïpis tantiyasimarqanmi. 

4Wayïcho taqkunatawan shumaq rikamaptinmi kushish kawarqä. 

5Lapanpaq munayyuq Tayta Dios yanapämaptinmi surïkunapis nawpächo 

kayarqan. 

6Say wisanqa lichipis yakunöraqmi aska karqan. 

Aceitipis jina jinami karqan. 

7<<Noqaqa marka yaykuna punkuchömi imaypis mayor runakunawan juntu 

jamakuq kä. 

8Say wisanqa shuntaraykäyashqanman yaykuptï maqtakunapis 

respitayämashpan witikuyaqmi. 

Awkinkunapis respitayämashpanmi ichikuyaq. 

9Mayor runakunapis parlaykäyashqancho upälakuykuyaqmi. 

10Mandaqkunapis parlaykäyashqancho jinan hörami upälakuyaq. Manami 

mayqanpis parlakuyaqnasu. 

11<<Reqimaq runakunapis favornïmi parlayaq. Pïmaypis ali kashqätami 

parlayaq. 

12Say wisanqa waksakunata y pobrikunata yanapaqmi kä. 

13Muchuycho kawaqkunapis yanapashqäpita agradëcikayämaqmi. 

Viüdakunapis yanapaptï kushikuyaqmi. 

14<<Noqaqa pïmaywanpis alimi kawarqä. Pitapis manami engañaqsu kä. 

15Qaprakunatapis alimi pusharaq kä. Weqrukunatapis alimi yanapaq kä. 

16Waksakunapapis papäninnömi karqä. Jäpa runakunapapis favorninmi 

sharkuq kä. 

17Pitapis yaqa runakuna nakasiyänanta manami kachapaqsu kä. Pitapis 

nakasiptinqa leonpa shiminpita qechuq japuymi washaq kä. 

18<<Noqaqa yarparqä wanukuptï lapan surïkuna pampayämänanpaq 

kashqantami. Saynöpis yarparqä aska wata kawanäpaq kashqantami. 

19Noqaqa karqä yaku kuchuncho plantaraykaq jachanömi. Jachapa 

raprankuna shulyapash warämushqannömi noqapis kushish warämuq kä. 

20Noqataqa pïmaypis respitayämarqanmi. Imaypis kalpä mana 

ushakänanpaq kashqantami yarparqä. 

21<<Parlaptïqa lapanpis kushishqami wiyakayämaq. Yäsishqätaqa lapanpis 

chaskikayämaqmi. 

22Parlashqäta shumaq tantiyarmi pipis manakaqman churamaqsu. 

23Muruy wisan tamyata shuyaraqnömi yachasinäpaq shuyaräyämaq. 

24Ali rikaptïmi paykunapis kushikuyaq. Kushish kaykaqta rikamarmi 

shonqunkunapis asikyarkuq. 

25Runakunawan shuntakaykurmi mandaqninnöpis ali kawayänanpaq 

yäsirqä. Soldädukunapa nawpancho rey kaykaqnömi noqapis karqä. 
Waqayaptinpis shoqarqämi>>. 

 

Job 30 
Job nakar lakikushqan 

1<<Kananqa kayno kaykaqta rikamar maqtakunapis asipäyämanmi. 

Paykunapa papäninkunataqa manami churämansu uysha täpaq alqu 
qaraqlapaqpis. 

2Paykunaqa aruypaqpis pasaypa qelami. Paykunaman yärakurqa pobrimi 

käman karqan. 

3<<Say asipäkuqkunaqa mikuyänanpaq imapis mana kaptinmi sunyaq 

jirkakunapa mikuy ashiq aywayan. 

4Muntikunapa aywaykurmi iwjiq jachakunata shuntayan mikuyänanpaq. 

Hasta retämapa jaqwankunatami mikuyan. 

5<<Paykunataqa marka mayinkunapis qarquyarqanmi. Qarquyashpanmi 

suwa runakunatano qayapäyarqan. 

6Saymi paykunaqa machaykunalacho, raqrakunalacho y qaqa 

uchkunkunalacho täyan. 

7Shiraka rurinkunaman pakakuykurmi waqayan. Munti rurinkunalachömi 

shuntakäyanpis. 

8Paykunaqa mala fäma runakunami kaykäyan. Imapaqpis manami väliyansu. 

Saymi markanpitapis qarquyash. 

9<<Sayno kaykarmi kananqa noqata asipäyäman. 

Asikuyänalanpaqmi jutïtapis joqarkuyan. 

10Pasaypa melanäyämashpanmi noqapita witikuyan. Saynöpis qaqlämanmi 

toqapäyäman. 

11<<Tayta Dios castigamaptinmi sapakunäpaq kalpaqpis kannasu. 

Runakunapis manami respitayämannasu. 

12Askaq shuntakaykurmi ushakäsimayta munar atacayäman. Sarimayta 

munarmi trampatapis churapäyäman. 

13Imata rurayta munaptïpis sapatami churapäyäman. Manami pïnïpis kansu 

favornï sharkunanpaq. 

14<<Corralta juchurasir yaykuqnömi noqaman qapararraq shayämun. 

15Saymi fiyupa mansakash kaykä. Sayno rurayäman mana respitayämarmi. 

Lapan imaykäkunapis pukutaynömi elaqakäkush. 

16<<Wanuypis janächönami. Fiyupa lakikuylanami imay hörapis sariman. 

17Tulüyaqraqmi nanaypis chaykun. Mana chawaypami sakaykunapapis 

nanäman. 

18Kikin Tayta Diosmi kunkäpita aptaraykäman. Jämayta kachaykunaläpaqpis 

manami kachapämansu. 

19Mituman jitarishnömi kaykä. Uchpano y alpanömi kaykä. 

20<<Tayta Dios, sayno karpis qamtami yanapämänaykipaq manakaykämü. 

Qamta manakuptïpis manami yanapämankisu. Qamta ruwakuptïpis manami 
kuyapämankisu. 

21Yanapämänaykipa trukanqa fiyupami chikikarkamashkanki. Fiyupa 

rabyashqami qatikachaykämanki. 

22Saymi nakaykunata kachamushkanki shukukuynöpis ushamänanpaq. 

23Musyämi wanuyman apaykämashqaykita. Lapan runakuna 

wanushqannölami noqapis wanushaq. 

24<<Noqaqa pishïpakuqkunatapis yanapashkämi. Fiyupa lakikuyaptinpis 

consulashkämi. 

25Nakaqkunata rikarmi kuyapar waqaq kä. Muchuqkunatapis kuyapaqmi kä. 

26Sayno karmi yarparqä imaypis mana nakanäpaq kashqanta. Sayno 

yarpaptïpis desgracialami päsamash. 

Aksita shuyararpis sakaychönömi kaykä. 

27<<Shonqüpis pasaypami ushakaykan. Fiyupa nakaylachömi kaykäpis. 

28Tardiyaptin lantuy tumamushqannömi shonqüpis lakinan. Saymi 

runakunata manakü pilapis yanapaykamänanpaq. 

29Ämun oqrash alqunömi kaykä. Saynöpis japalämi tuküyaykä. 

30Qaräkunapis yanayarmi kachkakar shikwaykan. Intëru cuerpüpis 

pasaypami waylaykan. 

31Arpäpis pinkullüpis lakiy lakiylatami waqan>>. 

Job 31 
Tayta Dios munashqanno kawashqanta Job nishqan 

1<<Shonqulächömi decidirqä pï jipashtapis mana rikapänäpaq ni mana 

munapänäpaq. 

2Mana ali kawashqaqa ali kawayta qomänansipa trukan desgracialatami 

Tayta Dios kachamunqa. 

3Jusalikushqaqa premiuta qomänansipa trukan castigamäshunmi. 

4Tayta Diosqa imata rurashqätapis rikaykämanmi. Pay musyaykanmi imano 

kawashqätapis. 

5<<Lutankunataqa manami rurashkäsu. Pitapis manami lulapashkäsu. 

6Balanzanwan pësaqno Tayta Dios juzgamäsun. Saynöpami musyanqa 

jusaynaq kashqäta. 

7Mana alikunata manami imatapis rurashkäsu. Pipa imantapis manami 

munapashkäsu ni suwapashkäsu. 

8Saykunata rurash kaptïqa murupakushqäkunatapis juk runakunana 

shuntayäsun. Plantashqäkunatapis jaqwapita lukiriyäsun. 

9<<Warmikunata munapash kaptïqa o runayuq warmiwan kakush kaptïqa 

10warmïpis jukpa warmin kasun. Jäpa runakunapis warmïwan kakuyäsun. 

11Sayno kash karqa pasaypa penqaypaqchi käman. Sayno kaptïqa 

castigayämanmanchir. 

12Umä shanaripakush kashqäwanqa wanuymanpis chämanchi. Lapan 

imaykäkunapis ushakanmanchi. 

13<<Warmipis olqupis ashmaynïkuna reclamayämaptin imaypis cäsushkämi. 

14Mana cäsush karqa ¿imataraq ruräman Tayta Dios juzgamaptin? Imano 

kashqätapis tapumaptin ¿imataraq nïman? 

15Noqa yurinäpaq permitishqannölami ashmaynïkuna yuriyänanpaqpis Tayta 

Dios permitish. Noqata kamamashqannölami paykunatapis kamash. 

16<<Pobrikuna manakayämaptinqa imaypis milqaparkuqmi kä. 

Viüdakunatapis mikuyänanpaq apariparkuqmi kä. 

17Kikilä mikunäpa trukanqa waksakunatapis qaraqmi kä. 

18Maqta kashqäpita pasami pobrikunapa taytanno kashkä. Wamra 

kashqäpita pasami viüdakunata yanapashkä. 

19Mödanaynaq kar aläsikuyaptinpis o imalanpis pitukuyänanpaq mana 

kaptinpis kamaripaqmi kä. 

20Uyshäkunapa milwanta awasir jatipaptïmi seqaypa kushikur 

agradëcikayämaq. 

21<<Munayyuq kashpäpis manami waksakunata autoridäkunawan 

castigasiqsu kä. 

22Sayno castigasish kaptïqa rikräkuna pakir yarqukäsun. 

23Noqaqa imaypis Tayta Diospa castïgunta mansakushkämi. Pay 

castigamaptinqa manami imanöpapis salvakümansu. 

24<<Qorimanpis manami yärakushkäsu. Ni rïcu kashqämanpis manami 

atiënikushkäsu. 

25Mayjina rïcu karpis manami orgullösusu kä. 

26<<Inti shumaq jeqamuptinpis ni killa junaqnöraq asikyämuptinpis manami 

saykunata adorashkäsu. 

27Saykunata adorar manami makïta musashkäsu ni pakaylapapis 

adorashkäsu. 

28Sayno ruraptïqa Tayta Dios castigamanmanchi karqan. Munayyuq Tayta 

Diostapis ñëgämanchi karqan. 

29<<Chikimaqnïkunata desgracia päsaptinpis manami kushipashkäsu ni 

paqchipashkäsu. 

30Paykunataqa manami imaypis maldicionashkäsu. Wanuyänanpaqpis 

manami manakushkäsu. 

31<<Wayïcho kaqkunaqa lapanpis pacha juntami mikuyaq. 

32Jäpa runa chämuptin manami cällicho kachaykuq cäsu. Saypa trukanqa 

wayïchömi posädasiq kä. 

33<<Wakin runakuna jusalikuyashqanta ñëgayaptinpis noqaqa manami 

ñëgaqsu kä. Mana alita rurashqätapis manami amuraqsu kä. 

34Jusalikurqa runakuna y ayllükuna jamuräyämänan kaptinpis upälakunäpa 

trukan perdontami manakuq kä. 

35<<¡Ima aliraq kanman defiendikushqäta Tayta Dios wiyamaptin! Jusaynaq 

kashqätaqa juk papilman qelqarkurpis firmämanmi. Lapanpaq munayyuq 
Tayta Diospis jusaynaq kashqäta qelqasun. 

36Say qelqashqantami umrukurkur y corönatanöraq umäman jatikurkur mana 

penqakuypa purïman. 

37Mana penqakuypa Tayta Diospa nawpanman aywarmi lapan rurashqäta 

cuentata qöman. 

38<<Chakräkuna noqapita manami jaqayansu ni castigamänanpaq Tayta 

Diosta qayakunsu. Chakrächo rawaykunapis manami Tayta Diosta 
waqapansu. 

39Pipa mikuynintapis manami dembaldilaqa mikushkäsu. 

Arupakuq runakunata mana pägaypa manami imaypis arusishkäsu. 

40Sayno rurash kaptïqa trïgu jeqamunanpa trukan kashakunalana chakrächo 

jeqamusun. Cebäda jeqamunanpa trukanpis mana ali jachakunalana 
jeqamusun>>. Sayno nirmi Job parlayta usharqan. 

 

Job 32 
Eliú nishqan 

1Yaparir yaparir jusaynaq kashqanta Job niptinmi say kimsan runakuna ima 

niytapis kamäpakuyarqannasu. 

2Saychömi kaykarqan Ram ayllu Baraquelpa surin Eliú. Payqa Buz 

partipitami karqan. Jusaynaq kaykaptin Tayta Dios castigashqanta Job 
niptinmi Eliúqa pasaypa rabyakurkurqan. 

3Saynölami rabyakurqan Jobpa kimsan amïgunkuna Job jusayuq kashqanta 

shimpirpis mana taripäyaptin. 

4Elihúqa paykunapita mas maqtalaraqmi karqan. Saymi shuyararqan kimsan 

amïgunkuna Jobwan parlayta ushayashqanyaq. 

5Sayno shuyarpis kimsan amïgunkuna Jobta ima niytapis mana 

kamäpakuyaptinmi Eliúqa fiyupa rabyakurqan. 

6Saymi paykunata nirqan: <<Rikayämashqaykinöpis noqaqa maqtalaraqmi 

kä. Qamkunaqa mas awkinnami kayanki. Saymi qamkunata respitar 
yarpashqäta parlakushkäraqsu. 

7Puntata qamkuna parlayänaykipaqmi upälakurqä. Mayor kayashpayki Jobta 

tantiyasiyänaykipaq kashqantami yarparqä. 

8Sayno kaptinpis lapanpaq munayyuq Tayta Diosmi tantiyakuyta qomansi. 

Tantiyakuq kanansipaqmi Espïritunwan tantiyasimansi. 

9Sayno kaptinqa manami awkinkunalasu tantiyakuq kaykäyan. Ni awkin 

kayashlanpitasu ali kaqta ni mana ali kaqtapis yachayan. 

10Sayno kaptinqa noqa nishqätapis wiyayämay. Tantiyashqätami 

parlarkamushaq. 

11<<Parlayashqaykita shumaqmi wiyashkä. Jobta anyapayta 

ushayashqaykiyaqmi parlanäpaq shuyarashkä. 

12Mayjina parlarpis manami mayqaykipis Jobta tantiyasiyta 

puëdiyashkankisu. 

13Jobta tantiyasiyta mana puëdiykarqa ¿imanirtaq niyanki yachaq y tantiyaq 

kayashqaykita? ¿Imanirtaq niyanki Tayta Diosna Jobta tantiyasinanpaq 
kashqanta? 

14Job noqata parlapämaptinqa manami qamkuna niyashqaykinösu nïman 

karqan>>. 

15Sayno niskirmi Jobta nirqan: <<Kay runakunaqa kimsanpis upatakashqami 

kaykäyan. Shimiynaqtami paykunata ruraykushkanki. 

16Paykuna parlayta ushayashqanyaqmi noqa shuyarashkä. 

17Saymi yarpashqäta kanan nishayki. Yarpashqätaqa manami 

upälakushaqsu. 

18<<Yarpashqäta ninäpaqqa askami kaykan. Saytaqa manami 

upälakümansu. 

19Vïnu poquptin shilikaykaq urpu mana awantashqannömi noqapis 

parlanäpaq kaqkunata awantakuyta puëdïsu. 

20Yarpashqäta niptïraqmi shonqüpis asikyarkunqa. Parlarqa imanöpapis 

tantiyasishaykimi. 

21Pipapis favornin mana sharkuylapami parlashaq. Manami pitapis 

halagashaqsu. 

22<<Noqaqa manami imaypis manakaqpita pitapis halagashkäsu. 

Halagaptïqa kamamaqninsi Tayta Dios jinan hörachi castigamanman. 

 

Job 33 

1<<Job, kananqa nishqäta shumaq wiyamay. Imata anyapashqätapis 

shumaq tantiyakuy. 

2Shumaq tantiyakuykurmi parlamushaq. 

3Lapan shonqüwanmi rasun kaqlata tantiyasishayki. Lapan 

yarpashqäkunatami nishayki. 

4Lapanpaq munayyuq Tayta Dios kamamar jämayta qomash kaykaptinqa 

tantiyasishqäta shumaq wiyamay. 

5Noqaqa listumi kaykä qamwan parlanäpaq. Puëdishpaykiqa nishqäta 

contestamanki. 

6<<Qampis y noqapis Tayta Diospaqqa iwalmi kaykansi. Ishkansipis 

alpalapitami kaykansi. 

7Sayno kaykashqaqa ama mansamaysu. Nishqäkunaqa manami 

jaqayänaykipaqsu kanqa. 

8<<Noqa wiyashkämi lapan parlashqaykita. Saychömi nishkanki: 

9<Noqaqa jusaynaq runami kä. Imatapis lutantaqa manami rurashkäsu>. 

10<<Saynöpis nishkanki: <Lutanta mana ruraykaptïmi Tayta Dios 

castigaykäman. Noqataqa rikaykäman contran runatanömi. 

11Chakïtapis cadinawan watashtanömi sararaykäman. Imano kawashqätapis 

rikaraykämanmi>. 

12<<Manami yarpashqaykinösu Tayta Dios kaykan. Lapan runakunapitapis 

Tayta Dios mas yachaq kaykaptinqa 

13imanir castigashushqaykita mana tantiyasishuptikipis ama jaqayaysu. 

14Tayta Diosqa mana tantiyakuptinsipis tukuynöpami yarpashqanta 

tantiyasimansi. 

15Cämansicho punushqansi hörapis tantiyasimansi, 

16parlapämansi y anyapämansimi. 

17Sayno anyapämansi jusalikuykunata kacharinansipaq, mana yachaq 

tukunansipaq 

18y wanuypita salvakunansipaqmi. 

19<<Aybësisqa qeshyakunawan castigamashpansimi tulu choqchuywanpis 

jitaräsimansi. 

20Sayno qeshyarmi mikuypa gustuntapis tarinsisu. Mayjina ali mikuypis 

gustuynaqmi kaykan. 

21Qeshyar jitararqa pasaypami sakinsi. Saymi custillansikunapis 

yupanakuykan. 

22Sayno karmi pampaykuylapaqna kaykansi. Wanuy wanuylatanami 

rikaykansipis. 

23<<Sayno qeshyash waranqa (1,000) angilkunapita juk angil-lapis 

kuyapämashpansi favorninsi sharkuptin alimi kanman. 

24Wanuypita salvamänansipaq say ángel päguta apar Tayta Diosta 

ruwakuptinqa 

25Tayta Dios aliyäsimashwanmi. 

Aliyäsimashqaqa maqta kashqansimannömi kutirkushwan. Cuerpunsipis 
wamra kashqansimannömi kutirkunman. 

26Saynölami manakushqansikunatapis Tayta Dios awnimashwan. Nawpata 

yanapämashqansinömi yapay yanapämashwan. Saymi Tayta Diospa 
qaqlanta rikaq japuy seqaypa kushikushwan. 

27<<Sayno aliyäsimashqaqa runakunapa nawpanchömi nishun: 

<Lutankunata rurarmi jusalikushkä. Sayno kaptïpis manami jusäman tupusu 
Tayta Dios castigamash. 

28Wanuypita salvamaptinmi asikyaq pasata rikar kushikü>. 

29<<Saynömi Tayta Diosqa yaparir yaparir qeshyashqansipita aliyäsimansi. 

30Wanuypita sayno salvamashqami kawayta tarinsi. 

31<<Nishqäta shumaq wiyamay, Job. 

32Imatapis nimänaykipaq kaptinqa kanan nimay. Nimashqayki ali kaptinqa 

chaskikushaqmi. 

33Nimänaykipaq mana kaptinqa upälakuy. Tantiyakuq kanaykipaqmi 

yachasishayki>>. 

 

Job 34 

1Mastapis Eliú nirqan: 

2<<Yachaqkunapis tantiyakuqkunapis nishqäta shumaq wiyakayämay. 

3Qallunsiwan mikuypa gustuntapis mayashqansinömi rinrinsiwan alita o 

mana alita nikashqantapis wiyansi. Saynöpami tantiyansi rasun kaqta o 
manakaqkunata parlashqantapis. 

4Sayno kaykaptinqa shumaq yarpachakushun Job nishqankuna ali o mana 

ali kashqantapis. 

5<<Jobqa kaynömi nish: <Noqaqa jusaynaq runami kä. Sayno kaykaptïpis 

Tayta Dios manami kuyapämansu>. 

6Saynöpis kaynömi nish: <Jusaynaq kaykar jusayuq kashqäta nirqa 

lulakümanmi. Mana jusalikush kaykaptïmi Tayta Dios castigaykäman. Say 
castigamashqanqa flëchawan tuksishnömi nanaykäman>. 

7<<¡Jobnöqa manami pipis lutanta parlansu! Payqa mana mansariypami 

Tayta Diostapis manakaqman churaskin. 

8Payqa yaqa runakunawan y jusalikur kawaq runakunawanmi shuntakan. 

9Saynöpis nimansi: <¿Imapaqtaq Tayta Dios munashqannöpis kawashun?> 

10<<Tantiyakuq runakuna, shumaq wiyayämay. Lapanpaq munayyuq Tayta 

Diosqa manami imaypis mana alikunata ruransu. 

11Jusalikushqanman tupumi pitapis castigan. Saynölami alita rurashqanman 

tupu bendicionta churapan. 

12Payqa manami imaypis lutanta ruransu. Manami manakaqkunata pitapis 

jitapansu. 

13<<Lapanpaq munayyuq karmi kay pasata munaynincho sararan. Manami 

payno munayyuq pipis kansu. 

14Jupayninsita jorqur jämayniynaqta kacharimashqaqa 

15lapansimi elaqpita wanur alpaman tikrashun. 

16<<Tantiyakuq karqa nishqäta shumaq wiyamay. 

17Runa rurashqanman tupu mana juzgarqa kay pasatapis Tayta Dios manami 

munaynincho sararanmansu. 

Ali mandaq kaykaptinqa ¿imanirtaq yarpanki munayyuq Tayta Dios 
jananpaylapa pitapis juzgashqanta? 

18Tayta Diosqa mana jananpaypami pitapis juzgan. Reykuna y autoridäkuna 

mana alikunata rurayaptinqa paykunatapis castiganmi. 

19Tayta Diosqa manami autoridäkunalapasu favornin sharkun, sinöqa 

pobrikunapapis favornin sharkunmi. Lapan runakunata kamash karmi 
pobrikunatapis rïcukunatanöla rikan. 

20Pay castigaptinqa elaqpitami pulan paqaspis runa wanun. Suksukyarmi 

päsarpun. Pipis mana wanuykäsiptinmi mandaqkunapis elaqpita wanuyan. 

21<<Tayta Diosqa rikaykanmi runakuna imalata rurayashqantapis. Payqa 

musyaykanmi imano kawayashqantapis. 

22Yaqa runakuna mayjina sakayman pakakuyaptinpis Tayta Dios rikaykanmi. 

23Manaraq juzgarpis maynami musyan imano kawayashqanta. 

24Munayyuqkunata qarquskir jukta trukan churananpaqpis manami pitapis 

tapukunsu. 

25<<Munayyuqkuna imata rurayashqantapis Tayta Dios musyanmi. Mana 

alita rurayashqanta musyarmi sakaypapis elaqpita ushakäsin. 

26Lapan runakuna rikaymi suwatano castigan. 

27Paykunaqa mana cäsukuq karmi Tayta Dios munashqanno kawayansu. 

28Mana kuyapaypami pobrikunatapis nakasiyan. Say pobrikuna 

manakuyashqanta mayarmi Tayta Dios yanapan. 



1065 

 

 
© 2018  Wycliffe Bible Translators, Inc. 

  
 

 

29<<Pobrikuna manakuyashqanta Tayta Dios mana cäsuptinpis ¿piraq 

reclamanman? Pakakuptinpis ¿piraq tarinman? Payqa lapan markakunata y 
runakunata rikaykanmi. 

30Sayno rikaykan yaqa runakuna mandaq kayman mana yaykuyänanpaqmi. 

Payqa manami munansu kuyashqan runakunata engañayänanta. 

31<<Job, Tayta Diosta perdonta manakur jusalikuyta wanakuy. Lutankunata 

amana ruraynasu. 

32Tayta Diosta manakuy jusaykikuna ima kashqantapis musyasishunaykipaq. 

Payta promitiy yapay mana jusalikunaykipaq. 

33Manakaqman churaykaptikipis ¿munashqaykinösuraq Tayta Dios 

lapantapis ruranqa? Nishqäkunata chaskikuy. Mana chaskikurqa 
yarpashqaykikunata mä, parlakamuy. 

34<<Wiyamaqnïkuna, tantiyakuq kaykarqa 

35Job mana tantiyakuypa lutanta parlashqanta tantiyakuyay. 

36Manakaqkunata parlashqanpita Tayta Dios juzgasun. 

37Jobqa jusalikushqan jananmanmi Tayta Diospa contran parlash. 

Noqansitapis manakaqmanmi churamashkansi. Tayta Diostapis 
manakaqmanmi churash>>. 

 

Job 35 

1Mastapis Eliú nirqan: 

2<<Job, ¿imanirtaq jusaynaq kashqaykita nishkanki? Sayno nirqa ¿alitasuraq 

nikanki? 

3Saynöpis Tayta Diosta nishkanki: <¿Imatataq jorqü mana jusalikush 

karpis?> 

4<<Kananmi qamtapis amïguykikunatapis tantiyasiyäshayki. 

5Jana pasata rikärir tantiyakuy pukutaykuna altucho kaykashqanta. 

Pukutaytaqa imata rurarpis manami kuyusinkisu. 

6Saynölami jusalikuptikipis Diospaqqa imanansu. Mana 

wanakuypa jusalikurpis payta manami jaqayäsinkisu. 

7Mayjina ali runa kashpaykipis payta manami yanapankisu. Payqa manami 

runapita imatapis chaskinsu. 

8Mana alita rurarqa kikilaykimi condenakuykanki. 

Alita rurarpis manami Diostasu yanapanki, sinöqa runa mayilaykitami. 

9<<Rïcukuna nakasiyaptinmi pobrikuna waqayan. Munayyuqkunapa 

makinpita jorquyänanpaqmi pitapis ruwakuyan. 

10Sayno ruwakuykarpis paykunaqa kamakuq Tayta Diosta manami 

yarpäyansu. Payta manami manakuyansu sakaykunapa cantayänanpaq 
kushikuyta shonqunman churaptinpis, 

11uywakunapita mas yachaq kayänanpaq yachayta qoykaptinpis y 

pishqukunapita mas yarpaysapa kayänanpaq tantiyasiptinpis. 

12<<Yanapänanpaq manakuyaptinpis orgullösu kayaptinmi Tayta Dios 

yanapansu. 

13Saynöpis mana conviëniqta manakuptinqa manami cäsupansu. 

14Yanapäshunaykipaq kashqanta mana yärakuptikiqa qamtapis manami 

cäsupäshunkisu. Payqa musyanmi nakaykashqaykita. Sayno kaykaptinqa 
pacienciakuy. 

15<<Qamqa nikanki runakuna jusalikuyaptinpis Tayta Dios mana 

rabyakushqanta ni castigashqantami. Saynöpis nikanki lutanta rurayaptinpis 
mana cäsupashqantami. 

16Sayno parlarqa manakaqkunatami nikanki. Mana tantiyakurmi wisaypa 

uraypa parlaykanki>>. 

 

Job 36 

1Jobta mastapis Elihú nirqan: 

2<<Tayta Diospa favornin parlanäpaq yarpaynïcho kaykanraqmi. Sayno 

kaptinqa yarpashqäta ninäpaq pacienciayki kaykuläsun. 

3Kamakuq Tayta Diosqa imaypis manami lutankunata ruransu. Sayno 

kashqantami kanan tantiyasishayki. 

4Musyashqaykinöpis rasunpaypa yachaq runami kaykä. Mana lulakuypami 

rasun kaqlata nishayki. 

5<<Tayta Diosqa munayyuq karmi lapanta tantiyan. Payqa manami pitapis 

manakaqman churansu. 

6Yaqa runakunataqa manaraqpis höranchömi ushakäsin. Nakaqkunapami 

isanqa favornin sharkun. 

7<<Ali runakunataqa Tayta Diosmi ima desgraciapitapis sapan. Reykunata 

mandäsiyänanpaqmi churan. Saynöpis ali kawayänanpaqmi yanapan. 

8<<Sayno karpis aybësis cadinawan wataraqnömi nakayan. 

9Sayno kaptinmi Tayta Dios tantiyasin jusalikuyashqanpita y orgullösu 

kayashqanpita nakayashqanta. 

10Saynöpis say nakaywanmi tantiyasin jusalikuyta kachariyänanpaq. 

11Jusankunata kacharir Tayta Dios munashqanno kawarnaqa kushishqami 

wanuyashqanyaq kawayanqa. 

12Mana wiyakuyashpanmi isanqa manaraqpis aykäta wanuyanqa. 

13<<Diosta mana cäsukuqkunaqa rabyashqami kawayan. Tayta Dios 

castigaptinpis manami perdonta manakuyansu. 

14Jusalikuylacho penqaypaq kawarmi maqtalaraq kaykar wanuyan. 

15Sayno kaptinpis jusalikuykunata kachariyänanpaqmi nakaykunawan Tayta 

Dios tantiyasin. 

16<<Job, qamtapis wanuypita Tayta Dios salvashunkipaqmi. Jawkala 

kawanaykipaqmi yanapäshunki. 

Ali mikuyta mikur kawanaykipaqmi kamaripäshunki. 

17<<Sayno karpis kananqa castigaykäshunkimi. Paypa makinpitaqa manami 

qeshpinkisu. 

18Nakarpis ama yarpaysu pägaptiki Tayta Dios salvashunaykipaq kashqanta. 

19Nakashqaykipita salvashunaykipaqqa rïcu kashqaykipis manami välinsu. 

Mayjina ali chölu karpis manami qeshpinkisu. 

20Saynöpis nakaypita qeshpiyta munar wanuyta ama ashiysu. 

21Saypa trukanqa jusalikuykunata kachariy. Jusalikushqaykita tantiyakur 

kacharinaykipaqmi Tayta Dios nakaykäsishunki. 

22<<Tayta Diosqa lapanpaq munayyuqmi kaykan. Paymanqa manami pï 

yachasikuqpis tinkunsu. 

23Paytaqa manami pipis mandanmansu. Imata ruraptinpis manami pipis 

reclamanmansu. 

24Saypa trukanqa lapan kamashqanta rikarmi pïmaypis payta alabayan. 

Saynöla qampis mana qonqaypa payta alabay. 

25<<Tayta Dios kamashqankunataqa lapansimi rikaykansi. Isanqa karulapita 

rikaqno kar manami lapantaqa tantiyansisu. 

26Tayta Dios munayyuq kashqantapis manami shumaqlaqa tantiyansisu. 

Ayka watayuq kashqantapis manami musyansisu. 

27<<Munayyuq karmi tamyatapis Tayta Dios tamyasimun. 

28Pukutaypita tamyasimurmi kay pasata ushmasin. 

29Manami pipis musyansu imanöpa pukutayta qenqisimushqantapis. 

Saynöpis manami pipis musyansu maqakuyta imano bunrurüsimushqanta. 

30Intëru lamar jananpami Tayta Dios elqukuyta chipipïsimun. Lamar 

rurinyaqmi asikyaynintapis chäsin. 

31<<Sayno munayyuq kashpanmi Tayta Diosqa lapan nacionkunaman 

bendicionninta churamun. Saynöpami mikuypis pusuy pusuy kaykan. 

32Munayyuq kashpanmi maqakuytapis makinwan jitamun. Jitamurmi 

munashqanman maymanpis chäsin. 

33Sayno maqakasimurmi musyasimansi rabyaykashqanta. Saynöpami 

musyasimansi jusalikuqkunata castigananpaq kashqanta. 

 

Job 37 

1<<Tayta Dios munayyuq kashqanta tantiyakuptïmi shonqüpis fiyupa kurun 

kurunyan. 

2¡Tayta Dios parlamushqanta wiyayay! Pay parlamushqanqa 

maqakuynöraqmi wiyakämun. 

3Paymi jana pasata elqukuywan asikyäsin. Say asikyaywanmi intëru kay 

pasapis rikakan. 

4Jana pasapitami pasaypa mansariypaq bunrurumun. Sayno bunrurumuptin 

elqukuypis manami chawansu. 

5Tayta Dios sayno bunrurüsimuptin imata ruraykashqantapis mana tantiyar 

pasaypami mansakunsi. 

6<<Paymi rashtatapis kay pasaman rashtasimun y tamyatapis fiyupa 

tamyasimun. 

7Sayno tamyasimuptinmi runakuna lantukuyänanpaq wayinkunaman 

qeshpikuyan. Saynöpami Tayta Dios lapanpaq munayyuq kashqanta 
tantiyakuyan. 

8Uywakunapis machaykunamanmi lantukuq aywayan. 

9Surläpitami shukukuy wayrata wayräsimun. Nortiläpitanami alayta 

chäsimun. 

10Pükaptinmi sururupis rurakan. Saynölami lamar yakupis ritikan. 

11<<Tayta Diosmi kamakäsin yakuta pukutay joqarinanpaqpis. Saynölami 

pukutaypita maqakuytapis pashtasimun. 

12Pukutaykunataqa munashqanpami maypapis purisin. Intëru munduchömi 

pay mandashqanta rurayan. 

13Kay pasaman tamyasimurmi bendicionninta churamun. 

Aläpa tamyasimurqa castiganmi. 

14<<Job, espantaypaq kaqkunata Tayta Dios rurashqanta shumaq 

tantiyakuy. 

15¿Qam musyankiku imanöpa lapan saykunata rurashqanta? ¿Musyankiku 

elqukuyta imanöpa asikyäsimushqanta? 

16¿Musyankiku pukutayta imanöpa espantaypaq purisishqanta? Saykunata 

rikarmi tantiyansi Tayta Dios yachaq kashqanta. 

17<<¿Musyankiku sur kaqläpita wayräsimuptin imanir aläpa 

shanäsikushqaykita? 

18¿Tayta Diosta yanapankimansuraq jana pasapita chinyaypa 

shanäsimunanpaq? 

19<<Noqakunaqa sakäpakushno karmi musyayäsu Tayta Dios 

juzgayämaptin imata niyänäpaqpis. Yachaq karqa mä tantiyasiyämay. 

20Noqaqa paywan parlayta mansarïmi. Paywan parlaptïqa wanukuynïchi 

kanman. 

21<<Pukutay saparaptinqa intipis manami rikakansu. Pukutayta wayra 

pükariptinmi isanqa ciëlupis chiwyaskin. 

22Norti kaqläpami rancha pukutayno asikyay rikakämun. Sayqa kaykan Tayta 

Dios munayninwan shamushqanmi. 

23Payqa selläma munayyuq karmi imaypis alilata ruran. Manami pitapis 

lutalaqa nakasinsu. Rurashqanta manami tantiyayta atipansisu. 

24Lapanpaq munayyuq kashqanta tantiyarmi runakuna mansariyan. Yachaq 

tukuq runakunataqa manami imapaqpis cuentansu>>. 

 

Job 38 
Job mana yachaq kashqanta Tayta Dios tantiyasishqan 

1Saymi huracán wayrapita Jobta TAYTA DIOS nimurqan: 

2<<¿Pitaq kanki lutanta ruraq kashqäta nimänaykipaq? ¿Pitaq kanki mana 

tantiyakuypa parlanaykipaq? 

3Rasunpaypa yachaq karqa tapuptï contestamänaykipaq shumaq kamarikuy. 

4¿Maychötaq karqayki kay pasata kamashqä höra? Rasunpaypa yachaq 

kashpaykiqa ¡mä nimay! 

5Qam ¿musyankiku kay pasa ima tamäñu kananpaq pï nishqantapis? 

¿Musyankiku kay pasata cordilwan pï tupushqantapis? 

6¿Ima jananchötaq kay pasa jamaraykan? ¿Pitaq kay pasa jamaränanpaq ali 

rumita cimientunman churash? 

7Say hörami waraq qoyllarkuna lapanpis cantayarqan. 

Saynölami angilnïkunapis pasaypa kushikuyarqan. 

8<<Pasapita lamar yaku pashtamushqan höra ¿pitaq kuchunta churapash 

saypita mana päsananpaq? 

9Lamarpa mödananno kananpaq noqami pukutayta churapashkä. Saynölami 

saparänanpaq sakaytapis churapashkä. 

10Lamar mayyaqla chänanpaqpis noqami señalta churapashkä. Saypita 

mana päsananpaqmi punkunta llävirkushkä. 

11Llävirmi nishkä: <Kayyaqlami chämunki. Mayjina altuta pulchaqyarpis 

kaypita ama päsankisu>. 

12<<¿Imaylaqa pasa waränanpaq qam mandashkankiku? 

13Pasata waräsiptïmi suwakuna y wanusikuqkuna mansarir pakakuyan. 

14Jirkakuna imano kashqanpis rikakanmi. Mödanapanöraqmi 

colorninkunapis rikakäyan. 

15Pasa waraptinqa manami suwakunapis suwakuyannasu. 

16<<¿Lamar rurinman qam yaykushkankiku? ¿Rikashkankiku lamar yaku 

maypita pashtaykämushqantapis? 

17¿Reqinkiku wanushkunapa alman kaykäyashqanman yaykuna punkuta? 

18¿Musyankiku kay pasa ima tamäñu kashqantapis? Rasunpaypa musyarqa 

mä wilamay. 

19<<¿Maypataq näni aywaraykan asikyaypa wayinman? ¿Maychötaq 

sakaypa wayin kaykan? 

20Asikyaytawan sakayta kay pasapa kuchunyaq ¿apayta 

kamäpakunkimansuraq? Saykunata wayinman yapay ¿kutisinkimansuraq? 

21Sakaypis asikyaypis manaraq kaptin yurish karchi saykunata cösa 

musyanki, ¿aw? 

22<<¿Qam chashkankiku rashta churaräkunan kaqman? ¿Runtu tamya 

churarashqanman chashkankiku? 

23Saykunataqa churaraykäsï guërra kaptin conträkunata atacanäpaqmi. 

24<<¿Maypitataq asikyay yarqamun? ¿Imanötaq inti jeqamunanpita shamuq 

wayra intëru pasaman mashtakan? 

25<<¿Pitaq waqya tamya chämunanpaq jana pasapita kay pasayaq sekyata 

rurapan? ¿Pitaq maqakuykuna y elqukuykuna shayämunanpaq nänita 
rurapan? 

26¿Pitaq jäkuq jirkakunaman tamyata tamyasimun? 

27¿Pitaq pasata ushmasin qewakuna shumaq winananpaq? 

28<<¿Pitaq tamyapa taytan? ¿Pipa surintaq shulya kaykan? 

29¿Pitaq sururupa maman? ¿Pitaq qajapata wachash? 

30¿Pitaq rumino kananpaq lamar yakuta sururuyäsin? 

31<<Pléyades qoyllarkunata ¿watayta puëdinkiku? Orión qoyllarkunatapis 

wataraykashqanpita ¿paskayta puëdinkiku? 

32Qoyllarkunata hörancho ¿qamku yarqasimunki? ¿Qamku pusharanki 

Llama qoyllarkunata y Sakwa qoyllarkunata? 

33<<¿Musyankiku jana pasapa leyninkuna imano kashqantapis? 

¿Nishqaykinöku kay pasacho lapanpis rurakan? 

34Tamyamunanpaq pukutaykunata ¿ordenayta yachankiku? 

35Maqakuy mayninmanpis chänanpaq mandaptiki ¿cäsushunkiku? 

36<<Kakashta y pishqukunata ¿pitaq yachayta qosh? 

37¿Pitaq shumaq tantiyakuq kaykan pukutayta yupananpaq? ¿Pitaq tamyata 

tamyasimun? 

38Tamyamuptinmi alpapis mituman tikrar kurpakunapis qochqukar ushakan. 

39<<Leonkuna mikuyänanpaqpis ¿qamku uywakunata apapanki? León 

malwakuna mikanäyaptinpis ¿qamku pachanta qaranki? 

40Pakakunancho punuraykaptin o shatakunacho cäzaraykaptin ¿qamku 

mikuyta kamaripanki? 

41Cuervukuna mikuyta ashir wakpa kaypa puriyaptin ¿qamku mikuyta 

kamaripanki? Pushapankuna mikanar manakayämaptin ¿qamku mikuyta 
alistapanki? 

 

Job 39 

1<<¿Qam musyankiku munti cabrakuna imay wachayashqanta? 

¿Rikashkankiku luychukuna wachaqta? 

2¿Musyankiku sarikuyashqanpita ayka killataraq wachashqanta? 

3Qoshpaykachaykashqancho wachaskiptinqa nanayninpis päsaskinmi. 

4Wawankunapis luchwarraq winarkurmi mamanta kachaskir maypapis 

aywakuyan. 

5<<¿Pitaq munti ashnuta libri purikunanpaq destinash? ¿Pitaq sayno 

kananpaq kamakäsish? 

6Noqami kamakäsishkä sunyaq jirkacho tänanpaq. Qara pasacho 

kawananpaqmi churashkä. 

7Say uywakuna markacho mana yachakäyaptinmi pipis qatish purinsu. 

8Pipis mana tashqanchömi ali qewata ashir jirkakunapa puriyan. 

9<<¿Büfaluta yügunkimansuraq? ¿Corralcho pununanpaq 

wichqankimansuraq? 

10¿Büfaluta yügurkur arusinkimansuraq? ¿Chakraykicho yapyananpaq 

pushankimansuraq? 

11¿Kalpasapa kaptinsuraq büfaluman yärakunkiman? ¿Arusinaykipaq 

yügunkimansuraq? 

12Say büfaluwan ¿saki mikuynikikunata ëraman ashtankimansuraq? 

13<<Älankunata avestruz kushish tapshikushqanta tantiyakuy. 

Avestruzpa plümanpitapis mas kuyaylapaqmi cigüeñapa plümankuna. 

14Avestruzqa alpalacho wachaskir mana oqlaypami kachaykun. Saylachömi 

shanaylawan qoñurir pashtakun. 

15Manami yarpachakunsu runa jarunanpaq kashqanta ni uywakuna 

jaruyänanpaq kashqantapis. 

16Chipshankunatapis manami cäsunsu. Kikin wachash kaykarpis manami 

kuyapansu. 

17Sayno kaykan mana tantiyakuqta y yarpayniynaqta kamash kaptïmi. 

18Sayno karpis cörriyta qalaykurqa cawallun loqash galöpi aywaqtapis 

yalinmi. 

19<<¿Qamku cawallutapis kalpata qonki? ¿Qamku kunkancho aqsantapis 

winasishkanki? 

20¿Qamku chuklustanöraq saltaykachäsinki? Wijijiyashqanpis pasaypa 

mansaypaqmi. 

21Kalpanman atiënikurmi pasatapis aspinraq. Mana mansariypami 

guërramanpis aywan. 

22Manami imatapis mansansu. Espädata rikashpanpis manami qeshpinsu. 

23Janancho flëchakuna shaqraraptinpis manami utukyansu. Espäda y lanza 

chipipiykaqta rikarpis manami mansansu. 

24Saynöpis fiyupa rabyash karmi alpatapis aspinraq. Cornëta waqamuptinqa 

juklami guërraman yaykun. 

25Pelyayänanpaq qayakuptinqa masraqmi wijijiyan. Guërracho capitankuna 

qayaykachäyashqanta y bülla kashqanta karupita wiyarmi selläma löcutan. 

26<<Sur kaqläman anka pajananpaq ¿qamku yarpayta qoshkanki? 

27Manami qam mandaptikisu ankapis pajan ni qaqacho qeshuntapis ruran. 

28Payqa altunnin qaqakunachömi tan. 

29Saypitami imatapis sarinanpaq rikachakur mayjina karumanpis rikan. 

30Pushapankunapis saychömi yawarta upuyan. Wanush uywa kashqanchömi 

saykuna kaykäyan>>. 

 

Job 40 

1Saynöpis Jobta TAYTA DIOS nirqan: 

2<<Noqawan churakay ¿tantiyakuq kaysuraq kaykan? Noqawan rimanakuyta 

munarqa mä nimay>>. 

3Saymi TAYTA DIOSTA Job nirqan: 

4<<Imatapis mana musyaq karmi parlakuyta puëdïsu. Saymi makïwan 

shimïta sapakushpä upälakü. 

5Parlash karpis mastaqa mananami parlakushaqnasu. Yapay yapayqa 

manami parlashaqnasu>>. 

6Huracán wayra rurinpitami Jobta TAYTA DIOS nimurqan: 

7<<Rasunpa runa karqa tapuptï contestamänaykipaq shumaq kamarikuy. 

8¿Imanirtaq mana alita ruraqtanöpis acusaykämanki? ¿Jusaynaq 

kashqaykita yarparku sayno nikämanki? 

9¿Noqano kalpayuqku kaykanki? ¿Maqakuynöraqku parlashqaykipis 

wiyakan? 

10Rasunpaypa sayno karqa mä munaynikicho kaqkunata noqano manday. 

Noqano alabash kanaykipaq mä corönaykita jatikuy. 

11Rabyash karqa mä imatapis ruray. Runa tukuqkunata mä castigay. 

12Paykunata mä penqayman churay. Yaqa runakunatapis mä ushakäsiy. 

13Say runakunata ushakäsir mä pampaykuy. Puëdirqa mä lapanta sakayman 

wichqaykuy. 

14Sayno ruraptikiqa munayyuq kashqaykipita kikïmi felicitashayki. 

15<<Kananqa rikay behemotta. Qamta kamashqänölami paytapis kamashkä. 

Say uywaqa törunömi qewata mikun. 

16Matankancho y rikrankunacho imano kalpan kashqantapis tantiyakuy. 

17Chupanpis cedru qerunömi kuyun. 

Anku ankunkunapis reyätanöraqmi kaykan. 

18Tulunkunapis broncinöraqmi kaykan. Chankankunapis fiërrunöraqmi 

kaykan. 

19<<Say uywatami lapan uywapitapis mas kalpasapata kamarqä. Kamash 

karmi munayyuq kaykä ushakäsinäpaqpis. 

20Behemot mikunanpaqmi jirkakunachöpis qewa winamun. Saychömi jirka 

uywakunapis pañayan. 

21Copösu qeru chakinchömi punuran. Ututukuna kayashqan mituchömi 

pakaräkun. 

22Jachakunami rämanwan lantuparan. Mayu kuchuncho saucikunami 

jiruruypa lantupäyan. 

23Mayu bunyaypa bunyar aywaptinpis manami mansarinsu. Senqanyaq yaku 

sapaptinpis manami imapis qokunsu. 

24Rikchaykaqta ¿piraq sarinman? ¿Piraq senqanta uchkur arguëllata 

jatipanman? 

 

Job 41 

1 1 (40.25) <<Mansariypaq Leviatán waräkuyta ¿anzuëluwan 

sarinkimansuraq? ¿Qallunta waskawan watankimansuraq? 

2 2 (40.26) ¿Waskawan senqanpita sarinkimansuraq? ¿Anzuëluwan 

chakawlanta uchkunkimansuraq? 

3 3 (40.27) <<Ruwakushushpayki Leviatán ¿qamman 

qonqurpakamunmansuraq? ¿Ali shimilanpasuraq kuyapänaykita munar 
manakushunkiman? 

4 4 (40.28) ¿Ashmayno imayyaqpis sirvishunaykipaq 

qamwan pactuta ruranmansuraq? 

5 5 (40.29) ¿Pushapa pishquwan puklashqaykinösuraq Leviatanwan 

puklankiman? ¿Wamraykikuna puklayänanpaq watapaykuyankimansuraq? 

6 6 (40.30) <<Leviatanta ¿pilaqa mercäducho rantikunmansuraq? Saynöpis 

rantikunaykipaq ¿pedasyankimansuraq? 

7 7 (40.31) ¿Flëcharpis qaranta päsasinkimansuraq? Lanzawanpis ¿umanta 

tuksinkimansuraq? 

8 8 (40.32) <<Musyaykunaykipaq maski yataylapis yataykuy. 

Yataykushlaykitachi musyankimanqa. Saypitaqa manami imaypis 
rimapankipaqnasu. 

9 9 (1) <<Leviatanta sariyta munarpis manami kamäpakunkipaqsu. 

Rikaykurqa pïmaypis mansariylawanmi desmayakäkunman. 

10 10 (2) Manami pipis wajupayta valuransu. <<Leviatanlatapis ichipayta 

mana kamäpakuykarqa ¿piraq noqata ichipämanman? 

11 11 (3) Mandamänanpaq ¿piraq munayyuq kanman? Lapanpis noqalapa 

kaykaptinqa manami pipis imatapis kamaripämanmansu. 

12 12 (4) <<Leviatanpa chakinkuna imano kashqanta y kalpayuq kashqantaqa 

imaypis parlaykäshaqmi. 

13 13 (5) ¿Piraq pishtar qaranta jorqunman? 

Aläpa chukru kaptin manami pipis kusuyta puëdinmansu. 

14 14 (6) Kirunpis sayjinanpa mansariypaq kaykaptinqa ¿piraq senqanpitapis 

amirkunman? 

15 15 (7) Waqtanpis ruminömi seqaypa chukru kaykan. 

16 16 (8) Aska escüdu laqanakushno kaptinmi wayrapis päsansu. 

17 17 (9) Sayno kaptinmi imapis kichayta puëdinsu. 

18 18 (10) <<Wishqakuptinqa elqukuynöraqmi senqanpa yarqamun. 

Nawinkunapis inti jeqamuqnöraqmi asikyan. 

19 19 (11) Shiminpitami ninapis chispapis yarqamun. 

20 20 (12) Manka timpuptin wapuy yarqushqannömi senqanpitapis qoshtay 

yarqun. 

21 21 (13) Jämayninqa ninatapis sarisinmi. Shiminpitapis bunyaykaq ninami 

yarqun. 

22 22 (14) <<Kunkan kalpasapa kaptinmi lapanpis fiyupa mansariyan. 

23 23 (15) Cuerpuncho mas llampu kaq aysanpis fiërruno chukru kaptinmi 

imapis yaykunsu. 

24 24 (16) Shonqunpis mulinu ruminömi chukru kaykan. 

25 25 (17) <<Leviatán kuyupakuptinqa ali chölunninkunapis pasaypa 

mansariyashpanmi qeshpir aywakuyan. 

26 26 (18) Espädawan tuksirpis manami mayakäsinsu. Lanzapis ni flëchapis 

say waräkuytaqa manami imananpissu. 

27 27 (19) Fiërruwan takayaptinpis say waräkuymanqa oqshanölami chan. 

Bronciwan wiruyaptinpis ismush qerunölami jananman chan. 

28 28 (20) Flëchayaptinpis manami qeshpinsu. Warakayashqanpis 

panqanölami chan. 

29 29 (21) Jatun mäsuwan takayaptinpis manami nanäsikunsu. Lanzawan 

tuksiyaptinpis manami cäsupansu. 

30 30 (22) <<Pachancho escämanpis tëja pakipanöraq kapti kapti kaptinmi 

mitupa aywashqanpis sekyanöraq rikakan. 

31 31 (23) <<Lamarpa aywarpis yakuta pulchaqyäsirmi mankacho yaku timpur 

poqushashqantanöraq poqushäsin. 

32 32 (24) Aywaptin qepanpa yakupis pasaypa yuraqmi quëdan. Lamarpis 

yuraq bayëta mashtashnöraqmi rikakan. 

33 33 (25) <<Leviatanmanqa manami ima uywapis kay pasacho iwalansu. 

Leviatanqa manami imatapis mansarinsu. 

34 34 (26) Mas munayyuq animalkunatapis manakaqtanömi rikan. Lapan yaqa 

animalkunapitapis mas kalpayuqmi kaykan>>. 

 

Job 42 
Mana tantiyakuypa parlashqanta Job tantiyakushqan 

1Saypitanami TAYTA DIOSTA Job nirqan: 

2<<Lapanpaq munayyuq kashqaykita musyämi. Ruranaykipaq 

yarpashqaykitaqa lapantami kamakäsinki. 

3Qammi nimashkanki: <¿Pitaq kanki lutanta ruraq kashqäta nimänaykipaq?> 

Mana tantiyakuypami lutanta nishkä, Tayta. Tapukuptï tantiyasimaptikipis 
manami tantiyayta kamäpakümansu karqan. 

4<<Saynömi nimashkanki: <Imata nishqätapis wiyamay. Imata tapukuptïpis 

wilamay>. 

5<<Kananyaq qampita parlaqlatami wiyashkä, Taytay. Kananmi isanqa kikï 

qamta rikashkä. 

6Nishqäpita fiyupa penqakurmi alpaman y uchpaman jamaykur perdonta 

manakü>>. 

Libru ushanan 

7Jobta TAYTA DIOS sayno parlaparkurmi Temánpita kaq Elifazta nirqan: 

<<Qamkunaqa sirvimaqnï Jobno manami rasun kaqtasu noqapita 
parlayashkanki. Saymi fiyupa rabyash kaykä qamwan y ishkay 
amïguykikunawanpis. 

8Kananqa uywaykipita qanchis töruta y qanchis uyshata apakurkur sirvimaqnï 

Job kaqman aywar jusaykikunapita sacrificiuta rupasiyay. Saychömi 
sirvimaqnï Job qamkunapaq ruwakamunqa. Lutankunata parlayashqaykipita 
castiganäpaq kaykarpis pay manakamaptinmi castigayäshaykinasu. 
Sirvimaqnï Jobmi isanqa rasun kaqta parlash>>. 

9Saymi Elifaz, Bildad y Zofar aywar Tayta Dios nishqannöla rurayarqan. Job 

manakuptinmi TAYTA DIOS paykunata perdonarqan. 

10Saypitanami Jobta TAYTA DIOS yanaparqan unay kashqanno alina 

kawananpaq. Saymi imaykankunapis ishkay kuti masraq karqan. 

11Saypitanami wawqinkuna, paninkuna, amïgunkuna y lapan unay 

reqinakuyashqankuna watukaq aywar Jobpa wayincho fiestata rurayarqan. 
Saychömi lakipäyashqanta wilar consulayarqan lapan desgracia payta 
päsashqanpita y imayka qeshyawan TAYTA DIOS nakasishqanpita. Nirkurmi 
cada ünun qarayarqan qellayta y qoripita rurash sortïjatapis. 

12 TAYTA DIOSMI Jobta bendicionninta qorqan unay rïcu kar 

sararashqanpitapis masta. Saymi karqan chunka chusku waranqa (14,000) 
uyshankuna, soqta waranqa camëllunkuna (6,000), juk waranqa (1,000) 
yuntankuna y juk waranqa (1,000) china ashnunkunapis. 

13Saynölami qanchisnintinraq olqu surinkunapis y warmi surinkunapis 

kimsaraq kayarqan. 

14Mayor kaq warmi surintami jutisirqan Jemima jutin kananpaq. Paypa 

qepanman kaqtanami jutisirqan Cesia jutin kananpaq. Nirkur mas qepanman 
kaqtanami jutisirqan Keren-hapuc jutin kananpaq. 

15Jobpa kuyaylapaq jipash surinkunanöqa manami maychöpis karqansu. 

Paykunatapis olqu surinkunatanömi herenciata rakiparqan. 

16Saypitami Job kawarqan pachak chusku chunkan (140) wata. Sayno 

kawarmi rikarqan surinkunata, wilkankunata, wilkankunapa surinkunata y 
paykunapa surinkunatapis. 

17Sayno aska wata kawarkurmi pasaypa chachayashqaraq Job wanukurqan. 

Salmo 
Salmo 1 
Libru 1 
Salmo 1—41 

Tayta Dios munashqanno kawaq runa y jusasapa runa imano kashqanpis 

1Kushishqami kawan Tayta Dios munashqanno kawaq runaqa. Say runaqa 

lutan yäsikuykunata manami chaskipansu. Wakin runakuna jusalikuyaptinpis 
payqa manami jusalikunsu. Lutankunata parlayaptinpis payqa manami 
lutanta parlansu. 

2Saypa trukanqa Tayta Diospa leyninkunata kushishqami cäsukun. Paqasta 

junaqtapis say leykunalapaqmi yarparaykan. 

3Say runaqa kaykan mayu kuchuncho plantash jachanömi, tiempun 

chämuptin ali wayuq jachanömi, y raprankunapis mana qarwashtaypa 
loqluypa loqluykaqnömi. Lapan rurashqankunapis alimi yarqapan. 

4Jusalikuycho kawaq runakunaqa manami saynösu kawaykäyan. Paykunaqa 

wayra apashqan saki punshanömi kaykäyan. 

5Paykunataqa Tayta Diosmi juzganqa. Manami kuyashqan runasu kayanqa. 

6Cäsukuqkunataqa Tayta Diosmi yanapan ali kawayänanpaq. 

Jusalikuqkunatami isanqa jusalikuykaqlata ushakäsinqa. 

 

Salmo 2 
Mandaq rey kananpaq Tayta Dios churashqan 

1¿Imanirtaq runakuna Diospa contran sharkuyan? ¿Imanirtaq 

manakaqkunata yarpäyan? 

2Manakaqkunata yarparmi nacionkunapa mandaqnin reykunapis guërrata 

rurayänanpaq kamarikuykäyan. Paykunaqa Tayta Diospa contran y 
akrashqan reypa contran sharkuyänanpaqmi wilanakur nikäyan: 

3<<¡Munaynincho kashqansipita witikushun! 

¡Podernincho kashqansipita qeshpikushun!>> 

4Paykuna sayno parlayaptinmi jana pasacho Tayta Dios asikun. Say 

wilanakuyashqantapis manakaqmanmi churan. 

5Nirkurmi fiyupa rabyashpan olqutupan. Pasaypa mansakäsirmi nin: 

6<<Akrashqä runatami rey kananpaq churashkä. 

Paymi Sión sagrädu lömacho mandaq kaykan>>. 

7Tayta Diosmi nimash: <<Qamqa surïmi kanki. Kanan junaqpitaqa 

taytaykinami kaykä. 

8Manakamaptikiqa lapan nacionkunatapis herenciayki kananpaqmi 

qoykushayki. Kay pasatapis qampa kananpaqmi juk kuchupita jukaq 
kuchunyaq qoykushayki. 

9Fiërru väraykiwanmi nacionkunata vincir ushakäsinkipaq. 

Alpa mankata shaluriqnömi paykunata asulankipaq>>. 

10Nacionkunapa mandaqnin reykuna, lapaykipis shumaq tantiyakuyay. Kay 

pasacho mandaqkuna, kay nishqäta shumaq chaskikuyay. 

11Tayta Diosta mansapakur payta sirviyay. Mansapakuypa adorayay. 

12Diospa surinta respitar qonqurpakuyay. Mana respitayaptikiqa jinan höra 

rabyakushpanmi wanusiyäshunki. 

¡Payman yärakuqkunami isanqa kushish kawayanqa! 

 

Salmo 3 
Tayta Diosta manakushqan 

1 (1) Kay salmuta David qelqarqan surin Absalónpita qeshpishqan wisanmi. 

1 1 (2) TAYTA DIOS, askaqmi conträ sharkuykäyan. Saysikami chikiykäyäman. 

2 2 (3) Paykunami noqapaq nikäyan: <<Paytaqa Tayta Diospis manami 

salvanqasu>>.Selah 

3 3 (4) Sayno niyaptinpis sapämänaykipaq kikikimi escüdü kaykanki. Qammi 

kushikasimaqnï kaykanki. Qammi valurasimaqnï kaykanki. 

4 4 (5) Lapan shonqüwan manakamuptï sagrädu lömaykipita 

pasami contestamanki.Selah 

5 5 (6) TAYTA DIOS ali rikamaptinmi jawkala punukü y kushish wararküpis. 

6 6 (7) Conträkuna wanusimänanpaq saysika shayämuptinpis manami 

mansarishaqsu. 

7 7 (8) TAYTA DIOS, yanapaykalämay. Conträ runakunapita sapaykalämay. 

Qaqlancho laqyaykulay. Jusalikur kawaq runakunapa kiruntapis jakapatano 
takaykulay. 

8 8 (9) TAYTA DIOS, qamlami salvakuq kaykanki. Kuyashqayki runakunaman 

bendicionnikita churaykalämuy.Selah 

 

Salmo 4 
Tayta Diosta sakaypa manakushqan 

1 (1) Cantaqkunapa mandaqninpaqmi. Cuerdayuq instrumentuta tukar kay salmuta 
cantayanki. David qelqashqan salmu. 

1 1 (2) Sapämaqnï Tayta Dios, manakamushqäta wiyaykalämay. Conträkuna 

sharkuyaptin qammi favornï sharkushkanki. Kananpis kuyapämar 
wiyaykalämay. 

2 2 (3) Yachaq tukuq runakuna, ¡imayyaqraq manakaqkunata jitapäyämanki! 

¡Imayyaqraq lutankunata yarpar lulakuyänalaykipaq 
yarpachakuykäyanki!Selah 

3 3 (4) Kay nishqäta tantiyakuyay: TAYTA DIOSQA munashqanno kawaqkunata 

kuyanmi. Saymi manakuptï yanapäman. 

4 4 (5) Rabyakurpis ama jusalikuyaysu. Saypa trukanqa cämaykikunacho 

shumaq yarpachakuyay.Selah 

5 5 (6) TAYTA DIOSPAQ sacrificiuta apar payman yärakuyay. 

6 6 (7) Aska runakunami niyan: <<¿Piraq yanapämäshun ali kawayta 

tarinapaq?>> TAYTA DIOS, imaypis ali rikaykayälämay. 

7 7 (8) Saysika trïguta cosechar y aypala üvata shuntar runakuna 

kushikuyashqanpitapis masraqmi qamqa kushikasimanki. 

8 8 (9) Noqaqa jawkalami punuküpis. Lapan mana alikunapitapis 

sapämaptikimi kushish kawä. 

 

Salmo 5 
Sapänanpaq Tayta Diosta manakushqan 

1 (1) Cantaqkunapa mandaqninpaqmi. Kënata tukapalanpa cantayanki. David 
qelqashqan salmu. 

1 1 (2) TAYTA DIOS, manakamushqäta wiyaykalämay. Shonqulächo 

ruwakushqätapis wiyaykalämay. 

2 2 (3) Lakikur manakamushqäta chaskiykalämay. Qammi mandamaqnï rey y 

Diosnï kaykanki. Qamlatami imaypis manakushayki. 

3 3 (4) Saka sakalami qamta manakamü. Tuta tutalami qamta ruwakamü. 

Manakamushqäta contestamänaykitami shuyaraykä. 

4 4 (5) Runakuna mana alita rurayaptin manami kushikunkisu, Taytay. 

Jusalikur kawaq runakunataqa manami nawpaykimanpis chaskinkisu. 

5 5 (6) Orgullösu kaqkunataqa rikaytapis manami munankisu. Lutan ruraq 

runakunataqa chikinkimi. 

6 6 (7) Lulakuqkunataqa ushakäsinkimi. Sakyapakuq runakunata y wanusikuq 

runakunataqa manami chaskinkisu. 

7 7 (8) Noqatami isanqa kuyapäkuq kar wayikiman yaykamunäpaq 

chaskimanki. Sagrädu templuyki kaqläpa rikäramur lapan shonqüwanmi 
adorashayki. 

8 8 (9) Alilata ruraq kar conträ runakunapita sapaykalämay, TAYTA DIOS. 

Munashqaykino kawanäpaq ali nänipa pushaykalämay. 

9 9 (10) Chikimaqnïkunaqa manami rasun kaqta imaypis parlayansu. 

Jusalikuylapaq uman churakashqami kaykäyan. Shiminkunapis kicharaykaq 
sepultüranömi kaykan. Lulakuypaqqa mamalan wachashqami kaykäyan. 

10 10 (11) Paykunataqa castigaykulay, Tayta Dios. Yarpachakuyashqankunata 

manakaqman churaykulay. Paykunaqa contraykimi rikakuyash. Mana 
wanakuypa jusalikuyashqanpita manakuyäshuptikipis ama cäsupaysu. 

11 11 (12) Qamman yärakamuqkunaqa kushikuyäsun. 

Ali rikashqaykipita imaypis alabaykuyäläshunki. 
Kuyashuqnikikunaqa imaypis kushish kawayäsun. 

12 12 (13) TAYTA DIOS, qamqa munashqaykino kawaq runakunamanmi 

bendicionnikita churanki. Paykunata kuyashpaykimi imayka escüduno 
kaykanki. 

 

Salmo 6 
Lakikur Tayta Diosta manakushqan 

1 (1) Cantaqkunapa mandaqninpaqmi. Puwaq cuerdayuq instrumentuta tukapalanpa 
cantayanki. David qelqashqan salmu. 

1 1 (2) TAYTA DIOS, rabyashpaykipis ama nakaykasilämaysu. 

Ajanash karpis ama castigaykalämaysu. 

2 2 (3) Kuyapaykalämay, TAYTA DIOS. Pasaypa kalpaynaqmi kaykä. 

Aliyaykasilämay, TAYTA DIOS. Intëru cuerpümi suksukyaykan. 

3 3 (4) Pasaypa lakishqami kaykä. TAYTA DIOS, ¡imayyaqraq mana 

yanapämankisu! 

4 4 (5) Kutimur yanapaykalämay, TAYTA DIOS. Kuyapämashpayki wanuypita 

sapaykalämay. 

5 5 (6) Wanukuqkunaqa manami yarpäyäshunkinasu. Pamparaykarqa 

¿imanöpanaraq alabashunki?  

6 6 (7) Pasaypa iksushqäyaqnami waqaykä. Cada sakay waqaptïmi jawnäpis 

shutuykan. 

7 7 (8) Waran waran waqaptïmi nawïpis shumaq rikannasu. Runakuna conträ 

sharkuptin pasaypa waqaylawanmi nawïtapis oqraykäna. 

8 8 (9) ¡Nawpäpita witikuyay, mana ali ruraqkuna! Waqashqäta TAYTA 

DIOS wiyamashnami. 

9 9 (10) Ruwakushqäta TAYTA DIOS awnimashnami. Paymi manakushqäta 

chaskimash. 

10 10 (11) Chikimaqnïkunaqa pasaypa mansakäyashpan penqaytukushqami 

quëdayanqa. Paykunaqa elaqpitami chupalan sapush aywakuyanqa. 

 

Salmo 7 
Chikiqninkunata juzgananpaq Tayta Diosta manakushqan 

1 (1) Kay salmuta David cantarqan Benjamín trïbu Cus jutiyuq runa contran sharkush 
kaptinmi. 

1 1 (2) Tayta Diosnilä, qamlamanmi yärakamü. Chikiyämar 

qatikachämaqkunapita sapaykalämay. 

2 2 (3) Mana sapämaptikiqa león rachiykar ushaqnöchir ushaykayämanqa. 

Qam mana salvamaptikiqa ¿piraq salvaykamanqa? 

3 3 (4) Tayta Dios, ¿imatataq mana alita rurashkä? ¿Imatataq jusalikushkä? 

4 4 (5) ¿Amïgütasuraq rabyanäsishkä? ¿Conträ runakunatasuraq 

jaqayäsishkä? 

5 5 (6) Sayno kash kaptïqa conträkuna maypapis qatipäyämäsun. 

Taripaykamar qarachash purisiyämäsun. Pasaypa penqayman 
churayämäsun.Selah 

6 6 (7) TAYTA DIOS, rabyashpayki chikimaqnïkunapa contran sharkuykulay. 

Favornï sharkushpayki paykunata castigaykulay. 

7 7 (8) Maysay nación runakunapis nawpaykiman shuntakäyämusun. 

Paykunata juzganaykipaq trönuykiman jamaykulay. 

8 8 (9) Qammi maysay nación runakunata juzgankipaq. Runakunapa 

contranta imatapis mana rurash kaykaptïqa favornï sharkuykulay. 

9 9 (10) Pïmaytapis mana jananpaypa juzgaq Tayta Dios, runakuna imata 

yarpäyashqantapis musyaykankimi. Jusalikuqkuna amana mas 
jusalikuyäsunnasu. Jusaynaq runakunataqa yanapaykulay. 

10 10 (11) Mana alikunapita sapämänanpaq Tayta Diosmi escüdü kaykan. 

Paymi ali shonqu runakunata salvan. 

11 11 (12) Jusalikushqanman tupumi pitapis Tayta Dios castigan. Payqa mana 

jananpaypami jusalikuqkunata imaypis juzgan. 

12 12 (13) Jusalikuyta runa mana kachariptinqa castigananpaq espädan 

aptashqami kaykan. Flëchanwan flëchananpaqpis kamarikushnami kaykan. 

13 13 (14) Jusalikuqta ushakäsinanpaqmi armankuna kaykan. Nina ninaykaq 

flëchankunapis apuntaraykäyanmi. 

14 14 (15) Tantiyakuyay jusalikur kawaq runakuna imano kawayashqantapis. 

Paykunaqa yarpachakuyan mana alikunata rurayänalanpaqmi. Runa mayinta 
imaypis lulapaykäyanmi. 

15 15 (16) Nakayänanpaq kikinkunami jusayuq kaykäyan. Kikinkuna 

uchkuyashqan pözuman jeqaqnömi kayanqa. 

16 16 (17) Jusalikuyashqanpitami paykunaman castïgu chanqa. Runa mayinta 

nakasiyashqanpita kikinkunatami nakasiyanqa. 

17 17 (18) Pïmaytapis mana jananpaypa juzgashqanpitami TAYTA 

DIOSTA imaypis alabashaq. Poderyuq TAYTA DIOSTAMI kushish imaypis 
alabashaq. 

 

Salmo 8 
Tayta Dios munayyuq kashqan y runakunata kuyashqan 

1 (1) Cantaqkunapa mandaqninpaqmi. Üvata jarur cantayashqayki tönuwan kay 
salmuta cantayanki. David qelqashqan salmu. 

1 1 (2) TAYTA DIOSNILÄ, kay pasacho imaykapaqpis munayyuqmi kaykanki. 

Jana pasachöpis qammanqa manami pipis tinkunsu. 

2 2 (3) Pishi wamrakuna y chuchuykaq wamrakunapis alabayäshunkimi. 

Sayta rikarmi contrayki sharkuqkuna penqakur upälakuykäyan. 

3 3 (4) Jana pasatapis dëdulaykiwanmi rurashkanki. Killatapis 

qoyllarkunatapis makikiwanmi kamashkanki. Saykunata rikarmi 

4 4 (5) yarpachakü: <<¿Imanataq runa kaykan sayjinanpa paypaq 

yarpachakunaykipaq? ¿Imanataq runa kaykan aläpa kuyaykunaykipaq?>> 

5 5 (6) Runata kamashkanki cäsi angilno munayyuq kananpaqmi. Reytanöpis 

churashkanki munayyuq y respitash kananpaqmi. 

6 6 (7) Lapan kamashqaykitapis munayninmanmi churashkanki. Kay pasacho 

kaqkunataqa lapantami makinman churashkanki: 

7 7 (8) uyshakunata, wäkakunata, jirka uywakunata, 

8 8 (9) pajaqkunata, lamarcho pescädukunata y saycho kaq tukuy casta 

kawaqkunatapis. 

9 9 (10) TAYTA DIOSNILÄ, kay pasacho imaykapaqpis munayyuqmi kaykanki. 

 

Salmo 9 
Nakaqkunata Tayta Dios yanapashqan 

1 (1) Cantaqkunapa mandaqninpaqmi. Kënatawan arpata tukapalanpa cantayanki. 
David qelqashqan salmu. 

1 1 (2) Tayta Dios, lapan shonqüwanmi alabashayki. Mansariypaq 

rurashqaykikunatami wilakushaq. 

2 2 (3) Yanapämashqaykita tantiyarmi seqaypa kushikü. Poderyuq Tayta 

Diosnilä, qamlatami imaypis alabashayki. 

3 3 (4) Yanapämaptikimi conträkuna qeshpikuyan. Qeshpiykäyashqanchömi 

wanuyanpis. 

4 4 (5) Trönuykiman jamaykurmi conträkunata juzgashkanki. Manakaqta 

jitapäyämaptinpis favornïmi sharkushkanki. 

5 5 (6) Juklä nación runakunata olqutupashkankimi. Jusalikur kawaq 

runakunatapis wanusishkankimi. Paykunataqa manami pipis yarpanqanasu. 

6 6 (7) Conträ runakuna lapanmi ushakäyash. Markankunapis chipyami 

ushakäyash. Markankunapa jutinkunapis qonqakashnami kaykan. 

7 7 (8) TAYTA DIOSQA imayyaqpis mandamaqninsi reymi kaykan. Paymi 

trönunman jamaykur runakunata juzganqa. 

8 8 (9) Lapan runakunatami imanöpis kawayashqanman tupu juzganqa. 

Lapan naciontami mana jananpaylapa juzganqa. 

9 9 (10) TAYTA DIOSMI muchuqkunapa favornin sharkun. Nakaptinpis paymi 

yanapan. 

10 10 (11) TAYTA DIOS, ashishuqnikikunataqa imaypis yanapaykankimi. Saymi 

makikicho kawaqkuna qamlaman yärakayämun. 

11 11 (12) Sióncho taykaq TAYTA DIOSTA alabashun. Yanapaykämashqansita 

maysay nacionkunachöpis wilakushun. 

12 12 (13) Wanusikuq runakunataqa Tayta Dios juzganmi. Nakaqkuna 

waqapäyashqanta wiyar yanapanmi. 

13 13 (14) Kuyapaykalämay, TAYTA DIOSNILÄ. Conträkuna nakasiyämaptin 

yanapaykalämay. Wanusiyämänanta ama kachapaykulaysu. 

14 14 (15) Yanapämaptikiqa Siónpa punkunkunaman aywaykurmi pïmaytapis 

wilapäshaq alabayäshunaykipaq. Salvamashqaykipitami kushish 
alabashayki. 

15 15 (16) Juklä nación runakunaqa kikin uchkushqan pözuman jeqaqnömi 

kaykäyan. Trampata churayashqanman kikin jatikaqnömi kaykäyan. 

16 16 (17) Saynöpami TAYTA DIOS tantiyasimansi mana cäsukuq runakunata 

castigaykashqanta. Castigash kayänanpaqqa kikinkunami jusayuq 
kaykäyan.Higaión. Selah 

17 17 (18) Jusalikur kawaq runakuna y Diosta mana cäsukuq runakunaqa 

wanurmi ushakäyanqa. 

18 18 (19) Muchuqkunata Tayta Dios manami chipyaqsu qonqaykunqa. Jukla 

mana salvarpis nirkurqa salvanqami. 

19 19 (20) TAYTA DIOS, jukla yanapaykulay. Runakuna lutanta rurayänanta 

ama kachapaykulaysu. Mana criyiq juklä nación runakunata nawpaykicho 
juzgaykulay. 

20 20 (21) Mansakäyänanpaq rigorwan juzgaykulay, TAYTA DIOS. Ushakaqla 

kashqanta tantiyaykasilay.Selah 

 

Salmo 10 
Fiyu runakunata castigananpaq Tayta Diosta manakushqan 

1 TAYTA DIOS, ¿imanirtaq karucho kaykanki? ¿Imanirtaq laquësacho 

kaykaptï pakakunki? 

2Jusalikuq runakunaqa orgullösu kayashpanmi pobrikunata alquysakuyan. 

Isanqa jukpaq trampata churayashqanmanmi kikinkuna jeqayanqa. 

3Mana ali runakunaqa lutanta yarpäyashqanpita alabakuyanmi. Wachakash 

runakunawan kuyanakurmi TAYTA DIOSTA manakaqman churayan. 

4Ali chölu kayashqanta yarparmi Diosta ashiyansu. Dios kashqantaqa 

manami yarpaylapis yarpäyansu. 

5Lapan rurayashqankunapis yarpäyashqannömi kamakan. Tayta Dios 

juzgananpaq kashqantaqa manami tantiyayansu. Contrankunatapis pasaypa 
manakaqmanmi churayan. 

6Desgraciaman imaypis mana chäyänanpaq kashqantami yarpäyan. Imaypis 

kushishla kawayänanpaq kayashqantami criyiyan. 

7Runa mayinta lutalami maldicionayan, lulapäyan y ashliyan. 

Ali shimilanpa parlapar lulapaykäyanmi. 

8Jäkuqninman pakakuykurmi runa mayinta asaltayan. Nänipa aywaykaqtami 

shuyaykur traicionpa wanusiyan. Pïninpis mana kaqkunata atacayänanpaqmi 
rikapäyan. 

9Machaynincho pakakuykur león shuyaraqnömi pobrikunata shuyaräyan. 

Redwan sariqnömi mana ali yarpayninkunawan lulapaykäyan. 

10Lätakuykur león imatapis sariqnömi aska runakunata sariyan. 

11Paykunaqa Dios mana juzgananpaq kashqantami yarpäyan. Dios mana 

rikashqantami yarpäyan. 

12 TAYTA DIOS, mana ali runakunataqa jukla juzgaykulay. Nakasiyashqan 

runakunata isanqa ama qonqaykulaysu. 

13¿Imanirtaq yaqa runakuna manakaqman churayäshunki? ¿Imanirtaq 

yarpäyan mana juzganaykipaq kashqanta? 

14Qam rikaykankimi pasaypa mana alikunata rurayashqanta. Paykunataqa 

rurayashqanman tupu castigaykulay. Pïninpis mana kaqkunaqa qammanmi 
yärakaykäyämun. Waksakunapa yanapaqninmi qam kaykanki. 

15Jusalikur kawaq runakunapataqa rikrantapis pakiykulay. 

Jusalikuyashqanpita juzgaykulay. Say niraq runakunataqa lapanta 
ushakaykasilay. 

16 TAYTA DIOSLAMI imaypis rey kaykan. Payta mana cäsukuq runakunaqa 

ushakäyanqami. 

17 TAYTA DIOS, cäsukushuqniki runakuna manakayämushqantaqa imaypis 

wiyankimi. Paykunataqa shakyäsinkimi y kuyapankimi. 

18Waksakunata y nakaycho kaykaq runakunata yanapankimi. 

Alpalapita kamashqayki runaqa runa mayinta ama nakasiyäsunnasu. 

 

Salmo 11 
Tayta Diosman lapan shonqunwan yärakushqan 

1 (1) Cantaqkunapa mandaqninpaqmi. David qelqashqan salmu. 

1 1 (1b) TAYTA DIOSLAMANMI noqa yärakü. Sayno kaykaptinqa ¿imanirtaq 

niyämanki pishqukuna muntipa qeshpiyashqanno noqapis qeshpinäpaq? 

2Yaqa runakunaqa flëchayänanpaq listumi kaykäyan. Pakakuykurmi ali 

runakunata flëchaykäyan. 

3Kay pasacho munayashqantami rurayan. Sayno rurayaptinmi ali runa karpis 

justicia rurayta kamäpakunsu. 

4 TAYTA DIOSQA sagrädu templunchömi kaykan. Paypa trönunqa jana 

pasachömi kaykan. Saypita pasami runakuna imata rurayashqantapis 
rikaykämun. 

5 TAYTA DIOSQA ali runata probanmi. Mana ali runata y wanusikuqkunataqa 

alma y vïdami chikin. 

6Yaqa runakunataqa jusankunaman tupumi castiganqa. Paykunataqa 

ninawan talush azufri tamyawan y shanaq wayrawanmi ushakäsinqa. 

7 TAYTA DIOS pitapis manami jananpansu. Payqa alilatami ruran. Pay 

munashqanno kawaqkunaqa nawpanman char qaqlantami rikayanqa. 

Salmo 12 
Yanapänanpaq Tayta Diosta manakushqan 

1 (1) Cantaqkunapa mandaqninpaqmi. Puwaq cuerdayuq instrumentuta tukapalanpa 
cantayanki. David qelqashqan salmu. 

1 1 (2) TAYTA DIOS, pobrikunata salvaykulay. Qamman yärakamuq runakuna 

mananami kayannasu. 

Ali ruraq runakuna lapannami ushakäyash. 

2 2 (3) Runakunaqa jukninpis jukninpis lulapänakuyanmi. Sayno karmi 

awnirkurpis mananiräyanna. 

3 3 (4) Lula runakunata y orgullösu runakunataqa TAYTA DIOS lapanta 

ushakäsisun. 

4 4 (5) Paykunaqa nikäyan: <<Parlaytaqa manami pipis yalimäshunsu. 

Imanöpapis sapakushunmi. Noqansitaqa pipis manami upälasimäshunsu>>. 

5 5 (6) Saymi TAYTA DIOS nin: <<Pobrikunata y humildikunata aläpami 

nakaykäsiyan. Nakasiyaptinmi selläma waqaykäyan. Saymi paykunata jukla 
yanapäshaq. Manakayämashqannölami paykunata salvashaq>>. 

6 6 (7) TAYTA DIOS promitishqankunaqa lapanpis yärakuypaqmi. 

Püru kananpaq qanchis kuti sulusish qellaynömi nishqankunapis kaykan. 

7 7 (8) TAYTA DIOS, musyämi pobrikunata yanapänaykipaq kashqanta. 

Musyämi yaqa runakunapita imaypis sapänaykipaq kashqanta. 

8 8 (9) Yaqa runakunaqa maysaypami rikapakur puriykäyan. 

Jusalikuyashqanpis ali kashqantami lapanpis nikäyan. 

 

Salmo 13 
Nakashqan höra yanapänanpaq Tayta Diosta manakushqan 

1 (1) Cantaqkunapa mandaqninpaqmi. David qelqashqan salmu. 

1 1 (2) TAYTA DIOS, ¡imayraq yarparkamanki! ¿Pasaypanasuraq 

qonqaykamashkanki? 

¡Imayyaqraq noqapita pakakunki! 

2 2 (3) ¡Imayyaqraq fiyupa lakishla waran waran purishaq! 

¡Imayyaqraq conträkunapa munaynincho kashaq! 

3 3 (4) TAYTA DIOSNILÄ, arkaykalämay. Manakamushqäta wiyar 

yanapaykalämay. Nawïpis asikyarkunanpaq kushikuyta qoykalämay. Mana 
yanapämaptikiqa wanurpis wanuykushaqchir. 

4 4 (5) Conträ runa vincimänanta ama kachapaykulaysu. Ima desgracia 

päsamaptinpis ama kushipaykämäsunsu. 

5 5 (6a) Kuyapäkuq kaptikimi yärakamü. Salvamänaykipaq kashqanta 

musyarmi lapan shonqüwan kushikü. 

6 6 (6b) Yanapämashqaykipitami alabashayki. 

 

Salmo 14 
Lapan runakuna jusalikur kawayashqan 

Salmo 53 

1a (1a) Cantaqkunapa mandaqninpaqmi. David qelqashqan salmu. 

1 1 (1b) Mana tantiyakuq runakunaqa <<Dios manami kansu>> nirmi 

shonquncho yarpäyan. Paykunaqa lutan rurayman uman churakashqami 
kaykäyan. Rurashqankunapis pasaypa melanaypaqmi kaykan. Paykuna 
mayqanpis manami alitaqa rurayansu. 

2 TAYTA DIOSQA jana pasapita pasami runakunata rikaykämun. Paymi 

ashiykan pitapis tantiyakuqta. Saynölami ashiykan pitapis payta ashiqta. 

3Nishqan kaqqa lapan runakunapis jusalikurmi kawaykäyan. Lapanpis 

lutantami ruraykäyan. Pipis manami kansu alita ruraqqa. Ni juklaylapis 
manami kansu. 

4Yaqa runakunaqa manami imaypis tantiyakuyansu. Paykunaqa tantata 

mikuqnömi TAYTA DIOS kuyashqan runakunata ushakäsiyan. TAYTA 

DIOSTA manami imaypis manakuyansu. 

5Sayno kaptinpis cäsukuqkunawanmi Tayta Dios kaykan. Sayta rikarmi yaqa 

runakuna suksukyayparaq mansakäyan. 

6Paykunaqa pobri runakuna yarpäyashqanta sapatami churapäyan. TAYTA 

DIOSMI isanqa pobrikunata yanapan. 

7¡Ima aliraq kanman Siónpita pasa Israel runakunata TAYTA DIOS salvaptin! 

Salvaptinmi Jacobpita miraq Israel runakuna seqaypa kushikuyanqa. 

 

Salmo 15 
Tayta Dios munashqanno kawaq runa imano kawashqan 

1a (1a) David qelqashqan salmu. 

1 1 (1b) TAYTA DIOS, ¿piraq templuykiman yaykunman? 

¿Piraq sagrädu lömaykicho sirvishunkiman? 

2Saychöqa kayanqa jusaynaqkunalami, ali kaqta ruraqkunalami y rasun 

kaqta parlaqkunalami. 

3Paykunaqa pipa washantapis manami rimayansu, runa mayinta manami 

traicionayansu y vecïnunkunapaq manami lutanta parlayansu. 

4Jusalikuqkunapitapis witikuyanmi, TAYTA 

DIOSTA mansapakuqkunata respitayanmi y perdiyänan kaptinpis 
awniyashqanta cumpliyanmi. 

5Qellayta prestaykurpis wachayninta manami cobrayansu. Jusaynaqta 

tumpayänanpaq pägayta munayaptinpis manami chaskiyansu. Sayno 
kawaqkunaqa Tayta Diospa shonqunpaqnömi imaypis kawayanqa. 

 

Salmo 16 
Tayta Diospa makincho kawashqansi lapanpitapis mas ali kashqan 

1a (1a) David qelqashqan salmu. 

1 1 (1b) Tayta Dios, qamlamanmi yärakamü. Mana alikunapita sapaykalämay. 

2 TAYTA DIOSTA manakurmi nishkä: <<Qammi noqapa Señornï kaykanki. 

Qampa makikicho kawashqäqa lapanpitapis mas alimi kaykan>>. 

3Kay pasacho munashqaykino kawaq santu runakuna rasunpaypami ali 

runakuna kaykäyan. Paykunapita lapan shonqüwanmi kushikü. 

4Juk diosta adoraqkunaqa desgracialachömi kawayanqa. Noqaqa juk 

diospa altarninmanpis manami uywapa yawarninta winapäshaqsu. 
Jutinkunatapis manami joqarishaqsu. 

5 TAYTA DIOS, kikikimi herenciä kaykanki. Qammi bendicionta imaypis 

churamunki. Lapan päsamänanpaq kaqkunatapis qammi musyanki. 

6Lapan kamaripämashqayki seqaypa alimi kaykan. Saymanqa manami 

imapis tinkunsu. 

7 TAYTA DIOSMI imano kawanäpaqpis tantiyasiman. Saymi payta imaypis 

alabashaq. Yäsimashqantaqa sakaypapis yarparaykämi. 

8 TAYTA DIOSLAPAQMI imay hörapis yarparaykä. 

Aluq kaq nawpächo karmi imaypis yanapaykäman. 

9Saymi shonqüpis selläma kushikun. Shimïpis paytami alaban. Payman 

yärakurmi imaypis jawkala kawä. 

10Wanushkuna pamparashqanchöqa manami kachaykamankipaqsu. Santu 

sirviqniki kaptïmi sepultüracho ayä ismunantapis munankipaqsu. 

11Munashqaykino kawanäpaqmi ali nänipa pushamanki. Nawpaykichöqa 

imaypis kushishlami kawä. 

Aluq kaq makikiwanmi imaypis bendicionnikitapis churaykämunki. 

 

Salmo 17 
Chikiqninkunapita salvananpaq manakushqan 

1a (1a) Kay salmuqa Tayta Diosta David manakushqanmi kaykan. 

1 1 (1b) TAYTA DIOS, manakamushqäta wiyaykalämay. Qayakamushqäta 

chaskiykalämay. Ruwakamushqäta wiyaykalämay. Lapan shonqüwanmi 
qamta manakamü. 

2Qam musyankimi imano kashqätapis. Saymi manakamü favornï 

sharkuykunaykipaq. 

3Junaqpapis sakaypapis shonqü imata yarpashqantapis musyaykankimi. 

Jusäkunata ashirpis manami tarishkankisu. Manami imaypis lutankunata 
parlashkäsu. 

4Mandamientuykikunata cäsukurmi runakuna lutankunata rurayaptinpis 

lutankunata rurashkäsu. 

5Tantiyasimashqaykinömi imaypis kawashkä. Nishqaykikunata imaypis 

cäsukushkämi. 

6Manakamushqätaqa imaypis wiyaykämankimi, Taytay. Sayta musyarmi 

imaypis manakamü. Ruwakamushqäta wiyar yanapaykalämay. 

7Lapan shonqunkunawan yärakamuqtaqa contrankunapita salvankimi. 

Kuyamashqaykita tantiyanäpaq noqalätapis salvaykalämay. 

8Nawi nïñuykitano imapitapis sapaykalämay. Chipshanta ripran rurinman 

walpa pakashqanno noqatapis pakaykalämay. 

9Yaqa runakunapa makinpita sapaykalämay. Conträkuna jiruruypa 

sapäyämaptinpis salvaykalämay. 

10Conträ runakunaqa mana kuyapäkuqmi kaykäyan. Runa tukuyashpanmi 

imatapis parlaykäyan. 

11Maypa aywaptïpis rikaraykäyämanmi. Imatapis jitapäyämänalanpaqmi 

ashiykäyan. 

12Leonno pakakuykurmi pitapis wanusiyänanpaq shuyaraykäyan. 

13 TAYTA DIOS, say yaqa runakunata castigaykulay. Qonqurninkunatapis 

tumariykasilay. Espädaykiwan salvaykalämay. 

14Podernikiwan sapaykalämay. Say runakunata kay pasapita elaqaykasilay. 

Paykunapa herenciankunaqa kay pasacho kaqkunalami kanqa. Paykunaqa 
rïcuyarpis jina rïcuyäyäsun. Wamrankunapis empachashqanyaq mikuyäsun. 
Wilkankunapaqpis pusuy pusuy kasun. 

15Noqami isanqa nawpaykiman chämushaq. Qamta rikashpämi kushikushaq. 

 

Salmo 18 
Chikiqninkunapita salvaptin Tayta Diosta alabashqan 

2 Samuel 22 

1-2a (1-2a) Cantaqkunapa mandaqninpaqmi. TAYTA DIOSPA sirviqnin David qelqashqan 

salmu. Saúlpita y lapan contrankunapita salvaptinmi TAYTA DIOSTA David kay salmuta 
cantar alabarqan. 

1 1 (2b) TAYTA DIOS, lapan shonqüwanmi qamta kuyä. Qammi valorta 

qomanki. 

2 2 (3) TAYTA DIOSQA sapämaqnï qaqami kaykan. Pakakunä y salvamaqnïmi 

kaykan. Pay japalanmi Diosnï kaykan. 

Amparakunä qaqami kaykan. Paymanmi yärakü. Escüdü karmi sapäman. 
Munayyuq karmi imaypis salvaman. Payqa altunnincho pakakunä machaymi 
kaykan. 

3 3 (4) TAYTA DIOSTAMI imaypis alabaläshaq. Manakuptï conträkunapita 

imaypis salvamanmi. 

4 4 (5) Runata prësu sariykur liyaqnömi wanuypis janächöna karqan. 

Imaykatapis apaq juchunömi ushakäsimänanpaq karqan. 

5 5 (6) Wanuypis läzunwanmi watamarqan. Ushakäsikuq trampatami 

churapämarqan. 

6 6 (7) Wanunäpaqna kashqäta yarparmi TAYTA DIOSTA manakurqä. 

Yanapämänanpaqmi Diosnïta ruwakurqä. Ruwakuptïmi templunpita pasa 
wiyamarqan. Seqaypa lakikur manakushqätami wiyamarqan. 

7 7 (8) Pasapis fiyupami kuyurqan. Jirkakunapa cimientunpis 

suksukyäyarqanmi. Tayta Dios rabyakuptinmi lapanpis marmaryäyarqan. 

8 8 (9) Senqanpitami qoshtaypis yarqamurqan. Shiminpitami ninapis 

yarqamurqan. 

Arquykaq shanshatapis aqtumurqanmi. 

9 9 (10) Ciëlu punkuta kichaskir kikinmi urämurqan. Chakin jawanchöpis yana 

pukutaymi karqan. 

10 10 (11) Querubín angilnin loqashqami pajamurqan. Wayra jananchömi 

cörrila shamurqan. 

11 11 (12) Paypa pakakunanqa yana chiklu sakaymi karqan. Yanawyaykaq 

pukutaymi payta sapakurkurqan. 

12 12 (13) Elqukuyno chipipiylami nawpanpita yarqamurqan. Runtu tamyawan 

tillaykaq shanshalami tamyamurqan. 

13 13 (14) TAYTA DIOS jana pasapita parlamushqanqa maqakuynömi 

wiyakämurqan. Ciëlupitami poderyuq Diospa vozninpis wiyakämurqan. 
Runtu tamyawan tillaykaq shansha chawpinpitami parlamurqan. 

14 14 (15) Elquyninta flëchatanöraq jitamuptinmi conträkuna qeshpir wakpa 

kaypa aywakuyarqan. 

15 15 (16) Tayta Dios olqutupämuptinmi lamar rurinpis alayri rikakarqan. 

Rabyar pükamuptinmi kay pasata tuknaraqkunapis rikakäyarqan. 

16 16 (17) Jana pasapitami Tayta Dios jancharkamarqan. Lamar rurincho 

talpukashno kaykaptïmi makinwan jorqarkamarqan. 

17 17 (18) Munayyuq conträkunapa makinpitami jorqamarqan. Noqapita mas 

poderösu kayaptinpis paymi salvamarqan. 

18 18 (19) Pasaypa desgraciacho kaykaptïmi conträkuna atacayämarqan. 

Sayno kaykaptïmi TAYTA DIOS yanapämarqan. 

19 19 (20) Yanapämarmi aliman churamarqan. Kuyamashpanmi salvamarqan. 

20 20 (21) Munashqanno kawaptïmi jorqamarqan. 

Alilata ruraq kaptïmi salvamarqan. 

21 21 (22) TAYTA DIOS munashqannölami imaypis kawaykä. Mana 

jusalikuypami payta imaypis qatiraykä. 

22 22 (23) Nishqankunataqa lapantami yarparaykä. Estatütunkunataqa 

imaypis cumpliykämi. 

23 23 (24) Noqaqa pay munashqannömi kawashkä. Lutan ruraykunapitapis 

witikushkämi. 

24 24 (25) Alilata ruraq kaptïmi imaykapitapis TAYTA DIOS sapämash. 

Jusaynaq kashqäta musyarmi yanapämash. 

25 25 (26) Tayta Dios, kuyapäkuqkunataqa kuyapankimi. 

Alilata ruraqkunataqa yanapankimi. 

26 26 (27) Ali kawaqkunataqa alimi rikaykanki. Trampösu kaqkunatami isanqa 

castigaykanki. 

27 27 (28) Humildikunataqa salvaykankimi. Runa tukuqkunatami isanqa 

manakaqman churaykanki. 

28 28 (29) TAYTA DIOSNILÄ, noqapaq aksinömi kaykanki. Sakäpakushno 

kaptïpis qammi tantiyasimanki. 

29 29 (30) Yanapämaptikimi aska soldädukunatapis qokachärishaq. Marka 

murällan altu kaptinpis achpaypami yaykushaq. 

30 30 (31) Tayta Dios munashqanno kawayqa imaypis alimi kaykan. Lapan 

promitishqantapis payqa cumplinmi. Payman yärakuqkunataqa escüdunömi 
sapan. 

31 31 (32) TAYTA DIOSPITA mas juk Diosqa manami kansu. Tayta 

Diosninsinöqa manami pipis sapämansisu. 

32 32 (33) Tayta Dios kikinmi kalpatapis qoman. Pay pusharämaptinmi 

munashqanno ali kawä. 

33 33 (34) Pay yanapämaptinmi luychunöraq wayrala aywä. Jirkakunapa 

purirpis mana luskakaypami purï. 

34 34 (35) Guërracho ali pelyaq kanäpaqpis paymi yachasiman. Bronci 

flëchata wimpisinäpaqpis paymi kalpata qoman. 

35 35 (36) Qammi escüdü kar imapitapis sapämar salvamashkanki. 

Aluq kaq makikiwanmi sararämashkanki. Kuyapämarmi lapanchöpis 
yanapämashkanki. 

36 36 (37) Qammi shumaq tantiyasimashkanki maypa aywarpis 

munashqaykino kawanäpaq. 

37 37 (38) Chikimaqnïkunatapis qati qatiykurmi ushakäsishkä. Lapanta 

wanuykasirraqmi jamaykushkä. 

38 38 (39) Paykunata chipyaqmi ushashkä. Vincishpämi majaypa majar 

ushashkä. Manami paykuna yapay conträ sharkuyashnasu. 

39 39 (40) Qammi guërracho pelyanäpaq kalpata qomashkanki. 

Conträkunatami munaynïman churamushkanki. 

40 40 (41) Vincinäpaq yanapämaptikimi kunkapita jarushkä. Saynöpami 

chikimaqnïkunata lapanta ushakäsishkä. 

41 41 (42) Paykunataqa qayakuyaptinpis manami pipis yanapashsu. TAYTA 

DIOSTA manakuyaptinpis manami cäsushsu. 

42 42 (43) Polvuta wayra apar elaqäsishqannömi paykunataqa elaqäsishkä. 

Mituta cällicho lanquypa lanqushqansinömi paykunataqa ushashkä. 

43 43 (44) Israel nacioncho conträ sharkuyaptinpis qammi salvamashkanki. 

Juk nacionkunapa mandaqnin kanäpaqmi churamashkanki. Jäpa 
runakunami kanan sirviykäyäman. 

44 44 (45) Juklä nación runakunapis munaynïchömi kaykäyan. Imatapis 

rurayänanpaq niptïqa paykuna juklami rurayan. 

45 45 (46) Say jäpa runakunaqa mansayämanmi. Qayaptïpis 

pakaräyashqanpita suksukyaykarmi yarqayämun. 

46 46 (47) ¡Alabash kaykuläsun TAYTA DIOS! 

¡Alabash kaykuläsun sapämaqnï! 

¡Alabash kaykuläsun salvamaqnï Tayta Dios! 



1094 

 

 
© 2018  Wycliffe Bible Translators, Inc. 

  
 

 

47 47 (48) Conträ sharkuqkunata qammi castigashkanki. Lapan nación 

runakunatapis munaynïmanmi churamushkanki. 

48 48 (49) Qammi chikimaqnïkunapita salvamashkanki. Conträ 

sharkuqkunapita libramashkanki. Wanusikuq runakunapitapis 
sapämashkankimi. 

49 49 (50) Saymi may nacioncho karpis adorashayki. Lapan shonqüwan 

cantarmi alabashayki. 

50 50 (51) Akrashqayki reyta lapanchömi yanapaykanki. Davidta y paypita 

miraqkunatami imaypis kuyapaykanki. 

 

Salmo 19 
Kamashqankunawan y palabranwan Tayta Dios musyasimansi 

1 (1) Cantaqkunapa mandaqninpaqmi. Kay salmuqa David qelqashqanmi. 

1 1 (2) Jana pasami wilakuykan Tayta Dios munayyuq kashqanta. 

Azulyaraykaqmi musyasimansi Tayta Dios lapanta kamashqanta. 

2 2 (3) Junaqpapis waran waranmi musyasimansi. Sakaypapis cada paqasmi 

tantiyasimansi. 

3 3 (4) Manami runa parlashqannösu parlan ni parlashqanpis manami 

wiyakansu. 

4 4 (5) Sayno kaptinpis wilakuyninqa maysaychömi musyakaykan. 

Palabrankunaqa pasa kuchunyaqmi chaykan. Inti täkunantapis Tayta Diosmi 
kamash. 

5 5 (6) Saypitami sayraq majasakash maqtano inti kushish yarqamun. 

Ali cörriq maqtanömi kushish aywan. 

6 6 (7) Jana pasapa jukaq kuchunpita jeqarkamur jukaq kuchunpanami 

jeqarpun. Shanayninpita imapis manami qeshpinsu. 

7 7 (8) TAYTA DIOSPA leyninkuna kikin Diospita karmi imaypis mushuq 

kawayman churamansi. TAYTA DIOSPA palabran yärakuypaq karmi yachayta 
qomansi. 

8 8 (9) TAYTA DIOSPA yachasikuyninkuna ali karmi shonqunsita kushikasin. 

TAYTA DIOSPA mandamientunkuna püru karmi shakyäsimansi. 

9 9 (10) TAYTA DIOSTA mansapakunansipaq tantiyasimashqansikuna limpiu 

karmi imaypis ushakansu. TAYTA DIOS nishqankuna rasunpa karmi pay 
munashqannöla kaykan. 

10 10 (11) Alinnin qoripitapis mas munapaypaqmi kaykan. 

Abëjapa mishkinpitapis masmi mishkin. 

11 11 (12) Mana jusalikunanpaqmi leynikikunawan sirvishuqnikita tantiyasinki. 

Nishqaykikunata cumplirqa bendicionnikitami chaskinqa. 

12 12 (13) ¿Piraq tantiyanman imanir jusalikushqantapis? Pakaylapa 

jusalikushqäpita perdonaykalämay. 

13 13 (14) Musyaykar mana jusalikunäpaq sapaykalämay. Shonqü 

munashqanta mana ruranäpaq yanapaykalämay. Saynöpami 
munashqaykino kawashpä imatapis contraykita rurashaqsu. 

14 14 (15) Shimï parlashqankunapis y shonqü yarpashqankunapis 

munashqaykino kaykuläsun, TAYTA DIOS. Qammi sapämaqnï y salvamaqnï 
kaykanki. 

 

Salmo 20 
Reyta yanapänanpaq Tayta Diosta manakushqan 

1 (1) Cantaqkunapa mandaqninpaqmi. David qelqashqan salmu. 

1 1 (2) Nakashqayki höra ruwakuptiki TAYTA DIOS yanapaykuläshunki. Jacob 

yärakushqan Tayta Dios sapaykuläshunki. 

2 2 (3) Sióncho kaykaq templunpita pasa yanapaykuläshunki. 

3 3 (4) Paypaq ofrendata apashqaykita yarpaykuläsun. 

Sacrificiuta altarcho rupasishqaykitapis chaskiykuläsun.Selah 

4 4 (5) Shonquyki munashqanno kaykuläsun. Imata ruranaykipaq 

yarpashqaykitapis kamakaykasiläsun. 

5 5 (6) Contraykikunata vincishqaykita wiyar kushikushun. Tayta Diosninsipa 

jutincho bandërakunatapis kushish jawishun. Manakushqaykitapis TAYTA 

DIOS chaskiykuläshunki. 

6 6 (7) Musyämi akrashqan reyta TAYTA DIOS yanapänanpaq kashqanta. 

Paymi santu ciëlupita pasa manakushqanta wiyanqa. Munayninwanmi 
contrankunata vincinanpaqpis yanapanqa. 

7 7 (8) Wakinqa guërra carrëtankunamanmi yärakuyan. Wakinnami 

cawallunkunaman yärakuyan. Noqansimi isanqa TAYTA 

DIOSNILANSIMAN imaypis yärakunsi. 

8 8 (9) Cawallunkunaman yärakuqkunataqa contrankunami pasaypa 

ushakäsiyanqa. Noqansitami isanqa pipis ichipämäshunsu. 

9 9 (10) TAYTA DIOS, contrankunata vincinanpaq reyta yanapaykulay. 

Yanapäyämänaykipaq manakayämuptï wiyaykayälämay. 

 

Salmo 21 
Reyta Tayta Dios yanapashqan 



1096 

 

 
© 2018  Wycliffe Bible Translators, Inc. 

  
 

 

1 (1) Cantaqkunapa mandaqninpaqmi. David qelqashqan salmu. 

1 1 (2) TAYTA DIOS, yanapashqaykipitami rey seqaypa kushish kaykan. 

Chikiqninkunata ushakäsinanpaq yanapaptikimi pasaypa kushikuykan. 

2 2 (3) Shonqun munashqannömi kamakäsishkanki. Imata 

manakushushqaykitapis manami ñëgashkankisu.Selah 

3 3 (4) Vinciskir kutimuptin kushishqami chaskishkanki. Qori corönatami 

jatipashkanki. 

4 4 (5) Mana wanunanpaq manakushushqaykinölami yanapashkanki. 

Kawayta qoptikimi imayyaqpis kawaykan. 

5 5 (6) Yanapaptikimi pïmaypitapis reqish kaykan. Pïmaypis respitananpaqmi 

yanapashkanki. 

6 6 (7) Mana kachaypami imaypis yanapashkanki. Nawpaykicho karmi 

kushish kawan. 

7 7 (8) TAYTA DIOSMANMI rey yärakun. Poderyuq Tayta Diosmi payta imaypis 

kuyan. Sayno kaptinmi imaypis fracasanqasu. 

8 8 (9) Tayta rey, qammi lapan contrayki runakunatapis ushakäsinkipaq. 

Aluq kaq makikiwanmi contrayki kaqkunata asulankipaq. 

9 9 (10) Juzganayki junaqmi waylash jornuman qaykuqno lapanta 

ushakäsinkipaq. TAYTA DIOS fiyupa rabyashpanmi imatapis nina rupar 
ushaqno ushakäsinqa. 

10 10 (11) Contrayki runakunataqa chipyaqmi asulankipaq. Surinkunata y 

surinkunapita miraqkunatapis lapantami ushakäsinkipaq. 

11 11 (12) Contrayki sharkuyänanpaq mayjina wilanakurpis manami 

yarpäyashqanno kamakäsiyanqasu. 

12 12 (13) Paykunata flëchaykiwan atacaptikimi maysaypapis qeshpir 

aywakuyanqa. 

13 13 (14) TAYTA DIOS, podernikiwan yanapaykayälämay. 

Yanapäyämashqaykipitami himnukunata cantar alabayäshayki. 

 

Salmo 22 
Seqaypa lakikurpis Tayta Diosta alabashqan 

1 (1) Cantaqkunapa mandaqninpaqmi. Tutapa yarqamuq luychu niyashqan cantupa 
tönunwan kay salmuta cantayanki. David qelqashqan salmu. 

1 1 (2) Tayta Dios, Tayta Dios, ¿imanirtaq kachariykamashkanki? 

Ay, ¿imanirtaq salvaykalämankisu? ¿Imanirtaq lakikur manakamuptïpis 
wiyaykalämankisu? 

2 2 (3) Tayta Dios, junaqpa manakamuptïpis yanapämankinataqku. Sakaypa 

manakamurpis manami jawka kawayta tarïsu. 

3 3 (4) Imano kaptinpis qamqa santumi kaykanki. Qamqa reymi kanki. 

Qamtami Israel runakuna alabayäshunki. 

4 4 (5) Unay Israel mayïkunapis qammanmi yärakayämurqan. 

Yärakayämuptinmi imapitapis salvarqayki. 

5 5 (6) Manakayämushuptikimi yanaparqayki. Qamman yärakamuq kaqtaqa 

manami kachaykurqaykisu. 

6 6 (7) Sayno kaptinpis kurunöla karmi mana cuentash kaykä. Marka 

mayïkunapis asipäyämashpan manakaqmanmi churayäman. 

7 7 (8) Rikamaqkunaqa kushipäyämashpanmi asikuyan. Umantapis 

awirraqmi niyan: 

8 8 (9) << <TAYTA DIOSMANMI yärakü> nirqanchä. Yärakuptinqa salvasun ari. 

Rasunpaypa kuyaparqa mä, yanapänanpaq shamusun ari>>. 

9 9 (10) Sayno niyaptinpis qam munaptikimi yurishkä. Mamäpa melqaynincho 

jawka kanäpaqpis qammi yanapämashkanki. 

10 10 (11) Manaraqpis yuriptïmi rikamarqayki. Mamäpa pachancho kashqäpita 

pasami Diosnï kaykanki. 

11 11 (12) Ama kachaykalämaysu, Taytay. Pasaypa laquësachömi kaykä. 

Kachaykamaptikiqa ¡piraqchi yanapämanqa! 

12 12 (13) Chikimaqnïkunami waqraq törukunanöraq tumapaykäyäman. 

Paykunaqa imayka Basáncho kaykaq kalpasapa törukunanömi kaykäyan. 

13 13 (14) Mikukuq leonkunanöraqmi qaparaykäyan. Jatunta äyakurkurmi 

noqaman cörriyämun. 

14 14 (15) Saymi yaku jichar ushakashqanno kalpäpis ushakash. Tulükunapis 

pasaypami qotukaykan. Shonqüpis suluykaq cëranömi ushakaykan. 

15 15 (16) Shimïpis kankakayparaqmi sakiykan. Qallüpis pasaypa sakirmi 

watakaykan. Wanushtanömi alpacho kachariykamashkanki. 

16 16 (17) Conträkunami kanikuq alqukunanöraq sapaypa sapaykäyäman. 

Makïtapis chakïtapis rachirmi ushaykayämash. 

17 17 (18) Tulükunapis pasaypami yupanakuykäyan. Kushipämarmi 

rikapaykäyäman. 

18 18 (19) Mödanätapis rakipänakuyashqami. Mayqanpis apakunanpaqmi 

suertita jitayash. 

19 19 (20) TAYTA DIOSNILÄ, ama ari kachaykalämaysu. Qammi valorta 

qomanki. Shamur jukla salvaykalämay. 

20 20 (21) Runakuna wanusimänanpita sapaykalämay. Say alqukunapa 

makinpita salvaykalämay. 

21 21 (22) Say leonkunapita washaykalämay. Say waqraq törukunapitapis 

qeshpiykasilämay. 

22 22 (23) Salvakuq kashqaykipitami wawqïkunata wilapäshaq. Paykunawan 

shuntakaykurmi alabashayki. 

23 23 (24) TAYTA DIOSTA mansapakuqkuna, payta alabayay. Jacobpita 

miraqkuna, payta adorayay. Israelpita miraqkuna, payta respitayay. 

24 24 (25) Tayta Diosqa nakaycho kaqkunata kuyapanmi. Mana qonqaypami 

paykunata yanapan. Manakuyaptinqa wiyanmi. 

25 25 (26) Runakuna shuntakäyashqanchömi alabashayki. 

Mansapakushuqnikikunapa rikananchömi promitishqäkunata cumplishaq. 

26 26 (27) Muchuqkuna pacha juntami kayanqa. TAYTA 

DIOSTA ashiqkunaqa paytami alabayanqa. Paykuna imayyaqpis kushishlami 
kawayanqa. 

27 27 (28) May nacionpita karpis TAYTA DIOSMANMI yärakuyanqa. Mayqan 

ayllupita karpis nawpanman qonqurpakuykurmi adorayanqa. 

28 28 (29) ¡TAYTA DIOSMI mandamaqninsi rey kaykan! 

¡Paypa munayninchömi lapan nacionkunapis kaykan! 

29 29 (30) Saymi munayyuq runakuna kushikur adorayanqa. Lapan 

runakunapis wanuyänanpaq kashqanta tantiyakurmi nawpanman 
qonqurpakuyanqa. 

30 30 (31) Surinsikunapis TAYTA DIOSTAMI sirviyanqa. Paypitami imayyaqpis 

wilakuyanqa. 

31 31 (32) Alilata rurar kashqantami qepa yuriqkunatapis wilapäyanqa. 

Lapantapis cumplishqantami wilapäyanqa. 

 

Salmo 23 
Tayta Dios misimaqninsi kashqan 

1a (1a) David qelqashqan salmu. 

1 1 (1b) TAYTA DIOSMI misimaqnï. Manami imapis pishïmansu. 

2Ali qewakunachömi misiman. Chuya yakumanmi pushaman. 

3Kalpä kananpaqmi yanapäman. Kuyakuq karmi ali nänipa pushaman. 

4Tayta Dios, qamqa imaypis walkiykämankimi. Wanuy janächöna kaptinpis 

manami mansarïsu. Tukruykiwan washämaptikimi imaypis qamman 
yärakamü. 

5Chikimaqnïkunapa rikay nawinmi bendicionnikita churamunki. Umäman 

aceitita winapämaq japuymi kushish chaskimanki. Bendicionnikita jina jina 
chaskirmi seqaypa kushikü. 

6Waran waranmi kuyapaykämanki. Qoyay qoyaymi rikaykämanki. 

Wayikichömi imayyaqpis qamwan kawashaq. 

 

Salmo 24 
Tayta Dios lapanpaq munayyuq rey kashqan 

1a (1a) David qelqashqan salmu. 

1 1 (1b) TAYTA DIOSPAMI kay pasapis y kay pasacho kaqkunapis. Lapan 

kawaqkunapis paypami kaykan. 

2Tayta Diosmi kay pasata kamash. Lamar y mayukuna rurinman cimientuta 

ruraykurmi say jananman jamasish. 

3 TAYTA DIOS akrashqan lömaman ¿piraq wisanman? Sagrädu wayinman 

¿piraq yaykunman? 

4Saymanqa yaykuyanqa alilata ruraqkunala, shonqunkunacho imaypis alilata 

yarpaqkunala, 

ïduluta mana adoraqkunala y promitishqanta mana qonqaypa 
cumpliqkunalami. 

5Paykunamanmi TAYTA DIOS bendicionninta churamunqa. Contrankunapa 

makinpitapis paymi salvanqa. 

6Saynömi kaykäyan Tayta Diosta ashiqkunaqa. Saynömi kaykäyan Jacob 

yärakushqan Tayta Diosta manakuqkunaqa.Selah 

7Markapa punkunkunata kichayay. Unay punkukunatapis kicharäsiyay. 

Lapanpaq munayyuq reymi yaykamunqa. 

8¿Pitaq kaykan lapanpaq munayyuq rey? Pay kaykan poderyuq y ali 

geniuyuq TAYTA DIOSMI. Paymi guërrachöpis lapanta vincin. 

9Markapa punkunkunata kichayay. Unay punkukunatapis kicharäsiyay. 

Lapanpaq munayyuq reymi yaykamunqa. 

10¿Pitaq kaykan lapanpaq munayyuq rey? Pay kaykan lapanta 

mandaq TAYTA DIOSMI. Paymi kaykan lapanpaq munayyuq rey.Selah 

 

Salmo 25 
Yanapänanpaq Tayta Diosta manakushqan 

1a (1a) David qelqashqan salmu. 

1 1 (1b) TAYTA DIOS, qamtami lapan shonqüwan manakamü. 

2Tayta Diosnilä, qamlamanmi yärakamü. Runakuna jamuräyämänanta ama 

kachapaykulaysu. Conträkuna asipäyämänanta ama munaykulaysu. 

3Qamman yärakamuqkunaqa penqayman churash ama kaykuyäläsunsu. 

Contrayki sharkuqkuna isanqa penqayman churash kaykuyäläsun. 

4Imano kawanäpaqpis nänikita reqiykasilämay, TAYTA DIOS. Munashqaykino 

kawanäpaqpis nänikipa pushaykalämay. 

5Mana jusalikunäpaq wilakuynikita tantiyaykasilämay. Qamlami salvamaqnï 

Tayta Dios kaykanki. Imay hörapis qamlamanmi yärakamü. 

6Imaypis kuyamashkankimi, TAYTA DIOS. Kuyamashqaykita ama 

qonqaykulaysu. 

7Maqta kaykar jusalikushqäta yarparaykulaysu. Kuyapäkuq kaykarqa 

yarparkalämanki ari, TAYTA DIOS. 

8 TAYTA DIOSQA alilata ruraqmi kaykan. Jusalikuqkunata pay munashqanno 

kawayänanpaqmi ali nänita reqisin. 

9Humildi kaqkunatami tantiyasin. 

Alilata rurayänanpaqmi yachasin. 

10Rurashqan pactuta y mandamientunkunata cumpliqkunataqa kuyapanmi. 

Promitishqannölami mana kachaypa yanapan. 

11Pasaypa jusayuqmi kaykä, TAYTA DIOS. Kuyakuq kashqayki 

musyakänanpaq perdonaykalämay. 

12 TAYTA DIOSTA mansapakuqkunataqa kikinmi tantiyasin shumaq 

kawayänanpaq. 

13Paykunamanmi bendicionninta imaypis churamun. Paykunapita 

miraqkunatami posisiontapis aypun. 

14 TAYTA DIOSQA payta mansapakuqkunapa amïgunmi kaykan. Pactuta rurar 

promitishqannölami bendicionninta kamaripan. 

15 TAYTA DIOSLATAMI imaypis manakü. Paymi ima peligrupitapis sapäman. 

16Pïnïpis mana kaptinmi fiyupa lakish kaykä, Taytay. Nakashqäta rikar 

kuyapaykalämay. 

17Waran waranmi shonqü fiyupa lakinan. Kay lakikuypita jorqaykalämay. 

18Pasaypa nakaykashqäta y lakikuykashqäta tantiyaykulay. Jusäkunapita 

perdonaykalämay. 

19Conträkuna saysikami kaykäyan, Taytay. Wanuyparaq chikiyämashqanta 

rikaykulay. 

20¡Say runakunapita salvaykalämay! 

¡Paykunapita sapaykalämay! Qamlamanmi yärakamü, Taytay. 

21Qamman yärakurmi alilata ruraykä. Munashqaykino kawaykaptïqa 

sapaykalämay. 

22Tayta Dios, contrankunapita Israel runakunata salvaykulay. 

 

Salmo 26 
Ali runa Tayta Diosta manakushqan 

1a (1a) David qelqashqan salmu. 

1 1 (1b) Jusaynaq kaykashqäta conträkunata tantiyaykasilay, TAYTA DIOS. 

Noqaqa munashqaykinömi kawaykä. Imaypis qamlamanmi yärakamü. 

2Imano kawashqätapis rikaykalämay. Shonqü alita o mana alita 

yarpashqantapis musyaykulay. 

3Kuyakuq kashqaykitaqa imaypis yarparaykämi. Saymi munashqaykinöla 

imaypis kawaykä. 

4Lulakuqkunawanqa manami shuntakashkäsu. 

Ali tukuqkunawanqa manami qorikashkäsu. 

5Yaqa runakuna shuntakäyashqanmanqa manami aywäsu. Lutan yarpayyuq 

runakunawanqa manami kirüpis tinkunsu. 

6Jusaynaq karmi maylashno kaykä. Saymi altarniki nawpanmanpis yaykü. 

7Saychömi agradëcikushpä qamta alabä. Kushikuypaq rurashqaykikunatami 

wakintapis wilapä. 

8Täkunayki wayikitapis kuyämi, TAYTA DIOS. Say wayikichömi munayyuq 

kashqaykita tantiyä. 

9Jusalikuqkunatanöqa ama wanuykasilämaysu. Wanusikuqkunatanöqa ama 

castigaykalämaysu. 

10Paykunaqa mana alita rurayänalanpaqmi yarpachakuyan. Saynöpis 

chaskipakuylapami imaykayuqpis rikakuyash. 

11Noqaqa manami jusalikursu kawä. Kuyapämashpayki salvaykalämay, 

Taytay. 

12Yanapämaptikimi mansakünasu. Kuyashqayki runakuna 

shuntakäyashqanchömi qamta alabashayki. 

Salmo 27 
Aksinsi y salvamaqninsi Tayta Dios kashqan 

1a (1a) David qelqashqan salmu. 

1 1 (1b) TAYTA DIOSQA aksïmi y salvamaqnïmi kaykan. Sayno kaykaptinqa 

¿pitaraq mansäman? Tayta Diosmi imapitapis sapäman. Saymi pitapis 
mansäsu. 

2Wanusiyämänanpaqmi conträkuna shuntakaykäyan. Sayno karpis 

kikinkunami ushakäyanqa. 

3Saysika soldädukuna juntapäyämaptinpis manami mansarishaqsu. 

Wanusiyämänanpaq kamarikuyaptinpis qammanmi yärakamü. 

4 TAYTA DIOSTA juklaylatami manakü. Saylatami shonqüpis yarparaykan. 

Payta manakü waran waran wayincho kanäpaq, kuyakuq kashqanta shumaq 
tantiyakunäpaq y templuncho payta adoranäpaqmi. 

5Nakaykuna chämuptin paymi wayinman pakamanqa. Saychömi 

conträkunapita sapämanqa. Qaqa jananman qeshpisiqnömi qeshpisimanqa. 

6Conträkunata vincinäpaqmi yanapämanqa. Saymi templunman aywaykur 

kushikuypita sacrificiukunata rupasishaq. Saychömi TAYTA DIOSTA kushish 
alabashaq. 

7Manakamushqäta wiyaykalämay, TAYTA DIOS. Kuyapäkuq kaynikiwan 

ruwakamushqäta contestaykalämay. 

8Lapan shonqüwanmi qamta ashiykä. Imaypis saynölami ashishayki. 

9Noqapita ama pakakuykulaysu. Rabyarpis ama kachaykalämaysu. Qamlami 

imaypis yanapämanki. Japalätaqa ama kachariykalämaysu. Qamlami 
salvamaqnï kaykanki. 

10Mamä y taytä kachariyämaptinpis qammi shuntakamanki, TAYTA DIOS. 

11Imano kawanäpaqpis nänikita reqiykasilämay, TAYTA DIOS. Conträkunapa 

rikay nawin ali kawanäpaq yanapaykalämay. 

12Chikimaqnïkunapa makinman ama kachaykalämaysu. Paykunaqa conträ 

sharkurmi manakaqkunalata imatapis tumpaykäyäman. 

13Noqa musyämi TAYTA DIOS yanapämänanpaq kashqanta. Kay pasacho 

kawashqäyaqqa sayta rikashaqmi. 

14 TAYTA DIOSLAMAN imaypis yärakuyay. Mana ajayaypa y mana 

desvaloraypa paylaman yärakuyay. 

 

Salmo 28 
Yanapänanpaq Tayta Diosta manakushqan 

1a (1a) David qelqashqan salmu. 

1 1 (1b) TAYTA DIOS, qammi pakakunä qaqa kanki. Taytay, qamlatami 

manakamü. Manakamushqäta wiyaykalämay. Mana wiyamaptikiqa 
¿imapaqnataq kawashaqpis? 

2 Santu templuykilämanpa makïta joqarkurmi manakamü. Manakamuptï 

wiyaykalämay. 

3Jusalikur kawaq runakunata castigarpis noqata ama castigaykalämaysu. 

Paykunaqa janan shonqulami ali tupäkuyan. Shonqunkunachöqa mana 
alikunatami yarpaykäyan. 

4Rurayashqanman tupu paykunata juzgaykulay. Jusalikuyashqanman tupu 

castigaykulay. 

5Say yaqa runakunaqa lapan rurashqaykikunata rikaykarpis manami 

cäsukuyäshunkisu. Paykunataqa elaqaykasilay. 

Amana kawayäsunnasu. 

6 TAYTA DIOS alabash kaykuläsun. Lapan manakushqätami wiyamash. 

7 TAYTA DIOSMI amparakunä y escüdü kaykan. Lapan shonqüwan yärakuptï 

paymi yanapäman. Saymi shonqüpis kushikun. Payta agradëcikurmi 
alabashaq. 

8 TAYTA DIOSMI kuyashqan kaqkunata imaypis yanapan. 

Akrashqan reytapis yanaparmi sapan. 

9Qamman yärakamuqkunata salvaykulay, Taytay. Kuyashqaykikunaman 

bendicionnikita churaykulay. Uysha misiqno imaypis shumaq rikaykulay. 
Imaypis marqashla puriykasilay. 

 

Salmo 29 
Tayta Diospa voznin munayyuq kashqan 

1a (1a) David qelqashqan salmu. 

1 1 (1b) Angilkuna, TAYTA DIOSTA alabayay. Munayyuq kashqanpita alabayay. 

2Jutinta joqarir TAYTA DIOSTA alabayay. Munayyuq santu TAYTA 

DIOSTA adorayay. 

3 TAYTA DIOSPA vozninqa lamar jananpitami wiyakämun. Jana pasapitapis 

bunrurukuynöraqmi parlamun. Lamarpitapis mas munayyuqmi kaykan. 

4 TAYTA DIOSPA vozninqa mansariypaqmi wiyakämun. TAYTA 

DIOSPA vozninqa espantaypaqmi kaykan. 

5 TAYTA DIOSPA vozninqa cedru jachatapis pakisinmi. Líbanucho kaq cedru 

jachakunatapis chipyaqmi tunisin. 

6Tayta Diospa vozninqa Líbano jirkatapis imayka becërrutanömi brincasin. 

Sirión puntatapis imayka waqraq törutanömi saltasin. 

7 TAYTA DIOS parlamuptinqa ninami tamyamun. 

8Sunyaq jirkakunatapis suksukyäsinmi. Cades jirkatapis marmaryäsinmi. 

9Encina jachakunapa rämankunatapis wimpikäsinmi. Muntikunatapis 

chipyaqmi saqtan. Templunchömi lapanpis adoraykäyan. 

10 TAYTA DIOSMI tamyatapis tamyasimun. TAYTA DIOSMI imayyaqpis rey 

kaykan. 

11 TAYTA DIOSMI payman yärakuq runakunata yanapan. Bendicionninta 

churamuptinmi jawkala kawayan. 

 

Salmo 30 
Tayta Diosta agradëcikur alabashqan 

1 (1) Diospa wayinta inaugurarmi kay salmuta cantayarqan. David qelqashqan salmu. 

1 1 (2) Conträkunapita salvamashqaykipitami qamta alabä, TAYTA DIOS. 

Manami kachapashkankisu chikimaqnïkuna kushipäyämänanta. 

2 2 (3) Ruwakur manakamuptï aliyäsimashkankimi, TAYTA DIOS. 

3 3 (4) Qammi wanuypita salvamashkanki. Wanunäpaq kaykaptïmi 

libramashkanki. 

4 4 (5) TAYTA DIOS munashqanno kawaqkunaqa, payta alabayay. 

Salmukunata cantar santu Diosta alabayay. 

5 5 (6) Rabyarpis payqa rätulami rabyaskin. Kuyakuq kayninqa imayyaqpis 

kaykanmi. Saymi sakaypa waqarpis kushishna wararkamunsi. 

6 6 (7) Ali kawanäpaq yanapämaptikimi yarparqä imapis mana 

päsamänanpaq kashqanta. 

7 7 (8) Kuyamashpaykimi shumaq cuidamarqayki, TAYTA DIOS. 

Kachariykamaptikimi isanqa pasaypa mansariy sarimarqan. 

8 8 (9) TAYTA DIOS, qamtami manakamü. Qamtami ruwakamü. 

9 9 (10) Wanuptï ¿ima provëchutaq qampaq kanqa? Pamparaptï ¿imatataq 

jorqunki? Wanushkunaqa manami alabayäshunkinasu. Ni ali kashqaykitapis 
manami wilakuyanqanasu. 

10 10 (11) TAYTA DIOS, wiyamashpayki kuyapaykalämay. TAYTA DIOS, imaypis 

yanapaykalämay. 

11 11 (12) Lakish kaykaptï kushikasimaptikimi kushishna danzäpis. Lütu 

mödanata jatikunäpa trukanqa fiesta jatipämashkanki. 

12 12 (13) Saymi salmukunawan alabashayki. Manami imaypis 

upälakushaqsu. Qamtami imaypis agradëcikushayki. 

 

Salmo 31 
Tayta Dioslaman yärakushqan 

1 (1) Cantaqkunapa mandaqninpaqmi. David qelqashqan salmu. 

1 1 (2) TAYTA DIOS, qamlamanmi yärakamü. Runakuna jamuräyämänanta 

ama kachapaykulaysu. 

Alilata ruraq kaynikiwan salvaykalämay. 

2 2 (3) Manakamushqäta wiyaykalämay. Jukla salvaykalämay. Jatun qaqano 

kar sapaykalämay. Pakakuna machayno kar salvaykalämay. 

3 3 (4) Qammi kanki sapämaqnï qaqa. Qammi kanki amparakunä törri. Ima 

peligrupitapis sapaykalämay. Promitimashqaykino salvaykalämay. 

4 4 (5) Conträkuna trampata churapäyämashqanpita salvaykalämay. 

Qamlami ali rikamaqnï kanki. 

5 5 (6) Makikimanmi almäta churaykamü. Promitishqaykita cumpliq TAYTA 

DIOS, salvaykalämay. 

6 6 (7) Ïdulukunaman yärakuqkunata chikïmi. Qamlamanmi yärakamü, TAYTA 

DIOS. 

7 7 (8) Kuyamashqaykita tantiyarmi seqaypa kushikü. Kuyamarmi imano 

lakikuykashqätapis rikamashkanki. Musyankimi imano nakaykashqätapis. 

8 8 (9) Conträkunapa makinmanqa manami kachaykamashkankisu. Jawkala 

kawanäpaqmi salvamashkanki. 

9 9 (10) Fiyupa laquësalacho kaptï kuyapaykalämay, TAYTA DIOS. 

Waqaykälaptïmi nawïpis nawinasu. Shonqüpis shonqunasu. 

10 10 (11) Watasarkur watasarkur waqaykälarmi taripakaykä. Lakikuykaptilämi 

kalpäpis ushakaykan. Intëru cuerpüpis pasaypami qotukaykan. 

11 11 (12) Conträkunapis pasaypami jamuräyäman. Vecïnükunapis pasaypami 

asipäyäman. Reqinakushqäkunapis manami tinkupämayta munayansu. 
Cällicho rikamarpis jukläpami tumakuriyan. 

12 12 (13) Wanushtanömi pasaypa qonqaykayämash. Imayka shalush 

uyllutanömi rikayäman. 

13 13 (14) Lapanpis contralämi parlaykäyan. Maypa aywaptïpis mansariylami 

kaykan. Lapanpis wanusiyämänanpaqmi wilanakuykäyan. 

14 14 (15) Qamlamanmi yärakamü, TAYTA DIOS. Qam japalayki Diosnï 

kashqaykitami nikä. 

15 15 (16) Qampa makikichömi kaykä. Conträkuna qatikachäyämashqanpita 

salvaykalämay. 

16 16 (17) Kuyapämashpayki salvaykalämay. Noqaqa qampa sirviqnikimi 

kaykä. 

17 17 (18) Qammanmi qayakamü, TAYTA DIOS. Penqaycho mana kanäpaq 

ama kachaykalämaysu. Yaqa runakunata isanqa penqayman churaykulay. 
Paykunataqa lapantapis ushakaykasilay. 

18 18 (19) Jusaynaq runata asiparmi contran parlaykäyan. Sayno 

parlaqkunataqa lapantapis ushakaykasilay. 

19 19 (20) ¡Seqaypa kuyakuqmi kaykanki, Tayta Dios! 

Mansapakushuqnikikunapaqmi kuyakuynikita tesörutano churaraykäsinki. 
Saytami runakuna rikay yärakushuqnikikunata aypuykanki. 

20 20 (21) Kikiki walkirmi runakuna contran sharkuyaptin salvanki. Contran 

sharkuyänanpaq wilanakuyaptinpis imapis mana päsananpaqmi sapaykanki. 

21 21 (22) TAYTA DIOS alabash kaykuläsun. Fiyupa nakaycho kaykashqä 

hörami kuyapäkuq kashpan yanapämash. 

22 22 (23) Fiyupa lakikuy sarimaptinmi kachariykamashqaykita yarparqä. 

Saypis yanapämänaykipaq manakamuptï yanapämashkankimi. 

23 23 (24) TAYTA DIOSMAN yärakuqkuna, lapayki payta kuyayay. Payta 

cäsukuqkunataqa imaypis cuidanmi. Runa tukuqkunatami isanqa imanöpis 
kawayashqanman tupu castigan. 

24 24 (25) TAYTA DIOSMAN yärakuqkunaqa, mana kachariypa imaypis payman 

yärakuyay. 

 

Salmo 32 
Tayta Dios perdonashqan kaqkuna kushikuyashqan 

1a (1a) David qelqashqan salmumi. 

1 1 (1b) Kushishqami kawan Tayta Dios perdonashqan runaqa. Paypa 

jusankunataqa Tayta Dios manami yarparannasu. 

2Kushishqami kawan jusaynaqtana TAYTA DIOS rikashqan runa. Say runaqa 

jusalikushqanta manami pakansu. 

3Jusalikushqäpita perdonta mana manakurmi waran waran lakikushkä. 

Cuerpüpis pasaypami qotukash. 

4Paqasta junaqta castigamaptikimi fiyupa nakashkä. Usya wisan wayta 

shushur ushakashqannömi kalpäpis ushakäkush.Selah 

5Saymi jusalikushqäkunata reconöcir perdonta manakamushkä. Contrayki 

rurashqäta manami pakashkänasu. Yarpaynïchömi nirqä: <<TAYTA 

DIOSTAMI jusäkunata wilashaq>>. Manakamuptïmi perdonamashkanki.Selah 

6Qamman yärakamuqkunaqa nakayashqan höra imaypis 

manakayämushunkimi. Saynöpami bunyaypa bunyar yaku aywaqno 
nakaykuna chashpanpis paykunata ushakäsinqasu. 

7Qammi kanki pakakunä. Qammi imayka desgraciapitapis sapämanki. Saymi 

kushish imaypis alabashayki.Selah 

8Tayta Diosmi nin: <<Qamta imaypis alimi rikashayki. Imano 

kawanaykipaqpis kikïmi tantiyasishayki y yachasishayki. 

9Mulano y cawalluno mana tantiyakuq ama kaysu. Mulatawan cawallutaqa 

bozalwan y frënuwanraqmi manijayan. Frënun mana kaptinqa manami 
manijayta kamäpakunsu>>. 

10Yaqa runakunaqa pasaypami nakayanqa. TAYTA DIOSMAN yärakuq 

runakunataqa Tayta Diosmi kuyapar yanapanqa. 

11 TAYTA DIOS munashqanno kawaqkuna, pay yanapäshushqaykipita 

kushikuyay. 

Ali shonqu runakuna, ¡kushikur alabayay! 

 

Salmo 33 
Lapantapis kamaq Tayta Diosta alabashqan 

1Ali shonquyuqkuna, TAYTA DIOSTA alabayay. Payta alabayashqaykiqa 

kuyaylapaqmi wiyakan. 

2Chunka cuerdayuq arpata tukapaylapa TAYTA DIOSTA alabayay. 

Salteriuta tukapaylapa alabayay. 

3Mushuq alabanzawan alabayay. 

Arpata shumaq waqasir kushish cantayay. 

4 TAYTA DIOSQA rasun kaqlatami lapantapis parlan. Rurashqankunata rikarmi 

tantiyakunsi promitishqanta cumpliq kashqanta. 

5Pay munashqanno kawaqkunataqa TAYTA DIOS kuyanmi. Kuyapäkuq karmi 

maysaychöpis runakunata yanapaykan. 

6 TAYTA DIOS niskilaptinmi jana pasapis rurakaskirqan. Mandaskilaptinmi 

intipis, killapis y qoyllarkunapis yuriskirqan. 

7Lamartapis juk pasalamanmi shuntaskirqan. Wanwanyaykaq 

uchkukunamanmi winarqan. 

8Maysaychöpis taqkuna, TAYTA DIOSTA mansapakuyay. Intëru munducho taq 

runakuna, payta adorayay. 

9Pay niptilanmi kay pasapis jana pasapis rurakaskirqan. Mandaptilanmi 

lapanpis rikakaskirqan. 

10Mana alita rurayänanpaq wilanakuyaptinpis TAYTA DIOSMI sapata 

churapan. 

11Kikin yarpashqankunatami isanqa imaypis kamakäsin. 

12Israel runakunatami TAYTA DIOS akrarqan herencian kananpaq. Payman 

yärakurmi kushish kawayan. 

13Jana pasapita pasami TAYTA DIOS pïmaytapis rikaykämun. 

14Täkunanpita pasami kay pasacho kaqkunata rikaykämun. 

15Paymi lapan runakunapa shonqunkunatapis kamash. Paymi runa imata 

rurashqantapis rikaykämun. 

16Reyqa manami aska soldäduyuq kashqanpitasu guërracho vincin. Manami 

ali chölu soldäduyuq kashqanpitasu contrankunapita salvakun. 

17Manami ali cawalluyuq kashqanpitasu pelyacho gänan. Mayjina ali 

cawalluyuq karpis manami contrankunapita salvakunsu. 

18 TAYTA DIOSMI payta mansapakuqkunataqa cuidan. Kuyakuq kashpanmi 

payman yärakuqkunata yanapan. 

19Paykunatami wanuypita salvan. Muchuy kaptinpis mikuyta kamaripan. 

20Noqansiqa TAYTA DIOSMANMI yärakunsi. Paymi yanapämansi y escüduno 

sapämansi. 

21Payman yärakush shonqunsipis kushikunmi. 

22Imaypis kuyapaykayälämay, TAYTA DIOS. Qamlamanmi yärakayämü. 

 

Salmo 34 
Yanapäkuq kashqanpita Tayta Diosta alabashqan 

1 (1) Kay salmuqa David qelqashqanmi. Qelqashqan wisanmi rey Abimelecpa 
nawpancho löcu tukurqan. Saymi Abimelecqa markanpita Davidta qarqurqan. 

1 1 (2) TAYTA DIOSTAMI imay hörapis agradëcikushaq. Paytami imaypis 

alabashaq. 

2 2 (3) TAYTA DIOSMAN yärakur seqaypami kushikü. 

Alabaykashqäta wiyamar humildi kaqkunapis kushikuyäsun. 

3 3 (4) TAYTA DIOSTA lapansi alabashun. Juk yarpayla jutinta joqarishun. 



1109 

 

 
© 2018  Wycliffe Bible Translators, Inc. 

  
 

 

4 4 (5) Ruwakuptïmi TAYTA DIOS wiyamash. Mansariptïpis paymi valorta 

qomash. 

5 5 (6) Tayta Diosman yärakuqkunaqa kushishqami kaykäyan. Paykunaqa 

imaypis manami penqayman churashsu kayanqa. 

6 6 (7) Lakikur qayakuptïmi TAYTA DIOS wiyamash. Yanapämaptinmi 

lakikünasu. 

7 7 (8) TAYTA DIOSTA mansapakuqkunataqa angilninmi ima peligrupitapis 

sapan. 

8 8 (9) Kuyakuq kashqanta musyayänaykipaq TAYTA DIOSMAN yärakuyay. 

Payman yärakurqa kushishqami kawayankipaq. 

9 9 (10) TAYTA DIOS munashqanno kawaq santu runakuna, payta 

mansapakushun. Payta mansapakuqkunapaqqa manami imanpis 
pishinqasu. 

10 10 (11) Muchuy kaptinqa leonkunapis malaqäyanmi. TAYTA 

DIOSTA ashiqkunami isanqa lapan nistäyashqanta tariyan. 

11 11 (12) Kuyay wamräkuna, yachasishqäta wiyayänaykipaq shayämuy. 

TAYTA DIOSTA mansapakuyänaykipaqmi yachasiyäshayki. 

12 12 (13) Aska wata kawayta munarqa y kushish kawayta munarqa 

13 13 (14) lutankunata ama parlayaysu. Saynöla imaypis ama lulakuyaysu. 

14 14 (15) Lutankunata rurayänaykipa trukanqa alilata rurayay. 

Rimanakuyänaykipa trukanqa piwanpis ali kawayay. 

15 15 (16) Alilata ruraqkunataqa TAYTA DIOS imaypis rikanmi. 

Manakuyashqantapis wiyanmi. 

16 16 (17) Mana ali ruraqkunatami isanqa rikaytapis munansu. Rabyashpanmi 

paykunata chipyaq elaqäsinqa. 

17 17 (18) Ali runakuna manakuyaptin TAYTA DIOS wiyanmi. Ima nakaycho 

kayaptinpis pay yanapanmi. 

18 18 (19) Jusalikuyashqanpita lakikuqkunataqa TAYTA DIOS kuyapanmi. Ima 

ruraytapis mana kamäpakuqkunata pay yanapanmi. 

19 19 (20) Diosta cäsukuq runapaqqa imalapis lakikunanpaq kaykanmi. Sayno 

kaptinpis TAYTA DIOS imaypis yanapanmi. 

20 20 (21) Paytaqa mana alikunapita sapanmi. Manami ni juk tululanpis 

pakishsu kanqa. 

21 21 (22) Yaqa runakunaqa mana alita rurayashqanpitami wanuyanqa. 

Ali runata chikiq kaqqa castigashqami kanqa. 

22 22 (23) Sirviqninkunatami isanqa TAYTA DIOS wanuypita salvanqa. Payman 

yärakuqkunaqa manami castigashsu kayanqa. 

 

Salmo 35 
Yanapänanpaq Tayta Diosta manakushqan 

1a (1a) David qelqashqan salmu. 

1 1 (1b) TAYTA DIOS, chikimaqnïkunapa contran sharkuykulay. 

Atacamaqkunata atacaykulay. 

2Escüduykita aptakurkur shamushpayki yanapaykalämay. 

3Chikimar qatikachämaqkunata lanzaykiwan atacaykulay. Salvamaqnï 

kashqaykita musyaykasilämay. 

4Wanusimayta munaqkuna penqakush aywakuyäsun. 

Atacamayta munaqkuna penqakush qeshpikuyäsun. 

5Paykunaqa punshata wayra apashqanno maysaypapis masish 

kaykuyäläsun. TAYTA DIOSPA angilnin maysaypapis qarquykuläsun. 

6Imaypis sakaypa purir luskakaqno kaykuyäläsun. TAYTA DIOSPA angilnin 

qatikachäsun. 

7Chikimaqnïkunata manami wajupashkäsu. Sayno kaykaptïpis 

desgraciaman jitarpayämaytami munaykäyan. 

8Sayno kayashqanpita imayka desgraciapis päsaykuläsun. Trampa 

churayashqanmanpis kikinkuna ishkiyäsun. 

9 TAYTA DIOS yanapämaptinmi seqaypa kushikü. Salvamaptinmi payta 

kushish alabä. 

10Lapan shonqüwanmi nishaq: <<TAYTA DIOS, manami pipis qamno kansu. 

Munayyuq runakunapa makinpitami nakaykaqkunata jorqunki. 
Nakasishqanpita yarquyänanpaqmi yanapanki>>. 

11Lula testïgukunami manakaqta jitapämar manapis musyashqäkunata 

tapuyäman. 

12Paykunata yanapash kaykaptïpis conträ sharkuyaptinmi pasaypa lakikü. 

13Paykuna qeshyayaptinpis fiyupa lakikurmi qachqa mödanata jatikuq kä. 

Aliyäyänanpaqmi ayunar Tayta Diosta shonqulächo imaypis manakuq kä. 

14Mamä, amïgü o wawqï wanuptin lütur lakikuqnöraqmi lakikuq kä. 

15Paykunami isanqa desgracia päsamaptin pasaypa kushipäyämarqan. Jäpa 

runatanömi cadala mana ali rikayämarqan. 

16Asipäyämashpanmi manakaqman churayämarqan. Nanaq nawinparaqmi 

rikapäyämarqanpis. 

17 TAYTA DIOS, ¡imayyaqraq sayno nakasiyämänanpaq kachaykamanki! Say 

qaparaykaq leonkunapita salvaykalämay. 

18Salvamaptikimi qamman yärakamuq runakuna shuntakäyashqancho 

agradëcikushayki. Saysika runakunapa nawpanchömi alabashayki. 

19Conträ runakuna ama kushipäyämäsunsu. Manakaqpita chikimaqnïkuna 

nanaq nawinwan rikapaykäyämäsunsu. 

20Paykunaqa manami munayansu runakuna ali kawayänanta. Jawkala 

kawaq runakunata mana ali kawayman churayänanpaqmi 
yarpachakuykäyan. 

21Makinta paqchirraqmi asipäyäman <<¡aliraqshi fregakaykush!>> nir. 

22Saykunata lapantami rikashkanki, TAYTA DIOS. Favornï sharkuykulay. 

Ama kachariykamaysu. 

23Jukla yanapaykalämay. Sapämashpayki paykunata juzgaykulay. 

24Ali juez kaptikimi ruwakulä defiendimänaykipaq. 

Alquysakayämänanta ama kachapaykulaysu. 

25Fregayämashqanta ama yarpaylapis yarpäyäsunsu. Saynöpis ama 

niyäsunsu: <<Munashqansinömi kamakäsishkansi>>. 

26Desgracia päsamashqanpita kushikuqkuna pasaypa penqakush 

puriyäläsun. Manakaqman churamar runa tukuqkunataqa pïmaypis 
jamurpaykuläsun. 

27Favornï sharkuqkunaqa seqaypa kushikuyäsun. Lapanpaq munayyuq 

kashqaykipita imaypis alabaykuyäläshunki. Yanapämashqaykita imaypis 
tantiyaykuyäläsun. 

28Chikimaqnïkunapita ali defiendimashqaykitami pïmaytapis wilapäshaq. 

Mana ajayaypami imaypis alabashayki. 

 

Salmo 36 
Tayta Dios kuyapäkuq kashqan 

1 (1) Cantaqkunapa mandaqninpaqmi. TAYTA DIOSPA sirviqnin David qelqashqan 
salmu. 

1 1 (2) Jusalikuqkunaqa mana alita rurayänalanpaqmi yarpachakuyan. Tayta 

Diosta mansapakuyänanpaq manami ichiklatapis yarpäyansu. 

2 2 (3) Paykunaqa yarpäyan pïmaypitapis mas ali kayashqantami. Jusalikurpis 

manami penqakuyansu. 

3 3 (4) Imata parlarpis lulakurmi manakaqkunata parlayan. Yarpayninkunapis 

upatakashqami kaykäyan. 

Alikunata rurayänanpa trukanqa lutankunalatami rurayan. 

4 4 (5) Cämanchöpis mana alita rurayänalanpaqmi yarpachakuyan. 

Yachakash karmi jusalikuykunata kachariyta munayansu. 

5 5 (6) TAYTA DIOS, kuyakuq kashqaykiqa jana pasayaqmi chan. 

Promitishqaykita cumpliq kashqaykiqa pukutayyaqmi chan. 

6 6 (7) Ali arreglaq kashqaykiqa jatun puntakunanömi firmi kaykan. Yachaq 

kashqaykiqa lamar may jundu kashqannömi kaykan. Runatapis uywatapis 
qammi cuidaykanki, TAYTA DIOS. 

7 7 (8) Kuyakuynikiqa selläma kushikuypaqmi kaykan. 

Älayki rurinmanmi runakuna amparakuyan. 

8 8 (9) Wayikipita mikuyta kamaripaptikimi lapanpis pacha junta kaykäyan. 

Mayutanöraq bendicionnikita chaskirmi kushish kawakuyan. 

9 9 (10) Qammi pïmaytapis kawayta qonki. Qamman yärakurraqmi ali kawayä. 

10 10 (11) Qamman yärakamuqkunata kuyapaykulay. Munashqaykino kawaq 

runakunata yanapaykulay. 

11 11 (12) Runa tukuqkuna nakasiyämänanta ama kachapaykulaysu. Yaqa 

runakuna alquysakayämänanta ama dëjapaykulaysu. 

12 12 (13) Rikayay say runakuna imano fregakäyashqantapis. Yapayqa 

manami umanta joqariyanqanasu. 

 

Salmo 37 
Ali runakuna y yaqa runakuna imano kayashqanpis 

1a (1a) David qelqashqan salmu. 

1 1 (1b) Yaqa runakunapita ama envidiakuysu. Paykunata ama rabyapaysu. 

2Paykunaqa lulu qewata lukiskish qawshukar ushakashqannömi 

ushakäyanqa. 

3 TAYTA DIOSMAN yärakur alikunata ruray. Kay pasacho kawashqaykiyaq pay 

munashqanno kaway. 

4 TAYTA DIOSTA kushish sirviy. Sayno kawaptiki shonquyki munashqantami 

kamaripäshunki. 

5Lapan yarpachakushqaykita TAYTA DIOSPA makinman churay. Payman 

yärakuptikiqa yanapäshunkimi. 

6Saynöpami lapanpis tantiyakuyanqa ali runa kashqaykita. Say kanqa inti 

jeqamuptin lapanpis rikakashqannömi. 

7 TAYTA DIOSMAN yärakur ama lakikuysu. Yanapäshunaykipaq mana 

ajayaypa shuyakuy. Runa imaykayuqpis rikakuptin ama rabyakuysu. Mana 
alita rurananpaq yarpachakuptinpis ama cäsupaysu. 

8Lutalaqa imapitapis ama rabyakuysu ni ajanaysu. Rabyanarqa lutantami 

ruranki. 

9Yaqa runakunataqa TAYTA DIOS ushakäsinqami. Payman yärakuqkunami 

isanqa qoshqan nacioncho ali kawayanqa. 

10Manapis aykälatanami yaqa runakunaqa ushakäyanqa. Mayjina ashirpis 

manami tarinkisu. 

11Ali shonqukunami isanqa Tayta Dios qoshqan nacioncho ali kawayanqa. 

Paykunaqa kushishqami kawayanqa. 

12Yaqa runaqa ali runakunata wanunayparaqmi chikin. Imata ruraptinpis 

nanaq nawinpami rikapaykan. 

13Sayno kawaptinmi Tayta Dios asikun. Pay musyaykanmi höran chämuptin 

ushakäsinanpaq kashqanta. 

14Yaqa runakunaqa espädankunata jorquyan y flëchankunata kamarikuyan. 

Pobrikunata, humildikunata y ali runakunata wanusiyänanpaq 
kamarikushqami kaykäyan. 

15Jina kaqtami kikinkunapa espädanwan shonqunpa tuksiyanqa. 

Flëchankunatapis chipyaqmi pakir ushayanqa. 

16Rïcu karpis yaqa runa kanansipa trukanqa pobrila karpis ali runa 

kashqansimi mas ali kaykan. 

17Yaqa runakunataqa chipyaypami TAYTA DIOS ushakäsinqa. 

Ali runakunatami isanqa yanapanqa. 

18 TAYTA DIOS munashqanno kawaq runakunataqa mana kachaypami rikan. 

Paykuna chaskiyänanpaq kaq herencianqa imaypis manami ushakanqasu. 

19Nakay wisanpis alimi kawayanqa. Muchuy kaptinpis mikuynin pusuy 

pusuymi kanqa. 

20Yaqa runakunaqa saki qewa rupar ushakashqannömi ushakäyanqa. TAYTA 

DIOSPA contran runakunaqa qoshtaynömi elaqäyanqa. 

21Yaqa runakunaqa imata manakuskirpis manami kutisiyansu. 

Ali runakunami isanqa kuyapäkuq kar pïmaytapis yanapäyan. 

22 TAYTA DIOSPA bendicionninta chaskiq runakunaqa chaskiyashqan 

nacioncho alimi kawayanqa. Maldicionashqan kaq runakunami isanqa 
ushakäyanqa. 

23Runa imano kawananpaqpis TAYTA DIOSMI kamakäsin. Pay munashqanno 

kawananpaqmi tantiyasin. 

24Makinpita janchararmi ishkinaptinpis joqarkun. 

25Wamra kashqäpita awkinyashqäyaq manami imaypis rikashkäsu ali runa 

muchuycho kaykaqta. Saynöpis manami rikashkäsu wamrankuna manakur 
puriykäyaqta. 

26Ali runaqa kuyapäkuq karmi muchuqkunata yanapan. Wamrankunapis 

yanapäkuqmi kaykäyan. 

27Mana alikunata ruranaykipa trukanqa alilata ruray. Sayno kawarqa imaypis 

jawkalami kawanki. 

28Alita ruraptikiqa TAYTA DIOS kushikunmi. Pay munashqanno 

kawaqkunataqa imaypis manami kacharinsu. Yaqa runakunatami isanqa 
paypita miraqkunatapis ushakäsin. 

29Ali runakunaqa Tayta Dios qoshqan nacionchömi imayyaqpis täyanqa. 

30Ali runaqa shumaq tantiyakuykur ali kaqlatami parlan. Rasun kaqlatami 

imatapis riman. 

31Tayta Diospa leyninkunatami shonquncho yarparan. Saymi imaypis lutanta 

ruransu. 

32Yaqa runaqa ali runata wanusinan kashqami maypa aywashqantapis 

rikaraykan. 

33Sayno kaptinpis wanusinanta TAYTA DIOS manami kachapansu. Ni jusata 

jitapänanpaqpis manami dëjapansu. 

34 TAYTA DIOSMAN yärakuy. Pay munashqanno imaypis kaway. Sayno 

kawaptikiqa paymi yanapäshunki qoshushqayki nacioncho kushish 
kawanaykipaq. Rikaykaptikimi yaqa runakunata ushakäsinqa. 

35Noqa rikashkämi yaqa runakuna runa mayinta maysaychöpis munashqanta 

ruraykäsiqta. 

36Sayno kaykäyashqanchömi ushakäyash. Paykunaqa qeshunpami 

elaqäyash. 

37Tayta Dios munashqanno kawaq runata rikar tantiyakuy. 

Ali kawaq runaqa kushishqami kawanqa. 

38Mana wiyakuq runakunami isanqa chipyaq ushakäyanqa. Paykunaqa 

ushakäyänanpaqnami kaykäyan. 

39Ali runakunataqa TAYTA DIOS imachöpis yanapanmi. Paykunataqa imayka 

nakaykunapitapis cuidanmi. 

40Yaqa runakunapa makinpita qeshpiyänanpaqmi yanapan. Sayno 

yanapan TAYTA DIOSMAN yärakuyaptinmi. 

 

Salmo 38 
Qeshyaykaq runa Tayta Diosta manakushqan 

1a (1a) David qelqashqan salmu. Tayta Diospa altarnincho inciensuwan qoshnisir kay 
salmuta cantayay. 

1 1 (2) TAYTA DIOS, rabyash karpis amana nakaykasilämaysu. 

Ajanash karpis amana castigaykalämaysu. 

2 2 (3) Castigamashqaykiwan pasaypami nakaykä. Fiyupami flëchaykiwan 

llëvasimashkanki. 

3 3 (4) Jusalikushqäpita castigamaptikimi intëru cuerpüpis nanaykan. Lapan 

tulükunapis tumshuykanmi. 

4 4 (5) Jusalikushqäpita nakar manami awantänasu. Imayka lasaq qepita 

apariraqnömi kaykä. 

5 5 (6) Mana cäsukuypa jusalikushqäpitami qerïkunapitapis poqru yarqamur 

pasaypa asyaykan. 

6 6 (7) Lakish, uysukash y penqakushlami qoyarküpis. 

7 7 (8) Fiebriwanmi waqtäpis rupayparaq rupaykun. Intëru cuerpüpis 

pasaypami nanapäkun. 

8 8 (9) Kalpäpis manami kannasu. Pasaypa aqashno karmi ataypa ataykä. 

9 9 (10) Tayta Dios, imata munaykashqätapis qam musyaykankimi. 

Lakikuykashqätapis musyaykankimi. 

10 10 (11) Shonqüpis kurun kurunyaykanmi. Kalpäpis pasaypami ushakash. 

Nawïpis sakakaykannami. 

11 11 (12) Qerïkuna kansishqanta rikarmi amïgükunapis y ayllükunapis 

witikuyan. 

12 12 (13) Conträkunaqa wanusiyämänanpaqmi wilanakuykäyan. 

Chikimaqnïkunaqa ushakäsiyämänanpaqmi parlakuykäyan. Paykunaqa 
imay hörapis atacayämänanpaqmi yarpachakuykäyan. 

13 13 (14) Paykuna conträ rimayaptinpis manami wiyaq tuküsu. Upa tukurmi 

imatapis parlaküsu. 

14 14 (15) Mana wiyaq runanömi y defiendikuyta mana puëdiq runanömi kaykä. 

15 15 (16) Qamlamanmi yärakamü, TAYTA DIOS. Noqapa favornï parlarkulay. 

16 16 (17) Imapis päsamaptin ama kushipäyämäsunsu. 

17 17 (18) Pasaypanami wanunaykä. Kay nanay manami juk rätulapis 

päsaykunsu. 

18 18 (19) Saymi mana alikunata rurashqäpita perdonta manakü. 

Jusalikushqäpita fiyupami penqakü. 

19 19 (20) Conträkunaqa askamanmi mirakurkuyash. 

Achäquita mana ashipaykaptïmi chikiykäyäman. 

20 20 (21) Yanapaykaptïmi conträ sharkuykäyan. 

Alita ruraykaptïpis conträ kaykäyan. 

21 21 (22) TAYTA DIOS, japalätaqa ama kachaykalämaysu. Imaypis ama 

qonqaykalämaysu. 

22 22 (23) Imaypis salvamaq Tayta Dios, jukla salvaykalämay. 

 

Salmo 39 
Jämayno ushakaqla runa kashqan 

1 (1) Cantaqkunapa mandaqninpaqmi. Jedutúnpaqmi. David qelqashqan salmu. 

1 1 (2) Yarpachakurmi noqa nirqä: <<Manami lutankunata rurashaqsu. 

Manami mana alikunata parlashaqsu. Yaqa runakunapa nawpanchöpis 
upälakushaqmi>>. 

2 2 (3) Nishqänölami alitapis mana alitapis parlakurqäsu. Sayno kaykarpis 

masraqmi lakikurqä. 

3 3 (4) Upälakuyta manami awantakurqäsu. Yarpachakuptïmi shonqüpis 

pasaypa puchkatarqan. Saymi Tayta Diosta manakur nirqä: 

4 4 (5) <<TAYTA DIOS, kay pasacho yupash watala kawaq kashqäta 

yarpaykasilämay. Ushakaqla kashqäta tantiyasilämay. 

5 5 (6) Walka junaqla kawanäpaqmi kawayta qomashkanki. 

Aska wata kawaptïpis manami aykäpis kansu. Runaqa jämayno elaqaqlami 
kaykan.Selah 

6 6 (7) <<Lantuy päsaqnölami runakuna kawayan. Rïcu kayta munar walälami 

imaykatapis shuntaykäyan. Manami musyayansu shuntayashqan pipaq 
kananpaq kashqantapis. 

7 7 (8) Sayno kaykaptinqa ¿imapaqtaq riquëzakunaman yäraküman, TAYTA 

DIOS? Saypa trukanqa qamlamanmi yärakamü. 

8 8 (9) Jusalikuypita salvaykalämay. Mana tantiyakuq runakuna amana ari 

asipäyämäsunsu. 

9 9 (10) <<Jusalikushqäpita kikikimi castigamashkanki. Saymi imatapis 

parlakurqäsu. 

10 10 (11) Amana castigaykalämaynasu. Castigamaptiki aläpami nakaykä. 

11 11 (12) Pitapis castigarqa jusalikuyta kacharinanpaqmi castigaykanki. Puyu 

imaykatapis ushashqannömi runa mas kuyashqankunata ushakäsinki. 
Jämayno ushakaqlami runaqa kaykan.Selah 

12 12 (13) <<Manakamushqäta wiyaykalämay, TAYTA DIOS. Waqapaptï ama 

upa tukuykulaysu. Noqaqa kay pasacho qorpanölami kaykä. Unay 
ayllükunanöpis manapis aykälatami wanukushaq. 

13 13 (14) Amana rabyash rikapämaynasu. Manaraq wanukur kushish 

kawarkunäpaq yanapaykalämay>>. 

 

Salmo 40 
Yanapänanpaq Tayta Diosta manakushqan 

Salmo 70 

1 (1) Cantaqkunapa mandaqninpaqmi. David qelqashqan salmu. 

1 1 (2) Yanapämänanpaqmi TAYTA DIOSTA shuyarashkä. Qayakushqäta 

wiyamar yanapämashqami. 

2 2 (3) Wanwanyaykaq uchkuman antarpukashno kaykaptïmi salvamash. 

Sinigaman jatikashno kaykaptïmi jorqamash. Yapay mana jatikänäpaqmi 
rumi jananman ichisimash. Saymi mana luskakaypa puriqnöna kawaykä. 

3 3 (4) Sayno yanapämaptinmi mushuq alabanzata cantar Tayta Diosninsita 

alabaykä. Salvamashqanta rikarmi aska runakuna kushikuyashpan TAYTA 

DIOSMAN yärakuykäyan. 

4 4 (5) TAYTA DIOSMAN yärakuqkunaqa kushishqami kawaykäyan. Paykunaqa 

runa tukuqkunaman manami yärakuyansu. 

Ïdulukunatapis manami adorayansu. 

5 5 (6) TAYTA DIOS, aska kutimi admiraypaq kaqkunata rurar 

yanapäyämashkanki. Yanapäyämashqaykita yupaytapis manami 
kamäpaküsu. Tukuynöpa yanapäyämashqaykita wilakurpis lapantaqa 
manami ushämansu. 

6 6 (7) Qammi tantiyasimashkanki sacrificiukunawan y saki mikuy 

ofrendakunawan mana kushikushqaykita. Saynöpis musyasimashkanki 
rupasina sacrificiukunata y purificación sacrificiukunata mana 
munashqaykitami. 

7 7 (8) Saymi nirqä: <<Röllucho noqapita qelqaraykashqannömi cäsukunäpaq 

kaycho kaykä. 

8 8 (9) Munashqaykita ruranäpaq listumi kaykä, Tayta Dios. Leynikikunatapis 

lapantami shonqücho yarparaykä>>. 

9 9 (10) Lapan runakuna shuntakäyashqanchömi ali ruraq kashqaykita 

wilakushkä. Mana upälakushqäta musyankimi. 

10 10 (11) Wilakurmi nirqä: <<Tayta Dios alilatami ruran. Promitishqanta 

cumplirmi salvamansi. Kuyapäkuqmi y rasun kaqlatami nimansi>>. 

11 11 (12) Kuyapaykalämay, TAYTA DIOS. Promitimashqaykinöla kuyapämar 

imaypis sapaykalämay. 

12 12 (13) Yupaytapis mana atipaypaq nakaykunawanmi nakaykä. Pasaypa 

jusalikush karmi waqaylawanna nawïtapis oqraykä. 

Aqsäpitapis mas askami jusäkuna kaykan. Saymi imata ruranäpaqpis 
gänasnï kannasu. 

13 13 (14) TAYTA DIOS, salvaykalämay. Jukla shamur yanapaykalämay. 

14 14 (15) Wanusimayta yarpaqkunaqa penqakuyashpan uysuykachäyäsun. 

Mana aliman ishkinäta munaqkunaqa penqakuytukush qeshpikuyäsun. 

15 15 (16) Asipämaqkunapis penqakuyashpan aywakuyäsun. 

16 16 (17) Qamta ashishuqnikikunaqa kushikuyäsun. Salvashqaykipita 

kushikuqkunaqa imaypis niyäsun: <<TAYTA DIOS alabash kaykuläsun>>. 

17 17 (18) Noqaqa lakish karmi ima ruraytapis kamäpaküsu. Jukla shamur 

salvaykalämay, Taytay. Qammi kanki yanapämaqnï y salvamaqnï. Tayta 
Diosnilä, jukla yanapaykalämay. 

 

Salmo 41 
Qeshyaykaq runa Tayta Diosta manakushqan 

1 (1) Cantaqkunapa mandaqninpaqmi. David qelqashqan salmu. 

1 1 (2) Kushishqami kawan pobrikunata yanapaq runa. Paytaqa ima nakay 

sariptinpis TAYTA DIOSMI yanapan. 

2 2 (3) Nacionnincho kushish kawananpaqmi shumaq rikan. Contran 

sharkuqkunapitapis sapanmi. 

3 3 (4) Qeshyar jitaraptinpis aliyäsinmi. Ima qeshyawan qeshyaptinpis 

kachakäsinmi. 

4 4 (5) Tayta Diostami manakushkä: <<Kuyapaykalämay, TAYTA DIOS. Qamta 

rabyanäsirmi jusalikushkä. Perdonamashpayki aliyaykasilämay>> nir. 

5 5 (6) Chikimaqnïkunapis wanunäta munarmi nikäyan: <<¡Imayraq payqa 

wanunqa!>> 

6 6 (7) Rikamaq shamushpanpis shimilanmi alitupäyäman. Shonqunchöqa 

nanaparaykäyämanmi. Saymi nawpäpita yarqurirqa washäna parlar 
puriykäyan. 

7 7 (8) Shuntakaykurmi washäta rimayan. Jusäpita nakaykashqäta yarparmi 

kayno niyan: 

8 8 (9) <<Supay qeshyasiptinmi nakaykan. Cämanpitaqa imaypis mananami 

sharkunqanasu>>. 

9 9 (10) Kuyanakushqä amïgüpis conträmi rikakush. Noqawan juntu 

mikuykarmi conträ sharkush. 

10 10 (11) Kuyapaykalämay, TAYTA DIOS. Chikimaqnï runakunata 

maqakuykunäpaq aliyaykasilämay. 

11 11 (12) Aliyäsimashqaykita rikar chikimaqnïkuna mana 

kushipäyämanqanasu. Saynöpami tantiyakushaq kuyamashqaykita. 

12 12 (13) Noqaqa manami imatapis lutanta rurashkäsu. Makikiwan imaypis 

jancharaykalämay. Nawpaykicho imaypis sararaykalämay. 

13 13 (14) Adorashqansi TAYTA DIOS kananpis imaypis alabash kaykuläsun. 

¡Amén! ¡Sayno kaykuläsun! 

 

Salmo 42 
Libru 2 
Salmo 42—72 

Yakunaypanöraq Tayta Diosta ashishqan 
1 (1) Cantaqkunapa mandaqninpaqmi. Corépita miraqkuna qelqayashqan salmumi. 

1 1 (2) Yakunash luychu yakuta ashishqannöraqmi noqapis qamta ashï, Tayta 

Dios. 

2 2 (3) Imayyaqpis kawaq Dios kaptikimi yakunaypanöraq qamta ashiykä. 

¡Imayraq nawpaykiman chämushaq qamta adoranäpaq! 

3 3 (4) Runakunami imay hörapis asipaykäyäman: <<¿maytaq Diosniki?>> 

nir. Saymi aläpa lakikur mikanäpissu. Wararküpis qoyarküpis waqaykälarmi. 

4 4 (5) Nawpataqa aska runakunata pushakurkurmi Tayta Diospa wayinman 

aywaq kä. Saychömi fiestata rurar Tayta Diosta kushish alabaq kä. Sayno 
kashqäta yarparkurmi fiyupa lakikü. 

5 5 (6) Ay vïdala vïda, ¿imanirtaq turbatä? ¿Imanirtaq lakikü? Tayta 

Dioslamanmi imaypis yärakushaq. Paytami imaypis alabashaq. Paymi 
salvamaq Tayta Diosnï. 

6 6 (7) Imata ruranäpaqpis gänasnï manami kannasu. Hermón y Mizar 

puntakunapita Jordán mayu qalaykamuqcho kaykarpis qamlatami 
yarparaykä. 

7 7 (8) Manana yanapämaptikimi pasaypa lakish kaykä. Bunyaypa bunyar 

mayu aywar mansariypaq kashqannömi lakikuynïpis kaykan. 

8 8 (9) Sayno kaptinpis TAYTA DIOSMI kuyakuq kashqanta waran waran 

tantiyasiman. Sakaypapis alabanäpaqmi yanapäman. Kawayta qomaqnï 
Tayta Diostami lapan shonqüwan manakü. 

9 9 (10) Imapitapis sapämaq Tayta Diosnïta manakurmi nï: <<¿Imanirtaq 

qonqaykalämashkanki? Conträ sharkuyaptinpis lakish mana purinäpaq 
yanapaykalämay>>. 

10 10 (11) Chikimaqnïkuna waran waranmi nikäyäman: <<¿Maychötaq 

Diosniki kaykan?>> Sayno nir asipäyämaptin toqshüyaqraqmi nanaypis 
chaykun. 

11 11 (12) Ay vïdala vïda, ¿imanirtaq turbatä? ¿Imanirtaq lakikü? Tayta 

Dioslamanmi imaypis yärakushaq. Paytami imaypis alabashaq. Paymi 
salvamaq Tayta Diosnï. 

 

Salmo 43 
Salvananpaq manakushqan 

1Tayta Dios, mana cäsukushuqniki runakunapita salvaykalämay. Say lula y 

yaqa runakunapita sapaykalämay. 

2Qammi imapitapis sapämaq Diosnï kaykanki. ¿Imanirtaq 

qonqaykalämashkanki? Conträ sharkuyaptinpis lakish mana purinäpaq 
yanapaykalämay. 

3Promitishqaykita cumplir yanapaykalämay, Taytay. 

Tashqayki sagrädu lömacho kaykaq templuykiman pushaykalämay. 

4Saynöpami altarnikiman chaykur arpata tukapaylapa alabashayki. Tayta 

Diosnilä, qammi shumaq kushikuyta qomanki. 

5Ay vïdala vïda, ¿imanirtaq turbatä? ¿Imanirtaq lakikü? Tayta Dioslamanmi 

imaypis yärakushaq. Paytami imaypis alabashaq. Paymi salvamaq Tayta 
Diosnï kaykan. 

 

Salmo 44 
Yanapänanpaq Tayta Diosta manakushqan 

1 (1) Cantaqkunapa mandaqninpaqmi. Corépita miraqkuna qelqayashqan salmumi. 

1 1 (2) Tayta Dios, awilükunami wilayämash espantaypaq kaqkunata rurar 

unay ayllükunata imano yanapashqaykitapis. 

2 2 (3) Kay nacioncho täyänanpaqmi unay runakunata qarqur 

ushakäsishkanki. 

3 3 (4) Manami kikinpa kalpanwansu kay nacionta sarikurkuyarqan. Ni 

espädawan atacarsu kaycho taq runakunata ushayarqan. Saypa trukanqa 
kikikimi aluq kaq makikiwan vincishkanki. Unay ayllükunata kuyashpaykimi 
yanapashkanki. 

4 4 (5) Tayta Dios, qammi mandamaqnï rey kaykanki. Qammi 

yanapäyämashkanki conträkunata munaynïman churayänäpaq. 

5 5 (6) Yanapäyämaptikimi conträkunata vinciykäyä. Qampa jutikichömi 

atacamaqkunata ushakaykäsiyä. 

6 6 (7) Vinciyänäpaqqa manami flëchakunämansu yärakuyä. Saynöpis 

manami espädäsu salvayäman. 

7 7 (8) Qam yanapäyämaptikimi conträkuna makïcho kaykäyan. Qammi 

chikimaqnïkunata penqayman churashkanki. 

8 8 (9) Saymi qamta imaypis kushish agradëcikuyäshayki. Jutikita joqarirmi 

imaypis alabayäshayki.Selah 

9 9 (10) ¿Imataq päsash, Tayta, kanan kachariykayämänaykipaq? 

Kachariykayämaptiki pasaypa penqakushqami puriykäyä. Soldädükunatapis 
mananami yanapaykankinasu. 

10 10 (11) Atacayämänanpaq conträkunata yanapaptikimi qeshpir 

aywakuyashkä. Saymi paykunaqa yaykaykamur imatapis munashqan kaqta 
apakuyash. 

11 11 (12) Pishtananpaq kaq uyshatanömi conträkunapa makinman 

churayämashkanki. Juklä nacionkunacho mashtakash kayänäpaqmi 
qarqariykayämashkanki. 

12 12 (13) Kuyashqayki runakuna kaykäyaptïmi barätulacho 

rantikayämashkanki. Rantikamashqaykiwan manami imatapis 
jorqushkankisu. 

13 13 (14) Pïmaypis ashliyämänanpaqmi kachariykayämashkanki. Saymi juklä 

nacionkuna wajupäyämashpan manakaqman churayäman. 

14 14 (15) Say nación runakuna jamuräyämänanpaqmi 

kachariykayämashkanki. Rikäriyämashpanmi umantapis jaqtayan. 

15 15 (16) Saymi imay hörapis pasaypa penqakuyä. Qaqläkunapis pasaypa 

almatakashqami kaykäyä. 

16 16 (17) Sayno rikakuyä conträkuna chikiyämaptin y ashliyämaptinmi. 

17 17 (18) Saykuna päsaykäyäman pactu rurashqansita cumpliykäyaptïpis. 

18 18 (19) Nishqaykikunata imaypis mana qonqaypami cumpliyashkä. 

19 19 (20) Sayno ruraykäyaptïpis miseriamanmi qaykariykayämashkanki. 

Pasaypa mansariypaq sakaychöno kayänäpaqmi kachariykayämashkanki. 

20 20 (21) Qamta adorayänäpa trukanqa juk diosta adorayaptïqa 

21 21 (22) musyankimanmi karqan. Qamqa lapantami musyanki, Tayta Dios. 

22 22 (23) Munashqaykino kawayaptïmi chikiyämashpan imaypis 

wanusiyäman. Pishtayänanpaq kaq uyshanömi kaykäyä. 

23 23 (24) ¡Rikchay, Tayta Dios! ¿Imanirtaq punukash kaykanki? 

¡Amana kachariykayämaysu! 

24 24 (25) ¿Imanirtaq noqakunapita pakakunki? ¿Imanirtaq 

qonqaykayämashkanki? 

¡Imano nakasiyämashqantapis rikaykulay! 

25 25 (26) Chikimaqnïkuna munayninman churayämaptinmi ima ruraytapis 

kamäpakuyänasu. Penqakuylawanmi uysukash puriykäyä. 

26 26 (27) Yanapaykayälämayna, Taytay. Kuyapäyämashpayki 

salvaykayälämay. 

 

Salmo 45 
Rey majasakaptin versupashqan 

1 (1) Cantaqkunapa mandaqninpaqmi. Liriu waytakuna niyashqan tönuwan kay 
salmuta cantayanki. Corépita miraqkuna qelqayashqan salmumi. Kuyashqanta 
cantapashqan. 

1 1 (2) Kuyaylapaq versumi shonqücho kaykan. Say versuwanmi reyta 

kushish cantapäshaq. 

Akrashnin versukunatami payta versupäshaq. 

2 2 (3) Lapan runakunapitapis mas kuyaylapaqmi kaykanki. Maypis wiyakuy 

munaymi parlanki. Saymi Tayta Dios bendicionninta qamman imaypis 
churamun. 

3 3 (4) Shumaq kamaränaykipaq seqlaykiman espädaykita jatikuy. 

Espädaykiwanran waräwa rikakunki. 

4 4 (5) Munayyuq karmi cawalluta loqakurkur vinciq vinciqlana guërraman 

aywanki. Promitiyämashqaykita cumplirmi sapäyämänaykipaqmi yarqunki. 
Humildikunapa favornin pelyarmi fiyu runakunata imaypis vincinki. 

Aluq kaq makikiwanmi espantaypaq kaqkunata imaypis ruranki. 

5 5 (6) Qampa flëchaykikuna llawchi puntami kaykäyan. Flëchaptiki 

contraykikunapa shonqunmanmi yaykukuykun. Lapan contrayki 
nacionkunatami vincinki. 

6 6 (7) Tayta Dios, trönuykichömi imayyaqpis mandaq kaykanki. Qamqa 

lapantapis alimi mandanki. 

7 7 (8) Pipis alita ruraptinqa kushikunkimi. Mana alita ruraptinqa ajanankimi. 

Saymi Tayta Dios qamta churashushkanki pïmaypitapis mas kushish 
kanaykipaq. 

8 8 (9) Mïrra mïrra, áloe áloe y canëla canëlami mödanaykipis mushkuykan. 

Kuyaylapaq marfilwan adornashqami palaciuykikunapis kaykäyan. 
Saychömi arpakunata tukapäshushpayki kushikasishunki. 

9 9 (10) Palaciuykichöqa princesakunapis askami kaykäyan. 

Aluq kaq nawpaykichömi majasakänaykipaq kaq reina jamaraykan. Paypa 
mödananqa Ofirpita apamushqan qori püruwan adornashqami kaykan. 

10 10 (11) Shumaq wiyamay, hïja. Kanan yäsishqäta shumaq tantiyakuy. 

Marka mayikikunapaq y aylluykikunapaq ama yarparaynasu. 

11 11 (12) Kuyanaylapaq kaptikimi rey kuyashunki. Runayki kaykaptinnaqa 

paylatana cäsukunki. 

12 12 (13) Tiro markapitapis runakuna qarayninkunawanmi qamman 

shayämunqa. Rïcu runakunapis yanapänaykipaqmi ruwakuyäshunki. 

13 13 (14) Majasakänanpaq kaq jipashmi kuyaylapaq kaykan. Mödananpis 

qoriwan adornash karmi chipipiykachaykan. 

14 14 (15) Kuyaylapaq bordash mödanan jatishtami rey kaqman pushaykäyan. 

Jipashkunapis qepanpami aywaykäyan. Yanasankunapis wachuchuylami 
aywaykäyan. 

15 15 (16) Seqaypa kushikurmi reypa palaciunman yaykuykäyan. 

16 16 (17) Tayta rey, surikikunapis unay aylluykikunanömi rey kayanqa. 

Paykunatami mandäsiyäshunaykipaq maysay markakunaman churankipaq. 

17 17 (18) Kay cantapashqäta cantarmi runakuna imaypis yarpäyäshunkipaq. 

Intëru nacionchömi imaypis alabayäshunkipaq. 

 

Salmo 46 
Tayta Dios sapämaqninsi kashqan 

1 (1) Cantaqkunapa mandaqninpaqmi. Corépita miraqkuna qelqayashqan salmu. 
Kënata tukapalanpa cantayanki. 

1 1 (2) Tayta Diosmi amparakunansi törrino kaykan. Paymi imapitapis 

sapämansi. Ima nakaycho kashqapis yanapämansimi. 

2 2 (3) Pasa fiyupa suksukyaptinpis ama mansarishunsu. Jirkakuna lamarman 

talpukäyaptinpis ama lakikushunsu. 

3 3 (4) Lamar bunyaypa bunyar sharkuptinpis y jirkakuna suksukyäyaptinpis 

ama turbatäshunsu.Selah 

4 4 (5) Juk mayumi kaykan Tayta Dios akrashqan markacho taqkuna 

kushikuyänanpaq. Say runakunaqa poderyuq Tayta Dios tashqan 
markachömi taykäyan. 

5 5 (6) Tayta Dios saycho kaptinmi say markata imapis mana päsanqasu. 

Paymi pasa warashqanpita saycho taq runakunata yanapaykan. 

6 6 (7) Yanapaptinmi jäpa nación runakuna qaparar suksukyäyan. 

Parlamuptinmi kay pasapis kuyun. 

7 7 (8) Lapanta mandaq TAYTA DIOSMI noqansiwan kaykan. Jacob sirvishqan 

Tayta Diosmi imaykapitapis sapämansi.Selah 

8 8 (9) TAYTA DIOS espantaypaq rurashqankunata rikayänaykipaq shayämuy. 

Paymi kay pasacho mansariypaq kaqkunata ruran. 

9 9 (10) Mandaptinmi maysaychöpis guërra kannasu. Flëchakunatapis 

lanzakunatapis lapantami pakir ushan. Guërra carrëtakunatapis chipyaqmi 
rupasir ushan. 

10 10 (11) Tayta Diosmi nin: <<Amana lakikuyaynasu. Tantiyakuyay munayyuq 

Tayta Dios kaykashqäta. Munaynïchömi maysay nacionkunapis kaykan. 
Makïchömi intëru kay pasapis kaykan>>. 

11 11 (12) Lapanta mandaq TAYTA DIOSMI noqansiwan kaykan. Jacob 

sirvishqan Tayta Diosmi sapämaqninsi kaykan.Selah 

 

Salmo 47 
Tayta Dios rey kashqan 

1 (1) Cantaqkunapa mandaqninpaqmi. Corépita miraqkuna qelqayashqan salmu. 

1 1 (2) ¡Intëru nacionkunacho taq runakuna! Paqchipaylapa Tayta Diosta 

alabayay. Kushikuyashpayki lapayki cantayay. 

2 2 (3) Poderyuq TAYTA DIOSQA mansariypaqmi. Paymi intëru kay pasacho 

kaqkunapa mandaqnin rey kaykan. 

3 3 (4) Paymi yanapämashkansi juklä nacionkunatapis vincinansipaq. Say 

runakunata makinsimanmi churamush. 

4 4 (5) Herenciansi kananpaqmi taykashqansi nacionta kikin qomashkansi. 

Saymi kuyashqan Jacobpita miraqkuna kar kushish kawansi.Selah 

5 5 (6) Trönunmanmi TAYTA DIOS wisarqan. Wisaptinmi runakuna 

kushikuyashpan qaparäyarqan y cornëtatapis tukayarqan. 

6 6 (7) Tayta Diosta alabashun. Mandamaqninsi reyta alabashun. 

7 7 (8) Paymi intëru pasacho kaqkunapa mandaqnin rey kaykan. Salmuta 

cantar lapan shonqunsiwan payta alabashun. 

8 8 (9) Tayta Diosmi lapan nacionkunapa mandaqnin rey kaykan. 

Paymi sagrädu trönuncho jamaraykan. 

9 9 (10a) Lapan nacionkunacho taq mandaq runakunami Tayta Dios 

kuyashqan runakunawan shuntakäyan. 

Abraham yärakushqan Tayta Diosta alabayänanpaqmi shuntakäyan. 

10 10 (10b) Kay pasacho lapan mandaqkunapis Tayta Diospa munayninchömi 

kaykäyan. Tayta Diosqa lapanpitapis mas munayyuqmi kaykan. 

 

Salmo 48 
Sióncho Tayta Dios tashqan 

1 (1) Cantanapaq. Corépita miraqkuna qelqayashqan salmu. 

1 1 (2) TAYTA DIOSNINSIQA munayyuqmi kaykan. Tashqan markacho payta 

imaypis alabashun. Sagrädu lömacho payta imaypis adorashun. 

2 2 (3) Sión lömaqa kuyaylapaqmi kaykan. Say lömata rikarmi intëru kay 

pasacho runakuna kushikuyan. Nortilächömi say löma kaykan. Lapanpaq 
munayyuq Reymi saycho taykan. 

3 3 (4) Tayta Diosmi rikachakuna törrikunapita Jerusalén markata rikaykan. 

Paymi Jerusaléncho taqkunata imapitapis sapan. 

4 4 (5) Mandaq reykunami shuntakaykur Jerusalénta atacaq aywayarqan. 

5 5 (6) Tayta Dios cuidaykashqanta rikaykurmi pasaypa jupaylashno 

rikakuyarqan. Ima ruraytapis mana kamäpakuyashpanmi jinan höra qeshpir 
aywakuyarqan. 

6 6 (7) Warmita wachay nanay sarishqannömi paykunata pasaypa mansariy 

sarirqan. 

7 7 (8) Tarsispita shamuq büquikunata huracán wayra pasaypa 

ushakäsishqannömi say runakunata ushakäsishkanki. 

8 8 (9) Lapanta mandaq TAYTA DIOSNINSI tashqan markacho sayno 

päsashqanta rikashkansimi. Saynölami unay päsashqantapis 
wilamashkansi. Tayta Diosmi Jerusalénta imaypis cuidanqa.Selah 

9 9 (10) Tayta Dios, templuykiman shuntakarmi kuyakuq kashqaykita yarpäyä. 

10 10 (11) Munayyuq kashqaykita musyarmi intëru kay pasachöpis 

alabaykäyäshunki. Munayyuq karmi imaypis alilata ruranki. 

11 11 (12) Sión lömachöpis kushikuyäsun. Judá markakunachöpis 

kushikuyäsun. Runakunata mana jananpaypa juzgashqaykipita 
kushikuyäsun. 

12 12 (13) Sión lömata tumapäyay. 

Ayka törrikuna kashqantapis yupayay. 

13 13 (14) Marka murällatapis y amparakuna wayinkunatapis shumaq 

rikapäyay. Waray warantin qepa yuriqkunatapis imano kayashqanta 
wilapäyänaykipaq rikapäyay. 

14 14 (15) Tayta Diosqa imaypis Diosninsimi kaykan. Wanushqansiyaqpis 

paymi rikaykämansi. 

 

Salmo 49 
Riquëzakunaman mana yärakunansipaq kashqan 

1 (1) Cantaqkunapa mandaqninpaqmi. Corépita miraqkuna qelqayashqan salmu. 

1 1 (2) Maysaycho taq runakuna, kay nishqäta shumaq tantiyakuyay. 

2 2 (3) Rïcukuna, pobrikuna, mandaqkuna y común runakunapis, kay nishqäta 

tantiyakuyay. 

3 3 (4) Shumaq yarpachakuykurmi kanan parlapäshayki. Shonqücho 

yarpachakushqätami kanan nishayki. 

4 4 (5) Shumaq yäsishpämi wilapäshayki. 

Arpata tukapalanpami ima yarpashqätapis tantiyasishayki. 

5 5 (6) Ima nakay sarimashqapis ama mansarishunsu. Chikimaqninsikuna 

contransi sharkuyaptinpis ama mansarishunsu. 

6 6 (7) Paykunaqa riquëzankunamanmi atiënikuyan. Imaykayuqpis 

kayashpanmi halagakuyan. 

7 7 (8) Isanqa wanuypita manami qeshpiyanqasu. Manami pipis Tayta Diosta 

pägansu wanuypita sapananpaq. 

8 8 (9) Mayjina rïcu kaptinpis qellaynin manami aypansu vïdanta rantinanpaq. 

9 9 (10) Mana wanuypaqa manami pipis kawansu. Runaqa ushakaqlami 

kaykan. 

10 10 (11) Yachaq runapis upa runapis wanunmi. Shuntashqan riquëzanqa 

jukpaqnami kanqa. 

11 11 (12) Aska chakran kaptinpis sepultüralami wayin kanqa. Saypita mana 

yarqamuypami imayyaqpis pamparanqa. 

12 12 (13) Runaqa mayjina rïcu karpis manami mana ushakaypasu kawan. 

Uywakunanölami wanur ushakan. 

13 13 (14) Saynölami ushakäyanqa kalpalanman atiënikuqkuna. Saynölami 

ushakäyanqa runa tukuqkuna.Selah 

14 14 (15) Pishtananpaq uyshata apaqnömi say runakunataqa wanuy apaykan. 

Wanuqkuna kaykäyashqan kaqmanmi apaykan saycho ushakäyänanpaq. 
Paykunapa wayinqa sepultüralami kanqa. Wanuskiyaptinqa ali runakuna 
kushikuyanqami. 

15 15 (16) Noqaqa manami pamparashlächöqa ushakäshaqsu. Tayta Diosmi 

nawpanman pushakamanqa.Selah 

16 16 (17) Pï rïcuyaptinpis y wayincho imaykan kaptinpis ama chikipäyaysu. 

17 17 (18) Wanurqa manami imatapis apanqasu. Jinaylami aywakunqa. 

18 18 (19) Kawashqanyaq kushish karpis y rïcu kashqanpita runakuna 

alabayaptinpis 

19 19 (20) paypaqpis wanuy chämunqami. Saypitaqa manami asikyay pasata 

rikanqanasu. 

20 20 (21) Runaqa mayjina rïcu karpis manami para siemprisu kawan. 

Uywakunanölami wanur ushakan. 

 

Salmo 50 
Lapanta Tayta Dios juzgaq kashqan 

1a (1a) Asaf qelqashqan salmu. 

1 1 (1b) Munayyuq TAYTA DIOSMI kay pasacho taqkunata qayaykäsin. Inti 

jeqamunanlächo taq runakunatapis y inti jeqananlächo taq runakunatapis 
lapantami qayaykäsin. 

2Tayta Diosqa Sión lömapita pasami chipipiykämun. Say lömaqa 

lapanpitapis mas kuyaylapaqmi kaykan. 

3Tayta Diosninsiqa shamuykannami. Shamushqanqa wiyakaykämunnami. 

Imaykatapis rupar ushaq ninami puntanta shamuykan. Nawpankunapanami 
löcu tamyapis y maqakuypis kaykan. 

4Israel runakunata juzgarmi jana pasatapis y kay pasatapis qayan testïgu 

kayänanpaq. 

5Paymi nin: <<Sacrificiuta rurar 

noqawan pactu ruraqkunata shuntayämuy>>. 

6Jana pasapis wilakun Tayta Dios ali juzgaq kashqantami. Paymi pïmaytapis 

juzgan.Selah 

7Tayta Diosmi nin: <<Kuyashqä Israel runakuna, kanan nishqäta shumaq 

wiyayämay. 

¡Noqami Dios kä! 

¡Noqalami Diosniki kaykä! Saymi jusalikuyashqaykipita juzgar 
shimpiyäshayki. 

8<<Sacrificiukunata noqapaq rupasiyashqayki alimi kaykan. Nawpächo 

imaypis rupasiyaptiki kushikümi. 

9Sayno kaptinpis corralnikipita turïtuykikunata manami nistäsu. 

Kunchaykipita cabraykikunatapis manami manaküsu. 

10Noqapami kaykan munticho kaq uywakunapis y maysay jirkakunacho 

kaykaq wäkakunapis. 

11Lapan casta pishqukunatapis reqïmi. Imayka niraq uywakunapis noqapami 

kaykan. 

12Kay pasapis y kay pasacho kaqkunapis noqapa kaykaptinqa mikanarpis 

manami qamkunataraqsu manaküman. 

13Törupa aysanta mikursu ni chïvupa yawarninta upursu kawä. 

14<<Apayämushqayki sacrificiuqa kanman lapan shonquykikunawan 

agradëcikayämashqaykimi. Saynöpis lapan promitiyämashqaykita 
cumpliyay. 

15Nakaykuna shamuptin manakayämay. Manakayämaptikiqa 

yanapäyäshaykimi. Yanapashqäta tantiyakurmi alabayämanki>>. 

16Yaqa runatami Tayta Dios nin: <<Qamqa ¿imanirtaq leynïkunata wilakur 

puriykanki? Runakunawan pactu rurashqäpitapis ¿imanirtaq parlar 
puriykanki? 

17Qamqa astaptïpis manami wanakunkisu. Yäsishqäkunatapis manami 

chaskikunkisu. 

18Suwakunawanpis say yarpaylami kaykanki. Majanta jarukuqkunawanpis 

apay marqaymi puriykanki. 

19Shimiki tarishqantami lutankunata parlaykanki. Lulakunaykipaqqa 

juiciuykipis kanmi. 

20Wawqikitapis manakaqtami jitapaykanki. Say pachalapita kaykarmi 

ashliykanki. 

21Saykunata ruraptikipis manami imatapis parlakurqäsu. ¿Mana parlakuptïku 

qamno kashqäta yarpanki? Kananqa shumaq ichiykasirmi shimpishayki. 
Lapan rurashqaykitami jorqapäshayki. 

22<<Mana cäsukamaqkuna, nishqäkunata shumaq tantiyakuyay. Elaqpita 

shamur ushakäsiptï manami pipis salvayäshunkipaqsu. 

23Agradëcikayämashqaykimi rasunpaypa kaq sacrificiuqa kaykan. 

Agradëcikamarqa respitayämankimi. Munashqäno kawaqkunataqa 
salvashaqmi>>. 

 

Salmo 51 
Jusanpita perdonananpaq manakushqan 

1-2 (1-2) Cantaqkunapa mandaqninpaqmi. Betsabéwan David adulteriucho 

kashqanpitami profëta Natán olqutuparqan. Saymi jusalikushqanpita pësakur kay 
salmuta David qelqarqan. 

1 1 (3) Kuyapäkuq Tayta Dios, perdonaykalämay. Kuyapäkuq kaynikiwan 

jusalikushqäta qonqaykulay. 

2 2 (4) Lutanta rurashqäpita maylaykalämay. Jusalikushqäpita 

perdonaykalämay. 

3 3 (5) Mana wiyakuq kashqäta tantiyakümi. Jusalikushqäta manami qonqayta 

kamäpaküsu. 

4 4 (6) Jusalikur qampa contraykimi rikakushkä. Qamta mana cäsukushpämi 

rabyanäsishkä. Saymi conviëniqcho juzgaykämanki. Imano sapakuytapis 
manami kamäpaküsu. 

5 5 (7) Yurishqäpita pasami jusasapa kaykä. Jusayuqtami mamäpis 

wachamash. 

6 6 (8) Jusalikushqanta reconöcikuqtaqa qam kuyankimi. Jusalikushqäta 

qammi shonqücho tantiyasimanki. 

7 7 (9) Hisöpu jachawan purificamaptikiqa limpiumi kashaq. Maylamaptikiqa 

rashtapitapis mas yuraqmi kashaq.  

8 8 (10) Kushikuyta shonqüman churaykalämuy. Lakikuyman churamash 

karpis yapay kushikaykasilämay. 

9 9 (11) Jusalikushqäpita perdonaykalämay. Lutan rurashqäta ama 

yarparaykulaysu. 

10 10 (12) Munashqaykino kawanäpaq ali shonquta qoykalämay, Tayta Dios. 

Nimashqaykita imaypis cäsukunäpaq yanapaykalämay. 

11 11 (13) Nawpaykipita ama qarqariykalämaysu. Espíritu Santuykitapis ama 

qechuykalämaysu. 

12 12 (14) Salvamashqaykipita yapay kushish kawanäpaq yanapaykalämay. 

Cäsukuq kanäpaq tantiyaykasilämay. 

13 13 (15) Saynöpami mana wiyakuq runakunata wiyakuyäshunaykipaq 

tantiyasishaq. Jusalikuykunata kacharirmi qamtana cäsukuyäshunki. 

14 14 (16) Salvamaqnï Tayta Dios, runa mayïta wanusishqäpita 

perdonaykalämay. Perdonamashqaykipitami kushish imaypis alabashayki. 

15 15 (17) Lapan shonqüwan qamta alabanäpaq yanapaykalämay. 

16 16 (18) Sacrificiuta apamunäta manami munankisu. 

Apamunäta munaptikiqa apamümanmi. 

17 17 (19) Sacrificiuta apamunäpa trukanqa jusalikuyta wanakur lapan 

shonqüwan wiyakunätami munanki. Jusalikushqanpita lakikuqkunataqa 
kuyapankimi, Tayta Dios. 

18 18 (20) Siónta kuyapaykulay. Jerusalénpa murällanta alsaykulay. 

19 19 (21) Saymi nishqaykino sacrificiukunata rupasiyäshaq. 

Turïtukunatami altarnikichöpis rupasiyäshaq. 

 

Salmo 52 
Yaqa runa ali tukushqan 

1-2 (1-2) Cantaqkunapa mandaqninpaqmi. Doeg jutiyuq edomita runa Saúl kaqman 

aywaykur Ahimelecpa wayincho David kashqanta wilaskiptinmi kay salmuta David 
qelqarqan. 

1 1 (3) Munayyuq kashpayki ¿imanirtaq mana alita rurashqaykipita runa 

tukunki? Tayta Diosqa imaypis kuyakuqmi. 

2 2 (4) Qamqa mana alita ruranalaykipaqmi yarpachakuykanki. Runa mayikita 

lutala tumpashqaykimi puñalno kaykan. 

3 3 (5) Alita ruranaykipa trukanqa lutankunatami ruraykanki. Rasun kaqta 

parlanaykipa trukan lulakuylapaqmi wanuykanki.Selah 

4 4 (6) Pitapis manakaqman churarmi imaypis lulakunki. 

5 5 (7) Saymi wayikipita Tayta Dios qarqushunkipaq. Wanusishushpaykimi 

chipyaq ushakäsishunkipaq.Selah 

6 6 (8) Tayta Diosta cäsukuqkunaqa sayta rikar mansariyanqami. 

Asiparmi niyanqa: 

7 7 (9) <<Say runata Tayta Dios castigashqanta maski rikayay. Payqa Tayta 

Diosman yärakunanpa trukan rïcu kayninmanmi atiënikurqan. Jusalikuytapis 
manami kacharirqansu>>. 

8 8 (10) Noqaqa imayka copösu olïvu jachanömi Tayta Diospa wayincho 

kaykä. Kuyakuq Tayta Diosmanmi imayyaqpis yärakü. 

9 9 (11) Tayta Dios, alilata ruraq kashqaykipitami imaypis agradëcikushayki. 

Qamman yärakamuqkunapa nawpanchömi imaypis alabashayki. 

 

Salmo 53 
Jusalikuylacho runa kawashqan 

Salmo 14 

1 (1) Cantaqkunapa mandaqninpaqmi. Mahalat. David qelqashqan salmumi. 

1 1 (2) Mana tantiyakuq runakunaqa <<Dios manami kansu>> nirmi 

shonquncho yarpäyan. Paykunaqa lutan rurayman uman churakashqami 
kaykäyan. Rurashqankunapis pasaypa melanaypaqmi kaykan. Paykuna 
mayqanpis manami alitaqa rurayansu. 

2 2 (3) TAYTA DIOSQA jana pasapita pasami runakunata rikaykämun. Paymi 

ashiykan pitapis tantiyakuqta. Saynölami ashiykan pitapis payta ashiqta. 

3 3 (4) Nishqan kaqqa lapan runakunapis jusalikurmi kawaykäyan. Lapanpis 

lutantami ruraykäyan. Pipis manami kansu alita ruraqqa. Ni juklaylapis 
manami kansu. 

4 4 (5) Yaqa runakunaqa ¿manasuraq imaylapis tantiyakuyan? Paykunaqa 

tantata mikuqnömi Tayta Dios kuyashqan runakunata ushakäsiyan. TAYTA 

DIOSTA manami imaypis manakuyansu. 

5 5 (6) Paykunaqa imapis mana kaykaptinmi pasakaqtaraq mansakäyanqa. 

Tayta Diosmi paykunata chikir penqayman churanqa. Wanurkasirmi 
tulunkunata wakpa kaypa mashtanqa. 

6 6 (7) ¡Ima aliraq kanman Siónpita pasa Israel runakunata Tayta Dios 

salvaptin! Salvaptinmi Jacobpita miraq Israel runakuna seqaypa 
kushikuyanqa. 

 

Salmo 54 
Salvananpaq Tayta Diosta manakushqan 

1-2 (1-2) Cantaqkunapa mandaqninpaqmi. Cuerdayuq instrumentuta tukar cantayanki. 

Zif runakuna Saúl kaqman aywaykur paykuna täyashqanlächo David 
pakaraykashqanta wilarkuyaptinmi kay salmuta David qelqarqan. 

1 1 (3) Tayta Dios, pïmaypis jutikita joqarkunanpaq salvaykalämay. 

Munaynikiwan sapaykalämay. 

2 2 (4) Manakamushqäta wiyaykalämay. Nishqäkunata wiyaykalämay. 

3 3 (5) Jäpa runakunami conträ rikakuyash. Yaqa runakunami wanusimayta 

munaykäyäman. Say runakunaqa manami qamtapis 
mansapakuyäshunkisu.Selah 

4 4 (6) Sayno kayaptinpis mana kachaypami yanapaykämanki. 

Yanapämaptikimi kawaykärä. 

5 5 (7) Nakasiyämashqanpita chikimaqnïkunatapis nakaykasilay. 

Promitimashqaykita cumplishpayki say runakunata ushakaykasilay. 

6 6 (8) Lapan voluntänïwanmi sacrificiupaq uywata apamushaq. TAYTA 

DIOS, alilata ruraq kashqaykipitami jutikita joqarir alabashayki. 

7 7 (9) Sayno alabashayki lapan lakikuypita jorqamashqaykipitami. Kikïpa 

nawïwanmi rikashaq conträkunata ushakäsishqaykita. 

 

Salmo 55 
Qatikachaptin Tayta Diosta manakushqan 

1 (1) Cantaqkunapa mandaqninpaqmi. Cuerdayuq instrumentuta tukar kay salmuta 
cantayanki. David qelqashqan. 

1 1 (2) Tayta Dios, manakamushqäta chaskiykalämay. Ruwakamuptï 

cäsuykalämay. 

2 2 (3) Qayakamuptï wiyaykalämay. Turbatayparaqmi lakikuy sariman. 

3 3 (4) Conträkuna jurapäyämaptinmi pasaypa mansarï. Jusalikuqkuna 

nakasiyämaptinmi lakish kaykä. Paykunaqa imayka nakaykunamanmi 
jitarpayäman. Fiyupa rabyashpanmi conträ sharkuyan. 

4 4 (5) Wanuyparaqmi mansariy sariman. Shonqüpis fiyupami kurun 

kurunyaykan. 

5 5 (6) Mansariylawanmi suksukyaykä. Pasaypa mansariymi sarimash. 

6 6 (7) Saymi yarpachakur nï: <<¡Ay, imanöparaq palumapano 

riprä kaykunman! Riprä kaptinqa karupa aywakur jawka kawayta 
tariykümanchi. 

7 7 (8) Karupami pajar aywaküman. Sunyaq jirkachöqa pipis mana rikaymi 

täküman.Selah 

8 8 (9) Juklanapis mayna aywaküman. Huracán wayrapita y waqya tamyapita 

pakakuqnömi pakaräküman>>. 

9 9 (10) Conträ runakuna kikinpura rimanakuykäyaqta y pelyaykäyaqtami 

rikaykä. Paykunata ushakaykasilay, Tayta Dios. Wilanakurpis amana 
tantiyanakuyäsunsu. 

10 10 (11) Paykunaqa paqasta junaqtami markacho puriykäyan. Lapanpis 

jusalikuylachömi kawaykäyan. 

11 11 (12) Cällikunachöpis wanusinakular y lulapänakularmi kaykäyan. 

12 12 (13) Conträ wajupämaptinpis manami cäsupämansu. Chikimaqnï 

qatikachämaptinpis qeshpikümanmi. 

13 13 (14) Yärakushqä y apay marqay amïgü kaykar conträ sharkuptikimi 

isanqa fiyupa lakikü. 

14 14 (15) Paywanmi Tayta Diospa wayinmanpis aywarqä. Saychömi shakya 

shakya parlar juntu puriyarqä. 

15 15 (16) Chikimaqnïkunataqa elaqpita supaynin apasun. Paykunataqa 

kawaykaqta pampaykuyäsun. Jusalikuylapaqmi shonqunchöpis 
yarparaykäyan. 

16 16 (17) Noqami isanqa Tayta Diosta manakushaq. Paymi conträkunapa 

makinpita jorqamanqa. 

17 17 (18) Tutapapis, tardipapis y sakaypapis Tayta Diostami waqapäshaq. 

Payqa waqapashqäta wiyamanqami. 

18 18 (19) Conträ sharkuyaptinpis paymi sapämanqa. Chikimaqnïkuna 

tishyayparaq kayaptinpis paymi salvamanqa. 

19 19 (20) Conträ runakunaqa jusalikuykunata manami kachariyansu. Tayta 

Diostapis manami mansapakuyansu. Sayno kaykäyaptinmi manakushqäta 
wiyamar Tayta Dios penqayman churanqa. Tayta Diosqa imayyaqpis reymi 
kaykan.Selah 

20 20 (21) Conträ sharkuqkunaqa amïgunkunatapis maqayanmi. 

Kuyanakuyänanpaq promitirkurpis manami cumpliyansu. 

21 21 (22) Paykunaqa ali shimilanpa parlaparpis shonqunkunachöqa amïgunta 

nanaparaykäyanmi. Mishki mishkila parlapashqanpis imayka ali afilash 
cuchillunöraqmi kaykan. 

22 22 (23) Lapan lakikuynikikunatapis TAYTA DIOSPA makinman kachaykuyay. 

Paymi imachöpis yanapäyäshunkipaq. Cäsukuqkunataqa manami imaypis 
qonqaykunqasu. 

23 23 (24) Tayta Dios, wanusikuqkuna y lulakuqkunaqa juk ishkay watala 

kawayäsun. Maqtalaraq kaykar wanuyäsun. Noqaqa qamlamanmi imaypis 
yärakamushaq. 

 

Salmo 56 
Tayta Diosman yärakur manakushqan 

1 (1) Cantaqkunapa mandaqninpaqmi. Karu markacho paluma upälakushqan 
niyashqan cantupa tönunwan kay salmuta cantayanki. Gat particho filisteo runakuna 
prësu sarishqanta yarpärirmi kay salmuta David qelqarqan. 

1 1 (2) Tayta Dios, kuyapaykalämay. Wanusiyämänanpaqmi runakuna 

qatikachaykäyäman. Conträ kayashpanmi imay hörapis atacaykäyäman. 

2 2 (3) Paykunaqa qoyayninpami qatikachaykäyäman. 

Askaqmi runa tukuyashpan conträ sharkuykäyan. 

3 3 (4) Tayta Dios, mansakurpis qammanmi yärakamü. 

4 4 (5) Promitimashqaykita cumpliq kaptikimi qamta alabä. Qamman 

yärakurmi pitapis mansäsu. Runakuna conträ sharkuyaptinpis manami 
lakiküsu. 

5 5 (6) Imay hörapis ayaq shiminpami qayapäyäman. 

Rabyanäsiyämänalanpaqmi imay hörapis yarpachakuyan. 

6 6 (7) Wakman kayman churanakuykurmi maypa aywaptïpis 

wanusiyämänanpaq shuyaraykäyäman. 

7 7 (8) Paykunataqa rabyakushpayki lapanta ushakaykasilay, Tayta Dios. 

Paykunataqa chipyaq asulaykulay. 

8 8 (9) Ayka kuti makinkunapita qeshpishqätapis rikamashkankimi. 

Ayka kuti waqashqätapis musyaykankimi. Saykunataqa lapantami 
libruykiman qelqashkanki. 

9 9 (10) Noqa musyämi mana kachaypa yanapaykämashqaykita. 

Yanapämänaykipaq manakuptïqa conträkuna qeshpirmi aywakuyanqa. 

10 10 (11) Promitimashqaykita cumpliptikimi qamta alabä. 

Awnimashqaykino ruraptikimi qamta adorä. 

11 11 (12) Qamman yärakurmi pitapis mansäsu. Runakuna conträ 

sharkuyaptinpis manami lakiküsu. 

12 12 (13) Tayta Dios, promitishqätaqa cumplishaykimi. 

Agradëcikushpämi alabashayki. 

13 13 (14) Wanusiyämänanpaq kaykaptinmi salvamashkanki. Nawpaykicho 

kawanäpaqmi makinkunapita qeshpisimashkanki. Saymi asikyaqchöno 
kushish kawaykä. 

 

Salmo 57 
Chikiqninkunapita salvananpaq manakushqan 

Salmo 108.1-5 

1 (1) Cantaqkunapa mandaqninpaqmi. Ama ushakäsiysu niyashqan cantupa tönunwan 
kay salmuta cantayanki. Saúlpita qeshpir machayman pakakushqanta yarpärirmi kay 
salmuta David qelqarqan. 

1 1 (2) Tayta Dios, kuyapaykalämay. 

Ama kachaykalämaysu. Qamlamanmi amparakamü. Peligru päsashqanyaq 
riprayki rurinman pakaykalämay. 

2 2 (3) Poderyuq Tayta Dios, imaypis yanapämaqnï kaptikimi qamta 

manakamü. 

3 3 (4) Qammi jana pasapita kuyapämashpayki imaypis yanapämanki. 

Chikimaqnïkuna rabyash qatikachäyämaptinpis qammi salvamanki.Selah 

4 4 (5) Conträkuna wanusimayta munayämaptinmi leonkunapa chawpinchöno 

kaykä. Paykunapaqa kirunkunapis lanzano y flëchanömi kaykan. 
Qallunkunapis llawchi espädanömi kaykan. 

5 5 (6) Tayta Dios, gloriachöpis lapanpaq munayyuqmi kaykanki. Kay 

pasachöpis poderyuqmi kaykanki. 

6 6 (7) Chikimaqnïkunami purikunäman trampata churapäyämash. Pasaypa 

mansariywanmi gänasnïpis ushakash. Purikunämanmi pözuta uchkuyash. 
Ima karpis kikinkunami sayman jeqayash.Selah 

7 7 (8) Tayta Dios, shonqü listumi kaykan. Saymi himnukunata cantar 

alabashayki. Lapan shonqüwanmi qamta alabashayki. 

8 8 (9) ¡Rikchay, alma! 

¡Rikchay, arpa! ¡Rikchay, salteriu! 

¡Saka sakalami Tayta Diosta alabashun! 

9 9 (10) Tayta Dios, lapan runakunapa nawpanchömi alabashayki. Maysay 

nación runakunapa nawpanchömi alabashayki. 

10 10 (11) Kuyamashqaykita manami imanöpis tantiyayta kamäpaküsu. Jana 

pasachöpis manami pipis qamno promitishqanta cumpliq kansu. 

11 11 (12) Tayta Dios, gloriachöpis lapanpaq munayyuqmi kaykanki. Kay 

pasachöpis poderyuqmi kaykanki. 

 

Salmo 58 
Autoridäkuna ali arreglayänanpaq Tayta Diosta manakushqan 

1 (1) Cantaqkunapa mandaqninpaqmi. Ama ushakäsiysu niyashqan cantupa tönunwan 
kay salmuta cantayanki. David qelqashqan. 

1 1 (2) Munayyuq autoridäkuna, ¿rasunpaku runakunata ali juzgaykäyanki? 

¿Aliku runakunata arreglaykäyanki? 

2 2 (3) Qamkunaqa mana alita rurayänalaykipaqmi yarpachakuykäyanki. 

Saynöpami kay nacioncho runakunata chikinakaykäsiyanki. 

3 3 (4) Yaqakunaqa yuriyashqanpita pasami yaqa kaykäyan. Lulakuqkunapis 

yuriyashqanpita pasami lula kaykäyan. 

4-5 4-5 (5-6) Say runakunaqa venënuyuq culebrano yaqami kaykäyan. Brüju 

tukapaptinpis mana wiyakuq culebranömi kaykäyan. 

Ali runakuna tantiyasiyaptinpis upa tukuyashpanmi chaskikuyansu. 

6 6 (7) ¡Tayta Dios, yaqakunapa kirunkunatapis uchurasiy! 

¡Say leonkunapa waquntapis pakirqäriy! 

7 7 (8) Maki paltacho yaku elaqaqno paykuna elaqäyäsun. Nänicho qewa 

sakiqno ushakäyäsun. 

8 8 (9) Raqipa yupin ushakashqanno ushakäyäsun. Shulu wamrano asikyay 

pasata rikayäsunsu. 

9 9 (10) Manaraqpis tantiyakuptin saki kashatano nina rupar ushasun. Mana 

ali jachata lukirir jitashqanno kawaykaqta rabyash jitariyäsun. 

10 10 (11) Contrankuna sayno ushakäyaptinmi Tayta Diosta cäsukuqkunaqa 

kushikuyanqa. Chikiqninkunapa yawarninwanraqmi chakinkunatapis kushish 
maylakuyanqa. 

11 11 (12) Saymi lapanpis niyanqa: <<¡Tayta Diosta alipaqmi wiyakurqansi! 

¡Tayta Diosqa lapan runakunatami juzganqa!>> 

 

Salmo 59 
Imapitapis sapämaqninsi Tayta Dios kashqan 

1 (1) Cantaqkunapa mandaqninpaqmi. Ama ushakäsiysu niyashqan cantupa tönunwan 
kay salmuta cantayanki. Payta wanusinanpaq wayinman Saúl kachashqanta 
yarpärirmi kay salmuta David qelqarqan. 

1 1 (2) Tayta Diosnilä, chikimaqnïkunapa makinpita salvaykalämay. 

Atacamaqnïkunapita sapaykalämay. 

2 2 (3) Yaqa runakunapita qeshpiykasilämay. Wanusikuq runakunapita 

salvaykalämay. 

3 3 (4) TAYTA DIOS, imachöpis mana jusalikuykaptïmi munayyuq runakuna 

wanusiyämänanpaq shuyaraykäyäman. 

4 4 (5) Imatapis lutanta mana ruraykaptïmi conträkuna atacayämänanpaq 

kamarikuykäyan. 

¡Jukla yanapaykalämay! 

¡Imano kaykashqätapis rikaykalämay! 

5 5 (6) Lapanta mandaq TAYTA DIOS, qammi kaykanki Israel runakunata 

kuyaq Dios. Mana cäsukuq yaqa runakunata castigaykulay. Paykunataqa 
ama kuyapaysu.Selah 

6 6 (7) Paykunaqa sakaypa kutimur waqyakuq alqunömi büllata rurar 

markatapis tumayan. 

7 7 (8) Rabyarmi poqushaytapis aqtuyanraq. Mana wiyashqaykita yarparmi 

ayaq shiminpa runa mayintapis ashlirqäriyan. 

8 8 (9) Paykunapitaqa asikunkimi, TAYTA DIOS. Qamman mana 

yärakamuqkunataqa manakaqmanmi churanki. 

9 9 (10) Qammi kanki sapämaqnï. Qammi kanki shumaq rikamaqnï. 

10 10 (11) Qamqa kuyamaqnï Tayta Diosmi kaykanki. Noqa musyämi 

yanapämänaykipaq kashqanta. Favornï sharkuptikimi chikimaqnïkunata 
ushakäsishqaykita rikashaq. 

11 11 (12) Say runakunata lapantaqa ama wanuykasilaysu. Podernikiwan 

maysaypapis qarquykulay. Saynöpami castigashqaykita imaypis 
qonqäyäshaqsu. 

¡Tayta Dios, sapämaqnï escüdumi kaykanki! 

12 12 (13) Paykunaqa imata parlarpis mana alitami parlayan. Runa 

tukuyashqanpita y lulakuyashqanpita ima desgraciapis päsasun. 

13 13 (14) Rabyashpayki chipyaq ushakaykasilay. Paykunataqa jukla 

elaqaykasilay. Saynöpami pïmaypis musyayanqa Jacobpita miraqkunacho y 
maysay nacionchöpis rey kashqaykita.Selah 

14 14 (15) Say yaqa runakunaqa sakaypa kutimur waqyakuq alqunömi büllata 

rurar markatapis tumapaykäyan. 

15 15 (16) Wakpa kaypami mikuyta ashir puriykäyan. Mikuyta tariyashqanwan 

pachan mana juntaptinmi alqu aulaqnöraq qaparaykäyan. 

16 16 (17) Noqami isanqa munayyuq kashqaykipita cantapäshayki. Kuyakuq 

kashqaykipitami tuta tutala alabashayki. Qammi kanki imapitapis sapämaqnï. 
Qammi kanki lakikushqä höra pakakunä. 

17 17 (18) Tayta Dios, qamtami alabashayki. Qammi kanki sapämaqnï y 

pakakunä. Qammi kanki kuyamaq Diosnï. 

 

Salmo 60 
Yanapänanpaq Tayta Diosta manakushqan 

Salmo 108.6-13 

1-2 (1-2) Cantaqkunapa mandaqninpaqmi. Liriu waytakuna niyashqan cantupa 

tönunwan kay testimoniu salmuta cantayanki. David qelqashqan salmu. 
Yachasinapaqmi. Naharaim particho y Soba particho taq Aram runakunawan 
pelyashqanta yarpärirmi kay salmuta qelqarqan. Saynöpis kay salmuta qelqarqan Joab 
saypita kutir chunka ishkay waranqa (12,000) edomita runakunata Kachi Pampacho 
wanusishqanta yarpärirmi. 

1 1 (3) Tayta Dios, rabyakushpaykimi yanapäyämankinasu. Kananqa yapay 

yanapaykayälämay. 

2 2 (4) Qammi castigayämar kay pasata suksukyäsir kichakäsishkanki. 

Kananqa kichakash kaykaqkunata wichqaykulayna. 

3 3 (5) Noqakunataqa nakaymanmi churaykayämashkanki. Castïguykiwanmi 

vïnu upush runano upatakash kaykäyä. 

4 4 (6) Qamta mansapakuykäyaptïqa chikimaqnïkuna manaraq 

flëchayämaptin qeshpikuyänäpaq yanapaykayälämay.Selah 

5 5 (7) ¡Munaynikiwan salvaykayälämay! Saynöpami kuyashqayki runakuna 

kar librina kayäshaq. 

6 6 (8) Templunchömi Tayta Dios nirqan: <<Siquem partita y Sucot pampata 

qamkunatami kushish qoykuyäshayki. 

7 7 (9) Galaad runakuna y Manasés runakuna täyashqanpis noqapami 

kaykan. Efraín runakunaqa pelyacho sapakunä cascumi kaykäyan. Judá 
runakunaqa mandakunä värami kaykäyan. 

8 8 (10) Moab nacionqa maylakunä lavatoriumi kaykäyan. Edom nacionmanmi 

lanqïta jitarishaq. Filisteo runakunata vinciykurmi japanla kushikushaq>>. 

9 9 (11) Murallash markata atacayänäpaq ¿pilaraq pushaykayämanman? 

Edom nacionta atacayänäpaq ¿pilaraq chaykasiyämanman? 

10 10 (12) Tayta Dios, kachariykayämaptiki manami pipis kansu 

yanapäyämänanpaq. Mananachä soldädükunatapis yanapankinasu. 

11 11 (13) Runa yanapämashqanqa yanqalami kanqa. Chikimaqnïkunata 

supaynin apasinäpaq yanapaykayälämay. 

12 12 (14) Tayta Dios yanapämashqaqa asulashunmi. Paymi 

chikimaqninsikunata ushakäsinqa. 

 

Salmo 61 
Mana alikunapita sapänanpaq Tayta Diosta manakushqan 

1 (1) Cantaqkunapa mandaqninpaqmi. Cuerdayuq instrumentuta tukar cantayanki. 
David qelqashqan salmu. 

1 1 (2) Tayta Dios, qayakamushqäta wiyaykalämay. Manakamushqäta 

chaskiykalämay. 

2 2 (3) Valornï manana kaptinmi shonqüpis ushakaykanna. Markäpita 

pasaypa karucho kashpämi qamta manakamü. 

Altunnin qaqaman pakaykalämay. 

3 3 (4) Qammi kanki pakakunä törri. Qammi kanki chikimaqnïkunapita 

sapämaqnï. 

4 4 (5) Sagrädu tolduykichömi imaypis täkuyta munaykä. Saychömi 

ripraykiwan imapitapis sapämanki.Selah 

5 5 (6) Lapan promitishqätami qam musyaykanki, Taytay. 

Qamta mansapakushuqnikikuna chaskiyänanpaq kaq herenciatami 
qomashkanki. 

6 6 (7) Mandaq rey aska wata kawananpaq yanapaykulay. Payqa imayyaqpis 

kawaykuläsun. 

7 7 (8) Bendicionnikiwan imaypis mandaykuläsun. Mana kachaypa imapitapis 

sapaykulay. 

8 8 (9) Sayno yanapashqaykipitami imaypis alabashayki. Qamta lapan 

promitishqätapis waran waranmi cumplishaq. 

 

Salmo 62 
Tayta Diosman yärakushqan 

1 (1) Cantaqkunapa mandaqninpaqmi. Jedutúnpaqmi. David qelqashqan salmu. 

1 1 (2) Tayta Dioslami tranquïlu kawanäpaq yanapäman. Paypitami 

salvacionnï. 

2 2 (3) Paylami salvaman y imapitapis sapäman. Pakakunä qaqa kaptinmi 

mana aliman ishkishaqsu. 

3 3 (4) Qamkunaqa ¡imayyaqraq atacaykäyämanki! 

¡Imayyaqraq ushakäsimayta munaykäyanki! Juchunaykaq perqatanömi 
tanqaykäyämanki. Taqukaykaq qenchatanömi kumaykäyämanki. 

4 4 (5) Qamkunaqa ushakäsiyämänalaykipaqmi yarpachakuykäyanki. 

Lulakurpis pasaypami kushikuyanki. Janan shonqulami alitupäyämanki. 
Shonquykichöqa chikiykäyämankimi.Selah 

5 5 (6) Tayta Dioslami jawkala kawanäpaq yanapäman. Paylamanmi imaypis 

yärakü. 

6 6 (7) Paylami salvaman y imapitapis sapäman. Pakakunä qaqa kaptinmi 

mana aliman ishkishaqsu. 

7 7 (8) Tayta Dioslami salvamaqnïqa. Pay yanapämaptinmi kushish kawaykä. 

Paymi sapäman y ali rikaman. 

8 8 (9) Marka mayïkuna, ima kaptinpis Tayta Diosman imaypis yärakushun. 

Lapan shonqunsiwan payta manakushun. Tayta Diosmi sapämaqninsi 
kaykan.Selah 

9 9 (10) Runakunaqa pobripis y rïcupis jämaynölami kaykäyan. Lapan 

runakunata shuntaykur balanzacho pësaptin manami aykäpis lasansu. 

10 10 (11) Sayno kaykaptinqa suwakuyman ama jatikäyaysu. Jukpa imantapis 

apakuyashqaykiwan ama runa tukuyaysu. Rïcuyarpis qellaymanqa ama 
yärakuyaysu. 

11 11 (12) Tayta Dios, aska kutimi wiyashkä munayyuq 

12 12 (13) y kuyapäkuq kashqaykita. Kawashqanman tupumi pitapis juzganki. 

 

Salmo 63 
Tayta Diosta ashishqan 

1 (1) David qelqashqan salmu. Judá nacionpa sunyaq jirkacho kashqanta yarpärirmi 
kay salmuta qelqarqan. 

1 1 (2) ¡Tayta Dios, qamlami Diosnï kanki! Waraq waraqpis qamtami ashï. 

Yakunaypanöraqmi nawpaykicho kayta munä. Wanunayparaqmi qamwan 
kawayta munä. Pasaypa saki chakranömi kaykä. 

2 2 (3) Templuykicho qamta rikaytami munaykä. Lapanpaq munayyuq 

kashqaykitami tantiyakuyta munä. 

3 3 (4) Kuyamashqaykimi mas ali kaykan kawashqäpitapis. Saymi lapan 

shonqüwan imaypis alabashayki. 

4 4 (5) Kawashqäyaq qamtami agradëcikushayki. Makïta joqarkamurmi 

manakamushaq. 

5 5 (6) Lapan shonqüwan kushish alabarmi contentakushaq. 

Ali alilata mikur kushikushqänömi kushikushaq. 

6 6 (7) Cämächöpis qamlapaqmi yarparkü. Punuyta mana tarirpis qamlapaqmi 

shonqü niraykan. 

7 7 (8) Lapanchöpis qammi yanapämashkanki. Riprayki rurincho karmi 

seqaypa kushikü. 

8 8 (9) Lapan shonqüwanmi qamman qelikämü. 

Aluq kaq makikiwanmi imaypis jancharämanki. 

9 9 (10) Wanusimayta munaqkunaqa kikinkunami puntata wanuyanqa. 

10 10 (11) Paykunataqa espädawanmi wanusiyanqa. 

Ayantapis chacalkunami mikuyanqa. 

11 11 (12) Reymi isanqa Tayta Dios yanapashqanpita kushikunqa. Tayta 

Diospa jutinta joqariqkunaqa kushishqami alabayanqa. Lulakuqkunami 
isanqa ima niytapis kamäpakuyanqasu. 

 

Salmo 64 
Chikiqninkunapita sapänanpaq Diosta manakushqan 

1 (1) Cantaqkunapa mandaqninpaqmi. David qelqashqan. 

1 1 (2) Tayta Dios, lakikur ruwakamushqäta wiyaykalämay. Mansariypaq 

chikimaqnïkunapita sapaykalämay. 

2 2 (3) Yaqa runakuna atacayämänanpaq wilanakuyaptin pakaykalämay. 

Conträ sharkuyänanpaq wilanakuyashqanpita salvaykalämay. 

3 3 (4) Conträ parlayashqanqa llawchi espädanöraqmi shonqüman chaykun. 

Saynöpis venënuyuq flëchata jitaqnömi lutala ashliyäman. 

4 4 (5) Jusaynaq runatami manakaqkunata jitapäyan. Mana mansariypami 

lutala pitapis tumpayan. 

5 5 (6) Kikinpura wilanakurmi shakyäsinakuyan mana alita rurayänanpaq. 

Pitapis trampata churapäyänanpaqmi wilanakuyan. Paykunaqa yarpäyan 
pipis mana rikashqantami. 

6 6 (7) Saynöpis yarpäyan pipis mana taripänanpaq kashqantami. 

¡Paykunaqa pasaypa mana alitami yarpäyan! 

7 7 (8) Saymi flëchanwan Tayta Dios flëchaykunqa. Paykunataqa elaqpitami 

qorinqa. 

8 8 (9) Kikinkunapa shimilanpitami chikipash kayanqa. Sayno kaykaqta 

rikayashpanmi paykunata asipäyanqa. 

9 9 (10) Tayta Dios castigashqanta musyarmi lapan mansapakuyanqa. Saymi 

Tayta Dios imata rurashqantapis wilakuyanqa. Lapantapis Tayta Dios 
kamakäsishqanta tantiyakuyanqa. 

10 10 (11) Ali runaqa TAYTA DIOS yanapashqanpitami kushikunqa. Imapita 

sapänanpaqpis paylamanmi yärakunqa. Tayta Dios munashqanno kawaq 
runakunaqa kushikuyanqami. 

 

Salmo 65 
Tayta Diosta kushish alabayashqan 

1 (1) Cantaqkunapa mandaqninpaqmi. David qelqashqan salmu. 

1 1 (2) Tayta Dios, Siónchömi alabayäshayki. Promitiyashqätapis lapantami 

cumpliyäshayki. 

2 2 (3) Pipis manakamushuptiki qam wiyankimi. Lapan runakunapis 

adorayäshunaykipaq qammanmi shayämunqa. 

3 3 (4) Yaparir yaparir jusalikuyman ishkiyaptïpis perdonayämankimi. 

4 4 (5) Kushishqami kawan templuyki patiucho taq runa. Paytami akrashkanki 

nawpaykicho tänanpaq. Santu templuykicho bendicionnikita chaskikurmi 
kushish kaykäyä. 

5 5 (6) Salvakuq Tayta Dios, manakayämushqäta wiyarmi mansariypaq 

kaqkunata rurar salvayämashkanki. Saymi lamar simpancho taq runakunapis 
qamman yärakayämun. Maysaycho taq runakunapis qammanmi 
confiakayämun. 

6 6 (7) Mana kuyukunanpaqmi lapan jirkakunatapis munaynikiwan shumaq 

takyasishkanki. 

7 7 (8) Lamar yaku qaparar pulchaqyaykaqtapis qammi chawäsinki. 

Nacionkuna contrayki sharkuyaptinpis qaparäyaptinpis qammi upälasinki. 

8 8 (9) Rurashqaykita rikarmi maysaychöpis runakuna espantash rikakuyan. 

Inti jeqamunanläpita inti jeqananläyaqmi kushish adorayäshunki. 

9 9 (10) Qammi kay pasata makikicho sararaykanki. Mikuykuna 

wayunanpaqpis qammi tamyasimunki. Trïgu ali wayunanpaqpis qammi 
yakuta pashtasimunki. Saynömi chakrata kamaripaykäyämanki. 

10 10 (11) Barbichashqan chakrakunatapis yakuwanmi parqunki. 

Tamyalawanmi kurpakunatapis ushmasinki. Chakrämanpis 
bendicionnikitami churamunki. 

11 11 (12) Bendicionnikiwanmi watasarkuyäpis. Pukutaynikipis bendiciontami 

apamun. 

12 12 (13) Sunyaq jirkakunacho qewakunapis loqluypami loqluykan. 

Puntakunapis kuyaylapaq y kushishqami kaykäyan. 

13 13 (14) Maysay pampakunachömi uyshapis cabrapis junta kaykäyan. 

Qechwa chakrakunachöpis trïgumi juntaraykan. Lapan saykunami seqaypa 
kushikuyashpan alabaykäyäshunki. 

 

Salmo 66 
Manakushqanta wiyashqanpita Tayta Diosta alabashqan 

1a (1a) Cantaqkunapa mandaqninpaqmi. Kay salmuqa cantanansipaqmi. 

1 1 (1b) Kay pasacho taqkuna, Tayta Diosta kushish alabayay. 

2Jutinta joqarishpayki adorayay. Munayyuq kashqanpita lapan 

shonquykikunawan alabayay. 

3Tayta Diosta alabar niyay: <<Rurashqaykiqa lapanpis kushikuypaqmi. 

Munayyuq kaptikimi contraykikunapis nawpaykiman qonqurpakayämun. 

4Kay pasacho taqkunaqa lapanmi adoraykäyäshunki. 

Alabanzakunata cantarmi alabayäshunki>>.Selah 

5Tayta Dios rurashqanta rikaq shayämuy. Favorninsi sharkur mansariypaq 

rurashqanta rikayay. 

6Paymi Puka Lamartapis sakisirqan. Mayutapis sakirasirmi unay 

ayllunsikunata päsasirqan. 

¡Tayta Diosta alabar kushikuyay! 

7Munayyuq kayninwanmi imayyaqpis mandanqa. Intëru naciontami imano 

kashqantapis rikaykan. Jusasapakuna paypa contran sharkuyäsunsu.Selah 

8¡Intëru nacioncho taq runakuna, Tayta Diosninsita alabayay! 

¡Maysaymanpis wiyakaqpaq payta alabayay! 

9Paymi kananyaqpis kawayta qomansi. Contransikuna mana 

wanusimänansipaqmi sapaykämansi. 

10Tayta Dios, sayno karpis probayämashkanki. Qellayta sulusir qanranta 

jorquqnömi purificayämashkanki. 

11Trampamanmi yaykasiyämashkanki. Pasaypa nakapakaymanmi 

churayämashkanki. 

12Manakaq runakunapa munayninmanmi jitarpayämashkanki. Cargash 

mayupa simpaqno y rupaykaq ninapa päsaqnömi nakayashkä. Nirkurpis ali 
kawayänäpaqmi yanapäyämashkanki. 

13Templuykiman yaykurmi sacrificiukunata qampaq rupasishaq. Saychömi 

cumplishayki 

14fiyupa lakikushqä höra qamta promitishqäta. 

15Sacrificiuta rupasinäpaqmi wera uywakunata apamushaq. Törukunata, 

chïvukunata y carnikunatami apamushaq.Selah 

16¡Tayta Diosta mansapakuq kaqqa, lapayki wiyayänaykipaq shayämuy! 

Tayta Dios imano yanapämashqantapis wilapäshayki. 

17Lapan shonqüwanmi Tayta Diosta manakurqä. Lapan yarpaynïwanmi 

payta alabarqä. 

18Jusa ruraykunata mana kachariptïqa manakushqäta Tayta Dios manami 

wiyamanmansu karqan. 

19Isanqa manakushqäta wiyamar ruwakushqänömi yanapämash. 

20¡Alabash kaykuläsun Tayta Dios! Payqa manakushqäta wiyashqami. 

Kuyamashqantapis musyasimashqami. 

 

Salmo 67 
Tayta Diosta lapan runakuna alabayänanpaq nishqan 

1 (1) Cantaqkunapa mandaqninpaqmi. Cuerdayuq instrumentuta tukar cantayanki. Kay 
salmuqa cantanansipaqmi. 

1 1 (2) Tayta Dios, kuyapäyämashpayki bendicionnikita churaykalämuy. 

Ali rikayämashpayki yanapaykayälämay.Selah 

2 2 (3) Saynöpami wilakuynikita maysaychöpis musyayanqa. Salvakuq 

kashqaykitami lapan nación runakunapis tantiyayanqa. 

3 3 (4) ¡Tayta Dios, lapan runakuna alabaykuyäshunki! 

¡May markachöpis alabaykuyäshunki! 

4 4 (5) Kay pasacho lapan nacionkunatami ali rikaykanki. May markacho taq 

runakunatapis mana jananpaypami juzganki. Sayno kashqaykipita lapan 
nacionkunachöpis seqaypa kushikuyäsun.Selah 

5 5 (6) ¡Tayta Dios, lapan runakuna alabaykuyäshunki! 

¡May markacho taqkunapis alabaykuyäshunki! 

6 6 (7) Chakracho mikuykuna alimi wayunqa. Tayta Diosninsimi 

bendicionninta churamunqa. 

7 7 (8) Saynöla bendicionninta imaypis churaykalämusun. Kay pasacho juk 

kuchunpita jukaq kuchunyaq lapan runakunapis payta mansapakuyäsun. 

 

Salmo 68 
Chikiqninkunata Tayta Dios vincishqanpita alabashqan 

1 (1) Cantaqkunapa mandaqninpaqmi. David qelqashqan salmu. Cantanansipaqmi. 

1 1 (2) Favornïkuna sharkuykulay, Tayta Dios. Contraykikuna mashipa mashir 

qeshpiyäsun. Chikishuqnikikunapis nawpaykipita qeshpir aywakuyäsun. 

2 2 (3) Wayra apaptin qoshtay elaqaqno elaqäyäsun. Ninacho cëra suluqno 

ushakäyäsun. Jusalikuqkunapis nawpaykicho ushakäyäsun. 

3 3 (4) Alita ruraqkuna isanqa kushikuyäsun. Nawpaykicho kushish 

kawayäsun. Kushikuypita saltaykachäyäsun. 

4 4 (5) Tayta Diosta alabayay. Himnukunawan alabar jutinta joqariyay. Paymi 

pukutaynin loqash purin. Paypa jutinqa Yahwehmi. 

¡Paypa nawpancho kushikuyay! 

5 5 (6) Tayta Diosqa sagrädu templunchömi taykan. Paymi waksakunapa 

papänin kaykan. Paymi viüdakunapa favornin sharkun. 

6 6 (7) Aylluynaqkunataqa Tayta Diosmi yanapan castayuqno kayänanpaq. 

Prësukunata jorqurkurmi yanapan imaykayuqpis kayänanpaq. Mana wiyakuq 
runakunataqa churan saki jirkacho taykaqno nakayänanpaqmi. 

7 7 (8) Tayta Dios, kuyashqayki runakunatami Egiptupita yarqayämunanpaq 

yanaparqayki. Nirkurmi sunyaq jirkapa pushamurqayki.Selah 

8 8 (9) Pasapis fiyupami suksukyarqan. Tamyapis palchachayparaqmi 

tamyamurqan. Tayta Dios saycho kaptinmi Sinaí jirkapis kuyurqan. Payqa 
Israel runakunata kuyaq Tayta Diosmi kaykan. 

9 9 (10) Tayta Dios, tamyatapis alimi tamyasimushkanki. Qachpayash 

chakratapis ali wayuq chakramanmi tikrasishkanki. 

10 10 (11) Kuyashqayki runakuna kayaptïmi saycho täyänäpaq 

churayämashkanki. Kuyayämashpaykimi pishïpakuyaptïpis 
yanapäyämashkanki. 

11 11 (12) Tayta Dios kachaptinmi aska warmikuna wilakuyarqan: 

12 12 (13) <<¡Contransi reykunapis soldädunkunawan qeshpirmi 

aywakuyash!>> nir. Contrankunapita apayashqantami wayinkunacho 
warmikuna rakipänakuyarqan. 

13 13 (14) Uywankunata täpaqkunapis paluma niraq adornukunatami 

chaskiyarqan. Say adornukuna kaykan qellaypita rurash riprayuq y qoripita 
rurash plümayuqmi. 

14 14 (15) Lapanpaq munayyuq Tayta Dios mansakäsiptinmi say reykuna 

qeshpikuyarqan. Sayno qeshpiyashqanmi karqan Salmón puntacho rashtata 
wayra apashqanno. 

15 15 (16) Basán jirkakunaqa pasaypami liwliwyaykan. Puntankunapis selläma 

altumi. 

16 16 (17) Altunnin jirkakuna, ¿imanirtaq chikir rikapäyanki Tayta Dios 

tashqan Sión lömata? 

¡Saychömi Tayta Dios imayyaqpis tanqa! 

17 17 (18) Tayta Diospa guërra carrëtankunaqa yupaytapis mana atipaypaqmi. 

Say carrëtankunawanmi Sinaí jirkapita templunman shamush. 

18 18 (19) Prësukunata apamushpaykimi wisämushkanki, Tayta Dios. 

Runakuna apayämushqan qaraykunatami chaskishkanki. Mana cäsukuq 
runakunapis munaynikichönami kaykäyan. Paykuna täyashqanchönami 
taykanki. 

19 19 (20) ¡Salvakuq Tayta Dios alabash kaykuläsun! Paymi waran waran 

yanapämansi.Selah 

20 20 (21) Tayta Diosninsiqa salvakuq Diosmi. Wanuypitapis paymi 

salvamansi. 

21 21 (22) Tayta Diosqa contrankunapa umantapis pakirinqami. 

Jusalikuylacho kawaqkunapa umantapis shalurinqami. 

22 22 (23) Tayta Diosmi nin: <<Basánpitapis contraykikunata kutisimushaqmi. 

Lamar rurinpitapis jorqamushaqmi. 

23 23 (24) Sayno rurashaq yawarninwan chakikita maylayänaykipaq y 

alquykikunapis yawarninta laqwayänanpaqmi>>. 

24 24 (25) Mandamaqnï Tayta Dios, saysika runakunami adoraykäyäshunki. 

Qatinaylanpami templuykiman yaykuykäyan. 

25 25 (26) Puntatami cantaqkuna aywaykäyan. Qepantanami tukaqkuna 

aywaykäyan. Chawpintanami jipashkuna panderëtakunata tukaraykar 
aywaykäyan. 

26 26 (27) ¡Lapayki Tayta Diosta alabayay! 

¡Israel runakuna, lapayki shuntakaykur alabayay! 

27 27 (28) Puntantami nunush Benjamín trïbu runakuna aywaykäyan. 

Paykunawanmi aywaykäyan Judá, Zabulón y Neftalí trïbukunapita askaq 
mandaqkuna. 

28 28 (29) Tayta Dios, munayyuq kashqaykita tantiyaykasiyälämay. Nawpata 

yanapäyämashqaykino yapaypis yanapaykayälämay. 

29 29 (30) Jerusalén templuykimanmi reykuna qaraykunata apayämunqa. 

30 30 (31) Guërralaman uman churakash runakunata castigaykulay. 

Paykunaqa ututukunacho pakakuykur atacakuq uywanömi kaykäyan. 
Saynöpis waqraq törukunanömi kaykäyan. Rïcu kayta munarmi nacionkunata 
atacar imaykantapis apakuyan. Sayno kaqkunataqa lapantapis 
ushakaykasilay. 

31 31 (32) Egiptupitami Faraónpa kachankuna shayämunqa. Etiopía nación 

runakunami Tayta Diosta alabayanqa. 

32 32 (33) Kay pasacho lapan nación runakuna, Tayta Diosta alabayay. 

Himnukunata cantar payta alabayay.Selah 

33 33 (34) Tayta Diosqa loqashqami jana pasapa purin. Parlamushqanpis 

maysaymanmi wiyakämun. 

34 34 (35) Tayta Dios munayyuq kashqanpita alabayay. Payqa 

munayninwanmi Israel runakunata yanapan. 

Azulyaraykaq ciëluchöpis munayyuqmi kaykan. 

35 35 (36) Templuncho Tayta Dios kushikuypaqmi kaykan. Kuyashqan Israel 

runakunataqa munayninwanmi yanapan. 

¡Tayta Dios alabash kaykuläsun! 

 

Salmo 69 
Lakikur Tayta Diosta manakushqan 

1 (1) Cantaqkunapa mandaqninpaqmi. Liriu waytakuna niyashqan cantupa tönunwan 
kay salmuta cantayanki. David qelqashqan salmu. 

1 1 (2) Salvaykalämay, Tayta Dios. Mayucho shenqaykaqnömi kaykä. 

2 2 (3) Suksukyaykaq sinigacho jatikaykaqnömi kaykä. Mayman 

jarurkunäpaqpis manami tarïsu. Jundu yakucho kaykaqnömi kaykä. 
Bunyaypa bunyar yaku apaykämaqtanömi mayaykä. 

3 3 (4) Sayjina qaparaylawanmi qasmayaskïpis. Kunkäpis fiyupami nanaykan. 

Tayta Diosta shuyakur rikachakuykälaptïmi nawïpis sakaskinna. 

4 4 (5) Chikimaqnïkunaqa aqsänömi yupaytapis mana atipaypaq kaykäyan. 

Achäquita mana ashipaykaptïmi paykunaqa chikiykäyäman. Manapis 
suwapaykaptïmi <<kutisimay>> nir tumpaykäyäman. 

5 5 (6) Tayta Dios, musyankimi mana cäsukuq kashqäta. Lapan 

jusalikushqätapis qam musyaykankimi. 

6 6 (7) Lapanta mandaq TAYTA DIOS, jusalikushqäpita qamman 

yärakamuqkunata ama jamurpaykuyäsunsu. Israel runakunata kuyaq Tayta 
Dios, jusalikushqäpita qamman yärakamuqkunata manakaqman ama 
churaykuyäsunsu. 

7 7 (8) Runakuna ashliyämaptinpis qamta kuyarmi upälakushkä. 

Penqakuylawanmi qaqläpis pukayashqaraq. 

8 8 (9) Wawqïkunapis noqapita witikurmi jäpa runatanöna rikayäman. 

Panïkunapaqpis mana reqishnami kaykä. 

9 9 (10) Templuykitaqa wanuy kawaymi respitasishaq. Qamta manakaqman 

churayäshushpayki noqatapis manakaqmanmi churaykäyäman. 

10 10 (11) Ayunar waqaptïpis runakuna jamuräyämanmi. 

11 11 (12) Lakikur qachqa mödanata jatikuptïpis lapanmi asipäyäman. 

12 12 (13) Pïmaypis washäta rimalarmi puriyan. Shinkash runakunapis 

penqakasimänan kashqami cantapäyäman. 

13 13 (14) TAYTA DIOS, sayno rurayämaptinpis qamlatami manakamü. Jukla 

yanapaykalämay, ari. Kuyapämashpayki manakamushqäta wiyaykalämay. 
Imaypis salvamashqaykino kananpis salvaykalämay. 

14 14 (15) Sinigaman jatikashno kaykashqäpita jorqaykalämay. 

Chikimaqnïkunapita salvaykalämay. Yaku rurincho kaykaqno kaykashqäpita 
jorqaykalämay. 

15 15 (16) Bunyaypa bunyar aywaykaq yaku apamänanta ama munaykulaysu. 

Jundu yaku ultamänanta ama kachaykalämaysu. 

16 16 (17) Ruwakamuptï wiyaykalämay, TAYTA DIOS. Qamqa seqaypa 

kuyakuqmi kaykanki. Kuyakuq kaynikiwan yanapaykalämay. 

17 17 (18) Sirviqniki kaykaptïqa noqapita ama pakakuykulaysu. Pasaypa 

nakaychömi kaykä. ¡Jukla yanapaykalämay! 

18 18 (19) Shamur salvaykalämay. Chikimaqnïkunapa makinpita 

jorqaykalämay. 

19 19 (20) Qam musyankimi wajupäyämashqanta, jamuräyämashqanta y 

manakaqman churayämashqanta. Musyaykankimi chikimaqnïkuna pï pï 
kayashqantapis. 

20 20 (21) Qayapäyämashqanpitami shonqüpis pasaypa jaqayash kaykan. 

Saymi imata ruranäpaqpis gänasnï ni kalpäpis kannasu. Kuyapämar 
yanapämänanpaq mayjina ashirpis manami pitapis tarishkäsu. 

21 21 (22) Mikuynïmanpis venënutami winapäyämash. Yakunaptïpis 

vinagritami upusiyämash. 

22 22 (23) Ali alilata mikuyänanpaq shuntakäyaptin castigaykulay. Banquëtita 

mikuyashqanpis paykunapaq trampa kaykuläsun. 

23 23 (24) Paykunapa nawinkunapis qaprayäsun. Chankankuna imaypis 

suksukyäsun. 

24 24 (25) Rabyashpayki paykunata castigaykulay. Paykunataqa chipyaq 

ushakaykasilay. 

25 25 (26) Wayinkunapis sunyaq rikakusun. Täyashqan toldunkunacho pipis 

amana täsunnasu. 

26 26 (27) Castigamashqaykita rikaykarmi ashliyäman. Nakasimashqaykita 

rikarmi asipäyäman. 

27 27 (28) Say niraq runakunataqa jusanman tupu castigaykulay. 

Paykunataqa ama perdonaypissu. 

28 28 (29) Jutinkuna qelqaraykaqtapis Libru de la Vïdapita börraykulay. 

Ali ruraqkunapa jutinkuna qelqaräyashqan librumanpis jutinkunata ama 
qelqaysu. 

29 29 (30) Noqaqa nakaycho karmi pasaypa lakikü. Yanapämar 

salvaykalämay, Tayta Dios. 

30 30 (31) Tayta Diospa jutinta joqarishpämi alabashaq. 

Agradëcikushpämi adorashaq. 

31 31 (32) Sayno alabaptïmi törukunata sacrificiupaq apamuptï 

kushikushqanpitapis TAYTA DIOS mas kushikunqa. 

32 32 (33) Salvamashqanta rikarmi lakish kaykaqkunapis kushikuyanqa. Tayta 

Diosta ashiqkunapis paymanmi yärakuyanqa. 

33 33 (34) TAYTA DIOSQA muchuqkuna manakushqanta wiyanmi. Payman 

yärakuqkunata prësu apakuyaptinpis manami qonqaykunsu. 

34 34 (35) ¡Jana pasapis, kay pasapis, Tayta Diosta alabayäsun! 

¡Lamarpis y saykunacho lapan kawaqkunapis, Tayta Diosta alabayäsun! 

35 35 (36) Tayta Diosmi Sión lömacho taq runakunata salvanqa. Saynölami 

Judácho kaykaq markakunatapis alsasinqa. Saychömi kuyashqan runakuna 
yapay täyanqa. 

36 36 (37) Tayta Diosta sirviqkunapita miraqkunami say markakunata 

chaskiyanqa. Tayta Diosta kuyaqkunami saycho täyanqa. 

 

Salmo 70 
Jukla yanapänanpaq Tayta Diosta manakushqan 

Salmo 40.13-17 

1 (1) Cantaqkunapa mandaqninpaqmi. David qelqashqan salmu. Tayta 
Diospa altarnincho inciensuwan qoshnisir kay salmuta cantayay. 

1 1 (2) TAYTA DIOS, salvaykalämay. Jukla shamur yanapaykalämay. 

2 2 (3) Wanusimayta yarpaqkunaqa penqakuyashpan uysuykachäyäsun. 

Mana aliman ishkinäta munaqkunaqa penqakuytukush qeshpikuyäsun. 

3 3 (4) Asipämaqkunapis penqakuyashpan aywakuyäsun. 

4 4 (5) Qamman yärakamuqkunaqa kushikuyäsun. Salvashqayki kaqkunaqa 

imaypis niyäsun: <<Tayta Dios alabash kaykuläsun>>. 

5 5 (6) Noqaqa lakish karmi ima ruraytapis kamäpaküsu. Jukla shamur 

salvaykalämay, Taytay. Qammi kanki yanapämaqnï y salvamaqnï. Jukla 
yanapaykalämay, TAYTA DIOS. 

 

Salmo 71 

Awkin runa Tayta Diosta manakushqan 

1 TAYTA DIOS, qamlamanmi yärakamü. Runakuna jamuräyämänanta ama 

kachapaykulaysu. 

2Alilata ruraq kaynikiwan salvaykalämay. Manakamushqäta wiyaykalämay. 

Jukla salvaykalämay. 

3Pakakunä qaqa kaykulay. Qammanmi imaypis amparakamü. 

Salvamänaykipaq kashqanta musyarmi yärakamü. Qammi sapämaqnï qaqa 
y amparakunä törri kaykanki. 

4Tayta Dios, achkay runakunapita sapaykalämay. Jusasapakunapita y 

wanusikuq runakunapita salvaykalämay. 

5Yärakamuptïmi ima desgraciapitapis sapämanki. Maqta kashqäpita pasami 

qamman yärakamushkä. 

6Mamäpa pachancho kaykaptïpis noqawanmi kaykashkanki. Qam 

munaptikimi yurishkäpis. Saymi imaypis alabashayki. 

7Lapanchöpis yanapämaptikimi wakin runakunapis noqano kawayta 

munaykäyan. 

8Lapanpaq munayyuq kaptikimi waran waran alabaykälar qoyarkü. 

9Awkinna kaptïpis ama qonqaykalämaysu. Kalpä manana kaptinpis ama 

kachaykalämaysu. 

10Wanusimayta munaqkunaqa shuntakaykurmi conträ wilanakuykäyan. 

11Paykuna nikäyan: <<Qatikachashpansi sarimushun. Diospis 

kachariykushnami. Manami pipis salvanqasu>>. 

12Tayta Dios, noqapita ama witikuysu. Jukla shamur yanapaykalämay. 

13Chikipämaqkunaqa penqaypaq wanusish kaykuyäläsun. Conträ 

sharkuqkunataqa kikinkunata asipaykuyäläsun. 

14Noqaqa imayyaqpis qamlatami shuyaraykäshayki. Waran waranmi 

alabashayki. 

15Qoyayninpami kuyapämar salvayämashqaykita wilakushaq. 

Ayka kuti salvamashqaykitapis manami yupayta atipäsu. 

16Admiraypaq rurashqaykitami wilakushaq. Japalayki imaypis ali ruraq 

kashqaykitami pïmaytapis wilapäshaq. 

17Tayta Dios, maqta kashqäpita pasami yachasimashkanki. Saymi 

admiraypaq rurashqaykikunata kananyaqpis wilakuykä. 

18Kanan wisan runakunata y paykunapita miraqkunatapis wilapäshaqraqmi. 

Awkinyar soquyash kaptïpis ama kachaykalämaysu. 

19Tayta Dios, manami pipis qamno alilata ruraq kansu. 

Admiraypaqkunatami rurashkanki. Manami pipis qammanqa tinkunsu. 

20Fiyupa nakayman y lakikuyman churarkamarpis yapaymi ali kawanäpaq 

yanapämanki. Wanunäpaqna kaykaptïpis yapaymi sharkasimankipaq. 

21Munayyuq kanäpaqmi yanapämankipaq. Yapaymi kushikasimankipaq. 

22Israel runakunapa santu Diosnin, sayno yanapämashqaykipitami 

arpakunata y salteriukunata tukapalanpa adorashayki. Himnukunata 
cantarmi alabashayki. 

23Salvamashqaykipitami lapan shonqüwan kushish alabashayki. 

24Desgracia päsamänanta munaqkunaqa pasaypa penqakushqami 

kaykäyan. Saymi ali ruraq kashqaykita imay hörapis parlaykäshaq. 

 

Salmo 72 
Mandaq reypaq Tayta Diosta manakushqan 

1a (1a) Salomón qelqashqan salmu. 

1 1 (1b) Tayta Dios, reyta yanapaykulay mandananpaq. Tantiyaykasilay mana 

jananpaypa pïmaytapis juzgananpaq. 

2Sayno yanapaptikimi kuyashqayki runakunata ali mandanqa. Pobrikuna 

quejakuyashqantapis shumaqmi arreglanqa. 

3Saymi may jirkacho taqkunapis jawka kawayanqa. 

4Yanapaptikimi muchuqkunapa favornin sharkunqa, pobrikunapa 

surinkunata salvanqa y nakasiqkunata ushakäsinqa. 

5Mandaq rey imayyaqpis kawaykuläsun. Intipis y killapis mana ushakaq 

kashqanno mandaq kayninpis mana ushakaq kaykuläsun. 

6Murupakuypaq y qewapaq tamyapis shulyapis bendición kashqanno 

pïmaypaqpis bendición kaykuläsun. 

7Ali mandaptin lapanpis jawka kawaykuyäläsun. Jana pasacho killa 

ushakashqanyaq imayyaqpis mandaykuläsun. 

8Lamarpa kuchunpita jukaq kuchunyaq mandaykuläsun. 

Éufrates mayupita intëru munduyaq mandaykuläsun. 

9Sunyaq jirkacho taq contrankunapis paypa puntanman qonqurpakuyäsun. 

10Maysay nacionpitapis reykuna shamur qaraykunata apayämusun. Tarsis 

nacionpita, lamar simpancho kaykaq nacionkunapita, Sabá nacionpita y 
Seba nacionpitapis qaraykunata apakurkur shayämusun. 

11Lapan reykuna puntanman qonqurpakuyäsun. Lapan nacioncho taq 

runakunapis payta sirviyäsun. 

12Reyqa muchuqkuna manakuyaptin yanapanqami. Pïninpis mana 

kaqkunapapis favornin sharkunqami. 

13Humildikunataqa kuyapanqami. Muchuqkunataqa wanuypitapis 

sapanqami. 

14Nakasiq runakunapa makinpitapis jorqunqami. Maqakuq runakunapitapis 

salvanqami. Nakaycho kaq runakunata pasaypami kuyan. 

15Reyqa aska wata kawaykuläsun. Sabá nacionpita qorita apapäyämusun. 

Imaypis paypaq Tayta Diosta manakuyäsun. Paytaqa pïmaypis alabasun. 

16Mandashqan nacioncho trïgu shumaq wayuykuläsun. Intëru 

jirkakunachöpis kichkiyparaq kaykuläsun. Líbanuchönöraq loqluypa loqlur 
winaykuläsun. Runakunapis jachakunanöraq askaman mirayäsun. 

17Mandaq rey alita rurashqankunata imaypis yarparäyäsun. 

Ali rey kashqanta ama qonqayäsunsu. Lapan nacionkunapis paypita 
bendicionta chaskiyäsun. Maysaychöpis payta alabayäsun. 

18Israel runakunata kuyaq TAYTA DIOS alabash kaykuläsun. Paylami 

imaykatapis espantaypaq kaqkunata ruran. 

19Imayyaqpis alabash kaykuläsun. Munayyuq kashqanta intëru kay pasacho 

pïmaypis musyaykuläsun. 

¡Amén! ¡Sayno kasun! 

20Isaípa surin David manakur Tayta Diosta alabashqan kaychömi ushakan. 

 

Salmo 73 
Libru 3 
Salmo 73—89 

Tayta Diosman yärakushqan lapanpitapis mas ali kashqan 
1a (1a) Asaf qelqashqan salmu. 

1 1 (1b) Israel runakunataqa Tayta Dios kuyanmi. Shonqunkunacho imaypis 

alilata yarpaqkunataqa shumaqmi yanapan. 

2Sayno kaykaptinmi noqaqa ichiklapa Tayta Diospita witikushkäsu. 

3Jusalikuq runakuna rïcuyäyashqanta rikarmi fiyupa envidiakurqä. 

4Paykunataqa manami qeshyalapis sarinsu. Wanuytapis manami 

yarpäyansu. 

5Wakin runakunanöqa manami nakayansu. Manami ima desgracialapis 

päsansu. 

6Runa tukuyashpanmi orgullösu puriykäyan. Runa mayinta 

atacayänanpaqpis kamarikushqami kaykäyan. 

7Imaykankunapis kaptinmi werayaylawan nawinkunapis saltananraq. 

Pasaypa lutan ruraykunalamanmi churakash kaykäyan. 

8Pïmaytapis manakaqmanmi churayan. Pitapis maqayänanpaq o 

wanusiyänanpaq juraparmi puriyan. 

9Tayta Diospa contranmi parlayan. Runa mayinpapis contranmi sharkuyan. 

10Sayno kaykäyaptinpis paykunataqa runakuna alabayanmi. Imata 

niyashqantapis criyiyanmi. 

11Say yaqa runakunaqa nikäyan: <<¿Imanöpataq lapantaqa Dios 

musyanqa? ¿Imanöpataq jana pasacho kaykarqa rikaykamunman?>> 

12Saynömi yaqa runakuna kaykäyan. Sayno karpis paykunaqa mana 

nakaylapami rïcuyaykäyan. 

13Noqaqa walälami mana jusalikuypa kawaykä. Yanqalapaqmi lutanta mana 

ruraypa kawaykä. 

14Waran waranmi mana alikuna päsaykäman. Cada tutami nakaykä. 

15Sayno kaptinpis say yarpashqäkunata manami parlaküsu. Saykunata 

parlarqa kuyashqayki runakunata rabyanäsïmanmi karqan. 

16Yaqa runakuna imanir ali kawayashqanta manami tantiyayta kamäpaküsu. 

17Tayta Diospa templunman aywarraqmi tantiyakurqä. Saychöraqmi say 

runakuna imano ushakäyänanpaq kayashqanta tantiyashkä. 

18Paykunaqa pasaypa peligruchömi kaykäyan. Ushakash kayänanpaqmi 

Tayta Dios destinash. 

19Paykunaqa elaqpitami asulash kayanqa. Mansariylawanmi ushakäyanqa. 

20Runa sueñushqanta qonqashqannömi paykunapis qonqakash kayanqa. 

Sayno kayanqa castigaptikimi, Tayta Dios. 

21Shonqü pasaypa rabyanaptinmi jaqayash karqä. 

22Mana tantiyakuq upa runa karmi nawpaykicho uywano karqä. 

23Sayno kaptïpis qammi yanapämanki. 

Aluq kaq makïpitami jancharämanki. 

24Yäsikuynikiwanmi shumaq tantiyasimanki. Nirkurmi gloriaman 

pushakamankipaq. 

25Jana pasachöpis qamlami salvamaqnï kaykanki. Kay pasachöpis 

makikicho karmi kushish kawashaq. 

26Kalpä ushakaptinpis y shonqü fiyupa lakikuptinpis qammi imaypis valorta 

qoykämanki. Kikikimi herenciä imayyaqpis kaykanki. 

27Qampita witikuqkunataqa ushakäsinkimi. Mana cäsukushuqnikikunataqa 

elaqäsinkimi. 

28Noqami isanqa qamlaman imaypis yärakamushaq. Qamman 

yärakamushqäqa lapanpitapis mas alimi kaykan. Qammi kaykanki 
sapämaqnï, TAYTA DIOS. Yanapämashqaykitami pïmaytapis wilapäshaq. 

 

Salmo 74 
Kuyashqan runakunata salvananpaq manakushqan 

1a (1a) Asaf qelqashqan salmumi. 

1 1 (1b) Tayta Dios, ¿japanlanasuraq kachariykayämashkanki? Majädaykicho 

uyshaykino kaykäyaptïqa ¿imanirtaq fiyupa rabyakurkushkanki? 

2Unaypita akrashqayki runakuna kaykäyaptïqa yarparkayälämay. 

Herenciayki kayänäpaqmi salvayämarqayki. Sión lömacho tashqayki templu 
rayku yanapaykayälämay. 

3Templucho kaqkunatapis lapantami contraykikuna ushakäsiyash. 

Juchusiyashqanta rikanaykipaq shamuykulay. 

4Templuykita juchurkasirmi kushikuyashpan qaparäyash. 

Bandërankunatapis saymanmi jawikurkuyash. 

5Paykunaqa imayka muntita saquqnömi templuykita juchusiyash. 

6Tablakunacho kuyaylapaqta laqlaypa adornayashqantapis jächawan y 

pïcuwanmi ushakäsiyash. 

7Saynömi templuykita rupasir ushayash. Täkunayki templuta manakaqman 

churarmi lapanta juchusir ushayash. 

8Say runakunaqa chipyaq elaqäsiyämaytami yarpäyan. Kay nacionchöqa 

qamta adoranäpaq shuntakäyänä wayikunatapis lapantami rupasiyash. 

9Bandëraqkuna palpalyaqtapis mananami rikayänasu. Profëtakunapis 

mananami kayannasu. Manami musyayäsu imayyaq sayno kayänäpaq 
kashqantapis. 

10Tayta Dios, ¡imayyaqraq chikimaqnïkuna wajupaykäyämanqa! 

¡Imayyaqraq washaykitapis rimaykäyanqa! 

11¿Imanirtaq yanapäyämankinasu? ¿Imanirtaq makiki oqlash 

rikaraykäyämanki? 

12Tayta Dios, unaypita pasami mandamaqnï rey kaykanki. Kay markacho 

aska kutimi chikimaqnïkunata vincishkanki. 

13Lamar yakutapis munaynikiwanmi ishkayman rakirqayki. Lamarcho 

mansaypaq uywakunapa umantapis shaturqaykimi. 

14Leviatán waräkuypa umankunatapis lapirirqaykimi. Nirkurmi sunyaq 

jirkacho taq uywakuna mikuyänanpaq jitaparirqayki. 

15Mayu kananpaqmi yakutapis pashtasimurqayki. Mana sakiq 

mayukunatapis sakisirqaykimi. 

16Junaqtapis sakaytapis kamashkankimi. Killatapis intitapis kamashkankimi. 

17Pasa maypita mayyaq kananpaqpis señalta churashkankimi. Usya 

killatapis y tamya killatapis kamashkankimi. 

18 TAYTA DIOS, contraykikuna ashliykäyäshunkimi. Yaqa runakuna contrayki 

parlayashqanta ama perdonaysu. 

19Noqakunataqa ama qonqaykayämaysu. Kulkushkunanömi pasaypa 

mansariyä. Jirka uywa niraq fiyu runakunapa makinman ama 
kachaykayälämaysu. 

20Kay nacionchöqa maysaychöpis lutankunalatami ruraykäyan. 

Noqakunawan pactu rurashqaykita yarpar yanapaykalämay. 

21Nakasiyämänanta ama kachapaykulaysu. Pobrikuna y humildi kaqkuna 

alabayäshunaykipaq yanapaykulay. 

22Tayta Dios, makikicho kaykäyaptïqa jukla yanapaykayälämay. Say yaqa 

runakunaqa cadalami qampa contrayki sharkuykäyan. 

23Chikishuqniki runakunaqa contraykimi imaypis parlaykäyan. Sayno 

kayashqanta rikaykarqa jukla yanapaykayälämay. 

 

Salmo 75 
Runakunata Tayta Dios juzgananpaq nishqan 

1 (1) Cantaqkunapa mandaqninpaqmi. Ama ushakäsiysu niyashqan cantupa tönunwan 
kay salmuta cantayanki. Asaf qelqashqan salmu. Cantanansipaqmi. 

1 1 (2) Qamtami imaypis agradëcikuyä, Tayta Dios. Imaypis qamtami päkilä 

niyä. Yanapäyämashqaykipitami jutikita joqarir qamta alabayä. 

2 2 (3) Tayta Dios kaynömi nin: <<Tiemputa jitashqä junaqmi runakunata 

mana jananpaypa juzgashaq. 

3 3 (4) Kay pasa kuyuptin runakuna mansariyaptinpis noqami pasapa 

cimientunta sararaykä.Selah 

4 4 (5) Orgullösukunatami nï: <Ama runa tukuyaysu>. Yaqakunatanami nï: 

<Ama orgullösu kayaysu. 

5 5 (6) Runakuna respitayäshuptiki ama runa tukuyaysu. Yachaq tukuypa ama 

parlayaysu> >>. 

6 6 (7) Ali rikash kayqa manami inti jeqamunanläpitasu, ni inti jeqananläpitasu 

ni sunyaq jirkaläpitasu shamun. 

7 7 (8) Saypa trukanqa lapantapis juzgaq Tayta Diospitaraqmi shamun. Paymi 

runakunata juzgar wakinta castigan y wakintana ali rikan. 

8 8 (9) TAYTA DIOSMI castïgun winaraykaq cöpata aptaraykan. Cöpa juntami 

paypa rabyaynin kaykan. Maysaycho taq yaqa runakunata castigarmi say 
cöpata ushaypa upusinqa. 

9 9 (10) Noqaqa Jacob yärakushqan Tayta Diospitami imaypis wilakushaq. 

Alabanzakunawanmi imaypis cantapäshaq. 

10 10 (11) Yaqa runakunataqa autoridä kaynintapis qechunqami. 

Ali runatami isanqa autoridä kananpaq churanqa. 

 

Salmo 76 
Tayta Dios munayyuq kashqan 

1 (1) Cantaqkunapa mandaqninpaqmi. Cuerdayuq instrumentuta tukar kay salmuta 
cantayanki. Asaf qelqashqan salmu. 

1 1 (2) Judá nacioncho lapanmi musyayan Tayta Dios kashqanta. Israel 

nacionchöpis pïmaymi musyayan Tayta Dios poderösu kashqanta. 

2 2 (3) Jerusalénchömi templun kaykan. Sión lömachömi pay tan. 

3 3 (4) Sayman atacaq chaqkunata vincirmi flëchankunata, escüdunkunata, 

espädankunata y lapan armankunatapis pakir usharqan.Selah 

4 4 (5) Lapanpitapis mas munayyuqmi kaykanki, Tayta Dios. 

Aska uywayuq jirkapitapis qamqa mas kuyaypaqmi kaykanki. 

5 5 (6) Ali chölu kaqkunatapis lapantami ushakäsirqayki. Munayyuq karpis 

manami ima ruraytapis kamäpakuyarqansu. Paykunataqa chipyaqmi 
wanusirqayki. 

6 6 (7) Jacob yärakushqan Tayta Dios, qam olquptikimi carrëta 

manijaqkunapis y cawallukunapis mansakäyashpan chiyakaskiyarqan. 

7 7 (8) ¡Qamqa pasaypa mansariypaqmi kaykanki! Rabyakuptikiqa ¿piraq 

nawpaykicho kaykanman? 

8 8 (9) Jusalikuqkunata castiganaykipaq kashqanta jana pasapita pasami 

musyaykäsinki. Kay pasacho lapan runakunapis mansarirmi upälakuyan. 

9 9 (10) Sayno mansariyan kay pasacho juzganaykipaq kashqanta musyarmi. 

Juzgashpaykimi nakaykaqkunapa favornin sharkunki.Selah 

10 10 (11) Saynöpami rabyash kaykaq runakunapis alabayäshunki. 

Castïguykipita qeshpiqkunaqa tantiyakuyashpanmi alabayäshunki. 

11 11 (12) TAYTA DIOSNINSITA promitishqaykita imaypis cumpliyay. Vecïnunsi 

nacionkunapis paypaq ofrendakunata apayämusun. Payqa mansariypaqmi 
castigan. 

12 12 (13) Paymi mandaq autoridäkunatapis wanurasin. Kay pasacho kaq 

reykunapis payta mansayanmi. 

 

Salmo 77 
Tayta Dios espantaypaq kaqkunata rurashqan 

1 (1) Cantaqkunapa mandaqninpaqmi. Jedutúnpaqmi. Asaf qelqashqan salmu. 

1 1 (2) Lapan shonqüwanmi Tayta Diosta manakü. Wiyamänanpaqmi payta 

ruwakü. 

2 2 (3) Lakikushqä hörami Tayta Diosta ruwakü. Sakaykunapapis makïta 

joqarkurmi manakü. Sayno manakuykarpis pasaypami lakikü. 

3 3 (4) Ima ruraytapis mana kamäpakurmi Tayta Diosta waqapä.Selah 

4 4 (5) Tayta Dios, qampaq yarpachakurmi punuytapis tarïsu. Mayjina 

yarpachakurpis manami ima niytapis kamäpaküsu. 

5 5 (6) Nawpata yanapäyämashqaykitami yarparaykä. Unayna päsakash 

kaptinpis yarparaykämi. 

6 6 (7) Sakaykuna qamta alabashqätami yarparkü. Saymi shonqulächo 

yarpachakuskir nï: 

7 7 (8) <<¿Saynölasuraq Tayta Dios rabyash kaykanqa? ¿Mananasuraq 

yapay kuyapaykamäshun? 

8 8 (9) ¿Kuyakuq kayninpis ushakäkushnasuraq? Promitishqanta 

¿japanlasuraq qonqaykush? 

9 9 (10) ¿Kuyapäkuq kayninta qonqaykushsuraq? ¿Fiyupa rabyaywansuraq 

kuyapäkuyninpis ushakäkush?>>Selah 

10 10 (11) Saymi nirqä: <<Poderyuq Tayta Diosqa manami unaynönasu 

kuyakuq kaykan>>. Sayno nirmi fiyupa lakikurqä. 

11 11 (12) Sayno lakikuykashqächömi yarparkurqä admiraypaq unay 

rurashqaykikunata. 

12 12 (13) Lapan rurashqaykitami yarpäshaq. Munaynikiwan 

rurashqaykikunata manami qonqäshaqsu. 

13 13 (14) Tayta Dios, rurashqaykiqa lapanpis alimi. Qammanqa manami 

mayqan diospis tinkunsu. 

14 14 (15) Qammi mansariypaq kaqkunata ruranki. Wakin nacionkunatami 

musyasishkanki munayyuq kashqaykita. 

15 15 (16) Munaynikiwanmi kuyashqayki runakunata jorqamushkanki. 

Paykunaqa Jacobpita y Josépita miraqkunami kaykäyan.Selah 

16 16 (17) Tayta Dios, lamar yakupis rikashushpayki fiyupami mansakarqan. 

Mas jundunnincho kaykaq yakupis suksukyarqanmi. 

17 17 (18) Pukutarmi tamyamurqan. Ciëluchömi maqakuypis wiyakämurqan. 

Intërupami elqukuypis chilapyämurqan. 

18 18 (19) Löcu wayra rurinchömi maqakuyniki pashtashqanpis wiyakämurqan. 

Elqukuynikipa asikyayninwanmi pasapis rikakarqan. Temblorwanmi pasapis 
fiyupa kuyurqan. 

19 19 (20) Lamar chawpinpami nänita rurarqayki. 

Aska yaku chawpinpami aywarqayki. Yupikitaqa pipis manami tarirqansu. 

20 20 (21) Uyshata pusharaqnömi kuyashqayki runakunata pusharqayki. 

Moiséswan y Aarónwanmi paykunata pushasirqayki. 

 

Salmo 78 
Kuyashqan runakunata Tayta Dios ali rikashqan 

1a (1a) Asaf qelqashqan salmumi. 

1 1 (1b) Marka mayikuna, yachasishqäta shumaq chaskikuyay. Wilapaptï 

shumaq wiyayämay. 

2Imamanpis tinkusiypami yachasiyäshayki. Unay päsashqankunata 

musyayänaykipaqmi wilapäyäshayki. 

3Saykunata musyansi awilunsikuna wilapämaptinsimi. 

4Saykunataqa wamransikunata wilapäshun. TAYTA DIOS munayyuq 

kashqanta musyasishun. Munayninwan mansariypaq rurashqankunata 
wilapäshun. 

5Jacobpita miraqkunatami Tayta Dios leyninkunata entregarqan. Say 

leykunachömi tantiyasirqan Israel runakuna imanöpis kawayänanpaq. 
Paykunatami nirqan wamrankunata yachasiyänanpaq. 

6Saynöpami qepa yuriqkunapis musyayanqa. Say qepa yuriqkunapis 

wamrankunatami yachasiyanqa. 

7Noqansipis sayno yachasishqami wamransikuna Tayta Diosman 

yärakuyanqa. Tayta Dios yanapashqantapis manami qonqäyanqasu. Paypa 
mandamientunkunatapis lapantami cumpliyanqa. 

8Unay kaq ayllunsikunano mana cäsukuq y mana wiyakuq manami 

kayanqasu. Unay ayllunsikunaqa mana wiyakuq chukru shonqumi kayarqan. 
Paykunaqa roqu rinrimi kayarqan. Sayno karmi Tayta 
Dioswan pactu rurayashqantapis cumpliyarqansu. 

9Efraín trïbu runakunaqa flëchayta yachaq soldädukunami kayarqan. Sayno 

kaykarpis guërrapita qeshpirmi aywakuyarqan. 

10Tayta Dioswan pactu rurayashqantapis manami cumpliyarqansu. 

Yachasishqantapis manami wiyakuyarqansu. 

11Tayta Dios yanapashqantapis qonqaykuyarqanmi. Espantaypaq milagru 

rurashqantapis qonqakuykuyarqanmi. 

12Unay ayllunsikuna rikaykaptinmi espantaypaq kaqkunata Tayta Dios 

rurarqan. Sayno rurarqan Egiptucho kaykaq Zoán partichömi. 

13Lamarta ishkayman rakirirmi chawpinpa paykunata päsasirqan. 

Päsayänanpaqmi lamar yakuta ishkayman rakishpan tapiatano ichiräsirqan. 

14Junaqpami pukutaywan pusharqan. Sakaypanami rupaykaq ninawan 

pusharqan. 

15Sunyaq jirkachömi qaqatapis shilikäsirqan. Upuyänanpaqmi aska yakuta 

pashtasimurqan. 

16Qaqapita pashtasimuptinmi mayunöraq yaku aywarqan. 

17Sayno yanapaykaptinpis paykunaqa Tayta Diospa contranmi 

sharkuyarqan. Sunyaq jirkachömi poderyuq Tayta Diosta rabyanäsiyarqan. 

18Munashlanta mikuyta munarmi kikinkuna munayashqanta Tayta Diosta 

rurasiyta munayarqan. 

19Tayta Diospa contran parlarmi niyarqan: <<Kay sunyaq jirkachöqa 

¿maypitataq mikuyta kamaripämäshun? 

20Musyansimi Tayta Dios qaqata shilikäsiptin mayunöraq yaku 

yarqamushqanta. Sayno rurash karpis ¿maypitataq mikuyta 
kamaripämäshun? 

Aysatapis ¿maypitataq kamaripämäshun?>> 

21Sayno parlayashqanta wiyarmi TAYTA DIOS pukayayparaq rabyakurqan. 

Jacobpita miraq runakunapaqmi pukayayparaq rabyakurqan. 

22Paykunaqa Tayta Diosman manami yärakuyarqansu. Yanapänanpaq 

kashqantapis manami criyiyarqansu. 

23Sayno kayaptinpis Tayta Diosqa paykunamanmi pukutayta kachamurqan. 

Ciëlu punkutapis kikinmi kicharqan. 

24Kuyashqan runakunapaqmi tamyatano manáta shikwasimurqan. Sayqa 

jana pasapita shikwamuq mikuymi karqan. 

25 Angilkuna mikuyashqan tantatami mikuyarqan. Pacha junta 

mikuyänanpaqmi Tayta Dios mikuyta kamaripämurqan. 

26Saynölami inti jeqamunan kaqläpita y sur kaqläpita wayrata 

wayräsimurqan. 

27Say wayrawanmi codornizkunata chäsirqan. Saynöpami lamar kuchuncho 

aqushanöraq saysika aysa karqan. 

28Say codornizkunatami Tayta Dios chäsirqan runakuna taykäyashqan 

campamentuman. Toldunkuna nawpanmanmi tishyayparaq chäsirqan. 

29Saymi pasaypa melanäyashqanyaq mikuyarqan. Saynömi Tayta Diosqa 

manakuyashqanta kamariparqan. 

30Wakintaqa pachan manaraq juntaptinmi y aysata sayraq kachuykäyaptinmi 

31Tayta Dios rabyakushpan ushakäsirqan. Mas kalpayuq kaq runakunatami 

wanurasirqan. Israel runakunacho mas ali chölu kaq runakunatami 
ushakäsirqan. 

32Sayta rikaykarpis kashlanmi jusalikuyarqan. Milagrukunata rurashqanta 

rikaykarpis manami Tayta Diosman yärakuyarqansu. 

33Saymi Tayta Dios paykunata jämaytanöla desgraciawan ushakäsirqan. 

34Wakinta wanusishqanta rikaykurraqmi Tayta Diosman yärakuyarqan. 

Saynöparaqmi lapan shonqunkunawan perdonta manakuyarqan. 

35Saynöpis yarpäyarqan Tayta Dios qaqano sapaqnin kashqanta. Saynölami 

yarpäyarqan poderyuq Tayta Dios salvaqnin kashqanta. 

36Sayno yarpaykarpis paykunaqa Tayta Diosta lulapäyarqanmi. 

37Tayta Diosta cäsukuyänanpaq promitirkurpis manami cäsuyarqansu. Tayta 

Dioswan pactu rurayashqantapis manami cumpliyarqansu. 

38Sayno kayaptinpis paykunata Tayta Dios kuyaparqanmi. 

Jusalikuyashqanta perdonarmi ushakäsirqansu. 

Aska kuti pasaypa rabyarpis manami castigarqansu. Rabyashpanpis 
pacienciakurqanmi. 

39Runala kayashqanta musyarmi kuyaparqan. Wayrano päsaqla kayaptinmi 

kuyaparqan. 

40Paykunaqa aska kutimi Tayta Diospa contran sharkuyarqan. 

Aska kutimi sunyaq jirkacho payta rabyanäsiyarqan. 

41Yaparir yaparirmi Tayta Diosta tentayarqan munayashqanta rurapänanpaq. 

Saynöpami santu Diosninta fiyupa rabyanäsiyarqan. 

42Tayta Dios munayyuq kashqantapis qonqaykuyarqanmi. Chikiqninkunapa 

makinpita salvashqantapis manami yarpäyarqannasu. 

43Saynöpis manami yarpäyarqannasu Egiptucho kaykaq Zoán particho 

mansariypaq milagrukunata rurashqanta. 

44Saychömi mayukunatapis yawarman tikrasirqan. Saymi Egiptucho taq 

runakuna upuyta melanäyarqan. 

45Upakurukunatapis y rasakkunatapis tishyayparaqmi paykuna 

täyashqanman juntäsirqan. 

46Chukluskunatapis yurisirqan chakracho mikuyta ushayänanpaqmi. Lapan 

murupakuyashqanta winaykämuqlatami chipyaq ushayarqan. 

47Runtu tamyawanmi üvakunatapis ushakäsirqan. Qajapawanmi 

hïguskunatapis chipyaq ushakäsirqan. 

48Runtu tamyawan y maqakuywanmi wäkakunatapis y uyshakunatapis 

wanusirqan. 

49Tayta Diosmi rabyashpan Egipto runakunata sayno castigarqan. 

Wanusikuq angilkunatami paykunaman kacharqan. 

50Mana kuyapaypami paykunata ushakäsirqan. Perdonananpa trukan 

wanusirqanmi. 

51Saymi Egiptucho lapanpa qechpa olqu surinkunata ushakäsirqan. 

52Saypitanami kuyashqan Israel runakunata uyshata misiq runano Egiptupita 

jorqamurqan. Sunyaq jirkapami paykunata pushamurqan. 

53Mana mansakuyänanpaqmi shumaq pushamurqan. Chikiqninkunatami 

isanqa lamar ultakurpurqan. 

54Saypitami kuyashqan runakunata promitishqan nacionman pushamurqan. 

Paykunata qoykunanpaqmi saycho taq runakunata kikin ushakäsirqan. 

55Kuyashqan runakunapa nawpanpitami say runakunata qarqurqan. 

Paykunapa chakrankunata y markankunatami Israel runakunatana aypurqan. 

56Sayno yanapaykaptinpis poderyuq Tayta Diosta tentar pasaypami 

rabyanäsiyarqan. Tayta Dios nishqantapis manami cäsukuyarqansu. 

57Unay ayllunkunanömi paykunapis Diosta promitiyashqanta 

cumpliyarqansu. Flëcha wiksu kashqannömi paykunapis kayarqan. 

58Markakunacho altarkunata rurarmi Tayta Diosta rabyanäsiyarqan. 

Ïdulukunata adorayashpanmi ajanäsiyarqan. 

59Sayta rikarmi Tayta Dios fiyupa rabyakurkurqan. Israel runakunata 

kacharirmi manana yanaparqannasu. 

60Kay pasacho täkunan tolduntapis kachariykurqanmi. Silo markacho kaykaq 

tolduncho mananami tarqannasu. 

61Contran runakuna apakuyänanpaqmi Pactu Babulta kachaparirqan. 

62Kuyashqan runakunata espädawan wanusiyänanpaqmi kachapariykurqan. 

63Nina rupar ushaqnöraqmi maqtakunatapis guërracho wanusir ushayarqan. 

Saymi jipashkuna casarayänanpaq maqtakunapis karqannasu. 

64Cürakunatapis espädawan wanusirmi ushayarqan. Viüdankunapis 

wanusiyänanta mansarirmi lütuyarqannasu. 

65Saypitanami punukashno kaykashqanpita tantiyakurir kuyashqan 

runakunata Tayta Dios yapay yanaparqan. Vïnuta upurkur valorta sariq 
runanömi 

66chikiqninkunata Tayta Dios vincir qatikacharqan. Saynöpami say 

chikiqninkuna imayyaqpis penqaycho kayanqa. 

67Tayta Dios manami munarqannasu Josépita miraq Efraín trïbu runakuna 

täyashqan particho templun kananta. 

68Saypa trukanqa Judá trïbu runakuna täyashqan partitanami akrarqan. 

Saychömi kuyashqan Sión lömata akrarqan templunta sharkasipäyänanpaq. 

69Templunta sharkasirmi jana pasayaq altuynin kananpaq sharkasirqan. Kay 

pasano mana ushakaq kananpaqmi sharkasirqan. 

70Uyshan qatish purikuykaqtami sirviqnin Davidta akrarqan. 

71Jacobpita miraq kuyashqan Israel runakunata rikananpaqmi uyshata misir 

puriykaqta akrarqan. 

72Saymi Davidqa lapan shonqunwan paykunata shumaq rikarqan. Shumaq 

yarpachakuykurmi paykunata pushararqan. 

 

Salmo 79 
Jerusalénta juchusiyashqanpita lakikushqan 

1a (1a) Asaf qelqashqan salmu. 

1 1 (1b) Tayta Dios, contrayki sharkuq nación runakunami markaykiman 

yaykayämush. Sagrädu templuykimanpis mana respitaypami yaykuyash. 
Jerusaléntapis raqälatanami kachaykuyash. 

2Sirvishuqnikikunapa ayantapis wiskurkuna y munti uywakuna 

mikuyänanpaqmi jitariyash. 

3Yakutanöraqmi yawarnintapis intëru Jerusaléncho mashtayash. 

Ayakunata pampananpaq manami pipis karqansu. 

4Sayta musyaykurmi vecïnü nación runakunapis kushipäyämashpan 

asipäyäman. Saynöpis manakaqmanmi churayäman. 

5 TAYTA DIOS, ¡imayyaqraq noqakunawan rabyashla kaykanki! 

¿Saynölasuraq imayyaqpis rabyash kaykanki? 

6Rabyash karqa contrayki sharkuq nación runakunata castigaykulay. 

Paykunaqa manami cäsuyäshunkisu ni jutikitapis manami joqariyansu. 

7Paykunami Jacobpita miraqkunata wanusir ushayash. Kay nacioncho 

markakunatapis raqälatami kachaykuyash. 

8Unay ayllükuna jusalikuyashqanpita ama castigaykayälämaysu. Fiyupa 

lakish kaykashqäta rikaykarqa jukla yanapaykayälämay. 

9Salvakuq Tayta Dios, kuyapaykayälämay. Perdonayämashpayki 

salvaykayälämay. Saynöpami pïmaypis tantiyakuyanqa promitishqaykita 
cumpliq kashqaykita. 

10Wakin nación runakunami nikäyan: <<¿Maychötaq Diosnin kaykan?>> 

Sirvishuqnikikunata wanusiyashqanpita paykunatapis ushakaykasilay. 
Paykunatapis castigashqaykita pïmaypis musyaykuläsun. 

11Prësukuna manakayämushushqaykita wiyaykulay, ari. Wanusish 

kayänanpaq kaykaqkunata munaynikiwan salvaykuy, ari. 

12Tayta Dios, vecïnü nación runakuna contrayki parlayashqanpita qanchis 

kuti castigaykulay. 

13Noqakunaqa kuyashqayki runakunami kaykäyä. Majädaykicho kaykaq 

uyshaykikunami kaykäyä. Imaypis agradëcikuyäshaykimi. Mana kachaypami 
imaypis alabayäshayki. 

 

Salmo 80 
Yapay yanapänanpaq Tayta Diosta manakushqan 

1 (1) Cantaqkunapa mandaqninpaqmi. Liriu waytakuna niyashqan cantupa tönunwan 
kay testimoniu salmuta cantayanki. Asaf qelqashqan salmu. 

1 1 (2) Israel runakunapa misiqnin Tayta Dios, wiyaykayälämay. Uysha 

misiqnömi Josépita miraqkunata ali rikaykanki. Querubinkuna chawpincho 
jamarashqaykipita pasa wiyaykayälämay. 

2 2 (3) Efraín, Manasés y Benjamín trïbu runakunata yanapaykulay. Shamur 

munaynikiwan salvaykayälämay. 

3 3 (4) Tayta Dios, nawpata yanapäyämashqaykinöla kananpis 

yanapaykayälämay. Mana rabyakuylapa salvaykayälämay. 

4 4 (5) Munayyuq TAYTA DIOS, kuyashqayki runakuna ruwakuyäshuptikipis 

¡imayyaqraq rabyashla kaykanki! 

5 5 (6) Lakikuylawanmi shonqükunapis kutapakash kaykan. Seqaypa waqarmi 

weqiläkunata upuykäyäpis. 

6 6 (7) Vecïnü nación runakuna kushipäyämänanpaqmi kachariyämashkanki. 

Chikimaqnïkunapis asipaykäyämanmi. 

7 7 (8) Munayyuq Tayta Dios, nawpata yanapäyämashqaykinöla kananpis 

yanapaykayälämay. Mana rabyakuylapa salvaykayälämay. 

8 8 (9) Egiptupitami üva plantatapis apamurqayki. Juk nación runakunata 

qarquskirmi plantarqayki. 

9 9 (10) Chakrata shumaq kamariskir plantaptikimi ruriyaq jaqwäkurqan. 

Ali winarmi intëru nacionman juntarqan. 

10 10 (11) Copösuyarmi jirkakunatapis lantuyninwan saparqan. 

Rämankunawanmi jatusaq cedru jachakunatapis saparkurqan. 

11 11 (12) Rämankunapis lamaryaqmi ayparqan. Chinkimushqanpis Éufrates 

mayuyaqmi charqan. 

12 12 (13) Kananqa ¿imanirtaq qenchankunata taqurishkanki? Nänipa päsaq 

jäpa runakunapis lutami palakuyan. 

13 13 (14) Sima kuchikunapis panatarmi ushakuyan. Jirka uywakunapis 

mikurmi ushakuyan. 

14 14 (15) Munayyuq Tayta Dios, kutiykalämuy. Jana pasapita 

yanapaykayälämay. Shamur plantashqayki üvata shumaq rikaykulay. 

15 15 (16) Kikikimi say üvata plantarqayki. Sheqlimuqkuna shumaq 

winananpaq kikikimi uryarqayki. 

16 16 (17) Say üva plantaykitami chipyaq rupasir ushayash. Sayno 

rurayashqanpita castigaykulay. 

17 17 (18) Rey kananpaq churashqayki runata isanqa yanapaykulay. 

18 18 (19) Noqakunaqa qammanmi imaypis yärakayämushaq. 

Salvayämaptikimi jutikita joqarir imaypis alabayäshayki. 

19 19 (20) Munayyuq TAYTA DIOS, nawpata yanapäyämashqaykinöla kananpis 

yanapaykayälämay. Mana rabyakuylapa salvaykayälämay. 

 

Salmo 81 



1165 

 

 
© 2018  Wycliffe Bible Translators, Inc. 

  
 

 

Fiestacho cantananpaq alabanza 
1 (1) Cantaqkunapa mandaqninpaqmi. Üvata jarur cantayashqayki tönuwan kay 
salmuta cantayanki. Asaf qelqashqan salmu. 

1 1 (2) ¡Tayta Diosta kushish alabashun! Paymi ima desgraciapitapis 

sapämansi. Jacob yärakushqan Tayta Diosta kushish alabashun. 

2 2 (3) Panderëtakunata tukapalanpa cantashun. 

Arpatapis salteriutapis waqay waqaytaraq tukapalanpa alabashun. 

3 3 (4) Lulu killachöpis y llena killachöpis cornëtata tukashun. Say junaqkuna 

jatun fiestata rurashun. 

4 4 (5) Israel runakuna alabanansipaqmi Jacob yärakushqan Tayta Dios 

nimarqansi. 

5 5 (6) Egiptupita jorqarkamurmi alabayänanpaq Josépita miraq unay 

ayllunsikunata Tayta Dios nirqan. Imaypis mana wiyashqä vozpami kayno 
nimuqta wiyarqä: 

6 6 (7) <<Pasaypa nakaykäsiyäshuptikimi qamkunata jipimurqä. Fiyupa 

aruykäsiyäshuptikimi qamkunata jorqamurqä. 

7 7 (8) Fiyupa lakikur manakayämaptikimi salvarqä. Maqakuykaq pukutay 

rurinpitami contestamurqä. Meriba yaku nawpanchömi qamkunata 
probarqä.Selah 

8 8 (9) <<Kuyashqä runakuna, anyapashqäta shumaq wiyakuyay. Israel 

runakuna, ima aliraq kanman cäsukayämaptiki. 

9 9 (10) Ima ïdulutapis ama sararäyaysu. Juk nacionkuna adorayashqan 

dioskunata ama adorayaysu. 

10 10 (11) Noqami Egiptupita jorqamuq TAYTA DIOSNIKI kaykä. 

Manakayämashqaykitaqa imatapis pusuy pusuytami kamaripäyäshayki. 

11 11 (12) <<Sayno promitiykaptïpis qamkunaqa manami 

cäsukayämashkankisu. Israel runakuna kaykarpis manami 
wiyakayämashkankisu. 

12 12 (13) Sayno kayaptikimi shonquykikuna munashqanno 

kawakuyänaykipaq kachapariykushkä. 

13 13 (14) Kuyashqä runakuna, ¡ima aliraq kanman wiyakayämaptiki! Israel 

runakuna, ¡ima aliraq kanman cäsukayämaptiki! 

14 14 (15) Cäsukayämaptikiqa elaqpitami contraykikunata ushakäsïman. 

Chikishuqnikikunata maynami castigäman karqan>>. 

15 15 (16) TAYTA DIOSQA lapan chikiqninkunatami vincinqa. Paykunataqa 

imayyaqpis castiganqami. 

16 16 (17) Kuyashqan runakunatami isanqa alinnin trïguta kamaripanqa. 

Abëjapa mishkintapis ajayashqanyaq mikuyänanpaqmi kamaripanqa. 

 

Salmo 82 
Juezkunata Tayta Dios yäsishqan 

1a (1a) Asaf qelqashqan salmu. 

1 1 (1b) Jana pasacho munayyuqkuna shuntakäyashqanchömi Tayta Dios 

juzgananpaq sharkun. Paykunapa chawpincho karmi juezkunata kayno nin: 

2<<¡Imayyaqraq mana ali juzgaykäyanki! 

¡Imayyaqraq yaqa runakunapa favornin sharkuykäyanki!Selah 

3<<Pïninpis mana kaqkunata y waksakunata shumaq arreglayay. 

Pobrikunapa y pishïpakuqkunapa favornin sharkuyay. 

4Pobrikunata y muchuqkunata fiyu runakunapa makinpita jorquyay. Pïninpis 

mana kaqkunapa favornin sharkuyay. 

5Mana ali arreglarqa upatakashnömi kaykäyanki. Imata rurayashqaykitapis 

manami musyayankisu ni tantiyayankisu. Mana ali juzgayaptikimi pasata 
tuknaraq cimientupis suksukyan. 

6<<Noqami nirqä: <Qamkunaqa dioskunami kaykäyanki. Lapaykipis 

poderyuq Tayta Diospa wamrankunami kaykäyanki. 

7Sayno karpis wakin runakunanölami wanuyankipaq. Wakin 

mandaqkunanölami qamkunapis ushakäyankipaq> >>. 

8Tayta Dios, lapan nacionkunapapis qammi duëñun kaykanki. 

Shamuykulayna runakunata juzganaykipaq. 

 

Salmo 83 
Chikiqninkunata ushakäsinanpaq manakushqan 

1 (1) Cantanansipaqmi. Asaf qelqashqan salmu. 

1 1 (2) Tayta Dios, favornïkuna sharkuykulay. 

Ama ari upäla rikaraykayämaysu. 

2 2 (3) Chikishuqniki runakunami wajupaykäyäman. Qampapis contraykimi 

sharkuykäyan. 

3 3 (4) Kuyashqayki runakuna kaykäyaptïpis atacayämänanpaqmi 

wilanakuykäyan. Cuidashqayki runakuna kaykäyaptïpis conträmi 
sharkuykäyan. 

4 4 (5) Say runakunami nikäyan: <<Paykunata nacionninpa chipyaq 

elaqärasishun. Israel runakunapaq pipis mana yarpaykänanpaq chipyaq 
ushakärasishun>>. 

5 5 (6) Say yarpaylami lapanpis wilanakuyash contrayki sharkuyänanpaq. 

6 6 (7) Paykuna kaykäyan edomita runakuna, ismaelita runakuna, moabita 

runakuna y agareno runakunami. 

7 7 (8) Saynöpis kaykäyan Gebal runakuna, amonita runakuna, amalecita 

runakuna, filisteo runakuna y Tiro runakunami. 

8 8 (9) Lotpita miraqkunatami Asiria runakunapis yanapaykäyan.Selah 

9 9 (10) Paykunata wanurasiy madianita runakunata unay wanusishqaykino. 

Paykunata ushakäsiy Sísaratapis Jabíntapis Cisón raqra nawpancho 
ushakäsishqaykino. 

10 10 (11) Endorchömi paykunata ushakäsirqayki. 

Ayankunapis saychömi ismur jitaräyarqan. 

11 11 (12) Orebta y Zeebta wanusishqaykino paykuna respitayashqan 

runakunatapis wanuykasilay. Zebata y Zalmunata wanusishqaykino 
mandaqnin reykunatapis wanuykasilay. 

12 12 (13) Paykunami qoyämashqayki nacionta sarikurkuyta munaykäyan. 

13 13 (14) Tayta Diosnilä, shukukuy wayra imaykatapis ushashqanno conträ 

sharkuq runakunata ushakaykasilay. Wayra apashqan saki punshano 
kaykuyäläsun. 

14 14 (15) Muntita nina rupar ushaqno y jirkapa nina lätaypa lätar aywaqno 

15 15 (16) qampis waqya tamyaykiwan qatikachay y löcu wayraykiwan 

mansakäsiy. 

16 16 (17) Paykunata fiyupa penqayman churaykulay. Munayyuq kashqaykita 

musyayänanpaq sayno ruraykulay, TAYTA DIOS. 

17 17 (18) Imaypis penqaytukushla y mansakashla kayäsun. Sayno 

puriykäyashlancho ushakäyäsunpis. 

18 18 (19) Lapanpis musyaykuyäläsun qam japalayki poderyuq TAYTA 

DIOS kashqaykita. Tantiyaykuyäläsun kay pasacho lapanpaq munayyuq 
kashqaykita. 

 

Salmo 84 
Tayta Diospa templuncho kayta munashqan 

1 (1) Cantaqkunapa mandaqninpaqmi. Üvata jarur cantayashqayki tönuwan kay 
salmuta cantayanki. Corépita miraqkuna qelqayashqan salmu. 

1 1 (2) Lapanta mandaq TAYTA DIOS, selläma kuyaylapaqmi täkunayki templu. 

2 2 (3) Achpitayparaqmi templu patiucho qoyayta munä. Lapan shonqüwanmi 

imayyaqpis kawaq Diosta kushish alabä. 

3 3 (4) Altarnikikuna nawpankunachömi chankishpis y wayanïtupis qeshunta 

rurayan. Saychömi pushapankunatapis qeshpisiyan. Qammi kanki lapanta 
mandaq TAYTA DIOS, mandamaqnï rey y Diosnilä. 

4 4 (5) Wayikicho taqkunaqa kushishqami kaykäyan. Paykunaqa imaypis 

alabayäshunkimi.Selah 

5 5 (6) Kushishqami kaykan yanapashqayki runa. Paymi lapan shonqunwan 

kuyashushpayki templuykiman aywayta munan. 

6 6 (7) Waqay Raqrapa päsaptinpis tamya tiempuchönömi saki pukyukuna 

pashtamunqa. 

7 7 (8) Ima päsaptinpis kalpan manami ushakanqasu. Siónman chaykurnami 

lapanpaq munayyuq Tayta Diospa nawpanman yaykunqa. 

8 8 (9) Lapanta mandaq TAYTA DIOS, manakamushqäta wiyaykalämay. Jacob 

yärakushqan Tayta Dios, ruwakamushqäta chaskiykalämay.Selah 

9 9 (10) Akrashqayki reyta yanapaykulay, Tayta Dios. Payqa sapakunä 

escüdunömi kaykan. 

10 10 (11) Waranqa (1,000) junaq juklächo qoyänäpa trukanqa mas alimi 

kanman juk junaqlapis wayikicho qoyaptï. Jusasapakunapa wayincho 
qoyänäpa trukanqa mas alimi kanman wayi punkulaykichöpis jamaraptï. 

11 11 (12) TAYTA DIOSMI kawayta qomansi y escüduno imaykapitapis 

sapämansi. Paymi kuyamansi y aliman churamansi. Munashqanno 
kawaqkunataqa ali kaqkunatami kamaripan. 

12 12 (13) Lapanta mandaq TAYTA DIOS, yärakushuqniki runaqa kushishqami 

kawan. 

 

Salmo 85 
Israel runakunata yanapänanpaq manakushqan 

1 (1) Cantaqkunapa mandaqninpaqmi. Corépita miraqkuna qelqayashqan salmu. 

1 1 (2) TAYTA DIOS, qammi nacionnikita kuyapashkanki. Jacobpita miraq 

runakunata yapaymi yanapashkanki. 

2 2 (3) Kuyashqayki runakuna jusalikuyashqanta lapantami 

perdonashkanki.Selah 

3 3 (4) Fiyupa rabyaynikipis yali päsakashnami. 

4 4 (5) Salvamaqnï Tayta Dios, kananpis yapay salvaykayälämay, ari. 

Amana saynölaqa rabyash kaykulaynasu. 

5 5 (6) ¿Saynölasuraq imayyaqpis noqakunawan rabyash kaykanki? 

6 6 (7) ¿Manasuraq ali kawayänäpaq yanapaykayämankiman? Saynöpami 

yapay kushikuyäshaq. 

7 7 (8) Tayta Dios, kuyaykäyämashqaykita tantiyaykasiyälämay. 

¡Yapay salvaykayälämay! 

8 8 (9) Noqaqa TAYTA DIOS nishqantami wiyakushaq. Paymi kuyashqan 

kaqkunata yanapanqa mana jusalikuypa pïmaywanpis ali kawayänanpaq. 

9 9 (10) Payta mansapakushqami salvamänansipaq noqansiwan kaykan. 

Kikinmi nacionninsicho imayyaqpis tanqa. 

10 10 (11) Tayta Diospa kuyakuynin y yanapäkuynin juntumi shamunqa. 

Ali kawaynin y salvacionninpis makalanakushqami chäyämunqa. 

11 11 (12) Yanapäkuyninqa muru jeqamuqnömi pasapita jeqamunqa. 

Salvacionninqa jana pasapitami rikamunqa. 

12 12 (13) TAYTA DIOSMI yanapämäshun ali kawanansipaq. Chakransikunapis 

alimi wayunqa. 

13 13 (14) Salvacionninqa juk wilakuqnömi nawpanta aywanqa. Wilakuyninqa 

ali nänipami pushamäshun. 

 

Salmo 86 
Kuyapänanpaq Tayta Diosta manakushqan 

1a (1a) Kay salmuqa Tayta Diosta David manakushqanmi. 

1 1 (1b) Tayta Dios, ruwakamushqäta wiyaykalämay. Pasaypa lakikur ima 

ruraytapis manami kamäpaküsu. 

2Munashqaykino kawarmi wanuypita salvaykamänaykipaq manakamü. 

Sirviqniki karmi ruwakamü imaykapitapis sapaykamänaykipaq. Diosnï 
kaptikimi qamman yärakamü. 

3Tayta Dios, kuyapaykalämay. Imay hörapis qamtami manakamü. 

4Sirviqniki karmi valorta qoykamänaykipaq manakamü. Qamlamanmi imay 

hörapis yärakaykämü. 

5Qamqa alilata ruraqmi y perdonakuqmi kanki. Qamman yärakamuqkunata 

kuyapankimi. 

6 TAYTA DIOS, manakamushqäta wiyaykalämay. Ruwakamushqäta 

chaskiykalämay. 

7Imaypis wiyamashqaykita musyarmi lakikushqä höra manakamü. 

8Tayta Dios, manami qamnöqa ima diospis kansu. Qam rurashqaykitanöqa 

manami pipis ruransu. 

9Qammi lapan nacionkunata kamashkanki. Lapan nación runakunami 

adorayäshunaykipaq shayämunqa. Puntaykiman qonqurpakamurmi jutikita 
joqariyanqa. 

10Qam japalaykimi Dios kaykanki. Munayyuq kashpaykimi espantaypaq 

milagrukunatapis ruraykanki. 

11Imano kawanäpaqpis nänikita reqiykasilämay, TAYTA DIOS. Say 

nänilaykipami imaypis purishaq. Lapan shonqüwan 
qamta mansapakunäpaq yanapaykalämay. 

12 TAYTA DIOS, lapan shonqüwanmi alabashayki. Jutikita joqarirmi imaypis 

adorashayki. 

13Noqataqa fiyupami kuyamanki. Wanuypitapis salvamashkankimi. 

14Tayta Dios, yaqa runakunami conträ sharkuyashpan wanusimayta 

munaykäyan. Say runakunaqa qamtapis manami imapaqpis 
cuentayäshunkisu. 

15Tayta Dios, qamqa ali shonqu y kuyapäkuqmi kaykanki. Juklaqa manami 

rabyakunkisu. Kuyapäkuq y rasun kaqlata parlaqmi kaykanki. 

16Manakamushqäta wiyamashpayki kuyapaykalämay. Sirviqniki kaykaptïqa 

valorta qoykalämay. Sirvishuqniki warmipa wawan kaykaptïqa 
salvaykalämay. 

17Conträkuna penqakuyänanpaq paykunapa rikay nawin yanapaykalämay. 

TAYTA DIOS, qamlami yanapämanki y kushikasimanki. 

 

Salmo 87 
Jerusalén markata Tayta Dios kuyashqan 

1a (1a) Kay salmutaqa cantanansipaqmi Corépita miraqkuna qelqayarqan. 

1 1 (1b) Sagrädu lömachömi markanta Tayta Dios sharkasish. 

2 Sióntami TAYTA DIOS kuyan. Israel nacioncho kaykaq wakin 

markakunapitapis masmi kuyan. 

3Tayta Diospa markan, qampaqqa ali marka kashqaykitami pïmaypis 

parlayan.Selah 

4Wakin markakunapaqpis Tayta Dios kaynömi nin: <<Egipto runakunapis y 

Babilonia runakunapis cäsukayämanqami. Filisteo runakunapis, Tiro 

runakunapis y Etiopía runakunapis chaskikayämanqami. Paykunapis 
Sióncho yuriq runanölami kayanqa>>. 

5Saymi niyanqa: <<Taqay runa Sióncho yuriq runanömi kaykan>>. Poderyuq 

Tayta Diosmi Sión runakunata yanapan. 

6Jutinkunatapis libruman asentarmi qelqanqa: <<Kay runaqa Sióncho 

yuriqnömi kaykan>> nir.Selah 

7Paykuna cantayashpan y danzayashpanmi niyanqa: <<Noqapa markäqa 

Siónmi kaykan>>. 

 

Salmo 88 
Wanuypita salvananpaq manakushqan 

1 (1) Kay salmutaqa cantanansipaqmi Corépita miraqkuna qelqayarqan. 
Cantaqkunapa mandaqninpaqmi. Mahalat. Ezra casta runa Hemán qelqashqan 
salmumi kaykan. 

1 1 (2) Salvamaq TAYTA DIOSNÏ, sakaypapis junaqpapis 

yanapaykamänaykipaqmi manakamü. 

2 2 (3) ¡Manakamushqäta wiyaykalämay! 

¡Ruwakamushqäta awniykalämay! 

3 3 (4) Fiyupami nakaykä. Wanuypis janächönami. 

4 4 (5) Wanunäpaqna kashqantami pïmaypis yarpäyan. Pasaypanami 

aywapakaykä. 

5 5 (6) Ayakuna jitaräyashqancho jitaraykaqnömi kaykä. Guërracho wanusish 

runa pamparaykaqnömi kaykä. Kachariykushqayki runanönami kaykä. 
Chipyaq qonqaykushqayki runanönami kaykä. 

6 6 (7) Mansariypaq pasapa shiminman qaykamaqnömi fiyupa sakayman 

qarpariykamashkanki. 

7 7 (8) Fiyupa rabyar castigamaptikimi lamarpa ölancho talpukashno 

kaykä.Selah 

8 8 (9) Lapan amïgükunata nawpäpita qarquriykuptiki japalänami rikakushkä. 

Paykuna rikamaytapis manami munayannasu. Carcilcho wataraykaqnömi 
maypa qeshpiytapis kamäpaküsu. 

9 9 (10) Waqaykälarmi qaprayarküna. Waran waranmi ruwakamü, TAYTA 

DIOS. Makïta joqarkurmi qamta ruwakamü. 

10 10 (11) Milagrukunata ruraptikipis ¿wanushkunaqa rikayanqasuraq? 

Pamparaykäyashqanpita agradëcikuyäshunaykipaq 
¿sharkamunqasuraq?Selah 

11 11 (12) Kuyakuq kashqaykita ¿sepultüracho parlayanqasuraq? 

Ali kashqaykita ¿ayakuna wilanakuyanqasuraq? 

12 12 (13) Wanukurqa lapantapis qonqaykuyanqami. 

Alikunata rurashqaykita y espantaypaq rurashqaykitapis ¿pilaqa 
yarpanqasuraq? 

13 13 (14) Noqami isanqa yanapämänaykipaq qamlata manakamü, TAYTA 

DIOS. Saka sakalami qamta ruwakamü. 

14 14 (15) TAYTA DIOS, ¿imanirtaq qonqaykamanki? ¿Imanirtaq 

noqapita pakakunki? 

15 15 (16) Maqta kashqäpita pasami pasaypa nakar awja puntalanpa 

wanuypita qeshpishkä. Mana awantaypaq castïgukunawanmi 
nakasimashkanki. Mastaqa mananami awantayta puëdïnasu. 

16 16 (17) Fiyupa rabyashpayki castigamaptikimi pasaypa mansakash kaykä. 

17 17 (18) Nakaylami imay hörapis tumapaykäman. Say nakaykunawanmi 

yakucho shenqaykaqno kaykä. 

18 18 (19) Amïgükunatapis y ayllükunatapis nawpäpita qarqushkankimi. 

Kananqa yanawyaykaqchönömi lakish kaykä. 

 

Salmo 89 
Davidta promitishqanpita Tayta Diosta alabashqan 

1 (1) Kay salmuqa Ezra ayllu Etán qelqashqan salmumi. 

1 1 (2) TAYTA DIOS, kuyapäkuq kashqaykipitami imaypis alabashayki. Lapan 

promitishqaykita cumpliq kashqaykitapis cadalami wilakushaq. 

2 2 (3) Noqaqa wilakushaq imaypis kuyakuq kashqaykitami. 

Promitishqaykikuna jana pasanöpis manami trukakansu. 

3 3 (4) Kaynömi nishkanki: <<Akrashqä runawanmi pactuta rurarqä. 

Sirvimaqnï Davidta promitirmi nirqä: 

4 4 (5) <Noqami kamakäsishaq qampita miraqkuna imayyaqpis rey 

kayänanpaq> >>.Selah 

5 5 (6) TAYTA DIOS, espantaypaq kaqkunata rurashqaykipitami jana pasacho 

kaykaqkunapis alabayäshunki. Cumpliq kashqaykipitami nawpaykicho 
juntaraykaq angilkunapis adorayäshunki. 

6 6 (7) QAMNÖQA manami pipis jana pasacho kansu. Munayyuq karpis 

manami qammanqa tinkunsu. 

7 7 (8) Jana pasacho angilkuna shuntakäyashqanchöpis mansariypaqmi 

kaykanki. Nawpaykicho kaq angilkunapitapis mas munayyuqmi kaykanki. 

8 8 (9) Lapanta mandaq TAYTA DIOS, ¿piraq qammanqa tinkunman? Qamlami 

lapanpaq munayyuq kaykanki. Promitishqaykitaqa imaypis cumplinkimi. 

9 9 (10) Lamar fiyupa pulchaqyar sharkuykaqtapis qammi mandanki. 

Pulchaqyar altupa sharkuptinpis qammi chawäsinki. 

10 10 (11) Lamarcho mansariypaq Rahab uywatapis lapirirqaykimi. Munayyuq 

karmi chikishuqnikikunatapis maysaypa qarqurqayki. 

11 11 (12) Jana pasapis y kay pasapis qampami kaykan. Kay pasacho 

kaqkunatapis qammi kamashkanki. 

12 12 (13) Qammi kamashkanki nortilätapis surlätapis. Tabor puntapis y 

Hermón jankapis kushishqami alabayäshunki. 

13 13 (14) Lapanpaq munayyuqmi qam kaykanki. 

Aluq kaq makilaykiwanmi lapantapis vincirinki. 

14 14 (15) Alikunata rurar y pitapis mana jananpaypa juzgarmi ali mandaq 

kaykanki. Kuyakuq kashqaykita y promitir cumplishqaykitami pïmaytapis 
tantiyasinki. 

15 15 (16) Kushishqami kawayanqa alabashuqnikikuna. TAYTA 

DIOS, paykunaqa nawpaykichömi kawayan. 

16 16 (17) Jutikita joqarirmi waran waran kushish kawayan. 

Alita ruraq kashqaykipitami kushikuyan. 

17 17 (18) Kushikuyänanpaqmi shumaq yanapanki. Yanapäyämaptikimi 

munayyuqpis kaykäyä. 

18 18 (19) TAYTA DIOSMI sapämaqninsi escüdu kaykan. Israel 

runakunapa santu Diosninmi mandamaqninsi rey kaykan. 

19 19 (20) Unayqa sirvishuqniki profëtakunata revelarmi nirqayki: <<Israel 

runakunapitami ali chölunninta akrashkä. Paytami yanapashkä pïmaypis 
respitayänanpaq. 

20 20 (21) Payqa sirvimaqnï Davidmi kaykan. Rey 

kananpaqmi sagrädu aceitita umanman winasishkä. 

21 21 (22) Mana kachaypami paytaqa imaypis yanapäshaq. Kikïmi shumaq 

valurasishaq. 

22 22 (23) Chikiqninkunapis manami vinciyanqasu. Yaqa runakunapis manami 

munayninman churayanqasu. 

23 23 (24) Chikiqninkunataqa paypa nawpanchömi lapirishaq. Say 

runakunataqa chipyaqmi ushakäsishaq. 

24 24 (25) <<Payta kuyashpämi lapan promitishqäta cumplishaq. Yanapaptïmi 

munayyuq rikakunqa. 

25 25 (26) Mediterráneo Lamarpita Éufrates mayuyaq mandaq kananpaqmi 

yanapäshaq. 

26 26 (27) Paymi nimanqa: <Papänïmi kaykanki. Diosnïmi kaykanki. 

Salvamaqnï y sapämaqnï qaqami kaykanki>. 

27 27 (28) <<Davidta qechpa surï kananpaqmi churashaq. Kay pasacho lapan 

reykunapitapis mas munayyuqmi kanqa. 

28 28 (29) Paytaqa imaypis kuyaykäshaqmi. Paywan pactu rurashqätaqa 

imaypis cumplishaqmi. 

29 29 (30) Jana pasa imaypis kashqannömi paypita miraqkuna imaypis rey 

kayanqa. 

30 30 (31) Yachasishqäta paykuna qonqaykuyaptinqa, nishqäta mana 

cäsukuyaptinqa, 

31 31 (32) leynïkunata mana cumpliyaptinqa y mandamientükunata mana 

wiyakuyaptinqa 

32 32 (33) wiruypami castigashaq. Jusalikuyashqanpitami astashaq. 

33 33 (34) Sayno castigarpis Davidta kuyarmi promitishqäta imaypis 

cumplishaq. 

34 34 (35) Paywan pactu rurashqäta manami imaypis qonqäshaqsu. Lapan 

promitishqätami cumplishaq. 

35 35 (36) Kikïmi Davidta promitishkä. Promitishqätaqa lapantami cumplishaq. 

36 36 (37) Paypita miraqkunami imaypis rey kayanqa. Inti imaypis 

kashqannömi imaypis mandaq kayanqa. 

37 37 (38) Ciëlucho killa imaypis kashqannömi imayyaqpis mandaq 

kayanqa>>.Selah 

38 38 (39) Tayta Dios, sayno promitiykarpis akrashqayki rey rabyanäsishuptiki 

mananami yanapaykankinasu. 

39 39 (40) Sirvishuqniki Davidwan pactu rurashqaykitapis manami 

cumplinkinasu. Pïmaypis jarukuyänanpaq corönanta jitariq japuymi rey 
kaypita jitarishkanki. 

40 40 (41) Taykashqan marka murällatapis wakläpa kayläpami juchusishkanki. 

Amparakuna markankunatapis raqälatanami kachaykushkanki. 

41 41 (42) Pïmaypis saypa päsaqkuna munashqantami apakuyan. Vecïnun 

nación runakunapis asipäyanmi. 



1175 

 

 
© 2018  Wycliffe Bible Translators, Inc. 

  
 

 

42 42 (43) Reypa chikiqninkunata yanapaptikimi vinciykur kushikuyan. 

43 43 (44) Vinciyänanpaqmi reypa soldädunkunata mansarïsishkanki. 

Pelyachöpis mananami yanapashkankinasu. 

44 44 (45) Munayyuq kashqantami reyta qechushkanki. Mandaq kaynintapis 

manakaqmanmi churashkanki. 

45 45 (46) Maqtalaraq kaykaptinmi rey kayninpita jorqushkanki. Pasaypa 

penqaymanmi churashkanki.Selah 

46 46 (47) Tayta Dios, ¡imayyaqraq noqakunapita pakaräkunki! 

¿Kashlansuraq rabyash kaykanki? 

47 47 (48) Tayta Dios, walka watala kawanäpaq kashqanta yarpaykulay. 

Kamashqayki runakuna juk ishkay watalami kawayan. 

48 48 (49) ¿Piraq mana wanuypa kawanman? ¿Piraq wanuypita 

qeshpinman?Selah 

49 49 (50) Tayta Dios, Davidta imaypis kuyapänaykipaq promitishqaykita 

¿imanirtaq qonqakuykushkanki? 

50 50 (51) Sirvishuqnikikuna kayaptï pïmaypis qayapäyämashqanta 

wiyaykulay. Maysay nacioncho runakuna ashliyämashqanta shonqücho 
yarparaykämi. 

51 51 (52) TAYTA DIOS, chikishuqnikikuna wajupaykäyämanmi. 

Akrashqayki runakuna kaykaptïmi waran waran qayapaykäyäman. 

52 52 (53) TAYTA DIOS imayyaqpis alabash kaykuläsun. 

¡Amén! ¡Sayno kasun! 

 

Salmo 90 
Libru 4 
Salmo 90—106 

Yupash watala runakuna kawayashqan 
1a (1a) Kay salmuqa Diospa sirviqnin Moisés ruwakushqanmi. 

1 1 (1b) Tayta Dios, qammi imayyaqpis pakakuyänä kaykanki. 

2Jirkakuna manaraq kaptinpis y kay pasa manaraq kaptinpis unaypita pasa 

imayyaqpis qamlami Dios kaykanki. 

3Qam munaptikimi runakuna wanuyan. Qam niptikimi wanur alpaman 

tikrayan. 

4Qampaqqa waranqa (1,000) watapis juk junaqnölami kaykan. Paqaspa juk 

ishkay höra päsaqnölami kaykan. 

5Elaqpitami runakunata yaku apaqno apakunki. Runakunaqa juk 

qepishtaynölami kaykäyan. Lulu qewanölami kaykäyan. 

6Tukturaykar warämuq waytano kaykarpis tardipaqa äjusyashnömi 

kaykäyan. 

7Rabyashpaykiqa juklami ushakäsiyämanki. 

Ajanaptikiqa pasaypami mansariyä. 

8Lapan jusalikuyashqäta musyaykankimi. Pakaylapa mana alita 

rurayashqätapis rikaykankimi. 

9Fiyupa rabyakuptikiqa chipyaqmi ushakäyäshaq. Imayka jämaynölami 

kawayashqäpis kaykan. 

10Wakinnïqa qanchis chunka (70) watayaqlanami kawayä. Mas fuerti 

kaqkunalami puwaq chunka (80) watayaq chäyan. Sayno aska wata kawarpis 
aruywan nitipakashlami kawayä. Watakuna päsashqannömi noqakunapis 
manaraqpis aykäta ushakäyä. 

11Imajinanpa rabyashqaykita manami pipis musyansu. Seqaypa 

ajanashqaykita manami pipis tantiyansu. 

12Yupash watala kawayänäpaq kashqanta tantiyaykasiyälämay. Saynöpami 

tantiyakuyäshaq munashqaykino kawayänäpaq. 

13Tayta Dios, yapay yanapaykayälämay. 

¡Imayyaqraq qonqaykayämanki! Sirvishuqniki kaykäyaptïqa 
kuyapaykayälämay. 

14Kuyamashqaykita cada tuta tantiyaykasiyälämay. Saynöpami 

wanuyashqäyaq imaypis kushish alabayäshayki. 

15Aska wata lakikular kawayänäpaqmi nakayman churayämashkanki. 

Sayman tupu aska wata kushish kawayänäpaqpis yanapaykayälämay. 

16Sirvishuqniki kaykäyaptïqa noqakunatapis surïkunatapis yanapäyämar 

kushikuypaq kaqkunata ruraykulay. 

17 TAYTA DIOSNILÄ, kuyakuq kashqaykita tantiyaykasiyälämay. Lapan 

aruynïkunamanpis bendicionnikita churaykalämuy. 

 

Salmo 91 
Imayka mana alipitapis Tayta Dios sapashqan 

1Tayta Diospa makincho kawaq runataqa munayyuq Tayta Diosmi imapitapis 

sapanqa. 

2 TAYTA DIOSTA manakurmi nï: <<Qammi pakakunä kaykanki. Qammi 

amparakunä törri kaykanki. Qamlami yärakushqä Diosnï kaykanki>>. 

3Tayta Diosmi salvashunki contraykipa makinpita. Paymi sapäshunki 

wanusikuq qeshyapitapis. 

4Paymi riprankunawan sapäshunki. Ripran rurincho karmi imatapis 

mansakunkinasu. Promitishqanta cumplirmi escüduno imaypis sapäshunki. 

5Sakaypa ima kaptinpis manami mansarinkisu. Junaqpa flëchayaptinpis 

manami mansarinkisu. 

6Sakaypa o junaqpa pesti qeshya pïmayta wanusiptinpis manami 

mansarinkisu. 

7Isuq kaqlänikipa waranqata (1,000) wanusirpis y aluq kaqlänikipa chunka 

waranqata (10,000) wanusirpis qamtaqa manami wanusishunkisu. 

8Kikikimi rikanki yaqa runakunata castigashqanta. 

9 TAYTA DIOSMAN yärakur kawaptiki y poderyuq Diosman amparakuptikiqa 

10imapis manami päsashunkisu. Wayikicho taqkunapis manami 

qeshyayanqasu. 

11 Angilninkunatami Tayta Dios kachamunqa maypa aywaptikipis 

rikayäshunaykipaq. 

12Paykunami sariyäshunki chakilaykitapis rumikunacho mana 

takakunaykipaq. 

13Leonkuna y culebrakuna kashqanchöpis jawkami purinki. Malta leontapis y 

culebratapis jarurinkimi. 

14Tayta Diosmi nin: <<Kuyamaqkunataqa noqami salvashaq. Jutïta 

joqariqkunataqa imaypis cuidashaqmi. 

15Manakayämaptinqa awnishaqmi. Lakikuyaptinpis kikïmi paykunawan 

kaykäshaq. Yanaparmi nakaykunapita jorqushaq. 

16Aska wata kawayänanpaqmi yanapäshaq. Salvaptïmi imaypis 

kushikuyanqa>>. 

 

Salmo 92 
Kuyakuq kashqanpita Tayta Diosta alabashqan 

1 (1) Kay salmuqa jamay junaqcho cantanapaq alabanzami. 

1 1 (2) TAYTA DIOS, qamta agradëcikushqäqa seqaypa alimi. Poderyuq Tayta 

Dios, qamta alabar sellämami kushikü. 

2 2 (3) Tutapami kuyapäkuq kashqaykipita alabashayki. Sakaypanami 

promitishqaykita cumpliq kashqaykipita adorashayki. 

3 3 (4) Chunka cuerdayuq arpa malwawan, jatun arpawan 

y salteriuwanmi alabashayki. 

4 4 (5) TAYTA DIOS, lapan rurashqaykita rikarmi kushikü. Saymi shonqü 

selläma kushikun. 

5 5 (6) TAYTA DIOS, rurashqaykikunaqa admiraypaqmi kaykäyan. 

Yarpashqaykitaqa ¿piraqchi musyanman? 

6 6 (7) Lutan ruraq runakunaqa saykunata manami tantiyakuyansu. 

7 7 (8) Waray warayninkuna ushakäyänalanpaqmi yaqa runakuna y mana 

cäsushuqniki runakuna mana ali qewano miraykäyan. 

8 8 (9) TAYTA DIOS, qammi isanqa imayyaqpis rey kaykanki. 

9 9 (10) Contrayki kaqkunaqa lapanmi ushakäyanqa. Mana ali runakunaqa 

maysaypami aywakuyanqa. 

10 10 (11) Törupa fuerzanno fuerzäpis kananpaqmi kalpatapis qomanki. 

Yanapämaptikimi pasaypa kushikü. 

11 11 (12) Rikashaqraqmi conträkuna ushakäyashqanta. Chikimaqnïkuna 

nakar waqashqantapis wiyashaqraqmi. 

12 12 (13) Ali runakunaqa palmëra jachanöraqmi aska wata kawayanqa. 

Líbanucho cedru jachanöraqmi kayanqa. 

13 13 (14) TAYTA DIOSPA wayinchömi imaypis paykuna kaykäyan. Templu 

patiucho kuyaylapaq waytakunanömi kaykäyan. 

14 14 (15) Awkinyarpis maqtanölami kaykäyan. Imaypis mana qeshyaypa ali 

kalpayuqmi kaykäyan. 

15 15 (16) Saychömi TAYTA DIOS sapämaqninsi kashqanta wilakuyan. 

Ali runakunapa favornin imaypis sharkushqantami wilakuyan. 

 

Salmo 93 
Tayta Dios mandaq rey kashqan 

1¡TAYTA DIOSMI mandamaqninsi rey kaykan! 

¡TAYTA DIOSMI chipipiykaq mödanan jatish kaykan! 

¡Paymi imayyaqpis munayyuq kaykan! Paymi kay pasatapis shumaq 
takyasish mana kuyukunanpaq. 

2Tayta Dios, unaypita pasami mandaq kaykanki. Qamqa imapis manaraq 

kaptinmi mayna karqayki. 

3 TAYTA DIOS, mayu seqaypami jakaykämun. Bunyaypa bunyarraqmi 

aywaykan. Bötiypa bötirraqmi aywaykan. 

4Qammi isanqa jakash mayupitapis mas munayyuq kaykanki. Lamarcho 

jatunkaray öla sharkuqpitapis mas poderyuqmi kaykanki. 

5Nishqaykikunataqa imaypis cumplinkimi. Templuykiqa 

imayyaqpis sagrädumi kaykan. 

 

Salmo 94 
Yaqa runakunata Tayta Dios juzgananpaq kashqan 

1 TAYTA DIOS, contraykikunata castigaq kaykarqa yanapaykalämay. 

2Kay pasacho lapan runakunata juzgaq juezmi kaykanki. Orgullösukunata 

juzgar castigaykulay. 

3 TAYTA DIOS, ¡imayyaqraq yaqa runakuna kushipakäyämanqa! 

4¡Imayyaqraq jusalikuyashqanpita gäla tukur puriyanqa! 

¡Imayyaqraq runa tukuyanqa! 

5 TAYTA DIOS, paykunaqa kuyashqayki runakunatami alquysakuyan. 

Herenciaykipaq akrashqayki runakunatami nakasiyan. 

6Viüdakunata, jäpakunata y waksakunatami wanusiyan. 

7Paykunami burlakur niyan: <<TAYTA DIOS manami rikansu. Jacob 

yärakushqan Dios manami cuentatapis qokunsu>>. 

8Mana tantiyakuq upa runakuna, ¿imanirtaq tantiyakuyankisu? 

¡Imayraq tantiyakuyanki Tayta Dios munayyuq kashqanta! 

9Rinritapis ruraykarqa ¿manasuraq wiyamäshun? Nawitapis ruraykarqa 

¿manasuraq rikamäshun? 

10Juklä nacionkunacho taqkunatapis castigaykarqa ¿manasuraq 

qamkunatapis castigayäshunki? Runakunata yachasinanpaq lapantapis 
musyaykarqa ¿manasuraq rurayashqaykitapis musyan? 

11Tayta Dios musyaykanmi runakuna manakaqkunalaman umankuna 

churakash kayashqanta. 

12 TAYTA DIOS, kushishqami kawanqa corrigishqayki runa. Kushishqami 

kawanqa leynikikunata yachasishqayki runa. 

13Say runaqa desgracia päsaptinpis jawkalami kawanqa. Yaqa runakunami 

isanqa manaraqpis aykäta ushakäyanqa. 

14Kuyashqan runakunataqa TAYTA DIOS manami imaypis kacharinqasu. 

Payman yärakuq runakunataqa imaypis yanapanqami. 

15Juezkunapis shumaqnami runakunata arreglayanqa. Sayno juzgaptinqa ali 

runakunapis kushikuyanqami. 

16Yaqa runakuna conträ sharkuyaptin ¿pilaraq favornï sharkunqa? Lutan 

ruraq runakuna conträ sharkuyaptin ¿pilaraq yanapämanqa? 

17 TAYTA DIOS mana yanapämaptinqa maynami sunyaraykäman karqan. 

18 TAYTA DIOS, ima ruraytapis mana kamäpakurmi yanapämänaykipaq 

manakamushkä. Kuyapäkuq karmi yanapämashkanki. 

19Fiyupa lakish kaykaptïmi imaypis shakyäsimashkanki. 

20¿Mana ali juezkunapa amïgun kankimansuraq? Paykunaqa leykunata 

mana cäsurmi runakunata nakasiyan. 

21Paykunaqa jusaynaq runakunapa contran sharkuyänanpaqmi wilanakuyan. 

Saynölami ali runakunata wanusiyänanpaqpis <<wanusiy>> niyan. 

22Sayno kayaptinpis TAYTA DIOSMI noqataqa sapäman. 

Amparakunä qaqami pay kaykan. 

23Yaqa runakunataqa paymi castiganqa. TAYTA DIOSNINSIMI paykunata 

ushakäsinqa. 

 

Salmo 95 
Tayta Diosta kushish alabashqan 

1Lapayki shayämuy TAYTA DIOSTA kushish alabanansipaq. Sapämaqninsita 

y salvamaqninsita adorashun. 

2Tayta Diospa nawpanman aywaykur agradëcikushun. 

Alabanzakunata cantashpansi alabashun. 

3 TAYTA DIOSQA lapanpaq munayyuq reymi. Paymi lapan dioskunapitapis 

mas munayyuq rey kaykan. 

4Paypa makinchömi pasa rurinpis kaykan. Paypami altunnin jirkakunapis 

kaykäyan. 

5Kamash kaptinmi lamarpis paypa kaykan. Kikinmi makinwan kay pasatapis 

kamash. 

6Lapayki shayämuy qonqurpaykur TAYTA DIOSTA adoranansipaq. Paypa 

nawpanman qonqurpakushun. Paymi kamamaqninsi. 

7Paymi noqansipa Diosninsi. Noqansinami akrashqan runakuna kaykansi. 

Majädancho kaykaq uyshanmi kaykansi. Tayta Dios nishqanta kanan junaq 
wiyaykarqa 

8Meriba particho unay aylluykikuna chukru shonqu kayashqanno ama 

kayaysu. Masah niyashqan sunyaq jirkacho 

9yanapashqäta rikaykarpis paykunaqa munayashqantami rurasimayta 

munayarqan. 

10Say janan paykunawan chusku chunka (40) watantin rabyash karmi nirqä: 

<<Kay runakunaqa oqrakashnömi kaykäyan. Yäsishqätapis manami 
cäsukuyansu>>. 

11Saymi fiyupa rabyar kayno nir jurarqä: <<Paykunaqa promitishqä 

jamayman manami yaykuyanqasu>>. 

 

Salmo 96 
Mushuq alabanzawan alabashqan 

1 Crónicas 16.23-33 

1Mushuq alabanzata cantar TAYTA DIOSTA alabayay. Kay pasacho kaqkuna, 

lapayki TAYTA DIOSTA alabayay. 

2Tayta Diospa jutinta joqarir cantayay. Salvakuq kashqanpita waran waran 

wilakuyay. 

3Munayyuq kashqanta lapan nación runakunata wilapäyay. Mansariypaq 

rurashqantapis maysay markakunacho wilakuyay. 

4Sayno wilakuyay TAYTA DIOS alilata ruraq kashqanpita. Lapan runakunapis 

payta alabayänanpaq wilakuyay. Payqa ima diospitapis mas mansariypaqmi 
kaykan. 

5Wakin markakunapa diosninkunaqa ïdulukunalami kaykäyan. TAYTA 

DIOSQA munayyuq karmi jana pasatapis kamash. 

6Espantaypaq kaqkunata ruraptinmi nawpancho pïmaypis alabayan. 

Munayyuq karmi templuntapis kamaräsin. 

7Maysay markacho taqkuna, TAYTA DIOSTA alabayay. Munayyuq 

kashqanpita payta adorayay. 

8 TAYTA DIOSPA jutinta joqarir adorayay. Ofrendata apakurkur templunman 

aywayay. 

9Munayyuq santu TAYTA DIOSTA adorayay. Intëru pasacho taq runakuna 

nawpancho suksukyäyäsun. 

10Maysay nacionkunacho taq runakunata wilayay: <<TAYTA DIOS japalanmi 

reyqa. Paymi kay pasata kamash mana kuyukuqta. Paymi lapan 
runakunatapis mana jananpaypa juzganqa>>. 

11Jana pasapis kay pasapis kushikuyäsun. Lamarpis y saycho 

kaykaqkunapis bunyaypa bunyar kushikuyäsun. 

12Chakrakunapis y saycho kaykaqkunapis kushikuyäsun. Munticho kaq 

jachakunapis kushikuyäsun. 

13 TAYTA DIOSPA nawpancho kushish cantayäsun. Paymi shamuykan kay 

pasacho juzgananpaq. Paymi lapan nación runakunata mana jananpaypa 
juzganqa. 

 

Salmo 97 
Tayta Dios mandamaqninsi rey kashqan 

1¡TAYTA DIOSMI mandamaqninsi rey kaykan! 

¡Kay pasacho taqkuna, kushikuyay! 

¡Maysay islacho taqkunapis, kushikuyay! 

2Paypa nawpankunachöqa yana pukutaymi kaykan. Shumaq mandaq karmi 

pitapis mana jananpaypa juzgan. 

3Puntantami nina rupaykar aywan. Say ninawanmi chikiqninkunata 

ushakäsin. 

4Elqukuyninpis intëru kay pasatami asikyapan. Sayta rikarmi kay pasa fiyupa 

suksukyan. 

5 TAYTA DIOSQA intëru kay pasapa duëñunmi kaykan. Paypa nawpanchöqa 

jirkakunapis cëranömi suluyan. 

6Jana pasapis Tayta Dios alilata ruraq kashqantami wilakun. Maysay 

nacioncho taq runakunapis munayyuq kashqantami rikaykäyan. 

7Lapan dioskunapis Tayta Diospa nawpanmanmi qonqurpakuyan. Saymi 

ïdulukunata adoraqkuna penqaytukush quëdayanqa. 

Ïdulukunata adorar chölu tukuqkunaqa lapanmi penqakuyanqa. 

8 TAYTA DIOS, qammi runakunata shumaq juzganki. Saymi Sióncho taqkuna 

fiyupa kushikuyan. Intëru Judácho taq runakunapis pasaypami kushikuyan. 

9 TAYTA DIOS, intëru kay pasacho kaqkunapaqpis munayyuqmi kaykanki. 

Lapan dioskunapitapis mas munayyuqmi kaykanki. 

10Jusalikuyta mansapakuqkunataqa TAYTA DIOS kuyanmi. Payman 

yärakuqkunataqa imapitapis sapanmi. Fiyu runakunapa makinpitapis 
salvanmi. 

11Saymi ali runakunaqa aksichöno ali kawayan. Dios munashqanno kawaq 

runakunaqa kushikuyanmi. 

12Ali runakuna, TAYTA DIOSPA makincho kayashqaykipita kushikuyay. Paypa 

jutinta joqarir alabayay. 

 

Salmo 98 
Chikiqninkunata vincishqanpita Tayta Diosta alabashqan 

1a (1a) Salmu. 

1 1 (1b) Mushuq alabanzawan TAYTA DIOSTA alabayay. Paymi espantaypaq 

kaqkunata rurash. Munayyuq karmi lapan contrankunata vincish. 

2Contrankunata vincishqantami TAYTA DIOS wilakush. Chikiqninkunata 

castigashqantami lapan nacioncho taq runakunata musyasish. 

3Israel runakunata kuyar promitishqantami cumpliykan. Intëru kay pasacho 

pïmaypis musyanmi Tayta Diosninsi salvakuq kashqanta. 

4Kay pasacho taqkuna, kushikuyashpayki Tayta Diosta alabayay. Lapan 

shonquykikunawan alabanzakunata cantayay. 

5Arpata tukapalanpa TAYTA DIOSTA alabayay. Cuerdayuq instrumentukunata 

tukapalanpa alabayay. 

6 TAYTA DIOSQA mandamaqninsi reymi kaykan. Cornëtakunata y 

waqrakunata tukapalanpa alabayay. 

7Lamarpis y saycho kaykaqkunapis kushish qaparäyäsun. Kay pasapis y kay 

pasacho taqkunapis fiyupa kushikuyäsun. 

8Mayukunapis kushikuypita paqchipäyäsun. Jirkakunapis kushish 

cantayäsun. 

9 TAYTA DIOSPA nawpancho alabayäsun. Payqa lapan runakunata 

juzgananpaqmi shamuykan. Paymi kay pasacho taqkunata mana 
jananpaypa juzganqa. 

 

Salmo 99 
Tayta Dios munayyuq rey kashqanpita alabashqan 

1¡TAYTA DIOSMI mandamaqninsi rey kaykan! Querubinkunapa chawpinchömi 

trönunpis kaykan. Juzgaptin kay pasapis y lapan runakunapis 
suksukyäyanqami. 

2 Sión lömacho TAYTA DIOS munayyuqmi kaykan. Kay pasacho kaq 

runakunata lapantami munaynincho sararaykan. 

3¡Munayyuq y mansariypaq kashqanpita alabayay! 

¡Payqa santumi kaykan! 

4Tayta Dios, munayyuq reymi kaykanki. Imaypis alilatami ruranki. Intëru Israel 

nacionchömi imaypis ali mandanki. 

5¡TAYTA DIOSNINSITA alabayay! 

¡Nawpanman qonqurpakuyay! 

¡Payqa santumi kaykan! 

6Moiséswan Aarónmi sirviqnin cürakuna kayarqan. Samuelnami imaypis 

payta manakurqan. Paykuna manakuyaptin TAYTA DIOS imaypis 
yanaparqanmi. 

7Pukutay ichiraykaqpitami Moiséstawan Aarónta parlapämurqan. Paykuna 

leyninkunata lapantami cumpliyarqan. 

8 TAYTA DIOSNILÄ, manakuyäshuptiki wiyarqaykimi. Jusalikuyashqanpita 

castigarpis perdonarqaykimi. 

9¡TAYTA DIOSNINSITA alabayay! 

¡Sagrädu lömaman aywaykur qonqurpakuyay! 

¡TAYTA DIOSNINSIQA santumi kaykan! 

 

Salmo 100 
Tayta Diosta agradëcikuyashqan 

1a (1a) Kay salmuqa agradëcikur alabanansipaqmi kaykan. 

1 1 (1b) Kay pasacho taqkuna, TAYTA DIOSTA kushish alabayay. 

2Kushishla payta adorayay. Nawpanman kushish cantar yaykuyay. 

3Tantiyakuyay TAYTA DIOS japalan Dios kashqanta. Paymi kamamashkansi. 

Noqansiqa kuyashqan runakunami kaykansi. Majädancho kaykaq uyshanmi 
kaykansi. 

4Agradëcikuraykar templuman yaykuyay. 

Alabaraykar templu patiuman yaykuyay. Jutinta joqarir agradëcikuyay. 

5 TAYTA DIOSQA alilata ruraqmi. Kuyapäkuyninqa manami imaypis 

ushakansu. 

Awnishqantaqa imaypis cumplinmi. 

 

Salmo 101 
Tayta Diosta mandaq rey promitishqan 

1a (1a) David qelqashqan salmu. 

1 1 (1b) Kuyakuq kashqaykipitami alabashayki. Lapantapis alilata 

rurashqaykipitami alabashayki. TAYTA DIOS, qamlatami alabashayki. 

2Munashqaykinömi kawayta munaykä. 

¡Imayraq shamuykunki yanapämänaykipaq! Mandashqä palaciüchöpis alita 
rurarmi kawashaq. 

3Mana alikunataqa manami rikaytapis munäsu. Jusalikuqkunawanqa kirüpis 

manami tinkunsu. Paykunawanqa manami talukäshaqsu. 

4Lutan yarpaykuna shamuptinpis manami cäsupäshaqsu. Manami imaypis 

jusalikushaqnasu. 

5Vecïnunpa washanta rimaqkunata upälasishaqmi. Orgullösu runakunataqa 

manami chaskipäshaqsu. 

6Cäsukushuqniki runakunalatami yanapäyämänanpaq churashaq. Mana 

jusalikuqkunalami sirviyämanqa. 

7Trampösukunataqa palaciüman manami chaskishaqsu. Lulakuqkunapis 

nawpäman manami yaykayämunqasu. 

8Cada tuta juzgashpämi fiyu runakuna wanusish kayänanpaq nishaq. TAYTA 

DIOS akrashqan markapita paykunata elaqäsishaqmi. 

 

Salmo 102 
Lakikur manakushqan 

1 (1) Pasaypa nakaycho kar TAYTA DIOSTA manakushqan. 

1 1 (2) TAYTA DIOS, manakamushqäta wiyaykalämay. Qayakamushqäta 

chaskiykulay. 

2 2 (3) Lakikushqä höra noqapita ama pakakuykulaysu. Ruwakamuptï 

chaskiykalämay. Manakamushqäta jukla wiyaykalämay. 

3 3 (4) Qoshtay elaqashqannömi vïdäpis ushakaykan. Ninanöraqmi 

tulükunapis rupapan. 

4 4 (5) Qewa sakir ushakashqannömi shonqüpis aywapakaykan. Mikanaypis 

ni malaqaypis manami kannasu. 

5 5 (6) Lakikuylawanmi tulükunapis yupanakuykäyan. 

6 6 (7) Jäkuqcho tukunömi kaykä. Raqäkunacho chushiqnömi kaykä. 

7 7 (8) Manami punuytapis tarïsu. Wayi janancho japalan chankishnömi 

kaykä. 

8 8 (9) Mana jamaypami contrapartïkuna wajupäyäman. Imay hörapis jutïta 

joqarirmi maldicionayäman. 

9 9 (10) Mikunäpa trukanqa uchpa janalanchömi jamaraykä. Yakutapis 

weqilätawanmi upuykä. 

10 10 (11) Sayno kaykä rabyar castigamaptikimi. Joqarkamarmi 

saqtariykamashkanki. 

11 11 (12) Lantuy päsashqannömi vïdä ushakaykan. Qewa sakishqannömi 

pasaypa sakiykäna. 

12 12 (13) TAYTA DIOS, qammi imayyaqpis rey kaykanki. Qamta imayyaqpis 

yarparäyäshunkimi. 

13 13 (14) Siónta kuyapashpayki favornin sharkuykulayna. Kuyapar 

perdonanaykipaq kaq hörapis chämushnami. 

14 14 (15) Sirvishuqnikikunaqa saycho kaq rumikunatapis kuyayanmi. 

Raqälana kaykaqta rikarmi selläma lakikuyan. 

15 15 (16) Siónta kuyapaptikimi maysay nacioncho taq runakunapis 

respitayäshunki. Kay pasacho lapan reykunami munayyuq kashqaykita 
tantiyayanqa. 

16 16 (17) Sayno tantiyayanqa Siónta yapay sharkasiptikimi. Sayta rikarmi 

pïmaypis musyayanqa munayyuq kashqaykita. 

17 17 (18) Pobrikuna manakayämushqanta wiyankimi. Manakayämushuptiki 

manami upa tukunkisu. 

18 18 (19) Qepa yuriqkunapis TAYTA DIOSTA alabayänanpaq pay 

rurashqankunata qelqashun. 

19 19 (20) TAYTA DIOSMI jana pasacho kaykaq sagrädu wayinpita kay pasata 

rikamurqan 

20 20 (21) waqaykaq prësukunata wiyar yanapänanpaq y condenash 

runakunata wanuypita salvananpaq. 

21 21 (22) Saymi Sióncho TAYTA DIOSPA jutinta joqarir adorayanqa. 

Alita ruraq kashqanpitami Jerusaléncho alabayanqa. 

22 22 (23) Saychömi lapan nación runakuna TAYTA DIOSTA adorayänanpaq 

shuntakäyanqa. 

23 23 (24) Tayta Diosmi kalpätapis ushakäsish. Walka watalana kawanäpaqmi 

kamakäsish. 

24 24 (25) Saymi manakur nirqä: <<Tayta Dios, manaraqpis aykätaqa 

shuntaykamaysu. Qamqa mana ushakaypami kawanki. 

25 25 (26) Kamashqayki hörami kay pasatapis shumaq takyasishkanki. Jana 

pasatapis makikiwanmi kamashkanki. 

26 26 (27) Lapan kamashqayki ushakaptinpis qamqa imaypis kaykankimi. 

Mödana makwayar ushakashqannömi lapanpis ushakanqa. Mödanata 
trukasiqnölami trukarasinkipaq. Trukarkasirnaqa manami cäsupankinasu. 

27 27 (28) Lapan ushakaptinpis qamqa imaypis kashlanmi kaykanki. Qamqa 

manami imaypis awkinyankisu. 

28 28 (29) Sirvishuqnikikunapita miraqkunataqa imaypis yanapankimi. 

Paykunaqa nawpaykichömi imaypis kawayanqa>>. 

 

Salmo 103 
Tayta Diosta alabashqan 

1a (1a) David qelqashqan salmu. 

1 1 (1b) TAYTA DIOSTAMI lapan shonqüwan alabashaq. Lapan 

voluntänïwanmi santu jutinta joqarir agradëcikushaq. 

2 TAYTA DIOSTAMI lapan shonqüwan alabashaq. Kuyapämar 

yanapämashqanta manami imaypis qonqäshaqsu. 

3Paymi lapan jusalikushqäta perdonaman. Imayka niraq qeshyapitapis 

aliyäsiman. 

4Wanuypitapis paymi salvaman. Kuyapämashpanmi imachöpis yanapäman. 

5Alinnin kaqkunatami kamaripäman. 

Ankano mana utikaq kanäpaqmi maqtayäsiman. 

6Pobrikunata alquysakuyaptin TAYTA DIOSMI favornin sharkun. 

7Imano kawanansipaqpis Moiséstami musyasirqan. Rurashqankunatami 

Israel runakunata tantiyasirqan. 

8 TAYTA DIOSQA ali shonqu y kuyapäkuqmi. Kuyakuq karmi juklaqa 

rabyakunsu. 

9Manami yaparir yaparirsu castigamansi. Manami imayyaqpis 

nanaparämäshunsu. 

10Manami jusalikushqansiman tupusu castigamansi. 

11Kay pasapita jana pasayaq selläma altu kashqannömi 

payta mansapakuqkunapaqqa kuyakuynin jatun kaykan. 

12Pasapa juk kuchunpita jukaq kuchunyaq jitariqnömi jusalikushqansitapis 

karuman jitarish. 

13Surinta taytan kuyashqannömi payta mansapakuqkunata kuyan. 

14Pay musyanmi imano kashqansitapis. 

Alpalapita kashqansita musyanmi. 

15Runakunaqa qewano ushakaqlami kaykäyan. Waytano shushuqlami 

kaykäyan. 

16Akaq wayra shamur jachata ushakäsinmi. Ushakäsiptinmi maycho 

kashqanpis musyakannasu. 

17 TAYTA DIOSPA kuyakuyninmi isanqa mana ushakaq kaykan. Payta 

mansapakuqkunataqa imaypis kuyanmi. Paykunapa surinkunapaq y 
wilkankunapaqpis alikunalatami ruran. 

18Saynölami yanapan rurashqan pactuta cumpliqkunata y 

mandamientunkunata cäsukuqkunata. 

19Jana pasachömi TAYTA DIOSPA trönun kaykan. Saypitami lapan kay 

pasacho kaqkunata mandaykämun. 

20Munayyuq angilkuna, TAYTA DIOSTA alabayay. Nishqanta cäsukuq 

kayashpayki payta alabayay. 

21 TAYTA DIOSTA sirviq y munashqanta ruraq angilkuna, payta alabayay. 

22Lapan kamashqankuna, maysaychöpis payta alabayay. Paytami lapan 

shonqüwan noqapis alabashaq. 

 

Salmo 104 
Tayta Dios kamashqankunapita alabashqan 

1 TAYTA DIOSTAMI lapan shonqüwan alabashaq. TAYTA DIOS, lapanpaq 

munayyuqmi kaykanki. Qamqa asikyaypa asikyaykaq mödanashnömi 
kaykanki. 

2Chipipiynikiwanmi mödanawannöpis sapakunki. Jatun säbanastanömi jana 

pasatapis mashtamushkanki. 

3Jana pasacho kaykaq yaku jananchömi wayikitapis sharkasishkanki. 

Pukutaytapis guërra carrëtaykimanmi tikrasinki. Wayra jananchömi maypapis 
aywanki. 

4Wayrapis wilakuqnikimi kaykan. Bunyaypa bunyar rupaykaq ninapis 

sirvishuqnikimi kaykan. 

5Cimientuta ruraykurmi pasatapis jamasishkanki. Jamasishqaykipitaqa 

manami imaypis kuyukunsu. 

6Mödanawannömi lamarwan saparkushkanki. 

Altunnin puntakunatapis yakuwanmi saparkushkanki. 

7Olqutupaptikimi saparaq yaku jukla aywakurqan. Maqakuynöraq parlaptikimi 

witikurqan. 

8Saymi puntakunapis raqrakunapis yuriyarqan. Qam nishqaykichömi 

rikakuyarqan. 

9Pasaman yaku yapay mana juntänanpaqmi señalapashkanki. Say 

señalapashqaykitaqa manami päsansu. 

10Qam mandaptikimi jirkakunapita yakupis pashtamur raqrakunapa aywan. 

11Say yakutami munti uywakunapis upuyan. Munti ashnukunapis yakunar 

saypitami upuyan. 

12Raqrakuna kuchunchömi pishqukunapis qeshunkunata rurayan. 

Jachakunapa rämankunachömi rezakuyan. 

13Qammi jana pasacho kaykaq wayikipita jirkakunata parqumunki. 

Tamyawanmi alpatapis ushmasimunki. 

14Uywakunapaq qewatapis winasimunki. Mikuyta shuntananpaq runa 

murushqantapis winasimunki. 

15Saynölami vïnuta kamaripanki upur kushikunanpaq, aceitita kamaripanki 

qaqlanman lushikur chipipïnanpaq y mikuytapis kamaripanki kalpan 
kananpaq. 

16Líbanucho kaq cedru jachakunapis qampami kaykäyan. Yaku kashqancho 

kayashpanmi copösu winayan. 

17Rämankunachömi pishqukunapis qeshunkunata rurakuyan. 

Cigüeñakunapis say jachakunachömi täyan. 

18Jirkakunachöpis munti cabrakunami kaykäyan. 

Qaqakunachöpis tejonkunami pakakuyan. 

19Killatapis kamashkanki fëchata qatiyänäpaqmi. Intipis musyanmi imay höra 

jeqarpunanpaq kashqantapis. 

20Pasa tardiyaptinqa sakarpasinkimi. Sakaypanami munti uywakuna 

punukuyänanpita yarqayämun. 

21Leonkunapis mikuyänanpaq uywata ashirmi qaparäyan. Qamtami 

manakuyäshunki uywata tarisinaykipaq. 

22Pasa waraptinqa punukuyänanmanmi kutikuyan. Junaqpaqa 

machayninkunachönami punukuyan. 

23Runakunanami aruyninkunaman aywayan. Saychömi tardiyaq qoyayninpa 

aruyan. 

24 TAYTA DIOS, imaykatapis qammi kamashkanki. Lapantapis shumaq 

tantiyaykurmi kamashkanki. Kay pasacho kamashqaykikuna maysaychömi 
kaykan. 



1190 

 

 
© 2018  Wycliffe Bible Translators, Inc. 

  
 

 

25Lamarpis jatunkaray y anchumi kaykan. Saychömi jatusaqpis y takshapis 

saysika uywakuna kaykäyan. 

26Lamar jananpami büquikunapis puriyan. Lamarchömi jatunkaray Leviatán 

waräkuypis kaykan. Saytaqa puklanaykipaqmi kamashkanki. 

27Lapan uywakunami qamta shuyaraykäyäshunki höralancho mikuyta 

kamaripänaykipaq. 

28Kamaripaptikimi mikuyänanpaq shuntakuyan. Bendicionnikiwanmi pacha 

junta mikuyan. 

29Manana kamaripaptikiqa fiyupami turbatäyan. Jämayninta sapaskiptikiqa 

wanurmi alpaman tikrayan. 

30Mirayänanta munaptikiqa seqaypami mirayan. Saynöpami yapay kay 

pasaman juntäyan. 

31¡TAYTA DIOS imayyaqpis alabash kaykuläsun! 

¡Kamashqanta rikar TAYTA DIOS kushikusun! 

32Pay rikäriptinqa pasapis mansarir suksukyanmi. Yataykuptinqa jirkakunapis 

qoshtatäyanmi. 

33Kawashqäyaqqa imaypis TAYTA DIOSTAMI alabashaq. 

34Yarpachakushqäpis TAYTA DIOSPA shonqunpaqno kaykuläsun. Paypa 

makincho karmi imaypis kushikü. 

35Jusalikuqkuna kay pasacho ushakäyäsun. Yaqa runakuna lapanpis 

elaqäyäsun. Lapan shonqüwanmi TAYTA DIOSTA alabashaq. 

¡Aleluya! 

 

Salmo 105 
Kuyashqan runakunata Tayta Dios ali rikashqan 

1 Crónicas 16.8-22 

1¡TAYTA DIOSTA agradëcikuyay! 

¡Paypa jutinta joqariyay! Lapan rurashqanta maysay nacionchöpis wilakuyay. 

2Salmukunata cantar alabayay. Mansariypaq rurashqankunata wilakuyay. 

3 TAYTA DIOSTA ashiqkuna, lapan shonquykikunawan payta alabayay. 

Japalan santu Dios kashqanpita kushikuyay. 

4Munayyuq TAYTA DIOSTA imaypis ashiyay. Yanapäshunaykipaq payta 

imaypis manakuyay. 

5Espantaypaq rurashqan milagrukunata yarpäyay. Contransikunata imano 

vincishqanta ama qonqäyaysu. 

6Tayta Diosta sirviq Abrahampita miraqkuna, saykunata yarparäyay. 

Akrashqan Jacobpita miraqkuna, lapan rurashqankunata ama qonqäyaysu. 

7Paymi noqansipa TAYTA DIOSNINSI. Intëru kay pasachömi munashqanta 

ruran. 

8 Pactu rurashqanta manami imaypis qonqansu. Waranqa 

(1,000) generación päsaptinpis yarparaykanmi. 

9Say pactuta Abrahamwanmi rurarqan. Jurashpanmi Isaactapis promitirqan. 

10Imaypis cumplinanpaqmi Jacobta y paypita miraq Israel runakunatapis 

promitirqan. 

11Promitishpanmi nirqan: <<Canaántami qoykuyäshayki herenciaykikuna 

kananpaq>>. 

12Say wisanqa Israel runakuna walkaqlaraqmi kayarqan. Jäpa nacioncho 

yupashlami kayarqan. 

13Paykuna nacionnin nacionnin y markan markanmi puriyarqan. 

14Sayno kaykaptinpis manami Tayta Dios kachaparqansu pipis nakasinanta. 

Saymi reykunatapis castigar nirqan: 

15<<Akrashqä runakunata ¡ojaläraq pilapis yataykunman! 

Profëtäkunamanpis ¡ojaläraq pilapis makinta churaykunman!>> 

16Tayta Diosmi paykuna täyashqan nacioncho muchuy kananpaq 

kamakäsirqan. Saymi mikuyänanpaq imapis karqansu. 

17Isanqa paykunapa puntantami Egiptuman Joséta kacharqan muchuypita 

salvananpaq. Sayman charqan ashmay kananpaq wawqinkuna 
rantikuyaptinmi. 

18Egipto runakuna Josépa chakinta cadinawanmi wataräsiyarqan. 

Kunkapitami fiërru cadinawan wataräsiyarqan. 

19Saychömi wichqararqan sueñushqankuna cumplishqanyaq. Saynöpami 

rasun kaqta sueñushqanta TAYTA DIOS runakunata tantiyasirqan. 

20Saypitanami say nacionpa mandaqnin rey carcilpita jorqasimurqan. 

21Jorqurkurmi palaciunta y lapan imaykantapis shumaq rikananpaq 

churarqan. 

22Saynöpis churarqan mandäsiqninkunata y mayor runakunata shumaq 

yäsinanpaqmi. 

23Saypitanami Israel runakuna Egiptuman aywakuyarqan. Saynöpami Cam 

particho surinkunawan Jacob tarqan. 

24Tayta Diospa bendicionninwanmi askaqman mirayarqan. Egipto 

runakunapitapis mas askaqmi kayarqan. 

25Saymi Egipto runakunata Tayta Dios yarpayta qorqan Israel runakunapa 

contran sharkuyänanpaq. Saynöpami Tayta Diosta sirviq runakunata 
nakasiyarqan. 

26Saypitami Tayta Dios kacharqan sirviqnin Moisésta y akrashqan Aarónta. 

27Paykunami Tayta Diospa munayninwan Cam particho espantaypaq 

kaqkunata rurayarqan. 

28Saymi say nacioncho yanawyayparaq sakäsirqan. Sayno kaptinpis Egipto 

runakunaqa Moisés nishqanta manami cäsuyarqansu. 

29Yawarmanmi mayukunatapis Tayta Dios tikrasirqan. Pescädukunapis 

lapanmi wanur ushakäyarqan. 

30Intëru nacionmanmi rasakkuna juntäyarqan. Mandaq reypa palaciunmanpis 

juntäyarqanmi. 

31Tayta Dios mandaptinmi upakurukunapis y chushpikunapis intëru 

Egiptuman juntäyarqan. 

32Tamyapa trukan runtu tamyatami tamyasimurqan. Intëru say nacionman 

maqakuytami pashtasimurqan. 

33Say runtu tamyami üva jachakunatapis hïgus jachakunatapis tululantana 

kachaykurqan. Egiptucho lapan jachakunatami rapraynaqlatana 
kachaykurqan. 

34Tayta Dios mandaptinmi imayka niraq chukluskunapis sayman juntäyarqan. 

Yupaytapis mana atipaypaqmi saysika kayarqan. 

35Saykunami lapan qewakunatapis ushayarqan. Chakracho mikuykunatapis 

chipyaqmi ushayarqan. 

36Egipto runakunapa lapan qechpa surinkunatapis Tayta Diosmi wanusirqan. 

37Aska qoriyuqta y aska qellayyuqtami kuyashqan runakunata jorqamurqan. 

Yarqayämuptin manami pipis sapata churaparqansu. 

38Egipto runakuna selläma mansakash kaykäyashqanchömi aywakuyaptinqa 

kushikuyarqan. 

39Israel runakunata lantupänanpaqmi pukutayta Tayta Dios kamariparqan. 

Sakaypa aksipänanpaqnami waruruyparaq rupaykaq ninata puestuparqan. 

40Aysata manakuyaptinnami codornizkunata yurisipämurqan. Pacha junta 

mikuyänanpaqmi jana pasapita mikuytapis kamaripämurqan. 

41Upuyänanpaq yakutapis qaqapitami pashtasimurqan. Saymi sunyaq jirkapa 

saysika yaku aywarqan. 

42Saynömi sirviqnin Abrahamta promitishqanta cumplir Israel runakunata 

Tayta Dios yanaparqan. 

43Egiptupitami kuyashqan runakunata jorqamurqan. Jorqamuptinmi seqaypa 

kushish yarqayämurqan. 

44Paykunatami jäpa runakunapa markankunata Tayta Dios qoykurqan. Jäpa 

runakunapa imaykantapis paykunatami qoykurqan. 

45Sayno qoykurqan estatütunkunata y leyninkunata cäsukuyänanpaqmi. 

¡Aleluya! 

 

Salmo 106 
Israel runakuna mana cäsukuq kayashqan 

1¡Aleluya! 

Alilata ruraq kashqanpita TAYTA DIOSTA agradëcikuyay. Kuyapäkuyninqa 
manami imaypis ushakansu. 

2Milagrukunata rurashqanpita wilakurpis ¿piraq shumaq tantiyasinman? 

Mayjina alabarpis ¿piraq shumaq alabanman? 

3Kushishqami kawayanqa Tayta Dios munashqanno kawaqkuna. Paykunaqa 

imaypis alilatami rurayan. 

4Kuyashqayki Israel mayïkunata yanapar noqatapis yarpaykalämay, TAYTA 

DIOS. Shamur noqatapis salvaykalämay. 

5Saynöpami akrashqayki runakuna ali kawaykäyaqta rikashaq. Paykuna 

kushikuyashqannömi noqapis kushikushaq. Paykuna 
alabayäshushqaykinömi noqapis alabashayki. 

6Unay ayllükunanölami noqakunapis jusalikuyashkä. Paykunanölami 

lutankunata rurayashkä. 

7Unay ayllükunaqa Egiptucho espantaypaq rurashqaykita rikaykarpis 

manami cäsuyäshurqaykisu. Kuyapar sayjinanpa yanapashqaykitapis 
manami yarpäyarqansu. Saymi Puka Lamarman chaykur contrayki 
sharkuyarqan. 

8Sayno kaykäyaptinpis kuyapäkuq kashpaykimi paykunata salvarqayki. 

Sayno salvarqayki lapanpaq munayyuq kashqaykita tantiyakuyänanpaqmi. 

9Saymi olqutupaskiptiki Puka Lamar sakiskirqan. Nirkurmi sakipana 

päsasirqayki. 

10Saynöpami contrankunapa y chikiqninkunapa makinpita salvarqayki. 

11Yaku sapaptinmi chikiqninkuna lapan wanur ushakäyarqan. Manami 

juklaylapis kawaykar quëdarqansu. 

12Sayno salvaptikimi kuyashqayki runakuna promitishqaykita criyiyarqan. 

Kushikuypita cantarmi alabayäshurqayki. 

13Sayno kaptinpis espantaypaq rurashqaykita yapaymi qonqaykuyarqan. 

Tantiyasishqaykitapis manami cäsukuyarqansu. 

14Sunyaq jirkachömi munayashqanta rurasiyta munar tentayäshurqayki. 

15Sayno rabyanäsiyäshuptikipis munayashqantami kamariparqayki. 

Wakintami isanqa pestiwan ushakäsirqayki. 

16Campamentuchöpis Moiséspa contranmi sharkuyarqan. Saynölami 

akrashqayki Aarónpa contranpis sharkuyarqan. 

17Saymi pasa kichakar Datánta ultakurkurqan. Saynölami Abiramta y 

qatiraqninkunatapis pasa sapaskirqan. 

18Bunyaypa bunyar nina ratarmi wakin qatiraqninkunatapis usharqan. Say 

yaqa runakunata ninami rupar usharqan. 

19Horeb jirkachönami qorita fundirkur becërruta rurayarqan. Nirkurmi 

qonqurpakuykur say ïduluta adorayarqan. 

20Lapanpaq munayyuq kashqaykita musyaykarmi qewata mikuq töru niraqta 

ruraykur adorayarqan. 

21Sayno karmi Egiptucho espantaypaq kaqkunata rurar salvaqnin kaptikipis 

qonqäyäshurqayki. 

22Sayno qonqäyäshurqayki mana criyiypaq kaqkunata Egiptucho 

ruraykaptikipis. Saynöpis qonqäyäshurqayki Puka Lamarcho admiraypaq 
kaqkunata ruraykaptikipis. 

23Sayno kayaptinmi fiyupa rabyakur paykunata chipyaq ushakäsiyta 

munarqayki. Sayno rabyaptikimi paykunapa favornin Moisés 
ruwakushurqayki. Saymi rabyayniki päsaptin paykunata ushakäsirqaykinasu. 

24Maypis täkuy munay nacionman pushaptikipis manami yaykuyta 

munayarqansu. Say nacionta entreganaykipaq promitishqaykitapis manami 
criyiyarqansu. 

25Nishqaykita mana cäsukurmi toldunkuna rurincho contrayki parlayarqan. 

26Saymi jurar nirqayki sunyaq jirkalacho wanur ushakäyänanpaq 

kayashqanta. 

27Paykunapita miraqkunata jäpa nacionkunaman qarqunaykipaqmi nirqayki. 

28Saynöpis Baal-peor ïdulutami adorayarqan. Mana rasunpaypa kaq 

dioskunapaq sacrificiu rurashqantami mikuyarqan. 

29Sayno lutankunata rurarmi fiyupa rabyanäsiyäshurqayki. Saymi pesti 

qeshyawan wakinta ushakäsirqayki. 

30Say junaqmi cüra Finees aywar jusayuq runata wanusirqan. Sayraqmi pesti 

qeshya päsarqan. 

31Sayno rurashqanpitami promitirqayki paypita miraqkuna imayyaqpis cüra 

kayänanpaq. 

32Meriba yaku kaqchöpis saynölami rabyanäsiyäshurqayki. Paykuna 

cuentami Moisésta nirqayki promitishqayki nacionman mana yaykunanpaq. 

33Say runakuna rabyanäsiyaptinmi Moisés mana yarpachakuypa lutanta 

parlarqan. 

34Promitishqayki nacionman paykuna yaykur markakunata 

ushakäsiyänanpaq niptikipis manami ushakäsiyarqansu. 

35Ushakäsiyänanpa trukanqa saycho taq runakunawan shuntakar paykunapa 

mana ali costumbrinkunatami yachakuyarqan. 

36Saymi say runakunapa ïdulunkunata adorar sirviyarqan. Sayno 

adorayashqanpitami imayka desgracia päsarqan. 

37 Supaykunata adorayashpanmi olqu surintapis y warmi surintapis 

rupasiyarqan. 

38Jusaynaq kaykaptinmi sayno wanusiyarqan. Sayno wanusiyarqan cananeo 

runakuna adorayashqan ïdulukunapaq sacrificiuta rupasirmi. Saynöpami 
nacionnin maldicionash rikakurqan. 

39Mana alikunata sayno rurayashpanmi pasaypa 

melanaypaq impüru rikakuyarqan. 

40Saymi kuyashqayki runakunapita fiyupa rabyakurqayki. Paykunata 

rikaytapis manami munarqaykisu. 

41Contran nacionkunapa makinmanmi kachaykurqayki. Chikiqninkunaqa 

munayashqantami rurasiyarqan. 

42Makincho sarararnami contrankunaqa penqayman churar nakasiyarqan. 

43Kuyashqayki runakunataqa aska kutimi salvarqayki. Sayno salvaykaptikimi 

contrayki sharkuyarqan. Jusalikurmi lutan rurayman churakäyarqan. 

44Sayno kaykäyaptinpis nakayashqanta rikar y manakuyäshushqaykita 

wiyarmi kuyaparqayki. 

45Paykunawan pactu rurashqaykitami yarparkurqayki. Seqaypa kuyakuq 

kashpaykimi castigarqaykinasu. 

46Saymi chikiqninkuna kuyapäyänanpaqpis tantiyasirqayki. 

47Tayta Diosnilä, salvaykayälämay. Karu nacionkunacho mashtakash 

kaykäyashqäpita shuntaykayälämay. Saynöpami santu jutikita joqarir 
kushish alabayäshayki. Seqaypa kushikurmi qamta alabayäshayki. 

48¡Israel runakunata kuyaq Tayta Dios imayyaqpis alabash kaykuläsun! 

Pïmay runakunapis <<¡amén!>> niyäsun. 

¡Aleluya! 

 

Salmo 107 
Libru 5 
Salmo 107—150 

Nakaykäyashqanpita Tayta Dios jorqushqan 

1Alilata ruraq kashqanpita TAYTA DIOSTA agradëcikuyay. Kuyapäkuyninqa 

manami imaypis ushakansu. 

2Salvash kaqkuna, TAYTA DIOS salvashqanta wilakuyäsun. Chikiqninkunapa 

makinpita jorqushqanta wilakuyäsun. 

3Nortiläpitapis, surläpitapis, inti jeqamunanläpitapis y inti jeqananläpitapis 

Tayta Dios shuntamushqankuna payta alabayäsun. 

4Wakinkunaqa markaman aywaq nänita mana tarirmi sunyaq jirkapa 

oqrakash purikuyarqan. 

5Pasaypa mikanar y yakunarmi wanuytana rikachakuykäyarqan. 

6Lakikur TAYTA DIOSTA manakuyaptinmi nakaykäyashqanpita salvarqan. 

7Paymi ali nänipa pushar täyänanpaq kaykaq markaman chäsirqan. 

8¡Kuyapäkuq kashqanpita TAYTA DIOSTA agradëcikuyäsun! 

¡Noqansi rayku espantaypaq kaqkunata rurashqanpita päkilä niyäsun! 

9Paymi pasaypa yakunaqkunata yakuta kamaripan. Pasaypa mikanaqkunata 

mikuyta kamaripan. 

10Wakinkunaqa fiyupa lakikuychömi kawayarqan. Carcilcho wataraykaqnömi 

kaykäyarqan. 

11Sayno kayarqan poderyuq Tayta Dios nishqankunata mana 

cäsukuyashqanpitami. Paykunaqa Tayta Dios yäsishqankunata manami 
chaskikuyarqansu. 

12Saymi Tayta Dios churarqan nakar aruyänanpaq. Mayjina nakayaptinpis 

manami pipis yanaparqansu. 

13Lakikur TAYTA DIOSTA manakuyaptinmi nakaykäyashqanpita salvarqan. 

14Paymi wanushno y cadinashno kaykäyaqta jipimurqan. 

15¡Kuyapäkuq kashqanpita TAYTA DIOSTA agradëcikuyäsun! 

¡Noqansi rayku espantaypaq kaqkunata rurashqanpita päkilä niyäsun! 

16Paymi bronci punkukunatapis pakirqärirqan. Fiërru trancakunatapis 

ushakäsirqanmi. 

17Wakinkunaqa mana cäsukuq kayashqanpitami pasaypa nakayarqan. 

18Mikuytapis shonqunkuna pasaypami melanäyarqan. Wanuypis 

janankunachönami karqan. 

19Lakikur TAYTA DIOSTA manakuyaptinmi nakaykäyashqanpita salvarqan. 

20Tayta Dios nimuptinmi paykuna aliyäyarqan. Wanunaykaqtanami 

aliyäsirqan. 

21¡Kuyapäkuq kashqanpita TAYTA DIOSTA agradëcikuyäsun! 

¡Noqansi rayku espantaypaq kaqkunata rurashqanpita päkilä niyäsun! 

22Tayta Diosta agradëcikur sacrificiuta rupasiyäsun. 

Alikunata rurashqanpita kushish wilakuyäsun. 

23Wakinkunaqa juklä nacionkunapami negociunkunata büquiwan apayaq. 

24Lamar chawpincho kaykarmi TAYTA DIOS espantaypaq rurashqanta 

rikayarqan. 

25Tayta Dios mandaptinmi fiyupa löcu wayra qalaykurqan. Lamarpis 

altutaraqmi sharkurqan. 

26Altuyaq lamar pulchaqyaptinmi büquinkunapis talpukänanpaqna kayarqan. 

Kawayänanpaq kashqantapis manami criyiyarqannasu. 

27Shinkashno karmi ichiytapis ni puriytapis kamäpakuyarqansu. Manijayta 

yachaq kashqanpis manakaqlapaqmi karqan. 

28Lakikur TAYTA DIOSTA manakuyaptinmi nakaykäyashqanpita salvarqan. 

29Löcu wayratapis walwalyaylaman Tayta Dios tikrasiptinmi yakupis 

pulchaqyarqannasu. 

30Yaku chawaqta rikarmi kushikuyarqan. Nirkurnami büquikuna 

chäkuyänanman Tayta Dios chäsirqan. 

31¡Kuyapäkuq kashqanpita TAYTA DIOSTA agradëcikuyäsun! 

¡Noqansi rayku espantaypaq kaqkunata rurashqanpita päkilä niyäsun! 

32¡Yärakuq mayinkunawan shuntakaykur alabayäsun! 

¡Mayor runakuna shuntakäyashqanchöpis alabayäsun! 

33Tayta Diosmi mayukunatapis pukyukunatapis sakirasin. 

34Runakuna jusalikuyaptinmi ali chakrakunatapis qachpayäsin. 

35Sunyaq jirkakunatapis oqu oqumanmi tikrarasin. Saki chakrakunachöpis 

pukyukunatami pashtasimun. 

36Markankunata sharkasiyänanpaqmi say chakrakunaman muchuqkunata 

churan. 

37Chakrata kicharkurnami üvata plantayan. Cosecharpis askatami 

shuntayan. 

38Tayta Diospa bendicionninwanmi askaq kaykäyan. Uywankunapis 

askamanmi mirayan. 

39Chikiqninkuna paykunata wanusir walkayäsiyaptinmi 

40say wanusiqninkunata Tayta Dios castigan. Castigaptinmi say 

contrankunaqa sunyaq jirkapa pantakash puriyan. 

41Pobrikunatami isanqa mana lakikuyänanpaq Tayta Dios yanapan. 

Paykunapa surinkunapis askaman mirayänanpaqmi bendicionninta churan. 
Uysha askaman mirashqannömi paykunapis askaman mirayan. 

42Bendicionninta churashqanta rikarmi ali runakuna kushikuyan. Yaqa 

runakunami isanqa ima niytapis kamäpakuyansu. 

43Pipis tantiyakuq karqa saykunata tantiyakusun. Saynöpami cuentata 

qokuyanqa TAYTA DIOS kuyakuq kashqanta. 

 

Salmo 108 
Tayta Diosta alabashqan 

Salmo 57.7-11; 60.5-12 

1 (1) Cantanansipaqmi. David qelqashqan salmu. 

1 1 (2) Shonqü listumi kaykan, Tayta Dios. Saymi himnukunata cantar 

alabashayki. Lapan shonqüwanmi qamta alabashayki. 

2 2 (3) ¡Rikchay, arpa! ¡Rikchay, salteriu! 

¡Saka sakalami Tayta Diosta alabashun! 

3 3 (4) Tayta Dios, lapan runakunapa nawpanchömi alabashayki. Maysay 

nación runakunapa nawpanchömi alabashayki. 

4 4 (5) Kuyamashqaykita manami imanöpis tantiyayta kamäpaküsu. Jana 

pasachöpis manami pipis qamno promitishqanta cumpliq kansu. 

5 5 (6) Tayta Dios, gloriachöpis lapanpaq munayyuqmi kaykanki. Kay 

pasachöpis poderyuqmi kaykanki. 

6 6 (7) ¡Munaynikiwan salvaykayälämay! Saynöpami kuyashqayki runakuna 

kar librina kayäshaq. 

7 7 (8) Templunchömi Tayta Dios nirqan: <<Siquem partita y Sucot pampata 

qamkunatami kushish qoykuyäshayki. 

8 8 (9) Galaad runakuna y Manasés runakuna täyashqanpis noqapami 

kaykan. Efraín runakunaqa pelyacho sapakunä cascumi kaykäyan. Judá 
runakunaqa mandakunä värami kaykäyan. 

9 9 (10) Moab nacionqa maylakunä lavatoriumi kaykäyan. Edom nacionmanmi 

lanqïta jitarishaq. Filisteo runakunata vinciykurmi japanla kushikushaq>>. 

10 10 (11) Murallash markata atacayänäpaq ¿pilaraq pushaykayämanman? 

Edom nacionta atacayänäpaq ¿pilaraq chaykasiyämanman? 

11 11 (12) Tayta Dios, kachariykayämaptiki manami pipis kansu 

yanapäyämänanpaq. Mananachä soldädükunatapis yanapankinasu. 

12 12 (13) Runa yanapämashqanqa yanqalami kanqa. Chikimaqnïkunata 

supaynin apasinäpaq yanapaykayälämay. 

13 13 (14) Tayta Dios yanapämashqaqa asulashunmi. Paymi 

chikimaqninsikunata ushakäsinqa. 

 

Salmo 109 
Chikiqninkunata juzgananpaq Tayta Diosta manakushqan 

1 (1) Cantaqkunapa mandaqninpaqmi. David qelqashqan salmu. 

1 1 (1b) Tayta Dios, qamtami alabä. Manakamushqäta wiyaykalämay. 

2Lula runakunami y yaqa runakunami washäta parlaykäyan. Mana 

parlakushqätami levantaykäyäman. 

3Ayaq shimipami imatapis niyäman. 

Achäquita mana ashipaykaptïmi atacayäman. 

4Kuyaykaptïmi chikiyäman. Saymi qamta imaypis manakamü. 

5Yanapaykaptïmi conträ sharkuyash. Kuyaykaptïmi chikiykäyäman. 

6Chikimaqnïta juzgananpaq mana ali runata churaykulay. Kikinpa 

abogädulan tikrapäsun. 

7Demandakuptinpis kikin jusayuq kashqanta niyäsun. Shimilan kikinta 

condenasun. 

8Manaraqpis aykäta wanusun. Pay rurananpaq kaqta jukna rurasun. 

9Surinkunapis waksa quëdayäsun. Warminpis viüda quëdasun. 

10Surinkuna caridäta manakular puriyäsun. Juchusish wayinkunapita yarqur 

karuparä mikuy ashiqpis aywayäsun. 

11Prestaqninkuna imaykantapis prenda apakuyäsun. Nakar aruyashqantapis 

jäpa runakuna qechur apakuyäsun. 

12Paytapis waksa quëdaq surinkunatapis pipis ama kuyapäsunsu. 

13Paypita miraqkunapis lapan ushakäyäsun. Say apellïduqa elaqäsunna. 

14Taytan mana alita rurashqanta TAYTA DIOS ama perdonasunsu. Maman 

jusalikushqantapis ama perdonasunsu. 

15Jusalikuyashqanta TAYTA DIOS imaypis ama qonqäsunsu. Kay pasachöqa 

jutintapis amana yarpäyäsunnasu. 

16Say runaqa manami kuyapäkuytapis yachashsu. Pobrikunata, 

humildikunata y laquësacho kawaqkunatapis wanusishqanyaqmi 
qatikachash. 

17Maldicionakuq kashqanpita kikinman maldición chäsun. Runa mayinpaq 

bendición kananta mana munashqanpita kikinpaqpis bendición ama 
kasunsu. 

18Lapan rurashqanpis maldicionash kasun. Maldicionqa pachanmanpis 

yakuno yaykusun. Tulunmanpis aceitino chäsun. 

19Maldicionash imaypis kawasun. 

Aläpa chachak watash wachkuno imaypis nakasisun. 

20Chikimaqnïkunata y washaq rimaqkunata TAYTA DIOS sayno castigasun. 

21 TAYTA DIOS, kuyakuq kashqaykita pïmaypis tantiyananpaq 

yanapaykalämay. Kuyapäkuq kaynikiwan salvaykalämay. 

22Noqaqa lakishla karmi ima ruraytapis kamäpaküsu. Shonqüpis lakikuypita 

fiyupami nanaykan. 

23Lantuy elaqaskiqnömi fuerzäpis ushakaykan. Chuklusta wayra 

apashqannömi kaykä. 

24Mana mikuptïmi qonqurnïpis suksukyaykan. Custilläkunapis 

yupanakuykäyanmi. 

25Pïmaypis asipäyämanmi. Rikäramarmi kushipäyämashpan umankunatapis 

awiskiyan. 

26 TAYTA DIOSNILÄ, yanapaykalämay. Kuyapäkuq kaynikiwan salvaykalämay. 

27Pïmaypis tantiyakusun kikiki salvamashqaykita. 

28Runakuna maldicionayämaptinpis bendicionnikita noqaman 

churaykalämuy. Chikimaqnï runakuna pasaypa penqakuyäsun. Noqaqa 
sirvishuqniki karmi selläma kushikushaq. 

29Chikimaqnïkunataqa pïmaypis penqapäsun. Pasaypa penqakuptin 

cäranpis yanayäsunraq y pukayäsunraq. 

30 TAYTA DIOS, qamtami imaypis agradëcikushayki. 

Aska runakunawan shuntakaykurmi alabashayki. 

31Qammi pobrikunapa favornin kaykanki. Chikiqninkunapitapis qammi 

salvanki. 

 

Salmo 110 
Mandaq reyta Tayta Dios yanapashqan 

1a (1a) David qelqashqan salmu. 

1 1 (1b) Mandamaqnïtami TAYTA DIOS kayno nirqan: <<Aluq kaq nawpäman 

jamakamuy lapan chikishuqnikikunata munaynikiman churashqäyaq>>. 

2 Siónpita pasa mandaq kanaykipaqmi TAYTA DIOS yanapaykäshunki. 

Mandaq kaykarqa chikishuqnikikunata munaynikichöna sararaykulay. 

3Guërraman aywanaykipaq wilakasiptiki soldäduykikuna juklami 

shuntakäyanqa. Jirkakunacho waran waran shulya yurishqannömi qampis 
waranlan waranlanta maqtano rikakunki. 

4 TAYTA DIOSMI jurashpan kayno promitishurqayki: <<Qammi imayyaqpis 

Melquisedecno cüra kanki>>. Say promitishushqaykitaqa imaypis 
cumplinqami. 

5Tayta Diosqa aluq kaq nawpaykichömi yanapäshunaykipaq imaypis kaykan. 

Paymi rabyashqan junaq contrayki sharkuq reykunatapis wanusinqa. 

6Contrayki sharkuq nacionkunataqa maysaychöpis wanusirmi ushanqa. 

Reykunatapis autoridäkunatapis lapantami ushakäsinqa. 

7Qampami isanqa näni kuchuncho yakuta upurkuptiki kalpayki yurirkunqa. 

 

Salmo 111 
Tayta Diosta alabashqan 

1¡Aleluya! Lapan shonqüwanmi TAYTA DIOSTA alabashaq. Pay munashqanno 

kawaq runakunawan shuntakaykurmi alabashaq. 

2 TAYTA DIOS rurashqankunaqa espantaypaqmi kaykan. Rurashqankunata 

rikarmi tantiyakuqkunaqa fiyupa kushikuyan. 

3Kamashqanqa lapanpis kuyaylapaqmi kaykan. Payqa imaypis alilatami 

ruran. 

4Espantaypaq rurashqanta imaypis yarparäshun. TAYTA DIOSQA ali shonqu y 

kuyapäkuqmi kaykan. 

5Payta mansapakuqkunataqa mikuyta kamaripanmi. Pactu rurashqantaqa 

imaypis yarparaykanmi. 

6Juk nación runakunata qarqurirmi kuyashqan runakunata posisionta 

entregarqan. Saynöpami munayyuq kashqanta tantiyasirqan. 

7Tayta Dios rurashqanqa lapanpis alimi kaykan. Paypa 

mandamientunkunaqa lapanpis cäsukunansipaqmi kaykan. 

8Saykunaqa imayyaqpis mana ushakaqmi kaykan. Saynöpis alita rurar 

kawanansipaqmi tantiyasimansi. 

9Libri kayänanpaqmi kuyashqan runakunata Tayta Dios jorqamurqan. 

Imayyaqpis yanapänanpaqmi paykunawan pactuta rurarqan. Paypa 
jutinqa santu y mansariypaqmi kaykan. 

10Tantiyakuq kaytaqa qalaykunsi TAYTA DIOSTA mansapakurmi. 

Mandamientunta cumpliqkunaqa ali yarpayyuqmi kaykäyan. 

¡Payqa imayyaqpis alabashqami kanqa! 

 

Salmo 112 
Ali runa imano kawashqan 

1¡Aleluya! Kushishqami kawan Tayta Diosta mansapakuq runaqa. Say 

runaqa Diospa mandamientunkunata cumplirmi kushikun. 

2Paypita miraqkunami Israel nacioncho munayyuq kayanqa. Paykunaqa 

bendiciontami chaskiyanqa. 

3Wayincho imaykankunapis pusuy pusuymi kanqa. Paykunaqa pïmaypaqpis 

ali shonqumi kayanqa. 

4Wakin runakuna sakäpakushno kayaptinpis ali runaqa aksichönömi kaykan. 

Payqa ali shonqumi, kuyapäkuqmi y alilata ruraqmi kaykan. 

5Ali runaqa manakuptin pitapis juklami makyan. Ima rurayninkunatapis 

shumaq yarpachakuykurmi ruran. 

6Manami imaypis lutanta ruransu. Paytaqa pïmaypis yarparkunmi. 

7Mana ali noticiata wiyarpis manami mansarinsu. Ima kaptinpis TAYTA 

DIOSLAMANMI yärakun. 

8Imaypis jawkalami kawan. Manami imapitapis mansarinsu. Chikiqninkuna 

ushakäyashqantapis rikanmi. 

9Pobrikunata imaypis milqaparkunmi. 

Alilatami imaypis ruran. Pïmaypis paytaqa respitanmi. 

10Sayta rikarmi yaqa runaqa payta chikin. Rabyashpan kiruntapis 

uchunraqmi. Lutanta rurananpaq yarpachakushqankunaqa manami 
kamakanqasu. 

 

Salmo 113 
Tayta Diosta alabashqan 

1¡Aleluya! TAYTA DIOSTA sirviqkuna, jutinta joqarir payta alabayay. 

2Kananpis imaypis TAYTA DIOSPA jutin alabash kaykuläsun. 

3Pasa warashqanpita pasa sakashqanyaq TAYTA DIOSTA maysaychöpis 

alabayäsun. 

4 TAYTA DIOSMI lapan nacionta munaynincho sararan. Jana pasachöpis 

paymanqa manami pipis tinkunsu. 

5 TAYTA DIOSNINSINÖQA manami pipis kansu. Paypa trönunqa ciëlupita mas 

junaqchömi kaykan. 

6Saypitami rikaykämun jana pasatapis y kay pasatapis. 

7Tayta Diosqa waksakunata yanapanmi. Pishïpakuqkunatapis tarisinmi. 

8Mayor runakunawan jamaränanpaqmi churan. Markancho respitash runa 

kananpaqmi churan. 

9Qoluq warmi wawata tarinanpaqpis paymi permitin. Wawayuq kaptin 

kushish kawananpaqmi yanapan. 

¡Aleluya! 

 

Salmo 114 
Egiptupita yarqayämushqanta yarpäyashqan 

1Jacobpita miraq Israel runakuna Egiptupita yarqamur nacionninman 

chäyaptinmi 

2Tayta Dios täkunan nación rikakurqan. Israel runakunami Tayta Dios 

mandashqan nación rikakuyarqan. 

3Israel runakuna shamuykäyaqta rikaykurmi lamarpis ishkayman rakikarqan. 

Jordán mayupis aywaykashqanpita jinalanchömi takyaskirqan. 

4Puntakunapis carnishnömi saltaykachäyarqan. Qaqakunapis uysha 

malwanömi pañaykachäyarqan. 

5Lamar, ¿imanirtaq ishkayman rakikashkanki? Jordán mayu, ¿imanirtaq 

takyakuykushkanki? 

6Jirkakuna, ¿imanirtaq carnishno saltaykachäyashkanki? Qaqakuna, 

¿imanirtaq uysha malwano pañaykachäyashkanki? 

7Pasa, Jacob yärakushqan TAYTA DIOSPA nawpancho mansakaywan 

suksukyay. 

8Paymi qaqapita yakuta pashtasimurqan. Rumi kashqanchömi pukyuta 

yurisimurqan. 

 

Salmo 115 
Tayta Dioslaman yärakushqan 

1 TAYTA DIOS, manami noqakunasu alabash kayäman. Saypa trukanqa 

qamta pïmaypis alabaykuläshunki. Kuyapäkuq kashqaykipita y rasun kaqta 
nishqaykipita alabaykuläshunki. 

2¿Imanirtaq runakuna asipäyämashpan <<¿maychötaq Diosniki?>> 

niyäman? 

3Tayta Diosninsiqa jana pasachömi kaykan. Paymi lapan munashqanta 

ruran. 

4Runakuna adorayashqan ïdulukunaqa qorilapita y qellaylapitami kaykäyan. 

Saykunataqa runakunalami rurayan. 

5Shimin kaptinpis manami parlayansu. Nawin kaptinpis manami rikayansu. 

6Rinrin kaptinpis manami wiyayansu. Senqan kaptinpis manami muskiyansu. 

7Makin kaptinpis manami yatayansu. Chakin kaptinpis manami puriyansu. 

Saykunaqa manami imatapis parlakuyansu. 

8Ïdulu munayniynaq kashqannömi ïdulukunata ruraqkunapis kaykäyan. 

Ïdulukunaman yärakuqkunaqa ïdulunölami lapanpis kaykäyan. 

9Israel runakuna, ¡TAYTA DIOSLAMAN yärakuyay! Paymi yanapämansi y 

escüduno imapitapis sapämansi. 

10Aarón ayllu cürakuna, ¡TAYTA DIOSLAMAN yärakuyay! Paymi yanapämansi 

y escüduno imapitapis sapämansi. 

11 TAYTA DIOSTA mansapakuqkuna, ¡payman yärakuyay! Paymi 

yanapämansi y escüduno imapitapis sapämansi. 

12 TAYTA DIOS yarparaykämansimi. Paymi Israel runakunapaq bendicionninta 

churamun. 

Aarónpita miraqkunapaqpis bendicionnintami churamun. 

13 TAYTA DIOSMI payta mansapakuqkunapaq bendicionninta churamun. 

Rïcukunapaqpis y pobrikunapaqpis bendicionninta churamunmi. 

14Surinsikunapaq y wilkansikunapaq bendicionninta churaykalämusun. 

15Jana pasata y kay pasata kamaq TAYTA DIOS bendicionninta qamkunapaq 

churaykalämusun. 

16Jana pasaqa TAYTA DIOSPAMI kaykan. Kay pasataqa runakuna 

täyänanpaqmi kamash. 

17Pamparaykaqkunaqa manami TAYTA DIOSTA alabayannasu. 

18Noqansimi isanqa TAYTA DIOSTA imaypis alabashun. 

¡Aleluya! 

 

Salmo 116 
Tayta Diosta agradëcikushqan 

1Ruwakushqäta wiyamaptinmi TAYTA DIOSTA seqaypa kuyä. 

2Manakushqäta chaskimaptinmi imaypis payta manakü. 

3Wanuypis janächönami karqan. Pampayämänanpaq kashqantanami 

yarparqä. Saymi pasaypa mansarir lakikurqä. 

4 TAYTA DIOSTA ruwakurmi nirqä: <<¡TAYTA DIOS, wanuypita 

salvaykalämay!>> 

5 TAYTA DIOSQA ali shonqu y alilata ruraqmi kaykan. Payqa kuyapäkuqmi 

kaykan. 

6Humildi kaqkunataqa TAYTA DIOS alimi rikan. Noqatapis kalpaynaq 

kaykaptïmi yanapämash. 

7 TAYTA DIOS yanapämaptinmi kananqa jawkalana kawaykä. 

8Wanuypitapis paymi salvamash. Waqaptïpis paymi shoqamash. Mana 

kachaypami rikamash. 

9Kay pasacho kawashqäyaq TAYTA DIOSTA imaypis cäsukushaq. 

10Pasaypa laquësacho kaykarpis paymanmi yärakuykä. 

11Ima ruraytapis mana kamäpakurmi lapan runapis lulakuq kayashqanta 

nirqä. 

12 TAYTA DIOS yanapämashqanpita manami imanöpapis pägayta atipäsu. 

13Salvamashqanpitami TAYTA DIOSTA imaypis agradëcikushaq. Jutinta 

joqarirmi payta alabashaq. 

14 TAYTA DIOSTA promitishqätaqa kuyashqan runakuna 

shuntakäyashqanchömi cumplishaq. 

15 TAYTA DIOSQA seqaypami kushikun payta sirviq runakuna wanukur 

nawpanman chäyaptin. 

16 TAYTA DIOS, qamtami imaypis sirviläshayki. Sirvishuqniki warmipa 

wawanmi käpis. Janächöna wanuy kaykaptinmi salvamashkanki. 

17Saymi agradëcikushpä sacrificiukunata qampaq apamushaq. Jutikita 

joqarirmi alabashayki. 

18 TAYTA DIOSTA promitishqätaqa kuyashqan runakuna shuntakäyashqancho 

19y Jerusalén chawpincho TAYTA DIOSPA templun patiuchömi cumplishaq. 

¡Aleluya! 

 

Salmo 117 
Tayta Diosta alabashqan 

1Maysay nacioncho taqkuna, TAYTA DIOSTA alabashun. Maysaycho tarpis 

payta adorashun. 

2 TAYTA DIOSQA pasaypami kuyamansi. Promitishqantaqa imaypis cumplinmi. 

¡Aleluya! 

 

Salmo 118 
Tayta Dios kuyakuq kashqan 

1Alilata ruraq kashqanpita TAYTA DIOSTA agradëcikuyay. Kuyapäkuyninqa 

manami imaypis ushakansu. 

2Israel runakuna kayno niyäsun: <<Tayta Diospa kuyakuyninqa mana 

ushakaqmi kaykan>>. 

3Aarónpita miraqkunapis kayno niyäsun: <<Tayta Diospa kuyakuyninqa 

mana ushakaqmi kaykan>>. 

4 TAYTA DIOSTA mansapakuqkuna lapanpis kayno niyäsun: <<Tayta Diospa 

kuyakuyninqa mana ushakaqmi kaykan>>. 

5Lakikushpämi TAYTA DIOSTA manakurqä. Wiyamarmi nakaypita jorqamash. 

6 TAYTA DIOS noqawan kaptinmi imatapis mansaküsu. Runakuna conträ 

sharkuyaptinpis manami lakiküsu. 

7Noqataqa TAYTA DIOS manami kachaykamansu. Paymi imaypis 

yanapaykäman. Kikïpa nawïwanmi rikashaq chikimaqnïkunata 
ushakäsishqanta. 

8Runaman yärakunansipa trukanqa TAYTA DIOSMAN yärakushqansimi mas 

ali kaykan. 

9Mandaq reykunaman yärakunansipa trukanqa TAYTA 

DIOSMAN yärakushqansimi mas ali kaykan. 

10Maysay nación soldädukunami atacayämänanpaq juntapäyämarqan. Jina 

kaqtami TAYTA DIOSPA jutincho lapanta ushakäsirqä. 

11Say soldädukunami atacayämänanpaq jiruruypa sapäyämarqan. Jina 

kaqtami TAYTA DIOSPA jutincho lapanta ushakäsirqä. 

12Abëja juntaqnömi juntapaykäyämarqan. Jina kaqtami kashata nina 

ushaqno lapanta ushakäsirqä. TAYTA DIOSPA jutinchömi supayninta apasirqä. 

13Paykuna ichiklapami vinciyämarqansu. Sayno kaptinpis TAYTA 

DIOS yanapämaptinmi vincirqä. 

14 TAYTA DIOSMI imaypis valorta qoman. Paytami imaypis alabä. Paymi 

imapitapis salvamaqnï. 

15Tayta Dios munashqanno kawaqkunami toldunkunacho kushikuykäyan. 

¡TAYTA DIOSMI munayninwan lapanta vincish! 

16¡TAYTA DIOS munayyuq kashqanqa mansariypaqmi kaykan! 

¡TAYTA DIOSMI aluq kaq makinwan lapanta ushakäsish! 

17Noqa manami wanushaqraqsu. TAYTA DIOS rurashqanta wilakunäpaq 

kawashaqraqmi. 

18 TAYTA DIOS fiyupa castigamarpis manami wanunätaqa kachapämashsu. 

19¡Templupa punkunta kichapaykayälämay! TAYTA 

DIOSTA agradëcikunäpaqmi yaykuyta munaykä. 

20Say punkumi kaykan TAYTA DIOS kaqman yaykuna punku. Say punkupaqa 

yaykuyan pay munashqanno kawaq runakunalami. 



1208 

 

 
© 2018  Wycliffe Bible Translators, Inc. 

  
 

 

21Tayta Dios, manakushqäta wiyamashqaykipitami qamta agradëcikü. 

Noqata salvamashqaykipitami päkilä nï. 

22Wayi sharkasiqkuna <<kay rumi manami alisu>> nir jitariyashqanmi wayi 

esquïnan cimientuchöna churaraykan. 

23Sayno kananpaq Tayta Diosmi kamakäsish. Saypitami seqaypa kushikunsi. 

24Kay junaqqa TAYTA DIOS yanapämashqansi junaqmi kaykan. Saypita 

kushikur payta alabashun. 

25¡TAYTA DIOS, salvaykayälämay! 

¡Lapan rurayashqäpis ali kananpaq yanapaykayälämay! 

26 TAYTA DIOSPA jutincho shamuq runa alabash kaykuläsun. TAYTA 

DIOSPA wayinchömi qamkunata kushish chaskikuyä. 

27 TAYTA DIOSLAMI rasunpaypa kaq Diosqa. Paymi ali kawayta qomashkansi. 

Sayno kaykaptinqa altarpa waqrankunaman chashqansiyaq rämakunata 
aptash yaykushun. 

28Tayta Dios, qammi Diosnï kanki. Qamta agradëcikurmi alabashayki. 

29Alilata ruraq kashqanpita TAYTA DIOSTA alabashun. Payqa imaypis 

kuyapäkuqmi kaykan. 

 

Salmo 119 
Palabranpita Tayta Diosta alabashqan 

Álef 

1Kushishqami kawaykäyan Tayta Dios munashqanno kawaq runakunaqa. 

Paykunaqa TAYTA DIOSPA leyninkunata cumpliyanmi. 

2Kushishqami kawaykäyan Tayta Dios ordenashqankunata cumpliqkunaqa. 

Paykunaqa lapan shonqunwanmi payta ashiyan. 

3Manami imaypis mana alikunata rurayansu. Saypa trukanqa Tayta Diosta 

cäsukur imaypis alilatami rurayan. 

4Tayta Dios, qammi yachasikuynikita qelqasishkanki mana qonqaypa 

cumpliyänäpaq. 

5¡Ima aliraq kanman estatütuykikuna nishqanta cumpliptï! 

6Mandamientuykikunata cumplirqa manami imapitapis penqakushaqsu. 

7Nishqaykikunata yachakurqa lapan shonqüwanmi qamta alabashayki. 

8Estatütuykikunataqa imanöpapis cumplishaqmi. 

¡Ama kachaykalämaysu! 



1209 

 

 
© 2018  Wycliffe Bible Translators, Inc. 

  
 

 

Bet 

9¿Imanöparaq jusalikuyta maqta kacharinman? Jusalikuytaqa kacharinqa 

palabraykita cäsukurmi. 

10Lapan shonqüwanmi qamta ashï. Mandamientuykikunata imaypis 

cäsukunäpaq yanapaykalämay. 

11Jusalikur contrayki mana kanäpaqmi palabraykita shonqücho imaypis 

yarparaykä. 

12 TAYTA DIOS, pïmaypis alabaykuyäläshunki. Estatütuykikunata 

yachaykasilämay. 

13Noqaqa lapan nishqaykitami wilakuykä. 

14Imayka riquëzakunata tarir kushikushqäpitapis masmi kushikü 

ordenashqaykikuna nishqanno kawashpä. 

15Yachasikuyniki nishqanno kawanäpaqmi imaypis yarpachakü. 

Munashqaykino kawanäpaqmi imaypis tantiyakü. 

16Estatütuykikunata cumplirmi kushikü. Palabraykitaqa manami imaypis 

qonqäshaqsu. 

Guímel 

17Sirviqniki karmi qamta ruwakü ali kawayta qoykamänaykipaq. 

Palabraykitaqa imaypis cäsukushaqmi. 

18Nawïta kichaqno shumaq tantiyaykasilämay. Saynöpami leynikicho 

kushikuypaq kaqkunata tantiyashaq. 

19Kay pasachöqa qorpalami kaykä. Mandamientuykikunata mana 

qonqanäpaq yanapaykalämay. 

20Lapan shonqüwanmi imay hörapis nishqaykikunata cumpliyta munaykä. 

21Orgullösukunataqa imaypis castigankimi. Paykunaqa 

mandamientuykikunata mana cäsukuyashqanpitami maldicionash kaykäyan. 

22Chikiyämashpan manakaqman mana churayämänanpaq sapaykalämay. 

Noqaqa ordenashqaykikunata cäsukuykämi. 

23Munayyuq runakunami conträ sharkuyänanpaq wilanakuykäyan. Sayno 

kaptinpis sirviqniki karmi estatütuykikunata cumplinäpaq imaypis yarparaykä. 

24Ordenashqaykikunata cumplirmi kushikü. Saykunami tantiyasiyäman ali 

kawanäpaq. 

Dálet 

25Wanunäpaqnami kaykä. Promitimashqaykino ali kawayta qoykalämay. 

26Yarpachakushqäta qamta wilaptïmi wiyamar yanapämashkanki. 

Estatütuykikunata yachaykasilämay. 

27Yachasikuynikikunata tantiyaykasilämay. Espantaypaq rurashqaykikunata 

imaypis yarparäshaqmi. 

28Lakikuylawannami aywapakaykä. Palabraykiwan shakyaykasilämay. 

29Jusalikuylacho mana kawanäpaq yanapaykalämay. Kuyapämashpayki 

leynikikunata tantiyaykasilämay. 

30Munashqaykino kawaytami munä. Nishqaykikunata cäsukurmi kawashaq. 

31 TAYTA DIOS, ordenashqaykikunatami waran waran cäsukuykä. 

Penqaymanqa ama churaykalämaysu. 

32Ali yarpaykunata qomaptikimi shonqü selläma kushikun. Saymi 

mandamientuykikunata imaypis cäsukushaq. 

He 

33 TAYTA DIOS, estatütuykikunata yachaykasilämay. Yachasimaptiki 

wanushqäyaqmi cumplishaq. 

34Leynikikunata cäsukunäpaq tantiyaykasilämay. Saynöpami lapan 

shonqüwan cumplishaq. 

35Mandamientuykikunata cumplinäpaq yanapaykalämay. Cumplirmi kushish 

kawashaq. 

36Ordenashqaykikunata ruranäpaq yarpaykasilämay. 

Ama kachapaykamaysu suwakuypa rïcuyänätaqa. 

37Ama permitiykulaysu mana alikunata rikanäpaq. Nishqaykino ali 

kawanäpaq yanapaykalämay. 

38Sirviqnikikunata promitishqaykita cumpliykulay. Mansapakushuqniki kaptï 

yanapaykalämay. 

39Nishqaykikunaqa alimi kaykan. Qamta cäsukushqäpita asipäyämaptin 

yanapaykalämay. 

40Yachasikuynikitaqa lapan shonqüwanmi kuyä. Munashqaykino kawanäpaq 

yanapaykalämay. 

Vav 

41 TAYTA DIOS, kuyamashpayki yanapaykalämay. Promitimashqaykinöla 

salvaykalämay. 

42Yanapämashqaykita rikarmi manakaqman churamaqkuna upälakuyanqa. 

Noqaqa palabraykimanmi imaypis yärakuykä. 

43Yanapaykalämay palabraykita imaypis wilakunäpaq. Nishqaykikunamanmi 

yärakü. 

44Kawashqäyaqqa leynikikunata imaypis cäsukushaqmi. 

45Yachasikuynikikunata cumplirmi imaypis jawkala kawashaq. 

46Ordenashqaykikunatami reykunatapis yachasishaq. Mana penqakuypami 

wilakushaq. 

47Mandamientuykikunata kuyämi. Saykunata cäsukurmi shonqü kushikun. 

48Mandamientuykikunata kuyarmi kushish chaskikü. Estatütuykikunata 

cumplinäpaqmi imaypis yarpachakü. 

Zayin 

49Sirviqniki kaptï promitimashqaykita yarpaykulay. Noqaqa qammanmi 

yärakamü. 

50Promitimashqaykikuna imaypis shakyäsimanmi. Saynöpami lakish 

kaykaptïpis consulamanki. 

51Orgullösu runakuna pasaypami wajupaykäyäman. Wajupäyämaptinpis 

leynikikunata cäsukuykämi. 

52 TAYTA DIOS, yarparaykämi unay ayllükunata nishqaykita. Saykunata 

yarparkurmi imaypis kushikü. 

53Yaqa runakunami fiyupa rabyanäsiyäman. Leynikikunata manami 

cäsukuyansu. 

54Karu markacho karmi estatütuykikuna ali kashqanpita cantakunatapis 

cantaykä. 

55 TAYTA DIOS, sakaykunapapis qampaqmi yarparä. Imaykanöpapis 

leynikikuna nishqantami cäsukushaq. 

56Noqaqa yachasikuynikikunatami imaypis cäsukushaq. 

Jet 

57 TAYTA DIOS, qamlami herenciä kaykanki. Saymi promitï palabraykita 

imaypis cäsukunäpaq. 

58Lapan shonqüwanmi qamta manakamü. Promitishqaykita cumplir 

yanapaykalämay. 

59Imanöpis kawaykashqätami yarpachakushkä. Saymi tantiyakushkä 

ordenashqaykikuna nishqanno kawanäpaq. 

60Imanöpapis mandamientuykikunatami cumpliyta munaykä. 

61Yaqa runakuna tukuynöpa wajupäyämaptinpis noqaqa leynikikunatami 

mana qonqaypa cäsukuykä. 

62Nishqaykikunata yarparkurmi pulan paqaspis agradëcikü. 

63Lapan mansapakushuqnikipa amïgunmi kaykä. Paykunaqa 

munashqaykinömi kawayan. 

64 TAYTA DIOS, kay pasacho kuyakuynikita maysaychömi rikä. 

Estatütuykikunata yachaykasilämay. 

Tet 

65 TAYTA DIOS, palabraykicho nishqaykinölami sirviqniki kaptï ali 

rikaykämanki. 

66Yachaq y ali yarpayyuq kanäpaq yanapaykalämay. Noqaqa 

mandamientuykikunamanmi yärakü. 

67Unayqa jusalikuylacho kawarmi pasaypa nakarqä. Kananmi isanqa 

palabraykita cäsukur ali kawaykä. 

68Qamqa kuyapäkuq y alilata ruraqmi kaykanki. Estatütuykikunata 

yachaykasilämay. 

69Orgullösukuna manakaqta jitapäyämaptinpis noqaqa lapan shonqüwanmi 

yachasikuynikita cäsukuykä. 

70Yaqa runakunaqa lutantami yarpäyan. Noqaqa leynikikunata cumplirmi 

kushikü. 

71Nakarpis alipaqmi nakashkä. Saynöparaqmi estatütuykikunata 

cäsukunäpaq tantiyakushkä. 

72Waranqanpa qellaypitapis y qoripitapis noqapaqqa leynikikunami mas ali 

kaykan. 

Yod 

73Makikiwanmi kikiki kamamashkanki. Tantiyaykasilämay 

mandamientuykikunata yachakunäpaq. 

74Palabraykiman yärakuptïmi mansapakushuqnikikuna noqawan tinkur 

kushikuyan. 

75 TAYTA DIOS, musyämi nishqaykikuna ali kashqanta. Imatapis lutanta ruraptï 

alipaqmi corrigimanki. 

76Lakikuptïpis kuyapämar kushikaykäsilämay. Promitimashqaykinöla 

yanapaykalämay. 

77Kuyapäkuq kaynikiwan ali kawayta qoykalämay. Leynikikunata cumplirmi 

kushikü. 

78Orgullösu runakunaqa penqaycho kaykuyäläsun. Paykunaqa 

manakaqkunatami jitapäyäman. Sayno kaptinpis noqaqa yachasikuynikitami 
yarparaykä. 

79Mansapakushuqnikikuna y ordenashqaykikunata yachaqkuna noqawan 

shuntakäyäsun. 

80Lapan shonqüwan estatütuykikunata cäsukunäpaq yanapaykalämay. 

Sayno kawarqa manami imapitapis penqakushaqsu. 

Caf 

81Salvamänaykipaq shuyaraykälarmi pasaypa aywapakaykäna. Sayno 

karpis palabraykimanmi yärakuykä. 

82Promitimashqaykita shuyaraykaptilämi nawïpis sakaskinna. Saymi lakikur 

ruwakü: <<¡Imayraq shamunki shakyaykasimänaykipaq!>> nir. 

83Noqaqa qoshtaywan yanayash uyllunömi pasaypa awkinyashna kaykä. 

Sayno karpis manami estatütuykikunataqa qonqäsu. 

84¡Imayyaqraq sayno nakar kawashaq! 

¡Imayraq conträkunata castiganki! 

85Leynikikunata mana cäsukuqkuna y orgullösukunami trampata 

churapäyämash. 

86Lapan mandamientuykikunaqa rasun kaqlami kaykan. 

Achäquita mana ashipaykaptïmi chikimaqnïkuna qatikachaykäyäman. Tayta 
Dios, yanapaykalämay. 

87Ichiklapami wanuykasiyämashsu. Sayno kaptinpis mana qonqaypami 

yachasikuynikita cäsukü. 

88Kuyapämashpayki wanuypita salvaykalämay. Saynöpami 

ordenashqaykikunata imaypis cumplishaq. 

Lámed 

89 TAYTA DIOS, palabraykiqa mana ushakaqmi kaykan. Jana pasachöpis 

saynölami kaykan. 

90Promitishqaykitaqa imaypis cumplinkimi. Kay pasatapis mana kuyukuq 

kananpaqmi kamashkanki. 

91Mandaptikimi kananyaq kay pasa kaykan. Lapan kamashqaykipis qampa 

munaynikichömi kaykan. 

92Leynikikunata cäsukur kushikümi. Mana cäsukurqa lakikuylawanchir 

wanüman. 

93Imaypis manami qonqäshaqsu yachasikuynikita. Saykunata cäsukurmi ali 

kawaykä. 

94Wamrayki kaykaptïqa salvaykalämay ari. Yachasikuynikitami imaypis 

cumpliykä. 

95Yaqa runakunaqa wanusiyämänalanpaqmi shuyaraykäyäman. Sayno 

kaptinpis ordenashqaykikunatami cäsukuykä. 

96Noqa rikashkä lapanpis ushakaqla kashqantami. Mandamientuykikunami 

isanqa imaypis mana ushakaq kaykan. 

Mem 

97Leynikikunataqa lapan shonqüwanmi kuyä. Saykunapaq 

yarpachakuykarmi qoyarküpis. 

98Mandamientuykikunata imaypis yarparaykämi. Saymi chikimaqnïkunapita 

mas yachaq kaykä. 

99Ordenashqaykikunaman umä churakash karmi yachasimaqnïkunapitapis 

mas yachaq kaykä. 

100Yachasikuynikikunata cäsukurmi yachaq awkinkunapitapis maslana 

tantiyakü. 

101Palabraykita cäsukurmi jusalikuykunapita witikushkä. 

102Nishqaykikunataqa mana qonqaypami cumpliykä. Cumplinäpaqqa kikikimi 

yachasimashkanki. 

103Palabraykiqa seqaypami mishkin. 

Abëjapa mishkinpitapis masmi mishkiykun. 

104Yachasikuynikita yachakurmi mas tantiyakuq rikakü. Saymi lutan 

ruraykunapita witikushkä. 

Nun 

105Palabraykiqa aksinömi kaykan. Maypa aywaptïpis aksipämaqnömi 

kaykan. 

106Jurarmi promitishkä nishqaykikunata cäsukunäpaq. Promitishqätaqa 

imaypis cumplishaqmi. 

107 TAYTA DIOS, pasaypami nakaykä. Palabraykicho nishqannöla ali 

kawanäpaq yanapaykalämay. 

108 TAYTA DIOS, qamta alabashqäta chaskiykalämay. Nishqaykikunata 

tantiyaykasilämay. 

109Runakuna imaypis wanusimaytami munaykäyan. Sayno kaptinpis 

leynikikunataqa manami qonqäsu. 

110Mana cäsukushuqniki runakunaqa trampatami churapaykäyäman. Sayno 

kaptinpis yachasikuynikita manami qonqäsu. 

111Ordenashqaykikunatami herenciatano chaskishkä. Saymi shonqüpis 

pasaypa kushikun. 

112Lapan shonqüwanmi estatütuykikunata cumpliyta munaykä. 

Wanushqäyaqmi imaypis cäsukushaq. 

Sámej 

113Ali tukuqkunataqa chikïmi. Leynikikunatami isanqa kuyä. 

114Qammi kanki pakakunä y sapämaqnï escüdü. Promitimashqaykimanmi 

imaypis yärakuykä. 

115Yaqa runakuna, nawpäpita witikuyay. Noqaqa Diosnïpa 

mandamientunkunatami cumplishaq. 

116Ali kawanäpaq promitimashqaykino yanapaykalämay. Manakaqlapaqqa 

ama yärakaykasimaysu. 

117Yanapämaptikiqa chikimaqnïkunapa makinpita salvakushaqmi. Imaypis 

estatütuykikunata cumplishaqmi. 

118Estatütuykikunata mana cäsukuqkunataqa manami rikaytapis munankisu. 

Say runakunaqa lutanta rurayänalanpaqmi yarpachakuyan. 

119Yaqa runakunataqa imayka qanratanömi melananki. Noqaqa 

ordenashqaykikunatami kuyä. 

120Qamta mansapakurmi pasaypa suksukyaykä. Saymi nishqaykikunata 

cäsukü. 

Ayin 

121Nishqaykikunataqa imaypis cumplïmi. Nakasimaqkunapa makinpita 

jorqaykalämay. 

122Ali kawanäpaq yanapaykalämay. Orgullösu runakuna mana 

nakasiyämänanpaq sapaykalämay. 

123Salvamänaykipaq kashqanta shuyaraykaptilämi nawïpis sakarpunna. 

Promitishqaykita cumplinaykimi shuyaraykä. 

124Kuyakuq kashqaykiman tupu yanapaykalämay. Sirviqniki karmi ruwakamü 

estatütuykikunata yachasimänaykipaq. 

125Qamta sirvishuqnikimi kaykälä. Ordenashqaykikunata shumaq 

yachakunäpaq tantiyayta qoykalämay. 

126 TAYTA DIOS, runakunaqa leynikikunata manami cäsukuyansu. Say 

runakunata jukla castigaykulay. 

127Fïnu qorita kuyayashqanpitapis masmi mandamientuykikunata kuyä. 

128Saymi yachasikuynikita lapanta cäsukuykä. Lutankunataqa manami 

rurayta munäsu. 

Pe 

129Kushikuypaqmi ordenashqaykikunaqa kaykan. Saymi imaykanöpapis 

cäsukuykä. 

130Palabraykita yachasiptinqa runapa shonqun asikyarkunmi. Humildi runaqa 

juklami tantiyakun. 

131Noqaqa lapan shonqüwanmi mandamientuykikunata yachakuyta 

munaykä. 

132Kuyashuqnikikunata imaypis kuyapashqaykinöla noqatapis kuyapämar 

yanapaykalämay. 

133Promitishqaykita cumplishpayki ali kawanäpaq yanapaykalämay. 

Jusalikuy ama vinciykalämäsunsu. 

134Runakuna nakasiyämaptin salvaykalämay. Noqaqa imaykanöpapis 

yachasikuynikikunata cäsukuytami munaykä. 

135Kuyapämashpayki ali rikaykalämay. Estatütuykikunatapis 

yachaykasilämay. 

136Leynikikunata runakuna mana cäsukuyaptinmi fiyupa lakikur waqä. 

Tsade 

137 TAYTA DIOS, lapantapis alimi juzganki. Nishqaykikunapis shumaqmi 

kaykan. 

138Ordenashqaykikuna lapanpis ali karmi yärakuypaq kaykan. 

139Chikimaqnïkuna palabraykita mana cäsuyaptinmi fiyupa rabyanä. 

140Yaparir yaparirmi promitishqaykikunata cumplishkanki. 

Promitishqaykikunataqa lapantami kuyä. 

141Runakuna manakaqman churayämaptinpis yachasikuynikitaqa manami 

imaypis qonqäshaqsu. 

142Qamqa lapantapis alimi juzganki. Leynikikunapis rasun kaqmi. 

143Fiyupa lakikur ima ruraytapis mana kamäpakuptïpis 

mandamientuykikunaqa kushirkasimanmi. 

144Ordenashqaykikunaqa imaypis alimi kaykan. 

Ali kawanäpaq shumaq tantiyaykasilämay. 

Qof 

145 TAYTA DIOS, lapan shonqüwanmi qamta manakamü. Estatütuykikunata 

cäsukunäpaq yanapaykalämay. 

146Qamtami manakamü salvaykamänaykipaq. Ordenashqaykikunata 

imaykanöpapis cumplishaqmi. 

147Saka sakala sharkurmi manakamü yanapämänaykipaq. Palabraykimanmi 

yärakuykä. 

148Promitishqaykiman yarpararmi kushish rikchaykarpis warä. 

149 TAYTA DIOS, kuyapäkuq kashqaykiman tupu manakushqäta 

wiyaykalämay. 

Alilata ruraq kashqaykiman tupu ali kawayta qoykalämay. 

150Chikimaqnïkunaqa janächönami kaykäyan. Paykunaqa leynikikunata 

manami cäsukuyansu. 

151 TAYTA DIOS, qamqa nawpächömi imaypis kaykanki. 

Mandamientuykikunaqa lapanpis rasun kaqmi kaykan. 

152Unaypita pasami musyä ordenashqaykikunata. Ordenashqaykikunaqa 

imayyaqpis kaykanqami. 

Resh 

153Nakaypita salvaykalämay. Leynikikunataqa manami imaypis qonqäsu. 

154Favornï sharkushpayki salvaykalämay. Promitishqaykita cumplir ali 

kawanäpaq yanapaykalämay. 

155Estatütuykikunata mana cäsukuyaptinmi jusalikur kawaqkunata 

yanapankisu. 

156 TAYTA DIOS, seqaypa kuyapäkuqmi kaykanki. Munashqaykino 

kawanäpaq yanapaykalämay. 

157Conträkuna y chikimaqnïkunaqa askaqmi kaykäyan. Sayno kayaptinpis 

ordenashqaykikunatami imaypis cäsukuykä. 

158Conträkunata rikarikaptï pasaypami shonqüpis puchkatan. Paykunaqa 

palabraykita manami wiyakuyansu. 

159 TAYTA DIOS, yachasikuynikita pasaypami kuyä. Kuyapäkuq kashpayki ali 

kawanäpaq yanapaykalämay. 

160Palabraykiqa lapanpis rasun kaqlami kaykan. Nishqaykikunaqa 

imayyaqpis kaykanqami. 

Sin/Shin 

161Lutanta mana ruraykaptïmi munayyuq runakuna conträ sharkuyan. Sayno 

kaptinpis palabraykitami cäsukuykä. 

162Promitishqaykita musyarmi kushikü. 

Aska qellayta tarikuykuqnömi selläma kushikü. 

163Lulakuytaqa manami imaypis munäsu. Leynikikunataqa pasaypami kuyä. 

164Nishqaykikuna alita ruranäpaq tantiyasimaptinmi imay hörapis qamta 

alabä. 

165Leynikikunata kuyaqkunaqa kushishqami kawakuyan. Paykunata manami 

pipis asïlaqa jusalikasinsu. 

166 TAYTA DIOS, salvamänaykipaq kashqantami shuyaraykä. Saymi 

mandamientuykikunata cäsukur kawaykä. 

167Lapan shonqüwanmi ordenashqaykikunata cäsukuykä. Saykunataqa 

pasaypami kuyä. 

168Imano kawashqätapis musyaykankimi. Saymi yachasikuynikita y 

ordenashqaykikunata cäsukur kawaykä. 

Tav 

169 TAYTA DIOS, manakamushqäta awniykalämay. Palabraykicho 

nishqaykinöla tantiyaykasilämay. 

170Ruwakamushqäta chaskiykalämay. Promitishqaykita cumplir 

libraykalämay. 

171Estatütuykikunata yachasimaptikimi kushikuypita qamta alabä. 

172Lapan mandamientuykikunaqa ali kawanäpaqmi kaykan. Palabraykita 

cantashpämi lapan shonqüwan alabashayki. 

173Yachasikuynikita chaskikush kaptï shamur yanapaykalämay. 

174 TAYTA DIOS, imayka desgraciapitapis sapaykalämay. Leynikikunata 

cäsukurmi kushikü. 

175Kawashqäyaqqa qamlatami alabashayki. Nishqaykikunata 

tantiyasimashpayki yanapaykalämay. 

176Ima ruraytapis mana kamäpakurmi pantakash uyshano kaykä. Sayno 

karpis mandamientuykikunata mana qonqaypami cumpliykä. Sirviqniki kaptï 
shamur yanapaykalämay. 

 

Salmo 120 
Tayta Dios salvananpaq manakushqan 

Kay salmuqa Jerusalénman aywaqkuna cantayänanpaq alabanzami kaykan. 

1Fiyupa lakikurmi TAYTA DIOSTA manakushkä. Sayno manakushqätami 

wiyamash. 

2 TAYTA DIOS, lula runakunapita salvaykalämay. Tumpakuq runakunapita 

sapaykalämay. 

3Lula runa, tumpakuq kashqaykipita ¿imataraq tarinki? 

4¡Ali chölupa afilash flëchalantami tarinki! 

¡Retämapa shanshalantami tarinki! 

5¡Pasaypami lakikü! 

¡Meseccho y Cedarcho taykaqnömi kaykä! 

6Chikikuqkunapa nawpancho aska watanami kawaykä. 

7Runakuna ali kawayänantami munä. 

Ali kawayänanpaq yäsiptïpis chikinakur pelyalarmi kawayan. 

 

Salmo 121 
Tayta Dios yanapäkuq kashqan 

Kay salmuqa Jerusalénman aywaqkuna cantayänanpaq alabanzami kaykan. 

1Jirkakunata rikarmi yarpachakü: <<¿Maypitaraq yanapämaqnï 

shamunqa?>> nir. 

2Noqapa yanapämaqnïqa kay pasata y jana pasata kamaq TAYTA 

DIOSMI kaykan. 

3Paymi sapämansi imapis mana päsamänansipaq. Cuidamaqninsi karmi 

imaypis pununsu. 

4Israel runakunapa cuidaqnin imaypis rikcharaykanlami. 

5 TAYTA DIOSMI imapitapis cuidamansi. Paymi ima peligrupitapis sapämansi. 

Yanapämänansipaq noqansiwanmi imaypis kaykan. 

6Saymi intipis rupamäshunsu. Killapis manami serinamäshunsu. 

7 TAYTA DIOSMI sapämansi imapis mana päsamänansipaq. 

8 TAYTA DIOSMI maypa aywashqapis kananpis y imaypis rikaykämansi. 

 

Salmo 122 
Jerusalén markata ali rikananpaq Tayta Diosta manakushqan 

Kay salmuqa Jerusalénman aywaqkuna cantayänanpaq alabanzami kaykan. David 
qelqashqan. 

1<<TAYTA DIOSPA wayinman aku aywashun>> niyämaptin seqaypami 

kushikü. 

2¡Jerusalén, punkuykipami yaykayämushkä! 

3Lapäkuna shuntakäyänäpaqmi Jerusalén marka ali sharkasish kaykan. 

4Jerusalénmanmi Israel runakuna trïbunpa trïbunpa wisäyämun. TAYTA 

DIOS ordenashqannölami alabayänanpaq wisäyämun. 

5Jerusalénchömi Davidpita miraq runakuna ali mandayan. 

6Tayta Diosta manakushun Jerusaléncho runakuna ali kawayänanpaq. 

Jerusalén, kuyayäshuqniki runakuna ali kawaykuyäläsun. 

7Murällayki rurincho taqkuna kushish kawaykuyäläsun. Palaciuykicho 

taqkunapis jawkala kawaykuyäläsun. 

8Ayllükuna rayku y amïgükuna raykumi nï: <<¡Qam kaqcho taqkuna lapanpis 

ali kawaykuyäläsun!>> 

9 TAYTA DIOSNINSIPA wayin raykumi qamcho ali kawayänanpaq imaypis 

manakuläshaq. 

 

Salmo 123 
Tayta Diosman yärakur manakushqan 

Kay salmuqa Jerusalénman aywaqkuna cantayänanpaq alabanzami kaykan. 

1Tayta Dios, qamlamanmi yärakamü. Qamqa jana pasapita pasami 

lapantapis munaynikicho sararaykanki. 

2Patronninman ashmay yärakushqannömi qamman yärakayämü. 

Patrönanman ashmay warmi yärakushqannömi kuyapäyämänaykipaq 
yärakayämü. 

3 TAYTA DIOS, kuyapaykayälämay. Mana qonqaypa yanapaykayälämay. 

Runakuna despreciayämashqanta manami awantayänasu. 

4Chikimaqnïkunaqa aläpanami asipaykäyäman. Runa tukuqkunaqa imaypis 

manakaqmanmi churaykäyäman. 

 

Salmo 124 
Tayta Dios salvakuq kashqan 

Kay salmuqa Jerusalénman aywaqkuna cantayänanpaq alabanzami kaykan. David 
qelqashqan. 

1 TAYTA DIOS mana yanapämashqaqa ¿imanöraq kashwan karqan? Israel 

runakuna, kanan lapansi kayno nishun: 

2 TAYTA DIOS mana yanapämashqaqa ¿imanöraq kashwan karqan? 

Chikimaqninsikuna contransi sharkur 

3rabyayashpan jinalanpami päsarasimashwan karqan. 

4Jakash mayu imaykatapis apashqannömi ushakäsimashwan karqan. 

5Bunyaypa bunyar aywaq mayu imaykatapis pisaypa apashqannömi 

ushakäsimashwan karqan. 

6¡TAYTA DIOSTA alabashun! Paymi sapämashkansi runakuna pasaypa 

ushakäsimänansipaq kashqanpita. 

7Toqlapita pishqu qeshpishqannömi makipita qeshpimushkansi. 

Sarimashqansi toqla rachikäkuptinmi qeshpimushkansi. 

8Kay pasatapis jana pasatapis kamaq TAYTA DIOSMI imaypis yanapämansi. 

 

Salmo 125 
Kuyashqan runakunata Tayta Dios sapashqan 

Kay salmuqa Jerusalénman aywaqkuna cantayänanpaq alabanzami kaykan. 

1 TAYTA DIOSMAN yärakuqkunaqa Sión lömanömi kaykäyan. Sión löma 

imaypis kaykashqannömi paykunapis mana ushakaq kaykäyan. 

2Jerusalénta lömakuna tumaparaykashqannömi kuyashqan runakunata 

imaypis TAYTA DIOS cuidaykan. 

3Tayta Dios munashqanno kawaq runakunapa nacionninchöqa yaqa 

runakuna manami mandayanqasu. Yaqa runakuna mandayaptinqa 
jusalikurpis jusalikuykuyanmanchi. 

4 TAYTA DIOS, munashqaykino kawaq runakunata yanapaykulay. 

5Jusalikur kawaqkunataqa yaqa runakunatawan iwal castigaykulay. 

¡Israel nacioncho runakuna ali kawaykuyäläsun! 

 

Salmo 126 
Yanapänanpaq Tayta Diosta manakushqan 

Kay salmuqa Jerusalénman aywaqkuna cantayänanpaqmi kaykan. 

1Karu nacioncho kashqansipita Siónman TAYTA DIOS kutisimaptinsi 

sueñuykashqansitami yarparqansi. 

2Saymi pasaypa kushikur Tayta Diosta alabarqansi. Juk nacioncho taq 

runakunapis kaynömi niyarqan: <<¡Espantaypaq kaqkunata rurarmi 
paykunata TAYTA DIOS yanapash!>> 

3 TAYTA DIOS alimi yanapämashkansi. Saypitami pasaypa kushish kaykansi. 

4 TAYTA DIOS, nawpata yanapäyämashqaykinöla kananpis 

yanapaykayälämay. Saki jirkaman tamyasimuptiki raqrakunapa yaku 
aywaqno bendicionniki kaykuläsun. 

5Murupakuy wisan waqarpis cosëcha wisanqa kushikuyanqami. 

6Waqar muruta mururpis cosëchachöqa trïgu manöjukunata marqash 

kushishqami kutiyämunqa. 

 

Salmo 127 
Tayta Dios yanapämashqansi 

Kay salmuqa Jerusalénman aywaqkuna cantayänanpaqmi kaykan. Salomón 
qelqashqan. 

1 1 (1b) Wayita TAYTA DIOS mana sharkasiptinqa wayi aruqkunapis 

walälapaqmi wayikunata sharkasiyan. Markata TAYTA DIOS mana täpaptinqa 
rondërukunapis yanqalälapaqmi täpayan. 

2Pasa warashqanpita pasa sakashqanyaq nakar aruyashqaykipis 

manakaqlapaqmi kanqa. Tayta Diosmi kuyashqan runakuna 
punuyashqanyaq nistashqankunata kamaripan. 

3Surinsikunapis TAYTA DIOS qomashqansi herenciami kaykäyan. 

Wamransikunapis bendicionmi kaykäyan. 

4Maqtalaraq kaykash yuriq surinsikunaqa soldädupa makincho kaykaq 

flëchakunanömi kaykäyan. 

5Aska suriyuq karqa kushishqami kaykansi. Chikimaqninsikuna juezman 

apamashqapis surinsikunaman atiënikurmi mansarinsisu. 

 

Salmo 128 
Tayta Diosta cäsukuq runa bendicionta chaskishqan 

Kay salmuqa Jerusalénman aywaqkuna cantayänanpaq alabanzami kaykan. 

1Kushishqami kaykäyan TAYTA DIOSTA mansapakur pay munashqanno 

kawaqkunaqa. 

2Qampis sayno karqa kushishqami kawankipaq. 

Arur gänashqaykipis nistashqaykikunapaq aypanqami. 

3Ali wayuq üvanömi warmikipis aska wawayuq kanqa. Surikikunanapis 

mësaykicho shuntakar olïvu jacha loqluypa loqlur winaykaqnömi askaq 
kayanqa. 

4 TAYTA DIOSTA mansapakuq runaqa saynömi bendicionta chaskinqa. 

5 Sión lömapita pasa TAYTA DIOS bendicionninta qoykuläshunki. 

Jerusaléncho taqkuna jawkala kawayashqanta rikanaykipaq waran waran 
yanapaykuläshunki. 

6Wilkaykikunata reqishqaykiyaq kawanaykipaqpis yanapaykuläshunki. 

¡Israel nacioncho runakuna ali kawaykuyäläsun! 

Salmo 129 
Chikiqninkunata vincinanpaq Tayta Diosta manakuyashqan 

Kay salmuqa Jerusalénman aywaqkuna cantayänanpaq alabanzami kaykan. 

1Maqta kashqäpita pasami chikimaqnïkuna seqaypa nakasiyämash. Lapan 

Israel runakunapis saynöla niyäsun. 

2<<Maqta kashqäpita pasami chikimaqnïkuna seqaypa nakasiyämash. 

Isanqa manami ushakäsiyämashsu. 

3Rawasaypa rawasarmi chikimaqnïkuna waqtäta astayämash. 

4Sayno kaptinpis TAYTA DIOSQA ali juezmi kaykan. Fiyu runakunapa 

makinpitami jipimash>>. 

5 Siónta chikiq runakunaqa penqaytukush qeshpikuyäsun. 

6Wayi janancho winaq qewa ras sakishqanno ushakäyäsun. 

7Trïgu achuqkuna mana cäsupashqan saki qewanöla kayäsun. 

8Say runakunataqa ama pipis nisunsu: <<TAYTA DIOS yanapaykuyäläshunki. 

Paypa jutincho bendicionta chaskiykuyälay>>. 

 

Salmo 130 
Tayta Diosman yärakushqan 

Kay salmuqa Jerusalénman aywaqkuna cantayänanpaq alabanzami kaykan. 

1Pasaypa lakikushpä ima ruraytapis mana kamäpakurmi manakamü, TAYTA 

DIOS. 

2Manakamushqäta wiyaykalämay. Ruwakamushqäta awniykalämay. 

3Jusalikuqkunata jukla castigaptikiqa ¿piraq kawanman, TAYTA DIOS? 

4Sayno kaptinpis mansapakuyäshunaykipaqmi jusankunata perdonanki. 

5Lapan shonqüwanmi TAYTA DIOSMAN yärakü. Promitimashqankunatami 

shuyaraykä. 

6Tayta Diosta rikaq rikaqlami shuyaraykä. Täpakuqkuna pasa waränanta 

shuyakuyashqanpitapis masraqmi yanapämänanpaq shuyaraykä. 

7Israel runakuna, TAYTA DIOSTA shuyaräshun. Paymi kuyapämäshun y 

imapitapis salvamäshun. 

8Tayta Diosmi lapan jusalikuypita perdonamäshun. 

 

Salmo 131 
Tayta Diosman yärakushqan 

Kay salmuqa Jerusalénman aywaqkuna cantayänanpaq alabanzami kaykan. David 
qelqashqan. 

1 TAYTA DIOS, noqaqa manami runa tuküsu. Manami pitapis nanaq nawïpa 

rikapaqsu. Manami alabash kayta munäsu. Mana kamäpakushqä 
kaqkunamanqa manami jatikäsu. 

2Wasqishna wamranömi jawkala kaykä. Mamanpa melqaynincho wamra 

kushish kashqannömi kushish kaykä. 

3Israel runakuna, TAYTA DIOSMAN imaypis yärakushun. 

 

Salmo 132 
Davidta promitishqanta cumplinanpaq Tayta Diosta manakushqan 

Kay salmuqa Jerusalénman aywaqkuna cantayänanpaq alabanzami kaykan. 

1 TAYTA DIOS, yarpaykulay David imano nakashqantapis. 

2Jacob yärakushqan TAYTA DIOS, yarpaykulay David promitishushqaykita. 

3Promitirmi kayno nishurqayki: <<Wayïchöpis manami täshaqsu, punuytapis 

manami tarishaqsu, 

4manami yanqalatapis punushaqsu, manami ichiklatapis qepishtarkushaqsu 

5munayyuq TAYTA DIOSPAQ sitiuta manaraq tarirqa y pay tänanpaq wayita 

manaraq rurarqa>>. 

6Efratacho kaykarmi wiyayarqä Pactu Babulpita parlaqta. Jaar pampachömi 

babulta tariyarqä. 

7Saymi wilanakuyarqä: <<¡Tayta Diospa wayinman aywashun! 

¡Puntanman qonqurpakushun!>> 

8 TAYTA DIOS, tänaykipaq kaqman shamuykulay. Munayyuq babulniki 

kashqancho taykulay. 

9Sirvishuqniki cürakunapis lapan voluntäwan sirviykuyäläshunki. 

Munashqaykino kawaqkunapis kushish alabaykuyäläshunki. 

10Sirvishuqniki David rayku akrashqayki reyta yanapaykulay. 

11Davidta promitishqaykitaqa imaypis cumplinkipaqmi. Promitirmi nirqayki: 

<<Qampita miraqkunalami imaypis trönuykicho rey kayanqa. 

12Sayno kayanqa wilakuynïta y pactu rurashqäta cumpliyaptinmi. Saynöpami 

qampita miraqkuna trönuykicho imaypis rey kayanqa>>. 

13 TAYTA DIOSMI Sión lömata akrash. Saycho tänanpaqmi akrash. 

14Saymi nirqan: <<Kaychömi imaypis täshaq. Kaycho trönü kananpaqmi 

akrashkä. 



1225 

 

 
© 2018  Wycliffe Bible Translators, Inc. 

  
 

 

15Kaycho mikuy aska kananpaqmi bendicionnïta churashaq. Pobrikunapis 

pacha juntami mikuyanqa. 

16Cürakunapis respitashqami kayanqa. Wiyakamaqkunaqa kushishqami 

alabayämanqa. 

17Kaychömi Davidpita miraqkunata churashaq rey kayänanpaq. 

Akrashqä kayaptinmi yanapäshaq munayyuq kayänanpaq. 

18Chikiqninkunataqa penqaymanmi churashaq. Mandaq reymi isanqa 

chipipiykaq corönan jatish kanqa>>. 

 

Salmo 133 
Kuyanakur kawayashqanpita alabashqan 

Kay salmuqa Jerusalénman aywaqkuna cantayänanpaq alabanzami kaykan. David 
qelqashqan. 

1Kuyaypaq munaypaqmi kaykan wawqi panikuna kuyanakur kawayashqan. 

2Sayqa kaykan mushkuq aceitita Aarónpa umanman winaptin shapranpa 

jutur mödanan puntanyaq miyur chaqnömi. 

3Hermón puntaman y Sión lömaman shulya chaqnömi kaykan. Sión 

lömachömi TAYTA DIOS bendicionninta qon. Saychömi aska wata ali 
kawayanqa. 

 

Salmo 134 
Tayta Diosta alabananpaq nishqan 

Kay salmuqa Jerusalénman aywaqkuna cantayänanpaq alabanzami kaykan. 

1 TAYTA DIOSTA sirviqkuna, lapayki alabayay. TAYTA DIOSPA wayincho 

kaqkuna, sakaykunapa lapayki alabayay. 

2Lugar Santuläpa makikikunata joqarkur TAYTA DIOSTA alabayay. 

3Jana pasatapis y kay pasatapis kamaq TAYTA DIOS Siónpita pasa 

bendicionninta churaykalämusun. 

 

Salmo 135 
Tayta Diosta alabashqan 

1¡Aleluya! 

¡TAYTA DIOSTA alabayay! Sirviqninkuna, TAYTA DIOSTA alabayay. 

2 TAYTA DIOSPA wayincho kaykaqkuna, payta alabayay. Tayta Diosninsipa 

wayin patiucho kaykaqkuna, payta adorayay. 

3Alilata ruraq kashqanpita TAYTA DIOSTA adorayay. Kuyakuq kashqanpita 

salmukunata cantar alabayay. 

4Jacobpita miraq runakunatami paypa kananpaq TAYTA DIOS akrarqan. Israel 

runakunatami akrarqan herencian kananpaq. 

5Noqa musyämi TAYTA DIOS munayyuq kashqanta. Payqa lapan 

dioskunapitapis mas munayyuqmi kaykan. 

6Jana pasacho, kay pasacho, lamarcho y lamar rurin 

liwliwyaykaqkunachöpis TAYTA DIOSQA munashqantami ruran. 

7Kay pasapa kuchunpitami pukutayta sharkasin. Tamyamunanpaqpis 

maqakasimunmi. Churaraykäsishqanpitami wayratapis jorqamun. 

8Egipto runakunapa qechpa surinkunatapis wanusirqanmi. Uywankunapa 

punta kaq wawankunatapis ushakäsirqanmi. 

9Faraón y mandäsiqninkuna rikayänanpaqmi espantaypaq kaqkunata 

rurarqan. 

10Aska nacionkunachömi runakunata wanusirqan. Munayyuq reykunatapis 

ushakäsirqanmi. 

11Say reykunami kayarqan amorreo runakunapa mandaqnin Sihón, 

Basáncho taq rey Og y cananeo runakunapa mandaqnin reykunapis. 

12Say runakunapa nacionninkunatami kuyashqan Israel runakunata 

entregarqan posisionninkuna kayänanpaq. 

13 TAYTA DIOS, mana ushakaqmi kaykanki. Qamta imayyaqpis 

yarparäshunkimi. 

14 TAYTA DIOSQA kuyashqan runakunata yanapanqami. Sirviqninkunataqa 

kuyapanqami. 

15Juklä nación runakuna adorayashqan ïdulukunaqa qorilapita y 

qellaylapitami kaykäyan. Saykunataqa runakunalami rurayan. 

16Shimin kaptinpis manami parlayansu. Nawin kaptinpis manami rikayansu. 

17Rinrin kaptinpis manami wiyayansu. Manami jämayninpis kansu. 

18Ïdulu munayniynaq kashqannömi ïdulukunata ruraqkunapis kaykäyan. 

Ïdulukunaman yärakuqkunaqa ïdulunölami lapanpis kaykäyan. 

19Israel mayikuna, ¡TAYTA DIOSTA alabayay! 

Aarónpita miraqkuna, ¡TAYTA DIOSTA alabayay! 

20Leví trïbu runakuna, ¡TAYTA DIOSTA alabayay! TAYTA 

DIOSTA mansapakuqkuna, ¡payta alabayay! 

21 Siónpita pasa TAYTA DIOS alabash kaykuläsun. Paymi Jerusaléncho 

taykan. 

¡Aleluya! 

 

Salmo 136 
Tayta Diosta agradëcikushqan 

1Alilata ruraq kashqanpita TAYTA DIOSTA agradëcikuyay. Kuyapäkuyninqa 

manami imaypis ushakansu. 

2Lapan dioskunapa Diosnin Tayta Diosta agradëcikuyay. Kuyapäkuyninqa 

manami imaypis ushakansu. 

3Munayyuq TAYTA DIOSTA agradëcikuyay. Kuyapäkuyninqa manami imaypis 

ushakansu. 

4Pay japalanmi milagrukunata ruran. Kuyapäkuyninqa manami imaypis 

ushakansu. 

5Shumaq tantiyakuykurmi jana pasatapis kamarqan. Kuyapäkuyninqa 

manami imaypis ushakansu. 

6Yaku chawpinchömi saki pasatapis kamarqan. Kuyapäkuyninqa 

manami imaypis ushakansu. 

7Intitapis killatapis paymi kamash. Kuyapäkuyninqa manami imaypis 

ushakansu. 

8Intita kamarqan junaqpa asikyänanpaqmi. Kuyapäkuyninqa 

manami imaypis ushakansu. 

9Killatawan qoyllarkunatanami kamarqan sakaypa asikyänanpaq. 

Kuyapäkuyninqa manami imaypis ushakansu. 

10Egipto runakunapa qechpa surinkunatami wanusirqan. Kuyapäkuyninqa 

manami imaypis ushakansu. 

11Israel runakunata Egiptupitami jorqamurqan. Kuyapäkuyninqa 

manami imaypis ushakansu. 

12Paykunata jorqamurqan espantaypaq kaqkunata rurarmi. Kuyapäkuyninqa 

manami imaypis ushakansu. 

13Puka Lamartapis ishkaymanmi rakirqan. Kuyapäkuyninqa manami imaypis 

ushakansu. 

14Lamar chawpinpanami Israel runakunata päsasirqan. Kuyapäkuyninqa 

manami imaypis ushakansu. 

15Faraónta y soldädunkunatami isanqa Puka Lamarcho ushakäsirqan. 

Kuyapäkuyninqa manami imaypis ushakansu. 

16Kuyashqan runakunatami saki jirkapa pusharqan. Kuyapäkuyninqa 

manami imaypis ushakansu. 

17Munayyuq reykunatami wanusirqan. Kuyapäkuyninqa manami imaypis 

ushakansu. 

18Poderyuq kayaptinpis say reykunata ushakäsirqanmi. Payqa imaypis 

kuyamansimi 

19Paymi wanusirqan amorreo runakunapa mandaqnin rey Sihónta. 

Kuyapäkuyninqa manami imaypis ushakansu. 

20Saynöpis wanusirqan Basán nacionpa mandaqnin rey Ogta. 

Kuyapäkuyninqa manami imaypis ushakansu. 

21Paykunapa nacionninkunatami Israel runakunatana herencian kananpaq 

entregarqan. Kuyapäkuyninqa manami imaypis ushakansu. 

22Sirviqnin Israel runakunatami herencian kananpaq aypurqan. 

Kuyapäkuyninqa manami imaypis ushakansu. 

23Ima desgracia päsamashqapis payqa manami qonqämansisu. 

Kuyapäkuyninqa manami imaypis ushakansu. 

24Chikimaqninsikunapitami salvamarqansi. Kuyapäkuyninqa 

manami imaypis ushakansu. 

25Lapanpaqmi mikuyta kamarimun. Kuyapäkuyninqa manami imaypis 

ushakansu. 

26¡Jana pasacho kaykaq Tayta Diosta agradëcikuyay! Kuyapäkuyninqa 

manami imaypis ushakansu. 

 

Salmo 137 
Babiloniacho lakikuyashqan 

1Babiloniacho kaykaq mayukuna kuchunman jamaykurmi Siónpaq yarparkur 

waqarqansi. 

2Cantanansipaq gänasninsi mana kaptinmi arpansikunatapis sauciman 

warkurqansi. 

3Prësu apamaqninsikunami nimarqansi cantapänansipaq. Say runakunaqa 

kushish kanansitami munayarqan. Saymi nimarqansi: <<Sióncho kaykar 
cantayashqaykita cantapäyämay>>. 

4Jäpa nacioncho kaykarqa ¿ima gänaswantaq TAYTA 

DIOSTA alabashwanpis? 

5¡Ay Jerusalén markalä marka! Qamta qonqaptïqa aluq kaq makïpis 

sakikäkusun. 

6Qamta mana yarpaptïqa y jutikita mana joqariptïqa qallüpis sakir jaqrüman 

laqakäsun. 

7Jerusalén markata atacayaptin edomita runakuna kayno nirmi 

qayaräyarqan: <<¡Ushakäsiyay! ¡Ushakäsiyay! 

¡Wayinkunatapis cimientuntinta ushakäsiyay!>> Sayno niyashqanpita 
juzgaykulay, TAYTA DIOS. 

8¡Babilonia marka! Qamtapis ushakäsiyäshunkipaqmi. 

Nakasiyämashqaykipita ushakäsishuqnikikuna kushish kawaykuyäläsun. 

9Wamraykikunata rumikunaman apaykur paqshiriqkunapis kushish 

kawaykuyäläsun. 

 

Salmo 138 
Tayta Diosta agradëcikushqan 

1a (1a) David qelqashqan salmu. 

1 1 (1b) Lapan shonqüwanmi alabashayki. Salmukunata cantarmi jana 

pasacho munayyuq kaqkunapis wiyayämänanpaq alabashayki. 

2Qamman y palabraykiman manami imapis tinkunsu. 

Saymi santu templuykiläpa qonqurpakuykur alabashayki. Kuyapäkuq 
kashqaykipita y promitishqaykita cumpliq kashqaykipitami alabashayki. 

3Manakamuptï wiyamashkankimi. Shakyäsimashpaykimi kalpata 

qomashkanki. 

4 TAYTA DIOS, palabraykita wiyarmi kay pasacho lapan reykunapis 

alabayäshunkipaq. 

5Rurashqayki ali kashqanta tantiyakurmi kushikuyashpan alabayäshunki. 

Seqaypa munayyuq y kuyapäkuqmi kaykanki. 

6 TAYTA DIOS, jana pasapita pasami humildi runakunata yanapaykämunki. 

Runa tukuqkunataqa manami cäsupankisu. 

7Imano nakaptïpis qammi yanapämanki. Chikimaqnïkuna fiyupa rabyar 

conträ sharkuyaptinpis aluq kaq makikiwanmi sapämanki. 

8 TAYTA DIOS, noqapaq yarpashqaykita imaypis cumplinkimi. Imaypis 

kuyamankimi. Kuyaykämarqa ama kachaykalämaysu. 

 

Salmo 139 
Tayta Dios lapanta musyashqanpita alabashqan 

1a (1a) Cantaqkunapa mandaqninpaqmi. David qelqashqan salmu. 

1 1 (1b) TAYTA DIOS, imano kashlätapis musyankimi. 

2Musyankimi imay jamashqätapis y imay sharkushqätapis. Karupitami 

yarpashqäkunatapis musyaykanki. 

3Tuta sharkushqäpita sakay punushqäyaqmi lapan rurashqäkunatapis 

musyaykanki. Maypa aywaptïpis rikaykämankimi. 

4 TAYTA DIOS, manaraq parlaptïmi imata ninäpaq kashqantapis musyanki. 

5Maycho kaptïpis rikaykämankimi. Maki paltaykiwanmi sapaykämanki. 

6Sayno kashqaykiqa seqaypa kushikuypaqmi kaykan. Manami imanöpapis 

tantiyayta atipäsu. 

7Espïrituyki rikaykämaptinqa ¿maylamanraq pakaküman? Nawpaykipita 

¿maylamanraq qeshpïman? 

8Qoyllarkuna kaqman aywaptïpis saychömi kaykanki. Pasa ruriman 

pakakuptïpis saychömi kaykanki. 

9Inti yarqamunan kaqläpa pajaypa aywakuptïpis y lamar simpancho 

täkuptïpis 

10nawpächömi kaykanki. Maycho kaykaptïpis aluq kaq makikiwanmi 

jancharaykämanki. 

11Mayjina sakayman pakakurpis 

12qampita manami pakakuyta kamäpaküsu. Sakaypapis junaqpanölami 

rikaykämanki. Paqaspis junaqpis qampaqqa iwal-lami kaykan. 

13Qammi mamäpa pachancho lapan cuerpüta kamamashkanki. 

14Admiraypaq kamamashqaykikunata rikarmi qamta alabä. 

Rurashqaykikunaqa selläma kushikuypaqmi kaykan. Sayno kashqanta lapan 
shonqüwanmi criyï. 

15Mamäpa pachanchöraq kaptï manami pipis rikamashsu. Tulükuna 

yurishqanta qamlami rikaykashkanki. Pasa rurinchönöpis mana rikakaylami 
kamamashkanki. 

16Sayraq rurakaykaqtapis rikamashkankimi. Manaraqpis juk junaqyuq 

kaykaptïmi ayka wata kawanäpaq kashqantapis libruykiman mayna 
qelqarqayki. 

17Tayta Dios, noqapaq yarpashqaykikunaqa pasaypa kushikuypaqmi kaykan. 

Say yarpashqaykikunaqa saysikami kaykan. 

18Yupayta munaptïpis aqushapita mas askami kaykan. Punushqäpita 

rikcharkurpis qamwanmi imaypis kaykä. 

19Tayta Dios, yaqa runakunataqa ushakaykasilay. Wanusikuq runakunata 

nawpäpita qarquykulay. 

20Paykunaqa contraykimi parlaykäyan. Jutikitapis lutalami joqariykäyan. 

21 TAYTA DIOS, musyankimi chikishuqnikikunata rikaytapis mana 

munashqäta. Mana cäsukushuqnikikunata fiyupami rabyapä. 

22Paykunata fiyupami chikï. Paykunaqa noqapapis conträmi kaykäyan. 

23Tayta Dios, imano kawashqätapis rikaykalämay. Shonqü alita o mana alita 

yarpashqantapis musyaykulay. 

24Yarpashqäpis, parlashqäpis o rurashqäpis mana ali kaptinqa 

tantiyaykasilämay. Qamwan imayyaqpis kawanäpaq yachaykasilämay. 

 

Salmo 140 
Yaqa runakunapita sapänanpaq Tayta Diosta manakushqan 

1 (1) Cantaqkunapa mandaqninpaqmi. David qelqashqan salmu. 

1 1 (2) TAYTA DIOS, yaqa runakunapita sapaykalämay. Wanusikuq 

runakunapita pakaykalämay. 

2 2 (3) Paykunaqa lutanta rurayänalanpaqmi imaypis yarpachakuyan. Waran 

waranmi pitapis maytapis wajupar puriyan. 

3 3 (4) Paykunapa shiminkunaqa culebrapa lanzëtannöraqmi kaykan. 

Parlayashqanpis culebrapa venënunnömi kaykan.Selah 

4 4 (5) TAYTA DIOS, yaqa runakunapita sapaykalämay. Wanusikuq 

runakunapita qeshpiykasilämay. Paykunaqa jusalikasiyämänanpaqmi 
wilanakuykäyan. 

5 5 (6) Ali chölu tukurmi trampata churapäyämash. Imaykanöpapis desgracia 

päsamänantami munaykäyan. Maypa aywaptïpis trampatami 
churapaykäyäman.Selah 

6 6 (7) TAYTA DIOSTAMI manakü: <<Diosnïmi kaykanki. Manakamushqäta 

wiyaykalämay>> nir. 

7 7 (8) Munayyuq TAYTA DIOS, salvamaqnïmi kanki. Conträ sharkuyaptinpis 

sapämankimi. 

8 8 (9) TAYTA DIOS, yaqa runakuna lutanta imatapis rurayänanta ama 

kachapaykuysu. Yarpäyashqanpis ama kamakaykusunsu. Manasayqa runa 
tukuyanqami.Selah 

9 9 (10) Chikimaqnïkuna maldicionayämashqanqa kikinkunaman tikrasun. 

10 10 (11) Paykunaman shanshakuna shikwayämusun. Ninamanpis qaykush 

kayäsun. Imaypis mana yarqayämunanpaq sinigaman jatikäyäsun. 

11 11 (12) Washarima runakunaqa kay pasacho ama mirayäsunsu. Peleandëru 

runakunataqa ima desgraciapis päsasun. 

12 12 (13) TAYTA DIOS, musyämi pobrita yanapar justiciata rurashqaykita. 

Pobrikunapa favorninmi sharkunki. 

13 13 (14) Ali ruraq runakunaqa jutikita joqarirmi alabayäshunki. 

Munashqaykino kawaq runakunaqa nawpaykichömi kawayanqa. 

 

Salmo 141 
Mana jusalikunanpaq Tayta Diosta manakushqan 

1a (1a) David qelqashqan salmu. 

1 1 (1b) TAYTA DIOS, qamtami manakamü. Yanapämänaykipaq jukla 

shamuykulay. Ruwakamuptï jukla yanapaykalämay. 

2Manakamushqäpis inciensuno nawpaykiman chaykalämusun. Makïta 

joqarkur ruwakamushqäpis tutapa rupasishqan sacrificiuno kaykuläsun. 

3 TAYTA DIOS, lutankunata mana parlanäpaq shimïta sujetaykulay. Mana 

alikunata mana parlanäpaq imaypis yanapaykalämay. 

4Lutankunata mana yarpachakunäpaq tantiyaykasilämay. Jusalikuqkunawan 

cumpinchi kanäta ama permitiykulaysu. Paykunawan mikur upur 
shuntaränätapis ama kachapaykalämaysu. 

5Ali runa corrigimar astamaptinpis chaskikümi. 

Anyapämashqanta cäsukümi. Jusalikuqkuna yäsiyämashqantami isanqa 
wiyaytapis munäsu. Paykunata castigananpaqmi Tayta Diosta imaypis 
manakuykä. 

6Cabecïllankunataqa imayka desgraciami päsanqa. Sayraqmi 

tantiyakuyanqa noqa wilapashqä rasun kaq kashqanta. 

7Yapyaptin kurpakuna mashtaräyashqannömi tulunkunapis panteonkunacho 

mashtaräyanqa. 

8 TAYTA DIOS, qamlamanmi yärakaykämü. 

Ama kachaykalämaysu. 

9Yaqa runakuna trampata churapäyämashqanman mana jeqanäpaq 

sapaykalämay. 

10Trampata churapäyämashqanman kikinkuna jeqayäsun. Noqata isanqa 

salvaykalämay. 

 

Salmo 142 
Yanapänanpaq Tayta Diosta manakushqan 

1 (1) Machaycho pakakushqanta yarparmi kay salmuta David qelqarqan. 

1 1 (2) TAYTA DIOS, lapan kalpäwanmi manakamü yanapaykamänaykipaq. 

Lapan shonqüwanmi ruwakamü kuyapaykamänaykipaq. 

2 2 (3) Ima päsamaptinpis qamtami wilapä. Lakikuykashqätapis qamtami 

wilapä. 

3 3 (4) Desalentash kaykaptïpis shakyäsimashkankimi. Purikunä näniman 

trampata churapämaqnömi yaqa runakuna mana aliman jitarpukänäta 
munaykäyan. 

4 4 (5) Confianza amïgüpis manami kansu shakyäsimänanpaq. Pïnïpis 

manami kansu favornï sharkunanpaq. Noqataqa manami pipis 
yarparkamansu. 

5 5 (6) TAYTA DIOS, qamta manakamurmi nï: <<Kay pasacho qamlami 

herenciä y sapämaqnï kaykanki>>. 

6 6 (7) Manakamushqäta wiyaykalämay. Valornïpis pasaypanami 

ushakaykan. Chikimaqnïkunapita sapaykalämay. Paykunaqa noqapita mas 
kalpayuqmi kaykäyan. 

7 7 (8) Carcilcho kaykaqnömi kaykä. Jutikita joqarir alabanäpaq 

jorqaykalämay. Yanapämashqaykipita kushikurmi yärakamuq mayïkunawan 
alabayäshayki. 

 

Salmo 143 
Tayta Diosman yärakur manakushqan 

1a (1a) David qelqashqan salmu. 

1 1 (1b) TAYTA DIOS, manakamushqäta wiyaykalämay. Ruwakamushqäta 

awniykalämay. Promitishqaykita cumpliq kaykarqa yanapaykalämay. 

2Musyankimi lapan runakunapis jusayuq kayashqanta. Sirviqniki karmi 

manakamü mana castigamänaykipaq. 

3Wanusimayta munarmi chikimaqnïkunaqa tumapaykäyäman. Wanush 

runatanömi jukla pampamayta munaykäyäman. 

4Fiyupa mansariykä. Shonqüpis fiyupami turbataykan. 

5Unay rurashqaykikunatami yarparkü. Espantaypaq rurashqaykikunapaqmi 

yarpachakü. 

6Makïta joqarkurmi manakamü. Saki alpa yakuta nistashqannömi noqapis 

qamta nistaykä.Selah 

7Jämaynï manaraq ushakashqanyaq jukla contestaykalämay, TAYTA DIOS. 

Noqapita ama pakakuykulaysu. Pakakuptikiqa wanushnöchir rikakushaq. 

8Lapan shonqüwanmi yärakaykämü, Taytay. Kuyakuq kashqaykita tutapa 

musyaykasilämay. Imata ruranäpaq kaqtapis tantiyaykasilämay. 

9 TAYTA DIOS, amparakaykämuptïqa chikimaqnïkunapita sapaykalämay. 

10Tayta Diosnïmi kaykanki. Munashqaykino kawanäpaq yanapaykalämay. 

Alikunata ruranäpaq Espïrituyki tantiyaykasilämäsun. 

11 TAYTA DIOS, munayyuq kashqaykita pïmaypis musyananpaq 

yanapaykalämay. 

Alilata ruraq kashpayki kay lakikuypita jorqaykalämay. 

12Kuyapämashpayki conträkunata ushakaykasilay. 

Ama juktapis kawaykaqtaqa kachaykulaysu. Qampa munaynikichömi kaykä, 
Taytay. 

 

Salmo 144 
Tayta Diosta agradëcikushqan 

1a (1a) David qelqashqan. 

1 1 (1b) Imapitapis sapämaq TAYTA DIOS alabash kaykuläsun. Guërracho 

pelyanäpaq paymi yanapäman. 

2Paymi kuyamaqnï y imapitapis sapämaqnï. Paymi amparamaqnï y 

salvamaqnï. Escüduno sapämaptinmi payman yärakü. Lapan nacionkunata 
vincinäpaqpis paymi yanapäman. 

3 TAYTA DIOS, ¿imanataq runa kaykun sayjinanpa paypaq 

yarpachakunaykipaq? ¿Imanataq runa kaykun sayläya kuyaykunaykipaq? 

4Runaqa jämaynölami kaykan. Vïdanpis lantuyno päsaqlami kaykan. 

5 TAYTA DIOS, jana pasata kichaskir uraykalämuy. Qoshtatashqanyaq 

puntakunata yataykulay. 

6Chikimaqnïkuna mansarir qeshpikuyänanpaq maqakasimur 

flëchaykikunawan atacaykulay. 

7Yanapämänaykipaq jana pasapita pasa shamuykulay. Lamar yaku junishta 

junishta pulchaqyaykaqchöno kaykashqäpita jorqaykalämay. Jäpa 
runakunapa makinpita salvaykalämay. 

8Say runakunaqa lulakuylaman qokashqami kaykäyan. 

Aluq kaq makinta joqarirpis lulakuyanmi. 

9Tayta Dios, mushuq alabanzata cantarmi alabashayki. Chunka cuerdayuq 

arpata tukapalanpami salmukunata cantar alabashayki. 

10Chikiqninkunata vinciyänanpaqmi reykunata yanapanki. Espädawan mana 

wanusinanpaqmi sirvishuqniki Davidtapis salvanki. 

11Jäpa runakunapa makinpita salvaykalämay. Say runakunaqa 

lulakuyänanpaq mamalan wachashqami kaykäyan. 

Aluq kaq makinta joqarirpis lulakuyanmi. 

12Surïkuna kuyaylapaq jatusaq jachakunanöraq ali winaykuyäläsun. Warmi 

surïkunapis palaciuta adornaraq columnakunanöraq kaykuyäläsun. 

13Wayïkunachöpis tukuyläya mikuykuna junta kaykuläsun. Chakräkunaman 

juntaqpaq uywäkunapis waranqanpa miraykuyäläsun. 

14Törükunapis yapyayänanpaq sänu kaykuyäläsun. Täyashqä marka 

murällakunapis ama juchuykuläsunsu. Cällikunachöpis mansariypita pipis 
ama qaparäsunsu. 

15Sayno kawayänäpaq yanapäyämaptikimi kushish kawayäshaq. 

¡TAYTA DIOSMAN yärakuq runakunaqa kushishqami kawayan! 

 

Salmo 145 
Tayta Diosta alabashqan 

1a (1a) David qelqashqan alabanzami. 

1 1 (1b) Tayta Diosnilä, mandamaq reylä, imaypis alabashaykimi. Imayyaqpis 

jutikita joqarirmi päkilä nishayki. 

2Waran waranmi alabashayki. Imayyaqpis jutikita joqarirmi alabashayki. 

3Lapanpaq munayyuqmi kaykanki. 

Alabanzakunata cantarmi adorashayki. Munayyuq kashqaykiqa mana 
tantiyaypaqmi kaykan. 

4Surïkunatapis milagru rurashqaykikunatami wilapäshaq. Paykunapis 

espantaypaq rurashqaykikunatami surinkunata wilapäyanqa. 

5Munayyuq y espantaypaq kashqaykita imaypis yarparaykäshaqmi. 

Kushikuypaq rurashqaykita manami qonqäshaqsu. 

6Munayyuq kashqaykitami wilakushaq. Munaynikiwan rurashqaykikunata 

pïmaypis parlayanqami. 

7Kuyakuq kashqaykitami maychöpis wilakuyanqa. 

Alilata rurashqaykipitami alabayäshunki. 

8 TAYTA DIOSQA ali shonqu y kuyapäkuqmi. Kuyakuq karmi juklaqa 

rabyakunsu. Kuyakuyninqa manami imaypis ushakansu. 

9 TAYTA DIOSQA pïmaypaqpis alitami ruran. Kuyarmi lapan kamashqanta 

shumaq rikaykan. 

10 TAYTA DIOS, lapan kamashqaykikunapis alabaykuyäläshunki. 

Munashqaykino kawaqkuna lapanpis adoraykuyäläshunki. 

11Ali mandaq kashqaykipitami parlayanqa. Espantaypaq 

rurashqaykikunatami wilakuyanqa. 

12Saynöpami intëru kay pasachöpis musyayanqa munayyuq kashqaykita. 

Munaynikiwan mandashqaykitami pïmaypis musyayanqa. 

13Rey kashqaykiqa mana ushakaqmi kaykan. Imayyaqpis mandaqmi kanki. 

Promitishqaykitaqa imaypis cumplinkimi. Rurashqaykiqa lapanpis alimi 
kaykan. 

14Desalentädukunatapis valurasinkimi. Lakish kaykaqkunatapis 

shakyäsinkimi. 

15Lapan kawaqkunami qamta shuyaraykäyäshunki höralancho mikuyta 

kamaripänaykipaq. 

16Kuyaparmi lapan kawaqkunapaqpis bendicionnikita churamunki. 

17 TAYTA DIOS rurashqankuna lapanpis alimi kaykan. Kuyapäkuq kashpanmi 

imatapis alilata ruran. 

18Lapan shonqunwan manakuqkunapa nawpanchömi TAYTA DIOS kaykan. 

19Payta mansapakuqkunataqa imata munayashqantapis kamaripanmi. 

Ausiliuta manakuyaptinqa juklami salvan. 

20 Kuyar cäsukuqkunata imapitapis sapanmi. Yaqa runakunatami isanqa 

asulan. 

21Noqaqa TAYTA DIOSTAMI alabashaq. Pïmay runapis jutinta joqarishpan 

imaypis alabayäsun. 

 

Salmo 146 
Tayta Diosta alabashqan 

1¡Aleluya! Lapan shonqüwanmi TAYTA DIOSTA alabashaq. 

2Kawashqäyaqqa TAYTA DIOSTAMI imaypis alabashaq. 

Shuntakamashqanyaqmi salmukunata cantar alabashaq. 

3Ama yärakushunsu munayyuq runakunamanqa. Paykunaqa runala karmi 

salvamäshunsu. 

4Wanuyashpan kashlanmi alpaman tikrayanqa. Yarpäyashqankunata 

manaraq rurarmi wanuyanqa. 

5Tayta Dios yanapashqan runami isanqa kushish kawanqa. Payqa TAYTA 

DIOSLAMANMI imay hörapis yärakun. 

6Tayta Diosmi jana pasata, kay pasata, lamarta y lapan saycho kaqkunatapis 

kamash. Nishqantaqa imaypis cumplinmi. 

7Nakaycho kaykaq runakunata yanapanmi. Mikanaqkunatapis mikuyta 

kamaripanmi. Prësu kaykaqkunatapis TAYTA DIOS jorqamunmi. 

8Qaprakunapa nawintapis TAYTA DIOS kichanmi. Desanimash kaykaq 

runakunatapis TAYTA DIOS valurasinmi. Pay munashqanno 
kawaqkunataqa TAYTA DIOS kuyanmi. 

9Jäpa runakunatapis TAYTA DIOS sapanmi. Waksakunatapis viüdakunatapis 

yanapanmi. Yaqa runakunatami isanqa yarpashqanta mana rurayänanpaq 
sapata churapan. 

10 Sión, TAYTA DIOSMI imayyaqpis rey kanqa. Mandamaqninsi reymi 

imayyaqpis kanqa. 

¡Aleluya! 

 

Salmo 147 
Tayta Diosta alabashqan 

1¡Aleluya! Kushikuypaqmi kaykan salmukunata cantar Tayta Diosninsita 

alabashqansi. Payta alabarqa kushikunsimi. 

2 TAYTA DIOSMI Jerusalénta yapay sharkaykäsin. Israel runakunatapis 

maysaypitami shuntaykämun. 

3Lakish kaykaqkunatapis paymi shakyäsin. Qeriyuq kaptinpis jampinmi. 

4Qoyllarkuna ayka kayashqantapis musyanmi. Lapan qoyllarkunatapis 

jutinpami reqin. 

5Tayta Diosqa seqaypa munayyuqmi kaykan. Paypa yachayninqa mana 

ushakaqmi. 

6Pobrikunatapis TAYTA DIOSMI yanapan. Yaqa runakunatanami isanqa 

penqayman churan. 

7 TAYTA DIOSTA agradëcikushpansi alabashun. 

Arpata tukapalanpa salmukunata cantar Tayta Diosninsita alabashun. 

8Paymi ciëlutapis pukutaywan saparkun. Paymi tamyatapis tamyasimun. 

Paymi qewakunatapis jirkakunacho winasimun. 

9Paymi uywakuna mikuyänanpaqpis qewata winasimun. Pushapa ankakuna 

mikanar waqayaptinpis mikuytami tarisin. 

10Manami guërrapaq cawallukunata rikarsu TAYTA DIOS kushikun. Manami 

pelyayta yachaq soldädukunata rikarsu kushikun. 

11Saypa trukanqa kushikun payta mansapakushqami. Saynöpis kushikun 

pay kuyakuq kashqanman yärakushqami. 

12¡Jerusaléncho taqkuna, TAYTA DIOSTA alabayay! 

¡Sióncho taqkuna, Tayta Diosta alabayay! 

13Paymi markaykipa punkunkunata shumaq trancan. Markaykicho 

taqkunatami bendicionninta qon. 

14Mujunnikikunata respitasiptinmi jawkala taykäyanki. Mikuyniki aska 

kananpaqmi bendicionnintapis churamun. 

15Tayta Diosmi kay pasa imano kananpaqpis mandan. Mandaptin jinan 

hörami cumplikan. 

16Paymi yuraq jakuta mashtaykushtanöraq rashtatapis rashtasimun. 

Qajapatapis uchpa mashtaraykaqtanöraqmi waräsimun. 

17Tayta Diosmi rumitanöraq runtu tamyatapis tamyasimun. Saymi mana 

awantaypaq alaykun. 

18Tayta Dios niptinmi sururupis sulun. Paymi wayratapis wayräsimun y 

yakutapis aywasin. 

19Jacobpita miraqkunatami palabranta musyasirqan. Israel runakunatami 

estatütunkunata y nishqankunata musyasirqan. 

20Saynöqa wakin nacionkunata manami musyasirqansu. Paykunaqa manami 

imaypis Tayta Dios nishqanta musyayashsu. 

¡Aleluya! 

 

Salmo 148 
Tayta Diosta alabashqan 

1¡Aleluya! Jana pasacho kaqkuna, TAYTA DIOSTA alabayay. 

2 Angilkunapis, lapayki alabayay. Guërracho pelyaq angilkunapis, lapayki 

alabayay. 

3Intipis y killapis, alabayay. 

Asikyaq qoyllarkunapis, lapayki alabayay. 

4Mas altucho kaq ciëlupis, payta alabay. Ciëlu janancho kaykaq yakupis, 

payta alabay. 

5 TAYTA DIOS alabash kaykuläsun. Pay niskilaptinmi lapanpis rurakarqan. 

6Tayta Dios kamashqanqa manami ushakanqasu. Pay nishqankunataqa 

manami pipis trukasinqasu. 

7Kay pasacho kaqkuna, TAYTA DIOSTA alabayay. Lamarcho mansariypaq 

pescädukuna y saycho lapan kaqkunapis, alabayay. 

8Maqakuypis, runtu tamyapis, rashtapis y pukutaypis, alabayay. Tayta Dios 

munashqanta ruraq löcu wayrapis, alabay. 

9Puntakunapis, jirkakunapis, frütayuq jachakunapis y cedrukunapis, 

alabayay. 

10Ashmana kaq y mana ashmana kaq uywakunapis, lätaypa puriqkunapis y 

pishqukunapis, alabayay. 

11Kay pasacho reykunapis, lapan nacioncho taq runakunapis, munayyuq 

runakunapis y autoridäkunapis, alabayay. 

12Maqtakunapis, jipashkunapis, awkinkunapis, wamrakunapis, 

13TAYTA DIOSTA alabayay. Paymanqa manami pipis tinkunsu. Kay pasacho 

kaqkunapitapis y jana pasacho kaqkunapitapis mas munayyuqmi kaykan. 

14Paymi kuyashqan runakunata imaypis yanapan. Pay munashqanno kawaq 

Israel runakuna, lapayki alabaykuyälay. 

¡Aleluya! 

 

Salmo 149 
Tayta Diosta alabashqan 

1¡Aleluya! Mushuq alabanzata cantar TAYTA DIOSTA alabayay. Pay 

munashqanno kawaq runakuna shuntakashqancho alabayay. 

2Israel runakuna, kamashuqniki Tayta Diosta alabayay. Sión runakuna, Tayta 

Dios mandashuqniki rey kashqanpita kushikuyay. 

3Jutinta joqarir danzayay. 

Arpakunata y panderëtakunata tukapalanpa alabayay. 

4Kuyashqan runakunata rikarmi TAYTA DIOS kushikun. 

Ali kawayänanpaqmi humildikunata yanapan. 

5Tayta Diosman yärakuqkuna, lapayki kushikuyay. Yanapäyäshushqaykipita 

cämaykikunachöpis cantayay. 

6Ishkan waqtanpa ali afilash espädata aptarkur lapan shonquykikunawan 

Tayta Diosta alabayay. 

7Say espädawanmi mana cäsukuq nación runakunata Tayta Dios vincinqa. 

8Mandaqnin reykunatapis mandäsiqninkunatapis prësu sariykurmi fiërru 

cadinawan watanqa. 

9Saynöpami paykunapaq qelqarashqanta Tayta Dios cumplinqa. 

Cumpliptinmi Tayta Diosta sirviqkuna seqaypa kushikuyanqa. 

¡Aleluya! 

 

Salmo 150 
Tayta Diosta alabashqan 

1¡Aleluya! Tayta Diosta templuncho alabayay. Jana pasachöpis Tayta Diosta 

alabayay. 

2Espantaypaq rurashqankunapita Tayta Diosta alabayay. Munayyuq 

kashqanpita alabayay. 

3 Cornëtata tukapalanpa alabayay. Salteriuta y arpata tukapalanpa alabayay. 

4Panderëtata tukapalanpa danzar alabayay. Guitärrata y kënakunata 

tukapalanpa alabayay. 

5Platïllukunata tukapalanpa alabayay. Shalshalyaqkunata tukapalanpa 

alabayay. 

6¡Lapan kawaqkuna, TAYTA DIOSTA alabayay! 

¡Aleluya! 

Proverbios 
Proverbios 1 

Kay libru imapaq kashqanpis 

1Kaychömi qelqaraykan Israel nacionpa mandaqnin rey Salomón parlashqan 

proverbiukuna. Pay rey Davidpa surinmi karqan. 

2Kay proverbiukunata parlarqan runakuna ali kawayänanpaq, lutankunata 

mana rurayänanpaq, yäsikuykunata tantiyakuyänanpaq, 

3anyapashqankunata chaskikuyänanpaq, respitösu kayänanpaq, alilata 

rurayänanpaq y formal runa kayänanpaqmi. 

4Saynöpis kay proverbiukunata parlarqan mana tantiyakuq runakuna 

tantiyakuyänanpaq y maqtakuna y jipashkuna ali yarpayyuq kayänanpaqmi. 

5Tantiyakuq runaqa kay proverbiukunata chaskikunmi. Saynöpami mas 

tantiyakuq y yachaq rikakun. 

6Saynölami yachaq runakuna niyashqanta, tinkusiypa yäsiyashqanta y aja 

tantiyaypaq niyashqantapis tantiyan. 

7Tantiyakuq kaytaqa qalaykunsi TAYTA DIOSTA mansapakurmi. Mana 

tantiyakuq runaqa ali kawayta ni ali yachasikuyta manami chaskikunsu. 

Jusalikuq runakuna yäsiyashqanta mana chaskipänanpaq nishqan 

8Taytayki yäsishushqaykita chaskikuy, hïju. Mamayki 

yachasishushqaykitapis ama qonqaysu. 

9Paykuna tantiyasiyäshushqaykiqa kuyaylapaq corönano y kuyaylapaq 

walqanömi kaykan. 

10Hïju, mana ali amïgukuna jusalikuyman inkitayäshuptiki ama cäsupaysu. 

11Paykunaqa capazmi inkitar niyäshunki: <<Aku noqakunawan aywashun. 

Jawka purikuqkunata shuyaykur wanusishun. 

12Ali kawakuq runakunatapis mana kuyapaypa ushakäsishun. Pitapis jukla 

supayninta apasishun. 

13Imaykankunatapis apakur rïcuyäshun. Wayinsicho imapis manami 

pishïmäshunsu. 

14Noqakunaman shamuy rïcuyänaykipaq. Lapan suwakushqansitami 

rakipänakushun>>. 

15¡Sayno niyäshuptikipis ama chaskipaysu, hïju! 

¡Lutanta yäsiyäshuptiki paykunapita witikuy! 

16Paykunaqa mana alita rurayänanpaq rasmi cörriyan. Runakunata mana 

kuyapaypami wanusiyan. 

17Trampa churashqanta rikarqa pishqukunapis manami yaykuyansu. 

18Say runakunami isanqa mana tantiyakuypa kikinkunapaq trampata 

churaykäyan. 

19Saynölami ambiciösukunaqa rïcu kayänanpaq yarpachakuykäyashlancho 

ushakäyanqa. 

Tantiyakuq kananpaq yäsishqan 

20Tantiyakuyqa wilakuq runanömi cällikunacho y pläzakunachöpis 

wilakuykan. 

21Saynöpis markaman yaykuna punkukunacho y runakuna mas puriyashqan 

cällikunachömi wilakur nin: 

22<<Mana tantiyakuq maqtakuna, ¿imanirtaq yarpachakuyankisu alita 

rurayänaykipaq? Burlakuqkuna, ¿imanirtaq runakunata asipälar kakuyanki? 
Juiciuynaq runakuna, ¿imayyaqtaq tantiyakuyankisu? 

23Lutanta mana rurayänaykipaq anyapashqäta shumaq chaskikayämay. 

Chaskikayämaptikiqa tantiyakuq kayänaykipaqmi tantiyasishayki. 

24<<Tantiyasinäpaq qayaykaptïpis qamkuna manami cäsukayämashkankisu. 

25Lutanta mana rurayänaykipaq anyapashqätapis manami 

chaskikayämashkankisu. Tantiyasiptïpis manami cäsukayämashkankisu. 

26Saymi desgracia päsayäshuptikipis kuyapäshaykisu. 

Asikushaqraqmi pasaypa mansakaywan almatakash puriyaptiki, 

27nakaykuna shamuptin fiyupa mansakäyaptiki y ima ruraytapis mana 

kamäpakur lakikuyaptiki. Say desgraciakuna päsayäshunki shukukuy 
imatapis ushashqannömi. 

28<<Sayno päsayäshushqayki höra yanapänäpaq manakayämaptikipis 

manami cäsuyäshaykisu. Mayjina ashimarpis manami tariyämankisu. 

29Desgracia päsashunki tantiyakuq kayta mana chaskikuyashqaykipita 

y TAYTA DIOSTA mana mansapakuyashqaykipitami. 

30Qamkunaqa yäsishqätapis manami chaskikuyashkankisu. Lutanta mana 

rurayänaykipaq anyapashqätapis manami cäsuyämashkankisu. 

31Lutan ruraq kayashqaykipitami nakayanki. Jusalikuyashqaykipitapis 

chunkataran pësakuyanki. 

32<<Mana tantiyakuqkunaqa mana cäsukuq kayashqanpitami wanuyanqa. 

Juiciuynaq kaqkunaqa mana chaskikuq kayashqanpitami nakayanqa. 

33Yäsishqäkunata chaskikuqkunami isanqa ali kawayanqa. Paykunataqa 

manami ima desgraciapis päsanqasu>>. 

Proverbios 2 
Tantiyakuq kar ali kawanansipaq nishqan 

1Nishqäkunata shumaq wiyakuy, hïju. Mandamientükunata imaypis yarparay. 

2Tantiyakuq kanaykipaq wiyakuy. Yachaq kanaykipaq yarpachakuy. 

3Cäsukuq kanaykipaq lapan shonquykiwan manakuy. 

4Qellaytawan qorita ashishqaykino tantiyakuq kayta ashiy. 

5Saynöpami TAYTA DIOSTA reqir payta mansapakunaykipaq tantiyakunki. 

6Tantiyakuq kanaykipaqqa TAYTA DIOSMI yachayta qoshunki. Paypitaraqmi 

tantiyakuytapis y yachaytapis chaskinki. 

7Pay munashqanno kawaqkunataqa imapitapis sapanmi. 

Alita rurar kawaqkunataqa yanapanmi. 

8Payta cäsukuqkunataqa imaypis cuidanmi. Paylaman yärakuqkunataqa 

imaypis rikanmi. 

9Saynöpami ali kaqta y mana ali kaqtapis tantiyankipaq. Saynöpis alcäbulami 

kanki ali kaqkunata ruranaykipaq. 

10Tantiyakuq y yarpayyuq karmi kushish kawankipaq. 

11Yarpayyuq karqa lutan ruraykunaman manami jatikankipaqsu. Tantiyakuq 

kaynikimi mana alikunapita sapäshunki. 

12Tantiyakuq karqa manami jusalikunkipaqsu ni engañakuq runakunapis 

criyisiyäshunkipaqsu. 

13Say runakunaqa alita rurayänanpa trukan mana ali ruraykunalamanmi 

uman churakash kaykäyan. 

14Jusalikuskirpis seqaypami kushikuyan. Mana alita rurarkurpis 

taqlapänakuyanraqmi. 

15Imaypis lutanta ruralarmi puriyan. 

Alita rurayänanpa trukanqa manakaqkunata ruralarmi kawayan. 

16Tantiyakuq karqa runanta qanrataq warmipitapis witikunkipaqmi. 

Jeqchikachar parlapäshuptikipis manami cäsupankipaqsu. 

17Say niraq warmiqa jipashlanpita tashqan runantapis chankariykurmi 

munashqanno purikun. Sayno karmi runanta imaypis respitananpaq Tayta 
Diosta promitishqantapis qonqaykun. 

18Say niraq warmiwan jatikarqa wanuytami tarinkipaq. 

19Say warmiwan kakuqkunaqa ali kawayta manami imaypis tariyanqasu. 

20Hïju, Tayta Dios munashqanno kawaq runakunata rikakushpayki 

paykunano kaway. 

21Mana jusalikuq runakunaqa Tayta Dios entregashqan nacioncho aska 

watami jawkala kawayanqa. 

22Fiyu runakuna y Diosta promitirkurpis mana cumpliqkunami isanqa elaqpita 

wanuyanqa. 

 

Proverbios 3 
Tantiyakuq kananpaq yäsishqan 

1Hïju, yachasishqäkunata ama qonqankisu. Mandamientükunata mana 

qonqaypa yarparanki. 

2Yarpararqa aska watami kushish kawankipaq. 

3Imaypis qonqankisu kuyakuq kayta y rasun kaqlata parlayta. Mana 

qonqänaykipaq kunkaykiman saykunata walqakuy. Imaypis yarparänaykipaq 
shonquykiman qelqay. 

4Saynöpami Tayta Diospis y runakunapis ali rikayäshunkipaq. 

5Lapan shonquykiwan Tayta Diosman yärakuy. Yachaq kashqaykimanqa 

ama atiënikuysu. 

6Imata ruranaykipaqpis Tayta Dios munashqanno ruranaykipaq 

yarpachakuy. Sayno kawaptikiqa pay yanapäshunkimi. 

7Ama aläpa yachaq tukuysu. Saypa trukanqa Tayta 

Diosta mansapakushpayki lutan ruraykunata kachariy. 

8Sayno kawar sänu kaptikimi tuluykikunapis ankash kanqa. 

9 TAYTA DIOSTA adorar imaykipis kashqanpita y chakraykicho punta 

poquqkunapita ofrendata apay. 

10Sayno aparqa wayikipis kichkishqanyaqmi mikuynikikunata tawqanki. 

Üvatapis saysikata shuntaptikimi uylluykikunapita vïnupis liwanqaraq. 

11 TAYTA DIOS corrigishuptiki ama jaqayaysu, hïju. Jaqayänaykipa trukanqa 

chaskikuy. 

12Kuyashqan surinta papänin corrigishqannömi TAYTA DIOSPIS kuyashqan 

kaqtaqa corrigin. 

13Kushishqami kawanqa tantiyakuq y ali yarpayyuq runaqa. 

14Tantiyakuq kayqa qellayyuq y qoriyuq kaypitapis mas alimi kaykan. 

15Kuyaylapaq rumikunapitapis masmi välin. Tantiyakuq kaymanqa imayka 

munashqaykipis manami tinkunsu. 

16Tantiyakuyqa aluq kaq makinwanmi aska wata kawayta kamaripäshunki. 

Isuq kaq makinwannami kapuqyuq kanaykipaq y pïmaypitapis ali rikash 
kanaykipaq yanapäshunki. 

17Saynöpami piwanpis mana rimanakuypa kuyaypaq munaypaq kawanki. 

18Tantiyakuq karqa aska watami kushish kawanki. 

19 TAYTA DIOSMI tantiyakuq kayninwan kay pasatapis jana pasatapis 

kamarqan. 

20Yachayninwanmi qochakuna y mayukuna kananpaq yakutapis 

pashtasimurqan. Saynölami tamyamunanpaq pukutaytapis kamarqan. 

21Tantiyakuq kayta imaypis ama qonqaysu, hïju. Shumaq yarpachakurir 

imatapis ruranki. 

22Tantiyakuq kaynikiwanmi ali kawanki. Runakunapis respitayäshushpayki ali 

kashqaykitami parlayanqa. 

23Tantiyakuq karqa mana mansariypami ali kawanki. Jusalikuymanpis 

manami jatikankipaqsu. 

24Saynöpis mana mansariypami ali pununkipaq. 

25Fiyu runakunata elaqpita desgracia päsaptinpis qamtaqa manami 

päsashunkipaqsu. 

26Sayno kawanaykipaqqa TAYTA DIOSMI imaypis yanapäshunkipaq. Paymi 

ima nakaypitapis sapäshunkipaq. 

27Yanapayta kamäpakuykarqa pishipakuqtaqa jukla yanapanki. 

28Kaykaptinqa runa mayikita ama <<warayraq kutimuy>> ninkisu. 

29Yärakuykäshuptikiqa runa mayikipa contran sharkunaykipaq yarpaylapis 

yarpaysu. 

30Achäquita mana ashipaykäshuptikiqa piwanpis ama rimanakuysu. 

31Fiyu runakuna rïcuyäyaptin ama envidiakuysu. Mana alita rurayaptinpis 

ama ruraysu. 

32Fiyu runakunataqa TAYTA DIOS rikaytapis manami munansu. 

Ali ruraq runakunatami isanqa kuyan. 

33Lutan ruraq runakunataqa aylluntintami TAYTA DIOS maldicionan. 

Ali ruraq runakunatami isanqa aylluntinta bendicionninta kamaripan. 

34Runa mayinta manakaqman churaqkunataqa kikintami TAYTA 

DIOS manakaqman churan. Humildi kaqkunatami isanqa kuyapar yanapan. 

35Tantiyakuq runakunataqa pïmaypis respitayanmi. Mana tantiyakuq 

runakunatami isanqa pipis respitansu. 

 

Proverbios 4 
Alita rurar kawananpaq yäsishqan 

1Wamrakuna, taytayki yäsiyäshushqaykita shumaq chaskikuyay. Sayno 

chaskikurqa tantiyakuq runami kayanki. 

2Alita rurayänaykipaqmi qamkunata yachasï. Yachasishqäta imaypis ama 

qonqäyaysu. 

3Noqapis taytäpa makinchömi winashkä. Mamäpis kuyamarmi ashmamash. 

4Kuyamarmi papänï nimarqan: <<Yäsishqäkunata imaypis yarparanki. 

Wilapashqäkunata wiyakurqa alimi kawankipaq. 

5Tantiyakuq kayta imanöpapis ashiy. Yachasishqäkunata imaypis ama 

qonqaysu. 

6Tantiyakuytaqa kuyanki. Imaypis ama kacharinkisu. Saynöpami lutan 

ruraykunaman jatikankisu. 

7Tantiyakuq kanaykipaqqa imatapis kachaykur yachakuy. 

8Tantiyakuq kaptikiqa pïmaypis valurashushpayki respitayäshunkipaqmi. 

9Tantiyakuq karqa kuyaylapaq coronashnömi kankipaq>>. 

10Yäsishqäkunata chaskikuy, hïju. Chaskikurqa aska watami kawankipaq. 

11Noqa yachasï shumaq tantiyakuykur kawanaykipaqmi. 

Ali nänipa purinaykipaqmi yachaykäsï. 

12Ali nänipa purirqa manami mana aliman chankisu. Cörrirpis manami 

ishkinkisu. 

13Yachasishqäkunata mana qonqaypa ruray. Saykunata cäsukurqa ali 

kawaytami tarinkipaq. 

14Yaqa runakuna kawayashqannöqa ama kawaysu. Paykuna 

jusalikuyaptinpis qamqa jusalikuysu. 

15Mala mäñanta ama qatiraysu. 

16Say runakuna mana jusalikurqa jamaytapis manami tariyansu. Pitapis 

mana jusalikasirqa punuytapis manami tariyansu. 

17Mikanaypanöraq y yakunaypanöraqmi jusalikuyta munayan. Paykunaqa 

imanöpapis runa mayinta atacaytami munayan. 

18Alita ruraq runakuna kawayashqanqa pasa waraptin asikyashqannömi 

kaykan. Pasa waraylanta mas asikyashqannömi say runakunapis waranlanta 
waranlanta kuyaypaq munaypaq kawayan. 

19Runakuna jusalikur kawayashqanqa yanawyaykaq sakaynömi kaykan. 

Sayno karmi jusalikuyashqantapis tantiyayansu. 

20Tantiyasishqäkunata chaskikuy, hïju. Nishqäkunata imaypis yarparay. 

21Yäsishqäkunata imaypis ama qonqaysu. Nishqäkunata umakuy. 

22Nishqäkunata yachakuqkunaqa ali kawaytami tariyanqa. Qeshyayänanpa 

trukanqa sänumi kawayanqa. 

23Shonquyki alita yarpaptinqa alimi kawanki. Sayno kaykaptinqa lutanta 

mana yarpänaykipaq shonquykita shumaq cuidakuy. 

24Runa mayikita ama tumpaysu. Imaypis ama lulakuysu. 

25Jusalikuyman mana ishkinaykipaq shumaq cuidakuy. 

26Imano kawaykashqaykitapis shumaq tantiyakuy. Nänipita mana yaqaypa 

aywaqno imaypis alilata ruray. 

27Lutan ruraykunataqa ama ruraysu. Jusalikuypitaqa witikuy. 

 

Proverbios 5 
Mañösa warmipita witikunanpaq tantiyasishqan 

1Yäsishqäkunata shumaq chaskikuy, hïju. Tantiyasishqäkunata imaypis 

yarparay. 

2Saynöpami shumaq tantiyakuykur imatapis parlankipaq. 

3Mañösa warmiqa shakya shakyala parlapashpanmi pitapis inkitan. 

4Paywan jatikarqa pasaypa desgraciamanmi jitarpukankipaq. Ishkan 

waqtanpa afilash espädawan tuksishnömi kankipaq. 

5Manaraqpis aykätami ushakankipaq. Wanuypis janaykichönami kanqa. 

6Say warmiqa ali kawananpaqpis manami yarpachakunsu. Imano 

kawaykashqantapis manami tantiyakunsu. 

7Sayno kaykaptinqa yäsishqäkunata shumaq wiyakamay, hïju. 

Tantiyasishqäkunata mana qonqaypa yarparay. 

8Mañösa warmipita witikuy. Wayi punkulanmanpis ama aywaysu. 

9Mañösa warmiwan kakuptikiqa lapan tarishqaykipis jukpaqmi kanqa. Fiyu 

runakunapa makinchömi wanushqaykiyaq nakanki. 

10Nakar arushqaykiwanmi mana reqishqayki runa rïcuyanqa. 

Arupakur tarishqaykipis jäpalapaqmi kanqa. 

11Saymi waray warantin awkinyashpayki lakikur waqankipaq. 

12Sayno nakarmi kayno ninkipaq: <<¿Imanirraq corrigimashqanta 

cäsukurqäsu? ¿Wanushsuraq karqä yäsimashqanta mana chaskikunäpaq? 

13Yäsiyämaptinpis manami wiyakurqäsu. 

Anyapäyämaptinpis manami cäsukurqäsu. 

14Pïmaypis rikaykäyämanmi desgraciacho kaykashqäta. Ichiklapami 

kaqlantapis oqraykushkäsu>>. 

15Warmilaykiwan contentakunki. Payqa chuya pukyuykinömi kaykan. Say 

pukyulaykipita upukunki. 

16Cällikunapa y pläzakunapa aywaq yakuta mana upushqaykino juk 

warmiwan ama kakuysu. 

17Saypa trukanqa warmilaykiwan kakuy. 

18Tayta Dios kamaripäshushqayki warmiqa bendicionmi qampaq kaykan. 

Sayno kaykaptinqa maqta kashqaykipita pasa tashqayki warmilaykiwan 
contentakuy. 

19Payqa kuyaylapaq luychunömi kaykan. Kuyashushqaykiwan 

waylushushqaykiwan imaypis contentakuy. 

20Warmiyuq kaykarqa ¿imanirtaq juk warmiwan jatikankiman, hïju? 

¿Imanirtaq mana warmiki kaykar makalaräshunkiman? 

21 TAYTA DIOSQA imano kawashqansitapis musyaykanmi. Payqa imata 

rurashqansitapis rikaykanmi. 

22Jusalikuqkunaqa kikinpa jusanpitami nakayan. Jusalikuyashqanpitami 

läzuwan liyashno kayan. 

23Mana wiyakuq kayashqanpitami wanuyanqapis. Mana tantiyakuq 

kayashqanpitami ushakäyanqapis. 

 

Proverbios 6 
Pipa garantianpis mana yaykunanpaq yäsishqan 

1Hïju, reqinakushqaykitapis o jäpa runatapis garantizash karqa 

2kikilaykimi trampaman jeqakuykuqno kaykanki. 

3Garantizashqaykipita salvakunaykipaq penqayta jitaykurmi amïguykita ninki 

garantian manana kanaykipaq. 

4Tiempu päsananta ama shuyaraysu, sinöqa jukla pägananpaq ninki. 

5Runapita luychu qeshpishqanno y trampapita pishqu salvakushqanno 

garantizashqaykipita salvakunki. 

Qela runata yäsishqan 

6Qela runa, pitishkuna mana qelanaypa arushqanta rikakuy. Imano 

aruyashqantapis rikakur yachakuy. 

7Pitishpaqa manami mandaqnin ni patronnin ni capatazninpis kansu. 

8Sayno kaykarpis usya killacho cosëcha kashqanyaqmi mikuyninta 

shuntakuyan. 

9Qela runa, ¿imay hörayaqraq punuräkunki? ¿Imay hörayaqraq jitaräkunki? 

10Junaq intiyaq punukurqa jamaylapaq wanurqa y ruyru maki karqa 

11pasaypa pobrimi rikakunki. 

Ali armash suwa suwapäshuptiki taqlaykar quëdaqnömi kanki. 

Lutan ruraq runakuna imano kayashqanpis 

12Fiyu runa y lutan ruraq runaqa pïmaytapis lulapälarmi purin. 

13Sayno runaqa nawinwanpis, chakinwanpis y dëdunwanpis sëñapaytami 

yachan. 

14Lutankunalata yarpachakurmi pïmaytapis rimanakasir y pelyasir purin. 

15Sayno kashqanpitami paytaqa ima desgraciapis elaqpita päsanqa. Mana 

yarpashqan hörami pasaypa ushakanqa. 

Imakuna Tayta Diosta rabyanäsishqanpis 

16 TAYTA DIOSTA pasaypa rabyanäsishqankunaqa qanchismi kaykan: 

17runa mayinta manakaqman churashqan, lulakushqan, jusaynaq runakunata 

wanusishqan, 

18lutankunata rurayänanpaq yarpachakushqan, jusalikuyman uman 

churakash kashqan, 

19rantiy testïgu kashqan y wawqipurata chikinakasishqan. 

Jukpa warminwan mana pununanpaq yäsishqan 

20Taytayki yäsishushqaykita imaypis yarparay, hïju. Mamayki 

yachasishushqaykitapis ama qonqaysu. 

21Nishushqaykita shonquykicho imaypis yarparay. Kunkaykimanpis 

saykunata walqakuy. 

22Saykunami maypa aywaptikipis alita ruranaykipaq yäsiyäshunki. 

Punuptikipis sapäshunkimi. Rikcharkuptikipis ali yarpaytami qoshunki. 

23Yäsikuykunaqa sariraykaq mechëruno y yachasikuykunaqa aksinömi 

kaykan. Tantiyasikuykuna y anyapäkuykunaqa ali kawaymanmi apan. 

24Yäsikuykunata cäsukurqa runanta qanrataq warmipita witikunkipaqmi. Say 

niraq warmi inkitashuptikipis manami cäsupankipaqsu. 

25Kuyanaylapaq kaptinpis manami rikapankipaqsu. Qemsipäshuptikipis 

manami cäsupankipaqsu. 

26 Prostitüta warmiwan kakurqa pobri kaymanmi chanki. Runanta qanrataq 

warmiwan kakurmi isanqa wanuyman chanki. 

27Pipis shanshaykaq carbonta oqlakurqa ¿manasuraq mödananta 

rupakunman? 

28Shanshaykaq carbonta jarurqa ¿manasuraq chakinta rupakunman? 

29Saynölami juk runapa warminwan punuq runapis mana ali kawayman 

chanqa. 

30Juk ladrón mikanar suwakuptinqa imanir suwakushqantapis runakuna 

tantiyayanmi. 

31Sayno kaykaptinpis suwakuykaqta taripaykurqa qanchis kuti mastami 

suwakushqanpita pägasiyanqa. Saymi lapan imaykantapis rantikuskir 
päganqa. 

32Mikanaypita suwakuqta mana kuyaparqa jukpa warminwan punuq runataqa 

peor manami kuyapäyanqasu. Sayno kaq runaqa mana tantiyakuq karmi 
wanuyta ashiykan. 

33Say runataqa ashlirmi maqayanqa. Wanushqanyaqmi pïmaypis payta 

jamuräyanqa. 

34Warmipa runan musyaykurqa fiyupa rabyakushpan manami perdonanqasu. 

Tinkushqanchömi mana kuyapaypa maqanqa. 

35Aykata pägaptinpis ni imata qaraykuptinpis manami rabyanaynin 

päsanqasu. 

 

Proverbios 7 
Runanta qanrataq warmi imano kashqanpis 

1Nishqäkunata cäsukuy, hïju. Yäsishqäkunata mana qonqaypa yarparay. 

2Yäsishqäkunata chaskikurqa ali kawaytami tarinkipaq. Nawi nïñuykita 

cuidashqaykino nishqäkunata cumpliy. 

3Imaypis yarparänaykipaq makikiman watakuy. Mana qonqänaykipaq 

shonquykiman qelqay. 

4Yachayta niy: <<Panïmi kanki>>. Tantiyakuytapis niy: <<Kuyashqä amïgämi 

kanki>>. 

5Sayno paniki y amïgayki karmi runan qanrataq warmipita sapäshunki. 

Ali shimilanpa parlapäkuq mañösa warmipitami cuidashunki. 

6Juk kutimi wayïpa ventänanpita rikachakuykarqä. 

7Saychömi rikarqä mana tantiyakuq maqtakunata. Paykunawanmi 

aywaykarqan wakinpitapis mas mana tantiyakuq maqta. 

8Paymi esquïnaman chärir cällita päsarqan. Nirkurmi mañösa warmipa wayin 

kaqpa aywarqan. 

9Say karqan mana reqikuy höranami. 

10Elaqpitami mañösa warmi yarqapämurqan prostitütano mödanan jatish 

mequykachar y qemsipar. 

11Say warmiqa uman shanaripakush karmi wayinchöpis päransu. 

12Saymi cällikunachöpis, pläzakunachöpis y esquïnakunachöpis ichiran 

pitapis kirunta rikasipänanpaq. 

13Say mana tantiyakuq maqtatami makalakurkur musarqan. Nirkurmi mana 

penqakuypa nirqan: 

14<<Tayta Diostami promitirqä jawka kawakuy sacrificiuta rupasinäpaq. 

Promitishqäta kanan junaq cumplirmi yanukushqä aysa mikunapaq kamarish 
kaykan. 

15Saymi qamwan tinkuq yarqamushkä. Tinkuyta munashqänölami kanan 

tinkuskishkansi. 

16Lïnupita rurash kuyaylapaq fresädawanmi cämätapis qopishkä. Say 

fresädaqa Egiptupita apamushqan fïnu lïnupitami kaykan. 

17Cämä mushkünanpaqmi mïrrata, áloeta y canëlata winashkä. 

18Kanan jukla yaykushun warati kuyanakur jimashqansiyaq kakunansipaq. 

19Runäpis manami kaychösu kaykan. Payqa ilaykanmi. 

20Aska qellayta apakurkurmi aywash. Llena killachöraqmi kutimunqa>>. 

21Sayno mishkisipaypa parlapaykälarmi say maqtata valuraskasirqan. 

22Saymi jinan höra say maqtaqa warmipa qepanta yaykurqan. 

Pishtayänanpaq töru camalman aywaqno, trampaman luychu yaykuqno 

23y wanunanpaq kashqanta mana tantiyakuypa redman pishqu yaykuqnömi 

aywarqan. Luychupa shonqunta flëcha elaqpita tuksishqannömi paytapis 
wanusiyanqa. 

24Yäsishqäkunata shumaq tantiyakuy, hïju. Nishqäkunata chaskikuy. 

25Say niraq warmiwanqa ama jatikaysu. 

26Payta qatirarqa wanuytami tarinki. 

Askaqnami sayno engañaptin wanuyash. 

27Paypa wayinman aywaqkunaqa ushakäyanqami. 

 

Proverbios 8 
Tantiyakuq kananpaq yäsishqan 

1Tantiyakuymi qayaykäshunki. Yachaymi wiyanaykita munaykan. 

2Lömakunachöpis y tinkuq nänikunachöpis shuyaraykäshunkimi. 

3Marka yaykuna jatun punku nawpanchöpis shuyaraykäshunkimi. 

Saykunapitami qayakur nimun: 

4<<Taytakuna, lapayki wiyayämänaykipaqmi qayakaykämü. 

5Mana tantiyakuq maqtakuna y jipashkuna, tantiyakuq kanaykipaq noqapita 

yachakuyay. 

6Shumaq wiyayämay. Mas väliq kaqkunatami tantiyasishayki. 

Yäsishqäkunaqa lapanpis alimi kaykan. 

7Rasun kaqlatami yachasishayki. Imaypis manami lulaküsu. 

8Lapan yäsishqäkunapis Tayta Dios munashqannömi kaykan. Pitapis 

manami engañäsu. 

9<<Shumaq tantiyakuq runaqa parlashqäkunata rasmi tantiyan. Paykuna 

tantiyayanmi yäsishqäkuna ali kashqanta. 

10Qellaypaq y qoripaq yarpachakuyänaykipa trukanqa tantiyakuq y yachaq 

kayänaykipaq yarpachakuyay. 

11Tantiyakuq kayqa kuyaylapaq perlaskunapitapis mas alimi kaykan. 

Yachasishqämanqa manami imapis tinkunsu. 

12<<Noqaqa yachaywan juntumi kaykä. Yäsishqäkuna lapanpitapis mas alimi 

kaykan. 

13 TAYTA DIOSTA mansapakuqkunaqa jusalikuyta kachariyanmi. 

Orgullösukunata y halagakuqkunata rabyapämi. Jusalikur kawaqkunata y 
lulakuqkunata manami rikaytapis munäsu. 

14<<Yäsishqäkunata chaskikurraqmi runa imatapis shumaq ruran. 

Noqapitaraqmi yachaqpis y munayyuqpis rikakun. 

15Noqa yanapaptïraqmi reypis shumaq mandan y autoridäkunapis shumaq 

arreglayan. 

16Saynölami noqa yanapaptïraq mayor runakunapis y yanapaqninkunapis 

shumaq mandayan. 

17<<Kuyamaqkunataqa noqapis kuyämi. 

Ashimaqkunaqa tariyämanmi. 

18Noqa kamakäsiptïmi rïcuyäyan y respitash rikakuyan. 

19Tantiyasishqäqa alinnin kaq qoripitapis mas alimi kaykan. Yäsishqäqa 

yuraq qellaypitapis mas alimi kaykan. 

20Imatapis ali kaqkunalatami rurä. Manami imatapis mana ali kaqkunataqa 

ruräsu. 

21Kuyamaqkunataqa rïcuyäyänanpaqmi yanapä. Wayinkunacho imapis 

manami pishinqasu. 

22<<Imatapis manaraq kamarmi TAYTA DIOS noqata kamamarqan. 

23Kay pasapis manaraq kaptinmi noqaqa kaykarqäna. 

24Lamarkunatapis manaraq kamarmi noqata kamamarqan. Say höraqa 

mayukunapis y pukyukunapis manaraqmi karqanraqsu. 

25Jirkakunata manaraq kamarmi puntata kamamarqan. 

26Pasatapis, chakratapis y alpatapis manaraq kamarmi puntata 

kamamarqan. 

27Lamar jananman jana pasata kamaptinpis saychömi kaykarqä. 

28Ciëlucho pukutayta kamaptinpis y lamarman yakuta juntäsiptinpis saychömi 

kaykarqä. 

29Kuchunpita lamar mana päsananpaq mandaptinpis y pasapa cimientunta 

churaptinpis 

30payta yanaparmi saycho kaykarqä. Noqata rikamarmi kushikurqan. Paypa 

nawpanchömi waran waran kushikurqä. 

31Kamashqan pasachömi pasaypa kushikurqä. Runakunata rikarmi 

kushikurqä. 

32<<Kuyay wamräkuna, lapayki wiyayämay. Noqata cäsukamarqa 

kushishqami kawayanki. 

33Yäsiyashqäta shumaq chaskikuyay. Manakaqman ama churayaysu. 

34Yäsishqäta wiyakuqkunaqa kushishqami kawayanqa. Paykunami waran 

waran wayi punkücho shuyaräyäman yäsishqäta wiyayänanpaq. 

35Noqata chaskikamaqkunaqa ali kawaytami tariyanqa. Paykunataqa TAYTA 

DIOS yanapanqami. 

36Noqapita witikuqkunataqa imapis päsanqami. Noqata mana 

cäsumaqkunaqa wanuymanmi chäyanqa>>. 

 

Proverbios 9 
Fiestaman qayasiq warmiman tantiyakuyta tinkusishqan 

1Tantiyakuyshi wayinta ali sharkasinaq. Kamaränanpaqshi qanchis 

jorconkunata laqlaykur jawisinaq. 

2Wayi ushaytanashi uywakunata pishtaykur ali alilata yanukasinaq. Saynöshi 

ali vïnuta ruraykur mikuynintinta mësaman sirvisinaq. 

3Sirviskirnashi ashmayninkunata kachanaq marka janaqanman aywaykur 

qayakuyänanpaq. 

4Qayakurshi niyänaq: <<¡Mana tantiyakuq maqtakuna jipashkuna! 

¡Fiestaman shayämuy!>> Mana yarpachakuqkunatapis qayakurshi niyänaq: 

5<<Yanukushqä mikuyta mikuyänaykipaq y rurashqä vïnuta upuyänaykipaq 

fiestaman shayämuy. 

6Mana ali ruraykunata kachariyay. Kacharirqa alimi kawayankipaq. 

Tantiyakuq runano shumaq kawayay>>. 

Tantiyakuq y mana tantiyakuq runa imano kashqanpis 

7Shimisapa runaqa corrigiptikipis ashlishunkimi. Lutanta ruraykashqanta 

niptikipis olqutupäshunkimi. 

8Awilan ashmash runaqa anyapaptiki chikishunkimi. Tantiyakuq runami 

isanqa anyapaptikipis kuyashunki. 

9Tantiyakuq runaqa tantiyasiptiki masmi tantiyakunqa. 

Ali runaqa yachasiptiki masmi yachakunqa. 

10Tantiyakuq kaytaqa qalaykunki TAYTA DIOSTA mansapakurmi. Santu Tayta 

Diosta reqiqkunaqa yachaqmi kaykan. 

11Yachaq karqa aska watami kawankipaq. 

12Tantiyakuq karqa mas tantiyakuqmi rikakunkipaq. 

Awilan ashmash karqa mana ali rikashqami kankipaq. 

Mana tantiyakuq kayta juiciuynaq warmiman tinkusishqan 

13Mana tantiyakuq kayqa tulu shimi, juiciuynaq y toqshun sakish warminömi 

kaykan. 

14Wayi punkunman karpis o marka janaqanman karpis jamakun 

15saypa päsaq ali kawaqkunata inkitar ninanpaq: 

16<<¡Mana tantiyakuq maqtakuna y jipashkuna! 

¡Kayman shayämuy!>> Saynölami mana yarpachakuqkunatapis qayar nin: 

17<<Suwakuy yakuqa masmi mishkin. Mikuypis pakaylapa mikushqaqa 

maypis mikukuy munaymi>>. 

18Sayno nishqanta cäsupaqkunaqa manami musyayansu wanuyänanpaq 

kashqanta. 

 

Proverbios 10 
Salomón parlashqan yäsikuykuna 

1Kaychömi qelqaraykäyan Salomón parlashqan yäsikuykuna. Surin 

tantiyakuq kaptinqa papäninpis mamanpis kushikuyanmi. Mana tantiyakuq 
kaptinqa pësakuyanmi. 

2Suwakuypa rïcuyaqkunaqa manaraqpis provicharmi wanuyanqa. 

Arukur shumaq kawakuqkunami isanqa wanuypitapis salvakuyanqa. 

3Ali runataqa muchuycho mana kananpaq TAYTA DIOSMI yanapan. Fiyu 

runatami isanqa munashqanta tarinanpaqpis yanapansu. 

4Qela runaqa pobriyanmi. 

Arukuq runami isanqa rïcuyan. 

5Usya wisan pirwakuq runaqa tantiyakuqmi kaykan. Cosëcha wisan punukuq 

runami isanqa penqaypaq kaykan. 

6Ali runapaqqa bendición kanmi. Fiyu runaqa ali shimilanpa parlaparpis 

shonqunchöqa chikinmi. 

7Ali runapaqqa pipis yarparkunmi. Fiyu runapaqmi isanqa pipis yarpannasu. 

8Tantiyakuq runaqa mandaqninta cäsukunmi. Manakaqkunata parlaq runaqa 

chikipashqami kanqa. 

9Alilata ruraq runaqa jawkalami kawakun. Mana alita ruraq runami isanqa 

elaqpita ushakanqa. 

10Jusalikushqanta mana wilakunanpaq runa mayinta qemsipaq runaqa 

lakikuymanmi chanqa. Lutanta parlaq runaqa chikipashqami kanqa. 

11Ali runa yäsiptinqa pipis kushishqami kawan. Fiyu runa shimita jatipaptinmi 

isanqa rimanakular kawayan. 

12Chiki runaqa pïmaytapis rimanakasinmi. Kuyakuq runami isanqa imata 

rurayaptinpis perdonan. 

13Tantiyakuq runaqa imatapis alimi tantiyasikun. Mana tantiyakuq runaqa 

maypis wirukuykuy munaymi kaykan. 

14Tantiyakuq runaqa manami imatapis lutalaqa parlakunsu. Mana tantiyakuq 

runami isanqa lutala parlashpan pïmaytapis rabyanäsin. 

15Rïcu runapaqa riquëzan kaykanmi defiendikunanpaq. Pobri runapami 

isanqa defiendikunanpaq imanpis kansu. 

16Ali runaqa alimi kawan. Fiyu runaqa jusalikuylachömi kawan. 

17Anyapashqanta chaskikuq runaqa alimi kawan. 

Anyapashqanta mana chaskikuq runami isanqa mana ali kawan. 

18Chikiykarpis ali tupaylapa parlaparqa lulapaykanmi. Mana tantiyakuq 

runaqa manakaqkunalatami wilapakur purin. 

19Aläpa parlaq runaqa manakaqtapis parlanmi. Shumaq tantiyakuq runami 

isanqa ali kaqlata parlan. 

20Ali runa parlashqanqa yuraq qellaynömi kaykan. Fiyu runa parlashqanmi 

isanqa imapaqpis alisu. 

21Ali runa yäsiptinqa pïmaypis ali kawananpaqmi tantiyakun. Fiyu runaqa 

mana tantiyakuq kashqanpitami wanun. 

22Tayta Diospa bendicionninwanmi imaykansikunapis kaykan. 

Bendicionninta chaskirmi kushikunsi. 

23Mana tantiyakuq runaqa lutanta rurashpanmi kushikun. Tantiyakuq runami 

isanqa alita rurashpan kushikun. 

24Fiyu runataqa mana munashqan kaqmi imapis päsan. 

Ali runaqa imatapis munashqantami tarin. 

25Fiyu runataqa huracán wayranömi nakaykuna ushakäsin. 

Ali runami isanqa imano nakarpis salvakun. 

26Kiruta vinagri jimpäsishqanno y nawita qoshtay rawräsishqannömi qela 

runapis kachaqninpaq uma nanaynin kaykan. 

27 TAYTA DIOSTA mansapakuq runaqa awkinyashqanyaqmi ali kawan. Lutan 

ruraq runami isanqa manaraqpis aykäta wanun. 

28Ali runakunataqa kushikuymi shuyaran. Fiyu runakunatami isanqa 

lakikuymi shuyaran. 

29 TAYTA DIOSMI ali rikan pay munashqanno kawaq runataqa. Lutan ruraq 

runatami isanqa ushakäsin. 

30Ali runaqa nakay shamuptinpis manami fracasanqasu. Fiyu runami isanqa 

ushakanqa. 

31Ali runaqa pitapis shumaqmi yäsin. Fiyu runaqa shimilanpitami castigash 

kanqa. 

32Ali runaqa alikunalatami parlan. Fiyu runami isanqa lutankunalata parlan. 

 

Proverbios 11 

1Pësun pishiykaqta rantikuptinqa TAYTA DIOS rabyananmi. Pësu complëtu 

rantikuptinmi isanqa kushikun. 

2Orgullösu runaqa mana ali rikashqami kaykan. Humildi runaqa shumaqmi 

tantiyakun. 

3Ali runaqa Diosta cäsukurmi kawan. Fiyu runami isanqa jusalikushqanpita 

ushakan. 

4Tayta Dios juzganan junaqqa rïcu kashqanpis manami välinqasu. 

Alita ruraq runaqa salvakunqami. 

5Ali runaqa aläpa manami nakanqasu. Fiyu runami isanqa lutanta 

rurashqanpita nakanqa. 

6Ali runapaqa manami pipis contran sharkunsu. 

Ambiciösu yaqa runapaqmi isanqa pïmaypis contran sharkun. 

7Fiyu runaqa imaykayuqpis kananpaq yarpachakuykashlanchömi 

ushakanqa. 

8Ali runataqa ima nakaypitapis Tayta Dios salvanmi. Fiyu runatami isanqa 

nakananpaq kachariykun. 

9Fiyu runaqa ayaq shiminpa parlarmi runa mayinta jaqayäsin. 

Ali runami isanqa tantiyakuq kashpan ali kawayänanpaq yäsin. 

10Ali runapa imaykanpis kaptinqa marka mayinkuna kushikuyanmi. 

Saynölami kushikuyan fiyu runa wanuptinpis. 

11Ali runa bendicionta qoptinqa marka mayinkuna alimi kawayan. Fiyu runa 

shimita jatipaptinmi isanqa rimanakur qarqunakuyan. 

12Mana tantiyakuq runaqa runa mayintapis manakaqmanmi churan. 

Tantiyakuq runami isanqa upälakun. 

13Cuentestëruqa imata wiyashlantapis wilapakurmi purin. Yärakuypaq runami 

isanqa imata wilapaptinpis upälakun. 

14Nación mandaq mana ali mandaptinqa pasaypami nakayan. Yäsikuqkuna 

askaq kayaptinqa mandaqpis alimi mandan. 

15Mana reqish runata garantizarqa jaqami rikakun. Pitapis mana garantizarqa 

jawkami kawakun. 

16Ali shonqu warmitaqa pïmaypis alimi rikan. 

Arukuq runaqa rïcuyanmi. 

17Kuyapäkuq runaqa kikinpis kushishqami kawan. Mana kuyapäkuq runami 

isanqa lakish kawan. 

18Fiyu runa gänashqanqa yakunölami ushakäkun. 

Ali runa gänashqanmi isanqa ushakansu. 

19Ali runaqa jawkami kawan. Fiyu runaqa manaraqpis aykätami ushakan. 

20Mana ali yarpayyuq runataqa TAYTA DIOS manami rikaytapis munansu. 

Ali ruraq runata rikarmi isanqa kushikun. 

21Fiyu runaqa imay karpis castigashqami kanqa. 

Ali ruraq runami isanqa salvash kanqa. 

22Mana tantiyakuq warmiqa kuyaylapaq karpis kuchipa senqancho jatiraykaq 

qori sortïjanömi kaykan. 

23Ali runa yarpashqanqa lapanpis alimi kamakan. Fiyu runa yarpashqanmi 

isanqa pïmaytapis rabyanäsin. 

24Runa mayinta imalawanpis yanapaqkunaqa mastami tariyan. Mana 

yanapäkuqkunami isanqa muchuyman chäyan. 

25Runa mayinta imalawanpis yanapaqkunaqa bendicionta chaskiyanmi. 

Yanapäkuqkunaqa yanapashqami kayanqa. 

26Trïguta kikilanpaq acaparakuptinqa maldicionayanmi. Rantikuptinmi isanqa 

agradëcikuyan. 

27Alita ruraq runaqa ali rikashqami kanqa. Mana alita ruraq runami isanqa 

chikipash kanqa. 

28Rïcu kashqanman atiënikuq runaqa sakish rapranömi ushakanqa. 

Ali runami isanqa jacha chinkiqno ali kawanqa. 

29Mana tantiyakuq runa ayllunkunata inkaraptinmi jaqayar aywakuyan. Saymi 

kikilan rikakur tantiyakuq runapa ashmaynin rikakun. 

30Ali runaqa ali wayuq plantanömi kaykan. Paytaqa pïmaypis yachanäyanmi. 

31Tayta Diosta cäsukuq runaqa alita rurashqanpitami premiuta kay pasacho 

chaskin. Tayta Diosta mana cäsukuq runami isanqa jusalikushqanpita 
castigash kanqa. 

 

Proverbios 12 

1Tantiyakuq runaqa pipis corrigiptin chaskikunmi. Mana tantiyakuq runami 

isanqa corrigiptinpis chaskikunsu. 

2Ali runataqa TAYTA DIOS yanapanmi. Yaqa runatami isanqa yanapansu. 

3Fiyu runataqa pïmaypis chikinmi. 

Ali runatami isanqa pïmaypis kuyan. 

4Ali warmiqa runanta kushikasinmi. Mana ali warmiqa runanpaq kiru nanaymi 

kaykan. 

5Ali runaqa alita rurananpaqmi yarpachakun. Fiyu runami isanqa pitapis 

lulapänanpaq yarpachakun. 

6Fiyu runa shimita qoshqanqa pitapis wanusinanpaq trampanömi kaykan. 

Ali runa yäsishqanmi isanqa ali kawananpaq kaykan. 

7Fiyu runakunaqa manaraqpis aykälatami ushakäyan. 

Ali runakunami isanqa kikinpis y ayllunkunapis aska wata kawayanqa. 

8Tantiyakuq runataqa pïmaypis alimi rikan. Mana tantiyakuq runatami isanqa 

pïmaypis manakaqman churan. 

9Muchuycho kaykar runa tukushqanpitaqa mas ali kaykan pobrila karpis 

amïguyuq kaymi. 

10Ali runaqa uywantapis kuyapanmi. Fiyu runami isanqa kuyapaytapis 

yachansu. 

11Arukuq runapaqa mikuyninpis pusuy pusuymi kanqa. Qela runakunawan 

talukaq runaqa manami shumaqqa yarpachakunsu. 

12Fiyu runaqa jukpa kaqtami munapan. 

Ali runami isanqa kikin arukushqanwan kushish kawakun. 

13Fiyu runaqa shimilanpitami ima enrëdumanpis jatikan. 

Ali runami isanqa ima enrëduman jitarpuyaptinpis ali yarqurin. 

14Pï runapis parlashqanman tupumi ali rikash o mana ali rikashqapis kanqa. 

Saynölami rurashqanman tupu ali rikash o mana ali rikashqapis kanqa. 

15Mana tantiyakuq runaqa lutanta rurarpis ali kashqantami yarpan. 

Tantiyakuq runami isanqa yäsiyashqanta chaskikun. 

16Mana tantiyakuq runaqa imalapitapis juklami rabyanan. Tantiyakuq runami 

isanqa ashliptinpis upälakun. 

17Ali testïguqa rasun kaqlatami parlan. Rantiy testïgumi isanqa imatapis 

rasuntanöraq parlan. 

18Mana tantiyakuq runakuna parlayashqanqa cuchillunöraqmi shonqunman 

chaykun. Tantiyakuq runa parlashqanmi isanqa jampinöraq kaykan. 

19Rasun kaqta parlaq runaqa aska watami kawan. Lulakuq runami isanqa 

manaraqpis aykäta qokärin. 

20Fiyu runaqa pitapis lulapänalanpaqmi yarpachakun. Piwanpis ali kawaq 

runa yäsiptinqa pïmaypis kushikunmi. 

21Ali runataqa manami imapis päsansu. Fiyu runatami isanqa imayka 

imaykapis päsan. 

22Lulakuq runataqa TAYTA DIOS manami rikaytapis munansu. Mana lulakuq 

runatami isanqa kuyan. 

23Tantiyakuq runaqa yachaq kashqanta manami sumäsinsu. Mana 

tantiyakuq runami isanqa lutanta rurarirpis sumäsikun. 

24Arukuq runaqa mandaqmi tikrarin. Qela runami isanqa ashmayla rikakun. 

25Fiyupa lakikurqa aywapakashqami purin. Pilapis ali shiminpa parlapaptinqa 

kushirkunmi. 

26Ali runaqa runa mayinta shumaqmi tantiyasin. Mana ali runami isanqa lutan 

ruraykunaman jitarpun. 

27Qela runaqa manami imatapis tarinsu. 

Arukuq runami isanqa imaykayuqpis rikakun. 

28Ali runaqa imaypis alimi kawan. Juiciuynaq runami isanqa kikin wanuyta 

ashin. 

 

Proverbios 13 

1Shumaq tantiyakuq wamräqa papänin yäsishqanta chaskikunmi. 

Awilan ashmash wamräqa manami chaskikunsu. 

2Shiminpitami ali rikash o mana ali rikashqapis kanqa. Traicionëru runaqa 

chikipashqami kanqa. 

3Alikunalata parlaq runaqa wanuypitapis salvakunmi. Shimin tarishqanta 

parlaq runami isanqa ushakanqa. 

4Qela runaqa mayjina munarpis manami imatapis tarinsu. 

Arukuq runami isanqa munashqanta imatapis tarin. 

5Ali runaqa lulakuyta manami munansu. Fiyu runaqa penqaypaqmi imatapis 

ruran. 

6Ali runaqa alita rurashqanpita alimi kawanqa. Fiyu runami isanqa 

jusalikushqanpita ushakanqa. 

7Wakin runakunaqa imanpis mana kaykaptinmi rïcu tukuyan. Wakin 

runanami imanpis kaykaptin pobri tukun. 

8Rïcu runaqa qellayninwanmi wanuypitapis salvakun. Pobri runataqa manami 

pipis suwapänanpaq yarpansu. 

9Ali kawaq runaqa shumaq asikyaq mechërunömi kaykan. Fiyu runami isanqa 

aksi upiqno elaqanqa. 

10Runa tukuq runaqa pitapis rabyanäsinmi. Yäsishqanta chaskikuq runaqa 

tantiyakuqmi kaykan. 

11Mana nakaylapa tarishqan qellayqa yakunömi ushakäkun. Walka walkala 

shuntakuq runaqa rïcuyanmi. 

12Yarpashqanno mana kamakaptinqa pipis fiyupami lakikun. Yarpashqanno 

kamakaptinmi isanqa kushikun. 

13Mandaqnin nishqanta mana cäsukurqa castigashqami kanqa. Mandaqnin 

nishqanta cäsukurmi isanqa premiuta chaskinqa. 

14Tantiyakuq runa yäsishqanta chaskikurqa ali kawaytami tarin. Saynöpami 

wanuypitapis qeshpin. 

15Ali yarpayyuq runataqa pïmaypis respitanmi. Mana cäsukuq runataqa 

desgraciami päsanqa. 

16Tantiyakuq runaqa shumaq yarpachakuskirmi imatapis ruran. Mana 

tantiyakuq runaqa lutanta ruraskirpis gälatukunmi. 

17Mana yärakuypaq runaqa kachakuqninta rabyanäsinmi. Yärakuypaq 

runami isanqa kachakuqninta kushikasin. 

18Yäsishqanta mana chaskikuq runaqa penqaypaqmi muchuyman chanqa. 

Anyapashqanta chaskikuq runami isanqa respitash kanqa. 

19Yarpashqannöla imapis kamakaptin pipis kushikunmi. Mana tantiyakuq 

runaqa lutan rurayta manami kachariyta munansu. 

20Tantiyakuq runawan purirqa tantiyakuqmi rikakun. Mana tantiyakuq 

runawan purirqa mana alikunatami yachakun. 

21Jusalikuq runaqa mana alimi kawan. 

Ali runami isanqa jawkala kawan. 

22Ali runapa herencianqa hasta wilkankunapaqpis kanqami. Yaqa runapa 

herencianmi isanqa ali runakunapa makinman chanqa. 

23Pobri runapa chakrancho mikuy ali wayuptinpis yaqa runami ushapan. 

24Wamranta mana corrigirqa manami rasunpaypasu kuyan. Rasunpaypa 

kuyarqa juklami corrigin. 

25Ali runapa wayinchöqa mikuynin pusuy pusuymi. Yaqa runapa wayinchömi 

isanqa wayrala tumaykan. 

 

Proverbios 14 

1Tantiyakuq warmiqa wayincho taqkuna ali kawayänanpaqmi imatapis 

alikunata ruran. Mana tantiyakuq warmimi isanqa wayincho taqkunata 
jaqayäsin. 

2Cäsukuq runaqa TAYTA DIOSTA mansapakunmi. Mana cäsukuq runaqa 

payta manakaqmanmi churan. 

3Mana tantiyakuq runaqa runa tukurmi imatapis parlan. Tantiyakuq runami 

isanqa imatapis alilata parlan. 

4Yunta mana kaptinqa mikuy churakunapis jäkunmi. Yunta kaptinmi isanqa 

pusuy pusuy mikuypis kaykan. 

5Mana lulakuq testïguqa rasun kaqlatami parlan. Rantiy testïgumi isanqa 

yawarpis jutuykaqta pitapis levantan. 

6Lïsu runaqa tantiyakuq kayta munarpis manami kamäpakunsu. Respitakuq 

runami isanqa shumaq tantiyakun. 

7Yaqa runawan purirqa manami imatapis alitaqa yachakunkisu. Payta 

qatiränaykipa trukanqa witikuy. 

8Tantiyakuq runaqa jusalikurpis reconöcinmi. Mana tantiyakuq runami isanqa 

ni jusalikushqantapis tantiyakunsu. 

9Mana tantiyakuq runaqa jusalikuskirpis kushikunmi. Tantiyakuq runami 

isanqa jusalikuykurqa Tayta Diosta perdonta manakun. 

10Kikilanmi runa musyan shonqun lakish kaykashqanta. Manami jukpa 

shonqun kushish kaykashqanta pipis tantiyansu. 

11Yaqa runapaqa wayincho taqkunapis wakpa kaypami aywakuyan. 

Ali runapa wayinchömi isanqa yanapänakur ali kawakuyan. 

12Wakin runaqa lutanta rurarpis alita ruraykashqantami yarpan. Saynöla 

kawarqa wanuymanmi chanqa. 

13Wakinqa asikurpis shonqunchöqa lakishqami kaykan. Saymi kushikuskirpis 

waqayman churakan. 

14Yaqa runaqa lutanta ruraskirpis kushikunmi. 

Ali runami isanqa alita rurashqanpita kushikun. 

15Mana tantiyakuq runaqa pï nishqantapis juklami criyin. Tantiyakuq runami 

isanqa lutalaqa pitapis criyinsu. 

16Tantiyakuq runaqa Tayta Diosta mansapakurmi jusalikuyta kacharin. Mana 

tantiyakuq runami isanqa mana mansapakuypa jusalikun. 

17Imalapitapis rabyaq runaqa lutantami ruran. Tantiyakuq runami isanqa 

ashliyaptinpis upälakun. 

18Mana tantiyakuq runaqa imaypis lutan ruraylachömi kawan. Shumaq 

tantiyakuq runaqa mas yachaqmi rikakun. 

19Lutanta rurashqanta tantiyakurmi yaqa runapis ali runakunapa makinta 

musanqa. Ima ruraytapis mana kamäpakurmi nawpanman qonqurpakunqa. 

20Pobri runataqa imanpis mana kaptinmi kuyanakushqan amïgunpis ajayan. 

Rïcu runatami isanqa riquëzanpaq kash pïmaypis kuyan. 

21Runa mayinta manakaqman churaq kaqqa jusayuqmi rikakun. Pobrikunata 

yanapaq runataqa Tayta Diosmi yanapan. 

22Lutanta rurananpaq yarpachakuq runaqa mana alimi kawan. 

Alita rurananpaq yarpachakuq runatami isanqa pipis kuyar yanapan. 

23Arukuq runapaqa imaykanpis kanmi. Parlalar shukiräkuq runaqa 

pobriyanmi. 

24Tantiyakuqkunapaqa yachaq kayninmi corönan kaykan. Mana 

tantiyakuqkunapami isanqa upa kaynilan corönan kaykan. 

25Rasun kaqlata parlaq testïguqa pitapis salvanmi. Rantiy testïgumi isanqa 

pitapis wanuyman qarpuriykun. 

26Payta mansapakuq kaqtaqa kikintapis wamrankunatapis TAYTA 

DIOS yanapanmi. 

27 TAYTA DIOSTA mansapakuq runaqa ali kawaytami tarin. Saynöpami 

wanuypitapis qeshpin. 

28Mandashqan nacioncho aska runakuna kaptinqa rey kushikunmi. Walkala 

runa kaptinmi isanqa lakikun. 

29Tantiyakuq runaqa jukla manami rabyakunsu. Mana tantiyakuq runami 

isanqa imalapitapis rabyakun. 

30Ali shonqu runaqa sänumi kawan. Chiki runami isanqa qeshyalata misin. 

31Muchuqta nakasiq runaqa kamakuq Tayta Diostami rabyanäsin. Pobrita 

yanapaq runaqa Tayta Diosta nishqantami wiyakun. 

32Yaqa runaqa lutankunata rurashqanpitami mana ali kawan. 

Ali runami isanqa alita rurashqanpita jawkala kawan. 

33Yarpachakuq runaqa shumaqmi tantiyakun. Mana yarpachakuq runami 

isanqa tantiyakunsu. 

34Nacioncho ali rikanakurqa pïmaypis kushikunmi. Jusalikur kawayaptinqa 

say nacionta manakaqmanmi churayan. 

35Ashmaynin cäsukuq kaptinqa rey kuyanmi. Mana cäsukuptinmi isanqa 

rabyanan. 

 

Proverbios 15 

1Mayjina rabyash kaptinpis ali shimilanpa parlaparqa rabyayninta päsasinmi. 

Shimi shimi qayapänakurmi isanqa fiyupa ajanäsinakuyman chäyan. 

2Tantiyakuq runa parlaptinqa wiyaqkuna shumaqmi yachakuyan. Mana 

tantiyakuq runaqa shimin tarishqantami imatapis lutala parlan. 

3 TAYTA DIOS maysaychöpis karmi runakuna alita y mana alita 

rurayashqantapis rikaykan. 

4Shakya runaqa runa mayinta kushikasinmi. 

Ayaq shiminpa parlaq runami isanqa pïmaytapis jaqayäsin. 

5Mana tantiyakuq maqtaqa papänin yäsishqanta manami chaskikunsu. 

Tantiyakuq maqtami isanqa anyapashqanta chaskikun. 

6Ali runapa wayinchöqa imaykanpis pusuy pusuymi. Yaqa runapaqa ima 

tarishlanpis manakaqnölami ushakan. 

7Tantiyakuq runaqa pïmaytapis ali kaqkunatami tantiyasin. Mana tantiyakuq 

runaqa ali kaqkunata tantiyasinanpaq manami yarpaylapis yarpansu. 

8Yaqa runapa ofrendantaqa TAYTA DIOS manami chaskinsu. 

Ali runa manakushqantami isanqa kushish chaskin. 

9Yaqa runataqa TAYTA DIOS manami rikaytapis munansu. Pay munashqanno 

kawaq runatami isanqa kuyan. 

10Lutanta ruraqqa castigashqami kanqa. Corrigiptinpis mana 

wanakurqa ushakanqami. 

11 TAYTA DIOS musyanmi wanuqpa alman maycho kashqantapis. Saysuraq 

musyanmansu runakunapa shonqun imata yarpashqantapis. 

12Respëtuynaq runaqa pï corrigiptinpis rabyakunmi. Tantiyakuq runawanqa 

manami shuntakayta munansu. 

13Shonqun kushish kaptinqa qaqlanpis asikyarkunmi. Lakish kaptinmi isanqa 

qaqlanpis jukaqyash kaykan. 

14Tantiyakuq runaqa imaykanöpapis mas tantiyakuq kaytami munan. Mana 

tantiyakuq runami isanqa manakaqkunata parlar kushikun. 

15Jaqayash runapaqqa mayqan junaqpis manami alisu kaykan. Kushish 

kawaq runapaqmi isanqa lapan junaqpis ali kaykan. 

16Riquëzapaq yarpachakur kawashqanpa trukanqa mas ali kaykan pobrila 

karpis TAYTA DIOSTA mansapakur kawashqanmi. 

17Wera wäkata mikurpis chikinakur kawaypitaqa mas ali kaykan santu calduta 

upularpis kuyanakur kawaymi. 

18Jukla rabyaq runaqa piwanpis tinkuypami tinkun. Mana rabyakuq runami 

isanqa piwanpis rimanakunsu. 

19Qela runapaqqa ima ruraypis kasha kasha näninömi kaykan. 

Arukuq runapaqmi isanqa ima ruraypis pisash nänino kaykan. 

20Wamran tantiyakuq kaptinqa maman taytan kushikuyanmi. Mana 

tantiyakuq kaptinmi isanqa penqakuyan. 

21Mana tantiyakuq runaqa lutanta ruraykurpis kushikunmi. Tantiyakuq runami 

isanqa pantaykurpis yarpachakurir wanakun. 

22Yäsikuqkunata mana tapukuypa imatapis ruraptinqa manami 

yarpashqannösu kanqa. Yäsikuqkunata tapukuykur ruraptinmi isanqa ali 
kanqa. 

23Tapukushqanta shumaq tantiyasirqa kushikunmi. Tiempulancho 

yäsishqanqa alimi kaykan. 

24Tantiyakuq runaqa ali kawaytami tarin. Saynöpami wanuypitapis salvakun. 

25Runa tukuqkunapa wayintaqa TAYTA DIOSMI ushakäsin. Viüdakunapataqa 

chakrankunatapis shumaqmi rikan. 

26Yaqa runa yarpashqankunataqa TAYTA DIOS melananmi. 

Ali runa parlaptinmi isanqa kushikun. 

27Kikilanpaq imatapis munaq runaqa ayllunkunawan chikinakurmi kawan. 

Mana chaskipakuq runaqa jawkalami kawan. 

28Ali runaqa shumaqraqmi yarpachakun imata ninanpaqpis. Yaqa runami 

isanqa shimin tarishqanta imatapis parlan. 

29Yaqa runa manakushqantaqa TAYTA DIOS manami cäsupansu. 

Ali runa manakushqantami isanqa wiyan. 

30Kushish kaykaqta rikarqa pipis kushikunmi. 

Ali wilakuyta wiyaptinqa shonqunpis asikyarkunmi. 

31Yäsiqnin anyapashqanta chaskikuq runaqa tantiyakuqmi rikakunqa. 

32Anyapashqanta mana chaskikuq runaqa mana ali kawaymanmi chan. 

Anyapashqanta chaskikuq runami isanqa mas yachaq rikakun. 

33 TAYTA DIOSTA mansapakuq runaqa tantiyakuqmi kaykan. Respitash kayta 

munarqa humildi kasun. 

 

Proverbios 16 

1Imata rurananpaqpis runaqa yarpachakunmi. Mayjina 

yarpachakuptinpis TAYTA DIOS kamakäsiptinraqmi imapis kamakan. 

2Runaqa imata rurarpis alita ruraykashqantami yarpan. Sayno 

kaptinpis TAYTA DIOSMI musyaykan ali yarpaywan o mana ali yarpaywan 
rurashqantapis. 

3Ima ruraytapis yarparqa yanapäshunaykipaq TAYTA DIOSTA manakuy. 

Sayno manakuptikiqa yarpashqaykikuna kamakanqami. 

4Yarpashqanno kananpaqmi lapantapis TAYTA DIOS kamash. Yaqa runatapis 

kamash juzganan junaqcho castigananpaqmi. 

5Runa tukuqkunaqa manami TAYTA DIOSPA shonqunpaqnösu kaykan. 

Paykunataqa imay junaq karpis castiganqami. 

6Rasunpaypa kuyakuq karqa jusalikuqkunata perdonanmi. TAYTA 

DIOSTA mansapakurmi jusalikuypita witikun. 

7Contrankunawanpis perdonanakur ali kawayänanpaqmi munashqanno 

kawaqkunata TAYTA DIOS yanapan. 

8Suwakuypa rïcuyashqanpa trukanqa mas ali kaykan arukur ichiklatapis 

gänashqanmi. 

9Runa imano kawananpaq yarpachakuptinpis TAYTA DIOS permitiptinraqmi 

yarpashqanno kamakan. 

10Reytaqa ali parlananpaq Tayta Diosmi tantiyasin. Pitapis juzgarqa Tayta 

Dios munashqannölami juzgan. 

11Pësuwan o tupuwan karpis complëtuta rantikunantami TAYTA DIOS munan. 

Pësuwan y tupuwan engañaqkunataqa paymi juzganqa. 

12Ali juzgaptinqa reypa favorninmi runakuna kaykäyan. Saymi reyqa pipis 

jusalikuptin mana kuyapaypa castigan. 

13Pipis rasun kaqlata parlaptinqa rey kushikunmi. Mana lulakuypa parlaq 

runataqa kuyanmi. 

14Rey rabyaptinqa runakuna yarpäyan pitapis wanusinanpaq kashqantami. 

Tantiyakuq runakunaqa imaykanöpapis kushikasiyanmi. 

15Rey kushish kaptinqa pipis kushikunmi. Rey yanapashqanqa murupakuy 

tiempu tamyanömi kaykan. 

16Tantiyakuq kaymi qoripitapis mas ali kaykan. Yachaq kaymi qellaypitapis 

mas ali kaykan. 

17Ali runaqa jusalikuypita witikunmi. Jusalikuyta kachariqkunaqa 

wanuypitapis qeshpinmi. 

18Runa tukuqtaqa desgraciami päsanqa. Orgullösuqa fracasanqami. 

19Rïcuyayta munar orgullösukunawan shuntakashqan manami alisu. Saypa 

trukanqa mas alimi kanman pobrikunawan qollmi shonqu kawashqan. 

20Yachasikuyta cäsukurqa alimi kawanqa. TAYTA DIOSMAN yärakurqa 

kushishqami kawanqa. 

21Tantiyakuq runataqa yachaq kashqantami niyan. 

Ali shimilanpa parlaq runaqa pitapis shumaqmi yachasin. 

22Shumaq tantiyakuq runaqa alimi kawan. Mana tantiyakuq runataqa 

walälami pipis tantiyasin. 

23Tantiyakuq runaqa shumaq tantiyakuykurmi parlan. Pay yäsishqantaqa 

runakuna chaskikuyanmi. 

24Pipis ali shimilanpa parlashqanqa abëjapa mishkinnömi kaykan. Sayno 

parlarmi pïmaytapis shakyäsin. 

25Wakin runaqa lutanta rurarpis alita ruraykashqantami yarpan. Saynöla 

kawarqa wanuymanmi chanqa. 

26Nisidächo kaq runaqa ima aruymanpis yaykunmi. Muchuycho kawayta 

mana munarmi arukun. 



1268 

 

 
© 2018  Wycliffe Bible Translators, Inc. 

  
 

 

27Yaqa runaqa lutanta rurananpaqmi yarpachakun. Imata parlashqanpis 

ninanömi kaykan. 

28Yaqa runaqa pïmaytapis rimanakasirmi purin. Wilapishtakunaqa anaw 

kawakuqkunatapis chikinakasinmi. 

29Yaqa runaqa amïguntapis lulapanmi. 

Ali kawaptinpis lutan ruraymanmi jitarpun. 

30Lutan rurayta yarpaq runaqa nawilanwanmi yäsir qemsipan. 

Jusalikuskirnaqa upälami umpuraykan. 

31Lutankunata mana ruraypa kawarqa soquyashqanyaqmi runa kawan. 

Saymi soquyash runaqa respitaypaq kaykan. 

32Ali chölu kashqanpitapis pacienciakuq kashqanmi mas ali kaykan. Markata 

dominananpa trukanqa kikinpa geniunta dominakushqanmi mas ali kaykan. 

33Imata rurananpaqpis wakinqa suertitaraqmi jitan. Sayno kaptinpis TAYTA 

DIOS permitiptinraqmi imapis aliqa kamakan. 

 

Proverbios 17 

1Ali alilata mikurpis chikinakur kawashqanpitaqa mas ali kaykan yakuta 

upularpis kuyanakur kawashqanmi. 

2Tantiyakuq ashmaytami patronnin churan mana cäsukuq surinta 

rikananpaq. Say ashmaymi patronninpa surinkunawan herenciata 
rakipänakuyanqa. 

3Rasunpaypa qori kashqanta y qellay kashqanta musyananpaq ninawanmi 

sulusin. Saynölami runapa yarpaynin ali kashqanta o mana ali kashqantapis 
musyananpaq TAYTA DIOS pruëbaman churan. 

4Yaqa runaqa yaqa mayin yäsishqantami chaskipan. Lula runapis lula mayin 

nishqantami chaskipan. 

5Pobrikunata manakaqman churarqa kamakuq Tayta Diostami manakaqman 

churan. Runa mayinta desgracia päsaptin kushiparqa castigashqami kanqa. 

6Wilkankunaqa awilukunapa corönanmi kaykan. Maman taytan kawaptin 

wamrankuna kushikuyanmi. 

7Mana tantiyakuq runa yachaq tukur parlashqan penqaypaq kashqannömi 

autoridä lulakushqan penqaypaq kaykan. 

8Ashäkuy jatipayta yachaqkunaqa pïmaytapis awnisiyanmi. Saymi imatapis 

munashqanta tariyan. 

9Perdonakuq karqa amïgutapis tarinmi. Mana perdonakuq karmi isanqa 

amïguntapis oqran. 

10Tantiyakuq karqa anyapaptin chaskikunmi. Mana tantiyakuq karmi isanqa 

mayjina astaptinpis chaskikunsu. 

11Yaqa runaqa piwanpis pelyalatami ashin. Jina kaqtami kalpasapa runa 

yurirkur kikinta qokachärin. 

12Mana tantiyakuq rabyash runaqa wawan oqrash ukumaryapitapis mas 

mansaypaqmi kaykan. 

13Mal agradecïdu runataqa ayllunkunatawanmi desgraciala päsanqa. 

14Pelya ashiq runaqa loqla aywaqnömi kaykan. Wajupaptinpis witikushqanmi 

mas ali kaykan. 

15Jusalikuqta castigananpa trukan jusaynaqta castigaptin TAYTA 

DIOS rabyananmi. 

16¿Imapaqtaq välin mana tantiyakuq runa qellayyuq kashqanpis? 

Aska qellayyuq karpis yachaytaqa manami rantiyta kamäpakunsu. 

17Ali amïguqa imaypis amïgunta manami kacharinsu. Ima nakaycho kaptinpis 

wawqintanömi yanapan. 

18Mana tantiyakuq runaqa pipapis garantianmi yaykun. Mana pägaptinqa 

garantizaqmi pägapakun. 

19Runa mayinta wajupaq runaqa pelyalatami ashin. Shimisapa runaqa 

shimilanpitami maqaytukun. 

20Lutanta rurananpaq yarpachakuq runaqa manami imaypis ali kawayta 

tarinsu. Lulakuqtaqa imaypis desgraciami päsan. 

21Surin mana tantiyakuq kaptinqa taytan lakikunmi. Lutan ruraq kaptinqa 

rabyananmi. 

22Kushish kawaq runaqa manami qeshyansu. Lakish kawaq runami isanqa 

qeshyalata misin. 

23Yaqa runaqa pakaylapami chaskipakun. Nirkurmi jusalikuqpa favornin 

sharkun. 

24Tantiyakuq runaqa yachaq kananpaqmi yarpachakun. Mana tantiyakuq 

runami isanqa yachakunanpaq yarpachakunsu. 

25Mana tantiyakuq wamraqa taytantami rabyanäsin y mamantapis 

lakikasinmi. 

26Manami alisu kaykan jusaynaq runata castigashqan. Saynöpis manami 

alisu kaykan respitash runata astashqan. 

27Shumaq tantiyakuq runaqa manami aläpa parlakunsu. Yachaq runaqa ima 

kaptinpis upälakunmi. 

28Mana tantiyakuq runapis upälakuptin y pacienciakuptinqa tantiyakuq 

kashqantami yarpäyan. 

 

Proverbios 18 

1Kikilanpaq imatapis munaq runaqa wakinpaqqa manami yarpachakunsu. Pï 

yäsiptinpis manami chaskikunsu. 

2Mana tantiyakuq runaqa yachakuyta manami munansu. Saypa trukanqa 

ichik yachashlantami halagakun. 

3Yaqa runaqa jamurashqami kanqa. Runa tukuqqa manakaqman 

churashqami kanqa. 

4Tantiyakuq runa parlashqanqa mana sakiq pukyunömi kaykan. Saymi 

yachasishqanqa maypis wiyakuy munay kaykan. 

5Manami alisu kaykan jusayuq runapa favornin sharkur jusaynaq runata 

tumpashqan. 

6Mana tantiyakuq runaqa lutalami piwanpis rimanakun. Shimilanpitami 

maqaytukunpis. 

7Mana tantiyakuq runataqa shimilanmi condenan. Paytaqa shimilanpitami 

wanusiyanqapis. 

8Tulu shimi parlashqanqa mishkinöraqmi runata gustan. Saymi wiyaqkunapa 

shonqunyaq chaykun. 

9Qela runawan fiyu runaqa say wawqinölami kaykäyan. 

10 TAYTA DIOSQA shumaq sharkasish törrinömi kaykan. Paymanmi jusaynaq 

runakuna amparakuyan. 

11Rïcu runaqa riquëzankunaman atiënikurmi yarpan murallash markano 

següru kashqanta. Saymi imapis mana päsananpaq kashqanta yarpan. 

12Runa tukuq runaqa pasaypami nakanqa. Mana runa tukuqtami isanqa 

pïmaypis respitan. 

13Parlayta manaraq ushaptin contestaq runaqa mana tantiyakuq karmi 

penqaypaq kaykan. 

14Qeshyarpis aliyayta yarparqa aliyanqami. 

Aliyayta mana yarparqa ¿imanöraq aliyanman? 

15Yachaq runaqa masmi yachaq kayta munan. Tantiyakuq runaqa masmi 

yachakun. 

16Imalanwanpis chaqkunataqa pïmaypis kushishqami chaskikun. 

Qarayninwanqa munayyuq runamanpis yaykurinmi. 

17Puntata quejakuq chaq kaqqa autoridäta criyirasinmi. Contrapartin chaykur 

declaraptinraqmi musyakan mayqanpis jusayuq kashqan. 

18Suertita jitarqa demandukuna aja arreglay kaptinpis juklami arreglayan. 

Munayyuq runakunapis suerti yarqamushqantami rurayan. 

19Markapa murällan aja juchusiy kashqanpitapis mas ajami kaykan 

wawqinwan rimanakush runata amistasiyqa. Sayno runaqa barritawan 
trancash punkunömi kaykan. 

20Shimilanpitami runaqa chikish o kuyashqapis kaykan. 

21Wanuytapis kawaytapis shimilanpitami tarin. Jaku shimi runaqa 

chikipashqami kanqa. 

22Warmiyuq runaqa kushishqami kawan. 

Ali warmita tarishqanqa TAYTA DIOSPA bendicionninmi kaykan. 

23Pobri runaqa imalapaqpis ruwakunmi. Rïcu runaqa pitapis olqutupanmi. 

24Wakin amïguykikunaqa ishkay cärami kaykäyan. Wakinkunami isanqa 

wawqikipitapis mas yärakuypaq kaykäyan. 

 

Proverbios 19 

1Tumpakuq y mana tantiyakuq runapitaqa mas ali kaykan pobrila karpis 

respitash kashqanmi. 

2Mana yarpachakuypa imatapis ruraptikiqa mana alimi kanqa. Imatapis apurä 

rurarqa mana alitami ruraykanki. 

3Mana tantiyakuq runaqa imatapis lutantami ruran. Nirkurmi TAYTA 

DIOSTA jitapan. 

4Rïcu runaqa aska amïguyuqmi kaykan. Pobri runapitaqa amïgunpis 

witikunmi. 

5Rantiy testïguqa castigashqami kanqa. Lulakuq runaqa manami castïgupita 

qeshpinqasu. 

6Yanapäkuq runataqa pïmaypis manakunmi. Paywanqa pïmaypis amïgu 

kaytami munan. 

7Pobri runata wawqinkunapis ajayaykaptinqa rasuntachir amïgunkunapis 

cäsuyansu. Parlarkunalanpaqpis manami pïninpis kansu. 

8Yachakushqanno kawaq runaqa kushishqami kawan. Say runapaqqa 

bendición kanqami. 

9Rantiy testïguqa castigashqami kanqa. Lulakuq runataqa wanuyninraqmi 

apanqa. 

10Mana tantiyakuq runa imaykayuqpis rikakushqanqa manami conviëninsu. 

Saynölami conviëninsu ashmay runa mayor runakunapa mandaqnin 
kashqan. 

11Tantiyakuq runaqa imapitapis manami rabyanansu. Wajupaptinpis manami 

wiyaq tukunsu. 

12León qaparashqan mansariypaq kashqannömi rey rabyakushqanpis 

mansariypaq kaykan. Kuyapäkuyninmi isanqa qewakuna janancho shulyano 
kushikuypaq kaykan. 

13Mana tantiyakuq maqtaqa taytantami lakikasin. Runanta rabyanäsiq 

warmiqa jutuq wayinömi kaykan. 

14Runaqa papäninpitami wayita y ima herenciatapis chaskin. 

Ali yarpayyuq warmitaqa TAYTA DIOSPITARAQMI tarin. 

15Qela runaqa mana ajayaypami punukun. Sayno karmi muchuylacho 

kawanqa. 

16Tayta Diospa mandamientunkunata cäsukuq runaqa alimi kawanqa. TAYTA 

DIOS nishqanta mana cäsukuq runami isanqa wanunqa. 

17Pobrikunata yanaparqa TAYTA DIOSTA prestaqnölami qoykun. Sayno 

yanapaqtaqa Tayta Diosmi kutisin. 

18Wamra kashqanyaqla surikita shumaq corriginki. Mana corrigishqaykipita 

lutanta rurar wanuptinqa qammi cuentayuq kankipaq. 

19Aläpa rabyakuq runaqa castigashqami kanqa. Mana castigayaptinqa mas 

peormi mana alikunata ruranqa. 

20Anyapäshushqaykita wiyakuy. Corrigishuptiki chaskikuy. Chaskikurqa 

tantiyakuqmi kankipaq. 

21Ali kawayta munarmi runaqa tukuyta yarpachakun. Sayno kaptinpis TAYTA 

DIOS kamakäsiptinraqmi yarpashqanno kamakan. 

22Promitishqanta cumpliq runamanqa pipis yärakunmi. Lulakunanpa 

trukanqa mas ali kaykan pobrila karpis rasun kaqlata parlashqanmi. 

23 TAYTA DIOSTA mansapakuq runaqa alimi kawan. Say runa jawkala kawarmi 

ima problëmamanpis jatikansu. 

24Qela runaqa plätun churapakush kaykarpis hasta mikunalanpaqpis manami 

chaqarkunsu. 

25Mana tantiyakuq runaqa shimisapa runata castigaqta rikakurraqmi 

tantiyakun. Tantiyakuq runami isanqa yäsishlanwan tantiyakun. 

26Taytanta suwapaq runapaqa manami penqakuyninpis kansu. Mamanta 

wayinpita qarquq runapaqa manami yawarninpis kansu. 

27Hïju, anyapäshushqaykita mana chaskikurqa mana tantiyakuq runami 

kanki. 

28Lulakuq testïguqa jueztapis mana mansapaypami lulapan. Yaqa runaqa 

shimin tarishqantami imaykatapis parlan. 

29Shimisapa runataqa wiruypami castigayan. Mana wiyakuq runataqa 

astaypami castigayan. 

 

Proverbios 20 

1Vïnuta upyakurkurqa wajukunmi. Shinkash runaqa pelyatami ashin. Say 

runaqa mana tantiyakuq karmi lutanta ruran. 

2Rey rabyashqanqa león qaparashqannömi mansariypaq kaykan. Sayno 

kaykaqtaqa wanuyta ashilarmi pipis wajupanqa. 

3Mana rimanakuq runaqa pïmaypitapis respitashqami kanqa. Mana 

tantiyakuq runaqa lutalami piwanpis tinkuypa tinkun. 

4Qela runaqa murupakuy wisan manami arukunsu. Saymi cosëcha wisan 

mayjina ashirpis tarinsu. 

5Jundu mayucho ima kashqanpis mana rikakashqannömi runa imata 

yarpashqanpis musyakansu. Sayno kaptinpis tantiyakuq runami isanqa runa 
imata yarpaykashqantapis tantiyan. 

6Askaqmi yarpäyan ali runa kayashqanta. Sayno kaptinpis rasunpaypa 

yärakuypaq runataqa ¿piraq tarinman? 

7Taytan ali runa kaptinqa surinkunapis kushishqami kawayanqa. 

8Reyqa juzgananpaq trönunman jamashpan mayqan jusayuq kashqantapis 

juklami tantiyaskin. 

9Manami pipis ninmansu: <<Noqaqa manami jusaliküsu. Lutanta manami 

yarpachaküsu>>. 

10Pësuwan y tupuwan engañaptinqa TAYTA DIOS fiyupami rabyanan. 

11Ali maqta kashqanta reqinsi yanapäkuq y respitösu kaptinmi. 

12Rikananpaq nawita y wiyananpaq rinritapis TAYTA DIOSMI kamash. 

13Paqasta junaqta punurqa pasaypami pobriyankipaq. 

Arukuptikiqa mikuynikipis pusuy pusuymi kanqa. 

14Rantinan kashlami baratyan. Barätulacho rantiskirnami kushikun. 

15Tantiyakuq runa parlashqanqa aska qoripitapis y saysika alhäjakunapitapis 

mas alimi kaykan. 

16Jäpa runata garantizaqtaqa mödanantapis prenda sariy jaqanta 

pägashqanyaq. 

17Lulapaypa sakyaq runaqa jinan höra kushikurpis waray warayninkunaqa 

problëmachömi kanqa. 

18Yäsikuqkuna tantiyashqanta chaskikuqkunaqa imatapis shumaqmi 

rurayan. Guërrachöpis vinciyan shumaq yarpachakuykur pelyarraqmi. 

19Tulu shimiqa juklami pitapis wilapärin. Sayno kaqkunawanqa ama 

shuntakäyaysu. 

20Mamanta y taytanta maldicionaq kaqqa fiyupa nakarmi wanunqa. 

21Mana nakaylapa rïcuyashqanqa fäcilmi ushakanqa. Ushakäpakuskirqa 

lakishqami puriykanqa. 

22Venganzata ruranaykipaqqa ama yarpaysu. Saypa trukanqa Tayta 

Diosman yärakuy. Paymi imapitapis sapäshunki. 

23Pësunwan y balanzawan engañaptinqa TAYTA DIOS fiyupami rabyan. 

24Runa imano kawananpaqpis TAYTA DIOSMI kamakäsin. Pipis manami 

musyansu waray warantin imano kawananpaq kashqantapis. 

25Tayta Diosta promitirkur cuidätaq cumplinkimansu. Mana cumpliptikiqa 

juzgashunkipaqmi. 

26Tantiyakuq reyqa yaqa runakunata qarqunmi. Paykunataqa chipyaqmi 

ushakäsin. 

27Runapa shonqun alita o mana alita yarpashqantapis TAYTA 

DIOS musyanmi. 

28Rey kuyapäkuq y rasun kaqlata parlaq kaptinqa pipis manami trukasiyta 

munansu. 

29Maqtakunaqa kalpayuq karmi kushikuyan. 

Awkinkunaqa tantiyakuq karmi kushikuyan. 

30Jusalikur kawaq runaqa astaptinraqmi jusalikuyta kacharin. 

Castigaptinraqmi lutanta ruraykashqanta tantiyakun. 

 

Proverbios 21 

1Mayu maypa aywananpaqpis kamakäsishqannömi reypa 

yarpayninkunatapis TAYTA DIOS kamakäsin. 

2Runaqa yarpan lapan rurashqan ali kashqantami. Sayno kaptinpis TAYTA 

DIOSMI musyaykan rasunpaypa ali yarpaywan o mana ali yarpaywan 
rurashqantapis. 

3Sacrificiuta rupasishqaykipa trukanqa mas ali kaykan TAYTA 

DIOS munashqanno runa mayikiwan ali kawashqaykimi. 

4Jusami kaykan runa mayinta nanaq nawinpa rikapashqan, yachaq 

tukushqan y lutankunata yarpashqan. 

5Imatapis shumaq yarpachakuykur ruraptinqa alimi kanqa. Mana 

yarpachakuypa imatapis lutala ruraptinmi isanqa mana ali kanqa. 

6Runa mayinta engañaypa rïcuyashqanqa qoshtaynömi elaqanqa. Sayno 

rurashqanpita kikinpis ushakanqami. 

7Mana kuyapäkuq kashqanpitami yaqa runaqa ushakanqa. Runa mayinta 

nakasishqanpitami kikinpis nakanqa. 

8Yaqa runapa kawakuyninqa wiksu qerunömi kaykan. 

Ali runapa kawakuyninmi isanqa shututu qeruno kaykan. 

9Rabyashla warmiwan kuyaylapaq wayicho tashqanpa trukanqa mas alimi 

kaykan suklalachöpis jawka täkushqan. 

10Yaqa runaqa imaypis mana alita ruranalanpaqmi yarpachakun. Say 

runapaqa kuyapäkuyninpis manami kansu. 

11Mana tantiyakuq runaqa shimisapa runata castigaqta rikakurraqmi 

tantiyakun. Tantiyakuq runami isanqa yäsishlanwan tantiyakun. 

12Tayta Dios rikaykanmi lutan ruraq runa wayincho imano kawashqantapis. 

Saymi ima desgracia päsananpaqpis kachapariykun. 

13Pobrikuna manakuyaptin mana kamaripaq kaqtaqa manami Tayta Diospis 

cäsupanqasu. 

14Fiyupa rabyash kaykaqta pakaylapa imalatapis qaraykurqa rabyanayninta 

päsakäsinmi. 

15Ali runaqa autoridäkuna shumaq arreglayaptin kushikunmi. Yaqa runami 

isanqa pasaypa mansakan. 

16Tantiyakuq kananpa trukan lutankunata ruraq runaqa manaraqpis aykätami 

ushakanqa. 

17Fiestalacho, upyalacho y perfümilacho imaykantapis ushaq runaqa manami 

imaypis rïcuyanqasu. 

18Lulakuq y shimi jatipäkuq runataqa ali runapa contran sharkushqanpita 

kikintami ima desgraciapis päsanqa. 

19Malgeniu y yaqa warmiwan tänanpa trukanqa mas alimi kaykan japala 

täkuptin. 

20Tantiyakuq runapa wayinchöqa imayka riquëzapis y perfümikunapis kanmi. 

Mana tantiyakuq runami isanqa tarishlantapis lapanta ushakurkun. 

21Shumaq tantiyakuq y kuyakuq runaqa ali kawaytami tarinqa. Saymi 

pïmaypis payta respitan. 

22Ali tantiyakuq runaqa aska soldäduyuq markatapis munayninmanmi 

churan. Sayno churan pipis mana vincinanpaq kashqanta yarpaykäyaptinmi. 

23Lutala mana parlakuq runataqa manami imapis päsansu. 

24Runa mayinta manakaqman churaq runataqa yachaq tukuq, orgullösu y 

respëtuynaq kashqantami niyan. 

25Qela runaqa arukuyta mana munarmi mikanaypita wanun. Ruyru maki 

karmi arukuyta mansan. 

26Say runaqa kikilanpaq yarpachakuykarmi qoyarkun. 

Ali runami isanqa runa mayinta imalatapis kushish qaraykun. 

27Yaqa runakunapa ofrendantaqa TAYTA DIOS manami chaskinsu. 

Paykunaqa ofrendata apayan Tayta Dios yanapänan kashlami. 

28Rantiy testïgu parlashqantaqa manami pipis chaskinsu. 

Ali testïgu parlashqantami isanqa pïmaypis chaskin. 

29Yaqa runaqa runakuna rikayänalanpaqmi ali tukun. 

Ali runami isanqa rasunpaypa alilata ruran. 

30 TAYTA DIOSTA mana cäsukuptinqa yachaq kashqanpis, tantiyaq 

kashqanpis ni yäsikuq kashqanpis manami välinsu. 

31Guërraman aywaq runaqa cawalluntapis shumaqmi kamarikun. 

Kamarikuptinpis TAYTA DIOS yanapaptinraqmi contrankunata vincin. 

 

Proverbios 22 

1Qellayyuq y qoriyuq kaypitapis mas ali kaykan pïmaypitapis ali rikash kaymi. 

2Rïcutapis pobritapis TAYTA DIOSMI kamash. 

3Shumaq yarpachakuq runaqa ima peligrupitapis cuidakunmi. Mana 

yarpachakuq runami isanqa desgraciaman chan. 

4 TAYTA DIOSTA mansapakuq humildi runaqa rïcuyanqami, pïmaypitapis ali 

rikashqami kanqa y ali kawaytami tarinqa. 

5Yaqa runataqa ima desgraciapis päsanmi. 

Ali runaqa saykunapita witikunmi. 

6Wamrataqa wamra kashqanyaqla ali kawananpaq shumaq yachasiy. 

Yachakushqantaqa yäpayarpis manami qonqanqasu. 

7Pobrikunataqa rïcumi munaynincho sararan. Jaqa yaykuqtaqa prestaqninmi 

munaynincho sararan. 

8Yaqa runaqa jusalikushqanpitami nakanqa. Say niraq runataqa TAYTA 

DIOSMI rabyashpan ushakäsinqa. 

9Pobrikunata kuyapar milqapaqkunaqa bendiciontami chaskiyanqa. 

10Pendenciëru runata qarquriptikiqa manami chikinakuy, rimanakuy ni 

ashlinakuypis kanqanasu. 

11Rasun kaqlata parlaq runataqa rey kuyanmi. Gracialanwan parlaq runaqa 

reypa amïgunmi kaykan. 

12Tantiyakuq runataqa TAYTA DIOS imapitapis sapanmi. Lulakuqtami isanqa 

pasaypa penqayman churan. 

13Qela runaqa aruyta mana munarmi nin: <<Leonchir nänicho mikamanqa>>. 

14Runanta qanrataq warmipa waylukuyninqa pasapa shiminnömi 

mansariypaq kaykan. Say warmiwan punuq runaqa TAYTA 

DIOSTAMI rabyanäsin. 

15Mana wiyakuq karmi lutankunata wamra ruran. Sayno kaqkunaqa 

astaptinraqmi wanakuyan. 

16Rïcuyänan kash pobrita engañar o rïcuman qaraykunata aparqa 

muchuymanmi chanqa. 

Tantiyakuq runakunapa kimsa chunka (30) yachasikuyninkuna 

17Tantiyakuq runakuna yäsiyäshushqaykita chaskikuy. Paykuna 

tantiyasiyäshushqaykinöla imatapis ruray. 

18Yachasishushqaykita imaypis yarparanki. Saymi pitapis wilapänaykipaq 

imay hörapis listu kaykanki. 

19 TAYTA DIOSMAN imaypis yärakunaykipaq yäsishayki. 

20Saymi kimsa chunka (30) yachasikuykunata qampaq qelqaykä. Saychömi 

kaykan yäsikuykuna y tantiyasikuykuna. 

21Saykunata yachakurmi ali tantiyakuq kankipaq. Saymi pipis tapukushuptiki 

shumaq yäsinkipaq. 

1 

22Pobri kashqanta rikaykar pitapis ama suwapankisu. Pïninpis mana 

kaqkunata juezpa nawpancho ama tumpankisu. 

23 TAYTA DIOSMI pobrikunapa favornin sharkunqa. Pobrikunata 

qechuqkunataqa kikintami pobriyäsinqa. 

2 

24Yaqa runawan y rabyaq runawanqa ama shuntakankisu ni amïgutapis 

rurankisu. 

25Paykunawan shuntakarqa mana ali costumbrinkunatami yachakunkipaq. 

Paykunano kawarqa kunkaykita jurcaman jatiqnömi kaykanki. 

3 

26Pipapis garantian ama yaykunkisu. 

27Say jaqata päganaykipaq mana kaptinqa cämaykitapis qechushunkipaqmi. 

4 

28Unay aylluykikuna lindëru churashqanta ama witisinkisu. 

5 

29Ali arukuq runaqa mandaqkunapa yanapaqninmi kanqa. Manami común 

runakunapa munayninchösu kanqa. 

 

Proverbios 23 
6 

1Mandaq runawan mikurqa imanir qaraykäshushqaykitapis shumaq 

tantiyakunki. 

2Mayjina mikanarpis awantakunki. 

3Ali ali mikuyta rikarpis ama munapankisu. Capaz engañashunayki kashla 

mikuyta churapaykäshunki. 

7 

4Rïcu kanalaykipaqqa aläpa yarpachakuysu. 

5Shumaq tantiyakuriptikiqa ima riquëzapis ushakaqlami kaykan. 

Anka pajar aywakuqnömi riquëzaykipis ushakäkunqa. 

8 

6Micha runapa wayinman mikuq ama aywaysu. 

Ali alita yanukuptinpis ama munapaysu. 

7Payqa tupuq karmi janan shonqula <<shamunki mikunansipaq 

upunansipaq>> nishunki. 

8Janan shonqula qayasishushqaykita tantiyakur mishkila mikurkurpis 

penqakunkipaqmi. Kuyasikur halagashqaykipis walälapaqmi kanqa. 

9 

9Mana tantiyakuq runataqa imatapis ama yäsiysu. Yäsishqaykitapis 

manakaqmanmi churanqa. 

10 

10Mujunninpaq unay jawiyashqan wankata ama witisinkisu. Waksakunapa 

chakranta ama qechunkisu. 

11Päsaptikiqa munayyuq Tayta Diosmi paykunapa favornin sharkur 

castigashunki. 

11 

12Yachasiyäshushqaykita lapan shonquykiwan chaskikuy. 

Yäsiyäshushqaykitapis shumaq wiyakuy. 

12 

13Wamrata shumaq corrigiy. Juk ishkay maki astashqaykiwanqa manami 

wanunqasu. 

14Saypa trukanqa wanuypitami salvanki. 

13 

15Hïju, yachaq runa rikakuptiki noqami mas kushikushaq. 

16Ali kaqkunalata parlashqaykita wiyar seqaypami kushikushaq. 

14 

17Jusalikur kawaq runakuna imaykayuqpis rikakuptin ama chikipankisu. 

Saypa trukanqa pobrila karpis TAYTA DIOSTA mansapakunki. 

18Saynöpami imaypis ali kawankipaq. Lapan munashqaykitami tarinkipaq. 

15 

19Yäsishqäta shumaq wiyamay, hïju. Tantiyakuykur imatapis shumaq ruray. 

20Upyaq runawan y aläpa mikuq runawanqa ama shuntakaysu. 

21Upyaqkuna y aläpa mikuqkunaqa pasaypa muchuqmi rikakuyan. 

Saynölami qela runapis mödanantapis oqraykun. 

16 

22Taytayki yäsishushqaykita shumaq chaskikuy. Mamayki chakwanyaptinpis 

manakaqman ama churaysu. 

23Rasunpaypa tantiyakuq kanaykipaq imanöpapis yachakuy. Tantiyakuq 

kashqaykitaqa imaypis ama kachariysu. 

24Surin ali portakuptin papänin kushishqami kawan. Shumaq yachakuptin 

waräwami purin. 

25¡Mamayki y taytayki kushikuyänanpaq ali kaway! <<Wamrä ali yachaqmi>> 

nir kushikuyäsun. 

17 

26Lapan shonquykiwan cäsukamay, hïju. Imano kawashqätapis rikakamay. 

27 Prostitüta warmiqa pasapa shiminno mansariypaqmi kaykan. 

28Say niraq warmiqa uywakunata shuyaraq leonnömi runakunata 

perdisinanpaq shuyaraykan. 

18 

29¿Pïkunataq aläpa nakayan? ¿Pïkunataq aläpa lakikuyan? ¿Pïkunataq 

pasaypa rimanakur y jaqayäsinakur puriyan? ¿Pïkunataq manakaqlapita 
pelyayan y nawinkunapis qoyuy qoyuy puriyan? 

30Paykunaqa kaykäyan upyalaman churakash runakunami. 

Shinkäsikuqkunata talu talurkur upurmi imaypis sayno puriyan. 

31Väsucho vïnu pukaypa pukar munapaypaq kaptinpis ama upunkisu. 

Mishkila ultaptikipis 

32culebrapa venënunnömi nanäsishunki. 

33Shinkakurkurqa sakäpakushnömi rikapakunki. Saynöpis manakaqkunata 

parlarmi purinki. 

34Umaykipis pasaypami jirurunqa. Büqui chawpincho ichiraykaq qeru 

puntanman wisaptiki umayki jiruruqnömi kankipaq. 

35Saymi kayno ninkipaq: <<Maqamaptinpis manami nanayta mayashkäsu. 

Astamaptinpis manami nanäsikushkäsu. Rikcharkamurqa uma jampiqraqmi 
aywashaq>>. 

 

Proverbios 24 
19 

1Yaqa runakunapa imanpis kaptin ama nanaparaysu ni paykunawan juntu 

puriysu. 

2Paykunaqa runa mayinta atacayänalanpaqmi yarpachakuyan. Mana alita 

rurayänalanpaqmi wilanakuyan. 

20 

3Tantiyakuq runaqa shumaq yarpachakurirmi cimientuta sutar wayita 

sharkasin. 

4Nirkurnami shumaq tantiyakuykur kuyaylapaq rantishqankunata wayinman 

churan. 

21 

5Tantiyakuq kayqa kalpayuq kaypitapis mas alimi kaykan. Yachaq runaqa 

mas munayyuqmi kaykan. 

6Shumaq yarpachakuykurraqmi guërrata rurayan. 

Askaq yäsikuqkuna yäsiyashqanno rurarraqmi guërrata vinciyan. 

22 

7Mana tantiyakuq runaqa senqan maycho kashqantapis manami musyansu. 

Saymi qorikäyashqancho parlananpaqpis umancho imapis kansu. 

23 

8Pipapis contran sharkunanpaq yarpachakuqkunataqa yaqa runatanömi 

cuentayan. 

9Mana tantiyakuq runaqa jusalikuylapaqmi yarpachakun. Bujunädakunalata 

parlaq runataqa pïmaypis chikinmi. 

24 

10Nakaykunata mana awantarqa wayläyumi kanki. 

25 

11Pitapis wanusinanpaq kashqanta musyarqa qeshpisiy. Jananman wanuy 

manaraq chashqanyaq salvay. 

12Musyaykarpis <<manami musyashkäsu>> niptikipis Tayta Diosqa 

lapantami musyaykan. Lapantapis musyaq karmi pïmaytapis kawashqanman 
tupu juzganqa. 

26 

13Abëjapa mishkinta mikuy, hïju. Kawkayparaq mishkishqanta 

musyanaykipaq yawarkuy. 

14Say mishkita mikur kushikushqaykinömi ali tantiyakuq kashpayki y yachaq 

kashpayki kushikunkipaq. Tantiyakuq karqa pïmaypitapis respitashqami 
kankipaq. Lapan yarpashqaykipis kamakanqami. 

27 

15Ali runapa contran ama sharkuysu. Wayintapis ama suwapaysu. 

16Qanchis kuti desgracia päsaptinpis saypita yarqunqami. Yaqa runakunami 

isanqa desgracia päsaptin ushakäyanqa. 

28 

17Contrayki runata ima desgracia päsaptinpis ama kushipaysu. 

18 TAYTA DIOS manami munansu pitapis kushipänaykita. Kushipaptikiqa 

kikikitami castigashunki. 

29 

19Yaqa runakunata ama rabyapaysu. Jusalikur kawaq runakunapa imanpis 

kaptin ama nanaparaysu. 

20Paykunaqa desgracialachömi ushakäyanqa. 

Aksi upiqnömi elaqäyanqa. 

30 

21 TAYTA DIOSTA y reyta mansapakuy, hïju. Diosta y reyta mana 

cäsukuqkunawanqa ama shuntakaysu. 

22Paykunataqa Tayta Diospis y reypis elaqpitami castiganqa. Manami 

musyakansu imano castigananpaq kashqanpis. 

Tantiyakuq runakunapa wakin yäsikuyninkuna 

23Kaychöpis qelqaraykanmi tantiyakuq runakunapa yäsikuyninkuna. Pitapis 

jananpaypa autoridäkuna juzgayashqanqa manami alisu kaykan. 

24Jusayuq kaykaptinpis jusaynaq kashqanta juez niptinqa runakuna 

maldicionayanqami. Juklä nación runakunapis musyaykurqa mana alimi 
rikayanqa. 

25Jusanman tupu juzgarqa ali rikashqami kanqa. Pïmaypis favorninmi 

parlayanqa. 

26Imata tapukuptinpis shumaq tantiyasiptinqa pïmaypis kushikuyanqami. 

27Wayita sharkasiyta munar puntataqa chakra aruynikitaraq ushay. 

28Lutalaqa runa mayikipa contran ama imatapis parlaysu. Manakaqkunataqa 

pitapis ama jitapaysu. 

29Runa mayiki contrayki sharkuptinpis qamqa ama venganzata ashiysu. 

30Juk kutimi päsarqä qela runapa y mana tantiyakuq runapa chakranpa. 

31Saychömi rikarqä chakranpis pasaypa purmash y perqanpis juchush 

kaykaqta. 

32Sayta rikaykurmi shumaq yarpachakur nirqä: 

33<<Junaq intiyaq punukurqa jamaylapaq wanurqa y ruyru maki karqa 

34pasaypa pobrimi rikakunki. 

Ali armash suwa suwapäshuptiki taqlaykar quëdaqnömi kanki>>. 

 

Proverbios 25 
Salomón yachasishqan wakin proverbiukuna 

1Kay qelqashqankunapis rey Salomón nishqan proverbiukunami kaykan. Kay 

proverbiukunatami Judá nacioncho rey Ezequíaspa yanapaqninkuna 
shuntaykur qelqayarqan. 

2Runa mana tantiyashqankunataqa Tayta Diosmi musyan. Runakuna mana 

tantiyayaptinpis reyqa yarpachakur tantiyanmi. 

3Jana pasapa altuynin mayyaq kashqanta, pasapa rurin mayyaq kashqanta 

y rey imata yarpashqantapis manami pipis musyansu. 

4Qellayta sulurkasir qanrata jorquskirmi say qellaypita kuyaylapaq cöpata 

rurayan. 

5Saynölami mana ali runata qarquskirqa rey jawkana mandanqa. 

6Reypa nawpancho ama yachaq tukuysu. Mayor runakuna 

jamakuyänanmanqa ama jamakuysu. 

7Saypa trukanqa qayashuptikiraq paykuna jamaräyashqanman jamakunki. 

Mayor runakuna rikaykäyaptin jorqushuptiki pasaypa penqaytukushqami 
yarqunkipaq. 

8Imatapis manaraq shumaq musyarqa autoridäkunaman ama wilaq aywaysu. 

Jukla wilaptikiqa qepaykita shamuq runa jukno niptin manami ima niytapis 
kamäpakunkipaqsu. 

9Contrayki sharkuqwan rimanakurpis cuidä pipis confianza 

wilapäshushqaykita parlaykankiman. 

10Wilapaptikiqa penqaymanmi churashunkipaq. Saynöpami malafämacho 

quëdanki. 

11Shumaq tantiyaykur tiempulancho ali parlashqaykiqa qellaywan adornash 

qori manzänanömi kaykan. 

12Tantiyakuq runapaqqa yachaq runa yäsishqan kaykan qoripita rurash 

sortïjano y qoripita rurash walqanömi. 

13Shanaptin alaq yakuta upur yakunash runa kushikushqannömi propiu 

yärakuypaq kaptin kachaqnin kushikun. 

14Wayra purisishqan usya pukutay japuymi imatapis qaraykunanpaq 

promitirkur mana cumpliq runaqa kaykan. 

15Pacienciakuq runaqa rabyash kaykaqtapis kushisinmi. Shakya shakyala 

parlaqkunaqa contrantapis tantiyasinmi. 

16Abëjapa mishkinta tarirqa aläpa ama mikunkisu. 

Aläpa mikurqa gumitankipaqmi. 

17Amïguyki kaptinpis cadalaqa ama aywaysu. Cadala aywaptikiqa 

ajayäshunkipaqmi. 

18Garrutino, cuchilluno y flëchanömi amïgunpa contran parlaqkunaqa kayan. 

19Lakikuycho kashqayki höra traicionëru runaman ama yärakuysu. Payman 

yärakurqa chakiki pakish kaykaqno y kiru nanaywan kaykaqnömi kaykanki. 

20Lakish kaykaqta ama cantapaysu. Payta cantaparqa qeriman kachita 

winaqno y alaycho mödananta loqtipaqnömi kaykanki. 

21Chikishuqniki mikanaptinqa mikuyta qaraykuy. Yakunaptinqa yakuta 

makyaykuy. 

22Sayno rurashqaykipita TAYTA DIOSMI pägashunki. Chikishuqniki runami 

isanqa pasaypa penqakunqa. 

23Norti kaqläpita wayrämuptinqa imaypis tamyanmi. Saynölami runa mayinpa 

contran parlaptin pipis rabyanan. 

24Rabyashla warmiwan kuyaylapaq wayicho tashqanpa trukanqa mas alimi 

kaykan suklalachöpis jawka täkushqan. 

25Pasaypa yakunaykaqpaq yaku kushikuypaq kashqannömi karu markapita 

apamushqan ali wilakuypis kushikuypaq kaykan. 

26Chuya yakuman puchka yaku talukashqannömi jusaynaq runa jusalikuq 

runakunawan talukashqan kaykan. 

27Aläpa mishkita mikuptiki däñashushqaykinömi runakuna aläpa 

alabayäshushqaykipis mana ali kaykan. 

28Murällaynaq marka peligrucho kashqannömi geniunta controlakuyta mana 

puëdiq runapis peligrucho kaykan. 

 

Proverbios 26 

1Usya wisan rashta mana ali kashqanno y cosëcha wisan tamya mana ali 

kashqannömi upa runata halagaypis alisu kaykan. 

2Oqrakash chankish y oqrakash wayanïtu qeshunman mana chashqannömi 

jusaynaq runamanqa maldicionayashqanpis chanqasu. 

3Bozalwanmi cawalluta amansansi. Lätiguwanmi ashnuta manshuyäsinsi. 

Garrutiwannami mana tantiyakuq runata corriginsi. 

4Mana tantiyakuq runawan shimi shimi ama rimanakuysu. Rimanakurqa 

payno mana tantiyakuqmi kanki. 

5Chölu tukuq runataqa mana runa tukunanpaq sitiunman churay. 

6Mana yärakuypaq runata ima encargutapis encargakurqa imayka chakikita 

pakikuqnömi kaykanki. Say niraq runataqa rabyanänalaykipaqmi 
encargakunkipis. 

7Chankan pakish runa puriyta mana puëdishqannömi mana tantiyakuq 

runapis shumaq yäsiyta puëdinsu. 

8Warakaman rumita watashqan upa ruray kashqannömi mana tantiyakuq 

runata halagashqanpis kaykan. 

9Shinkash runa kashawan runa mayinta astashqannömi mana tantiyakuq 

runa yäsishqanpis kaykan. 

10Pïmaytapis lutala flëchashqan mana ali kashqannömi mana tantiyakuq 

runata minkakushqanpis mana ali kaykan. 

11Alquqa gumitashqanta yapaymi kutipan. Saynölami mana tantiyakuq 

runapis jusalikuyman yapay kutin. 

12Palangänu runaqa mana tantiyakuq runapitapis peormi kaykan. 

13Qela runaqa aruyta mana munarmi nin: <<Leonchir nänicho mikamanqa>>. 

14Kushpilancho punku tumashqannömi qela runapis cämalancho 

tikrapakuskir tikrapakuskir jitaräkun. 

15Qela runaqa plätun churapakush kaykarpis hasta mikunalanpaqpis manami 

chaqarkunsu. 

16Qela runaqa qanchis yäsikuq runakunapitapis mas yachaq kashqantami 

yarpan. 

17Juk rimanakushqanman jatikarqa kanikuq alquta rinripita sariqnömi kaykan. 

18Löcu runa lutala pitapis flëchaqnömi 

19amïgunta lulapar brömapaqkunaqa kayan. 

20Yanta mana kaptinqa nina upinmi. Shimi jatipäkuq mana kaptinqa 

rimanakuypis manami kansu. 

21Carbón kaptinraqmi shanshapis arqun. Yanta kaptinraqmi ninapis rupan. 

Shimita jatipäkuq kaptinraqmi rimanakuypis kan. 

22Tulu shimi parlashqanqa mishkinöraqmi runata gustan. Saymi 

wiyaqkunapa shonqunyaq chaykun. 

23Mitu mankata qellaywan enchapaptinpis rurinpaqa kashlanmi kaykan. 

Saynölami yaqa runaqa ali shimilanpa parlarpis shonqunchöqa 
nanaparaykan. 

24Runa mayinta nanaparaq runaqa ali tupaylapa parlaparpis shonqunchöqa 

rabyapaykanmi. 

25Ali shimilanpa parlapäshuptikipis ama criyiysu. Shonqulanchöqa contrayki 

sharkunanpaqmi yarpachakuykan. 

26Wamayäshuptikipis lapanmi musyayan rabyapaykäshushqaykita. 

27Runa mayin jeqananpaq uchkuta uchkurqa kikinmi sayman jeqanqa. Runa 

mayinta nitinanpaq rumita churapaptinqa kikintami nitinqa. 

28Lulakuq runaqa mana lulakuqkunata chikinmi. 

Atuqyapaq runaqa pitapis rabyanäsinmi. 

 

Proverbios 27 

1<<Kaytami waktami waray rurashaq>> nir ama factaysu. Manami 

musyankisu waray junaq ima päsashunaykipaq kashqantapis. 

2Kikiki halagakushqaykiqa penqaypaqmi kaykan. Mas alimi kanman juk 

halagashuptiki. 

3Rumipis aqushapis lasanmi. Saypita peorraqmi mana tantiyakuq runa 

rabyashqan kaykan. 

4Rabyaq runaqa manami pitapis kuyapansu. 

Ajanaq runaqa kaqlantapis ushakäsinmi. Envidiösu runaqa rabyaq y ajanaq 
runapitapis peormi. 

5Wakin runaqa amïguyki karpis lutanta ruraptiki manami imatapis nishunkisu. 

Wakin runami isanqa ali kawanaykita munar anyapäshunki. 

6Jaqayänayki kaptinpis amïguyki corrigishushqaykiqa alimi kaykan. 

Chikishuqniki runami isanqa mana alita ruraptikipis alabashunki. 

7Pacha junta mikush runaqa tinyaqpa mishkintapis manami munannasu. 

Mikanaykaq runami isanqa iwjiq mikuytapis mishkila mikurkun. 

8Yurishqan markanta kachaykur purikuq runaqa qeshunta kachariykur 

aywakuq pishqunömi kaykan. 

9Mushkuq perfümi kushikuypaq kashqannömi ali amïgupa yäsikuyninpis 

kushikuypaq kaykan. 

10Ima problëmachöpis karqa karucho kaykaq wawqikiman aywanaykipa 

trukanqa amïguykiman o taytaykipa amïgunman ayway wilapänaykipaq. 
Karucho kaq aylluykipitaqa vecïnuykimi imachöpis jukla yanapäshunki. 

11Tantiyakuq kaptikiqa kushishqami kawashaq, hïju. Saynöpami 

manakaqman churamaqkuna upälakuyanqa. 

12Tantiyakuq runaqa ima peligrupitapis witikunmi. Mana tantiyakuq runami 

isanqa peligru kashqanta rikaykarpis jatikan. Saynöpami desgraciaman 
jeqakurpun. 

13Jäpa runapa garantian yaykuqpataqa mödanantapis prenda sariy. Say 

prendata sararanki jaqanta pägashqanyaq. 

14Saka sakala qayaraypa amïgunta winchikurqa runa mayinta ashliq japuymi 

kaykan. 

15Tamya killacho jutuq wayinömi imalapitapis rabyanaykaq warmiqa kaykan. 

16Say niraq warmitaqa wayrata sapayta mana kamäpakushqaykino y aceitita 

maki paltaykicho sararayta mana kamäpakushqaykinömi upälasiyta 
kamäpakunkisu. 

17Lïmanawan fiërruta afilaqnömi tantiyakuq runaqa runa mayinta tantiyasin. 

18Hïgusta cuidaq runaqa wayuyninta mikur kushikunmi. Patronnin nishqanta 

cäsukuq runapis ali rikash karmi kushikun. 

19Yakucho qaqlansita rikakushqansinömi runatapis qaqlalancho reqirkunsi 

imano kashqantapis. 

20Wanuypis y sepultürapis manami contentakuyansu saysika runakuna 

pampakuyaptinpis. Saynölami wachakash runapis ajayansu imaykata 
shuntarpis. 

21Qoritapis qellaytapis ali kashqanta musyansi ninawan sulusirraqmi. 

Runatapis ali kashqanta musyansi ali kashqanpita alabayaptinmi. 

22Mana tantiyakuq runaqa trïguta wiruqno mayjina wiruptinpis kashlanmi 

kanqa. 

23Uyshaykikunata shumaq misiy. Cabraykikunatapis shumaq rikay. 

24Rïcu kaypis corönayuq kaypis päsaqla kashqannömi uywaykikunapis 

ushakaqla kaykan. 

25Qewa chinkimur verdiyaptin y jirkakunacho achushqayki qewata 

qaraptikiqa 

26mödanaykita ruranaykipaq uyshaykikunapis milwasapami kayanqa. 

Chakrata rantinaykipaqpis cabraykikuna shumaqmi mirayanqa. 

27Cabraykikunapa lichinpis saysikami kanqa wayikicho kaqkunawan y 

arupäshuqnikikunawan upuyänaykipaq. 

 

Proverbios 28 

1Jusalikush runaqa pipis mana qatikachaykaptinmi qeshpir aywakun. 

Ali runami isanqa imayka leonno imatapis mansansu. 

2May nacionchöpis mana ali kawayaptinqa aska autoridätaraqmi nistäyan. 

Autoridä tantiyakuq karqa lapantapis sitiunmanmi churan. 

3Pobrikunata nakasiq yaqa runaqa poquraykaq mikuyta loqla apaqnömi 

kaykan. 

4Leykunata mana cäsukuq runaqa yaqa runatami alaban. Leykunata cumpliq 

runami isanqa yaqa runata chaskipansu. 

5Yaqa runakunaqa alita rurayänanpaq kaqta manami tantiyayansu. TAYTA 

DIOSTA ashiqkunami isanqa ali kaqkunata rurayänanpaq tantiyakuyan. 

6Rïcu kaykar yatapakuq kashqanpitaqa mas ali kaykan pobrila karpis mana 

yatapakuq kashqanmi. 

7Tayta Diospa leyninkunata cäsukuq runaqa tantiyakuqmi kaykan. 

Aläpa mikuq runakunawan puriq runaqa taytanta penqaymanmi churan. 

8Qellayninpa wachayninwan rïcuyaq runaqa manami say qellayta 

provichanqasu. Saypa trukanqa pobrikunata kuyapaq runami provichanqa. 

9Tayta Diospa leyninkunata mana cäsukuq runataqa manakushqantapis 

Tayta Dios manami chaskinqasu. 

10Jawkala kawakuq runata jusalikuyman qarpuq runaqa kikinpis 

jusalikuymanmi chanqa. Mana jusalikunanpaq tantiyasiq runami isanqa ali 
kawayman chanqa. 

11Rïcu runaqa tantiyakuq kashqantami yarpan. Pobrila karpis tantiyakuq 

runami isanqa say rïcu runa imano kashqantapis tantiyan. 

12Ali runa gänaptinqa fiestataraqmi pïmaypis rurayan. Yaqa runa gänaptinmi 

isanqa pïmaypis mansarir pakakuyan. 

13Jusalikushqanta mana reconöciptinqa manami ima rurashqanpis alisu 

kanqa. Jusalikushqanta reconöcir kachariptinmi isanqa Tayta Dios 
perdonanqa. 

14Tayta Diosta imaypis mansapakuq runaqa kushishqami kawan. Mana 

cäsukuq runami isanqa nakaykunaman chanqa. 

15Imayka malaqash ukumaryano o malaqash leonnömi mana ali autoridäqa 

pobrikunata nakasir ushaypa ushan. 

16Mana tantiyakuq autoridäqa mandashqan runakunata mana kuyapaypami 

nakasin. Mana yatapakuq autoridäqa aska watami kawanqa. 

17Wanusikuq runaqa qeshpi qeshpilami wanushqanyaqpis purinqa. Say 

runapa favornin pipis ama sharkusunsu. 

18Ali runaqa ima desgraciapitapis salvakunqami. Yaqa runami isanqa 

desgraciaman chanqa. 

19Arukuq runapaqa mikuyninpis pusuy pusuymi kanqa. Qela runakunawan 

talukaq runapami isanqa mikunanpaqpis kanqasu. 

20Yärakuypaq kaq runaqa halagashqami kanqa. Jukla rïcuyayta munaq 

runaqa lutan ruraykunamanmi jatikanqa. 

21Pitapis juzgarqa mana jananpaypa juzganki. Wakin juzgaqkunaqa juk amuy 

tantalapaqpis jusalikuqpa favorninmi sharkuyan. 

22Ambiciösu runaqa rïcuyaylapaqmi yarpachakun. Manami musyanraqsu 

ambiciösu kashqanpita muchuyman chänanpaq kashqanta. 

23Wakinqa mana alita ruraptiki alabashunaykipa trukan corrigishunkimi. 

Saypita jaqayarpis nirkurraqmi tantiyakunki alipaq kashqanta. 

24Taytanta y mamanta suwaparkur <<manami jusalikushkäsu>> niq runaqa 

wanusikuq runapa cumpinchinnömi kaykan. 

25Imaykapaqpis wachakash runaqa piwanpis rimanakularmi kawan. TAYTA 

DIOSMAN yärakuqkunami isanqa imaykayuqmi rikakuyan. 

26Kalpanman y yachaq kayninman yärakuq runaqa mana tantiyakuqmi 

kaykan. Tantiyakuq runaqa imapitapis salvakunqami. 

27Pobrikunata yanapaqtaqa manami imapis pishinqasu. Muchuqkunata mana 

yanapaqtami isanqa pïmaypis maldicionanqa. 

28Yaqa runakuna mirayaptinqa runakuna mansariyanmi. Say runakuna 

ushakäyaptinqa kushikuyanmi. 

 

Proverbios 29 

1Anyapäyashqanta mana chaskikuq runaqa elaqpitami ushakanqa. 

2Ali runa autoridä kaptinqa runakuna kushikuyanmi. Yaqa runa autoridä 

kaptinmi isanqa runakuna lakikuyan. 

3Surin tantiyakuq kaptinqa taytan kushikunmi. Prostitütawan jatikarqa 

qellaynintami ushan. 

4Rey ali mandaptinqa lapanpis jawkalami kawayan. Imalapitapis impuestuta 

cobraptinqa runakuna pasaypami pobriyäyan. 

5Amïgun lutanta ruraptin corriginanpa trukan halagarqa jusalikuymanmi 

qarpuykan. 

6Yaqa runaqa jusalikushqanpitami nakapakan. 

Ali runami isanqa imaypis kushish cantar kawakun. 



1290 

 

 
© 2018  Wycliffe Bible Translators, Inc. 

  
 

 

7Ali runaqa pobrikunapa favornin sharkurmi respitasin. Yaqa runami isanqa 

alquysakuyashqanta rikarpis kuyapansu. 

8Wajukuq runaqa pïmaytapis wajupälarmi purin. Tantiyakuq runami isanqa 

rabyanaykaqtapis qajarpasin. 

9Tantiyakuq runa mana tantiyakuq runawan rimanakurqa manami arreglayta 

kamäpakunqasu. Olqutupaptinpis ni ali shimilanpa parlapaptinpis manami 
chaskikunqasu. 

10Wanusikuq runaqa jusaynaq runakunata wanunayparaqmi chikin. 

Ali runami isanqa runa mayinta kuyapan. 

11Mana tantiyakuq runaqa imapitapis lutalami rabyakun. Tantiyakuq runami 

isanqa pacienciakun. 

12Lulakuqkunata chaskipaq autoridäqa lapan yanapaqninkunatapis yaqa 

kaytami yachasin. 

13Nakaqpis y nakasiqpis Tayta Diospitami kawayta chaskin. 

14Pobrikunata kuyapaq reytaqa manami pipis mandaq kashqanpita 

jorqunqasu. 

15Wamraqa astaptinraqmi tantiyakuq kayta yachakun. 

Awilan ashmash wamraqa mamanta penqaymanmi churan. 

16Diosta mana cäsukuq runakuna aska kayaptinmi jusalikuyla maysaychöpis 

kaykan. Say runakunata desgracia päsashqantami ali runakuna rikayanqa. 

17Surikita corrigirqa tranquïlumi kawankipaq. 

Ali kawaptinqa kushikunkipaqmi. 

18Diospa wilakuyninta mana cäsukurqa runakuna mana alimi kawayan. Tayta 

Diospa leyninkunata cäsukurmi isanqa ali kawayan. 

19Ashmay lutanta ruraptinqa rigorpa corriginki. 

Ali shimilaykipa tantiyasiptikiqa manami cäsushunkipaqsu. 

20Lutala imatapis parlaq runapitaqa mana tantiyakuq runalapis mas 

yärakuypaqmi kaykan. 

21Ashmaynikita wamra kashqanpita consientïduta ashmarqa waray warantin 

lamentakurmi purinki. 

22Imalapitapis rabyaq runaqa piwanpis tinkuypami tinkun. Wajukuq runaqa 

imayka jusalikuymanmi ishkin. 

23Orgullösu runataqa pïmaypis jamuräyanqami. Humildi runatami isanqa 

pïmaypis respitayanqa. 

24Suwapa cumpinchinqa wilakunanpaq mayjina jurasiptinpis manami 

wilakunsu. Musyaykar mana wilakushqanpitami castigash kanqa. 

25Jaka shonqu runaqa mana alimanmi chan. TAYTA DIOSMAN yärakuqkunami 

isanqa jawkala kawakuyan. 

26Pïmaypis munayan mandaqnin yanapänantami. Sayno kaptinpis TAYTA 

DIOSRAQMI ali arreglan. 

27Diosta cäsukuq runaqa jusalikuqkunawan manami talukansu. Jusalikuq 

runaqa ali runakunata fiyupami rabyapan. 

 

Proverbios 30 
Agur tantiyasishqankuna 

1Jaquépa surin Agurmi Itielta y Ucalta wilapar nirqan: 

2Lapanpitapis mas mana tantiyakuq upanömi kä. Imatapis mana tantiyaq 

runanömi kä. 

3Tantiyakuq kaytapis lapantaqa manami yachakushkäsu. Santu Tayta 

Diospa yachasikuynintapis lapantaqa manami shumaq musyäsu. 

4Manami pï runapis jana pasaman aywaykur kutimushsu. Saynölami pï 

runapis wayrata aptaransu, ni lamarta jakunwan qepinsu ni kay pasapa 
lindërunkunata churashsu. Pilapis rurashqanta musyarqa mä jutinta wilamay. 
Tantiyakuq karqa mä surinpa jutintapis wilamay. 

5Tayta Dios sapanmi payman yärakuqkunataqa. Lapan promitishqanta payqa 

cumplinmi. 

6Paypa palabranman kikikipa yarpaynikita ama yapaysu. Yapaptikiqa 

olqutupäshushpayki castigashunkipaqmi. Saynöpami musyakanqa lulakuq 
kashqayki. 

7Kawashqäyaq ishkay cösalatami manakamü, Tayta Dios. 

8Tantiyaykasilämay pitapis mana lulapänäpaq. 

Ama poquqyäsimaysu ni muchuqyäsimaysu. Saypa trukanqa waran waran 
nistashqäkunata kamaripaykalämay. 

9Poquq karqa capazchir qamta qonqarpis qonqayküman. Pishïpakur 

suwakushpä penqaymanpis churaykümanchi. 

10Ashmay lutanta ruraptinpis patronninta imatapis ama wilapaysu. 

Wilapaptikiqa say ashmay maldicionarpis maldicionaykushunkimanmi. 

11Wakin runaqa mamantapis taytantapis maldicionanmi. 

12Wakin runakunaqa jusayuq kaykarpis jusaynaq tukuyanmi. 

13Wakin runakunaqa lapanpita mas ali kayashqanta yarparmi runa mayinta 

manakaqman churayan. 

14Wakin runakunanaqa ambiciösu karmi pobrikunapa imaykantapis qechur 

qarapachayan. Mana kuyapäkuq kayaptinmi paykunapaqa kirunpis 
espädanöraq y waqunpis puñalnöraq kaykan. 

15Ambiciösu runaqa imayka yawar shoquq kurunömi kaykan. Say runaqa 

aykata chaskirpis manami contentakunsu. Saynöpis kimsa cösa y juk masmi 
kaykäyan mana contentakuqkunaqa. 

16Saykuna kaykäyan sepultüra, qoluq warmi, saki chakra y ninami. 

17Taytanta manakaqman churaqkunata y maman yäsishqanta mana 

chaskikuqkunataqa nawintapis wiskurkuna jorquyäsun. Condorkunapis 
kawaykaqta mikuyäsun. 

18Kimsa cösa y juk masmi mana tantiyaypaq kaqkuna kaykäyan. 

19Saykuna kaykäyan anka imano pajashqan, rumi jananpa culebra imano 

purishqan, lamar jananpa büqui imano aywashqan y jipashwan maqta imano 
wamrata rurashqanmi. 

20Runan qanrataq warmiqa juk runawan punurkurpis manami penqakunsu. 

Nirkurpis nin: <<Noqaqa manami imatapis rurashkäsu>>. 

21Kay pasacho kimsa cösa y juk masmi kaykan runakuna mana munashqan. 

22Saykunaqa kaykäyan juk ashmay rey kayman yaykushqan, mana 

tantiyakuq runa imaykayuqpis rikakushqan, 

23despreciash warmi runayuq rikakushqan y patrönanpa trukan ashmay 

warmi patröna rikakushqanmi. 

24Kay pasacho chusku akapala kaqkunami tantiyaqpitapis mas tantiyaq 

kaykäyan. 

25Saykuna kaykäyan pitishkuna (paykunaqa kalpaynaq karpis usya wisanmi 

mikuyninta churakuyan), 

26wishkashkuna (paykunaqa kalpaynaq karpis ranrakunachömi wayinta 

rurakuyan), 

27chukluskuna (paykunaqa mandaqnin rey mana kaykaptinpis 

qatinaylanpami puriyan) 

28y arashkuna (paykunaqa fácil sariy kaykarpis reypa palaciunmanmi 

yaykuyan). 

29Kimsa cösa y juk masmi kaykan waräwa puriqkuna. 

30Saykuna kaykäyan león (leonqa lapan uywapitapis mas mansaypaq y 

imapitapis manami qeshpinsu), 

31pelyaq kakash, yayan chïvu y soldädukunapa puntanta aywaq reymi. 

32-33Lichipa nätasninpitami mantequïllata ruran. Sinchipa sinyakuptinqa 

yawarmi yarqun. Saynölami piwanpis wajupänakurqa ansäsinakuyan. Mana 
tantiyakuypa runa tukur pitapis wajuparqa saykunata tantiyakuy. 

 

Proverbios 31 
Mandaq Lemuelta maman yäsishqan 

1Rey Lemueltami maman yäsir nirqan: 

2Wawä kaptikimi seqaypa kuyä, hïju. Tayta Diospa bendicionninwanmi qamta 

tarishkä. Saymi kanan yäsishayki. 

3Warmikunaman umayki churakash ama puriysu. Sayno puriyashqanchömi 

reykunapis lutan ruraykunaman churakäyan. 

4Saynöpis manami alisu kaykan reykuna y autoridäkuna upyaman 

churakäyashqan. 

5Shinkakurkurqa Tayta Diospa leyninkunata qonqaykur pobrikunapa contran 

imatapis ruraykuyanmanmi. 

6Vïnutapis ni ima shinkäsikuqtapis ama upyaysu. Saykuna kakusun lakish y 

jaqayash kaqkunapaq. 

7Pobri kayninta y laquësankunata qonqäyänanpaq saykunata upukuyäsun. 

8Pïninpis mana kaqkunapa favornin sharkuy. Pobrikunata pipis ultrajananta 

ama kachapaysu. 

9Pobrikunapa y humildikunapa favornin sharkur ali arreglay. 

Arukuq warmita halagashqan 

10Arukuq warmitaqa ¿piraq (ras) fácil tarinman? 

Arukuq warmiqa ima alhäjapitapis masmi välin. 

11Ali warmimanqa runan seqaypami yärakun. 

Arukuq warmiwan tarqa manami muchunqasu. 

12Ali warmiqa waran waranmi runanta yanapan. 

13Sayno warmiqa milwata y lïnuta ashiykurmi kushish puskakun. 

14Negociu purisiq büquinömi wayincho nistashqanta maysaypitapis apamun. 

15Saka sakala sharkurkurmi wamrankunatapis ashmayninkunatapis mikuyta 

qarapakun. 

16Shumaq rikapaykurmi chakratapis rantin. 

Arur shuntashqan qellaywanmi sayman üvata plantasin. 

17Ashak ashaklami mana qelanaypa arun. 

18Negociunta rurananpaq shumaqmi yarpachakun. Sakaypapis aksita 

sarirkasirmi rurayninkunata rurakun. 

19Kikin puskarkurmi awatapis awakun. 

20Ali shonqu karmi pobrikunata yanapan y muchuycho kaykaqkunatapis 

milqaparkun. 

21Wayincho kaqkunata raktay raktaymi jatipan. Saymi rashta rataptinpis 

lakikunsu. 

22Kikinmi bayëtatapis awakun. Mödanatapis ali alilatami jatikun. 

23Runantapis marka mayinkuna respitayanmi. Saymi runanqa nacionnincho 

mandaqkunawan y mayor runakunawanpis shuntakäyan. 

24Negociantikunata rantikunanpaqmi mödanatapis ruran y wachkutapis 

awan. 

25Pïmaypitapis respitasikunmi. Waray warantin imano kawananpaqpis 

shumaq yarpachakuskirmi kamarikun. 

26Manakaqkunataqa manami imaypis parlansu. Shakya shakyalami 

yachasinpis. 

27Wayicho rurayninkunata mana jamaypami rurakun. Dembaldiqa manami 

imatapis mikunsu. 

28Wawankunapis y runanpis halagashpanmi niyan: 

29<<Wakin warmikuna ali kayaptinpis qammi lapanpitapis mas ali 

kaykanki>>. 

30Ali chïna kashqanpis manakaqlapaqmi. Kuyaylapaq kashqanpis 

ushakaqlami. TAYTA DIOSTA mansapakuq warmimi isanqa alabash kanqa. 

31Arukuq kashqanpita payta alabayay. Saynöpis lapan rurashqanpita 

felicitayay. 

Eclesiastés 
Eclesiastés 1 

Lapanpis ushakaqla kashqan 

1Kaycho qelqaraykan yachasikuq runa wilakushqanmi. Payqa Davidpa surin 

karmi Jerusaléncho rey karqan. 

2Paymi yachasikuq kar nirqan: <<¡Imaykapis manakaqlapaqmi kaykan! 

¡Kay pasacho päsashqankuna imanir y imapaq kashqantapis manami 
tantiyayta kamäpakunsisu! 

3¡Imatataq runa jorqun kay pasacho mayjina arurpis! 

4<<Maysaychömi wamrakunapis yuriykäyan y runakunapis wanuykäyan. 

Sayno kaptinpis kay pasaqa kashlanmi kaykan. 

5Intipis mana utikaypami yarqamunpis y jeqarpunpis. Yapay 

yarqamunalanpaqmi kashqanman kutin. 

6Saynölami wayrapis sur kaqläpa aywarkur norti kaqläman kutin. Mana 

päraypami imaypis tumaykan. 

7Lapan mayukunapis lamarlamanmi aywayan. Sayno kaptinpis lamarqa 

manami imaypis juntansu. Nawin pukyukunapitami yaku yapay yarqamun. 
Nirkurmi imaypis aywashqanno yapay raqrapa aywan. 

8Lapanpis saynöla kaptinmi pasaypa lakikü. Pasaypa lakikushqätapis 

manami shumaq tantiyasiyta kamäpaküsu. Imaykata runa rikaptinpis 
rikananpaq kaqkuna masraqmi kaykan. 

Askata wiyaptinpis wiyananpaq kaqkuna masraqmi kaykan. 

9<<Unay päsashqankuna yapaymi päsaykan. Nawpata rurakashqankuna 

yapaymi rurakaykan. Kay pasachöqa lapanpis unay kashqannölami kaykan. 

10Sayno kaptinpis wakinqa niyan: <¡Kaynöqa manami imaypis päsashsu!> 

Sayno niyaptinpis noqaqa kaynömi nï: <Noqansi manaraq yurish saypis 
maynami päsash. 

11Unay runakuna rurayashqanpis qonqakashnami. Saynölami kanan 

rurashqansipis qonqakanqa. Qepa yuriq runakuna rurayashqanpis 
qonqakanqami> >>. 

Lapan rurashqansikuna manakaqlapaq kashqan 

12Noqa yachasikuqqa Jerusalénchömi Israel runakunapa mandaqnin rey 

karqä. 

13Saymi imaykatapis kachaykur yarpachakushkä kay pasacho imanir lapan 

päsashqankunatapis tantiyakunäpaq. Sayta tantiyakunansipaq Tayta Dios 
churamashqapis aläpa ajami kaykan. 

14Kay pasacho imanir lapan päsashqankunatapis tantiyayta munarqa 

wayrata sariyta munaqnölami kaykansi. 

15Imatapis wiksushtaqa manami derechayta kamäpakunsisu. Mana kaptinqa 

imatapis manami yupansisu. 

16Shonqulächo yarpachakurmi tantiyashkä pïmaypitapis mas tantiyakuq 

kashqäta. Jerusaléncho noqapita mas punta kaq reykunapitapis mas 
yachaqmi kä. 

17Saymi yarpachakushkä ali ruraykuna y lutan ruraykuna imano kashqantapis 

musyanäpaq. Isanqa tantiyakuyta munar wayrata sariyta munaqnölami 
kaykansi. 

18Mas yachaq karqa masmi uma nanayta tarinqa. Mas tantiyakuq karqa 

masmi lakikunqa. 

 

Eclesiastés 2 
Shonqunsi munashqanno kawashqansi manakaqlapaq kashqan 

1Saynöpis yarpaylächo nirqä: <<Kanan mä kushikunäpaq shonqü 

munashqanta imatapis rurashaq>>. Sayno kawashqäpis walälami kaykan. 

2Saymi kushikushqäpis y gustüta rurashqäpis manakaqlapaq kashqanta 

tantiyakushkä. 

3Saynölami ali ruraykuna y lutan ruraykuna imano kashqantapis musyanäpaq 

mana tantiyakuq runano vïnuta upyayman churakarqä. Sayno rurarqä 
upyashqansi ali o mana ali kashqantapis tantiyanäpaqmi. 

4Saynöpis imayka obratami rurasishkä. Palaciukunatapis 

arusishkä. Üvatapis askatami plantasishkä. 

5Huertata ruraykasirmi imayka niraq waytakunatapis plantasishkä. Saynölami 

tukuy casta frütakunatapis plantasishkä. 

6Plantäkunata parqusinäpaqpis jatusaq pözukunatami rurasishkä. 

7Ashmaytapis askatami olqutapis warmitapis rantishkä. Makïcho yuriq 

ashmaynïkunapis kayashqami. Jerusaléncho taq unay runakunapa 
wäkankunapita y uyshankunapitapis mas askami wäkäkuna y uyshäkunapis 
kash. 

8Wakin reykunapata y wakin provinciakunapatami qorintapis qellaynintapis 

muntun muntun impuestuta cobrar shuntashkä. Cantapämaqkunapis 
askaqmi olqupis warmipis kayash. Gustükunata rurarmi warmitapis askaqta 
sararashkä. 

9Jerusaléncho taq unay runakunapitapis mas reqish y mas rïcumi 

kashkä. Imaypis tantiyakuqmi kashkä. 

10Imatapis shonqü munashqantaqa lapantapis kushishqami rurashkä. Say 

kushikushlämi pägü kash lapan rurashqäkunapita. 

11Sayno kaptinpis yarpachakurmi tantiyakurqä kay pasacho fiyupa nakar 

rurashqansikuna manakaqlapaq kashqanta. Saymi rurashqansikunaman 
atiënikurqa wayrata sariyta munaqnöla kaykansi. 

Tantiyakuq y mana tantiyakuq runapis ushakaqla kashqan 

12Noqa musyashqäpita mastaqa trukä yaykuq rey manami imatapis 

musyanqasu. Saymi tantiyakuq kay y mana tantiyakuq kay imano 
kashqantapis tantiyasinäpaq yarpachakushkä. 

13Yarpachakurmi tantiyakushkä sakaypita aksi mas ali kashqanno tantiyakuq 

kay mas ali kashqanta. 

14Tantiyakuq runaqa imatapis tantiyakunmi. Mana tantiyakuq runami isanqa 

sakäpakushno kar imatapis tantiyansu. Sayno kaptinpis tantiyakushkämi 
tantiyakuq y mana tantiyakuq runapis iwal ushakashqanta. 

15Saymi yarpachakur nirqä: Mana tantiyakuq runanöla noqapis wanunäpaq 

kaykaptinqa tantiyakuq kashqäpis ¿imapaqtaq välin? Saymi tantiyakurqä 
tantiyakuq kaypis manakaqlapaq kashqanta. 

16Wanuptinqa tantiyakuqtapis y mana tantiyakuqtapis qonqaykuyanqami. 

Tantiyakuq runa y mana tantiyakuq runapis ushakaqlami kaykäyan. 

17Sayta tantiyakurirmi fiyupa lakikur ima ruraytapis munarqänasu. Saykunata 

tantiyayta munar wayrata sariyta munaqnölami kaykansi. 

Arushqansipis ushakaqla kashqan 

18Saynöpis tantiyakushkä wanukuptï trukä yaykuq rey lapan 

rurasishqäkunata provichananpaq kashqantami. Sayta tantiyakurmi fiyupa 
lakikushkä. 

19Kay pasacho sayjina nakar y shumaq tantiyakuykur rurasishqäkuna 

¿tantiyakuq o mana tantiyakuq runapa makinchösuraq kanqa? Shumaq 
tantiyakushqaqa kay vïdacho lapan rurashqansipis manakaqlapaqmi kaykan. 

20Kay pasacho pasaypa nakar rurashqäkuna ushakaqla kashqanta 

tantiyakurmi shonqüpis nanayparaq lakikurqan. 

21Shumaq yarpachakuykur arushqansitapis wanukurqa mana 

yanapämaqninsikunatami kachapaykunsi. Saypis manakaqlapaq y mana 
alimi kaykan. 

22-23Runaqa waran waran pasaypa yarpachakularmi kawan. Aruytapis 

nakarmi arun. Aybësis punuytapis manami tarinsu. Sayno kaptinpis kay 
pasacho fiyupa nakar arushqanpita ¿imatataq jorqun? Sayno kaptinqa 
arushqansikunapis manakaqlapaqmi kaykan. 

24Sayno kaykaptinqa kawashqansiyaq tarishqansita kushish mikushun y 

upushun. Kushish kawanansipaqmi Tayta Dios kamamashkansi. 

25Tayta Dios mana yanapämashqaqa manami pipis kushish kawanmansu. 

26Kuyashqan kaqtami Tayta Dios yanapan tantiyakuq, yachaq y kushish 

kawananpaq. Jusalikur kawaq runatami isanqa kachariykun. Saymi say runa 
arun Tayta Dios munashqanno kawaq runa provichanalanpaq. Mayjina 
arurpis wayrata sariyta munaqnölami kaykan. 

 

Eclesiastés 3 
Lapanpaqpis tiemputa Tayta Dios kamakäsishqan 

1Kay pasachöqa lapanpis tiempuyuqlami kaykan. 

2Tayta Diosmi tiemputa kamakäsin yurinansipaq y wanunansipaqpis. 

Tiemputa kamakäsin murupakunansipaq y cosechanansipaqpis. 

3Tiemputa kamakäsin wanusinansipaq y jampinansipaqpis. Tiemputa 

kamakäsin juchusinansipaq y sharkasinansipaqpis. 

4Tiemputa kamakäsin waqanansipaq y kushikunansipaqpis. Tiemputa 

kamakäsin lütunansipaq y fiestata ruranansipaqpis. 

5Tiemputa kamakäsin rumikunata mashinansipaq y shuntanansipaqpis. 

Tiemputa kamakäsin makalanakunansipaq y mana makalanakunansipaqpis. 

6Tiemputa kamakäsin ashinansipaq y oqranansipaqpis. Tiemputa kamakäsin 

pirwakunansipaq y jitarinansipaqpis. 

7Tiemputa kamakäsin rachinansipaq y remendanansipaqpis. Tiemputa 

kamakäsin upälakunansipaq y parlanansipaqpis. 

8Tiemputa kamakäsin kuyanansipaq y chikinansipaqpis. Tiemputa 

kamakäsin guërrata ruranansipaq y guërrata mana ruranansipaqpis. 

9Mayjina arurpis ¿imatataq runa jorqun? 

10Sayno kaptinpis tantiyakushkä runa arur kawananpaqpis Tayta Dios 

kamakäsishqantami. 

11Paymi lapantapis tiempulancho kamakäsin. Saynölami Tayta Dios 

kamakäsish mana ushakaq kaway kashqanta tantiyanansipaq. Sayno karpis 
manami tantiyayta atipansisu qalaykunanpita ushashqanyaq Tayta Dios 
imata rurashqantapis. 

12Imano kaptinpis tantiyakushkä alita rurar kushish kawashqansi mas ali 

kashqantami. 

13Saynöpis tantiyakushkä arushqansipita mikur y upur kushish kawanansita 

Tayta Dios munashqantami. 

14Saynöpis tantiyakushkä Tayta Dios lapan kamashqankuna imaypis saynöla 

kashqantami. Kamashqankunamanqa manami imatapis yapansisu ni saypita 
manami imatapis jorqunsisu. Tayta Dios lapantapis sayno kamash 
payta mansapakunansipaqmi. 

15Kanan päsashqannömi unaypis päsarqan. Unay päsashqankunapis 

yapaymi päsanqa. Puntata kashqanno yapay kananpaqmi Tayta Dios 
kamakäsin. 

Kay pasacho mana alikuna kashqan 

16Kay pasacho rikashkämi autoridäkuna shumaq arreglayänanpa trukan 

sakyapakur jusaynaq runapa contran sharkuykäyaqta. 

17Saymi shonqulächo nirqä: <<Lapanpis tiempuyuqla kaykaptinqa tiempu 

chämunqami ali runatapis y yaqa runatapis Tayta Dios juzgananpaq>>. 

18Saynöpis shonqulächo yarparqä: <<Runakunataqa Tayta Diosmi tantiyasin 

uywakunanöla kayashqanta. 

19Runapapis y uywapapis saylami destïnun kaykan. Lapanpis 

jämayyuqkunaqa wanuqlami kaykäyan. Runapis uywapis ushakaqlami 
kaykan>>. 

20Wanurqa lapansipis ushakäshunmi. Lapansitapis alpalapitami 

ruramashkansi. Wanurqa lapansipis alpalamanmi tikrashun. 

21¿Piraq musyan runapa alman jana pasaman aywakushqanta y uywapa 

almanna pasa rurinman yaykushqanta? 

22¿Piraq musyan shamuq watakunacho imano kananpaq kashqanta? Saymi 

runapaqqa mas ali kaykan arushqanwan kushish kawashqan. Sayno kushish 
kawashqanmi pägun kaykan. 

 

Eclesiastés 4 

1Rikashkämi kay pasacho munayyuq runakuna humildi runakunata 

nakasiyashqanta. Pipis mana shoqaptin y mana yanapaptin waqaykäyaqtami 
rikashkä. 

2Saymi tantiyakushkä kawaq runakunapitapis wanukuq runakuna mas ali 

kaykäyashqanta. 

3Wanukuqkunapitapis y kawaqkunapitapis mas ali kaykan manaraq 

yuriqkunami. Paykunaqa manami rikayanraqsu kay pasacho mana ali 
ruraykunata. 

4Saynöpis rikashkämi ali arukuqta chikipäyashqanta. Sayno karqa wayrata 

sariyta munaqnölami kaykansi. 

5Runakunaqa niyan: <<Mana tantiyakuq upa runaqa makin oqlashla kakur 

pasaypa muchurmi nakanqa>>. 

6Noqami isanqa nï: Askata gänar mana jamaypa arunansipa trukanqa 

walkalata gänarpis jamashqansimi mas ali kaykan. Mana jamaypa arurqa 
wayrata sariyta munaqnölami kaykansi. 

Japala kay mana ali kashqan 

7Saypitanami mastapis rikashkä. Say rikashqäpis walälami kaykan. 

8Rikashkämi wakin runa japala kaykarpis suriynaq y wawqiynaq kaykarpis 

mana jamaypa arushqanta. Aykata gänarpis masta mastami munan. Imaypis 
manami yarpachakunsu sayjina arushqan pipaq quëdananpaq kashqanta ni 
imanir aläpa nakar arushqantapis. Sayno aläpa nakar arushqanpis walälami 
kaykan. 

9Japalan arunanpa trukanqa ishkaq aruyashqanmi mas ali kaykan. 

10Ishkaq karqa juknin ishkiptinpis juknin sharkasinmi. Kikilan kaykar 

ishkiptinqa manami pïninpis kansu sharkasinanpaq. Kikilan runa ishkirqa 
lakipaypaqmi kaykan. 

11Saynöpis ishkaq punurqa qoñüsinakuyanmi. Juklayla punurqa 

¿imanöparaq qoñurinqa? 

12Juklaylataqa pelyarpis vincinmi. Ishkaq kaptinmi isanqa pipis vinciyta 

puëdinsu. Waskapis kimsapash karqa manami asïlaqa rachinsu. 

Rey kaypis päsaqla kashqan 

13Mana tantiyakuq y yäsishqanta mana chaskikuq awkin reypitaqa tantiyakuq 

maqtami pobrila karpis mas ali kaykan. 

14Say maqtapaqa awkin reypa trukan yaykuptin carcilpita yarqush kaptinpis 

y pobrila yurish kaptinpis 

15lapan runakunami favornin kaykäyan. 

16Rey kayman yaykushqan wisan saysika runakuna favornin karkurpis 

tiempu päsarkuptinqa paypapis contranmi rikakuyan. Lapan saykunapis 
wayrata sariyta munaqnölami kaykan. 

 

Eclesiastés 5 
Tayta Diosta promitishqansita cumplinansipaq yäsishqan 

1 1 (4.17) Tayta Diospa wayinman aywar shumaq yarpachakunki saycho 

yachakushqaykita cäsukunaykipaq. Mana tantiyakuq runakunanöqa ama 
kankisu. Paykunaqa sacrificiuta aparpis Tayta Diosta manami cäsukuyansu. 
Mana tantiyakuypami jusalikuyan. 

2 2 (1) Lutalaqa Tayta Diosta imatapis ama promitinkisu. Ni yarpaylaykichöpis 

mana cumplinaykipaq kaqtaqa ama promitinkisu. Payqa jana pasachömi 
kaykan y qamqa kay pasalachömi kaykanki. Sayno kaykaptinqa mejor 
upälakunki. 

3 3 (2) Aläpa yarpachakuqkuna mana alitami sueñupäkuyan. Saynölami aläpa 

parlaqkunapis manakaqkunata parlayan. 

4 4 (3) Mana tantiyakuq runaqa lutala promitirmi Tayta Diosta rabyanäsin. 

Sayno kaptinqa Tayta Diosta imata promitishqaykitapis mana qonqaypa 
cumplinki. 

5 5 (4) Mana cumplinaykipaq kaptinqa ama imatapis promitinkisu. 

6 6 (5) Cuidädu Tayta Diosta imatapis lutala promitirkur cürapa nawpancho 

ninkiman: <<Shumaq mana tantiyakuypami promitishkä. Manami cumpliyta 
puëdïsu>>. Sayno nir Tayta Diosta rabyanäsiptikiqa castigashunkimi. 

7 7 (6) Runaqa munashqanta chaskinan kashqami aläpa parlar lutala imatapis 

promitin. Qamqa Tayta Diosta mansapakur sayno ama kankisu. 

Mana ali autoridäkuna kayashqan 

8 8 (7) Maysaychöpis pobrikunata fiyupa nakaykäsiyaqta rikar o yaqa 

autoridäkunata rikar ama espantakuysu. Autoridäkuna sayno lutanta rurayan 
mas munayyuq kaq autoridäkuna favornin sharkuptinmi. Y say munayyuq 
autoridäkunapapis mas mandaq autoridäkunami favornin sharkuyan. 

9 9 (8) Autoridäkuna sayno sapänakuyaptin ¿markansikuna 

mejoraykansuraq? Saynöpis ¿chakra runakunata rey yanapaykansuraq? 

Arur tarishqansi ushakaqla kashqan 

10 10 (9) Qellaypaq wachakash kaqkunaqa tarirpis manami contentakuyansu. 

Rïcukunaqa mas rïcuyarpis manami contentakuyansu. Sayno kashqanpis 
walälami kaykan. 

11 11 (10) Imaykansikunapis mas aska kaptinqa masmi imaykachöpis 

gastansi. Nistashqansipita masta sarararpis manami ima provëchutapis 
jorqunsisu, sinöqa rikaylami rikaykunsi. 

12 12 (11) Arukuq runaqa walkata o askata mikurpis kushishqami punun. Rïcu 

runami isanqa imaykanpaqpis yarpachakur punuytapis tarinsu. 

13 13 (12) Kay pasacho rikashkä rïcu runa imaykata shuntashqanpis 

afanlanpaq kashqantami. Sayqa fiyupa lakikuypaqmi kaykan. 

14 14 (13) Say runaqa mana ali negociuman jatikarmi lapan imaykantapis 

ushaskin. Saymi surinta kachapänanpaq imalanpis kannasu. 

15 15 (14) Kay pasaman jinayla shamushqansinölami jinayla aywakushun. 

Aywakurqa ima tarishqansitapis manami apashunsu. 

16 16 (15) Sayno kaykaptinqa ¿imapaqtaq välin sayjina nakar arushqansipis? 

Sayqa lakikuypaqmi kaykan. 

17 17 (16) Saynöpis kawashqansiyaqqa lakikushpansi fiyupa yarpachakur, 

nanäsikur y resientikushqami kawansi. 

18 18 (17) Sayno kaykaptinqa noqapa tantiyaynïpitaqa mikushun, upushun y 

kay vïdacho nakar tarishqansikunata kushish gastashun. Sayno 
kawashqansimi pägunsi kaykan. 

19 19 (18) Sayno kaptinqa Tayta Dios kamaripämashqansita mikur upur 

kushish kawashun. Sayno kushish kawashqansimi Tayta Diospa 
bendicionnin kaykan. 

20 20 (19) Kushish kawanansipaq Tayta Dios yanapämashqaqa manami 

yarpachakunsinasu imayyaqla kawanansipaq kashqantapis. 

 

Eclesiastés 6 

1Kay pasacho mastapis mana alikunata maysaychömi rikashkä. 

2Rikashkämi imaykayuqpis kananpaq y respitash kananpaq pitapis Tayta 

Dios yanapashqanta. Sayno yanapaptinmi imatapis munashqanta tarin. 
Sayno tarirpis manami kikinqa provichansu, sinöqa jäpa runakunami 
imaykantapis provichayan. Sayqa kaykan fiyupa lakikuypaqmi. 

3Aybësis cäsu kanmanmi juk runa pachak (100) suriyuq karpis y aska wata 

kawash karpis lakishla kawashqan y wanuptin shumaq mana 
pampayashqan. Say runapaqqa mas alimi kanman karqan manaraq yurir 
shulu wamrano wanukuptin. 

4Shuluqa mas alimi kaykan waläla kash karpis, mana musyakayla pampash 

karpis, jutiynaqla kash karpis, 

5asikyay pasata mana rikash karpis y imata mana musyash karpis. 

6Say runa ishkay waranqa (2,000) wata kawash karpis kushish mana 

kawarqa shulupitapis peormi kaykan. Ishkanpis wanukuqlami kaykäyan. 

7Runaqa pachalanpaqmi waran waran arun. Sayno kaptinpis nisidäninqa 

manami imaypis ushakansu. 

8Saynölami tantiyakuq karpis y mana tantiyakuq karpis, pobri karpis y rïcu 

karpis imalatapis nistansi. 

9Sayno kaykaptinqa imansipis kashlanwan contentakushun. <<Kayta wakta 

sararäman>> nir mana contentakushqansipitapis saymi mas aliqa kaykan. 
Mana contentakuypa kawarqa wayrata sariyta munaqnölami kaykansi. 

10Lapan päsaqkunatapis unaypitanami Tayta Dios kamakäsirqan. Imano 

kanansipaq kaqtapis Tayta Dios maynami destinarqan. Noqansipita mas 

munayyuq kaykaptinqa yarpashqanno kamakäsishqanpita Tayta Diospa 
contran ama parlashunsu. 

11Aläpa parlarqa mana conviëniqkunatami parlansi. Sayno parlarqa manami 

imatapis jorqunsisu. 

12Kay pasacho kawashqansi lantuyno päsaqla kaptin manami pipis 

musyansu noqansipaq ima mas ali kashqantapis. Saynöpis manami pipis 
musyansu wanukuptin kay pasacho ima päsananpaq kashqantapis. 

 

Eclesiastés 7 
Ali kawanansipaq yäsikuykuna 

1Ali runa kashqansita pïmaypis parlashqanqa chanin perfümipitapis mas alimi 

kaykan. Yurishqansi junaqpitapis wanukushqansi junaqmi mas aliqa kaykan. 

2Ushakaqla kaykarqa kawashqansiyaq yarpäshun wanukuqla kashqansita. 

Fiestaman aywanansipa trukanqa mas ali kaykan aya täpapakuq 
aywashqansimi. 

3Asikushqansipitaqa mas ali kaykan waqashqansimi. Lakikur qaqlansi 

jukniraqyaptinpis shonqunsichömi shumaq kawanansipaq yarpachakunsi. 

4Tantiyakuq runaqa wanukuqla kashqanta tantiyakunmi. Mana tantiyakuq 

runami isanqa imatapis mana yarpachakuypa fiestan fiestan purikun. 

5Mana tantiyakuq runa halagamashqansipitaqa tantiyakuq runa 

anyapämashqansimi mas ali kaykan. 

6Mana tantiyakuq runaqa shiraka rupar pashtaqnömi lutala imapitapis asikun. 

Sayno kashqanpis manakaqlapaqmi kaykan. 

7Tantiyakuq kashqansita yarparpis runa mayinsita nakasirqa mana 

tantiyakuqmi kaykansi. Pipis chaskipakurqa lutan ruraymanmi churakan. 

8Aruyta qalarir kushikushqansipitapis usharkurmi masqa kushikunsi. 

Imapitapis jukla rabyakunaykipa trukanqa mas ali kaykan 
pacienciakushqaykimi. 

9Imapitapis juklaqa ama rabyakunkisu. Mana tantiyakuq runakunalami 

saynöqa rabyakuyan. 

10Ama niysu: <<¿Imanirraq unayqa imapis mas ali karqan?>> Sayno nirqa 

mana tantiyakuq runanömi parlaykanki. 

11Kay pasachöqa tantiyakuq kashqayki alimi kaykan. Tantiyakuq 

kashqaykiwan rïcu kashqaykimi isanqa mas ali kaykan. 

12Tantiyakuq kay y rïcu kaymi ima peligrupitapis sapäshunki. Sayno kaptinpis 

tantiyakuq runaqa rïcu runapitapis mas ali kawaytami tarin. 

13Tayta Dios wiksusishqantaqa manami pipis derechayta kamäpakunsu. 

Sayno kaykaptinqa Tayta Dios kamakäsishqanta shumaq tantiyakunki. 

14Jawka kawanaykipaq kamakäsiptinqa kushish kawanki. Nakaycho 

kanaykipaq kamakäsiptinqa tantiyakunki kushikuypis lakikuypis Tayta 
Diospita kashqanta. Isanqa waray warantin imano kanaykipaq kashqantapis 
manami musyankisu. 

15Kay nakay pasacho rikashkämi ali runa kaykarpis manaraqpis aykäta 

wanukuqta. Saynöpis rikashkämi fiyu runa kaykarpis aska wata kawaqta. 

16Ama jusaynaq tukunkisu ni yachaq tukunkisu. Sayno karqa kikilaykimi 

mana aliman chanki. 

17Saynöpis ama jusalikunkisu ni mana tantiyakuqqa kankisu. Sayno karqa 

kikilaykimi wanuyta ashinki. 

18Say nishqäkunata chaskikuy. Saynöpami jusaynaq tukunkisu ni 

jusalikunkisu. Tayta Diosta mansapakur sayno kawaptikiqa lapanpis alimi 
yarqapäshunki. 

19Tantiyakuq karqa ima peligrupitapis qeshpinsimi. Saymi marka sararaq 

chunkantin runakunapitapis tantiyakuq runa mas ali kaykan. 

20Kay pasachöqa manami pipis kansu alilata ruraq y imaypis mana 

jusalikuqqa. 

21Runakuna lapan niyashqanta ama cäsupankisu. Sayno mana cäsuparqa 

ashmayniki washaykita rimashqantapis manami musyankisu. 

22Qampis aska kutimi jukpa washanta rimashkanki. Sayta manami 

ñëgankimansu. 

Tantiyakuq kananpaq yarpachakushqan 

23Kay pasacho imanir lapan päsashqankunatapis tantiyanäpaqmi 

yarpachakushkä. Mayjina yarpachakurpis manami tantiyayta atipashkäsu. 

24Tantiyanansipaqqa fiyupa ajami. Saykunataqa manami pipis tantiyayta 

atipansu. 

25Sayno kaptinpis tantiyakuq kanäpaq y lapan päsashqankunata 

tantiyanäpaq masraqmi yarpachakurqä. Saynöpami tantiyakurqä yaqa kay y 
mana tantiyakuq kay mana ali kashqanta. 

26Saynöpis tantiyakurqä mañösa warmi wanuypitapis mas mansaypaq 

kashqanta. Say warmipa shonqunqa trampanömi y rikrankunapis waskanömi 
kaykan. Tayta Dios munashqanno kawaq runaqa say niraq warmipita 
witikunmi. Jusalikur kawaq runami isanqa say warmiwan kakun. 

27Yachasikuq kar shumaq yarpachakushqätami kanan nishayki: 

28Kay pasacho imanir lapan päsashqankunatapis tantiyanäpaq mayjina 

yarpachakurpis manami shumaq tantiyayta kamäpaküsu. Isanqa tantiyashkä 
Tayta Dios munashqanno kawaq runakuna walkala kayashqantami. 
Waranqa (1,000) runakunapita juklaylatami tarishkä Tayta Dios 
munashqanno kawaqta. Waranqa warmikunapitaqa manami ni juklaylatapis 
tarishkäsu Tayta Dios munashqanno kawaqta. 

29Saynöpis tantiyakushkämi jusaynaq kawanansipaq Tayta Dios 

kamamashqansita. Sayno kawanansipaq kamash kaykarmi lutan rurayman 
churakashkansi. 

 

Eclesiastés 8 

1Tantiyakuq kayqa kushikuypaqmi kaykan. Tantiyakuq runaqa kushishqami 

imaypis kaykan. 

2Tayta Diospa nawpancho promitishqaykinöla rey nishushqaykita imaypis 

cäsukuy. 

3Reypa contran ama sharkuysu ni yaqa runakuna rurayashqanta ama 

ruraysu. Reyqa sayno kaqkunata fiyupami castiganqa. 

4Saynöpis rey nishqanqa nishqanmi kaykan. Paytaqa imata ruraptinpis 

manami pipis michayta kamäpakunsu. 

5Rey nishqanta wiyakuq runaqa manami castigashsu kanqa. Tantiyakuq 

karqa rey mandashqanta imano cumplinanpaqpis yarpachakunmi. 

6Cumplinanpaq aja kaptinpis yarpachakurqa y pacienciakurqa cumplinqami. 

7Isanqa manami musyankisu ni pipis wilashunkisu waray warayninkuna ima 

päsananpaq kashqantapis. 

8Manami pipis wanuypita qeshpinsu ni imay junaq wanunanpaq kashqantapis 

akrayta kamäpakunsu. Wanuypitaqa manami imapis sapansu. Yaqa 
kashqanpis manami wanuypitaqa salvanqasu. 

9Kay pasacho imanir lapan päsashqankunatapis tantiyanäpaq yarpachakur y 

runakuna runa mayinta imanir nakasiyashqanta yarpachakurmi saykunata 
tantiyashkä. 

Ali runa y yaqa runa imano kayashqanpis 

10Saynöpis rikashkämi wakin runakuna sagrädu templuman aywarpis yaqa 

kayashqanta. Wanuptinnaqa yaqa kashqanta qonqaykurmi ali runa 
kashqanta niyashpan pampayan. Saypis lakikuypaqmi kaykan. 

11Yaqa runata jusanpita jinan höra mana castigaptinqa wakinpis lutanta 

rurayänalanpaqmi yarpachakuyanqa. 

12Yaqa runakuna pachak (100) kuti jusalikuyaptinpis y aska wata 

kawayaptinpis noqa musyämi Tayta Diosta mansapakuqkuna alipaq 
cäsukuyashqanta. 

13Yaqa runaqa Tayta Diosta mana mansapakur manami alisu kawanqa ni 

aska watasu kawanqa. Saypa trukanqa lantuy päsaqnölami ushakanqa. 

14Saynöpis rikashkämi ali runakuna jusalikuqnöpis pasaypa nakaykäyaqta. 

Saynöpis rikashkämi yaqa runakuna alita ruraqnöpis ali 
kawaykäyaqta. Saypis lakikuypaqmi kaykan. 

15Saymi nï: Saykunapita lakikunansipa trukanqa kushish kawashun. Kay 

pasacho nakarpis mikushun, upushun y kushish kawashun. 

16Kay pasacho imanir lapan päsashqankunatapis musyayta munarmi 

shumaq yarpachakushkä. Saymi rikashkä punuytapis mana tariypa runakuna 
aruyashqanta. 

17Saynöpis tantiyashkämi Tayta Dios kay pasacho lapan rurashqantaqa pipis 

mana tantiyashqanta. Imanöpa yarpachakurpis manami tantiyashunsu. 
Yachaq runa <<noqaqa tantiyämi>> nirpis manami rasunpaypaqa tantiyansu. 

 

Eclesiastés 9 
Lapansipis ushakaqla kashqansi 

1Kay pasacho imanir lapan päsashqankunatapis musyanäpaqmi lapan 

shonqüwan shumaq yarpachakushkä. Sayno yarpachakurmi nishkä: Ali runa 
karpis ni tantiyakuq runa karpis manami musyansisu arushqansiman tupu 
Tayta Dios bendicionninta churamunanpaq kashqanta o mana 
churamunanpaq kashqantapis. Saynöpis manami musyansisu waray 
warantinkuna imano kanansipaq kashqantapis. 

2Isanqa musyansimi lapansipis ushakänansipaq kashqanta. Ushakäshunmi 

ali runa karpis o yaqa runa karpis, Dios munashqanno kawarpis o pay 
munashqanno mana kawarpis, Diospaq sacrificiuta rupasish karpis o mana 
rupasish karpis, jusaynaq karpis o jusayuq karpis, alita ruranansipaq Diosta 
promitirpis o mana promitirpis. 

3Kay pasacho lapan runapis wanukuqla kashqanqa lakikuypaqmi kaykan. 

<<Wanukurqa ushakäkushaqmi>> nirmi runakuna shonqun munashqanno 
mana alikunata rurayan. 

4Sayno kaptinpis wanushqansipitaqa kawaykashqansimi mas ali kaykan. 

Parlapis kaynömi nin: <<Wanush leonpitaqa awkis alqulapis mas alimi 
kaykan>>. 

5Lapansipis musyansimi wanunansipaq kashqanta. Wanukurnaqa manami 

imatapis musyashunnasu ni munashunnasu. Wanukushnaqa manami pipis 
yarpämäshunnasu. 

6Saynölami kuyakuq kayninsipis, chiki kayninsipis y imata munashqansipis 

ushakanqa. Ushakäkurqa kay pasacho manami imatapis rurashunnasu. 

7Sayno kaykaptinqa kawashqaykiyaq mikuyta kushish mikunki y vïnuta 

kushish upunki. Sayno rurashqaykiqa Tayta Diospa shonqunpaqnömi 
kaykan. 

8Lakikunaykipa trukanqa ali mödanata jatikushpayki perfümita umaykiman 

winakunki. 

9Kay pasacho Tayta Dios qomashqansi kaway päsaqla kaykaptinqa 

warmikiwan kuyanakur waran waran kushish kawanki. Sayno kawashqaykimi 
päguyki kaykan kay pasacho fiyupa nakar arushqaykipita. 

10Sayno kaptinqa lapantapis kushish ruranki. Wanuskirnaqa manami 

imatapis rurankinasu, yachankinasu ni musyankinasu. 

11Kay pasacho mas imata rikashqätapis kanan wilashayki. Mas cörriq karpis 

yalinakuycho manami siemprisu gänan. Mas kalpayuq karpis pelyacho 
manami siemprisu vincin. Mas tantiyakuq karpis manami siemprisu 
imaykayuqpis kaykan. Mas ali yarpayyuq karpis manami siemprisu mas 
qellayta gänan. Mas yachaq karpis manami siemprisu kuyash kaykan. 
Lapansipaqmi alipis mana alipis suertinsi kaykan. 

12Saynöpis manami musyansisu imay höra desgracia päsamänansipaq 

kashqanta. Redwan pescäduta elaqpita sarishqanno y toqlawan pishquta 
elaqpita sarishqannömi runatapis desgracia elaqpita päsan. 

13Kay pasacho mastapis rikashkämi. Kanan tantiyasishayki imata rikashqäta 

y imata tantiyakushqätapis. 

14Rikashkä juk taksha markacho walkaqla runakuna kaykäyaqtami. 

Saymanmi munayyuq rey atacaq chaykur jiruruypa churakäyarqan. Nirkurmi 
markaman yaykuyänanpaq soldädunkunawan kamarikuyarqan. 

15Say markachömi tantiyakuq pobri runa tarqan. Say runami tantiyakuq 

kashpan marka mayinkunata yäsirqan imanöpapis salvakuyänanpaq. 
Yäsishqanno salvakurpis paytaqa pobri kaptinmi pipis cäsurqannasu. 

16Sayta rikarmi nï: Tantiyakuq kaymi mas ali kaykan kalpayuq 

kaypitapis. Isanqa tantiyakuq kaptinpis pobri runataqa manakaqmanmi 
churayan y shumaq yäsiptinpis manami chaskikuyansu. 

17Mana tantiyakuq mandaq runa fuertipa parlashqanpitaqa mas alimi kaykan 

tantiyakuq runa yachaylapa parlashqan. 

18Alinnin kaq armapitapis tantiyakuq kaymi mas ali kaykan. Isanqa imalatapis 

pantashqaqa lapanpis mana alimanmi tikrarin. 

 

Eclesiastés 10 

1Perfümiman chinrash yaykur perdisishqannömi mana tantiyakuq runapis 

yachaq runa yäsishqanta perdisin. 

2Tantiyakuq runaqa alitami yarpan. Mana tantiyakuq runami isanqa mana 

alita yarpan. 

3Mana tantiyakuq runaqa imata rurarpis lutantami ruran. Saymi pïmaypis 

paypaqqa upa kashqanta niyan. 

4Rey olqutupäshuptikipis ama rabyakuysu. Pacienciakurqa rabyash 

kaykaqtapis qajarpasinkimi. 

5Kay pasacho rikashkämi reykuna lutanta rurar 

6mana tantiyakuq runata mandaq kananpaq churayashqanta y tantiyakuq 

runatana pisapakuqla kananpaq churayashqanta. 

7Saynöpis rikashkämi ashmay runakuna patronno cawallunkuna 

loqash puriykäyaqta y patronkuna ashmayno chakilapa puriykäyaqta. 

8Uchkuta uchkurqa kikinmi sayman jeqanqa. Perqata paskaptinqa culebrami 

picanqa. 

9Rumita pakirqa pakipanwanmi lawakunqa. Yantata shilirqa shaklunwanmi 

qawsikunqa. 

10Jächa upayaptin mana afilarqa mas kalpawanraqmi mutunsi. Imatapis 

shumaq yarpachakuykur rurashqaqa mas alimi kaykan. 

11Culebra mana picananpaq upatakäsiyta yachashqanpis picaptinqa manami 

välinsu. 

12Tantiyakuq runa parlashqanqa maypis wiyakuy munaymi. Mana tantiyakuq 

runa parlashqanqa ajayaypaqmi kaykan. 

13Mana tantiyakuq runaqa imaypis manakaqkunalatami parlan. 

14Payqa manami imaypis upälakunsu. Waray warantinkuna ima päsananpaq 

kashqantapis mana musyaykarqa ¿piraq musyanman wanukuptin ima 
päsananpaq kashqantapis? 

15Tulun ushmaykaq runaqa ichiklata arurkurmi pasaypa utikan. Sayno karmi 

imata rurananpaqpis musyansu. 

16Kuyapaypaqmi juk nación kaykan mandaqnin rey wamrala kaptin y 

mandäsiqninkunapis fiestata ruralar kakuyaptinqa. 



1309 

 

 
© 2018  Wycliffe Bible Translators, Inc. 

  
 

 

17Kushikuypaqmi juk nación kaykan mandaqnin rey tantiyakuq kaptin. 

Saynöpis kushikuypaqmi kaykan mandäsiqninkunapis upyaman 
churakäyänanpa trukan kalpan kananpaq höralancho mikuyaptin. 

18Qela runapaqa wayinpis jutuykälarmi ushakan. 

Alsananpa trukan rikaräkuptinqa tuninmi. 

19Mikuyqa pacha junta mikunansipaqmi. Vïnuqa kushikunansipaqmi. 

Qellayqa imachöpis gastanansipaqmi. 

20Shonqulaykichöpis reypa contran ama yarpaysu. Japalayki karpis rïcu 

runapa washanta ama parlaysu. Parlaptikiqa yukishlapis wilaykunmanmi. 

 

Eclesiastés 11 

1Tantaykita yakuman jitay. Waray warantinqa say jitashqaykita tarinkipaqmi. 

2Say nishqannöla pïmaytapis yanapay. Waray warantinkuna imapis 

päsashuptiki kikikitapis yanapäshunkimi. 

3Pukutay yanawyayparaq juntaptinqa musyansimi tamyamunanpaq 

kashqanta. Jacha wisaypa tuniptin o uraypa tuniptinpis musyansimi 
tunishlancho ushakänanpaq kashqanta. 

4Saki jirkaläpita wayra shamuptinmi musyansi manaraq murupakunansipaq 

kashqanta. Lamarläpita pukutay juntämuptinmi musyansi manaraq 
cosechanansipaq kashqanta. 

5Isanqa manami musyansisu wayra maypa aywashqanta, mamanpa 

pachancho wamra imano rurakashqanta y imaykatapis kamaq Tayta Dios 
imata rurashqantapis. 

6Saynöpis manami musyansisu punta muruy o qepa muruy mas ali 

wayunanpaq kashqantapis. Capazchir ishkanpis ali wayunqa. Sayno 
kaptinqa punta muruytapis qepa muruytapis murupakushun. 

Maqtakunata yäsishqan 

7Asikyay pasacho kawayqa seqaypa kushikuypaqmi kaykan. 

8Aska wata kushish kawarpis wanukurqa asikyay pasata manami imaypis 

rikankinasu. Manami musyankisu wanukur imano kanaykipaq kashqantapis. 

9Maqtakuna, maqta kayashqaykiyaq shonquyki munashqanno kushish 

kawayay. Isanqa tantiyakuyay lapan rurayashqaykipitapis Tayta Dios 
juzgayäshunaykipaq kashqanta. 

10Maqta kaypis päsaqla kaykaptinqa mana rabyanaypa y mana jusalikuypa 

kawayay. 

Eclesiastés 12 

1Maqta kashqaykiyaq kamamaqninsi Tayta Dios munashqanno 

kawanaykipaq yarpachakuy. Awkinyarnaqa manami payta shumaq sirviyta 
kamäpakunkinasu. Kawarpis lakikularnami kawanki. 

2Sayno kaykaptinqa intita, killata, qoyllarkunata y ima asikyaqtapis rikayta 

puëdishqaykiyaq y nawikipis manaraq azulyashqanyaq Tayta Diosta sirviy. 

3Awkinyaptikiqa lapan cuerpuykimi suksukyanqa. Chankaykipis 

mirmiryanqami. Kiruykipis ushakanqami. Nawikipis sakanqanami. 

4Cällicho büllata ruraptinpis manami wiyankinasu. Mulinu taqrarashqantapis 

manami wiyankinasu. Pishqukuna cantayashqantapis manami wiyankinasu. 

5Wisaypa aywaytapis mansankinami. Nänipa aywarpis tuninankinami. 

Almendru jacha waytaraykaqnömi aqsaykipis soquyanqa. Chuklus 
japaylapanami purinkipaqpis. Majaykitapis manami munapankinasu. 
Wanukurnaqa imaypis mana kutimuqnami aywakunki. Cällichömi 
shuntakäyanqa waqaraykar pampaq apayäshunaykipaqpis. 

6Sayno kaykaptinqa qellay cadinayki manaraq rachishqanyaq, qori mankayki 

manaraq pakishqanyaq, uylluyki pözu kuchuncho manaraq pakishqanyaq y 
pözupita yakuta jorqunaykipaq waska manaraq rachikashqanyaq Tayta 
Diosta sirvinki. 

7Alpalapita rurash karmi cuerpunsi yapay alpaman tikranqa. Tayta Dios 

qomashqansi almansimi isanqa pay kaqman kutinqa. 

8Noqa yachasikuqmi nï: <<¡Imaykapis ushakaqlami kaykan! 

¡Kay pasacho päsashqankuna imanir y imapaq kashqantapis manami 
tantiyayta kamäpakunsisu!>> 

Libru ushanan 

9Kay libruta qelqaq runaqa waranlanta waranlanta mas tantiyakuq rikakurmi 

runakunata yachashqanman tupu yachasirqan. Wilapäyashqan 
proverbiukunata shuntaykurmi askata qelqarqan. Saynölami aska 
proverbiukunata kikinpa yarpaylanpitapis qelqarqan. 

10Palabrakunata shumaq kamakäsirmi lapanta qelqarqan. Say 

qelqashqankunaqa lapanpis rasun kaqlami kaykan. 

11Picano y firmi jawiraq estäcanömi tantiyakuqkuna yäsishqankunaqa 

kaykan. Sayno yäsinanpaq Tayta Diosmi tantiyasin. Payqa ali misikuqmi 
kaykan. 

12Hïju, juk libruta liyir cuidädu kaycho qelqaraykashqanpita mas juk 

yachasikuyta chaskinkiman. Runakunaqa saysika librukunatami qelqayan. 
Aläpa estudiaypis utikäsikunmi. 

13Kay lapan yachasikuyta wiyar tantiyakunki Tayta 

Diosta mansapakur mandamientunkunata cumplinaykipaq kashqantami. 
Saypaqmi kay pasacho runa kawan. 

14Tayta Diosqa imanöpis kawashqansiman tupumi juzgamäshun. Pakaylapa 

rurashqansipitapis juzgamäshunmi. 

Cantares 
Cantares 1 

1Kaychömi qelqaraykan lapanpitapis mas kuyaylapaq kaq cantukuna. Kay 

cantukunaqa Salomónpami. 

Punta kaq cantu 

Jipash: 

2¡Shumaq musarkamankiman isanqa! Kuyamar musamashqaykiqa 

vïnupitapis masmi mishkin. 

3Perfümikipa mushkuynin maypis mushkuräkuy munaymi. Jutikipis 

perfüminöraqmi kuyaylapaq kaykan. 

¡Saymi jipashkunapis seqaypa kuyayäshunki! 

4¡Cuartuykiman jukla pushakalämay, tayta rey! Saychömi seqaypa kushish 

qoyäshun. Vïnuta upur kushikushqansipitapis masmi kuyanakur 
kushikushun. 

¡Rasuntachir jipashkuna kuyayäshunki! 

5Jerusalén jipashkuna, yanala karpis Cedar runakunapa toldunno 

kuyaylapaqmi kaykä. Salomón rurasishqan cortïnakunano kuyaylapaqmi 
kaykä. 

6Shanaywan yanayash kashqätaqa ama rikapäyämaysu. Turïkunami 

rabyapäyämashpan üva chakrakunata täpanäpaq churayämarqan. Saymi 
kikïpa üva chakräta cuidashkäsu. 

7Kuyaynï, wilaykalämay. Uyshaykikunata ¿maychötaq misikunki? Pulan 

junaq fiyupa shanaptin ¿may lantumantaq qatinki? Wilamaptikiqa manami 
amïguykikuna misikuyashqancho qamta ashir pantakash purishaqsu. 

Yanasankuna: 

8Lapan jipashkunapitapis mas kuyaylapaq jipash, ashishqayki maqta maycho 

kashqantapis mana musyashpaykiqa tarishqaykiyaq uyshakunapa 
yupilanpa ayway. Misikuqkunapa suklankuna kaqman chaykur 
cabraykikunata misikuy. 

Maqta: 

9Kuyaynï, Faraónpa carrëtanta qarachaq fïna yëwanömi kuyaylapaq 

kaykanki. 

10Zarcïlluykita jatikurkuptikiqa qaqlaykipis kuyaylapaqmi. Perlasyuq 

walqaykita walqakurkuptikiqa kunkaykipis kuyaylapaqmi. 

11Qellaywan adornash qori zarcïllutami rurapäshayki. 

Jipash: 

12Perfümïpa mushkuyninqa kuyaynï rey jamaraykashqanyaqmi chan. 

13Taksha walqiwan sararashqä mïrra perfümi qasqulächo kashqannömi 

kuyaynïpis qasqulächo warati punun. 

14En-gadi parti üva chakracho kaykaq kuyaylapaq alheña waytanömi 

kuyaynïqa kaykan. 

Maqta: 

15Selläma kuyaylapaqmi kaykanki, kuyaynï. Maypis kuyaykuy munaymi 

kaykanki. Nawikipis ishkay palumano kuyaylapaqmi kaykan. 

Jipash: 

16Kuyaynï, seqaypa kuyaylapaqmi kaykanki. Kamaraqla karmi munapaypaq 

kaykanki. 

Maqta: 

Verdiraykaq taqta qewami cämansipis kaykan. 

17Cedru jachami wayinsi. Ciprés jachami qataraqninpis. 

 

Cantares 2 
Jipash: 

1Saróncho rösa waytami noqaqa kaykä. Pampacho winaq liriu waytami 

kaykä. 

Maqta: 

2Kuyaynï, kashakuna chawpincho kaykaq liriu waytami kaykanki. Qamqa 

lapan jipashkunapitapis mas kuyaylapaqmi kaykanki. 

Jipash: 

3Munti rurincho manzäna wayuraykaqnömi qamqa lapan maqtakunapitapis 

mas kuyaylapaq kaykanki, kuyaynï. Nawpaykiman jamaykurqa manami 
yarquytapis munäsu. Mishkinömi kuyakuynikipis kaykan. 

4Banquëti wayikimanmi pushamashkanki. Saychömi kuyamashpayki 

makalarämashkanki. 

5Qamta kuyaptïmi shonqüpis shonqunasu. Päsasnikitawan manzänaykita 

jukla qaramay. 

6Isuq kaq rikraykita jawnaparkamay. 

Aluq kaq rikraykiwan makalarkamay. 

Maqta: 

7Jerusalén jipashkuna, luychukunapa jutincho y tarushkunapa jutincho 

promitiykayälämay kuyaynï punukuykaqta mana rikchasiyänaykipaq. 
Punuyta jimashqanyaq punukusun. 

Ishkay kaq cantu 

Jipash: 

8¡Kuyashqä maqta parlamushqanta wiyaykänami! 

¡Payqa shamuykannami! 

¡Puntakunapa y jirkakunapa pañaykacharraqmi shamuykan! 

9Kuyashqä maqtaqa luychunöraqmi. Payqa kuyaylapaq tarushnöraqmi. 

¡Wayï waqtanchönami kaykan! 

¡Ventänapanami watqaraykämun! 

¡Rejïllanpanami rikapaykäman! 

Maqta: 

10Kuyaynï, jukla sharkuy. Kuyashqä jipash, jukla aywakushun. 

11Tamya tiempupis päsashnami. Tamyananpa trukanqa usyaykannami. 

12Intëru jirkachömi waytakunapis pashtaraykäyan. Cantanansi tiempupis 

chämushnami. Kulkushkuna cantayashqanpis maysaychönami wiyakaykan. 

13Hïgus jachakunapis wayuraykäyannami. 

Üva jachakunapapis mushkuynin mayakaykämunnami. Kuyaynï, jukla 
sharkur aku aywakushun. 

14Kuyashqä palumita, qaqakunacho y sunyaq jirkakunacho amana 

pakakuynasu. Parlashqaykita wiyaytami munä; qaqlaykita rikaytami munä. 
Qam parlashqaykiqa maypis wiyaräkuy munaymi. Qaqlaykipis kuyaylapaqmi. 

Maqtawan jipash: 

15Üva jachansikunaqa tukturaykäyannami. Saykunata cuidä atuq malwakuna 

ushayanman. 

¡Say atuqkunata wanusishun! 

Jipash: 

16Kuyaynïqa noqalapaqmi. Noqapis paylapaqmi kaykä. Payqa liriu 

waytakuna kaqchömi misikun. 

17Kuyaynï, manaraq pasa waraptin y lantuypis manaraq päsaptin 

luychunöraq y tarushnöraq Beter puntakunaman kutikalämuy. 

 

Cantares 3 

Jipash: 

1Sakaypapis cämächömi ashishkä shonqü kuyashqan maqtata. 

Yataykacharpis manami tarishkäsu. 

2Pasaypa yarpachakuykashqächömi sharkur yarqushkä. Intëru markapa 

aywarmi cällikunapa y pläzakunapapis kuyashqä maqtata ashishkä. Mayjina 
ashirpis manami tarishkäsu. 

3Sayno puriykaqtami marka täpaq wardiakuna tariyämash. Paykunawan 

tinkurmi tapukushkä: <<¿Manaku rikayälashkanki kuyashqä maqtata?>> nir. 

4Paykunapita päsaskilarmi kuyanakushqäwan tinkushkä. Makalakurkurmi 

mana kachaypa mamäpa wayinman chäsishkä. Yurishqä cuartumanmi 
yaykasishkä. 

Maqta: 

5Jerusalén jipashkuna, luychukunapa jutincho y tarushkunapa jutincho 

promitiykayälämay kuyaynï punukuykaqta mana rikchasiyänaykipaq. 
Punuyta jimashqanyaq punukusun. 

Kimsa kaq cantu 

Yanasankuna: 

6Sunyaq jirkapita ¿imataq shamuykan? ¿Imataq qoshtatarraq aywaykämun? 

Mïrra perfümino, inciensuno y tukuyläya kuyaylapaq perfümikunano ¿imataq 
mushkuykämun? 

7¡Sayqa kaykan Salomónpa andanmi! Soqta chunka (60) soldädukunapa 

chawpilantami shamuykan. Say soldädukunaqa Israelcho alinnin kaq 
soldädukunami kaykäyan. 

8Lapanpis espäda manijaq y pelyay yachaq soldädukunalami kaykäyan. 

Sakaypa imapis kaptin jukla pelyayänanpaqmi seqlancho espädata 
purisiyan. 

9Andantaqa Líbanupita apasimushqan alinnin kaq qerukunapitami rey 

Salomón rurasish. 

10Andanpa jorconninkunapis qellaypitami. Jorconkuna jawiräkunanpis 

qoripitami. Reypa jamakunanpis granäti tëlapitami. Rurinpaqa Jerusalén 
warmikuna kushish bordayashqanmi kaykan. 

11 Sión warmikuna, ¡rey Salomón corönan jatish shamuykaqta 

rikayänaykipaq shayämuy! Say corönataqa casarakunan junaqmi maman 
jatipash. Say junaqmi Salomónpa shonqun pasaypa kushikush. 

 

Cantares 4 
Maqta: 

1Selläma kuyaylapaqmi kaykanki, kuyaynï. Maypis kuyaykuy munaymi 

kaykanki. Nawikipis shukutarashqayki jaku rurincho ishkay palumano 
kuyaylapaqmi kaykan. 

Aqsaykipis aska kapishkuna Galaad jirkakunapa pañar puriqnöraqmi kaykan. 

2Kiruykikunapis majädacho sayraq armash y rutush yuraq uyshakunanömi 

kaykäyan. Parninpa parninpa kuyaylapaqmi. Manami juklaylapis pishinsu. 

3Shimikipis kuyaylapaq puka jïlunöraqmi kaykan. Parlakuynikipis maypis 

wiyakuy munaymi kaykan. Shukurashqayki jaku rurincho qaqlaykipis 
granädanöraqmi ishkanlä kuyaylapaq pukaraykan. 

4Kunkaykipis David rurasishqan törrino kuyaylapaqmi. Kunkaykicho 

walqaykipis say törricho waqiraykaq waranqa (1,000) escüdunömi. 

Ali chölu soldädukunapa escüdun kuyaylapaq kashqannömi walqaykipis 
kuyaylapaq kaykan. 

5Chuchuykipis milish luychu malwakuna liriu waytakunapa chawpincho 

mikuykaqno kuyaylapaqmi. 

6Noqaqa manaraq pasa waraptin y lantuypis manaraq päsaptinmi mïrra 

perfümi kashqan jirkaman y inciensu kashqan lömaman aywashaq. 

7¡Kuyaynï, qamqa kuyaylapaqmi kanki! 

¡Chaki puntaykipita uma jirkaykiyaq kamaraqlami kaykanki! 

8Kuyay warmilä, Líbanupita nawpäman shamuykulay. Líbano jirkakunacho 

kashqaykipita shamuykulay. 

Amaná niyashqan puntapita shamuykulay. Senir niyashqan Hermón 
jankapita shamuykulay. Leonkuna tänan machaypita y tigrikuna tänan 
puntapita shamuykulay. 

9Kuyay warmilä, qampaqmi shonqü pasaypa turbatan. Rikäramaptiki 

shonqüpis pasaypami kurun kurunyan. Walqaykipa jïlulanwanmi shonqüta 
suwapämashkanki. 

10Kuyamashqaykiqa shonqüyaqraqmi chaykun. Kuyamashqaykiqa 

vïnupitapis mas alimi kaykan. Perfümiwan lushikushqaykipis lapan 
perfümikunapita masmi mushkuykun. 

11Shimikipis abëjapa mishkinnöraqmi mishkiykun. Musamaptiki abëjapa 

mishkinwan lichi mishkiqnöraqmi mishkiykun. Mödanaykipis Líbanucho 
kaykaq muntipa mushkuyninnöraqmi munapaypaq mushkuykun. 

12Kuyay warmilä, intërunpa qenchash huertami kaykanki. Shumaq sapash 

yaku pözumi kaykanki. 

13Cuerpuykiqa granäda frütayuq huertami kaykan. Say huertachömi kaykan 

tukuyläya mishkiq frütakuna, alheña waytakuna y nardo waytakuna. 

14Saychömi kaykan nardo y azafrán, mushkuq cäña y canëla, tukuyläya 

inciensu jachakuna, mïrra, áloe y wakin mushkuq jachakunapis. 

15Say huertata parqunaykipaq pashtaq pukyumi kaykanki. Nawin pukyumi 

kaykanki. Líbanupita urämuq yakumi kaykanki. 

Jipash: 

16¡Wisaypa aywaq wayra, shumaq wayrämuy! 

¡Uraypa aywaq wayra, shumaq wayrämuy! 

¡Huertäman wayrämushpayki kuyaylapaq mushkuyninta kuyaynïman 
apaykuy! 

¡Kuyaynïqa huertanman shamuykusun! 

¡Mishkiq frütakunapa wayuyninta saycho mikusun! 

 

Cantares 5 
Maqta: 

1Kuyay warmilä, huertächönami kaykä. Shuntaykämi mïrra perfümitawan 

kuyaylapaq mushkuq waytakunatapis. Panalnincho kaykaq mishkitapis 
yawaykänami. Lichitapis vïnutapis upuykänami. 

Yanasankuna: 

Amïgukuna, jimayashqaykiyaq mikuyay, upuyay. 

Chusku kaq cantu 

Jipash: 

2Punurpis maya mayalami punuykarqä. Sayno punuykashqächömi kuyaynï 

qayakamuqta wiyarqä. 

Maqta: 

¡Kuyaylapaq palumita, punkuykita kichapaykalämay! 

¡Umäpis shulyatashqami kaykan! 

¡Sakay shulya yakumi umäpitapis jutuykan! 

Jipash: 

3Maynami mödanätapis loqtikushkä. ¿Yapaysuraq jatiküman? Maynami 

chakïtapis maylakushkä. ¿Yapaysuraq qanratäman? 

4Kuyashqä maqtaqa makinta jatimurqan punku uchkupami. Makinta 

jatimuptinmi shonqüpis tiktikyarqanraq. 

5Pasaypa kuyarmi jinan höra sharkurqä punkuta kichapänäpaq. Makïpitapis 

dëdükunapitapis mïrra perfümimi punkupa trancanmanpis juturqan. 

6Punkuta kichaskinäpaqqa kuyashqä maqta manami kanaqnasu. 

Aywakush kaptinmi fiyupa lakikurqä. 

Ashirpis manami tarirqäsu. Qayakuptïpis manami contestamarqansu. 

7Sayno ashir puriykaptïmi tariyämarqan marka täpaq runakuna. Paykunami 

maqamar yawarlatana rurayämash. Shukutarashqä jakütapis qechuyämash. 

8Jerusalén jipashkuna, qamkunatami ruwakü. Kuyaynï maqtata 

rikayashpaykiqa wilaykuyälay paypaq lakikur qeshyaykashqäta. 

Yanasankuna: 

9Pïmaypitapis mas kuyaylapaq jipash, ¿imanirtaq say maqtata sayjinanpa 

kuyaykunki? Sayno encargakamänaykipaqqa ¿imano kaptintaq sayjinanpa 
kuyaykunki? 

Jipash: 

10Kuyaynï maqtaqa kamaraqlami. Chunka waranqa (10,000) runakunapa 

chawpincho karpis payqa reqipalami kaykan. 

11Umanpis qorinömi kuyaylapaq. Qoshpu aqsanpis cuervuno yanami. 

12Nawinkunapis shumaq kuyaylapaqmi. Lichiwan armakush ishkay paluma 

pözu kuchuncho jamaraykäyaqnömi nawinkuna kaykan. 

13Qaqlanpis mushkuq waytakuna waytaraykaq huertanömi. Shiminpis liriu 

waytapita mïrra perfümi jutuykaqnömi. 

14Makinkunapis jacinto rumikunawan adornash qori sortïjanömi. Cuerpunpis 

zafiro rumikunawan adornash kuyaylapaq marfilnömi kaykan. 

15Chankankunapis qori jawiräkunan janancho marmolpita rurash jorcón 

ichiraykaqnömi. Líbanucho kaykaq mas altunnin cedru jachanöraqmi 
kuyaylapaq. 

16Parlakuyninpis maypis wiyaräkuy munaymi. Paynöqa manami pipis kansu. 

Jerusalén jipashkuna, saynömi kuyashqä maqtaqa. Saynömi kuyaynïqa. 

 

Cantares 6 
Yanasankuna: 

1Pïmaypitapis mas kuyaylapaq jipash, ¿maypataq kuyashqayki maqta 

aywash? ¿Maypataq aywanan kash? Wilayämay ashïsiyänäpaq. 

Jipash: 

2Kuyaynïqa huertanmanmi urash. Mushkuraykaq wayta huertanmanmi 

yaykush. Huertakuna kaqcho mikunanpaqmi aywash. Saychömi liriu 
waytakunata palanqa. 

3Kuyaynïqa noqalapaqmi. Noqapis paylapaqmi kaykä. Payqa liriu waytakuna 

kaqchömi misikun. 

Pisqa kaq cantu 

Maqta: 

4Kuyaynï, qamqa Tirsa markanöpis y Jerusalén markanöpis kuyaylapaqmi 

kaykanki. 

Aska soldädukuna pelyaman aywayashqan admiraypaq kashqannömi 
kuyaylapaq kashqaykipis admiraypaq kaykan. 

5Amana rikapämaynasu. Rikapämashpaykiqa löcutäsimankimi. 

Aqsaykipis aska kapishkuna Galaad jirkakunapa pañar puriqnöraqmi. 

6Kiruykikunapis majädacho sayraq armash yuraq uyshakunanömi kaykäyan. 

Parninpa parninpa kuyaylapaqmi. Manami juklaylapis pishinsu. 

7Shukutarashqayki jaku rurincho qaqlaykipis granädanöraqmi ishkanlä 

kuyaylapaq pukaraykan. 

8Mandaq reypa soqta chunka (60) warminkuna kayaptinpis puwaq chunka 

(80) concubïnankuna kayaptinpis y yupaytapis mana atipaypaq 
jipashninkuna kayaptinpis 

9kuyashqä palumalämi lapanpitapis mas kuyaylapaqqa. Paytami mamanpis 

pasaypa kuyan. Jipashkunapis rikayashpanmi kuyaylapaq kashqanpita 
felicitayan. Reypa warminkunapis y concubïnankunapis ali warmi 
kashqantami parlayan. 

Yanasankuna: 

10Manami pipis kansu kuyashqayki jipashnöqa. Waraq qoyllar aksiyaqnömi y 

killa kuyaylapaq kashqannömi kaykan. Inti chipipiykaqnömi kuyaylapaq 
kaykan. 

Aska soldädukuna pelyaman aywayashqan admiraypaq kashqannömi 
kuyaylapaq kashqanpis admiraypaq kaykan. 

Maqta: 

11Nogal jachakuna kaykäyashqan huertamanmi yaykushkä. Sayman 

yaykushkä mayu kuchun pampa verdiraykaqta rikanäpaq, 

üva chinkiraykaqta rikanäpaq y granäda tukturaykaqta rikanäpaqmi. 

12Saychömi elaqpita rikakushkä reypa carrëtancho kaykaqnöraq. 

Yanasankuna: 

13 13 (7.1) ¡Kutikamuy, Sulamita, kutikamuy! 

¡Qamta rikaytami munayä! 

¡Kutikamuy! ¡Kutikamuy! 

Jipash: 

¿Imano kaykaqtataq rikamayta munaykäyanki? 

Yanasankuna: 

¡Campamentucho tushuykaqtanömi rikayta munayä! 

 

Cantares 7 
Maqta: 

1 1 (2) Reypa surinnöraq kuyaylapaq jipash, sandaliayki jatish kaptiki 

chakikipis kuyaylapaqmi kamaran. 

Adornu rurayta yachaqkuna rurayashqan adornunömi seqlaykipis 
kuyaylapaq kaykan. 

2 2 (3) Pupuykipis ali vïnu juntaraykaq cöpanömi. Pachaykipis liriu waytawan 

intëru kuchunpa sapash trïgu qoturaykaqnömi. 

3 3 (4) Chuchuykipis milish luychu malwakunano kuyaylapaqmi. 

4 4 (5) Kunkaykipis marfilpita rurash törrino kuyaylapaqmi. Nawikipis Hesbón 

markacho kaykaq Bat-rabim punku nawpancho ishkay yaku kitanömi. 
Senqaykipis Damascuman rikaraykaq Líbanucho kaykaq törrinömi 
kuyaylapaq. 

5 5 (6) Umaykipis Carmelo puntano kuyaylapaqmi. 

Aqsaykipis fïnu jïluno karmi reytapis löcutäsin. 

6 6 (7) Kuyaynï, qamqa kanki pasaypa kuyaylapaqmi. Mana kachaypa maypis 

kuyakuylapaqmi kaykanki. 

7 7 (8) Palma jacha ichiraykaqnömi kuyaylapaq jatunkaray kaykanki. 

Chuchuykipis palma jachapa wayuynin warkuraykaqnömi kaykan. 

8 8 (9) Wayuyninta palakurkunäpaq palma jachamanmi wisayta munä. 

Saychömi tarishaq sartanpa üvano chuchuyki kaykaqta, jämayniki poqush 
manzänano mushkuykaqta 

9 9 (10) y shimiki alinnin vïnuno seqaypa mishkiykaqta. Musamaptikimi vïnuta 

upuptï kirüpa y qallüpa mishkir päsarpuqno kaykan. 

Jipash: 

10 10 (11) Noqaqa kuyayläpaqmi kaykä. Paypis nawpalächo kaytami munan. 

11 11 (12) Kuyaynï, markapita jukla yarqushun. Kuyaylapaq mushkuq 

waytakunapa chawpincho warämushun. 

12 12 (13) Pasa wararkuptinnami üva chakrakunapa aywashun. Saycho 

rikamushun mä üvakuna maynakush mukluraykan y granädapis maynakush 
tukturaykan. Saychömi munashqaykita yawasishayki. 

13 13 (14) Saychömi mandrägorapis mushkuraykan. Saychömi tukuyläya 

frütakuna kaykan. Kuyaylä, reqishqayki y mana reqishqayki frütakunatami 
saycho yawasishayki. 

 

Cantares 8 
Jipash: 

1¡Ima aliraq kanman mamäpa chuchunta chuchur qeshpiq turï kaptiki! Sayno 

kaptikiqa cällicho tinkushpansi musarkuptïpis manami pipis 
jamurämanmansu. 

2Makipita janchakurkurmi mamäpa wayinman pushäman. Saychömi kuyakuq 

kayta yachasimankiman. Granädapita qapsish yakunwan talurkurmi noqapis 
alinnin kaq vïnuta qaräman. 

3Isuq kaq rikraykita jawnaparkamay. 

Aluq kaq rikraykiwan makalarkamay. 

Maqta: 

4Jerusalén jipashkuna, promitiykayälämay kuyaynï punukuykaqta mana 

rikchasiyänaykipaq. Punuyta jimashqanyaq punukusun. 

Soqta kaq cantu 

Yanasankuna: 

5¡Rikayay! 

¡Sunyaq jirkapita jipash shamuykan kuyayninta makalash! 

Maqta: 

Manzäna jacha chakincho punukuykaqtami qamta rikchasishkä. Saychömi 
mamayki qeshyaq rikakush. Saychömi mamaykita wachay nanay sarish. 

Jipash: 

6Imaypis yarparämänaykipaq shonquykiman churaykalämay. Mana 

qonqämänaykipaq rikraykimanpis jutïta qelqaykulay. Kuyanakuytaqa 
wanuytano manami pipis sapansu. Waylunakuypitapis sepultürapitano 
manami qeshpinsisu. Kuyanakuyqa Tayta Diospita shamuq nina karmi 
imaypis upinsu. 

7Kuyanakuytaqa manami ni lamarpis ni mayupis upisiyta puëdinsu. 

Kuyanakuqkuna kacharinakunanpaq rïcu runa lapan riquëzankunata 
qotupaptinpis manami chaskipanqasu. 

Jipashpa turinkuna: 

8Paninsipaqa manaraqmi chuchunpis pushkunraqsu. Pipis payta ashiq 

shamuptinqa ¿imatataq nishun? 

9Paninsi murällano kaptinqa qellaypita palaciuta rurasiqnöchi adornashwan. 

Adornuynaq punkuno kaptinqa cedru tablakunawan adornaqnöchi 
adornashwan. 

Jipash: 

10Noqaqa murällanömi kaykä. Chuchükunapis rikachakuna törrikunanömi. 

Kuyaynïpa nawpanchöqa pasaypa kushishqami kaykä. 

11Baal-hamónchömi Salomónpa üva chakran karqan. Say chakrantami 

runakunata arriendakuykuyarqan. Cada cosëcha ushaymi cada ünun 
waranqa (1,000) qellayta arriendunpita pägayaq. 

12Salomón, say runakunapita waranqa qellayta chaskiptikipis y chakra 

rikaqkunata ishkay pachak (200) qellayta pägaptikipis noqaqa üva chakräta 
kikïmi rikakü. 

Maqta: 

13Huertakunacho jamakuq reina, amïgükuna maya mayalami kaykäyan 

parlashqaykita wiyayänanpaq. Noqapis wiyanäpaq imalatapis parlarkalämuy. 

Jipash: 

14Kuyaynï, luychuno karpis o tarushno karpis mushkuykaq jirkakuna jananpa 

cörrimuy. 

Isaías 
Isaías 1 

Judá runakuna jusasapa kayashqan 

1Kaychömi qelqaraykan Judá nacioncho y capitalnin Jerusaléncho taykaq 

runakunapaq Amozpa surin Isaíasta Tayta Dios revelashqan. Saykunata 
Tayta Dios revelarqan Judá nacioncho Uzías, Jotam, Acaz y Ezequías rey 
kayashqan wisanmi. 

2Jana pasapis, kay pasapis, wiyayay. TAYTA DIOSMI nin: 

<<Yäpayäyashqanyaqmi wamräkunata kuyar ashmashkä. Yäpayarkurnami 
conträ rikakuyash. 

3Yuntapis ämunta reqinmi. 

Ashnupis maycho ämun qarashqanta musyaranmi. Kuyashqä Israel 
runakunami isanqa ashmashqätapis tantiyakuyansu>>. 

4¡Wawalaw jusasapa runakuna, imanöraq kayanki! Qamkunaqa jusalikularmi 

kawaykäyanki. Jusalikuylatami taytaykikunapis yachasiyäshunki. Lutan ruraq 
runakuna karmi TAYTA DIOSTA cäsukuyankisu. Israel 
runakunapa santu Diosnintami rabyanäsiyashkanki. 

5¿Imanirtaq achäquita ashiykäyanki? ¿Imanirtaq kananyaqpis mana wiyakuq 

kaykäyanki? Sayjina castigaptï umaykikuna rachish kaptinmi juiciuykikunapis 
perdish kaykan. 

6Chaki puntaykipita uma jirkaykiyaq manami sänu kansu. Intëru cuerpuykipis 

qerilanami, qoyuy qoyuylami y poqrur jakashlami kaykan. Manami pipis 
jampishushkankisu ni püchapäshushkankisu. Nanayniki päsananpaq 
aceitilatapis manami winapäshushkankisu. 

7Nacionnikipis sunyaqmi rikakush. Markaykikunatapis rupasirmi ushayash. 

Rikaraykäyaptikimi murupakuyashqaykitapis jäpa runakuna apakuyan. Juklä 
nacionpita shamurmi imaykaykikunatapis tariyashqan kaqta ushakäsiyan. 

8 Siónqa üva chakracho y melón chakracho suklanömi rikakush. 

Soldädukuna jiruruypa sapash markano kaptinmi pïninpis yanapänanpaq 
kansu. 

9Lapanta mandaq TAYTA DIOS juk ishkaylatapis kawaykaqta mana 

kacharimashqaqa Sodomano y Gomorranömi ushakashwan karqan. 

Jusalikuyta wanakuyänanpaq nishqan 

10Sodoma autoridäkuna japuy kaqkuna, TAYTA DIOS nishqanta kanan 

wiyayay. Gomorra runakunano kaqkuna, Tayta Diosninsi 
yachasiyäshushqaykita cäsukuyay. 

11 TAYTA DIOSMI nin: <<¿Imapaqnataq saysika 

sacrificiukunata altarcho rupasiyanki? Carnërukunata sacrificiupaq 

rupasiyaptiki ajayashnami kaykä. Uywakunapa wiranta altarcho rupasiyaptiki 
ajayashnami kaykä. Manami munäsu törukunapa, uyshakunapa ni 
chïvukunapa yawarninta jichar sacrificiupaq rupasiyashqaykitapis. 

12¿Imapaqnataq nawpämanpis shayämunki? ¿Pitaq niyäshushkanki 

templüpa patiuntapis qanratar shayämunaykipaq? 

13Saki mikuy ofrendakunatapis ¿imapaqnataq apayämunki? 

Apayämuptikipis manakaqlapaqmi kanqa. Inciensuwan qoshnisiyashqaykipis 
melanäsimanmi. Lulu killa fiestata rurayashqaykipis, jamay junaqcho 
jamayashqaykipis y wata wata shuntakaykur fiestakunata rurayashqaykipis 
jusalikuyaptikimi gustamansu. 

14Lulu killa fiestata rurayashqaykitapis wata wata fiestakunata 

rurayashqaykitapis pasaypanami ajayashkä. Saykunata rikaytapis 
mananami munänasu. 

15Makikikunata joqarkur manakayämaptikipis jukläpami tikrakurishaq. Yaparir 

yaparir manakayämaptikipis manami wiyayäshaykinasu. Qamkunami 
runakuna wanuyänanpaqpis jusayuq kayanki. 

16<<¡Limpiu kayänaykipaq maylakuyay! 

¡Lutan ruraykunata kachariyayna! Mana alikunata amana rurayaynasu. 

17Saypa trukanqa alitana rurayay. Demandukunata shumaq juzgayay. 

Nakaqkunata yanapäyay. Waksakuna quejakuyashqanta shumaq 
arreglayay. Viüdakunatapis yanapäyay>>. 

18 TAYTA DIOSMI nin: <<Jusaykikunapita perdonanäpaq kanan wilanakushun. 

Jusaykikuna pukanöraq kaptinpis rashtanöraqmi yuraq kayanki. Granätiman 
tiñishnöraq kaptinpis yuraq milwanöraqmi kayanki. 

19Nishqäta wiyakurqa chakraykicho mikuy wayuqtapis alinnin kaqtami 

mikuyanki. 

20Mana wiyakuq kayashpaykimi isanqa guërracho espädawan wanuyanki>>. 

TAYTA DIOSMI sayno nin. 

Jerusalénta Tayta Dios juzgananpaq nishqan 

21Jerusalén marka, Diosta cäsukuq kaykarqa 

¿imanöpataq prostitütano rikakushkanki? Prostitüta warmi aska runawan 
kakushqannömi qampis aska dioskunata sirvishkanki. Nawpataqa 
leynïkunata cäsukur pïmaytapis yanaparmi kawarqayki. Kananqa 
wanusikuqmanmi tikrashkanki. 

22Ali qellayno kash karpis kananqa mana väliq qellaynömi kaykanki. 

Ali vïnuno kash karpis kananqa yakun yapash vïnunömi kaykanki. 

23Autoridänikikunapis Tayta Diosta manami wiyakuyansu. Suwakuqkunata 

janansarmi chaskipakuyan. Ima demandulatapis arreglayänanpaq 
cobrayanmi. Waksakunata manami respitasiyansu. Viüdakuna 
demandakuyaptinpis manami cäsuyansu. 

24Saymi lapanta mandaq TAYTA DIOS nin: <<Aläpanami 

rabyanäsiyämashkanki. Mana wiyakamaq kaqtaqa lapaykitami 
llëvasiyäshayki. Conträ sharkuq kaqtaqa lapaykitami ushakäsiyäshayki. 

25Ali cösami makïta apayanki. Qanra kayashqaykitapis lijyawan maylaqnömi 

maylayäshayki. Limpiu kayänaykipaq lapan qanraykitami jorqushaq. 

26<<Saymi unay jueznikikuna ali kayashqanno yapay ali jueznikikuna 

kayanqa. Tantiyasiyäshuqnikikunapis unay kayashqannömi yapay ali 
kayanqa. Saymi Jerusalénpaq niyanqa: <Jerusaléncho ali ruraq runakunami 
kaykäyan. Saycho Tayta Dios munashqannölami kawayan> >>. 

27Promitishqannölami Sión runakunata Tayta Dios salvanqa. 

Jusalikuyashqanta kacharir cäsukuyaptinqa paykunata manami 
ushakäsinqanasu. 

28Mana wiyakuqkuna y jusalikuqkunami isanqa wanuyanqa. TAYTA 

DIOSTA mana wiyakuqkunaqa lapanmi ushakäyanqa. 

29Jerusalén runakuna, encina jachakuna chakincho y huertakunachöpis 

ïdulukunata adorayashqaykipitami penqakuyanki. Kuyayashqayki 
ïdulukunata adorayashqaykipita penqakurmi pukayash uysuräyanki. 

30Tayta Dios castigashuptiki qarwashtaykaq encina jachano y yakunpita 

sakiykaq huertanömi kayanki. 

31Chispa ratar saki oqshata ushashqannömi kalpayuq runatapis Tayta Dios 

ushakäsinqa. Mana upiypa nina imatapis ushashqannömi lapan 
rurashqantawan say runata ushakäsinqa. 

 

Isaías 2 
Jerusalénman Diosta adoraq aywayänanpaq nishqan 

Miqueas 4.1-3 

1Kaychömi qelqaraykan Amóspa surin Isaíasta Tayta Dios revelashqan. Say 

revelacionchömi rikasirqan shamuq watakunacho Judá nación y Jerusalén 
marka imano kananpaq kashqantapis. 

2Shamuq watakunachömi TAYTA DIOSPA wayin kaykashqan lömaqa wakin 

lömakunapita mas respitash kanqa. Saymanmi maysay nacionpitapis 
runakuna Tayta Diosta adoraq aywayanqa. 

3Saynölami Sión lömapita TAYTA DIOSPA yachasikuyninta maysaymanpis 

apayanqa. Jerusalénpita pasami palabranta wilakuyanqa. Maysay nacionpita 

runakuna Jerusalénman aywarmi niyanqa: <<Lapansi wisäshun TAYTA 

DIOS akrashqan lömaman. Jacobpita miraq runakuna yärakuyashqan TAYTA 

DIOSPA wayinman yaykushun. Saychömi kikin yachasimäshun 
mandamientunkunata imano cumplinansipaqpis. Saynöpami pay 
munashqanno lapansi kawashun>>. 

4Aska nación runakuna chikinakuyaptinpis TAYTA DIOSMI arreglanqa. Say 

nacionkuna jatun kayaptinpis paymi juzganqa. Juk markawan juk marka 
guërrata manami rurayanqanasu. Guërracho pelyayänanpaqpis manami 
kamarikuyanqanasu. Maysaychöpis runakuna espädankunapitami 
planchonkunatana rurasiyanqa. Lanzankunapitanami ösita rurasiyanqa. 

5Jacobpita miraq runakuna, shayämuy. TAYTA DIOS nimashqansita cäsukur 

kawashun. 

Mana wiyakuqkunata castigananpaq nishqan 

6Tayta Dios, kuyashqayki runakunami inti jeqamunanlächo taq runakunano 

rikakuq kayta yachakuyash. Saynöpis filisteo runakunanömi brüju kayta 
yachakuyash. Jäpa runakunawan yachanakurmi paykunano lutanta rurar 
kawaykäyan. Sayno kayaptinmi Jacobpita miraq kuyashqayki runakunata 
kachariykushkanki. 

7Judá nacioncho runakunapa qorinkuna, qellayninkuna y imayka 

riquëzankunapis askami kaykan. Cawallunkunapis y guërra carrëtankunapis 
yupayta mana atipaypaqmi kaykäyan. 

8Saynöpis maysaychömi ïdulunkunata rurayash. Kikinkuna rurayashqan 

ïdulutami qonqurpaykur adoraykäyan. 

9Sayno rurayashpanmi penqakush uysuraykäyan. Taytay, paykunata ama 

perdonaysu. 

10¡Qaqa uchkunkunaman y pasa rurinmanpis pakakuyay! 

¡Mansariypaq, chipipiykaq y munayyuq TAYTA DIOSPITA pakakuyay! 

11Runa tukuqkunatapis penqaymanmi churanqa. Orgullösukunatapis 

ruwakasinqami. Say junaqqa TAYTA DIOSLATAMI pïmaypis alabayanqa. 

12Lapanta mandaq TAYTA DIOS castiganan junaqmi orgullösukunata, mana 

cäsukuqkunata y runa tukuqkunatapis soqpakasinqa. 

13Líbanucho jatunkaray cedru qerukunatapis y Basáncho encina 

qerukunatapis Tayta Dios ushakäsinqami. 

14Altu jirkakunatapis jatun puytushkunatapis ushakäsinqami. 

15Amparakuyänanpaq rurasiyashqan jatun törrikunatapis ushakäsinqami. 

Marka saparaq murällakunatapis ushakäsinqami. 

16Tarsispita shamuq kuyaylapaq büquikunatapis ushakäsinqami. 

17Saynöpami runa tukuqkunatapis penqayman churanqa. 

Orgullösukunatapis ruwakasinqami. Say junaqqa TAYTA 

DIOSLATAMI pïmaypis alabayanqa. 

18Say wisanqa runakuna adorayashqan lapan ïdulukunatami elaqäsinqa. 

19Mansariypaq, chipipiykaq y munayyuq TAYTA DIOSMI runakunata 

castigananpaq kay pasaman shamunqa. Sayta rikarmi pasaypa 
mansakäyashpan machaykunaman y pasa uchkukunamanpis pakakuyanqa. 

20Say junaq qoripita qellaypita rurayashqan ïdulunkunata manana adorarmi 

ukushkuna y siksikuna täkuyänan uchkukunaman jitaykuyanqa. 

21Nirkurmi pasaypa mansarir qaqakuna shilikäyashqanmanpis y 

machaykunamanpis pakakuyanqa. Sayno pakakuyanqa chipipiykar 
munayyuq TAYTA DIOS castigananpaq shamuqta rikarmi. 

22Runakunamanqa amana yärakuyaynasu. Runakunaqa jämayno 

ushakaqlami kaykäyan. 

 

Isaías 3 
Judá runakunawan Jerusalén runakuna castigash kayänanpaq nishqan 

1¡Kay nishqäta lapayki wiyakuyay! Lapanta mandaq TAYTA DIOSMI Judá 

nacionta kachariykunqa. Jerusalén markatapis mananami yanapanqanasu. 
Saymi saycho taqkunapaq mikuypis ni yakupis kanqanasu. 

2Saynömi kayanqanasu geniu runakunapis ni soldädukunapis, juezkunapis 

ni profëtakunapis, rikakuqkunapis ni mayor runakunapis, 

3mandaq capitankunapis ni marka sararaq runakunapis, yäsikuqkunapis, ali 

yachaqkunapis ni brüjukunapis. 

4Mandaqninkuna kayänanpaqmi sayraq yachakuq maqtakunalata y 

wamrakunalata churayanqa. 

5Kikinpura pasaypa chikinakurmi kawayanqa. Vecïnunkunawanpis jukninwan 

jukninwanmi pelyayanqa. Maqtakunapis awkinkunata mana 
respitayashpanmi chikiyanqa. Mana väliq runakunapis yachaq runakunapa 
contranmi sharkuyanqa. 

6Sayno kaptinmi papäninpa wayincho kaykaq wawqinta ninqa: 

<<Jatikunaykipaq mödanalaykipis qampa kaykanraqmi. Mana ali kawaypita 
jorqayämänaykipaq mandaqnïkuna kaykulay>>. 

7Wawqinnami jurashpan ninqa: <<Sayta ¿imapaqtaq awnipäshaykipis? 

Manami noqapapis mikuynï ni mödanäpis kansu. Kay markapa mandaqnin 
kanäpaq ama churayämaysu>>. 

8Jerusalén marka ushakäsishqami kanqa. Judá nación runakuna pasaypa 

mana ali kawaymanmi chäyanqa. Sayno nakayanqa manakaqkunata 
parlayashqanpita y lutankunata rurayashqanpitami. Saynöpami 
paykunaqa TAYTA DIOSPA contran rikakuyash. 

9Jusalikuyashqantaqa qaqlankunapis wilakuykanmi. Jusalikurpis manami 

penqakuyansu. Sodoma runakunapa jusankunanömi jusankuna 
maysaymanpis mayakaykan. 

¡Wawalaw, llëvasish kayänanpaq kikinkunami achäquita ashipäyash! 

10Ali runaqa alita rurashqanpitami kushish kawanqa. 

11Jusalikuqkunaqa ¡imanöraq kayanqa! Paykuna pasaypami nakayanqa. 

Mana alita rurayashqanman tupumi castigash kayanqa. 

12Kuyashqä runakuna, mandaqnikikunami pantakäsiyäshushpayki lutanta 

ruraykäsiyäshunki. Nakasishuqnikikunaqa wamranölami kaykäyan. 

Autoridä kaymanpis warmikunalami yaykuykäyan. 

13Kuyashqan runakunata juzgananpaq kamarikushnami TAYTA DIOS kaykan. 

14Saymi mayor runakunata y mandaqkunata TAYTA DIOS qayasir ninqa: 

<<Qamkuna üva chakrätami pasaypa ushaykäyanki. Pobrikunata 
suwapäyashqaykitami wayikikunaman shuntaykäyanki. 

15Kuyashqä runakunata ¿imanirtaq sayno nakaykäsiyanki? Pobrikunatapis 

¿imanirtaq sayno alquysakuykäyanki? Lapanta mandaq TAYTA DIOS karmi 
sayno nï>>. 

Jerusalén warmikunata castigananpaq nishqan 

16Mastapis TAYTA DIOSMI nin: <<Sión warmikuna pasaypa chïna 

tukuyashpanmi nukikash puriykäyan. Rikarpis qemsipaykäyäshunkimi. 
Chakinkunacho watakuyashqan adornunkuna suenananpaqmi 
tushupaylaparaq puriykuyanpis. 

17Sayno kayashqanpita qarachu qeshyawan castigaptïmi qara putuyash 

penqaypaq puriyanqa>>. 

18Jerusalén warmikunata castigarmi Tayta Dios ushakäsinqa chakincho 

jatiräyashqan adornunkunata, ganchunkunata y coröna niraq adornunkunata, 

19walqankunata y brasilëtankunata, umancho jatiräyashqan adornunkunata 

20y uman shukutakuyänankunata, 

chakinman watakuna brasilëtankunata y shumaq awash wachkunkunata, 
perfüminkunata y suertipaq sararäyashqan wayrurunkunata, 

21sortïjankunata y senqankunaman jatikuyänan zarcïllunkunata, 

22kuyaylapaq sëda mödanankunata y jakunkunata, vëlunkunata y 

cartërankunata, 

23espëjunkunata y fïnu tëlankunata, uman shukutakuyänan tëlakunata y kata 

jakunkunatapis. 

24Say wisanqa perfümiwan mushküyänanpa trukan fiyupami asyäyanqa. 

Wachkupa trukan waskalami kanqa. Shumaq piltakush kayänanpa trukan 
qara putumi kayanqa. Sëda mödanakunata jatikuyänanpa trukan lütu 
mödanatami jatikuyanqa. Qaqlankunapis kuyaylapaq kananpa trukan 
melanaypaq qeri ushashqami kayanqa. 

25Jerusaléncho taq runakunata espädawanmi wanusiyanqa. Pelyay 

yachaqkunapis guërrachömi ushakäyanqa. 

26Markaman yaykuna punkukunapis lakikurmi waqayanqa. Jerusalén 

markapis qowan kacharish warminömi rikakunqa. 

 

Isaías 4 

1Say wisan walkalanami kawaykar quëdaqkuna kayanqa. Saymi qanchis 

warmikuna juk runalata ruwakur niyanqa: <<Pachäkunapaq y 
mödanäkunapaqqa kikïkunami rurakuyäshaq. Isanqa japala kayashqäpita 
pipis mana jamuräyämänalanpaq noqakunapapis runä kaykulay>>. 

Shamuq watakunacho kushish kawayänanpaq nishqan 

2Say wisanmi TAYTA DIOS sheqlisimushqan kuyaylapaq y kushikuypaq 

kanqa. Mikuy ali poquptinmi kawaykar quëdaqkuna kushish y respitash 
kawayanqa. 

3Saymi Sión lömacho quëdaqkunapaq y Jerusaléncho kachaykuyashqan 

kaqkunapaq runakuna niyanqa: <<Paykunaqa Tayta Diosta 
sirviq santu runakunami kaykäyan>>. Say niyashqannömi kayanqa lapanpis 
Jerusaléncho padrunash kaqkuna. 

4Jerusalén runakunata Tayta Dios castigarmi jusalikuq kayashqanpita y 

wanusikuq kayashqanpitapis maylanqa. 

5Nirkurmi yana pukutayta yurisimur Sión lömata y saycho shuntaraykaq 

runakunata lantupanqa. Say pukutaymi jatun toldu mashtaraykaqno 
paykunata lantupanqa. Sakaypanami fiyupa asikyaykaq ninata yurisimunqa. 
Say jananchömi Tayta Diospa chipipiynin rikakämunqa. 

6Saynöpami fiyupa shanaypis rupanqasu ni tamyapis oqunqasu ni 

shukukuypis apanqasu. 

 

Isaías 5 
Judá nacionta üva chakraman tinkusishqan 

1Yanasäpa jutinchömi üva chakrapaq kayno cantashaq: Yanasäpami 

lömacho ali wayuq üva chakran karqan. 

2Rumikunata waklaskirmi shumaq corralarqan. 

Ali nawiyuq üva plantakunatami sayman plantarqan. 

Üva chakra chawpinchönami täpananpaq törrita sharkasirqan. 

Üvata palaskir jarunanpaqpis tinäcutami rurarqan. Yanasä yarparqan 
mishkiqta üvan wayunanpaq kashqantami. Nishqan kaqqa pochquqtami 
üvan wayush. 

3Saymi chakrapa duëñun nin: <<Jerusalén runakuna y Judá runakuna, kanan 

mä niyämay. ¿Üva plantäkunaku o noqaku mana alita rurashkä? 

4¿Imatataq mas ruräman karqan üva plantäkunata? Mas ¿imalaraq 

pishishqapis say plantakunaman winanäpaq? Noqaqa yarparqä mishkiqta 
üva wayunanpaq kashqantami. 

Alita plantaykaptïpis pochquqtami wayush. 

5<<Kanan wilashayki üva chakräta imano ruranäpaq yarpaykashqätapis. 

Däñu ushananpaq manami cuidashaqnasu. Jarutakuyänanpaqmi perqa 
corralnintapis taqurishaq. 

6Sunyaq jirkatami kachaykushaq. Manami pipis kuptupanqanasu ni 

uryapanqanasu. Kashalanami shataypa juntanqa. Mana tamyamunanpaqmi 
pukutaytapis nishaq>>. 

7Lapanta mandaq TAYTA DIOSPA üva chakranqa Israel runakuna y Judá 

runakunami kaykäyan. TAYTA DIOS paykunata kuyar leyninkunata 
cumpliyänanpaq nikaptinpis wanusinakuylachömi kakuyan. 
Yanapänakuyänanpaq nikaptinpis nakaqkuna waqayashlanmi wiyakaykan. 

Judá runakunata castigananpaq nishqan 

8¡Ay imanöraq kayanki, maysaychöpis wayikunata rantiqkuna! 

Chakrakunatapis wakcho kaycho rantirmi lapanpa duëñun rikakuyanki. Intëru 
nacionchöpis ¿qamkunalanaku tayta munayanki? 

9Lapanta mandaq TAYTA DIOSMI nimash: <<Wayikuna saysikami 

ushakäyanqa. Mayjina jatunkaray ni kuyaylapaq kaptinpis manami pipis 
tanqanasu. 

10Kimsa hectaria üvapitapis juk taksha urpulami vïnu yarqunqa. Chunka 

costal trïgu muruta mururpis juk costallatanami shuntayanqa>>. 

11¡Ay imanöraq kayanqa saka sakapita upyaqkuna! Paykunaqa vïnuta 

yawarkur wararkuyanpis qoyarkuyanpis upyaykälarmi. 

12Aska vïnuta upyar fiestata rurayashqancho arpa, salteriu, tinya y pinkullu 

waqashqanmi wiyakan. TAYTA DIOS castigananpaq kashqantami isanqa 
ichiklatapis tantiyakuyansu. 

13Mana tantiyakuq kayashqanpitami kuyashqä runakunata juklä nacionman 

prësu apakuyanqa. Mandaqninkunapis marka runakunapis malaqaywan y 
yakunaywanmi wanuyanqa. 

14Mandaq autoridäkunata y pampa runakunatapis sepultürami shiminta 

äyarkur ultakurkunqa. Fiestacho kushish kaykäyaqtami lapantapis sayno 
ultakurkunqa. 

15Sayraqmi runa tukuqkunapis penqakur uysurpäyanqa. 

16Pïmaymi musyanqa lapanta mandaq TAYTA 

DIOS jusaynaq santu kashqanta. 

17Juchusish markakunacho pipis manana taptinmi qewalana winanqa. Saymi 

say markakuna kashqancho uyshakunata cabrakunata misikuyanqa. 

18¡Ay imanöraq kayanqa lulakuypa mana ali costumbrita apaykämuqkuna! 

Paykunaqa waskawan qarachaqnömi tukuyläya mala mäñakunata 
apaykäyämun. 

19Paykunaqa nikäyan: <<Israel runakunapa santu Diosnin castigamayninsita 

munarqa mä jukla castigamäshun. Desgraciata apamuyta munarqa jukla 
apamusun. Imano castigamänansipaq kashqanta musyaytami 
munaykäyä>>. 

20¡Ay imanöraq kayanqa mana ali kaqta <<alimi>> niqkuna y ali kaqtana 

<<mana alimi>> niqkuna! Sayno karmi asikyaptinpis <<sakanmi>> nikäyan. 
Sakaptinpis <<asikyanmi>> nikäyan. Iwjiqtapis <<mishkiqmi>> nikäyan y 
mishkiqtanami <<iwjiqmi>> nikäyan. 

21¡Ay imanöraq kayanqa yachaq tukuqkuna! Paykunaqa kikilankunapaqmi 

tantiyaq kaykäyan. 

22¡Ay imanöraq kayanqa waran waran upyalar kakuqkuna, 

shinkäsikuqkunata talu taluykur upuqkuna! 

23Chaskipakuyänan kashqami jusayuqtapis jusaynaq kashqanta niskiyan. 

Jusaynaqtapis jusayuq kashqantami niskiyan. 

24Lapanta mandaq TAYTA DIOSPA leyninkunata manami cäsuyansu. Israel 

runakunapa santu Diosninpa palabranta manakaqmanmi churayan. Saymi 
saki höjakunata laqwaypa laqwar nina rupaqno Tayta Dios paykunata 
ushakäsinqa. Saynöpis saki oqshaman nina sarikurkuqnömi ushakäsinqa. 
Jaqwan ismush jacha ushakashqanno y waytan shushur alpaman 
tikrashqannömi ushakäyanqa. 



1332 

 

 
© 2018  Wycliffe Bible Translators, Inc. 

  
 

 

25 TAYTA DIOS fiyupa rabyashqami kaykan. Kuyashqan runakuna kaptinsipis 

astamänansipaq kamarikushnami kaykan. Sayta musyarmi jirkakunapis 
pasaypa suksukyäyan. Wanusishqan runakunatapis cällikunamanmi 
jitariyanqa. Castigamaptinsipis rabyanaynin manami päsanqasu. Kashlanmi 
castigamänansipaq rikaraykämansi. 

26Tayta Diosmi karu nacioncho taq runakunata bandërawan sëñaypa 

qayanqa. Mayjina karucho taqkunamanpis wichyakuskinqami. 
Qayakushqanta wiyarmi atacamänansipaq maysaypitapis jukla 
chäyämunqa. 

27Say runakuna manami utikäyanqasu ni tinkakäyanqasu. Manami 

punuyanqasu ni pununäyanqasu. Wachkunkunapis manami paskakanqasu 
ni lanqinkunapis rachinqasu. 

28Flëchankunapis awja puntaraqmi kanqa. Flëcha jitakuyänankunapis 

kamarishlanami kanqa. Cawallunkunapa shilunkunapis chukru ruminömi 
kanqa. Carrëtankunapa ruëdankunapis shukukuynöraqmi tumanqa. 

29Say runakunaqa fiyupa qapararmi atacamäshun. Leonkuna 

qayaräyashqannöraqmi wiyakanqa. Uywata leonkuna apakuyashqannömi 
prësu apamäshun. 

30Say runakuna atacamäshun bunyaypa bunyar kuchunman lamar 

chaqnömi. Pasapis sakaqnöraq rikakuptin junaq kashqanpis manami 
musyakanqasu. 

 

Isaías 6 
Isaíasta Tayta Dios qayashqan 

1Rey Uzías wanushqan watachömi Tayta Diosta rikarqä jana pasacho 

kuyaylapaq trönuncho jamaraykämuqta. Say trönunpita pasami mödananpa 
kuchun templu junta kaykarqan. 

2Jamaraykämushqan jananpami serafín angilkuna kaykäyarqan. Say serafín 

angilkuna soqta riprayuqmi kayarqan. Ishkay riprankunawanmi qaqlanta 
sapakuyarqan. Ishkaywanmi chakinkunata sapakuyarqan. Ishkay 
kaqwannami pajayarqan. 

3Paykunami jukninpis jukninpis niyarqan: <<¡Santu, santu, santu! 

¡Lapanta mandaq TAYTA DIOS santumi kaykan! 

¡Paypa podernin maysaychömi kaykan!>> 

4Sayno niyashqan wiyakämuptinmi templupa punkunkunapis 

suksuyarqanraq y qoshnipis templuman juntarqan. 

5Saymi pasaypa mansakash nirqä: <<¡Ay taytay! ¡Kananqa wanukushaqchir! 

¡Lutankunata parlaq kaykar y manakaqkunata parlaq runakunawan 
shuntakaq kaykarmi mandaq Reyta rikaykushkä! 

¡Pay kaykan lapanta mandaq TAYTA DIOSMI!>> 

6Sayno parlaykaptïmi juk serafín ángel pajamurqan. 

Paymi altarpita jorqamushqan arquykaq shanshata tenäzawan apamurqan. 

7Say shanshata shimïman töpaykasirmi nimarqan: <<Kay shanshata 

shimikiman töpasiptïmi lapan jusaykipita perdonashna kaykanki>>. 

8Saypitanami TAYTA DIOS kayno parlamuqta wiyarqä: <<Wilakuq 

aywananpaq ¿pilataraq kachashaq? ¿Pilaraq wilakuqninsi kanqa?>> Saymi 
nirqä: <<Kaychömi kaykä, Taytay. Noqa aywashaq ari>>. 

9Sayno niptïmi nimarqan: <<Aywar say runakunata niy: <Mayjina 

wiyayashpaykipis manami tantiyayankisu. Mayjina rikayashpaykipis manami 
cuentata qokuyankisu>. 

10<<Say runakunapa shonqunkunata chukruyäsiy. Rinrinkunatapis upayäsiy. 

Nawinkunatapis qaprayäsiy. Saynöpami mana rikar, mana wiyar, mana 
tantiyakur wanakuyanqasu. Sayno kayaptinmi noqapis aliyäsishaqsu>>. 

11Sayno nimaptinmi tapurqä: <<Tayta Dios, ¿imayyaqtaq sayno 

wilakushaq?>> Tapuptïmi nimarqan: <<Sayno wilakunki markakuna 
ushakäyaptin ni juk runalapis wayincho manana täyashqanyaq y 
chakrakunapis pasaypa sunyaq rikakushqanyaqmi. 

12Saynöpis wilakunki runakunata jukläman prësu apasishqäyaq y kay nación 

chipyaq sunyashqanyaqmi. 

13<<Kay nacioncho cada chunka runakunapita juklaylapis pusuptinqa 

yapaymi ushakäsishaq. Sayno kaptinpis roble jachata y encina jachata 
mutuptin troncun quëdashqannölami noqa akrashqä runakuna walkaqla 
quëdayanqa. Troncunpita loqrurraq sheqlimuqnömi juk ishkay kawaykar 
quëdaqkunapita yapay mirayanqa. Say runakunaqa cäsukayämanqami>>. 

 

Isaías 7 
Acazta Isaías wilashqan 

1Jotampa surin y Uzíaspa wilkan Acaz Judá nacionpa mandaqnin rey 

kaykaptinmi Siria nacionpa mandaqnin rey Rezínwan Israel nacionpa 
mandaqnin rey Peka soldädunkunawan aywayarqan Jerusalénta 
atacayänanpaq. Peka karqan Remalíaspa surinmi. Chaykur mayjina 
atacarpis manami vinciyta kamäpakuyarqansu. Kaychömi qelqaraykan 
manaraq atacayaptin imano kashqanpis. 

2Rey Acaztawan castankunata wilarmi niyarqan: <<Siria nación runakunami 

Efraín runakunawan wilanakuyash atacamänansipaq>>. Sayno niyaptinmi 

rey Acaz y mandashqan runakunapis mansarir wayrawan jachakuna 
kuyuqnöraq suksukyäyarqan. 

3Saymi Isaíasta TAYTA DIOS nirqan: <<Wamrayki Sear-jasubta pushakurkur 

ayway rey Acazwan tinkunaykipaq. Paywan tinkunki jana kaq kitapita yaku 
yarqaykämuq sekyachömi. Say kita kaykan Taqshakuna Pampaman näni 
aywaraqchömi. 

4<<Tinkurna reyta ninki: <Siria nacionpa mandaqnin rey Rezínwan Israel 

nacionpa mandaqnin rey Peka qampaq fiyupa rabyash kayaptinpis ama 
yarpachakuysu ni lakikuysu. Paykunaqa mayjina rabyarpis misush yanta 
qoshtaykaqnölami kaykäyan. 

5<< <Say reykunami asulashunaykipaq wilanakur niyash: 

6<<Judá runakunata atacashun. Vinciykur say nacionpa mandaqnin rey 

kananpaq Tabeelpa surinta churapäshun>>. 

7<< <Paykuna sayno yarpäyaptinpis makincho sararämaqninsi TAYTA 

DIOSMI nin: << <¡Yarpäyashqannöqa manami imaypis päsanqasu ni imapis 
kanqasu! 

8Siria nacionpa capitalninqa Damasco markalami kaykan. Damasco 

markacho reyqa Rezínlami kaykan. Kananpita soqta chunka pisqa (65) 
watachömi Efraín nación chipyaq ushakanqa. 

9Efraín nacionpa capitalninqa Samaria markalami kaykan. Y Samaria 

markacho reypis Remalíaspa surilanmi kaykan. Nishqäta mana criyirqa 
qamkunapis ushakäyankimi> >>. 

Emanuel yurinanpaq wilakushqan 

10 TAYTA DIOSMI mastapis Acazta nirqan: 

11<<Nishqäta cumplinäpaq kashqanta musyanaykipaq noqata manakamay 

juk señalta rikasinäpaq. Manakamashqayki señaltami kay pasachöpis o 
junaq jana pasachöpis rikasishayki>>. 

12Saymi Acaz nirqan: <<Noqa manami ima señaltapis TAYTA 

DIOSTAPIS manakushaqsu ni probashaqsu>>. 

13Niptinmi Isaías nirqan: <<Davidpita miraq Acaz, kanan shumaq wiyamay. 

Lapan mandäsishuqniki castaykikunawan runakunata rabyanäsir ¿manaku 
contentakuyanki? Kananqa ¿Tayta Diostapis rabyanäsiytaku 
munaykäyanki? 

14Saymi kikin TAYTA DIOS señalta rikasiyäshunki. Juk doncëlla jipashmi 

qeshyaq rikakur olqu wamrata qeshyakunqa. Say wamrapa jutintami 
churapanqa Emanuel jutin kananpaq. 

15Say wamräqa yarpayninman manaraq char mantequïllalata y abëjapa 

mishkilantami mikunqa. 

16Say wisanmi mansashqayki ishkay reykunapa nacionninkuna 

ushakäyanqa. 

17<<TAYTA DIOS fiyupa nakaykunata kachamuptinmi qampis, mandashqayki 

runakunapis y lapan castaykikunapis fiyupa nakayanki. Efraín runakunawan 
Judá runakuna rakikäyashqan junaqpita pasa kananyaq manami imaypis 
runakuna sayno nakayashsu. Say nakasiyäshuqnikiqa Asiria nacionpa 
mandaqnin reymi kanqa. 

18<<Say wisanqa TAYTA DIOSMI Egipto runakunata upakurutanöraq y Asiria 

runakunata abëjatanöraq kachamunqa. 

19Paykuna shayämushpanmi sunyaq raqrakunaman, machaykunaman, 

shata rurinkunaman y uywakuna yaku upukuyänan partikunamanpis 
churanakuyanqa. 

20<<Shayämunanpaqmi Éufrates mayu simpanpita Asiria nacionpa 

mandaqnin reytawan soldädunkunatapis Tayta Dios minkakamunqa. 
Vinciyäshushpaykimi kawaykar quëdaq runakunata fiyupa penqakasir 
aqsanta y penqaynincho kaykaq shaprantapis rutuyanqa. Saynölami 
qaqlancho kaykaq shaprantapis qaraypa rutuyanqa. 

21<<Say wisanmi kawaykar quëdaqkuna juk wäkata y ishkay uyshalata 

ashmayanqa. 

22Runakuna walkaqla kayaptinmi lëchita upuyänanpaq y mantequïllata 

mikuyänanpaq aypanqa. Saymi mantequïllatawan abëjapa mishkinta pacha 
junta mikuyanqa. 

23<<Saynölami waranqa (1,000) üva plantaraykaq chakrachöpis y waranqa 

qellay chaniyuq chakrachöpis kashakunala junta kanqa. 

24Intëru nación muntiyaptinmi saychöqa flëchawan munti uywata sariyanqa. 

25Nawpata lampawan aruyashqan ali chakrakunachöpis kashakunalanami 

shatayanqa. Saymi saycho murupakuyanqanasu, sinöqa wäkakuna y 
uyshakuna mikuyänan jirkakunalana rikakunqa>>. 

 

Isaías 8 
Judá nacionta Asiria runakuna atacayänanpaq nishqan 

1 TAYTA DIOSMI nimarqan: <<Pïmaypis liyiyänanpaq jatun tablaman qelqay 

Maher-salal-hasbazta>>. 

2Nimashqanno qelqanäpaqmi cüra Uríasta y Jeberequíaspa surin Zacaríasta 

testïgupaq churashkä. 

3Saypitanami warmï profetïsa qeshyaq rikakushpan olqu wamrata 

qeshyakurqan. Saymi TAYTA DIOS nimarqan: <<Say wamrapa jutinta 
churapay Maher-salal-hasbaz jutin kananpaq. 

4Say wamra <mamä, papä> niytapis manaraq pashtasiptinmi Damascuta y 

Samariata vinciykur Asiria nacionpa mandaqnin rey say markakunapita lapan 
riquëzankunata apakunqa>>. 

5Saypita yapaypis TAYTA DIOS nimarqan: 

6<<Siloé raqracho ali yakuno kaykaptïmi Judá runakunaqa Rezínta y 

Remalíaspa surinta mansar yärakayämansu. 

7Sayno kayaptinmi Asiria nacionpa mandaqnin reyta kachamushaq Judá 

nacionta asulananpaq. Éufrates mayu bötiypa bötir aywar imaykatapis 
ushakäsishqannömi soldädunkunawan shamur Judá runakunatapis atacar 
ushakäsiyanqa. 

8Mayu jakar runata kunkanyaq sariqno y anka luylukarkur aywaqnömi intëru 

nacionta soldädukuna atacayanqa. ¡Emanuel, nacionnikita saynömi 
rurayanqa!>> 

Contran nacionkuna ushakäyänanpaq nishqan 

9Juklä nación runakuna, wiyayämay. Pasaypa ushakäsiyänaykipaq 

shuntakarpis kikikikunami ushakäyanki. 

Asulayänaykipaq kamarikuyaptikipis kikikikunatami asulayäshunki. 

10Imata rurayänaykipaq wilanakuyashqaykipis manami kamakanqasu. Imata 

rurayänaykipaq yarpäyaptikipis manami rurakanqasu. Sayno kanqa Tayta 
Dios noqakunawan kaptinmi. 

Tayta Diosman yärakuyänanpaq nishqan 

11Judá runakuna yarpäyashqanno mana yarpänäpaqmi TAYTA DIOS shumaq 

tantiyasimashpan nimarqan: 

12<<Reypa contran sharkuykäyashqanta maliciarmi runakuna jukno jukno 

parlaykäyan. Sayno parlayaptinpis ama criyinkisu. Paykuna 
mansayashqantapis ama mansankisu. 

13Saypa trukanqa munayyuq y santu kashqäta tantiyar cäsukamanki. 

Runakunata mansapakunaykipa trukanqa noqata mansapakamanki. 

14Sayno kaptikiqa ima desgraciapitapis sapäshaykimi. Israel runakunapaq y 

Judá runakunapaqmi isanqa takakäsikuq y tunisikuq rumino kashaq. 
Jerusaléncho taq runakunapaqpis redno y toqlanömi kashaq. 

15Paykuna askaqmi tinkakäyanqa, tuniyanqa y wanuyanqa. Wakintanami 

prësu sariyanqa. 

16Revelashqäta qelqarkur mana oqrakänanpaq siguranki. Nirkur shumaq 

cuidayänanpaq cäsukamaqkunata qoykunki>>. 

17Jacobpita miraqkunata TAYTA DIOS mana yanapaptinpis noqaqa paytami 

imaypis shuyäshaq. Imano kaptinpis paylamanmi yärakushaq. 

18Tayta Dios qomashqan wamräkunawanmi kaycho kaykä. Israelcho señal 

kayänäpaqmi noqatapis y surïkunatapis churayämash. Payqa Sión lömacho 
taq lapanta mandaq TAYTA DIOSMI kaykan. 

Rikakuqkunawan y brüjukunawan mana rikasikuyänanpaq nishqan 

19Wakinkuna niyäshunkimi: <<Imata ruranansipaq kashqantapis 

musyanansipaq rikakuqkunawan, brüjukunawan y adivïnukunawan 
rikasikamushun>>. Sayno niyäshuptikiqa niyanki: <<¡Imanirtaq 
wanushkunapa almanta tapukushwan! Saypa trukanqa kuyashqan runakuna 
kaykarqa ¿manaku kikin Tayta Diosta tapukushwan?>> 

20¡Tayta Diospa leyninkuna y yachasikuyninkuna imata nishqantapis 

yarpäyay! Runakuna niyäshushqaykiman Tayta Dios nishqankuna mana 
tinkuptinmi musyayanki say nishuqnikikuna imatapis mana tantiyaq 
kaykäyashqanta. 

21Paykunaqa lakish y mikanaykarmi maypapis puriyanqa. Malaqaywan fiyupa 

rabyanäyashpanmi mandaqnin reyta maldicionayanqa. Saynölami jana 
pasapa rikärir Tayta Diostapis maldicionayanqa. 

22Kay pasacho imata ashirpis munayashqanta tariyänanpa trukan 

nakaylatami tariyanqa. Ima ruraytapis mana kamäpakurmi pasaypa 
yanawyaykaq sakaychöno kayanqa. 

 

Isaías 9 
Rey yurinanpaq nishqan 

1 1 (8.23) Nakaqkunapaq pasa sakashno kaptinpis manami imayyaqpis 

saynölasu kanqa. Zabulón trïbu y Neftalí trïbu runakunata penqayman Tayta 
Dios churash kaptinpis shamuq watakunachöqa paykunapaq kushikuy 
kanqami. Paykuna täyashqan partiqa Galilea partimi kaykan. Saypami päsan 
lamar kuchunpa aywaq nänipis y Jordán mayupis. Saychömi mana Israel 
runakunapis taykäyan. 

2 2 (1) Sakäpakushno kawarpis asikyayta rikaqnömi salvacionninta rikayanqa. 

Yanawyaykaqchöno kawayaptinpis salvacionninqa aksinömi kanqa. 

3 3 (2) Kuyashqayki runakunatami yanapashkanki. Kushikuytapis 

shonqunkunamanmi churashkanki. Cosëcha wisan kushikuqnöraqmi 
nawpaykicho kushikuyanqa. Riquëzata rakipänakur kushikuyashqannöraqmi 
kushikuyanqa. 

4 4 (3) Contrapartinkunata ushakäsirmi paykunapa munayninpita salvanki. 

Unay ayllunkunata madianita runakunapa munayninpita jorqushqaykinömi 
yapaypis salvanki. 

5 5 (4) Guërra manana kaptinnami soldädukuna jatikuyashqan bötaskunatapis 

rupasiyanqa. Guërracho pelyayashqan yawarlana mödanankunatapis 
kayayanqami. 

6 6 (5) Tayta Dios sayno salvamäshun juk wamra yuriptinmi. Paymi yurinqa 

winarkur mandamaqninsi kananpaq. Paypa jutinmi kanqa Admiraypaq 
Tantiyasimaqninsi, Contrankunata Vinciq Dios, Imayyaqpis Kawaq Taytansi 
y Ali Kawayta Qomaqninsi. 

7 7 (6) Rey David jamashqan trönuman jamaykurmi imayyaqpis 

mandamäshun. Munaynincho kashpansimi imaypis ali kawashun. Tayta Dios 
munashqannöla mandarmi ali kaqlata imaypis ruranqa. Lapanta 
mandaq TAYTA DIOS kuyamashpansimi sayno kananpaq kamakäsinqa. 

Israel nacionta Tayta Dios castigananpaq nishqan 

8 8 (7) Jacobpita miraq Israel runakunata llëvasinanpaqmi Tayta Dios 

wilakasish. Llëvasinanpaq wilakasishqannölami castiganqa. 

9 9 (8) Saytaqa Samaria markacho taqkuna y Efraín runakuna lapanpis 

tantiyayanqami. Paykunami chölu tukuyashpan niyan: 

10 10 (9) <<Ladrilluwan sharkasishqansi wayinsita juchusiyaptinpis laqlash 

rumikunawannami yapay sharkasishun. Sicómoro jachata mutuyaptinpis 
cedrutami plantashun>>. 

11 11 (10) Sayno nikäyaptinmi rey Rezínta atacayänanpaq contrapartin 

runakunata TAYTA DIOS kachamunqa. 

12 12 (11) Inti jeqamunanpitami Siria runakunatapis kachamunqa. Inti jeqanan 

kaqläpitanami filisteo runakunatapis kachamunqa. Paykunami Israel 
runakunata juk amuy mikukurkuqnöla ushakäsiyanqa. Tayta Dios sayno 
castigarpis jinalami rabyash kanqa. Yapay castigananpaqpis kamarikushlami 
kaykan. 

13 13 (12) Sayno castigaptinpis runakuna manami wanakuyanqasu. Lapanta 

mandaq TAYTA DIOSMANPIS manami yärakuyanqasu. 

14 14 (13) Saymi TAYTA DIOS juk junaqlacho Israel nacionpa umanta y 

chupanta roqurinqa. Palmatapis muturinqa y utututapis achurinqami. 

15 15 (14) Israel nacionpa umanqa kaykan mayor runakuna y mandaqkunami. 

Chupannami kaykan lula profëtakuna. 

16 16 (15) Israelcho mandaqkuna engañakuq kayaptinmi runakuna 

oqrakashno kaykäyan. 

17 17 (16) Lapan runakunapis mana yärakunala, mana alita ruraqla y 

manakaqkunata parlaqlami kaykäyan. Saymi maqtakunatapis, 
waksakunatapis y viüdakunatapis mana kuyapaypa Tayta Dios castiganqa. 
Paykunata sayno castigarpis jinalami rabyash kanqa. Yapay 
castigananpaqpis kamarikushlami kaykan. 

18 18 (17) Runakuna mana ali rurayashqanqa shatatapis kashatapis bunyaypa 

bunyar rupaq ninanömi kaykan. Muntita rupar qontaywan sharkuq ninanömi 
kaykan. 

19 19 (18) Saymi lapanta mandaq TAYTA DIOS rabyash castigashqanqa intëru 

nacioncho rupaq ninano kanqa. Oqshata nina rupar ushaqnömi 
runakunatapis ushakäsinqa. Say wisanqa manami pipis runa mayinta 
kuyapanqasu. 

20 20 (19) Aluqnincho tariyashqanta mikurpis jinalami malaqaykäyanqa. 

Isuqnincho tariyashqanta mikuyaptinpis manami pachankuna juntanqasu. 
Surinkunatapis mana kuyapaypami mikuyanqa. 

21 21 (20) Manasés runakunawan Efraín runakuna pelyayanqami. Ishkan 

shuntakaykurnami Judá runakunawanpis guërrata rurayanqa. Sayno 
pelyayanqa Tayta Dios paykunata castigar kamakäsiptinmi. Sayno 
castigarpis jinalami rabyash kanqa. Yapay castigananpaqpis kamarikushlami 
kaykan. 

 

Isaías 10 

1¡Ay, imanöraq kayanki, mana alita rurar sapakuyänalaykipaq leyta 

ruraqkuna! Say leynikikunawanmi runakunata fiyupa nakaykäsiyanki. 

2Pobrikunatapis manami cäsuyankisu. Paykuna demandakuyaptinpis 

manami arreglayankisu. Viüdakunapa imaykantapis qechuykäyankimi. 
Waksakunatapis suwapaykäyankimi. 

3Tayta Dios castigayäshushqayki junaq ¡imanöraq kayanki! 

Ushakäsiyäshunaykipaq karu nacionpita chäyämuptin washäyäshunaykipaq 
¡pimanraq qelikäyanki! Riquëzaykikunatapis ¡maymanraq pakayanki! 

4Ima ruraytapis mana kamäpakuykaqtami wakinnikita prësu sariyäshunki y 

wakinnikitami wanusiyäshunki. Tayta Dios sayno castigayäshushpaykipis 
jinalami rabyash kaykanqa. Yapay castigayäshunaykipaqpis kamarikushlami 
kaykan. 

Asiria nacionta castigananpaq kashqanta Tayta Dios wilashqan 

5¡Ay imanöraq kanqa Asiria nacionpa mandaqnin rey! Say rey imayka 

wirukuna tukrüno kaptinmi pitapis rabyanäsimaq kaqtaqa paywan llëvasï. 

6Mana wiyakayämashpan rabyanäsimaq nación runakunamanmi payta 

kachä. Paykunata vincirmi cällicho mitutano jarukachaskir imaykankunatapis 
apakun. 

7Sayta rurananpaq kachaptïpis say reyqa manami cäsukamansu. Saytaqa 

sueñuylanchöpis manami yarpansu. Saypa trukanqa maysay nacionkunata 
elaqäsiylatami yarpaykan. 

8Saymi nin: <<Capitannïkunapis reykunanölami munayyuq kaykäyan. 

9Calno markatapis Carquemis markatanölami ushakäsishkä. Hamat 

markatapis Arfad markatanölami ushakäsishkä. Samaria markatapis 
Damasco markatanölami ushakäsishkä. 

10Vincishqä nación runakuna adorayashqan ïdulukuna munayyuq kaptinpis 

vincishkämi. Jerusaléncho y Samariacho adorayashqan ïdulukuna 
munayyuq kayashqanpitapis mas munayyuqmi say ïdulukuna kayarqan. 
Sayno kaptinpis lapantami vincishkä. 

11Ïdulunkunaman yärakuykaptinpis Samariata vincishqänöla ¿manasuraq 

Jerusaléntapis ïduluntinta vincishaq?>> 

12Sayno parlar runa tukushqanpita y munayyuq tukushpan olqushqanpitami 

Asiria nacionpa mandaqnin reyta Tayta Dios castiganqa. Sión lömacho y 
Jerusaléncho taykaq runakunata castigayta usharkurmi paytapis castiganqa. 

13Say reyqa runa tukurmi nish: <<Munayyuq kar y yarpaysapa karmi 

lapantapis rurashkä. Nacionkunapa lindërunkunatapis elaqäsishkä. Lapan 
riquëzankunatapis apakamushkä. Geniu kaynïwanmi reykunatapis vincishkä. 

14Qeshucho runtuta tariykur apakuqnömi juklä nación runakunapa 

riquëzankunatapis apakamushkä. Sayno ruraptï manami pipis michämashsu 
ni rimakushsu>>. 

15Jächapis manami manijaqninpita mas munayyuqsu. Trosadörapis manami 

sutaqninpita mas munayyuqsu. Tukrupis manami tukrukuqninta 
munashqanpa apansu. 

16Saymi lapanta mandaq TAYTA DIOS Asiria soldädunkunata qeshyawan 

castiganqa. 

Aliman churananpa trukanmi nina waylaqnöraq fiebri qeshyawan castiganqa. 

17 Santu Tayta Diosqa Israel runakunapa salvaqnin karmi aksino kaykan. 

Kananqa nina bunyaypa bunyar rupaykaqnömi kanqa. Saymi kashatawan 
shatata nina rupar ushaqno Asiria nacionpa soldädunkunata juk junaqlacho 
elaqärasinqa. 

18Asiriacho kuyaylapaq muntikunata chipyaqmi ushakäsinqa. Runakuna 

muruyashqanta y plantayashqantapis lapantami ushakäsinqa. 

19Saymi munticho jachakuna walkalana quëdayaptin ayka kayashqanta 

wamralapis yupanqa. 

Kawaykar quëdaq Israel runakuna Diosman yärakuyänanpaq nishqan 

20Say wisanmi walkaqla Israel runakuna kawaykar quëdayanqa. Paykuna 

mananami ushakäsiqnin Asiria runakunaman yärakuyanqanasu. Saypa 
trukanqa Israel runakunapa santu Diosninlamannami yärakuyanqa. 

21Walkaqlami Tayta Diosman yapay yärakuyanqa. Jacobpita miraq 

runakunapitaqa walkaqlami munayyuq Tayta Diosman kutikuyanqa. 

22Lamar kuchuncho aqushanöraq kanan kaykarpis Israel runakunaqa 

walkaqlami kawaykar quëdayanqa. Walkaqla quëdananpaqmi 
nacionninkunata TAYTA DIOS ushakäsinqa. 

23Yarpashqannömi lapanta mandaq TAYTA DIOS lapanta ushakäsinqa. 

24Saymi lapanta mandaq TAYTA DIOS nin: <<Sióncho taykaq kuyashqä 

runakuna, Asiria runakunata ama mansayaysu. Egipto runakuna unay 
aylluykikunata nakasiyashqanno nakasiyäshuptikipis ama mansayaysu. 

25Kananpita manapis aykälatanami qamkunapaq rabyash kaykashqä 

päsanqana. Saypitaqa Asiria runakunatami ushakäsishaq. 

26Paykunata pasaypa astaptïmi madianita runakunata Oreb qaqacho 

Gedeón vincishqanno kanqa. Saynöpis kanqa väräta lamar jananpa Moisés 
toqriptin Egipto runakunata talpukäsishqänömi. 

27Say wisanmi lasaq qepita apariparkuqno nakasiyäshuptikipis 

salvayäshayki. Yüguta matankaparkuqno sararäyäshuptikipis makinpita 
jorqur bendicionnïta churamuptï alimi kawayanki>>. 

Israel nacionta Asiria runakuna atacayashqan 

28¡Asiria soldädukunaqa Ajat partimannami chäyash! 

¡Saypita Migrón partipa aywar Micmas partimanpis chäyashnami! 

29¡Raqrata päsaramurmi Geba partichöna posädakuyash! Sayta rikarmi 

Ramá runakuna fiyupa mansariykäyan. Saúlpa markan Gabaacho 
taqkunapis qeshpirmi aywakuyash. 

30¡Galimcho taqkuna, lapan kalpaykiwan qayaräyay! 

¡Laischo taqkunapis, sayta wiyayay! 

¡Ay imanöraq kaykäyan Anatot markacho taqkuna! 

31Madmena runakuna mashiypa mashirmi qeshpiyash. Gebimcho taqkunapis 

pakakuyashqami. 

32Kanan hörami Asiria runakuna Nob particho jamapaykäyan. Saychömi 

kamarikuykäyan Jerusaléncho kaykaq Sión lömata atacaq yaykuyänanpaq. 

33Sayno kaptinpis lapanta mandaq TAYTA DIOSMI Asiria runakunata 

ushakäsinqa. Jatun qeruta muturiqnömi paykunata saqtarinqa. Runa 
tukuyaptinpis jatusaq jachata mutur pasaman tunisishqannömi ushakäsinqa. 

34Jirakash shatatapis jächawan saquriqnömi ushakäsinqa. Líbanucho 

jatusaq qerukunata qapapaqtaraq tunisiqnömi paykunatapis ushakäsinqa. 

 

Isaías 11 
Davidpita miraq runa mandamaqninsi kananpaq nishqan 

1Troncunpita jacha sheqlimuqnömi mandamaqninsi yurinqa. Payqa 

Isaípita miraqmi kanqa. 

2 TAYTA DIOSPA Espïritunmi paycho kanqa. Saymi tantiyaq y yachaq kanqa, 

yäsikuq y munayyuq kanqa, musyaq y TAYTA DIOSTA mansapakuq kanqa. 

3 TAYTA DIOSTA mansapakur pay munashqannölami kawanqa. Payqa 

manami rikärilarsu pitapis juzganqa. Saynöpis manami ninshi ninshilawansu 
pitapis jusayuq kashqanta ninqa. 

4Pïninpis mana kaqkunapa favorninmi sharkunqa. Pobrikunatapis intëru 

nacionninsichömi respitasinqa. Parlashlanwanmi runakuna wanuyanqa. Fiyu 
runakunatapis juk pükaylami ushakärasinqa. 

5Seqlanta sinchi watarkurmi Tayta Dios munashqannöla imaypis mandar 

rasun kaqlata ruranqa. 

6Say wisanqa atuqwan uyshapis talushqami puriyanqa. Tigriwan kapishpis 

talushqami punukuyanqa. Becërruwan leonpis jawkami puriyanqa. Y 
wamralami misinqapis. 

7Wäkapis ukumaryawan juntumi qewata mikunqa. Wawankunapis 

talukashqami qoturpäyanqa. Leonpis törunömi qewalatana mikunqa. 

8Cobra nishqan culebrapa qeshun jananchömi chuchuykaq wamrapis 

puklanqa. Sayraq wasqish wamra culebrapa qeshunman makinta jatiptinpis 
manami imananqapissu. 

9Tayta Dios mandashqan sagrädu lömacho mananami pipis lutankunata 

ruranqanasu ni pitapis nakasinqanasu. Lamarcho yaku junta 
kashqannömi TAYTA DIOSTA reqiqkunapis kay pasacho junta kayanqa. 

10Say wisanmi Isaípita miraq runata Tayta Dios churanqa lapan nación 

runakunata mandananpaq. Payta reqiyänanpaqmi lapan marka runakuna 
aywayta munayanqa. Pay tashqan nacionpaqmi pïmaypis parlayanqa. 

Juklä nacionpita Israel runakuna kutiyämunanpaq nishqan 

11Say wisanmi juklä nacionkunacho mashikash kaykaq kuyashqan 

runakunata Tayta Dios yapay shuntamunqa. Saymi kutisimunqa Asiriapita, 

Egiptupita, Patruspita, Etiopíapita, Elampita, Sinarpita, Hamatpita y lamar 
kuchuncho kaq nacionkunapitapis. 

12Maysay nacionkunapitapis Israel runakuna kutiyämunanpaqmi bandërata 

jawiyanqa. Wakcho kaycho mashikash kaykaqtami Judá runakunatapis 
shuntamunqa. 

13Nacionninman kutiykamurnaqa Efraín runakuna mananami Judá 

runakunawan chikinakuyanqanasu. Judá runakunata chikiqkuna lapanmi 
ushakäyanqa. Judá runakunapis manami Efraín runakunata 
rabyapäyanqanasu. 

14Saypa trukanqa Judá runakunapis Efraín runakunapis shuntakarkur 

aywarmi inti jeqanan kaqlächo kaykaq Filistea nacionta atacayanqa. Inti 
jeqamunan kaqlächo taqkunatapis vincirmi imaykanta apakuyanqa. Edom 
nacionpis y Moab nacionpis paykunapa makinchömi kayanqa. 

Amón nación runakunapis paykuna niyashqantami rurayanqa. 

15Nacionninman kutiyämunanpaqmi Puka Lamar chawpinpa 

päsayänanpaqpis TAYTA DIOS nänita kichaparinqa. 

Éufrates mayuta simpayänanpaqmi say mayu jananpa makinta joqarkunqa. 
Makinta joqarkur fiyupa wayräsimurmi say mayuta qanchisman rakirinqa. 
Saypami runakuna lanqinkunatapis mana jorquylapa päsayanqa. 

16Asiriacho taq Israel runakunapis jatun nänipami kutiyämunqa. Egiptupita 

yarqamur jatun nänipa shayämushqannömi kutiyämunqa. 

 

Isaías 12 
Agradëcikur Tayta Diosta alabayashqan 

1Say wisanmi Tayta Diosta alabar niyanki: <<TAYTA DIOS, qamta 

agradëcikurmi alabayäshayki. Fiyupa rabyanäsish kayaptïpis ajanayniki 
päsashnami. Kananqa kushirkasiyämankimi>>. 

2Tayta Diosmi salvayämaqnï kaykan. Saymi payman yärakur imatapis 

mansayäsu. TAYTA DIOSMI imaypis valorta qoman. Paytami imaypis alabä. 

3Pukyupita chuya yakuta upur kushikuqnömi salvayäshushqaykipita 

kushikuyanki. 

4Say junaqmi niyanki: <<TAYTA DIOSTA agradëcikur alabashun. Pay 

salvamashqansita maysay markakunachöpis wilakushun. Lapanpitapis mas 
munayyuq kashqanta wilakushun. 

5Salmukunata cantar TAYTA DIOSTA alabashun. Espantaypaq kaqkunata 

rurashqanta maysaychöpis wilakushun. 

6 Sióncho taqkuna, kushikushpansi cantashun. Israel 

runakunapa santu Diosninmi munayninwan yanapämashkansi>>. 

 

Isaías 13 
Babilonia nación imano kananpaqpis wilakushqan 

1Kaychömi qelqaraykan Amóspa surin Isaíasta Tayta Dios revelashqan. Say 

revelacionchömi rikasirqan shamuq watakunacho Babilonia nación imano 
kananpaq kashqantapis. 

2<<¡Liwyaqnin jirka puntanman señalta jawiyay! 

¡Atacayänanpaq soldädukunata qayakuyay! 

¡Reykuna yaykukuyänan punkukunapa yaykuyänanpaq qemlakuyay! 

3Rabyanäsimaq runakunata castigayänanpaqmi juk nación runakunata 

kachashkä. Paykunata atacayänanpaqmi ordenashkä. Say runakunaqa 
pelyay yachaq geniu runakunami kaykäyan. Paykunami conträkunata vinciptï 
kushikuyan>>. 

4Aska nación runakuna shuntakar qayakuyashqanmi puntakunapita 

wiyakaykämun. Lapanta mandaq TAYTA DIOSMI shuntaykan pelyaman 
aywayänanpaq kamarikush kaykaq soldädunkunata. 

5Karu nacionpitami aywaykäyämun. Pasapa kuchun ciëlu tinkuraqpitami 

aywaykäyämun. TAYTA DIOS rabyash karmi say shamuykaq soldädukunawan 
Babilonia nacionta chipyaq asularasinqa. 

6¡Timpuypa timpur waqayay! Lapanpaq munayyuq TAYTA 

DIOS castigayäshunaykipaq kaq junaq chaykämunnami. 
Castigayäshushpayki lapan nacionnikitami ushakäsinqa. 

7Say hörami runakunapa rikrankunapis warkakäkunqa. Lapanmi 

aywapakäyanqa. 

8Fiyupa mansariylawanmi suksukyäyanqa. Wachay nanaywan nakaq 

warminömi fiyupa mansarir qequykachäyanqa. Jukninpis jukninpis 
mansakashqami rikapänakuyanqa. Penqakuylawanmi qaqlankunapis 
pukayanqaraq. 

9 TAYTA DIOS castiganan kaq junaq chaykämunnami. Say junaq fiyupa 

mansariypaqmi kanqa. Fiyupa rabyar castigashpanmi kay pasata 
sunyaraykaqta kachaykunqa. Lapan jusalikuqkunatami ushakäsinqa. 

10Qoyllarkunapis manami asikyanqanasu. Intipis jeqarkamularmi 

sakakäkunqa. Killapis mananami asikyanqanasu. 

11Tayta Diosmi nin: <<Maysaycho täyaptinpis yaqa runakunataqa y jusalikuq 

runakunataqa castigashaqmi. Mana respitakuqkunatapis penqaymanmi 
churashaq. Runa tukuqkunatapis soqpakasishaqmi. 

12Castigar ushakäsiptïmi Ofirpita kaq qori walkala kashqanno runakunapis 

walkalana kayanqa. 

13Say höraqa jana pasapis suksukyanqami. Kay pasapis juklämanmi 

witikunqa. Fiyupa rabyar castigashqä junaqmi sayno kanqa. 

14<<Say junaqmi runakuna mansakar markankunapana kutikuyta 

munayanqa. Qatikachäyaptin luychu qeshpiqnömi qeshpiyanqa. Misiqniynaq 
uyshakuna mansakar qeshpiqnömi aywakuyanqa. 

15<<Sayno kaptinpis tinkuyashqan kaqtaqa pitapis soldädukuna 

wanusiyanqami. Sariyashqan kaqtaqa pitapis espädawanmi tuksiyanqa. 

16Maman taytan rikaraykäyaptinmi wamrankunatapis paqshir ushayanqa. 

Qechurmi wayinpita imaykantapis apakuyanqa. Warminkunatapis 
saripakuyanqami. 

17<<Babilonia runakunata atacayänanpaqmi Media nación runakunata 

qayasimushaq. Say runakuna mana atacayänanpaq qellayta ni qorita 
churapäyaptinpis manami chaskiyanqasu. 

18Saypa trukanqa atacayashpanmi maqtakunatapis flëchawan wanusiyanqa. 

Iti wamrakunatapis y pishi wamrakunatapis mana kuyapaypami 
wanusiyanqa. 

19<<Babilonia nacionqa kuyaylapaq perlasnöraqmi wakin nación 

runakunapaq kaykan. Saycho taq caldeo runakunaqa fiyupa väliq ruminömi 
kaykäyan. Sayno karpis Tayta Dios ushakäsishqan Sodoma y Gomorra 
markakunanömi ushakäyanqa. 

20Manami imaypis saycho runa tanqanasu. Saychöqa Arabia runakunapis 

manami posädakuyanqanasu ni uyshayuqkunapis misikuyanqanasu. 

21<<Jirkacho taq fiyu uywakuna y avestruzkunalanami saycho täyanqa. 

Wayikunachöpis tukukunalanami täyanqa. Munti cabrakunalami saycho 
pañayanqa. 

22Palaciukunachöpis hiena uywakunalanami aular täyanqa. 

Alinnin wayikunachöpis chacalkunalami täyanqa. Babilonia nación 
ushakänanpaq kaq höra chaykämunnami. Manami aykäpis pishinnasu>>. 

 

Isaías 14 
Jäpa nacionman prësu aywaqkuna kutiyämunanpaq nishqan 

1Jacobpita miraqkuna, TAYTA DIOS kuyapämäshunmi. Israel runakuna, yapay 

akramashpansimi nacionninsiman shuntamäshun. Jäpa nación runakunapis 
qelikäyämushpan noqansiwannami täyanqa. 

2Nacionninsiman kutimunansipaq maysay runakunami yanapämäshun. 

Prësu apamaqninsi runakunatapis kikinkunatami prësu sarirkur 
munayninsicho sararäshun. 

Babilonia nacionpa mandaqnin reypa contran niyashqan 

3Babilonia nacionpa mandaqnin rey nakasimashqansipita, 

lakikasimashqansipita y yana ashnuntano arusimashqansipitami TAYTA 

DIOS jamayta qomäshun. 

4Say junaqmi Babilonia nacionpa mandaqnin reypa contran sharkur kayno 

nishun: <<¡Selläma mansay fiyu runa aliraqshi chipyaq fregakashna kaykan! 

5Fiyu runakuna munayyuq kayninta TAYTA DIOSMI manakaqman churash. 

Mandaq kaynintapis qechushqami. 

6Paykunaqa mana kuyapaypami may markatapis atacar ushakäsiyaq. May 

naciontapis munaynincho sararar mana kuyapaypami nakasiyaq. 

7<<Paykuna ushakäyaptinmi maysaychöpis kushishna kawar cantakuyanpis. 

8Babiloniapa mandaqnin rey ushakashqanpitami ciprespis y Líbanucho 

kaykaq cedrupis kushikur niyan: <Kananqa pitapis manami 
kachamunkipaqnasu mutuyämänanpaq>. 

9<<Babilonia nacionpa mandaqnin rey, wanuqkunapa almankuna rikaq 

rikaqlami shuyaraykäyäshunki. Punuyashqanpita rikcharkurmi 
chaskikuyäshunaykipaq kamarikuykäyan. Maysaycho wanuq reykunapa 
almankunapis jamaraykäyashqanpitami chaskikuyäshunaykipaq 
sharkuykäyan. 

10Paykunaqa lapanmi niyäshunki: <Qampaqpis wanuy kashqami ¿aw? 

Kananqa noqakunanölanami wanushkanki. 

11Pampaskiyäshuptikiqa munayyuq kaynikipis ushakäkushnami. Fiestata 

ruraptiki arpayki waqashqanpis ushakäkushnami. Kaychöqa qeshuykipis 
qataykipis kurulami kanqa>. 

12<<Pasa waraq qoyllar, ¡imanöshi ciëlupita shikwakarpamushkanki! Qamqa 

aska nacionkunatami vincirqayki. Sayno kaptinpis kananqa kikikitanami 
pasaman saqtamushushkanki. 

13Runa tukurmi shonqulaykicho niq kanki: <Jana pasayaqmi chäshaq. Diospa 

qoyllarninkunapita mas junaqchömi trönü kanqa. Dioskuna shuntakäyänan 
norti kaqlä jirkacho jamaykurmi mandashaq. 

14Pukutay jananmanmi wisäshaq. Poderyuq Tayta Diosnömi kashaq>. 

15<<Sayno yarparpis wanushkuna kaykashqanmanmi chashkanki. Pasa 

rurinpitapis mas rurimanraqmi chashkanki. 

16Wanush jitaraykaqta rikayäshushpaykimi mansakash niyanqa: <¿Kaychi 

pïmaytapis suksukyäsiq runa karqan? ¿Kaychi lapan nacionkunatapis 
ushakäsiq karqan? 

17¿Kaychi maymanpis chashqan kaqta sunyaqta kachariq, markakunatapis 

ushakäsiq y prësukunatapis mana kachariq karqan?> 

18<<Nacionkunapa mandaqnin reykunaqa lapanpis kuyaylapaq 

sepultürachömi pamparäyan. 

19Qamtami isanqa sayno pampayäshunkisu, sinöqa qanratanömi 

jitaskiyäshunki. Guërracho wanusishtano y soldädukuna jarukuyash 
ayatanömi wakin runakunapa ayantawan uchkulaman jitarpuyäshunkipaq. 

20Nacionkunata ushakäsishqaykipita y marka mayikikunata 

wanusishqaykipitami wakin reykunatanöqa pampayäshunkisu. Yaqa runa 
kashqaykipitami surikikunatapis cäsuyanqasu. 

21¡Qampa surikikunata lapanta wanusiyäsun! 

¡Mandaq rey ama kasunsu! Rey kayman yaykurqa maysaychömi 
markakunata duëñu tukuyanqa>>. 

22Lapanta mandaq TAYTA DIOSMI nin: <<Babilonia markapa contran 

sharkurmi chipyaq elaqäsishaq. Manami munayyuqnasu kanqa. Babilonia 
runakunapa wamrankunatapis wilkankunatapis chipyaqmi ushakäsishaq. 

23Say partitaqa iwsanki täkunanman y siniga sinigamanmi tikrarasishaq. 

Pisaypa pisarmi Babiloniata pisashaq>>. Lapanta mandaq TAYTA 

DIOSMI sayno nin. 

Asiria nación imano kananpaqpis nishqan 

24Lapanta mandaq TAYTA DIOSMI nin: <<Nishqäqa nishqämi kanqa. 

Yarpashqänömi lapanpis rurakanqa. 

25Israel nacionman jatikämuq Asiria runakunata chipyaqmi ushakäsishaq. 

Jirkakunachöpis lanqurishaqmi. Kuyashqä runakunapa matankanman 
yüguta churapashqantapis jitarishaqmi. Lasaq qepita aparipashqantapis 
jorqushaqmi. 

26Maysay nacionkunapaqmi sayno yarpaykä. Lapan nación runakunata 

castiganäpaqmi kamarikush kaykä. 

27Lapanpaq munayyuq kaykar sayno niptïqa ¿piraq michämanman? 

Ushakäsinäpaq aywaptïqa ¿piraq sapämanman?>> 

Filistea nación imano kananpaqpis nishqan 

28Rey Acaz wanushqan watami Isaíasta revelar Tayta Dios nirqan: 

29<<Filistea nación runakuna, atacashuqniki Asiria nacionpa mandaqnin rey 

wanushqanpita ama kushikuyaysu. Paypa surinkunapitami juk rey kanqa. 
Say reyqa fiyupa venënuyuq culebrapitapis mas peormi kanqa. 

30<<Sayno kaptinpis pobrikunataqa ali qewacho uyshata misiqnömi rikashaq. 

Imanpis mana kaq runakunapis kushishqami kawayanqa. Filisteo 
runakunatami isanqa muchuywan wanusishaq. Kawaykar quëdaq 
kaqkunatapis lapantami ushakäsishaq. 

31<<Filistea markakunapa punkunkuna, ¡waqayay! Filistea markakuna, 

¡mansarir qayaräyay! Lapaykipis filisteo runakuna, ¡mansariywan 
suksukyäyay! Qoshtay sharkushqannömi norti kaqläpita soldädukuna 
shamuykäyan. Fïlanpita ni jukpis mana yarquypami shamuykäyan>>. 

32Filisteo runakunapa kachankunatami nishun: <<Sión lömataqa TAYTA 

DIOSMI rikaykan. Saymi imaypis nakarqa kuyashqan runakuna sayman 
amparakuyanqa>>. 

 

Isaías 15 
Moab nación imano kananpaqpis nishqan 

1Kaychömi qelqaraykan Moab nación imano kananpaq Tayta Dios 

revelashqan. Moab nacioncho kaykaq Ar markataqa juk sakaylachömi 
elaqärasiyanqa. Moab nacioncho kaykaq Kir markatapis juk sakaylachömi 
ushakärasiyanqa. 

2Sayno kaptinmi Dibón markacho taq runakuna fiyupa lakikuyanqa. 

Templunman y altarninkunaman aywaykurmi fiyupa lakikur waqayanqa. 
Nebo y Medeba markakunatapis elaqaskasiyanqami. Chipyaq 
elaqaskasiyaptinmi moabita runakuna fiyupa lakikur waqayanqa. Sayno 
lakikurmi aqsantapis shaprantapis rutukuyanqa. 

3Qachqa mödanan jatishqami cällikunapapis puriyanqa. Wayin 

janankunachöpis y pläzankunachöpis lapanmi lakikur waqayanqa. 

4Hesbóncho y Elealicho taqkuna ausiliuta manakurmi qayaräyanqa. 

Qayaräyashqanqa Jahaza markayaqmi wiyakanqa. 

Atacayaptinmi moabita soldädukunapis mansarïyanqa. Mas geniu 
soldädukunapis fiyupami mansarïyanqa. 

5Moabita runakuna sayno nakayänanpaq kaptin shonqü fiyupami lakinan. 

Paykuna Zoaryaq y Eglat-selesiyáyaqmi qeshpir aywakuyanqa. Luhitman 
wisänan cuestapami waqaraykar wisäyanqa. Horonaimman aywaq nänipa 
aywayashpanmi fiyupa waqayanqa. 

6Nimrimcho kaq yaku pözukunapis y qewakunapis sakinqami. Lapan 

sheqlimuq jachakunapis wanutanqami. Manami ima jachakunapis 
verdiranqanasu. 

7Saymi runakuna imayka shuntayashqantapis Sauci Raqra washaqanman 

apayanqa. 

8Timpuypa timpur waqayashqanqa intëru Moab nacionpami wiyakanqa. 

Eglaimyaq y Beer-elimyaqmi wiyakanqa. 

9Askaq wanuyaptinmi Dimóncho kaq yakukunapis yawarwan talukanqa. 

Leonkunatapis Dimóncho taqkunamanmi Tayta Dios kachamunqa. Say 
leonkunami Moabpita qeshpiqkunata mikur ushayanqa. 

 

Isaías 16 

1Moabita runakunami Judá nacionpa mandaqnin rey yanapänanpaq ruwakur 

uyshakunata apasinqa. Sunyaq jirkacho kaq Sela markapita 
pasami Sión lömaman apasikuyanqa. 

2Moabpita qeshpiq warmikunaqa Arnón mayu väducho shuntakaykurmi 

shuyaräyanqa. Say warmikunaqa imapis mansakäsiptin qeshunpita aywakuq 
pishqunömi kayanqa. 

3Jerusalén runakunata ruwakurmi kachankuna niyanqa: 

<<¡Kuyapäyämashpayki yanapaykayälämay! 

¡Conträkunapita sapaykayälämay! 

¡Qeshpiyämuptï paykunapa makinman ama entregaykayälämaysu! 

4¡Qamkuna kaqman amparakayämuptï pakaykalämay! 

¡Ushakäsimaqnïkunapita pakaykayälämay!>> Moabita runakuna, imay karpis 
chikishuqnikikuna ushakäyanqami. Ushakäsishuqnikikuna wanuyanqami. 
Wanusishuqnikikuna aywakuyanqami. 

5Davidpita miraqmi isanqa rey kanqa. Payqa kanqa kuyapäkuqmi. Payqa 

kanqa mana chaskipakuq juezmi. Mana shuyaräsiylapami pitapis ali 
arreglanqa. 

6Musyansimi moabita runakuna selläma runa tukuyashqanta. Paykunaqa 

wakinpita masmi munayyuq tukuyan. Manami pitapis respitayansu. 
Pasaypami baduläqui kayan. 

7Sayno kayashqanpitami moabita runakuna fiyupa waqayanqa. Kir-

haresetcho rurayashqan päsasnin sapay biscöchukunapis ushakaptinmi 
fiyupa lakikur waqayanqa. 

8Hesbóncho y Sibmacho kaq üvakunapis qarwashtäyanqami. Nacionkunapa 

mandaqninkuna atacarmi ali wayuq üvakunata jarutakur ushayanqa. 

Jazeryaq y sunyaq jirkayaqmi say üvakuna plantaraykäyan. Saynölami Kachi 
Lamar simpanchöpis wayun. 

9Sibmacho üvakuna ushakaptin Jazercho waqayashqannömi noqapis fiyupa 

waqashaq. Hesbón y Eleale markakunatapis weqïwanmi parqushaq. 

Üva cosëcha wisan cosechayänanpa trukanqa atacaqnin soldädukunawan 
pelyarmi qayaräyanqa. 

10Saymi ali wayuq chakrakunacho kushikuypis kanqanasu. 

Üva chakrakunachöpis manami cantayanqanasu. 

Üva jarukuyänankunachöpis mananami vïnupaq üvata jaruyanqanasu. 
Manami kushikur qayakuyanqanasu. 

11Saymi Moab nacionpaq y Kir-hareset markapaq lakikü. 

Arpapa cuerdannöraqmi shonqüpis fiyupa lakikur suksukyan. 

12Walälapaqmi moabita runakuna altarninkunamanpis utikäyashqanyaq 

aywayanqa. Manakaqlapaqnami templunmanpis rezakuq aywayanqa. 

13Moab nación sayno ushakänanpaqmi unaypita pasana TAYTA DIOS nirqan. 

14Kananqa TAYTA DIOSMI nin: <<Kananpita kimsa watatami Moab nación 

runakuna saysika kayashqanpita walkaqlana kawaykar quëdayanqa. Kimsa 
wata arunanpaq conträtu ruraq runa cada junaqta yuparashqannömi say 
kimsa wata yupashla kanqa>>. 

 

Isaías 17 
Damasco marka imano kananpaqpis nishqan 

1Kaychömi qelqaraykan Damasco marka imano kananpaqpis Tayta Dios 

revelashqan. Damasco marka chipyaq ushakarmi raqälana rikakunqa. 

2Aroer particho kaykaq markakunacho manami täyanqanasu. Qewalana 

junta kaptinmi pipis mana wajaptin uywakunala täkuyanqa. 

3Efraín runakuna täyashqancho corralash markakunapis manami 

kayanqanasu. Damasco markachöpis rey manami kanqanasu. Siria 
nacioncho quëdaq runakunapis Israel nacioncho walkaqla kayashqannömi 
kayanqa. Lapanta mandaq TAYTA DIOSMI sayno nin. 

Israel nación castigash kananpaq wilakushqan 

4Say wisanmi Israel nacionpis munayniynaq rikakunqa. Uyu runanölami say 

nación kanqa. 

5Refaim pampacho trïguta achuriptin raströjulana quëdashqannömi 

rikakunqa. 

6Olïvu jachata tapshir wayuyninta shuntayaptin juk ishkaylana 

quëdashqannömi quëdanqa. Mas rämasapa kaqkunacho kimsa chuskula 
quëdashqannömi quëdanqa. Israel runakunata kuyaq TAYTA DIOSMI sayno 
nin. 

7Say wisanmi kamaqnin Tayta Diosta ruwakuyanqa. Israel 

runakunapa santu Diosninmanmi yärakuyanqa. 

8Juk dioskunata manakuyänanpaq manami 

perqayashqan altarkunaman aywayanqanasu. Manami kikinkuna 
rurayashqan Asera diösamanpis yärakuyanqanasu ni altarkunacho 
diosninkunaman inciensuwan qoshnisiyanqanasu. 

9Say wisanqa Israelcho kaykaq corralash markakunachöpis manami 

täyanqanasu. Heveo runakunata y amorreo runakunata Israel runakuna 
ushakäsiyashqanno ushakäsiyaptinmi pasaypa raqälana rikakuyanqa. 

10Sayno kayanki imaykapitapis salvashuqniki Tayta Diosta 

qonqaykuyashqaykipitami. Imapitapis sapäshuqniki Tayta Diostami 
kachariykuyashkanki. Saymi juklä nacionpita apaykasimur 
sawsa mikuykunata muruyaptikipis 

11y muruyashqayki junaqla jeqarkamur waraylan waytaptinpis ima 

cosëchapis kanqasu. Say junaqqa pasaypa nakar waqayaptiki 
shonquykikunapis fiyupami nananqa. 

12Lamar bunyaqnöraqmi contransi nacionkuna olqüyashqan wiyakaykämun. 

Olqur qaparäyashqanpis jakash mayu bunyaypa bunyar aywaqnöraqmi 
wiyakaykämun. 

13Sayno shayämuptinpis Tayta Dios olqutupaykuptinqa karupami qeshpir 

aywakuyanqa. Jirkacho oqshata wayra apakushqanno y polvuta wayra 
apakushqannömi aywakuyanqa. 

14Say runakuna pasa sakarkuptinqa fiyupa mansariypaqmi kaykäyan. Pasa 

wararkuptinnaqa manami kayannasu. Saynömi elaqäyanqa imansitapis 
apakuqkuna y markansitapis ushakäsiqkuna. 

 

Isaías 18 
Etiopía nación imano kananpaqpis nishqan 

1¡Ay imanöraq kanqa Etiopía nacioncho kaykaq mayukunapita mas 

washaqancho taq runakuna! Say nacionchöqa chishyayparaqmi chukluskuna 
kaykäyan. 

2Etiopía runakunaqa ututupita rurash büquikunawanmi Nilo mayupa kachata 

kachaykäyan. 

¡Kacha aywaykaqkuna, nacionnikiman kutiyay! 

¡Jatunkaray y shapraynaq runa mayikikuna täyashqanman cörrila kutiyay! 
Nacionnikicho taq runakunataqa maysay nación runakunapis mansayanmi. 
Seqaypa kalpasapa y geniu runakunami kayanki. Nacionnikikunapis aska 
mayukunapa chawpilanchömi kaykan. 

3Puntakunacho señalta churamuqno y cornëtata tukamuqnömi Diospa 

wilakuyninta wilakuykä. Intëru munducho taqkuna, say wilakushqäta 
wiyayay. 

4 TAYTA DIOSMI nimarqan: <<Tashqäpita pasami Etiopía nacionta rikaraykä. 

Tamya päsaskiptin mana tantiyakayla shanashqannömi mana tantiyakayla 
rikaraykä. Cosëcha wisan mana mayakayla shulyashqannömi mana 
mayakayla rikaraykä>>. 

5Sayno rikaraykashqanchömi elaqpita Etiopía runakunata Tayta Dios 

castiganqa. Manaraqpis üva cosëcha kaptin, 

üvapa waytan mayna shushuraykaptin y wayuynin poquraykaptinmi 
runakunata kachamunqa Etiopía runakunata ushakäsiyänanpaq. Paykunaqa 
üvapa rämankunata rämapar jitariqnömi Etiopía runakunata wanusiyanqa. 

6Nirkurmi wiskurkuna y jirka uywakuna mikuyänanpaq ayakunata 

kachaykuyanqa. Usya wisanmi wiskurkuna mikuyanqa. Tamya wisannami 
jirka uywakunana tulunkunatapis waqruyanqa. 

7Kawaykar quëdaqkunanami lapanta mandaq TAYTA DIOSPAQ qarayninta 

apayämunqa. Say runakunaqa jatunkaray y shapraynaq runakunami. 
Paykunataqa maysay nacioncho taq runakunapis mansayanmi. Seqaypa 
kalpasapa y geniu runakunami kayan. Nacionninpis aska mayukunapa 
chawpilanchömi kaykan. Sión lömamanmi qarayninta apayämunqa. 
Saychömi lapanta mandaq TAYTA DIOSPIS kaykan. 

 

Isaías 19 
Egipto imano kananpaqpis nishqan 

1Kaychömi qelqaraykan Egipto nación imano kananpaqpis Tayta Dios 

revelashqan. Fiyupa cörriq pukutay jananchömi Egiptuman TAYTA 

DIOS aywaykämun. Egiptucho kaykaq ïdulukunapis paypa nawpanchöqa 
suksukyäyanmi. Fiyupa mansariywanmi Egipto runakunapa shonqunpis 
ushakaykan. 

2Tayta Diosmi nin: <<Noqami kamakäsishaq Egipto runakuna kikinpura 

chikinakuyänanpaq. Chikinakurmi wawqinwanpis y runa mayinwanpis 
pelyayanqa. Juk markacho taqkunawan juk markacho taqkunapis 
pelyayanqami. Reypis juk reywan y mandashqan runakunawanmi 
pelyayanqa. 

3Egipto runakunapa juiciuntami perdisishaq. Imata rurayänanpaq 

yarpäyashqantapis manami kamakäsiyanqasu. Saymi imata 
rurayänanpaqpis ïdulukunata, brüjukunata, wanuqkunapa almanta y 
adivïnukunata tapukuyanqa. 

4Saynölami juk reypa munayninman Egipto runakunata churashaq. Say 

reyqa pasaypa fiyumi kanqa>>. Lapanta mandaq TAYTA DIOSMI sayno nin. 

5Nilo mayu sakiptin raqranpis yakuynaqmi rikakunqa. 

6Sekyakunacho yaku qocharaqlanpis asyarinqami. Raqrakunapa aywaq 

yakupis sakinqami. Shoqushkunapis y ututukunapis sakinqami. 

7Nilo mayu kuchunkunapis sakinqami. Nawpankunacho kaykaq qewapis 

ankakanqami. Imayka murupakuykunapis chipyaqmi sakiykar ushakanqa. 

8Nilo mayucho anzuëluwan pescädu sariqkunapis lakikuyashpanmi 

waqayanqa. Redwan pescädu sariqkunapis fiyupami lakikuyanqa. 

9Lïnu manana kaptinmi lïnuta puskaqkuna ima ruraytapis 

kamäpakuyanqanasu. 

10Tëla awaqkunapis lïnu ushakaptinmi fiyupa lakikuyanqa. 

Arupakuqkunapis pasaypami mansakäyanqa. 

11¡Zoán markapa autoridäninkunaqa yarpayniynaq upa runakunami! 

¡Rey Faraónta yäsiqkunapis upatakashqami kaykäyan! 

¡Imanirtaq Faraónta niyanki tantiyaq runakuna casta kayashqaykita! 

¡Imanirtaq payta niyanki unay reykuna casta kayashqaykita! 

12Faraón, ¿maytaq musyakuqnikikuna? Rasunpaypa yachaq karqa mä 

musyasishunki lapanta mandaq TAYTA DIOS Egiptuta imano rurananpaqpis 
yarpaykashqanta. 

13Zoán markapa autoridäninkunaqa upatakäkuyashqami. Menfis markapa 

autoridäninkunapis lutantami criyiyan. Provinciakunapa mandaqninkunami 
Egipto runakunata lutanta criyisiyash. 

14Egipto runakunataqa TAYTA DIOSMI pantakäsish. Saymi gumitashqanyaq 

machash runa sankapaykachaqno imata rurayänanpaq kaqtapis 
tantiyayansu. 

15Egipto nación ushakänan junaq chämuptinqa manami mandaqnin reypis, ni 

común runakunapis, ni poquq runakunapis ni muchuq runakunapis 
salvanqanasu. 

Egipto runakuna Tayta Diosta sirviyänanpaq nishqan 

16Lapanta mandaq TAYTA DIOS castiganan junaqmi Egipto runakuna 

warmino mansariyanqa. Paykunata castigananpaq makin kamakushlana 
kaykashqanta musyarmi fiyupa mansariyashpan suksukyäyanqa. 

17Judá runakunatapis fiyupami mansayanqa. Judá runakunapita 

parlaptilanmi yarpäyanqa lapanta mandaq TAYTA DIOS castigananpaq 
kashqanta. Sayta yarparmi fiyupa mansariyanqa. 

18Say junaqqa Egiptucho pisqa markachömi hebreo idiömata parlayanqa. 

Saycho taqkunaqa lapanta mandaq TAYTA DIOSLATA sirviyänanpaqmi 
promitiyanqa. Say pisqa markakunapita jukpa jutin kanqa Herezmi. 

19Say junaqqa jinan Egiptuchömi TAYTA DIOSPAQ juk altarta perqayanqa. 

Lindërunchönami TAYTA DIOSTA yarpäyänanpaq juk wankata ichisiyanqa. 

20Sayta rurayanqa lapanta mandaq TAYTA DIOSTA Egiptucho sirviyashqanta 

pïmaypis musyananpaqmi. Pipis nakasiyaptinqa TAYTA 

DIOSTAMI manakuyanqa. Saymi juk salvaqta kachamunqa nakaypita 
jorqunanpaq. 

21Saynöpami Egipto runakunata TAYTA DIOS musyasinqa lapanpaq 

munayyuq kashqanta. Sayta tantiyarmi Egipto runakunapis sacrificiukunata 
y saki mikuy ofrendakunata promitiyashqannöla templuman apayämunqa. 

22Mana cäsukuq kayashqanpita Egipto runakunata castigarkurpis TAYTA 

DIOS yanapanqami. Sayno yanapanqa paykunapis Tayta Dios nishqanta 
cäsukuyaptinmi. 

23Say wisanqa jatun nänimi Egiptupita Asiriayaq aywaranqa. Saymi Asiria 

runakuna Egiptupa aywayanqa y Egipto runakunapis Asiriapa aywayanqa. 
Egipto runakunawan Asiria runakuna talukarkurmi Tayta Diosta sirviyanqa. 

24Israel runakunapis Egipto runakunawan y Asiria runakunawanmi 

talukäyanqa. Saynöpami maysaycho taqkunapaqpis bendición kanqa. 

25Lapanta mandaq TAYTA DIOSMI bendicionninta qoshpan ninqa: 

<<Bendicionnïta chaskiyanqa kuyashqä Egipto runakuna, kamashqä Asiria 
runakuna y herenciä Israel runakunami>>. 

 

Isaías 20 
Egipto y Etiopía nacionkunata Asiria runakuna vinciyänanpaq nishqan 

1Juk kutichömi Asiria nacionpa mandaqnin rey Sargón kacharqan 

soldädunkunata y mas mandaq capitanta Asdod markaman. Sayno 
kachaptin aywarmi Asdod markata vinciykur munaynincho sarararqan. 

2Say wisanmi Amozpa surin Isaíasta TAYTA DIOS nirqan: <<Qachqa mödana 

jatiraykashqaykita loqtikuy y lanqikitapis jorquy>>. Tayta Dios nishqanno 
rurarmi qarapächula y qara chakila Isaías purirqan. 

3Saypita kimsa watatami Judá runakunata TAYTA DIOS nirqan: <<Egipto 

runakuna y Etiopía runakuna imano nakayänanpaq kashqanta 
musyayänaykipaqmi sirvimaqnï Isaías kimsa wata qarapächula y qara 
chakila purish. 

4Isaías purishqantanömi Egipto runakunata y Etiopía runakunata 

qarapächuta, qara chakita y qara sikita Asiria nacionpa mandaqnin rey prësu 
apanqa. Maqtakunatapis awkinkunatapis penqakasishpanmi sayno apanqa. 

5<<Sayno prësu apashqanta musyarmi fiyupa mansakäyanki. Etiopía 

runakunaman y Egipto runakunaman yärakuyashqaykipita pasaypami 
penqakuyanki. 

6Say wisanmi lamar kuchunkunacho taq runakuna niyanqa: <¡Maski rikayay! 

¡Imanöshi kaykäyan yärakushqansi runakuna! Paykunamanmi yärakurqansi 
Asiria runakunapita salvamänansipaq. Kananqa ¿piraq salvamäshun?> 

 

Isaías 21 
Babilonia nación imano kananpaqpis nishqan 

1Kaychömi qelqaraykan lamar nawpancho kaykaq sunyaq jirka imano 

kananpaq Tayta Dios revelashqan. Neguevpita shamuq shukukuynömi 
maysaytapis ushaq soldädukuna aywaykäyämun. Fiyupa mansariypaq 
sunyaq jirkapami shamuykäyan. 

2Aläpa mansariypaqta revelamarmi Tayta Dios rikasimash runakuna pasaypa 

lulakuykäyaqta. Saynöpis rikasimash wanusikuq runakuna runa mayinta 
wanuykäsiyaqta. 

¡Elam runakuna, atacayänaykipaq shayämuy! 

¡Media runakuna, wanusiyänaykipaq yaykayämuy! 

¡Babilonia runakuna amana pitapis nakasiyäsunnasu! 

3Babilonia nacionta Tayta Dios ushakäsinanpaq kashqanta musyaptïmi 

shonqüyaqraq nanaypis chaykun. Wachay nanaywan lakikuq 
warmitanöraqmi lakikuypis sariykaman. Revelacioncho wiyashqä y rikashqä 
fiyupami mansarïsiman. 

4Saymi juiciütapis oqrashno kaykä. Mansariylawanmi suksukyaykäpis. Pasa 

sakänanta munarpis sakarkuptinqa fiyupami mansarï. 

5Babiloniacho mësa kamarishqami kaykan. Janancho mantilpis 

mashtaraykanmi. Saycho mikuykäyan, upuykäyannami. 

¡Capitankuna, sharkuyay! 

¡Pelyar sapakuyänayki escüduykikunata kamarikuyay! 

6Tayta Diosmi nimash: <<Imata rikashqantapis wilakamunanpaq juk 

rikachakuqta churamuy. 

7Guërra carrëtan qarachash parninpa parninpa cawallukuna shamuykäyaqta 

rikar o bürrun loqash o camëllun loqash shamuykäyaqta rikar jukla 
wilakamunqa>>. 

8Saypitanami rikachakuq churashqä runa qayakamur nimarqan: <<Taytay, 

churamashlaykichömi paqasta junaqtapis mana kuyukuypa kaykä. 

9Kananmi isanqa rikaykä ishkay cawallukuna guërra carrëtan qarachash 

shamuykäyaqta>>. Paykuna chaykurmi niyarqan: <<¡Ushakashnami, 
ushakashnami Babilonia marka! ¡Adorayashqan dioskunapa ïdulunkunapis 
pasacho shalushnami jitaraykäyan!>> 

10Marka mayikuna, ëracho trïgu wirukaqno y wayrash takakaqnömi pasaypa 

nakaykäyanki. Qamkunata wilaykä kuyamaqninsi y lapanta mandaq TAYTA 

DIOS lapan nimashqantami. 

Edom imano kananpaqpis nishqan 

11Kaychömi qelqaraykan edomita runakuna imano kayänanpaq Tayta Dios 

revelashqan. Seirpita pasami juk runa qayakamur nimash: <<Rikachakuq 
tayta, ¿imay höranataq pasa waranqa? ¿Aykaraqtaq pishin pasa 
waränanpa?>> 

12Saymi rikachakushqächo nirqä: <<Pasa wararkurpis yapaymi sakanqa. 

Masta musyayta munarqa yapay tapukuq kutimunki>>. 

Arabia runakuna imano kayänanpaqpis nishqan 

13Kaychömi qelqaraykan Arabia runakuna imano kananpaq Tayta Dios 

revelashqan. Negociuta apar Arabiacho kaykaq shatakunacho posädakuq 
Dedán runakuna, 

14qeshpikuqkunata yakuta taripäsiyay. Temacho taq runakuna, mikuyta 

qarayay. 

15Arabia runakunaqa espädawan wanusiyänanpitami qeshpikuykäyan. 

Flëchawan wanusiyänanpitami ayqikuykäyan. Guërracho wanuyta mansarmi 
aywakuykäyan. 

16Tayta Diosmi nimash: <<Kananpita juk watatami Cedar runakuna 

munayyuq kayashqan ushakanqa. Juk wata arunanpaq conträtu ruraq runa 
cada junaqta yuparashqannömi say wata yupashla kanqa. 

17Flëchawan flëchaq geniu runakunaqa walkaqlanami Cedarcho kawaykar 

quëdayanqa>>. Israel runakunata kuyaq TAYTA DIOSMI sayno nish. 

 

Isaías 22 
Jerusalén runakuna Tayta Diosta mana mansapakuyashqan 

1Kaychömi qelqaraykan Rikachakuna Pampacho ima kananpaq 

kashqantapis Tayta Dios revelashqan. Jerusalén runakuna, ¿imataq 
markaykicho kaykan? ¿Imanirtaq wayi janankunacho kushikuykäyanki? 

2¿Imanirtaq sayjinanpa qaparayparaq kushikuykäyanki? Manami 

espädawansu ni guërrachösu wanuyanki, sinöqa malaqaywan y pestiwanmi 
ushakäyanki. 

3Autoridäkunapis flëchayänanta mansarmi qeshpikuyash. Karupa 

qeshpiyaptikipis lapaykikunatami prësu sariyäshushkanki. 

4Saymi nï: ¡Nawpäpita witikuyay! Marka mayinsikunata wanusiyänanpaq 

kaptinmi fiyupa waqä. Iksushqäyaq waqaptïpis ama shoqayämaysu. 

5¡Rikachakuna Pampacho fiyupa mansariypaqmi kanqa! 

¡Say junaq chämunanpaqmi lapanta mandaq TAYTA DIOS kamakäsish! 
Marka murällatapis juchusiyanqami. Runakuna ausiliuta manakur 
qayaräyashqanpis jirka puntakunayaqmi wiyakanqa. 

6Atacamänansipaqmi Elam runakuna flëchankunata kamarikuyash. Maynami 

carrëtankunaman wisäyash. Cawallunkunatapis loqashnami kaykäyan. Kir 
runakunapis escüdunkuna aptashnami kaykäyan. 

7Maypis täkuy munay pampakunachöpis guërra carrëtakuna juntanami 

kaykäyan. Cawallun loqash runakunapis markansi punkuchönami kaykäyan. 

8Sapämänansipaq pipis mana kaptinmi munti niyashqan palaciucho 

churaraykaq armakunalaman yärakuykäyanki. 

9Davidpa Markanpa murällan juchush kaqkunata alsayänaykipaqmi 

rikapakuyashkanki. Yaku kananpaqmi ura kaq pözuman yakuta 
juntayashkanki. 

10Jerusalén wayikunata rikapaykurmi mana ali kaqta juchusiyarqayki 

murällata alsayänaykipaq. 

11Markata saparaq murälla waqtancho kita kaptinmi marka rurinchöna yaku 

pözuta rurayarqayki saypitana yakuta jorquyänaykipaq. Sayno kamarikurpis 
manami Tayta Diosman yärakuyankisu. Atacamänansipaq unaypita pasana 
Tayta Dios kamakäsish kaptinpis manami payta mansapakuyankisu. 

12Lapanta mandaq TAYTA DIOSMI munarqan jusalikuyashqaykita pësakur 

waqayänaykita. Saynöpis munarqan lakikuyänaykita y aqsaykikunatapis 
rutukurir qachqa mödanakunata jatikuyänaykitami. 

13Isanqa pay nishqanta cäsukuyänaykipa trukanqa fiestata rurarmi 

wäkakunata y uyshakunata pishtarkur aysata mikur y vïnuta upyar 
kushikuyarqayki. Saymi niyarqayki: <<Kawashqansiyaq mikushun upushun. 
Wanukurqa pachansitami apakushun>>. 

14Sayno kayaptikimi lapanta mandaq TAYTA DIOS nimarqan: <<Sayno 

kayashqanpita manami imaypis paykunata perdonashaqsu>>. Lapanta 
mandaq TAYTA DIOSMI sayno nish. 

Sebna wanunanpaq nishqan 

15Lapanta mandaq TAYTA DIOSMI kayno nimarqan: <<Reypa palaciuncho 

mandaq Sebnaman ayway. Chaykur kayno ninki: 

16<<¿Pï kashqaykitataq yarpaykanki? ¿Imanirtaq altunnin qaqacho 

kuyaylapaq wayitano mïchuykita ruraykäsinki? 

17Sayno kaykaptikimi TAYTA DIOS prësu sarisir karu nacionman apasishunki. 

18Pelötatanömi jatun nacionman jitariykushunki. Saycho wanuptikimi kushish 

purishqayki carrëtaykikunapis ichiräkuyanqa. Ushakaptikimi mandaqniki 
reypis pasaypa penqakunqa. 

19 TAYTA DIOSMI autoridä kaynikipitapis qarqushunki. Carguykipitapis 

jitarishunkimi. 

20<<Tayta Diosmi nin: <Say junaqmi Hilcíaspa surin Eliaquimtana qayashaq. 

Payqa sirvimaqnïmi kaykan. 

21Paytanami mödanaykikunata jatipäshaq. Wachkuykiwanmi seqlanta 

wachkapäshaq. Nirkurmi qampa trukayki autoridä kananpaq churashaq. 
Paymi Jerusalén runakunapa y Judá runakunapa taytanno kanqa. 

22Paytami entregashaq rey Davidpa palaciunpa llävinpa wawanta. Pay 

kichashqantaqa manami pipis wichqanqasu. Wichqashqantaqa manami pipis 
kichanqasu. 

23<< <Paytami churashaq perqaman shumaq jatish estäcano kananpaq. 

Mandaq kashqanta rikarmi castankunapis kushikuyanqa. 

24Pucillukuna, järrakuna y imayka niraq täzakuna estäcacho warkuraqnömi 

lapan castankunapis, surinkunapis y wilkankunapis payman amparakuyanqa. 

25<< <Sebnataqa perqacho següru jatiraykaq qeruno kaykaptinpis 

jitarishaqmi. Say junaqmi payman amparakuqkunapis ushakäyanqa>. 
Lapanta mandaq TAYTA DIOSMI sayno nin>>. 

 

Isaías 23 
Tiro y Sidón markakunata ima päsananpaq kaqtapis nishqan 

1Kaychömi qelqaraykan Tiro markata ima päsananpaq kaqtapis Tayta Dios 

revelashqan. 

¡Jatusaq büqui manijaq runakuna, lakikuyashpayki fiyupa waqayay! 

¡Tiro markata ushakäsirmi büquiwan chäyänayki puertukunatapis 
ushakäsiyanqa! Sayno ushakasiyänanpaqmi Quitim islapita pasa 
wilakayämunqa. 

2¡Lamar kuchuncho taq Sidón runakuna, pasaypa lakikuyay! Qamkunami 

negocianti kar büquikunawan maysaymanpis aywayanki. 

3Jatunkaray lamarpa päsarmi mikuytapis rantiyämunki. Say mikuyqa Nilo 

mayu pampakunacho wayuq mikuymi kaykan. Qamkunawanmi maysay 
nación runakuna negociuta rurayan. 

4Lamar kuchuncho kaykaq Sidón runakuna, ¡fiyupa penqakuyay! Tiro marka 

ushakash kaptinmi kikin lamarpis lakikur nikan: <<Tiro runakunaqa 
wawäkunanömi kayarqan. Paykuna ushakäyaptin kananqa imaypis mana 
wachaqno y mana qeshyakuqnönami kaykä. Maqtakunata ni wamrakunata 
imaypis mana ashmaqnönami kaykä>>. 

5Tiro marka ushakashqanta musyaykur Egipto runakunapis fiyupami 

lakikuyanqa. 

6¡Lamar kuchuncho taqkuna, Tarsisman aywaykur fiyupa waqayay! 

7Tiro markaqa unay markami karqan. Saychöqa imaypis fiestalami kakuq. 

Tiro runakuna maysaychömi mushuq markakunatapis sharkasiyaq. 

8Say markakunachömi mandaq reykunatapis churayaq. Tiro markapita puriq 

negociantikunaqa maysaychöpis reynöraqmi respitash kayaq. Tiro markata 
ushakäsiyänanpaq pï kamakäsishqantapis tantiyakushun. 

9Lapanta mandaq TAYTA DIOSMI kamakäsish runa tukuqkunata 

penqakasishpan y munayyuq runakunatapis manakaqman churashpan. 

10Tarsis runakuna, lamar kuchuncho büquikuna ichiräyänanpaq puertukuna 

manami kannasu. Kananqa büquiwan mikuyta apayämunaykipa trukan 
kikikikunana Nilo mayucho taq runakunano mikuyta murupakuyay. 

11 TAYTA DIOSMI lamar jananpa makinta joqarir maysay nacionkunata 

suksukyäsish. Canaáncho  amparakuna corralash markakunata 
ushakäsiyänanpaqmi nish. 

12Sidón marka runakunatami nish: <<Qamkunaqa violash jipashnönami 

kaykäyanki. Sayno kaykarqa fiestatapis amana rurayaynasu. Quitim islapa 
aywakurpis manami jamayta tariyankipaqsu>>. 

13¡Tantiyakuyay Babilonia markata imano ushakäsiyashqantapis! Yaykur 

atacayänanpaqmi Asiria runakuna törrikunatapis sharkasiyash. Markaman 
yaykurmi palaciunkunatapis raqälatana kachaykuyash. Kananqa jirka 
uywakunalanami saycho täyan. 

14¡Büqui manijaq Tarsis runakuna, lakikur waqayay! 



1360 

 

 
© 2018  Wycliffe Bible Translators, Inc. 

  
 

 

¡Büqui chänan puertukunapis manami kannasu! 

15Ushakashqanpita qanchis chunka (70) watayaqmi Tiro markata pipis 

yarpanqasu. Say watakuna kanqa qanchis chunka wata rey kawashqannömi. 
Qanchis chunka wata cumplirkuptinqa prostitütapaq runakuna 
cantayashqannömi Tiro markapaqpis cantayanqa. Cantarmi niyanqa: 

16<<Qonqakash kaykaq prostitüta, arpaykita marqakurkur markapa 

tumamuy. Pilapis yarpäshunaykipaq tukapalanpa yaparir yaparir versuy>>. 

17Qanchis chunka wata cumplirkuptinqa Tiro markata yapaymi TAYTA 

DIOS yanapanqa. Saymi say markacho taq runakuna yapay rantikur 
qalaykuyanqa. Yapaymi maysay nación runakunawan negociuta rurayanqa. 

18Isanqa manami kikinkunapaqnasu gänayashqanta shuntayanqa, 

sinöqa TAYTA DIOSPAQNAMI. Tiro runakuna gänayashqanwanmi TAYTA 

DIOSTA sirviqkuna pacha junta mikuyanqa y ali mödanata jatikuyanqa. 

 

Isaías 24 
Lapan runakunata Tayta Dios castigananpaq kashqan 

1Kay pasata fiyupa kuyusirmi lapantapis TAYTA DIOS ushakäsinqa. 

Runakunata wakpa kaypami qarqunqa. 

2Say junaqqa pampa runapis, cürapis, patronpis, olqu ashmaypis, 

patrönapis, warmi ashmaypis, rantiqpis, rantikuqpis, manaq kaqpis, manakuq 
kaqpis, rïcupis, pobripis lapanmi nakayanqa. 

3Kay pasata ushakäsirmi sunyaraykaqta kachaykunqa. Sayno 

kananpaqmi TAYTA DIOS nin. 

4Jacha sakir ushakaqnömi kay pasapis ushakanqa. Jana pasapis kay 

pasapis fiyupami lakikuyanqa. 

5Sayno kananpaqqa kay pasacho runakunami jusayuq kaykäyan. Paykuna 

Tayta Diospa leyninkunata ni estatütunkunatapis manami cumpliyansu. 
Imayyaqpis cäsukunansipaq rurayashqan pactutapis manami cumpliyansu. 

6Sayno kayaptinmi kay pasata Tayta Dios maldicionar ushakäsinqa. Kay 

pasacho taqkunapis nakayanqami. Walkaqlanami kawaykar quëdayanqa. 

7Üva plantakunatapis qeshyami ushanqa. Vïnupis manami kanqanasu. 

Nawpata kushish kawaqkunapis lakishnami kawayanqa. 

8Panderëtatapis mananami tukayanqanasu. Fiestata manana rurayaptin 

kushikuypis kanqanasu ni arpapis waqanqanasu. 

9Versuyashpan vïnutapis manami upuyanqanasu. Imayka shinkäsikuqta 

upuyaptinpis iwjinqami. 

10Tayta Diosta mana cäsukuq runakunapa markan juchushnami kanqa. 

Wayinkunaman mananami pipis yaykunqanasu. 

11Vïnu muchuy kaptinmi cällikunacho waqayanqa. Lakikuylana 

maysaychöpis kaptinmi pipis kushikunqanasu. 

12Raqälatanami markata kachaykuyanqa. Marka punkukunatapis pakirmi 

ushayanqa. 

13Walkalanami runakuna kay pasacho kayanqa. Olïvuta cosechar 

shoqshiyaptin juk ishkaylana yürancho quëdashqannömi kayanqa. 

Üva palapi juk ishkaylana quëdashqannömi quëdayanqa. 

14Kawaykar quëdaq runakunaqa kushikuyanqami. TAYTA DIOS imanöpis 

rurashqanta rikarmi inti jeqanan kaqlächo taqkunapis cantayanqa. 

15Inti jeqamunan kaqlächo taqkunapis TAYTA DIOSTAMI alabayanqa. Lamar 

kuchuncho taqkunapis Israel runakunata kuyaq TAYTA DIOSTAMI alabayanqa. 

16Kay pasapa juk kuchunpita jukaq kuchunyaqmi alabayanqa. <<¡Alilata 

ruraq Tayta Diosta alabashun!>> nir cantayashqanmi wiyakanqa. 

¡Sayno kaptinpis fiyupa lakishqami kaykä! 

¡Shonqüpis nanayparaqmi lakikun! 

¡Fiyu runakunaqa traicionërumi kayan! 

¡Kuyapäkuyninpis manami kansu! 

17Kay pasacho taqkuna pasaypami mansariyanqa. Uchkuman y trampaman 

jeqashnömi kayanqa. 

18Löcu tamyami fiyupa tamyamunqa. Kay pasata tuknarämuqkunapis 

pasaypami suksukyäyanqa. Mansariypaq kaptinmi qeshpiq kaqqa uchkuman 
jeqanqa. Uchkupita yarquq kaqnami toqlaman ishkinqa. 

19Kay pasa fiyupa mansariypaqmi suksukyanqa. Saymi maysaychöpis rachir 

ushakanqa. 

20Machash runa sankapaykachaykaqnömi rikakunqa. Sukla 

ushakashqannölami ushakanqa. Runakuna jusalikuyashqanqa kay pasata 
fiyupami lasaykan. Saymi lasaq qepiwan sharkuyta mana puëdiq runanöla 
kay pasapis lasäsikunqa. 

21Say junaqmi jana pasacho kaq munayyuqkunatapis TAYTA 

DIOS castiganqa. Kay pasacho kaq reykunatapis castiganqa. 

22Lapanta shuntarkurmi pözuman winaqno prësu wichqaräsinqa. Saycho 

aska wata wichqararkasirmi fiyupa castiganqa. 

23Lapanta mandaq TAYTA DIOS Sión lömapita mandamuptinmi killapis 

penqakunqa. Intipis manami asikyanqanasu. Jerusaléncho chipipiykaqta y 
munayyuq kashqanta mayor runakunapis rikayanqami. 

 

Isaías 25 
Tayta Diosta alabar cantashqan 

1 TAYTA DIOS, qamlami Diosnï kaykanki. Pipis mana rurashqanta 

rurashqaykipitami jutikita joqarir imaypis alabashayki. Unaypita pasa 
promitishqaykita imaypis cumplinkimi. 

2Chikimaqnï jäpa runakunapa markanta ranralamannami tikrasishkanki. 

Amparakuna ali murallash markankunatapis raqälatanami kachaykushkanki. 
Palaciunkunatapis juchusir ushakäsishqaykita manami imaypis 
alsayanqanasu. 

3Sayno rurashqaykita rikarmi juk nacioncho munayyuq runakunapis 

munayyuq kashqaykita wilakuyanqa. Juk marka kalpasapa runakunapis 
qamta mansapakuyäshunkimi. 

4Pobrikunapa favorninmi sharkunki. Pïninpis mana kaqkunata sapankimi. 

Mangäda mana ushananpaq pakakunanmi kanki. Fiyupa shanay rupaptinpis 
lantupankimi. Fiyu runakunaqa runa mayinta nakasiyanmi. Löcu tamya 
tapiata juchusiqnömi kaykäyan. 

5Saynöpis saki jirkacho shanay rupaqnömi kaykäyan. Jina kaqtami 

olquykaqtapis upälasinki. Pukutaywan intita saparkuqnömi upälasinki. 

Banquëtita Tayta Dios rurasinanpaq nishqan 

6 Sión lömachömi lapanta mandaq TAYTA DIOS maysay nación runakunapaq 

banquëtita rurasinqa. Say banquëtichömi kanqa ali mikuy y ali vïnupis. 
Maypis mikukuy munaymi mikuypis y maypis upukuy munaymi vïnupis 
kanqa. 

7Say lömacho lapan markakunata saparaq yana mödanata y lapan 

nacionkunata saparaq mortäjata ushakäsiptinmi 

8wanuypis kanqanasu. Waqaqkunatapis kikin TAYTA DIOSMI shoqashpan 

weqinta pisapanqa. Kuyashqan runakuna manami penqaycho kayanqanasu. 
Sayno kananpaqmi TAYTA DIOS nin. 

9Say wisanmi runakuna niyanqa: <<Kaychönami Tayta Diosninsi kaykan. 

Yärakushqansinölami salvamashkansi. Paymi shuyakushqansi TAYTA 

DIOS kaykan. Salvamashqansipita lapan shonqunsiwan kushish 
alabashun>>. 

10Sión lömacho runakunata TAYTA DIOSMI imapitapis sapanqa. Moab 

naciontami isanqa qanra jitakunacho oqshata jarukuqno 



1363 

 

 
© 2018  Wycliffe Bible Translators, Inc. 

  
 

 

11ali chölu tukushqanpita ushakäsinqa. Qanra jitakunapita sharkuyta mana 

kamäpakuqnömi Moab nacionpis imanöpa sharkuytapis kamäpakunqasu. 

12TAYTA DIOSMI markapa altunnin murällankunatapis chipyaq juchusir 

ushanqa. 

 

Isaías 26 
Yanapashqanpita Tayta Diosta alabayashqan 

1Say wisanmi Judá nacioncho kay versuta cantar niyanqa: <<Markansiqa 

shumaq sapashqami kaykan. Tayta Dios sapämashqaqa ishkay murällawan 
sapashnömi kaykansi. 

2¡Ali runakuna yaykayämunanpaq marka punkunta kichapäshun! 

¡Tayta Dios munashqanno kawaq runakuna yaykayämusun! 

3<<Qamlaman yärakuqkunataqa ali kawayänanpaqmi imaypis yanapanki. 

Qamlapaq yarparaqkunataqa mana lakikuyänanpaqmi imaypis tantiyasinki. 

4¡TAYTA DIOSLAMAN imaypis yärakushun! Payqa sapämaqninsi qaqami 

imayyaqpis kaykan. 

5<<Tayta Diosmi runa tukuqkunata penqayman churan. Täyashqan 

markatapis chipyaq juchusirmi ushakäsin. 

6Ushakäsiptinmi pobrikunapis, muchuqkunapis say runakunata asipäyanqa. 

7Ali runakunatami isanqa pisash nänipano puriyänanpaq yanapan. 

Alilata ruraq karmi jawkala kawayänanpaq imaypis yanapan>>. 

Tayta Dios salvananpaq shuyakuyashqan 

8 TAYTA DIOS, mandamientuykikunata cäsukuyashpämi salvayämänaykipaq 

shuyakuykäyä. Jutikita joqarirmi qamlaman imaypis yarparaykäyämü. 

9Sakaykunapapis qamlamanmi yärakaykäyämü. Walpa waqay hörapis lapan 

shonqükunawanmi manakaykäyämü. Runakunata castigashqaykita 
rikarraqmi wakin runakunapis lutan ruraykunata kachariyanqa. 

10Fiyu runakunami isanqa kuyapaptikipis mana ali rurayta kachariyansu. 

Ali runakunapa nawpancho taykarpis mana alilatami rurayan. Munayyuq 
kashqaykita mana cuentaypami lutankunata rurayan. 

11 TAYTA DIOS, castiganaykipaqna kaykaptikipis say runakuna manami 

tantiyakuyansu. 

¡Kuyashqayki runakunapa favornin sharkushqaykita rikar penqakuyäsun! 

¡Chikishuqnikikunata imaykatapis nina ushaqnöraq ushaykulay! 



1364 

 

 
© 2018  Wycliffe Bible Translators, Inc. 

  
 

 

12 TAYTA DIOS, jawkala kawayänäpaq qamlami yanapäyämanki. Qam 

kamakäsiptikimi lapan rurashqäkunapis ali kaykan. 

13 TAYTA DIOSNILÄ, mandaq jäpa runakunami munaynincho sararäyämash. 

Sayno kaptinpis qamlamanmi imaypis yärakayämü. 

14Kananqa say mandaqkunata castigarmi ushakäsishkanki. Paykunata 

wanusirmi elaqärasishkanki. Say runakunaqa manami kawariyämunqanasu. 
Paykunapaq manami pipis yarpanqanasu. 

15 TAYTA DIOS, bendicionnikiwanmi nacionnï jatunyash. Lindërükunatapis 

mas karumanmi witisishkanki. Sayno rurashqaykipitami qamta alabayä. 

16 TAYTA DIOS, pasaypa nakasiyämaptikimi qamta ashiyarqä. 

Castigayämaptikimi ruwakayämurqä. 

17Wachay nanaywan warmi qaparashqannömi qampa nawpaykicho 

qaparäyashkä. 

18Juklä nación runakuna nakasiyämaptin manami imanöpapis salvakuyta 

kamäpakuyashkäsu. Manami ali kawaytapis tariyäsu. 

19Sayno kaptinpis qamman yärakuqkunaqa kawariyämunqami. 

Pampayaptinpis sharkayämunqami. 

¡Alpaman tikrash kaqkuna, sharkur kushish cantayay! Qamkunatapis ali 
kawayänaykipaq Tayta Dios yanapaykuyäshunki. Shulyatanömi 
salvacionninta kachamunqa. 

20Marka mayikuna, wayikikunaman yaykur punkuykikunata wichqakayämuy. 

Tayta Diospa rabyaynin päsashqanyaq pakaräkuyay. 

21Täkunanpitami TAYTA DIOS yarqamunqa. Jusalikuyashqanpitami kay 

pasacho taqkunata castiganqa. Runakuna pakaylapa wanusiyashqantapis 
kay pasa manami upälakunqasu. Wanusikuq kayashqanpitami castigash 
kayänanpaq shimpinqa. 

 

Isaías 27 
Israel runakuna markankunaman kutiyämunanpaq nishqan 

1Say wisanmi lamarcho wenquypa wenqur shiwyarayla aywaq mansariypaq 

Leviatán waräkuyta TAYTA DIOS jatunkaray llawchi espädanwan wanusinqa. 

2Say wisanmi Tayta Dios ninqa: <<Fiyupa mishkiqta wayuq üva 

chakrata cantapäyay. 

3Noqa TAYTA DIOSMI say üva chakrata shumaq rikaykä. Mana kachaypami 

parqupaykäpis. Pipis mana jarukunanpaqmi paqasta junaqta rikaykä. 

4<<Nawpata rabyash karpis kananqa say chakrata manami rabyapänasu. 

Sayno kaptinpis kashakunata y mana ali qewakunata tarirqa lapantami kayar 
ushakäsishaq. 

5Yärakamar manakamaqkunatami isanqa kuyapäshaq. Pipis ali rikanäta 

munarqa noqawan amistasun. Yapaymi nï: ¡Noqawan amistasun!>> 

6Shamuq watakunacho Jacobpita miraq Israel runakuna ali winaykaq 

jachanömi nacionnincho kawayanqa. Jaqwäkur shumaq sheqlimuqnömi 
kayanqa. 

Ali tuktur wayushqanmi maysay nacionkunaman chanqa. 

7Israel runakunata Tayta Dios castigarpis manami contran runakunata 

castigashqannösu castigash, sinöqa kuyapashqaraqmi. Saymi 
contrankunata ushakäsirpis Israel runakunataqa ushakäsishsu. 

8Ushakäsinanpa trukan nacionninpita jukläman prësu apasiypami castigash. 

Sunyaq jirkapita fiyupa wayrämur imaykatapis apaqnömi apasish. 

9Sayno kaptinpis Jacobpita miraqkunata jusankunapita perdonanqami. 

Sayno perdonanqa juk dioskunata 
adorakuyänan altarkunata ushakäsiyaptin, say altarta perqashqan 
rumikunata isku rumitano chipyaq rupasir ushakäsiyaptin, 

Asera diösapaq raku qerukunata manana jawiyaptin y juk dioskunapaq 
inciensuwan qoshnisikuyänan altarkunatapis juchusiyaptinmi. 

10Nacionninpita Israel runakunata apakuyaptin ali murallash markankuna 

sunyaqmi rikakuyash. Saysika runakuna täyashqan markakunachöpis 
manami pipis kashnasu. Misikuna jirkakunalamanmi tikrayashqapis. 
Saychömi turïtukunapis qewata mikur pacha junta punuräyan. 

11Rämakuna sakir pakikaqkunatami warmikuna saycho yantakuyan. Saycho 

taq runakuna mana tantiyakuqmi kayash. Saymi paykunata kamaq Tayta 
Dios kuyapashsu ni lakipashsu. 

12Say wisanmi trïguta ërapita shuntaqno Éufrates mayupita Egipto mayuyaq 

juk jukla lapaykita shuntayämushunki. 

13Say wisan cornëtata tukamuptinmi Asiriacho tarpis y Egiptucho tarpis 

nacionnikiman kutiyämunki. Jerusalénman 
kutiykamurmi sagrädu lömacho TAYTA DIOSTA adorayanki. 

 

Isaías 28 
Samaria markapaq nishqan 

1¡Wawalaw, Samaria marka! 

Ali wayuq chakra janaqan lömachömi sharkasish kaykanki. Say lömacho 
kuyaylapaq marka karmi Efraín runakunapa corönanno kaykanki. Qamcho 

taqkunaqa vïnuta upyaykälarmi qoyarkuyanpis. Shinkar runa 
tukuykäyashqanchömi kuyaylapaq wayta wanuytaqno ushakäyanqa. 

2Paykunata ushakäsinanpaqmi kalpayuq y munayyuq runata Tayta Dios 

akrash. Say runaqa runtu tamyanöraq, löcu wayranöraq y jakash 
mayunöraqmi imatapis tarishqan kaqta ushakäsinqa. 

3Shinkash Efraín runakunapa corönanno Samaria marka kaptinpis say 

markata jarukurmi ushanqa. 

4Saymi say ali wayuq chakra janaqan lömacho kaykaq markaqa kuyaylapaq 

kaykarpis waytano ushakanqa. Punta poquq hïgusta jukla palar 
mikushqannömi say markata ushakäsinqa. 

5Say wisan kawaykar quëdaq runakunapa corönan lapanta mandaq TAYTA 

DIOSMI kanqa. Kuyashqan runakunapa kuyaylapaq adornun kanqa. 

6Demanduta shumaq arreglayänanpaqpis paymi juezkunata ali yarpayta 

qonqa. Marka täpaq soldädukunatapis geniu kayänanpaqmi valorta qonqa. 

7Kananqa cürakunapis profëtakunapis vïnuta y imayka shinkäsikuqkunata 

upyakurkurmi sankapaykachaykäyan. Shinkash kayashpanmi Diospa 
wilakuyninta wilakuyänanpaqpis musyayansu. Shumaq juzgaytapis 
kamäpakuyansu. 

8Gumitayashpanmi lapan mësankunatapis qanratäyash. Paykuna 

kayashqanchöqa lapanpis qanratashlami kaykan. 

9Say runakunaqa pï anyapaptinpis niyan: <<¿Pita yachaykäsishqaykitataq 

yarpaykanki? ¿Pï kashqäta yarpartaq Diospa wilakuyninta wilapaykämanki? 
¿Chuchuykaq wamra kashqätaku yarpaykanki? ¿Sayraq wasqish wamra 
kashqätaku yarpaykanki? 

10Parlapämashqaykiqa wamra parlayta yachakur <ba, be, bi, bo, bu> 

nishqannölami kaykan. Wakcho kaychöpis saylatami nikämanki>>. 

11Saymi say runakunata castigar mana tantiyayashqan idiömapa Tayta Dios 

parlapanqa. 

12Paykunatami Tayta Dios nirqan: <<Kaychömi jawka kawayta tariyanki. 

Utikash kaykaqkunapis kaychömi jamayta tariyanqa>>. Niptinpis manami 
wiyakuyashsu. 

13Saymi paykunata castigar mana tantiyayashqan idiömawan TAYTA 

DIOS parlapanqa. Say parlapashqanqa <<ba, be, bi, bo, bu>> niqnölami 
kanqa. Wakcho kaychöpis saylatami tantiyayanqa. Saymi puriyta 
yachakuykaq wamra ankalaypa tuniykur jitaraqno jitaräyanqa. 
Contrankunapa makinman chäyaptinmi prësu sarir apakuyanqa. 

Jerusalén markapa autoridäninkunata castigananpaq nishqan 

14Jerusaléncho pitapis mana respitaq autoridäkuna, TAYTA DIOS nishqanta 

wiyayay. 

15Qamkunaqa nikäyanki: <<Wanuywanmi wilanakuyashkä. 

Sepultürawanmi pactuta rurayashkä. Lulakuymanmi pakakuykäyä. 
Engañakuymanmi yärakuykäyä. Saymi noqakunamanqa wanuypis 
chämunqasu>>. 

16Makincho sararämaqninsi TAYTA DIOSMI nin: <<Siónmanmi cimientupaq 

alinnin rumita churä. Say rumiqa akrashqami kaykan. Wayi esquïnancho 
kamaraq y mana kuyukuqmi kaykan. Pipis say rumiman yärakuq kaqqa 
manami manakaqlapaqsu yärakunqa. 

17<<Wayita sharkasinäpaq cordilnïpis y plomädäpis kaykanmi. Cordilnïqa 

alilata rurashqämi kaykan. Plomädänami pitapis mana jananpaypa 
juzgashqä kaykan. Qamkuna yärakuyashqaykiqa mana väliq 
amparakuyänayki wayinömi kaykan. Saymi runtu tamya y bunyaypa bunyar 
aywaq yaku wayita ushakäsishqanno contraykikuna shamur qamkunatapis 
ushakäsiyäshunki. 

Amïguykikuna salvayäshunaykipaq yärakuyashqayki manakaqlapaqmi 
kanqa. 

18<<Wanuywan pactuta rurayashqaykitapis y sepultürawan 

wilanakuyashqaykitapis manakaqmanmi churashaq. Castïgu shamurqa 
mangädanömi ushakäsiyäshunki. 

19Cada vez chämurmi qarachash apayäshunki. Waran waranmi sakaypapis 

junaqpapis sayno ushayäshunki. Chämunanpaq kaykashqanta 
musyaykularmi mansariywan suksukyäyankipaqpis. 

20Taksha kawitucho solqakuyta mana puëdiqnömi kayankipaq. Taksha 

jakuwan qatakuyta mana kamäpakuqnömi kayankipaq>>. 

21Perazim lömacho pelyashqanno yapaymi TAYTA DIOS pelyanqa. Gabaón 

pampacho rabyakushqanno yapaymi rabyakunqa. Mana criyiypaqmi 
runakunata castiganqa. Pipis tantiyayta mana atipashqantami ruranqa. 

22Sayta rurarqa kay nacionta chipyaqmi ushakäsinqa. Ushakäsinanpaqmi 

lapanta mandaq TAYTA DIOS nin. Sayno kaptinqa wilakuyninta manakaqman 
ama churayaysu. Saynöla mana wiyakuq kayaptikiqa mas peormi 
castigayäshunkipaq. 

23Wilapashqäta tantiyakuyänaykipaq shumaq wiyayämay. Imata nishqätapis 

shumaq tantiyayämay. 

24Murupakuyta munarqa manami yaparir yaparir barbichalarsu kakunsi. 

Saynöpis manami kurpakunata takar qewankunata tapshilarsu kakunsi. 

25Saypa trukanqa inöjutapis, comïnustapis, trïgutapis, cebädatapis y 

avënatapis murunansipaq kaqman juklami shikansi. 

26Sayno shumaq arunansipaq Tayta Diosmi yarpayta qomansi. 

27Inöjutaqa manami ëransisu. Comïnustapis carrëtawan manami jarusinsisu. 

Inöjuta y comïnustaqa llanu qerulawanmi wirunsi. 

28Trïgutami isanqa jarusinsi. Jarusishtanaqa manami jarusinsinasu. 

Carrëtawan jarusirpis manami muruntaqa ñuchushqanyaq jarusinsisu. 

29Lapanta mandaq TAYTA DIOSMI say yarpaytaqa qomashkansi. Paypa 

yachasikuyninqa espantaypaqmi kaykan. Pay yachashqanmanqa manami 
imapis tinkunsu. 

 

Isaías 29 
Jerusalénta atacayänanpaq nishqan 

1<<¡Wawalaw, Ariel marka, Ariel marka! 

¡Ay imanöraq kanki, Davidpa Markan Jerusalén! Wata wata noqapaq 
fiestakunata 

2ruraptikipis desgraciata chäsimushaqmi. Fiyupami waqankipaq y 

lakikunkipaq. 

Altarcho uywakuna rupayashqannömi chipyaq rupanki. 

3Qammanmi soldädukunata kachamushaq jiruruypa sapaykur 

atacayäshunaykipaq. Murällayki jananpa wisar yaykayämunanpaqmi 
törrikunatapis sharkasiyanqa. 

4Vinciyäshuptikimi pasacho kuchpakash jitaranki. Parlashqaykipis pasa 

rurinpitanölami wiyakanqa. Jupay atashqannölami parlashqaykipis 
wiyakanqa. 

5<<Atacashuqnikikunataqa saysika kayaptinpis ñuchu alpata wayra 

elaqäsishqannömi elaqäsishaq. 

Ali chölu kayaptinpis saki punshata shukukuy ushakäsishqannömi 
ushakäsishaq. 

6Lapanta mandaq TAYTA DIOS karmi castiganäpaq shamushaq. 

Maqakuywan, temblorwan, räyuwan, shukukuywan, mangäda tamyawan y 
bunyaypa bunyar rupaykaq ninawanmi chikishuqnikikunata ushakäsishaq. 

7<<Ariel markata atacaq runakuna aska nacionpita shayämush karpis 

pukutaynölami elaqäyanqa. 

Atacayänanpaq marka murällata juchuykäsiqkunapis sakaypa 
jupatyaskiqnölami elaqäyanqa. 

8Malaqaykar punuq runa sueñuynincho ali alilata mikuykarpis 

rikcharkamurqa jinala malaqaykaqnömi kayanqa. Yakunaykaq runa 
sueñuynincho yakuta shumaq upurpis jinala utikash y kunkanpis sakipakash 
rikchamushqannömi kayanqa. Saynömi kayanqa Sión lömata 
atacayänanpaq maysay nacionpita shamuq runakuna>>. 

Jerusalén runakuna sakäpakushno kayashqan 

9Chikishuqnikikunata Tayta Dios sayno ushakäsinanpaq kashqanta 

¿manaku criyiyanki? Mana criyirqa qaprayashnömi kaykäyanki. Ima 
shinkäsikuqkunata mana upuykarpis shinkashnömi lutankunalata 
yarpachakuykäyanki. 

10Pasaypa mana tantiyakuq kayänaykipaqmi TAYTA DIOS kamakäsish. Lula 

profëtakunatapis lutanta wilakuyänanpaqmi pantakäsish. 

11Tayta Dios revelayäshushqayki wilakuykuna sigurash libruno kaptinmi 

imatapis tantiyayankisu. Liyiy yachaq runata liyipäshunaykipaq niptikipis say 
runa nishunki: <<Kay libru sigurashqami kaykan. Liyinäpaq manami kichayta 
puëdïsu>>. 

12Saynölami liyiyta mana yachaq runata liyipäshunaykipaq niptikipis nishunki: 

<<Manami liyiyta yachäsu>>. 

13Tayta Diosmi nin: <<Kay runakunaqa janan shonqulami alabayäman. 

Shimilanmi respitamaq tukuyan. Shonqunkunachöqa manami yarpaylapis 
yarpäyämansu. <Diosta mansapakuykämi> nirpis yarpaylanpita runakuna 
yachasiyashqantami ruraykäyan. 

14Say runakuna tantiyakuyänanpaqmi milagrukunata yapay rurashaq. 

Saynöpami yachaq runakunapa yarpayninkunata upatakäsishaq. 
Tantiyakuqkunapis mana tantiyakuyänanpaqmi kamakäsishaq>>. 

15¡Wawalaw! 

¡Imanöraq kayanki, TAYTA DIOSPITA pakaylapa mana alita rurayänaykipaq 
yarpaqkuna! Qamkunaqa yarpäyanki sakaylapa wilanakuyaptiki TAYTA 

DIOS mana musyananpaq kashqantami. Saynöpis <<Tayta Dios manami 
rikamansisu ni musyansu>> niyankimi. 

16¡Sayno yarpar pasaypa lutantami yarpaykäyanki! Noqansiqa Tayta Dios 

rurashqan mankanölami kaykansi. Manka ruraqno karmi Tayta Dios 
noqansipita mas musyan. ¿Ruraqninta mankaqa <<qam manami 
ruramashkankisu>> ninmansuraq? ¿Ruraqninta say mitu manka <<manami 
rurayta yachankisu>> ninmansuraq? 

Israel runakunata salvananpaq nishqan 

17Kananpita manapis aykälatami Líbano muntipis murupakuna chakramanna 

tikranqa. Muruna chakrakunanami jatusaq jachayuq muntiman tikranqa. 

18Say junaqmi Diospa wilakuyninta mana wiyaq runakuna wiyayanqana. 

Qaprano kaqkunapis sakäpakushno kayashqanpita rikayanqana. 

19 TAYTA DIOS yanapaptinmi humildikuna kushikuyanqa. Israel 

runakunapa santu Diosnin yanapaptinmi muchuqkunapis kushish 
kawayanqa. 

20Respëtuynaq runakuna lapanmi ushakäyanqa. Fiyu runakuna mananami 

kayanqanasu. Lutan ruraykunalaman churakash kawaqkunapis lapanmi 
ushakäyanqa. 

21Saynölami runa mayinta tumpaqkunata, juezkunata lulapaqkunata y 

jusaynaq runakunata manakaqta jitapaqkunatapis Tayta Dios ushakäsinqa. 

22Saymi Abrahamta jorqamuq TAYTA DIOS Jacobpita miraq runakunata nin: 

<<Jacobpita miraq runakuna, manami penqaycho kayankinasu. Manami 
almatakashnasu kaykäyanki. 

23Surikikunata yanapaykashqäta rikarmi jutïta joqarir agradëcikayämanki. 

Santu Diosniki kashqäta tantiyakurmi noqalatana respitayämanki. 

24Mana cäsukamaqkunapis cäsukayämanqami. Conträ sharkuqkunapis 

yachasishqäta wiyakuyanqanami>>. 

 

Isaías 30 
Egiptuman manakaqlapaq yärakuyashqan 

1 TAYTA DIOSMI wamrankunata nin: <<Mana wiyakuqkuna, ¡ay imanöraq 

kayanki! Tapukayämänaykipa trukan kikikikunapa yarpaylaykitami 
ruraykäyanki. Manapis nikaptïmi jäpa runakuna yanapäyäshunaykipaq 
wilanakuykäyanki. Sayno rurarmi jusalikuyashqayki jananman peor 
jusalikuykäyanki. 

2Mana tapukamaylapami Egiptupapis aywaykäyanki. Yanapäshunaykipaq 

Faraónman ruwakuq aywarmi Egipto runakunaman yärakuykäyanki. 

3Faraónman yärakuyashqaykipis manakaqlapaqmi kanqa. Egiptuman 

amparakurpis penqakushqami uysuräyanki. 

4<<Zoán markaman autoridänikikuna chäyaptinpis y Hanes markaman 

kachaykikuna chäyaptinpis 

5lapaykimi say mana väliq nacionman yärakuyashqaykipita 

penqakuyankipaq. Nistäyashqayki höra manami imalachöpis 
yanapäyäshunkisu. Saymi ima ruraytapis mana kamäpakur penqaytukush 
uysuykachäyankipaq>>. 

6Kaychömi qelqaraykan Tayta Dios revelashqan. Kay revelación 

kaykan Neguevcho kaykaq uywakunapitami. <<Egiptuman aywaqkunaqa 

mansariypaq sunyaq saki jirkapami pasaypa nakar aywaykäyan. Saychöqa 
leonkunapis y venënuyuq culebrakunapis kayanmi. 

Ashnunkunawan riquëzan chaqnash y camëllunkunawan alhäjankuna 
chaqnashqami aywaykäyan. Egipto runakunapaq päguta apayaptinpis 
manami ichiklapis yanapäyanqasu. 

7Yanapänanpaq awnirpis manami cumpliyanqasu. Saymi say Egipto 

nacionta nishkä: <Mana väliq awkis alqu> >>. 

8Isaíastami Tayta Dios nirqan: <<Kanan aywar say revelashqäta runakunapa 

nawpancho taksha tablaman qelqay. Watakuna päsaptinpis nishqäkunata 
musyayänanpaq röllumanpis shumaq qelqay. Sayta rikarmi nishqäta imaypis 
yarpäyanqa>>. 

9Kay nación runakunaqa mana wiyakuq y lulami kayan. TAYTA 

DIOSPA yäsikuyninkunatapis manami wiyakuyta munayansu. 

10Profëtakunatami niyan: <<Rikayashqayki revelacionta ama 

wilapäyämaysu>>. Saynöpis niyan: <<Rasun kaqta ama musyasiyämaysu. 
Saypa trukanqa shonqükunapaq kaqtanöla niyämay. 

11Tayta Dios nishqankunata amana wilayämaynasu. Paypa wilakuyninta 

amana niyämaynasu. Israel runakunapa santu Diosninpita amana 
parlapäyämaynasu>>. 

12Sayno niyaptikimi Israel runakunapa santu Diosnin nin: <<Wilakasishqäta 

mana cäsukurmi yaqa kaylaman y engañakuq kaylaman umaykikuna 
churakash kaykäyanki. 

13Sayno kayashpaykimi altunnin perqa elaqpita juchuqno ushakäyanki. 

14Saynöpis pasaypa shalush wichinömi rikakuyanki. Shalush wichiqa 

manami ninata apanalanpaqpis ni yakuta chaqakunalanpaqpis välinnasu. 
Saynölami qamkunapis imapaqpis väliyankinasu>>. 

15Israel runakunapa santu TAYTA DIOSNINMI niyäshunki: <<Lakish 

kawayänaykipa trukan noqaman yärakayämuy. Sayno yärakayämaptikiqa ali 
kawayänaykipaqmi yanapäyäshayki>>. Tayta Dios sayno niyäshuptikipis 
qamkuna manami cäsuyashkankisu. 

16Saypa trukanqa niyashkanki: <<Manami Tayta Dioslamansu 

yärakuyäshaq, sinöqa Egipto runakunamanpis yärakuyäshaqmi. Egipto 
runakuna mana yanapäyämaptinqa cawallükunata 
loqakurkurmi qeshpiyäshaq>>. Niyashqaykinölami contraykikuna 
atacayäshuptiki rasunpa qeshpiyanki. Saynömi niyashkanki: <<Ali cörriq 
carrëtakunaman wisarkurmi qeshpiyäshaq>>. Sayno niyaptikipis 
qatikachäshuqnikikuna mas shiwyaraylami cörriyanqa. 

17Juk runalami waranqa (1,000) runakunata qatikachäyäshunki. Pisqa 

runakunalami lapaykita qatikachäyäshunki. Saymi jirkacho juk ishkay qeru 
jawiraykaqnöla quëdayanki. 

Akrashqan runakunata kuyapänanpaq nishqan 

18 TAYTA DIOSMAN yärakuyta mana munayaptikipis kuyapäkuq y ali kaqlata 

ruraq karmi payman yärakuyänaykita shuyaraykäyäshunki. Payman 
yärakuyaptikiqa kuyapäyäshushpaykimi yanapäyäshunki. Payman 
yärakuqkunaqa ali kawaytami tariyan. 

19 Sión runakuna, mananami waqayankinasu. Jerusalén runakuna, 

manakuyaptikiqa Tayta Dios yanapäyäshunkimi. Ruwakuyashqaykita wiyar 
kuyapäyäshunkimi. 

20Fiyupa nakayman y lakikuyman chäsiyäshushpaykipis tantiyasiyäshuqniki 

Tayta Dios manami kachariyäshunkisu, sinöqa imaypis 
yanapaykäyäshunkimi. Yanapaykäyäshushqaykita tantiyakuyankimi. 

21Pay munashqanno kawayashpaykiqa ali nänipa aywaykaqnömi 

kaykäyanki. Say nänipita isuq kaqläpa o aluq kaqläpa yaqaqno kayaptikimi 
qepaykipita niyäshunki: <<Kaypami näniqa. Kay ali nänipa aywayqa>>. 

22Say hörami qellaywan enchapash ïduluykikunatapis y qoriwan enchapash 

ïduluykikunatapis pisakuyashqayki papiltano jitariyankipaq. 

23Murupakuyänaykipaqpis tiempulanchömi tamyasimunqa. Mikuynikikunapis 

shumaq wayurmi maypis mikukuy munay kanqa. Uywaykikunapaqpis 
saysikami qewa kanqa. 

24Aruq yuntaykikunapis y carga ashtaq ashnuykikunapis ali qewatami 

mikuyanqa. 

25Intëru puntakunapita y altunnin lömakunapitapis mayunöraqmi yaku 

shamunqa. Say wisanmi lapan chikishuqnikikunata wanuykasir 
amparakuyänan törrinkunatapis Tayta Dios chipyaq juchusinqa. 

26Say wisanqa kuyashqan runakunata castigar däñashqanta TAYTA 

DIOSMI jampinqa. Killapis intinöraqmi asikyanqa. Intipis qanchis intinöraqmi 
asikyanqa. 

Asiria runakunata castigananpaq nishqan 

27¡Maski rikayay! Kikin TAYTA DIOSMI karupita aywaykämun. Paypa 

rabyanayninqa kayaypita qontayraq qoshni sharkuqnöraqmi kaykan. Fiyupa 
rabyash rimashqanpis imaykatapis ushaq ninanöraqmi kaykan. 

28Pükashqanpis fiyupa jakash mayu runata apaqnömi kaykan. Pay 

shamuykan juklä nación runakunata shuyshunawan shoqshiqno lapanta 
ushakäsinanpaqmi. Cawallupa shiminman frënuta churaparkur mana 
munashqanpa apaqnömi say runakunata desgraciaman apanqa. 

29 Sión runakuna, qamkunami isanqa Diosta alabana fiestacho sakaypa 

kushish cantayashqannöraq cantayanki. TAYTA DIOSTA adorakuna lömaman 
pinkulluta tukaraykar wisaqnöraqmi kushikuyanki. Payqa imaykapitapis 
sapämaqninsi Diosmi kaykan. 

30Contrankunata ushakäsinanpaq shamurmi fiyupa mansariypaq 

parlashqanta TAYTA DIOS wiyakäsinqa. Bunyaypa bunyar rupaykaq ninawan, 
maqakuywan, mangädawan y runtu tamyawanmi fiyupa rabyashpan 
castiganqa. 

31Pay olqushqanta wiyalarmi Asiria nación runakuna ushakäyanqa. 

Asiria runakunata tukrunwanmi TAYTA DIOS wirunqa. 

32Mana kachaypa wiruykarmi Asiria runakunata ushakäsinqa. Sayno 

castigaptinmi panderëtakunata, arpakunata tukarraq kuyashqan runakuna 
kushikuyanqa. 

33Asiria runakunapa mandaqnin rey nakananpaq unaypitanami juk sitiu 

kamarish kaykan. Say kamarishqan sitiuqa jatunkaraymi. Saycho 
rupananpaqmi yantapis kamarishna kaykan. TAYTA DIOS pükamuriptinmi 
shiminpita aska azufri yarqamunqa. Saywan ninata ratasirmi say reyta 
ushakärasinqa. 

 

Isaías 31 
Egipto runakunaman mana yärakuyänanpaq nishqan 

1¡Wawalaw, Egiptuman ruwakuq aywaqkuna! Qamkunaqa Egipto 

runakunapa cawallunkunaman, aska carrëtankunaman y cawallun 
loqash soldädunkunamanmi yärakuykäyanki. Israel 
runakunapa santu Diosninmanqa manami yärakuyankisu. TAYTA 

DIOSTA manami tapukuylapis tapukuyankisu. 

2Egipto runakuna yachaq kayashqanman yärakuyaptikipis Tayta Dios mas 

yachaqmi kaykan. Payqa runakunata imanöpa castigaytapis yachanmi. 
Nishqantaqa imaypis cumplinmi. Fiyu runakunata cumpinchinkunatawan 
castiganqami. 

3Egipto runakunaqa manami diossu kayan, sinöqa runalami. 

Cawallunkunapis manami munayyuq angilsu kayan, sinöqa uywalami. 
Saymi TAYTA DIOS castigaptin Egipto runakuna y paykunata 
minkakuqkunapis awantayanqasu. Paykunaqa lapanmi ushakäyanqa. 

4 TAYTA DIOSMI nimarqan: <<Uyshata león wanusiptin lapan misikuqkuna 

shuntakaykur qayaräyaptinpis león manami mansakansu. Noqapis say 
leonnömi kashaq. Saymi kuyashqä runakunata Sión lömacho salvaptï pipis 
mansakäsimanqasu. 

5Pushapanta pishqu sapaqnömi noqapis Jerusalénta sapäshaq. Imapis 

mana päsananpaqmi shumaq rikashaq. Ima mana alipitapis salvashaqmi>>. 

6Israel runakuna, Tayta Diosta aläpanami rabyanäsiyashkanki. Sayno 

kayashqaykipita wanakur paypa makincho yapay kawayay. 

7Payta rabyanäsirmi qoripita qellaypita ïduluykikunata rurayashkanki. Diospa 

makincho yapay kawarnami isanqa saykunata jitariyankipaq. 

8Asiria runakunataqa Tayta Dios manami runakunapa espädanwansu 

wanusinqa, sinöqa kikinpa espädanwanmi. Espädapita maqtakuna 
qeshpiyaptinpis sarirkurmi ashmayninpaq apakuyanqa. 

9Mansariylawanmi mandaqnin reypis qeshpinqa. Capitanninkunapis 

bandërankunata kachariykurmi mansakash aywakuyanqa. Sayno kananpaq 
kashqantami TAYTA DIOS nin. Contrankunata ushakäsinanpaqmi Sión 
lömacho ninata rataykäsin. Jerusalénchömi jornuntapis waylaykäsin. 

 

Isaías 32 
Ali rey mandananpaq nishqan 

1Juk reymi kanqa shumaq juzgashpan ali mandaq. Yanapaqnin 

autoridäkunapis shumaqmi juzgayanqa. 

2Paykunami marka mayinkunata shumaq rikayanqa. Saymi fiyu runakuna 

löcu wayrano atacayaptinpis runakunata sapäyanqa. Löcu tamyano 
desgracia päsaptinpis yanapäyanqa. Saki jirkakunacho yakunömi kayanqa. 
Fiyupa shanaptin runakuna lantukuyänanpaq jatun qaqanömi kayanqa. 

3Say wisanmi Tayta Dios nishqanta runakuna shumaq wiyakuyanqa. Pay 

munashqanno kawayänanpaqmi shumaq tantiyakuyanqa. Nishqanta 
cäsukuyänanpaqmi lapantapis wiyayanqa. 

4Mana tantiyaqkunapis shumaqnami tantiyayanqa. 

Watatukunapis shumaqnami parlayanqa. 

5Fiyu runataqa manami <<ali runami kanki>> niyanqanasu. 

Engañakuqkunatapis manami <<respitädu runami kanki>> niyanqanasu. 

6Fiyu runaqa mana alilatami parlan. Mana alita ruranalanpaqmi yarpachakun. 

TAYTA DIOSPAQPIS lutankunatami parlan. Mikanaqkunatapis manami 
imalatapis amuparkunsu. Yakunaqkunatapis manami yakuta makyaykunsu. 

7Engañakuq runaqa pitapis engañaskinmi. Lutanta yarpachakurmi uysuran. 

Pobrikuna y humildikuna demandakuyaptinpis manakaqtami jitapan. 

8Ali runami isanqa shumaq yarpachakuykur imatapis ruran. Saymi paytaqa 

pïmaypis respitayan. 

Jerusalén warmikunapaq nishqan 

9Mana yarpachakuq warmikuna, tantiyakuyay. Imapis mana 

päsayäshunaykipaq kashqanta yarpaqkuna, nishqäta shumaq wiyakuyay. 

10Kananpita juk wata päsarkuptinqa üvapis ni ima mikuypis 

cosechayänaykipaq manami kanqasu. Sayno kaptin pasaypami 
mansakäyanki. 

11Imaykayuqpis kar jawka kakuq warmikuna, ¡mansarir suksukyäyay! 

Jatiräyashqaykita loqtirir lütu mödanatana jatikuyay. 

12Ali wayuq chakrakuna mananami wayunqanasu. 

Üva chakrakunachöpis cosëcha manami kanqanasu. Sayta rikayashpayki 
makikikunatapis soqpakurkur waqayay. 

13Chakraykikunamanpis kashakuna y shirakakunalanami juntanqa. Kushish 

kawayashqayki wayikikunapis y markaykikunapis shatayanqami. 

14Rey tashqan palaciucho pipis manami tanqanasu. Cällikunacho saysika 

runakuna karpis waray warantinqa sunyaqmi rikakuyanqa. Marka murällapis 
törrikunapis ushnulanami rikakunqa. Saycho munti ashnukunalanami kushish 
pañayanqa. Uywakunatami saycho misikuyanqa. 

Espïritunta Tayta Dios kachamunanpaq nishqan 

15Sayno kanqa jana pasapita Espïritunta Tayta Dios noqansiman 

kachamushqanyaqmi. Espïritunta kachamuptinqa sunyaq saki jirkapis 
muruna chakramanmi tikranqa. Chakrakunapis shuntayta mana atipaypaqmi 
wayunqa. 

16Jalqachöpis qechwachöpis alilatanami runakuna rurayanqa. 

17Maysaychöpis alimi kawayanqa. Imapitapis mana mansarir imayyaqpis 

jawkalami kawayanqa. 

18<<Kuyashqä runakuna karmi markaykikunachöpis wayikikunachöpis 

jawkalana täyankipaq. 

19Muntikunata runtu tamya ushaptinpis, juklä markakunata contrankuna 

juchusir ushayaptinpis 

20qamkunaqa imapis mana nakasiyäshuptiki kushishqami kawayanki. 

Aska yakuyuq chakrakunachömi murupakuyanki. 

Ali qewa kashqanchömi wäkaykikunata ashnuykikunata misikur kushish 
kawayanki>>. 

 

Isaías 33 
Tayta Dios salvamaqninsi kashqan 

1¡Wawalaw, ushakäsikuq Asiria nación! Wakin nacionta atacaptikipis 

qamtaqa manami mayqanpis atacayäshushkankiraqsu. Juk nacionkunata 
traicionaptikipis qamtaqa manami mayqanpis traicionayäshushkankiraqsu. 

Atacayta usharkuptiki kikikitami atacayäshunki. Juk nacionkunata 
traicionayta usharkuptiki kikikitami traicionayäshunki. 

2 TAYTA DIOS, kuyapaykayämay ari. Qammanmi yärakayämü. Waran waran 

yanapaykayämay ari. Nakaykuna chämuptinpis salvaykayämay. 

3Bunruruynöraq parlashqayki wiyakämuptinmi runakuna qeshpir aywakuyan. 

Rabyashqaykita tantiyakurmi lapan nación runakuna maysaypapis qeshpir 
aywakuyan. 

4Paykunapa imaykankunatapis contrankunami apakuyan. Saysika 

chukluskunanöraqmi ushakurkuyan. 

5Munayyuq TAYTA DIOS jana pasachömi kaykan. Paymi Sióncho taq 

runakunata alita rurayänanpaq yachasin. 

6Ima päsamashqapis paymi yanapämäshun. Paymi tantiyasimäshun y 

yachaytapis qomäshun. Imayka mana alikunapitapis paymi salvamäshun. 
Saymi TAYTA DIOSTA mansapakur imayka riquëzata sararaqno kaykansi. 

7Contrapartinsikunata ruwakayämunanpaq kachakunata kachaykashqapis 

mana kuyapaypami atacamashkansi. Saymi geniu soldädunsikunapis 
autoridäninsikunapis cällikunacho waqaykäyan. 

8Pipis manana puriptinmi nänikunapis sunyaraykäyan. Mana 

atacamänansipaq awnirkamashpansipis manami cumpliyansu. 
Testïgukunapa nawpancho promitiyashqantapis manami cäsupäyansu. 
Manami runa mayintapis respitayansu. 

9Pasaypa lakikuywan kay pasapis ansami kaykan. Líbano muntipis 

penqakuywanmi sakiykan. Sarón pampapis sunyaq jirka japuymi rikakuyash. 
Basán jirkawan Carmelo jirkapis qarayashqami kaykäyan. 

10Asiria runakunatami TAYTA DIOS nin: <<Kanan castigayta qalaykuptïmi 

lapanpaq munayyuq kashqäta musyayanki. 

11Qamkunapa yarpaynikikuna saki punshanölami kaykan. Lapan 

rurayashqaykipis trïgu päjanölami kaykan. Saymi päjata nina rupar ushaqno 
qamkunatapis ushakäsishayki. 

12<<Lapan markaykikunapis uchpayashqanyaqmi rupar ushakanqa. Sakish 

kashata nina liptaypa ushashqannömi ushakäsiyäshunki. 

13Karucho taqkuna, rurashqäkunapita parlayashqanta wiyayay. Cercacho 

kaykaqkuna, munayyuq kashqäta tantiyakuyay>>. 

14Sióncho jusayuq runakuna pasaypa mansakashqami kaykäyan. Diosta 

mana cäsukuqkunami fiyupa mansariyashpan nikäyan: <<Kay nakaykuna 
rupaykaq ninano kaykaptinqa ¿piraq kawanman? Imaypis bunyaypa bunyar 
rupaykaq ninano kaykaptinqa ¿piraq salvakunman?>> 

15Saypita salvakunqa alilata ruraq runa, rasun kaqlata parlaq runa, pipa 

imantapis mana qechuq runa, mana chaskipakuq runa, wanusipakunanpaq 
niyaptinpis mana awniq runa, y mana ali ruraykunapita witikuq runami. 

16Sayno kawaq runaqa kay pasacho alimi kawanqa. Qaqacho rurash 

wayiman amparakuqnömi kanqa. Say runataqa manami imapis päsanqasu. 
Paypaqa mikuyninpis ni yakunpis manami pishinqasu. 

17Munayyuq chipipiykaq reytami rikashun. Nacionninsipa lindërunkunapis 

mas karuyaq kaykaqtami rikashun. 

18Saymi mansarïsimaqninsi contrapartinsikunapaq yarparkur nishun: 

<<Impuestu cobramaqninsikuna ni impuestu qellayta yupaqkunapis manami 
kannasu. Contransi soldädukunapis törrinsikunata manami 
rikapäyannasu>>. 

19Say chikimaqninsi jäpa runakunaqa mana tantiyashqansi idiömapami 

parlayan. Paykunaqa chölu tukuyashpan pitapis manami respitayansu. Say 
runakunataqa manami rikashunnasu. 

20Saypa trukanqa Diosta alabana fiestata Sióncho ruraykäyaqtami rikashun. 

Jerusaléncho runakuna jawkala kawakuykäyaqtami rikashun. Estäcankuna 
mana sutakaptin y wataraq waskankuna mana rachikaptin purisina toldu 
següru kashqannömi Jerusalén markapis següru kanqa. 

21Saychömi TAYTA DIOS musyasimäshun munayyuq kashqanta. Jerusalén 

kuchunpa jatun mayu tumaypa saparaqnömi kanqa. Saymi contransikuna 
atacamayninsita munarpis kamäpakuyanqasu. 

22 TAYTA DIOSMI juezninsi. TAYTA DIOSMI leykunata qomashkansi. TAYTA 

DIOSMI mandamaqninsi rey. Paymi contrapartinsikunapita sapämäshun. 

23 Büquipa mastilninpita waskakuna paskakaptin aywayta mana 

puëdishqannömi contransikunapis kayanqa. Wayra tanqananpaq büquipa 
vëlan mana mashtakaptin aywayta mana kamäpakushqannömi kayanqa. 
Saymi chikimaqninsikunata vincir imaykankunatapis rakipänakushun. 
Weqrukunapis paykunapa imaykankunatami apakuyanqa. 

24Sióncho taqkunataqa lapan jusalikuyashqantami Tayta Dios perdonanqa. 

Saycho taq runaqa manami mayqanpis <<qeshyaykämi>> ninqasu. 

 

Isaías 34 
Edom nacionta castigananpaq nishqan 

1Maysay nacioncho taqkuna, wiyayämänaykipaq shayämuy. Maysay 

markacho taqkunapis, shuntakäyämuy. Kay pasa y kay pasacho kaqkunapis, 
lapayki wiyayämay. 

2Lapan nacionkunapaqpis TAYTA DIOS rabyashqami kaykan. Nacionkunapa 

soldädunkunapaqpis rabyashqami kaykan. Paymi lapan nacionkunata 
chipyaq ushakäsinqa. 

3Wanuqkunapa ayankunapis ismur fiyupa asyarmi jitaräyanqa. 

Raqrakunapapis yakunöraqmi yawar aywanqa. 

4Ciëlucho kaqkunapis sulurmi ushakäyanqa. Röllu luylukaykaqnömi ciëlupis 

luylukäkunqa. Qoyllarkunapis sakish rapranömi shikwayämunqa. 

Üva jachapa y hïgus jachapa sakish raprannömi shikwayämunqa. 

5Tayta Diospa espädan jana pasapita shamurmi Edom nación runakunata 

ushakäsinqa. Paykunata castigar ushakäsinanpaqmi Tayta Dios destinash. 

6Runakunata ushakäsirmi TAYTA DIOSPA espädan yawarlana y wiralana 

kanqa. Bosra markacho runakunata wanusirmi TAYTA DIOSPAQ sacrificiuta 
pishtapakuqno kanqa. TAYTA DIOSPA espädan uyshakunapa y chïvukunapa 
yawarninwan pasaypa pichushqami kanqa. Carnikunapa rurunninpa 
wiranwan nitishqami kanqa. 

7Saychömi törunöraq kalpasapa runakunapis ushakäyanqa. Turïtuno geniu 

maqtakunapis chipyaqmi wanuyanqa. Maysaychömi yawar mashtaranqa. 

Alpapis wirawan pichukashqami kanqa. 

8Say wisanmi Sión runakunapa chikiqninkunata TAYTA DIOS ushakäsinqa. 

9Ushakäsiptinmi chikiqninkuna täyashqan nacioncho raqrakunapa yaku 

aywananpa trukanqa breana aywanqa. 

Alpapis azufrimanmi tikranqa. Chakrakunapis breanöraqmi rupanqa. 

10Paqasta junaqtapis mana upiypa rupaptinmi qoshtayla sharkuykanqa. 

Sayno ushakäsiptinmi imayyaqpis sunyaqla kakunqa. Saypaqa pipis 
mananami purinqanasu. 

11Saychöqa täyanqa pelïcanuwan iwsankilami. Tukuwan akakluylami 

qeshunkunata saycho rurakuyanqa. Tayta Dios chipyaq asulaptinmi imapis 
say nacioncho kanqanasu. 

12Manami reypis ni autoridäkunapis mandayänanpaq kayanqanasu. 

13Palaciukunachöpis shirakalanami shatayanqa. Murallash 

markakunachöpis ishankawan cardón kashakunalanami juntanqa. 
Chacalkuna täkuyänan y avestruzpa pushapankuna punukunalannami 
rikakunqa. 

14Jirka uywakunawan hienakunami saycho täyanqa. Jirka cabrakunalanami 

saycho waqapänakuyanqa. Chushiqkunalanami pipis mana mansakäsish 
saycho täkuyanqa. 

15Tukukunapis saychömi runtunkunata oqlayanqa. Pashtasiyashqan 

pushapankunatapis saychömi oqlaräyanqa. Wiskurkunapis chinan orqumi 
saycho shuntakäyanqa. 

16Sayta musyayänaykipaq TAYTA DIOS qelqasishqan rölluta liyiyay. Saycho 

qelqarashqannölami lapanpis chinan orqu kayanqa. Tayta Dios 
nishqannölami say uywakuna saycho täyanqa. Saycho kayänanpaqmi 
Espïritun shuntanqa. 

17Kikinmi saycho täyänanpaq say uywakunata churanqa. Saymi imaypis 

saycho täkuyanqa. 

 

Isaías 35 
Siónman runakuna kutiyänanpaq nishqan 

1Say wisanmi sunyaq jirkapis y saki pampakunapis kushikuyanqa. Qara 

pampakunachöpis imaykaläya qewa loqlurraq winarmi tuktunqa. 

2Waytakunapis chinyaraypami tuktuyanqa. Pampakunapis kushishqami 

cantayanqa. Muntikunapis Líbano muntikunanömi kuyaylapaq kayanqa. 
Chakrakunapis Carmelucho y Saróncho kuyaylapaq kayashqannömi 
kayanqa. Saymi pïmaypis tantiyayanqa TAYTA DIOSNINSI munayyuq 
kashqanta. 

3Makiki warkakaqno desalentakarpis y qonqurniki watakaqno qajakarpis 

valorta sariyay. 

4Mansariqkunata nishun: <<¡Ama mansariyaysu! 

¡Valorta sariyay! 

¡Tayta Diosninsi yanapäyäshunkimi! Nakasiyäshuqnikikunata castiganqami. 
Kikin shamurmi salvayäshunki>>. 

5Saymi qaprakunapis rikayanqana. Mana wiyaqkunapis wiyayanqana. 

6Weqrukunapis luychunöraqmi pañayanqa. Mana parlaqkunapis shiminkuna 

pashtaptin kushikurmi cantayanqa. Sunyaq jirkakunachöpis askami yaku 
pashtamunqa. Saki jirkakunapapis mayunöraqmi yaku aywanqa. 

7Qocha qochami saycho rikakunqa. Pukyukunapis pashtamunqami. 

Chacalkuna täyashqankunachöpis shoqushkuna y ututukunami 
jeqayämunqa. 

8Saypami nänipis aywaranqa. Say nänipa jutinmi kanqa Diosman 

Chäna Sagrädu Näni. Jusalikuq runaqa manami say nänipa purinqasu. Mana 

tantiyakuq runakunaqa say näniman manami jaruylapis jaruyanqasu. Tayta 
Dios munashqanno kawaq runakunalami say nänipa puriyanqa. 

9Saypaqa leonkunapis manami puriyanqasu. Jatusaq chucaru uywakunapis 

manami yaykuyanqasu. Say nänipaqa salvash kaq runakunalami puriyanqa. 

10 TAYTA DIOS salvashqan runakunami say nänipa Jerusalénman 

kutiyämunqa. Kushish cantaraykarmi Siónman yaykayämunqa. Saychömi 
imaypis kushishla kawayanqa. Kushish ali kawayaptinmi lakikuypis ni 
waqaypis kanqanasu. 

 

Isaías 36 
Senaqueribpa capitannin Tayta Diosta manakaqman churashqan 

2 Reyes 18.13-37; 2 Crónicas 32.1-19 

1Chunka chusku wata Ezequías rey kaykaptinmi Asiria nacionpa mandaqnin 

rey Senaquerib Judá nacionman soldädunkunawan chäyarqan. Chaykurmi 
ali murallash markakunata sarikurkuyarqan. 

2Rey Ezequíaspa contran sharkurmi Laquis markapita capitanninta saysika 

soldädunkunatawan Jerusalénman Senaquerib kacharqan. Jerusalénman 
chaykurmi jana kaq pözuman aywaq sekya nawpancho campamentuta 
rurayarqan. Sayqa karqan taqshakuna pampaman aywaq nänichömi. 

3Saymi say capitanwan parlayänanpaq Jerusalénpita aywayarqan Hilcíaspa 

surin Eliaquim, Sebna y Asafpa surin Joa. Eliaquimmi karqan palaciucho 
kaqkunata täpaq, Sebnami karqan secretariu y Joami karqan Judácho ima 
päsashqankunatapis qelqaq. 

4Chäyaptinmi capitán nirqan: <<Ezequíasman kutiykur Asiriapa mandaqnin 

rey kayno nishqanta wilayay: <¿Piman yärakurtaq qam yarpanki 
ichipäyämänaykipaq kashqanta? 

5¿Imanirtaq yarpaykanki ali parlaq kashlaykipita guërracho 

vinciyämänaykipaq kashqanta? ¿Pimantaq yärakuykanki conträkuna 
sharkuyänaykipaq? 

6Egipto runakunaman yärakuptikipis paykuna manami yanapäyäshunkisu. 

Shoqushman tuknakuptiki maki paltaykiman qawsi yaykuqnömi mandaqnin 
rey Faraónpis qamkunapaq kanqa. Payman yärakuqkunapaqqa imaypis 
saynömi kaykan. 

7<< < <<TAYTA DIOSNÏMANMI yärakuykäyä>> nimaptikipis manami paypis 

yanapäshunkisu. Markakunacho kaq altarkunata juchusir Judá runakuna 
Jerusalénlacho TAYTA DIOSTA adorayänanpaq nishqaykipitami pay rabyash 
kaykan> >>. 

8<<Noqakunawan pelyayta munarqa mandamaqnï rey Senaqueribwan 

parlay. Cawallukuna loqakuq soldäduykikuna kaptinqa noqami ishkay 
waranqa (2,000) cawallukunata kamaripäshayki pelyanansipaq. 

9Guërra carrëtakunata y cawallu loqakuqkunata Egiptupita apamurpis sayraq 

yachakuq capitannïkuna mandashqan soldädunkunalatapis manami vinciyta 
kamäpakuyankipaqsu. 

10Saynöpis kikin Tayta Diosmi nimash kay nacionta ushakäsiq 

shayämunäpaq. Ama yarpäyaysu yarpayläkunapita kay nacionta ushakäsiq 
shayämushqäta>>. 

11Sayno niptinmi Eliaquim, Sebna y Joa Asiria soldädukunapa mandaqnin 

capitanta niyarqan: <<Murälla janancho kaykaq runakuna niyashqaykita 
mana tantiyayänanpaq hebreo idiömapa ama parlayaysu, taytakuna. Saypa 
trukanqa arameo idiömacho parlapaykayämay. Noqakuna arameo idiömata 
tantiyayämi>>. 

12Sayno niyaptinmi Asiria nacionpa capitannin nirqan: <<Manami 

patronlaykita ni qamkunalata wilayänäpaqsu Asiria nacionpa mandaqnin rey 
kachayämash, sinöqa murälla janancho kaykaq runakunatapis 
wilayänäpaqmi. Atacayaptïmi paykunapis qamkunapis pasaypa mikanar 
ismaynikikunata mikuyankipaq y pasaypa yakunarmi ishpaynikikunatapis 
upuyankipaq>>. 

13Nirkurmi Asiria nacionpa capitannin sharkurkur hebreo idiömacho fuertipa 

kayno parlarqan: <<Shumaq wiyakuyay Asiria nacionpa mandaqnin rey 
kayno nikashqanta: 

14<Rey Ezequías niyäshushqaykita ama cäsupäyaysu. Makïpita manami pay 

salvayäshunkisu. 

15TAYTA DIOSLAMAN yärakuyänaykipaq niyäshuptikipis ama criyiyaysu. TAYTA 

DIOS salvayäshunaykipaq kashqanta niyäshuptikipis ni kay markata pay 
sapänanpaq kashqanta niyäshuptikipis 

16ama criyiyaysu>. <<Asiria nacionpa mandaqnin reymi nin: <Conträ 

sharkuyänaykipa trukanqa ali chaskikayämay. Noqapa munaynïchöna 
karnaqa cada ünuykimi üvaykikunata y hïgusnikikunata jawkala 
mikuyankipaq. Saynöpis kikikikuna uchkusiyashqayki pözupitami yakutapis 
jawkala upuyankipaq. 

17Sayno kawayänaykipaqmi juk nacionman apayäshayki. Say nacionqa kay 

nacionnikinömi kaykan. Saycho tantata rurayänaykipaq trïgupis alimi wayun. 
Vïnuta rurayänaykipaq üvapis alimi wayun. 

18<< <TAYTA DIOSMI salvamäshun> niyäshuptikipis Ezequíasta ama 

criyiyaysu. Manami mayqan nacionpa diosninkunapis mayjina 
manakuyaptinpis makïpita salvashsu. 

19Hamat runakunata atacaptï ¿maychötaq diosninkuna kaykäyarqan? 

Saynöpis Arfad runakunata y Sefarvaim runakunata atacaptï ¿maychötaq 
diosninkuna kaykäyarqan? Samaria markata atacaptïpis manami mayqan 
diospis salvashsu. 

20Say nacionkunapa diosninkunapis manami salvayta kamäpakuyashsu. 

Sayno kaykaptinqa kanan ¡imanöpashi Jerusalénta 
makïpita DIOSNIKI salvaykunqa!>> 

21Sayno niptinpis murälla janancho kaykaq runakuna imatapis manami 

parlakuyarqansu. Paykunataqa rey Ezequíasmi yäsirqan imatapis mana 
rimakuyänanpaq. 

22Saymi Hilcíaspa surin Eliaquim, Sebna y Asafpa surin Joa fiyupa 

lakikuyashpan mödanankunatapis rachir ushayarqan. Eliaquimmi karqan 
palaciucho kaqkunata täpaq, Sebnami karqan secretariu y Joami karqan 
Judácho ima päsashqankunatapis qelqaq. Paykunami rey Ezequíasman 
aywayarqan Asiria nacionpa mandaqnin runa imata nishqantapis 
wilayänanpaq. 

 

Isaías 37 
Rey Ezequías mansakashqan 
2 Reyes 19.1-13; 2 Crónicas 32.20-23 

1Asiria nacionpa mandaqnin rey nishqanta wilayaptinmi rey Ezequías 

pasaypa mansarir jatiraykashqan mödananta rachirir qachqa mödanata 
jatikurqan. Nirkurnami templuman aywaykur TAYTA DIOSTA manakurqan. 

2Amozpa surin profëta Isaíasta wilayänanpaqmi kacharqan palaciuta täpaq 

Eliaquimta, secretariu Sebnata y mas mayor cürakunata. Sayno kachaptinmi 
qachqa mödanankuna jatish lapan aywayarqan. 

3Isaías kaqman chaykurmi rey Ezequías nishqanta wilar niyarqan: <<Kanan 

junaq fiyupa lakikuycho y penqaychömi kaykansi. Qeshyakuyta nakar warmi 
kalpaynaq rikakushqannömi noqansipis kalpaynaq kaykansi. 

4TAYTA DIOS wiyashqami kanqa Asiria nacionpa mandaqnin rey 

kachamushqan capitán paypa contran parlashqanta. Sayno 
parlashqanpita TAYTA DIOS castigaykuläsun. Say runa nishqanno mana 
ushakäsimänansipaq TAYTA DIOSTA manakuykulay, taytay>>. 

5Rey Ezequíaspa yanapaqninkuna sayno wilayaptinmi 

6Isaías nirqan: <<Mandamaqninsi reyta wilayay TAYTA DIOS kayno 

nishqanta: Asiria nacionpa mandaqnin rey kachamushqan runakuna 
manakaqman churamashpan tukuyta niyäshuptikipis ama mansariysu. 

7Noqami kamakäsishaq markancho mana ali novedä kashqanta 

mayananpaq. Sayta mayar say rey kutiykuptinmi markancho 
wanusiyanqa>>. 

8Sayyaqmi Asiria nacionpa mandaqnin reyqa Laquis markapita Libna 

markamanna atacaq aywarqan. Aywashqanta wiyaykurmi Jerusalénman 
kachashqan runakuna paypa qepanta aywayarqan. 

9Libnacho kaykarmi Asiria nacionpa mandaqnin rey wiyarqan Etiopía 

nacionpa mandaqnin Tirhaca soldädukunawan payta atacaq 
shamuykäyashqanta. Say soldädukunawan pelyaq yarqunanpaqmi 
Ezequíaspaq cartata qelqarkur kachakunawan apasirqan. Say cartachömi 
nirqan: 

10Judá nacionpa mandaqnin rey Ezequías: Yärakushqayki Dios capaz 

nishushkanki Jerusalénta atacayta mana kamäpakuyänäpaq kashqanta. 
Sayno nishuptikipis ama criyiysu. 

11Qam musyankimi Asiria nacionpa lapan mandaqnin reykuna mayqan 

naciontapis ushakäsiyta munarqa ushakäsiyashqanta. ¿Saysuraq qam 
salvakunki? 

12Unay ayllükunaqa Gozán, Harán y Resef nacionkunatapis 

ushakäsiyarqanmi. Telasarcho taq Edén runakunatapis ushakäsiyaptin 
manami mayqan diosninkunapis salvarqansu. 

13Hamat nacionpa, Arfad nacionpa, Sefarvaim nacionpa, Hena nacionpa y 

Iva nacionpa mandaqnin reykuna ushakäyashqannömi qampis ushakanki. 

Tayta Diosta Ezequías manakushqan 

2 Reyes 19.14-19 

14Say cartata liyiskirmi Ezequíasqa templuman aywaykur TAYTA 

DIOSPA nawpanman carta kicharaykaqta churarqan. 

15Nirkurnami TAYTA DIOSTA manakur nirqan: 

16<<Israel runakunata kuyaq TAYTA DIOS, lapantapis munaynikichömi 

sararaykanki. Querubinkunapa chawpinchömi jamaraykanki. Qam 
japalaykimi kay pasacho lapan nacionkunapaq munayyuq kaykanki. 
Saynöpis japalaykimi kay pasatapis jana pasatapis kamashkanki. 

17Manakamushqäta wiyaykalämay, TAYTA DIOS. Imano kayashqätapis 

rikaykulay. Senaquerib kachamushqan capitán manakaqman 
churashushqaykita ama qonqaykulaysu. 

18<<Carta nishqannömi Asiria nacionpa mandaqnin reykuna nacionkunata 

pasaypa ushakäsiyash, Taytay. 

19Adorayashqan ïdulukunatapis rupasirmi ushayash. Say ïdulukuna manami 

rasunpaypasu munayyuq kayarqan, sinöqa qerupita y rumipita 

rurayashlanmi. Saymi Asiria runakuna ushakäsiyaptinpis say ïdulukuna 
imanäyarqanpissu. 

20<<TAYTA DIOSNILÄ, Asiria nacionpa mandaqnin reypa makinpita 

salvaykalämay. Saynöpami maysay nacioncho taq runakuna musyayanqa 
qam japalayki munayyuq Dios kashqaykita>>. 

Senaqueribpaq Isaías wilakushqan 

2 Reyes 19.20-37; 2 Crónicas 32.20-21 

21Saypitanami Amozpa surin Isaías kacharqan rey Ezequíasta wilar 

ninanpaq: <<Israel runakunata kuyaq TAYTA DIOSMI nin: <Noqa wiyashkämi 
Asiria nacionpa mandaqnin rey Senaqueribpa makinpita salvanäpaq 
manakamashqaykita. 

22Saymi say reypaq nï: << <Qamta manakaqman 

churashushpaykimi Sión asikun. Jerusalén markapis päsaptiki umantami 
awipäshunki. 

23¿Imanirtaq manakaqman churamar ashlimashkanki? ¿Imanirtaq conträ 

parlashkanki? ¿Imanirtaq yuraq nawilaykipa rikapämashkanki? ¿Manaku 
musyanki Israel runakunapa santu Diosnin kashqäta? 

24<< <Kachamushqayki runakunawan ashlisimarmi nishkanki: <<Yupaytapis 

mana atipaypaq carrëtäkunawanmi jirkakunamanpis yaykushkä. Pipis mana 
yaykunan Líbano jirkakunamanmi chashkä. Saychömi jatusaqnin 
cedrukunatapis mutushkä. Kuyaylapaq pïnukunatapis mutuykarmi ushashkä. 
Mas altunnin jirkakunamanpis chashkämi. Mas kuyaylapaq muntikunamanpis 
yaykushkämi. 

25Juklä nacionkunachömi pözuta uchkur yakuta upushkä. Chakiläwanmi 

Egiptucho kaq lapan mayukunatapis sapashkä>>. 

26<< <Sayno nir ¿manaku tantiyanki lapanchöpis yanapashqäta? Manami 

kikilaykipitasu nacionkunata vincishkanki. Vincinaykipaqqa noqami unaypita 
pasa kamakäsishkä. Noqa kamakäsiptïmi lapantapis sayno rurashkanki. 
Saymi ali murallash markatapis juchusir muntunash rumitanöla 
kachaykushkanki. 

27Noqa kamakäsiptïmi say markakunacho taqkunapa kalpankunapis 

ushakash. Pasaypa mansakäyashpanmi qewano ushakaqla rikakuyash. 
Wayi janancho winamuq qewakuna shanaywan sakikäkuqnömi ushakäyash. 

28<< <Noqa musyämi lapan rurashqaykita. Musyämi maypa aywashqaykita y 

maypita shamushqaykita. Musyaykämi conträ sharkuykashqaykitapis. 

29Conträ sharkur fiyupa olqushqaykipitami senqaykiman arguëllata 

churashaq. Shimikimanpis frënutami churashaq. Nirkurmi shamushqayki 
nänilapa kutisishayki> >>. 



1385 

 

 
© 2018  Wycliffe Bible Translators, Inc. 

  
 

 

30Saypitanami Ezequíasta Isaías nirqan: <<Nishqäkuna rasunpaypa 

kashqanta musyanaykipaq kanan wilashayki ima päsananpaq kaqtapis. Kay 
wata y watanpis shiwa jeqamuqlatami shuntar mikuyanki. Juknin kaq watami 
isanqa murupakuyanki y cosechayanki. Saynölami üvakunata plantayanki y 
cosechayanki. 

31<<Kawaykar quëdaq Judá runakunaqa shumaq jaqwäkush jachanömi 

mana yarquypa markancho täyanqa. 

Ali wayuq jachanömi askaman mirayanqa. 

32Manami lapan Jerusalén runakunasu wanuyanqa. Sión lömacho taq wakin 

runakuna kawaykar quëdayanqaraqmi. Lapanta mandaq TAYTA 

DIOSMI kuyashushpayki salvayäshunkipaq>>. 

33<<Asiria nacionpa mandaqnin reypaqmi TAYTA DIOS nin: Jerusalénman 

manami yaykunqasu. Manami ni juk kutilapis flëchanqasu. Manami escüdun 
aptash atacanqasu. Marka saparaq perqa waqtankunamanpis yaykunanpaq 
manami alpata qotusinqasu. 

34Shamushlanpami kutikunqa. Manami imanöpapis Jerusalénman 

yaykunqasu. Noqa TAYTA DIOSMI sayno nï. 

35Kikïmi kay markata sapar salvashaq. Sayno salvashaq runakuna 

alabayämänanpaqmi. Sayno rurashaq sirvimaqnï Davidta promitish karmi>>. 

36Saypitanami say sakay Asiria soldädukunapa campamentunman 

aywaykur TAYTA DIOSPA angilnin juk pachak puwaq chunka pisqa waranqa 
(185,000) soldädukunata wanusirqan. Waraynin tuta kawaq kaq soldädukuna 
sharkurmi saysika soldädu mayinkuna wanush jitaraykäyaqta rikayarqan. 

37Saymi Asiria nacionpa mandaqnin rey Senaquerib toldunkunata paskar 

soldädunkunawan Nínive markaman kutikuyarqan. 

38Juk junaq diosnin Nisrocpa templuncho Senaquerib adoraykaptinmi 

surinkuna Adramelecwan Sarezer yaykuykur espädankunawan 
wanuskasiyarqan. Nirkurnami qeshpir Ararat partiman aywakuyarqan. 
Senaqueribpa trukannami surin Esar-hadónna rey kayman yaykurqan. 

 

Isaías 38 
Qeshyashqanpita rey Ezequías aliyashqan 

2 Reyes 20.1-11; 2 Crónicas 32.24-26 

1Say wisanmi rey Ezequías pasaypa ansa qeshyar wanunaykarqan. Saymi 

Amozpa surin profëta Isaías watukaq aywar nirqan: <<TAYTA DIOSMI nin: 
<Qamqa mananami aliyankipaqnasu. Lapan imaykaykitapis shumaq disponir 
testamentuyki rurasikuy> >>. 

2Sayno niptinmi Ezequías wayi perqa kaqläpa tikrakushpan TAYTA 

DIOSTA manakur 

3nirqan: <<TAYTA DIOS, nishqaykita lapan shonqüwan wiyakur 

munashqaykino kawashqäta yarpaykulay>>. Sayno nir lakikushpanmi fiyupa 
waqarqan. 

4Sayno ruwakuptinmi Isaíasta TAYTA DIOS nirqan: 

5<<Kutiykur Ezequíasta wilay: <Unay aylluyki David sirvishqan TAYTA 

DIOSMI nin: Wiyashkämi waqar manakamashqaykita. Saymi 
qeshyashqaykipita aliyäsishayki. Chunka pisqa wata masraqmi kawankipaq. 

6<< <Kawashqaykiyaqqa qamta y Jerusalén markatapis Asiria nacionpa 

mandaqnin reypa makinpita salvashaykimi. 

7Say nishqäta cumplinäpaq kashqanta musyanaykipaq juk milagrutami 

rurashaq. 

8Acazpa relojnincho señalashqan chunka grädatami lantuyta qepaman 

kutisishaq> >>. Nishqannölami intipa lantuynin relojcho chunka grädata 
qepaman kutirqan. 

9Judá nacionpa mandaqnin rey Ezequías qeshyashqanpita kachakarkurmi 

kay alabanzata qelqarqan: 

10Noqa yarparqä maqtalaraq kaykar wanunäpaq kashqantami. Saynöpis 

yarparqä wanushkuna kashqanman aywakur manana imaypis asikyay 
pasata rikanäpaq kashqantami. 

11Saynöpis yarparqä kay pasacho Tayta Diostapis ni runakunatapis manana 

rikanäpaq kashqantami. 

12Uysha täpana suklata ushakäsiqnömi ushakärasimanki, Tayta Dios. 

Awaq runa telarcho awata ruturir jitariqnömi kacharimashkanki. 

Asikyay pasatapis ni sakaytapis manana rikanäpaq elaqpitami apakamayta 
munashkanki. 

13Tulükunata león kapchumaptin nanaywan qayaraqnömi warati qamta 

ruwakushkä. Sakaypapis junaqpapis nakasimashkankimi. 

14Grüllakuna wayanïtukuna waqaqnömi nanäsikur waqashkä. Paluma 

waqashqannöraqmi nanaywanpis atashkä. Nawïpis utikashqanyaqmi 
manakamur ciëlupa nukirämushkä. Fiyupami nakashkä. 
¡Kuyapaykalämay, TAYTA DIOS! 

15Kikiki castigamaptiki alfin imanäshaqraq. Wanushqäyaqmi fiyupa lakikur 

uysuräkushaq. 

16Tayta Dios, runakunaqa corrigiptikiraqmi munashqaykino kawayänanpaq 

tantiyakuyan. Noqapis corrigimaptikiraqmi munashqaykino kawanäpaq 
tantiyakushkä. Kananqa aliyäsimashpaykimi kawayta qomashkanki. 

17Saymi nakanäpa trukan alina kawaykä. Lapan jusalikushqäta 

perdonamashkankimi. Wanukunäpaqna kaykaptïmi salvamashkanki. 

18Wanushkunaqa mananami alabayäshunkinasu. 

Alpaman kutiqkunaqa promitishqaykita cumpliptikipis manami rikayannasu. 

19Kawaqkunami isanqa alabayäshunki. Saynölami noqapis kanan qamta 

alabaykä. Promitishqaykita cumpliq kashqaykitami surinkunatapis 
taytankuna wilapäyan. 

20 TAYTA DIOS, qammi wanuypita salvamanki. Saymi templuykicho arpata 

tukayashpä waran waran imayyaqpis alabayäshayki. 

21Ezequías aliyänanpaqmi Isaías nirqan: <<Hïgusta aqarkur reypa qerinman 

emplastuta churayay. Say emplastuwanmi aliyanqa>>. 

22Saymi rey Ezequías Isaíasta tapurqan: <<¿Imanöpataq musyashaq TAYTA 

DIOS aliyäsimaptin templunman aywanäpaq kashqanta?>> nir. 

 

Isaías 39 
Babiloniapita kacha aywaqkunata Ezequías chaskikushqan 

2 Reyes 20.12-19; 2 Crónicas 32.27-31 

1Say wisanmi Babilonia nacionpa mandaqnin rey Merodac-baladán 

musyarqan rey Ezequías pasaypa ansa qeshyaykashqanpita aliyashqanta. 
(Merodac-baladánqa Baladánpa surinmi karqan.) Saymi cartakunata y 
regälukunata apasirqan. 

2Kachakuna chäyaptinmi Ezequías kushish chaskikurqan. Paykunatami 

rikasirqan qellayninkunata, qorinkunata, chanin cuestaq perfüminkunata, 
olïvuspita rurash aceitinkunata, armankunata y churakunan wayikunacho 
lapan imaykankunatapis. Palaciuncho kaqta y mandashqan nacioncho 
kaqtaqa lapantami rikasirqan. 

3Saymi profëta Isaías rey Ezequíasman aywaykur nirqan: <<Say runakunaqa 

¿maypitataq shayämush? Y ¿imatataq niyäshushkanki?>> Sayno tapuptinmi 
Ezequías nirqan: <<Paykunaqa shayämush Babilonia nacionpita pasami>>. 

4Niptinmi Isaías yapay tapurqan: <<Palaciucho ¿imatataq rikayash?>> nir. 

Saymi Ezequías nirqan: <<Palaciucho kaqkunata y churakuna wayicho 
kaqkunatapis lapantami rikasishkä>>. 

5Sayno niptinmi Ezequíasta Isaías nirqan: <<Kanan wilashayki lapanta 

mandaq TAYTA DIOS nishqanta. 

6TAYTA DIOSMI nin: <Tiempu chämunqanami Babilonia nacionpita 

soldädukuna kay markata atacarkur palaciucho rikasishqayki riquëzakunata 
apakuyänanpaq. Paykunami apakuyanqa unay aylluykikuna 
shuntayashqankunata y qam shuntashqaykikunatapis. Sayno apakuyaptinmi 
kaychöqa wayralana tumaykanqa. 

7Qampita miraqkunatapis wakintaqa Babilonia nacionmanmi apakuyanqa. 

Sayman chaykasirmi reypa ashmaynin kayänanpaq olqu kaqkunata 
capayanqa> >>. 

8Saymi rey Ezequíasqa Isaíasta nirqan: <<TAYTA DIOS nishqanta alimi 

wilamashkanki>>. Shonqulanchöna yarparmi nirqan: <<Sayno kaptinqa 
kawashqäyaq imapis manami päsanqaraqsu>>. 

 

Isaías 40 
Jerusalén runakunata Tayta Dios shoqashqan 

1Tayta Diosninsimi nin: <<Kuyashqä runakunata shoqaykuyälay. 

2Jerusalén manana lakikunanpaq ali shimilaykipa wilar niyay. 

Ali cösa llëvarkasirmi jusalikuyashqanta perdonashkä>>. 

3Juk runami qayakuypa wilakur nin: <<TAYTA DIOS shamunanpaq sunyaq 

jirkacho nänita alsayay. Wenqu nänikunata derechayay. 

4Raqrakunatapis pampasayay. Lömakunatapis parijayay. Wiksu 

nänikunatapis derechayay. Uchku uchkukunatapis pampasayay. 

5 TAYTA DIOS shamurnami munayninwan salvanqa. Saytaqa maysaycho taq 

runakunami rikayanqa. Kikin TAYTA DIOSMI sayno kananpaq nish>>. 

6<<Lapan kalpaykiwan qayakuy>> nimaqtami wiyarqä. Saymi tapurqä: 

<<¿Imatataq qayakur nishaq?>> nir. Sayno tapuptïmi nimarqan: <<Lapan 
runakunapis qewano ushakaqlami. Munayyuq kayninpis waytano päsaqlami. 

7Akaq wayrata TAYTA DIOS pükaramuptinqa qewapis sakikäkunmi, waytapis 

wanutakäkunmi. Runakuna rasunpaypami qewanöla kaykäyan. 

8Qewapis sakinmi y waytapis shushunmi. Tayta Diosninsipa palabranmi 

isanqa imayyaqpis kaykanqa>>. 

9 Siónman ali wilakuyta apaq runa, löma jananman wisarkur pïmaypis 

wiyashunaykipaq sinchi qayakuy. Jerusalénman ali wilakuyta apaq runa, 
mana mansariypa qayakuy. Judá markakunacho taqkunata niy: <<¡Tayta 
Diosninsi kaychönami!>> 

10Seqaypa munayninwanmi TAYTA DIOS shamunqa. Munayyuq karmi 

chikiqninkunata vincirkur kuyashqan runakunata shuntamunqa. 

11Uysha misiq runa malwata marqakurkur apaqnömi qorimunqa. Sayraq 

wachash uyshakunatanömi ali rikanqa. 

Tayta Dios munayyuq kashqan 

12¿Piraq Tayta Diosno maki paltalanwan chaqaypa lamar yakuta tupunman? 

Jana pasatapis Tayta Dios cuartaypa tupushqanno ¿piraq tupunman? Kay 
pasacho alpatapis ¿piraq Tayta Diosno lapanta pësanman? Lömakunatapis 
jirkakunatapis ¿piraq Tayta Diosno balanzawan pësanman? 

13 TAYTA DIOS yarpashqankunata ¿pilaqa musyansuraq? Yachaq kananpaq 

¿pilaqa payta yachasinsuraq? 

14Tayta Dios ¿pitapis manakunsuraq tantiyasinanpaq? Tayta Diosta ¿pilapis 

tantiyasinmansuraq ali kashqanta mana ali kashqantapis? Yachaq kananpaq 
¿pilaqa payta yachasinmansuraq? 

15Jutunölami lapan nacionkunapis Tayta Diospaqqa kaykäyan. Balanzacho 

polvunölami lapanpis kaykäyan. Islakunacho kaykaq nacionkunapis juk aptay 
aqushanölami kaykäyan. 

16Intëru Líbano munticho kaq qerukunata altarman churar rupasishqapis y 

saycho kaq uywakunata pishtashqapis manami aypanmansu Tayta Diospaq 
sacrificiuta rupasinansipaq. 

17Tayta Diospaqqa lapan nacionkunapis manakaqnölami kaykäyan. 

18Tayta Diosta ¿imamanraq tinkusishwan? ¿Ima ïdulutaraq pay niraqta 

rurashwan? 

19Ïdulutaqa moldiwanmi rurayan. Yachaq runami qoriwan enchaparkun. 

Qoripita rurarkurmi walqata walqaparkun. 

20Qorita mana tarirqa mana puyuq qerutami laqlayta yachaq runaman 

apapan. Say runanami shumaq ichiraq ïduluta rurapan. 

21Tayta Diospaqqa ¿manaku wiyayarqayki? ¿Manaku nawpapita pasa 

niyäshurqayki? ¿Manaku kay pasata kamashqanpita pasa wilakuyarqan? 

22Tayta Diospa trönunqa ciëlu jananchömi kaykan. Saypita pasami 

chuklustanöla runakunata rikamun. Tolduta runa mashtaqnömi ciëlutapis 
mashtarin. 

23Munayyuq runakunatapis manakaqmanmi churan. Kay pasacho 

reykunatapis ushakärasinmi. 

24Ushakärasiptinmi imaypis mana plantashno, imaypis mana murushno y 

imaypis mana jaqwäkushno elaqäyan. Tayta Dios pükariptinqa qewa 
wanukäkuqnömi paykuna wanuyan. Oqshata wayra apakuptin elaqaqnömi 
elaqakäkuyan. 

25 Santu Tayta Diosmi tapumansi: <<Qamkuna ¿imamanraq 

tinkusiyämankiman? ¿Piraq noqaman tinkunman?>> 

26Ciëlupa nukirkushpansimi tantiyakushun qoyllarkunata pï kamashqantapis. 

Lapan qoyllarkunata Tayta Diosmi yupan. Lapantapis jutinpa jutinpami reqin. 
Tayta Dios seqaypa munayyuq y kalpayuqmi kaykan. Saymi say qoyllarkuna 
juklaylapis oqrakansu. 

27Jacobpita miraq runakuna, ¿imanirtaq niyanki TAYTA DIOS mana 

kuyapäyäshushqaykita? Israel runakuna, ¿imanirtaq niyanki mana 
cäsuyäshushqaykita? 

28 TAYTA DIOSQA imayyaqpis kawaqmi kaykan. ¿Manaku sayta musyayanki? 

¿Manaku sayta wiyayashkanki? Paymi intëru kay pasata kamarqan. Pay 
manami aywapakansu ni utikansu. Pay yarpashqanqa mana atipaypaqmi. 

29Utikash runakunatapis paymi yanapan. 

Aywapakaykaqkunatapis paymi kawarisin. 

30Maqtakunapis maqta kaykar utikäyanmi. 

Ali chölun kaqkunapis aywapakar tuniyanmi. 

31 TAYTA DIOSMAN yärakuqkunami isanqa kalpayuq rikakuyan. Paykunaqa 

anka pajaykaqnömi aywayan. Mayjina cörrirpis manami utikäyansu. Mayjina 
aywarpis manami bëtayansu. 

 

Isaías 41 
Israel runakunata yanapänanpaq nishqan 

1Tayta Diosmi nirqan: <<Costacho kaq nación runakuna, wiyayämay. 

Maysay nacionkunacho taq runakuna, valurayay. Sapakuyänaykipaq 
shayämuy. Qamkunata juzganäpaq shuntakäyämuy. 

2<<Inti jeqamunan kaqläpita lapantapis vinciq reyta noqa yurisimushqäta 

¿manaku tantiyayanki? ¿Manaku tantiyayanki munayyuq kananpaq say reyta 
noqa churashqäta? Saymi wakin nacionkunata y reykunatapis makincho 
sararaykan. Espädanwanmi runakunata ushaypa ushaykan. Flëchaptinmi 
runakuna wakpa kaypa punshanöpis mashtakäyan. 

3Contrankunata qatikacharmi pajarayla aywan. Qatikachashpan imaypis 

mana purishqan nänipami mana mansariypa aywan. 

4<<Sayno kananpaq pï kamakäsishqantapis ¿manaku tantiyayanki? 

¿Manaku tantiyayanki qalaykunanpita pasa pï kamakäsishqantapis? 
Noqa TAYTA DIOSMI qalaykunan y ushanan kaykä. 

5<<Imaykata rurashqäta musyarmi costacho kaykaq nación runakunapis 

fiyupa mansariyan. Maysay nacionkunacho taqkunapis suksukyäyanmi. 
Pelyayänanpaqmi shuntakäyan. 

6Mana mansariyänanpaqmi kikinpura shakyäsinakuyan. 

7Ïduluta ruraq runapis qellaywan enchapaq runatami shakyäsin. Martilluwan 

takaqpis yunkicho takaqtami shakyäsir kayno nin: <¡Alimi kamakäsishkanki!> 
Rurayta usharkurmi ïdulu mana kuyunanpaq clävuwan sigurarkuyan. 

8<<Jacobpita miraq Israel runakuna, qamkunaqa sirvimaqnïmi kaykäyanki. 

Qamkunata noqami akrakushkä. Qamkuna amïgü Abrahampita miraqmi 
kaykäyanki. 

9May karupitami qamkunata shuntamushkä. Maysaychöpis kaykaqtami 

qayamushkä. Qamkunata nirqä: <Sirvimaqnïmi kayanki. 

Akrakushqä kayaptikimi kacharishaykisu>. 

10Qamkunawan kaykaptïqa ama mansariyaysu. Diosniki kaykaptïqa ama 

lakikuyaysu. Kalpaykikuna kananpaqmi imaypis yanapäyäshayki. 

Aluq kaq makïwanmi imaypis jancharäyäshayki. 

11<<Contrayki sharkuqkunaqa lapanmi penqakur ima ruraytapis 

kamäpakuyanqasu. 

Achäquita ashipäshuqnikikunaqa chipyaqmi ushakäyanqa. 

12Guërrata rurayäshuqniki runakunataqa manami pipis yarpanqasu. 

Paykunata ashirpis manami tariyankisu. 

13 TAYTA DIOSNIKI karmi qamkunata makipita jancharaykä. Saymi nikä: <Ama 

mansariyaysu. Yanapäyäshaykimi>. 

14<<Jacobpita miraq Israel runakuna, manakaqnöla kayashpaykipis ama 

mansariyaysu. Walkaqla kayashpaykipis ama lakikuyaysu. Noqami 
qamkunata yanapäyäshayki. Israel runakunapa santu Diosnin karmi 
salvayäshayki. 

15Ali afilash aska kiruyuq trilladörano kayänaykipaqmi qamkunata churashkä. 

Lömakunata trillarmi alpalatana kachaykuyanki. Jirkakunatapis trillar 
punshalatanami kachaykuyanki. 

16Jurquëtawan jitayaptiki say punshata wayrami apakunqa. Shukukuy 

shamurmi wakpa kaypa mashtarinqa. Qamkunata sayno yanapaptïmi fiyupa 
kushikuyanki. Israel runakunapa santu Diosnin kaptï kushishqami 
alabayämanki. 

17<<Muchuq runakuna yakuta mana tarir shiminkuna sakiptin noqata 

manakayämäsun. Noqa TAYTA DIOSNIN karmi manakayämaptin yanapäshaq. 
Israel runakunapa Tayta Diosnin kaykarqa manami kachaykushaqsu. 

18Yaku mana kashqan jirkakunachöpis mayukunatami yurisimushaq. 

Qechwa pampakunachöpis pukyukunatami pashtasimushaq. Sunyaq 
jirkakunatapis sinigamanmi tikrasishaq. Yaku mana kashqanpapis 
mayunöraqmi yaku aywanqa. 

19Sunyaq jirkamanmi cedru, acacia, arrayán y olïvu jachakunata plantashaq. 

Saki jirkakunachömi ciprés, pïnu y abëtu jachakunata winasimushaq. 

20Sayta rikayashpanmi pïmaypis noqa rurashqäta tantiyakuyanqa. Saynöpis 

tantiyakuyanqa Israel runakunapa santu Diosnin kashqätami>>. 

Tayta Diosla rasunpaypa kaq Dios kashqan 

21Jacobpita miraqkunapa mandaqnin rey TAYTA DIOSMI nin: <<Ïdulukuna 

kawaq kayaptinqa sapakuyänanpaq mä apayämuy. Imata kamayashqantapis 
mä niyämäsun. 

22Shamuq watakunacho imano kananpaq kaqtapis mä wilayämäsun. Nawpa 

kaq watakunacho ima kashqantapis qalaykunanpita pasa wilayämäsun. 

23Rasunpa Dios kayashqan musyakänanpaq waray warantinkuna ima 

päsananpaq kashqantapis mä wilayämäsun. Imalatapis alita mana alitapis 
espantaypaq kaqkunata mä rurayäsun. 

24Ïdulukuna manami ima ruraytapis kamäpakuyansu. Manami imapaqpis 

väliyansu. 

Ïdulukunaman yärakuqkunaqa noqapaq pasaypa melanaypaqmi kaykäyan. 

25<<Inti jeqamunan kaqläpitami juk runata jutinpa qayashkä. Paymi norti 

kaqläpa shamunqa. Manka ruraq runa mituta jaruqnömi reykunatapis chipyaq 
ushakäsinqa. 

26Say runa shamunanpaq kashqanta manami mayqan ïdulupis wilakushsu. 

Unaypita wilakush kaptinqa say ïdulu musyaq kashqanta tantiyashwanmi. 
Isanqa manami imaypis wilakushsu. Manami ni mayqanpis musyasishsu. 

27<<Sión runakunata yanapänäpaq kaykashqätaqa noqa mas puntatami 

wilakasirqä. Noqami say wilakuyta Jerusalénman wilakasirqä. 

28Mayjina ashirpis manami mayqan ïdulutapis noqano wilakasiqta tarïsu. 

Ïdulukunata tapuptï manami imatapis contestayämansu. 

29Ïdulukunaqa mayqanpis manami Diossu. Ima ruraytapis manami 

kamäpakuyansu. 

Ïdulukunaqa manami imapaqpis väliyansu>>. 

 

Isaías 42 
Sirviqninpaq Tayta Dios nishqan 

1Tayta Diosmi nin: <<Sirvimaqnï imano kashqantapis tantiyakuyay. Payta 

noqami yanapaykä. Payta noqami akrashkä. Paypitami kushish kaykä. 
Espïritütami payman kachamushkä. Saymi maysay nación runakuna ali 
kawayänanpaq shumaq rikanqa. 

2<<Payqa manami olqutupanqasu ni qayapanqasu. Cällikunachöpis manami 

wajukur purinqasu. 

3Laksish shoqushtapis manami pakirinqasu. Upinaykaq aksitapis manami 

upirasinqasu. Payqa lapantapis alimi juzganqa. 

4<<Kay pasacho ali kawayänanpaqmi shumaq yachasinqa. Sayta manaraq 

yachasirqa manami jamaytapis tarinqasu. Karu nacioncho taqkunapis pay 
yachasishqanta wiyaytami munayanqa>>. 

5Tayta Diosmi jana pasata kamarkur qoyllarkunata intërupa mashtamurqan. 

Paymi kay pasata y kay pasacho wayuqkunatapis kamarqan. Paymi 
runakunatapis kawayta qon. Paymi sirviqninta nin: 

6<<Noqa Tayta Diosmi qamta qayashkä munashqäta ruranaykipaq. Makipita 

janchash purisirmi lapanchöpis yanapäshayki. Qamta churashayki Israel 
runakunawan pactu rurashqäta cumplinaykipaqmi. Saynöpis churashayki 
maysay nacionkunapaqpis aksi kanaykipaq, 

7qaprakunata kachakäsinaykipaq, prësukunata carcilpita jorqamunaykipaq y 

sakäpakushno kawaqkunata aksiman jorqunaykipaqmi. 

8<<Noqapa jutïqa Yahwehmi. Noqalata runakuna adorayämänantami munä. 

Manami ima ïdulutapis adorayänanta munäsu. 

9Nawpata wilakasishqänölami lapanpis kash. Kananqa yapaymi imapis 

kananpaq kaqkunata wilakaykäsï. Pipis manaraq musyaptinmi qamkunata 
musyaykäsï>>. 

Salvakuq kashqanpita Tayta Diosta alabashqan 

10Mushuq alabanzawan Tayta Diosta alabayay. Mayjina karucho taqkunapis 

payta alabayäsun. Lamar jananpa büquiwan päsaqkunapis alabayäsun. 
Lamar rurincho kawaqkunapis alabayäsun. Costacho taqkunapis 
alabayäsun. 

11Saki jirkacho kaykaq markakunapis alabayäsun. Cedar runakunapis 

alabayäsun. Sela markacho taq runakunapis alabayäsun. Maysaymanpis 
wiyakänanpaq jirka puntanman wisarkur alabayäsun. Kushikur alabayäsun. 

12Costacho kaykaq markakunachöpis Tayta Diosta alabayäsun. 

13 TAYTA DIOSQA geniu soldädunömi pelyananpaq shamunqa. Qayaykachar 

atacashpanmi contrankunata ushakärasinqa. 

14Tayta Diosmi nin: <<Aska watami upälakur kuyashqä runakunata 

salvashkäsu. Chikiqninkuna nakasiyaptin manakayämaptinpis manami 
imatapis rimakushkäsu. Kananmi isanqa kuyashqä runakunata 
contrankunapita salvashaq. Qeshyakuq warmi qaparashqannömi 
qaparäshaq. 

15Paykunata salvar nacionninman kutisinäpaqmi jirkakunatapis 

lömakunatapis ushakäsishaq. Saycho winaq jachakunatapis ushaypami 
sakirasishaq. Mayukunatapis sunyaq saki jirkamanmi tikrarasishaq. 
Qochakunatapis saki alpamanmi tikrarasishaq. 

16<<Qaprakunatapis mana reqiyashqan nänipami pushashaq. Imaypis mana 

puriyashqan nänipami purisishaq. Paykuna aywayänanpaq sakaytapis 
asikyaqmanmi tikrasishaq. Mana ali nänitapis shumaqmi pampasashaq. 
Saykunata rasunpaypami rurashaq. 

17<<Sayta musyarmi ïdulukunaman yärakuqkuna penqakuyanqa. 

Ïdulukuna diosnin kashqanta yarparpis pasaypa penqakushqami 
aywakuyanqa. 

Israel runakuna mana tantiyakuq kayashqan 

18<<Israel runakuna, qamkuna upano y qapranömi kaykäyanki. Upano karpis 

nishqäta cäsukuyay. Qaprano karpis shumaq rikayay. 

19Sirvimaqnï karpis qamkunaqa qaprapitapis mas qaprami kaykäyanki. 

Wilakuqnï karpis qamkunaqa upapitapis mas upami kaykäyanki. 

20Ima päsashqanta rikarpis manami yarpachakuyankisu. Nishqäkunata 

wiyaykarpis manami tantiyakuyankisu>>. 

21Salvakuq karmi Tayta Dios munan kuyashqan runakuna leyninkunata 

shumaq yachakur cäsukuyänanta. 

22Sayno kaptinpis manami cäsukuyashsu. Saymi Tayta Dios castigar 

paykunata suwapäyänanpaq chikiqnin runakunata kacharqan. Kananqa 
contrankunata mansarmi machaykunaman pakakuyan. Wakinnami 
calapösucho wichqaraykäyan. Prësu apakuyaptin manami pipis kashsu 
washänanpaq. Lapan imaykanta apakuyaptinpis manami pipis kashsu 
qechüsinanpaq. 

23Sayno kaykaptinpis ¿mayqalaykiqa imapita nakayashqaykitapis 

tantiyakuyankisuraq? Waray warantinkuna ima päsananpaq kashqanta 
tantiyakur ¿mayqalaykiqa wiyakuyankisuraq? 

24¿Pitaq kamakäsish chikimaqninsikuna vincimashpansi imaykansikunatapis 

apakuyänanpaq? Sayno päsamänansipaq Tayta Diosmi kamakäsish. 
Jusalikurmi payta rabyanäsishkansi. Yäsishqankunatapis 
mandamientunkunatapis mana cäsukuypami kawakushkansi. 

25Saymi fiyupa rabyanashpan soldädukunata Tayta Dios kachamush 

atacamänansipaq. Say soldädukunami imaykatapis rupasir ushayash. Sayno 
kaptinpis manami tantiyakushkansisu. Nina ushamashqapis manami 
wiyakushkansisu. 

 

Isaías 43 
Tayta Diosla salvakuq kashqan 

1Jacobpita miraq Israel runakuna, kamashuqniki TAYTA DIOSMI nishunki: 

<<Ama mansariyaysu. Kikïpa kayaptikimi jutikikunapa qayashpä qamkunata 
salvashkä. 

2Jundu mayukunata simpayaptikipis qamkunawanmi kaykäshaq. Mayjina 

jakash karpis manami apayäshunkisu. Nina chawpinpa päsayaptikipis 
manami rupayäshunkisu. Manami qashpaylapis qashpayäshunkisu. 

3<<Noqami salvashuqniki TAYTA DIOS kä. Israel runakunapa santu Diosninmi 

kä. Qamkunata salvamurmi Egipto runakunata castigarqä. Saynöpis Etiopía 
y Seba nación runakunatami trukayki nakayänanpaq churarqä. 

4Qamkunata fiyupami kuyä. Imaykapitapis masmi väliyanki. Saymi trukayki 

wanuyänanpaq juk nación runakunata churarqä. 

5<<Qamkunawan kaykaptïqa ama mansariyaysu. Inti jeqamunan kaqläpitami 

kutisimushayki. Inti jeqanan kaqläpitapis shuntayämushaykimi. 

6Nortitapis y surtapis nishaq: <¡Wamräkunata ama sarikurkuyaysu! 

¡Mayjina karucho sarararpis olquta warmitapis kutisiyämuy! 

7¡Noqata adoramaqkunata lapanta kutisiyämuy! Munashqäno kawar 

alabayämänanpaqmi kamashkä. Kikïmi paykunata kamashkä>. 

8<<Kuyashqä runakuna, qaprano karpis, upano karpis shayämuy. 

9Maysay nacionkunacho y markakunacho taq runakuna, shayämuy. Mä 

niyämay: Adorayashqayki mayqan ïdulupis ima päsananpaq kashqanta 
¿wilakushsuraq? Wilakush kaptinqa testïgukuna mä niyäsun. Say ïdulukuna 
wilakuyashqanta mä pilapis parlakamusun>>. 

10Kuyashqan runakunatami TAYTA DIOS nin: <<Qamkunami testïgükuna 

kaykäyanki. 

Akrashqä sirvimaqnïkunami kaykäyanki. Qamkunata 
akrashkä reqiyämänaykipaq, yärakayämänaykipaq y japalä Dios kashqäta 
tantiyakuyänaykipaqmi. Imaypitapis noqalami Dios kä. Noqapita mas juk Dios 
manami kansu. 

11<<Noqami TAYTA DIOS kä. Noqapita mas manami pipis salvakuq kansu. 

12Salvanäpaq kashqanta wilakasirqa salvashkämi. Juk nacionkunapa diosnin 

manami imaypis salvayäshushkankisu. Japalä Dios kashqätami testïgu 
kaykäyanki. 

13<<Imaypitapis noqalami Dios kaykä. Makïpita manami pipis qeshpinsu. 

Imata ruraptïpis manami pipis sapata churapämansu>>. 

14Salvayäshuqniki kar Israel runakunapa santu TAYTA DIOSNINMI niyäshunki: 

<<Qamkunata salvayäshunaykipaqmi soldädukunata Babiloniaman 
kachashaq. Say soldädukuna atacayaptinmi Babilonia runakuna 
yärakuyashqan büquinkunawan qeshpir aywakuyanqa. 

15Noqaqa santu TAYTA DIOSNIKIMI kaykä. Israel nacionta kamash karmi 

mandaqniki rey kaykä. 

16<<Noqaqa TAYTA DIOSMI kaykä. Lamar chawpinpami nänita rurarqä. 

Pulchaqyaykaq yaku chawpinpami cällitano rurarqä. 

17Nirkurmi aska carrëtankunawan y cawallunkunawan Israel runakunata 

qatipämuq soldädukunata ushakäsirqä. Ushakäsiptï manami imaypis 
kawariyämushsu. 

Aksi upiqnömi lapanpis elaqäyash. 

18<<Kananqa unay päsashqan kaqkunata amana yarparäyaynasu. 

19Mushuqtanami noqa rurashaq. Manaraqpis aykätami salvashaq. 

¡Tantiyakuyay! ¡Qalaykushkänami! Salvarmi nacionninman sunyaq saki jirka 
nänipa kutisimushaq. Imapis mana kashqan saki jirkachömi mayukunata 
yurisimushaq. 

20<<Saymi jirka uywakunapis agradëcikayämanqa. 

Chacalkunapis y avestruzkunapis kushishqami alabayämanqa. 

Akrashqä runakuna upuyänanpaqmi saki jirkacho mayukunata yurisishaq. 

21Say runakunata kikïpaqmi rurarqä. 

Alabayämänanpaqmi paykunata kamarqä. 

22<<Jacobpita miraq Israel runakuna, yanapänäpaq manami 

manakayämashkankisu. Mana cäsuyämashpaykimi 
kachariykayämashkanki. 

23Manami saki mikuy ofrendata apayämunaykipaq obligayashkäsu. Manami 

inciensuwan cada rätu qoshnisiyänaykipaqpis obligayashkäsu. Sacrificiupaq 
uywakunata apamurpis manami shonqüpaqnösu apayämushkanki. 

24Manami mushkuq jachatapis rantipäyämashkankisu ni uywakunapa 

wirantapis rupasipäyämashkankisu. Saypa trukanqa jusalikuyashpaykimi 

fiyupa ajayäsiyämashkanki. Mana alikunata rurayashpaykimi fiyupa 
rabyanäsiyämashkanki. 

25<<Sayno kayaptikipis qamkunata kuyashpämi lapan jusalikuyashqaykita 

perdonayäshayki. Perdonaskirqa manami imaypis yarpäshaqnasu. 

26Imalapitapis noqapita jaqayash karqa mä niyämay. Jusaynaq 

kayashqaykita yarparqa mä niyämay. 

27Unay aylluyki Jacobpis jusalikushqami. Yachasishuqnikikunapis manami 

cäsukayämashsu. 

28Saymi cüraykikunatapis templüpita qarqushkä. Qamkunatapis castigaptïmi 

pïmaypis manakaqman churaykäyäshunki>>. 

 

Isaías 44 
Juklayla Tayta Dios kashqan 

1<<Jacobpita miraq sirvimaqnïkuna, akrashqä Israel runakuna, shumaq 

wiyayämay. 

2Kamashuqniki TAYTA DIOS karmi nï: Jacobpita miraq sirvimaqnïkuna, ama 

mansariyaysu. Jesurún runakuna, qormaynïnömi kaykäyanki. Mamaykipa 
pachanchömi qamkunata kamashkä. Qamkunata yanapänäpaqmi kaykä. 

3Sunyaq jirkakunachöpis noqami yakuta pashtasimushaq. Saki 

pampakunapapis mayunöraq yaku aywananpaqmi kamakäsishaq. 
Qamkunapita miraqkunamanmi Espïritüta kachamushaq. Paykunami 
bendicionnïta chaskiyanqa. 

4Qewa loqlurraq winaqnömi kayanqa. Mayu kuchunkunacho sauci 

verdiraqnöraqmi kayanqa. 

5Wakinmi niyanqa: <Kikin TAYTA DIOSPAMI kaykä>. Wakinnami Jacob jutita 

churakuyanqa. Wakin kaqnami makinkunaman jutïta qelqayanqa. Israeltami 
jutinkunatapis churakuyanqa>>. 

6Israel runakunata salvaq rey y lapanta mandaq TAYTA DIOSMI nin: <<Noqami 

qalaykunan y ushanan kaykä. Noqapita mas juk Dios manami kansu. 

7¿Pilaqa noqano kansuraq? Karqa mä shamur nimäsun. Ima päsananpaq 

kaqta ¿pilapis unaypita pasa parlashsuraq? Mä ima päsananpaq kaqtapis 
wilayäshunki. 

8<<Ama mansariyaysu. Unaypita pasami qamkunata wilayashkä ima 

päsananpaq kaqtapis. Qamkunami testïgükuna kaykäyanki. Noqapita mas 
juk Dios manami kansu. Manami mas juk kansu sapäyäshunaykipaq. Mas 
jukta manami reqïsu>>. 

Ïdulu adoray upa ruray kashqan 

9Ïdulukunata ruraqkuna manami imapaqpis väliyansu. Mayjina kuyaylapaqta 

rurayashqanpis manami välinsu. 

Ïduluta adoraqkunapis yarpayniynaqmi kaykäyan. Kikinkunapis 
penqakushqami kayanqa. 

10Diosnin kananpaq ïduluta rurarqa tiempunkunatami perdiykäyan. 

11Ïdulu ruraqpis manami Diossu kaykan, sinöqa runalami. Saymi ïduluta 

ruraqpis y adoraqpis juzgaptï fiyupa mansariyashpan penqakuyanqa. 

12Maski tantiyakushun herrëru imano ïduluta rurashqantapis. Fiërrutami 

arquypa arquykaq shanshacho ali pukayashqanyaq waylasin. Nirkurmi 
combawan cincilwan takaykälar munashqanno kananpaq ruran. Sayno arur 
malaqanaptinqa kalpan ushakanmi. Yakulatapis mana upurqa pasaypami 
aywapakan. 

13Carpintërupis metrunwanmi qeruta tupun. Imano rurananpaqpis läpizwanmi 

dibujan. Formonwan takapaylapami laqlanpis. Shumaq yarqunanpaq 
compaswanmi dibujan. Saynöpami say ïduluta kuyaylapaq runatano ruran. 
Rurayta usharkurnami ïdulupaq rurayashqan wayiman churan. 

14Wakin runami cedruta, cipresta y encinata muturir ïduluta rurasinanpaq 

apamun. Wakinnami pïnuta plantan tamyawan winarkuptin ïduluta 
rurasinanpaq. 

15Say apamushqan jachakunapa troncunpita ïduluta ruraykurmi nawpanman 

qonqurpakun. Pusuq kaqtami yantapaq seqtarin. Wakin yantawanmi 
mashakunanpaq ninata ratasin. Wakin yantawanmi tantata masarananpaq 
jornuta warisin. 

16Wakin yantawannami ninata ratarkasir aysata kankan pacha junta 

mikunanpaq. Ninacho mashakurmi nin: <<Nina nawpanqa maypis jamaräkuy 
munaymi qoñun>>. 

17Ïduluta sayno ruraykurmi nawpanman qonqurpakun. Saychömi adorashpan 

manakun: <<¡Qammi kanki diosnï! ¡Salvaykalämay!>> nir. 

18Say runakunaqa manami musyayansu ni cuentatapis qokuyansu. Imayka 

nawin wichqashno kayashpanmi tantiyakuyansu manakaqta 
ruraykäyashqanta. 

19Tantiyakuyänanpaqpis manami juiciunkuna kansu. Manami shumaq 

yarpachakuyansu. Shumaq yarpachakurqa niyanman: <<Pulan kaq qeruta 
tulpamanmi waykushkä. Shanshanchönami tantata kuwashkä. Saycho 
kankarkurmi aysatapis mikushkä. Saypita pusuq kaqwan manami ïduluta 
rurämansu. Jachapita mutushqä taksha qeruman manami 
qonqurpakümansu>>. 

20Ïduluta adoraq runaqa uchpata mikuqno mana tantiyakuqmi kaykan. 

Lutanta yarparmi sayno ruraykan. Manami tantiyansu aluq kaq makincho 
aptaraykashqan ïdulu mana väliq kashqanta. 

Israel runakunata Tayta Dios perdonar salvashqan 

21<<Jacobpita miraq Israel runakuna, say nishqäkunata ama qonqäyaysu. 

Qamkuna sirvimaqnïmi kaykäyanki. Noqami qamkunata kamashkä. 

¡Ama qonqaykayämaysu! 

22Lapan jusalikuyashqaykitami perdonashkä. Pukutayta elaqäsiqnömi 

jusaykikunata elaqäsishkä. Salvaykaptïnaqa yapay noqaman 
yärakayämuy>>. 

23Jana pasa, ¡TAYTA DIOS salvakuq kashqanpita kushikur cantay! 

¡Pasa rurincho kaqkunapis, vivar qaparäyay! 

¡Jirkakuna, fiyupa kushikuyashpayki sinchipa cantayay! 

¡Munticho kaykaq jachakuna, lapayki kushikur cantayay! 

¡Jacobpita miraq Israel runakunata TAYTA DIOS salvashnami! 

¡Munayyuq kashqanta musyasishnami! 

24Israel runakuna, mamaykipa pachancho kamashuqniki y 

salvashuqniki TAYTA DIOSMI nishunki: <<Noqami imaykatapis kamaq TAYTA 

DIOS kaykä. Jana pasatapis kikï kamarkurmi mashtaramushkä. Pipis mana 
yanapaykämaptinmi kay pasatapis kamashkä. 

25<<Lula profëtakuna wilakuyashqanno mana kamakänanpaq noqami sapata 

churapä. 

Adivïnukunatapis noqami manakaqman churä. Yachaqkuna lutanta 
yäsiyänanpaqpis yarpayninta noqami pantakäsï. Niyashqankuna mana 
välinanpaqpis noqami kamakäsï. 

26Sirvimaqnï wilakushqantami isanqa cumplisï. Wilakuqnïkuna 

niyashqannöla kananpaqmi kamakäsï. Jerusaléncho runakuna yapay 
täyänanpaqpis noqami nï. Judácho markakuna raqälana kaykäyashqanpita 
yapay markayänanpaqpis noqami kamakäsï. 

27Noqa niptïqa lamar yakupis sakikäkunmi. Noqami mayukunatapis sakisï. 

28<<Noqami rey Cirupaq nï: <Uysha misiqnï karmi lapan munashqäta 

ruranqa>. Saymi Jerusalénta Ciro yapay alsasinqa. Saynölami templupa 
cimientuntapis perqasinqa>>. 

 

Isaías 45 
Rey Cirupaq Tayta Dios wilakasishqan 

1Cirutami TAYTA DIOS nin: <<Qamtami akrashkä rey kanaykipaq. Makipita 

janchakurkurmi yanapäshayki nacionkunata munaynikiman churanaykipaq, 
munayyuq reykunata ushakäsinaykipaq y marka punkutapis 
kichapäyäshunaykipaq. Say punkutaqa manami pipis wichqapäshunkisu. 

2Kikïmi nawpaykita aywar altunnin jirkakunatapis pampasashaq. Bronci 

punkukunatapis pakirmi ushashaq. Fiërru trancakunatapis chipyaqmi 
ushashaq. 

3Chanin tesörukunatami kamaripäshayki. Pakaraykaq riquëzakunatami 

puestupäshayki. Saynöpami musyanki Israel runakunata kuyaq TAYTA 

DIOS kashqäta. Saynölami musyanki kikï jutikipa qayashqäta. 

4<<Sirvimaqnï Jacob raykumi y akrashqä Israel runakuna raykumi mana 

reqiykämaptikipis jutikipa qayar qamta akrashkä. 

5Noqami TAYTA DIOS kä. Noqapita mas juk Diosqa manami kansu. Mana 

sirviykämaptikipis geniu kanaykipaqmi yanapäshayki. 

6Sayno yanapäshayki kay pasapa juk kuchunpita jukaq kuchunyaqpis 

noqala TAYTA DIOS kashqäta pïmaypis musyayänanpaqmi. Noqami TAYTA 

DIOS kä. Noqapita mas juk Diosqa manami kansu. 

7Noqami kamakäsï junaq kananpaq y sakay kananpaqpis. Noqami kamakäsï 

bendición kananpaq o desgracia kananpaqpis. Noqa TAYTA DIOSMI lapan 
saykunata kamakäsï>>. 

Tayta Dios kamakuq kashqan 

8<<Jana pasa kichakäsun. Pukutaypita tamyamuqno kay pasaman salvación 

chaykalämusun. Kay pasacho salvaciontapis y ali kawaytapis 
chaskikuyäsun. Noqa TAYTA DIOSMI sayno kananpaq kamakäsï. 

9<<¡Ay, imanöraq kayanqa kamakuqninwan churakaqkuna! Qamkuna mitu 

mankanöla kaykäyashpayki manka ruraqta <¿imanirtaq kay niraqta 
ruraykämanki?> ¿niyankimansuraq? <Mana alitami ruramashkanki> 
¿niyankimansuraq? 

10Wamrapis manami maman taytanta ninmansu: <¿Imapaqtaq 

rurayämarqayki?> >> 

11Kamaqnin karmi Israel runakunapa santu TAYTA DIOSNIN kayno nin: 

<<Wamräkuna kayaptikimi munashqäno qamkunata ashmä. Imano 
ashmashqäpitapis ¿jamurpäyämankimansuraq? Qamkunata waray warantin 
imano rikanäpaqpis ¿yäsiyämankimansuraq? 

12<<Noqami pasata kamashkä. Saycho tänanpaqmi runatapis kamashkä. 

Jana pasatapis makïwan mashtaskirmi lapan qoyllarkunatapis sayman 
churashkä. 

13Noqami rey Cirutapis lapanta vincinanpaq yanapäshaq. Lapan 

rurashqankunapis ali kananpaqmi kamakäsishaq. Paymi Jerusalén markäta 
alsasinqa. Prësu apayashqan Israel runakunatapis päguta mana 
manaylapami kacharimunqa>>. Lapanta mandaq TAYTA DIOSMI sayno nin. 

14Israel runakunatami TAYTA DIOS nin: <<Egipto runakunapa y Etiopía 

runakunapa riquëzankuna qamkunapanami kanqa. Sabá nacionpita jatusaq 
runakunapis makikichömi kayanqa. Paykunaqa cadinawan watashqami 
qepaykita shayämunqa. Nawpaykiman qonqurpakuykurmi 
kuyapäyänaykipaq niyäshunki: <Rasunpaypami Tayta Dios 
yanapaykäshunki. Paypita mas juk Diosqa manami kansu> >>. 

15Tayta Dios, Israel runakunata salvaq y mana rikakaq Diosmi kaykanki. 

16Ïduluta ruraqkunaqa lapanmi penqakuyanqa. 

17Noqakunatami isanqa salvayämanki. Salvayämaptikimi chikimaqnïkuna 

imaypis manakaqman churayämanqanasu. 

18 TAYTA DIOSMI jana pasata kamash. Kay pasatapis kamar shumaqmi 

takyasish. Manami manakaqpaqsu kamash, sinöqa runakuna täyänanpaqmi 
kamash. Paymi nin: <<Noqami TAYTA DIOS kä. Noqapita mas juk Diosqa 
manami kansu. 

19Manami sakaqninman ni pakapanman aywaykursu imatapis parlä. 

Jacobpita miraqkuna manami manakaqlapaq ashiyämänanpaqsu nï. 
Noqa TAYTA DIOSQA rasun kaqlatami parlä. 

Ali kaqlatami musyasï>>. 

Ïdulukunata manakaqman churashqan 

20<<Juk nación runakuna mana tantiyayashpanmi qerupita rurash 

ïdulunkunata matankash purisiyan. Mana salvaykaptinpis saykunatami 
manakuyan. Say runakunatami nï: Qamkunata tapunäpaq shuntakarkur 
shayämuy. 

21Imata yarpäyashqaykitapis mä niyämay. Kikikikunapis mä tapunakuyay. 

¿Pitaq unaypita pasa nirqan kanan kashqanno imapis päsananpaq 
kashqanta? ¿Manaku noqa TAYTA DIOS saykunata wilarqä? Noqapita mas 
juk Diosqa manami kansu. Noqapita mas juk manami kansu alilata ruraq y 
imapitapis salvaq. 

22<<Pasapa kuchuncho taqkunapis, cäsukamar yärakayämay. 

Yärakayämaptikiqa salvayäshaykimi. Noqalami Dios kä. Noqapita mas juk 
Diosqa manami kansu. 

23Lapanmi nawpäman qonqurpakayämunqa. Lapanmi cäsukayämänanpaq 

niyämanqa. Sayno kananpaq kashqanta kikïpa jutïchömi jurashkä. Imatapis 
kamakäsinäpaq nirqa mana qonqaypami kamakäsï. 

24<<Saymi runakuna niyanqa: <Munayyuq TAYTA DIOSLAMI salvamaqninsi>. 

Contran rikakuqkunami isanqa paypa nawpancho penqakush kayanqa. 

25 TAYTA DIOS salvaptinmi Israel runakuna pay munashqanno kushish 

kawayanqa>>. 

 

Isaías 46 
Babilonia nacionpa diosninkuna Tayta Diosman mana iwalayashqan 

1Bel dios vincishnami kaykan. Nebo diospis manakaqman churashnami 

kaykan. Say diosninkunatami abyunkunawan chaqnarkur apakuyan. 
Saykuna fiyupa lasarmi utikäsiyan. 

2Say ïdulukunaqa saqtaptinpis manami sharkuyansu. Yärakuyashqan 

runakunata manami salvayansu. Say runakunata ïdulunkunatawanmi juklä 
nacionman prësu apakuyan. 

3Tayta Diosmi nin: <<Jacobpita miraq Israel runakuna, wiyayämay. 

Mamaykipa pachalanchöraq kayashqaykipita pasami qamkunata sapashkä. 
Yuriyashqaykipita pasami marqash purisishkä. 

4Awkinyäyaptikipis saynölami ali rikayäshayki. Pasaypa soquyashtapis 

yanapäyäshaykimi. Qamkunata noqami kamashkä. Maypa pusharpis 
jancharäshaykimi. 

5<<¿Imamanraq tinkusiyämanki? ¿Piraq noqano kanman? 

6Wakin runakunami qorita qellayta balanzacho pësarkur ïdulu rurayta yachaq 

runata pägayan ïduluta rurapänanpaq. Rurapaskiptinmi say ïdulupa 
nawpanman qonqurpakuykur adorayan. 

7Aparikurkur aparmi jamaränanpaq kaqman jamaykasiyan. 

Jamasiyashqanpitaqa manami witikunsu. Say ïduluqa mayjina 
ruwakuyaptinpis manami salvansu. 

8<<Mana wiyakuq runakuna, sayta tantiyakur penqakuyay. 

9Unaypita pasa castaykikunata imano yanapashqätapis yarpäyay. Noqalami 

Dios kä. Noqapita mas juk Diosqa manami kansu. Manami ima ïdulupis 
noqaman tinkunsu. 

10Noqami unaypita pasa ima kananpaq kaqtapis wilakasï. Päsananpaq aska 

wata pishiykaptinmi musyasï. Ruranäpaq yarpashqätaqa lapantami rurä. 

11<<Inti jeqamunan kaqläpitami juk runata qayashkä. 

Aysa pacha condornömi karu nacionpita shamunqa. Nishqäta rurananpaqmi 
say runata pushamushaq. Yarpashqänölami lapantapis rurashaq. 

12<<Salvanäpaq kaqta mana criyiqkuna, wiyakayämay. 

13Karu nacioncho kayashqaykipita kutisiyämushaykinami. Shuntamunäpaq 

manami aykäpis pishinnasu. Sióncho täyänaykipaqmi kutisiyämushayki. 
Kuyashqä Israel runakuna kayaptikimi salvayämushayki>>. 

 

Isaías 47 
Babilonia ushakänanpaq nishqan 

1Tayta Diosmi nin: <<Babilonia nación, trönucho jamaraykashqaykipita 

yarqur pasamanna jamakuy. Mananami pipis kuyaylapaq kashqaykita 
niyäshunkinasu. 

2Ashmay warminölana maraycho machkayki aqakuy. Shukutaraykashqayki 

jakuykita jorquriyna. Chankaykikuna rikakashqanyaq träjikita qarikurkur 
mayukunatapis päsay. 

3Qarapächu kaptikimi penqaynikita pïmaypis rikayanqa. Lutanta 

rurashqaykipita castigaptï manami pipis salvashunkisu>>. 

4Saynömi nin Israel runakunapa santu Tayta Diosnin. Paymi salvamaqninsi 

kaykan. Paypa jutinmi kaykan lapanta mandaq Yahweh. 

5<<Babilonia nación, sakaqman yaykuykur upälala jamaräkuy. Mananami 

pipis nacionkunapa mandaqnin reina kashqaykita nishunkinasu. 

6<<Kuyashqä Israel runakuna rabyanäsiyämaptinmi makikiman 

kachapaykurqä. Castiganaykipaq kachapaykuptïmi aläpa nakasishkanki. 

Awkinkunatapis lasaq yüguta matankapaqnömi mana kuyapaypa 
nakasishkanki. 

7Imayyaqpis reinala kanaykipaq kashqanta yarparmi lutanta 

ruraykashqaykitapis tantiyakushkankisu. Ushakänaykipaq kaqta manami 
imaypis yarpashkankisu. 

8<<Babilonia marka, shumaq wiyamay. Trönuncho mana yarpachakuypa 

jamaraq warmino karmi shonqulaykicho nikanki: <Manami pipis noqano 
kansu. Manami imaypis viüdayäshaqsu ni wawaynaqpis rikakushaqsu>. 

9Sayno nikarpis elaqpitami viüda y wawaynaq rikakunkipaq. Say junaq 

manami brüjuykikunapis ni majiquëruykikunapis sapäyäshunkipaqsu. 

10<<Mana alikunata ruraptiki pipis mana rikashushqaykitami yarpashkanki. 

Musyaq yachaq kashqaykita yarparmi pantakashkanki. Shonquykichömi 
nirqayki pipis qamno mana kashqanta. 

11Sayno niptikipis elaqpitami desgracia päsashunkipaq. Saypita manami 

imano salvakuytapis puëdinkipaqnasu. Say desgraciawanmi chipyaq 
ushakankipaq. 

12<<Unaypita pasa brüju kashqaykiwan mä ima desgracialapitapis 

sapakunkikush. Brüju kayta sïguir mä pilataqa mansarïsinkikush. 

13Yäsishuqnikikuna yäsishushqaykitapis ajayashkankinami. Cada killa imano 

kayänaykipaq kaqtapis wilayäshunaykipaq qoyllar estudiaqkunapis manami 
kayannasu. Kanan mä salvayäshunaykipaq shayämusun. 

14<<Qamqa yarpanki say runakuna mashakuyänaykipaq shanshano 

kayashqantami. Sayno yarpaptikipis manami saynösu kaykäyan, sinöqa nina 
ushananpaq oqshanölami kaykäyan. Saymi Tayta Diospa castïgunpita 
imanöpapis salvakuyta kamäpakuyanqasu. 

15Wamra kashqaykipita pasa rikasikushqayki brüjuykikunapis 

ushakäyanqami. Kawaq kaqkuna qeshpir aywakuyaptin manami pipis 
salvashunaykipaq kanqasu>>. 

 

Isaías 48 
Israel runakuna mana wiyakuq kayashqan 

1Jacobpita miraq Israel runakuna, nishqäta wiyayämay. Qamkunaqa TAYTA 

DIOSPA jutinchömi imatapis promitiyanki. Saynöpis nikäyanki kuyashuqniki 
Diosta sirviyashqaykitami. Sayno nirpis janan shonqulami paypa jutinta 
joqarkuyanki. 

2Qamkunaqa sagrädu Jerusaléncho täyashpaykimi kushikuykäyanki. 

Saynöpis niyanki kuyashuqniki Tayta Diosman yärakuyashqaykitami. Paypa 
jutinqa lapanta mandaq Yahwehmi kaykan. 

3Tayta Diosmi nin: <<Imapis manaraq päsaptinmi päsananpaq kaqkunata 

wilakasirqä. Wilakasishqänölami lapanpis elaqpita rurakash. 

4Musyämi rumi shonqu kayashqaykita, kunkaykikunapis fiërruno chukru 

kashqanta y urkuykikunapis broncino chukru kashqanta. 

5Sayno kayaptikimi päsananpaq kaqkunata unayna wilakasirqä. 

Wilakasishqäno päsaptinmi tantiyayanki takaypa y fundiypa rurasiyashqayki 
ïdulukunaqa ima päsananpaq kaqtapis mana musyayashqanta. 

6Wilakasishqäno kashqanta wiyaykar y rikaykarqa ¿imanirtaq tantiyayankisu 

rasun kaqta nikashqäta? <<Kanan mastana musyasiyäshayki. Sayqa mana 
musyayashqayki kaqkunami kaykan. 

7Sayta imaypis manami yarpäyashkankisu ni wiyayashkankisu. Mayna 

musyayashqaykitapis manami niyankipaqsu. 

8Saytaqa manami imaypis wiyayashkankiraqsu. Kananyaqpis manami 

musyayashkankiraqsu. <<Qamkunaqa yuriyashqaykipita pasa mana 
wiyakuqmi kayashkanki. Uyllu rinri karmi ïdulukunata adorar imaypis 
cäsukayämashkankisu. 

9Sayno kayaptikipis adorayämänayki raykumi ajanashpäpis awantakushkä. 

Alabayämänayki kashqami pacienciakur qamkunata elaqärasishkäsu. 

10<<Mana elaqäsirpis qamkunata nakasishkämi. Jornucho sulusir qellaypa 

qanranta jorquqnömi jusaykikunapita maylashkä. 

11Juk dioskunata adorayänaykipa trukan noqata adoramänaykipaqmi sayno 

perdonashkä. Manami munäsu juk dioskunata adorar manakaqman 
churayämänaykita>>. 

Kuyashqan runakunata salvananpaq Tayta Dios nishqan 

12<<Jacobpita miraq runakuna, wiyayämay. Qayashqä Israel runakuna, 

wiyayämay. Noqa japalämi Dios kaykä. Unaypita pasa imayyaqpis Diosmi 
kaykä. 

13Makïwanmi kay pasata kamashkä. 

Aluq kaq maki paltäwanmi jana pasatapis tupushkä. Jutinta joqarkuptilämi 
lapanpis yuriskiyarqan. 

14<<Lapayki shuntakäyashpayki shumaq wiyayämay. Persia nacionpa 

mandaqnin rey Cirutami akrashkä munashqäta rurananpaq. Paymi 
yarpashqäno Babilonia nación runakunata ushakäsinqa. Sayta manami 
mayqan ïdulupis musyashsu ni wilakushsu. 

15<<Noqami Ciruta qayaykur kachashkä. Saymi lapanta rurananpaq 

yanapäshaq. 

16Lapayki witiyämuy say nishqäta wiyayänaykipaq. Unaypita pasami sayno 

kananpaq kaqta wilashkä. Rikaraykaptïmi lapanpis nishqänöla kanqa>>. 
TAYTA DIOS sayno nishqanta wilakunäpaqmi Espïritunta noqaman 
kachamush. 

17Salvayäshuqniki kashpanmi Israel runakunapa santu TAYTA 

DIOSNIN niyäshunki: <<Noqami TAYTA DIOSNIKI kaykä. Noqami ali kaqkunata 
yachasir munashqäno kawayänaykipaq ali nänipa pusharä. 

18Mandamientükunata wiyakurqa jawkalami kawayankiman karqan. 

Ali kawayashqaykiqa mayu mana sakiypa aywaqnömi kanman karqan. 
Lamar pulchaqyashqan qatinaylanpa aywaqnömi alilata imaypis 
rurayankiman karqan. 

19Lamar kuchuncho aqushanöraqmi qampita miraqkuna yupaytapis mana 

atipaypaq kayanman karqan. Manami imaypis qamkunata ushakäsïmansu 
karqan. Nawpäpitapis manami qarqümansu karqan>>. 

20¡Babiloniapita qeshpir aywakuyay! 

¡Salvakuyashqaykita maysaychöpis kushish wilakuyay! Wilakur niyay: 
<<¡Sirviqnin Jacobpita miraqkunata TAYTA DIOSMI salvash! 



1406 

 

 
© 2018  Wycliffe Bible Translators, Inc. 

  
 

 

21Sunyaq jirkapa pushamuptinpis manami yakunäyarqansu. Mana 

yakunäyänanpaqmi qaqapita saysika yakuta pashtasimurqan>>. 

22Isanqa TAYTA DIOSMI nin: <<Fiyu runakunaqa manami imaypis jawka 

kawayanqasu>>. 

 

Isaías 49 
Tayta Diosta sirviq kashqan 

1Costacho kaykaq nación runakuna, wiyayämay. Karu nacionkunacho taq 

runakuna, nishqäta shumaq tantiyakuyay. Manaraqpis yuriptïmi TAYTA 

DIOS qayamarqan. Mamäpa pachalanchöraq kaykaptilämi jutïtapis 
churapämarqan. 

2Parlashqäpis ali afilash espädano kananpaqmi kamakäsish. Makinwanmi 

imaykapitapis sapämash. Llawchi punta flëchano kanäpaqmi churamash. 
Flëchanta purisikunanman winashnömi kaykä. 

3Paymi nimarqan: <<Sirvimaqnï Israelmi kaykanki. Sirvimaptikimi 

maysaychöpis alabash kashaq>>. 

4Sayno nikämaptinpis mana tantiyakuypami nirqä: <<Manakaqlapaqmi 

Diostapis sirvishkä. Manakaqlapaqmi kalpätapis ushashkä. Sayno 
yarparpis TAYTA DIOSPA makinchömi kaykä. Paymi sirvishqäpita 
yanapämanqa>>. 

5Mamäpa pachalanchöraq kaykaptïmi sirviqnin kanäpaq TAYTA 

DIOS akramash. Nirkurmi churamash Israel runakunata paywan 
amistasinäpaq. TAYTA DIOSNÏ kuyamarmi yanapaykäman. 

6Paymi nimash: <<Manami Jacobpita miraq runakunawan 

amistasimänalaykipaqsu akrashkä. Maysay nacionkunapaqpis aksi 
kanaykipaqmi churashkä. Saynöpami maysaychöpis runakuna 
salvakuyanqa>>. 

7Lapan nación runakunami chikiyäman. Mandaq runakunami munaynincho 

sararäyäman. Sayno kaptinpis Israel runakunata salvaq santu TAYTA 

DIOSMI niman: <<Reykunapis y mandäsiqninkunapis nawpaykimanmi 
qonqurpakayämunqa. Sayno qonqurpakayämunqa qamta akrash kaptï y 
promitishqäta imaypis cumpliptïmi. Israel runakunapa santu TAYTA 

DIOSNIN karmi sayno kananpaq kamakäsishaq>>. 

Jerusalén alsakänanpaq nishqan 

8Sirviqnintami TAYTA DIOS nin: <<Kuyapashqä hörami manakamashqaykita 

wiyashkä. Salvanäpaq kaq junaqmi qamta salvashkä. Noqami imaypis 
sapäshayki. Runakunawan pactuta ruranäpaqmi churashayki. Saynöpami 
Israel nacionta unay kashqanmannöna kutisinki. Kacharish chakrakunatapis 
duëñunkunatami kutisinki. 

9<<Saymi prësu kaykaqkunatapis <yarqayämuy> ninki. Sakäpakushno 

kaykaqkunatapis <asikyaqman yarqayämuy> ninki. Uyshänömi paykuna 
kayanqa. May nänipa aywayaptinpis shumaqmi rikashaq. Saki jirkakunapa 
päsayaptinpis askami qewa kanqa. 

10Intipis manami paykunata rupanqasu. Paykunata kuyaparmi chuya yaku 

pashtashqanpa pusharäshaq. Manami malaqäyanqasu ni yakunäyanqasu. 

11Jirkakunapapis ali nänitami rurarishaq. Uchku uchku nänikunatapis 

pampasashaqmi. 

12Kuyashqä runakuna karupitami shayämunqa. Norti kaqläpita, inti jeqanan 

kaqläpita y Sinim partipitapis shayämunqami>>. 

13¡Jana pasa, kushikuypita cantay! 

¡Kay pasa, fiyupa kushikuy! 

¡Jirkakuna, kushikur alabayay! 

¡Kuyashqan runakunata TAYTA DIOS salvashqanpita kushikuyay! 

¡Pobrikunata kuyapashqanpitapis kushikuyay! 

14 Siónmi  nish: <<TAYTA DIOSMI kachariykamashpan qonqakaykamash>>. 

15Saymi Siónta Tayta Dios nin: <<¿Wawanta warmi qonqaykunmansuraq? 

¿Wawanta manasuraq kuyapanman? Wawanta qonqaptinpis noqaqa 
manami imaypis qonqäshaykisu. 

16Maki paltämanmi jutikitapis qelqashkä. Marka murällaykikunatapis 

yarparaykämi. 

17Alsashuqnikikuna juklami shayämunqa. 

Asular ushakäsishuqnikikunapis aywakuykäyannami. 

18<<Maski shumaq intërupa rikachakuy. Maysaypitami 

wawaykikuna shuntakaykäyämun. Noqa TAYTA DIOSMI jurar nï: 
Wawaykikuna kutimur jipash casarananpaq kaq mödananömi kayanqa. 
Qamnami say kuyaylapaq mödanata jatikuqno kar kushikunkipaq. 

19<<Aska runakuna kutiyämuptin nacionniki pasaypa kichkimi rikakunqa. 

Raqäkunamanpis sunyaqkunamanpis juntäyanqami. 
Ushakäsishuqnikikunaqa karupami aywakuyanqa. 

20Ushakäkuyashqantana yarpaptikipis wawaykikuna saysika kutimurmi 

niyäshunkipaq: <Tayta Diospa bendicionninwan mirarmi kay nacionman 
juntäyashkä. Juk partitana ashipaykayälämay saycho täkuyänäpaq>. 

21<<Saymi pasaypa kushikur yarpaylaykicho ninkipaq: <Wawäkunata 

wanusir ushaykäyaptinqa ¿pipa wamrankunataq kaykuna? Saynöpis wakin 

kaq wawäkuna jukläman qarqurish kaykaptinqa ¿maypitataq kay wamrakuna 
yuriyämush? Japalä kaykaptïqa ¿maypitataq shayämush?> >> 

22Sióntami TAYTA DIOS nin: <<Maysay nacioncho taq runakunata kachaptïmi 

wawaykikunata warmita olqutapis marqash y aparish apayämunqa. 

23Say wawaykikunatami reykuna wamranpaq legitimakuyanqa. Reypa jipash 

surinkunami ashmayanqa. Paykunami respitayäshushpayki 
qonqurpakayämunqa. Saymi musyankipaq TAYTA DIOS kashqäta. Noqaman 
yärakamaqkunaqa manami penqakuyanqasu>>. 

24Kalpayuq runa guërracho vincir imatapis apakuptin ¿pilaqa 

qechunmansuraq? Fiyu runa prësu apaptin ¿pilaqa qechunmansuraq? 

25 TAYTA DIOSMI nin: <<Noqami isanqa kalpayuq runa imatapis apashqanta 

qechushaq. Fiyu runa prësu apashqan runakunatapis qechushaqmi. 
Favorniki sharkushpämi chikishuqnikipa makinpita wamraykikunata 
shuntamushaq. 

26<<Nakasiyäshuqnikikuna kikinpura wanusinakuyänanpaqmi 

kamakäsishaq. 

Aläpa wanusinakuy kaptinmi runa mayinpa aysanta mikuqno kayanqa. 
Mayunöraq yawar aywaptinmi runa mayinpa yawarninta upuqno kayanqa. 
Saynöpami lapan runakuna musyayanqa noqa TAYTA DIOS salvashuqniki 
kashqäta. Saynöpis musyayanqa Jacobpa munayyuq Diosnin kar qamkunata 
sapashqäta>>. 

 

Isaías 50 
Mana cäsukuqkunata Tayta Dios castigashqan 

1 TAYTA DIOSMI nin: <<Capaz yarpäyanki warminta runa kachariqno 

qamkunata kachariykushqäta. Rasunpaypa sayno kaptinqa ¿maytaq 
rakikashqansi papel? Saynöpis capaz yarpäyanki pipapis jaqan kashpä 
ashmay kayänaykipaq rantikuykushqäta. Sayno kaptinqa ¿maytaq jaqa 
kashqä papel? Saypa trukanqa jusalikuyashqaykipitami rantikushkä. 
Qamkuna mana wiyakuq kayashqaykipitami mamaykita qarqushkä. 

2<<¿Imanirtaq yanapänäpaq shamur pitapis yärakamaqta tarishkäsu? 

¿Imanirtaq qayakuptï contestayämashkankisu? ¿Manaku criyiyanki 
yanapänäpaq munayyuq kashqäta? ¿Manaku criyiyanki salvanäpaq 
poderyuq kashqäta? Munayyuq kashpämi juk shimila lamartapis 
mayukunatapis sakirasï. Saymi pescädukunapis yaku mana kaptin wanur 
ushakäyan. 

3Munayyuq kashpämi ciëlutapis lütu mödanata jatipaqno sakaskasï>>. 

Tayta Diosta sirviq runa nakarpis payman yärakushqan 

4 TAYTA DIOSMI yachasimash lakish kaykaqkunata shakyäsir kushikasinäpaq. 

Pay nimashqanta tantiyakunäpaqmi cada tuta riyasiman. 

5Wiyakuq kanäpaqmi TAYTA DIOS yanapäman. Saymi pay nimashqanta 

imaypis wiyakü. 

6Runakuna astayämänanpaqpis waqtätami kamapashkä. Shapräta achur 

ushayaptinpis manami rimakushkäsu. 

Ashlir toqapäyämaptinpis manami qaqläta sapakushkäsu. 

7 TAYTA DIOS yanapämaptinmi awantashkä. Mana penqakuypami Tayta 

Diosman yärakuykä. Saymi qaqano mana kuyukuypa kaykä. Tayta Diosman 
yärakushqäpita manami imaypis penqakushaqsu. 

8Nawpächömi Tayta Dios kaykan. Pay musyanmi jusaynaq kaykashqäta. 

¿Piraq noqata ichipämanman? Conträ sharkuqkuna shuntakar imatapis mä 
tumpayämäsun. 

9 TAYTA DIOS yanapaykämaptinqa ¿piraq imatapis tumpamanman? Puyur 

mödana ushakashqannömi lapan conträkunapis ushakäyanqa. 

10Mayqaykipis TAYTA DIOSTA mansapakuq karqa shumaq tantiyakuyay. 

Sirviqnin wilakushqanta wiyakuq karqa shumaq yarpachakuyay. Pasaypa 
lakikur sakäpakushno karqa TAYTA DIOSMAN yärakuyay. Ima ruraytapis mana 
kamäpakurqa yanapäshunaykipaq payta ruwakuyay. 

11Tayta Diosmi nin: <<Kikikikunaman yärakuqkuna, shumaq tantiyakuyay. 

Noqaman yärakayämänaykipa trukan qamkunaqa yarpaynikikunalamanmi 
atiënikuykäyanki. Sayno kayashqaykipita castigaptïmi fiyupa nakar 
ushakäyankipaq>>. 

 

Isaías 51 
Jerusalén runakunata shakyäsishqan 

1 TAYTA DIOSMI nin: <<Alita rurar kawayta munaqkuna, wiyayämay. Lapan 

shonquykiwan manakamaqkuna, wiyayämay. Tantiyakuyay mayqan 
qaqapita qamkunata jorqamushqätapis. Tantiyakuyay maynincho kaykaq 
rumikunapita yarqayämushqaykitapis. 

2Yarpäyay unay awiluyki Abrahampaq y Sarapaq. Qayashqä höra paykuna 

wamraynaqlami kayarqan. Bendicionnïta churaptïmi paypita miraqkuna 
askaman mirayarqan. 

3Saynölami raqäla kaykaq Siónmanpis bendicionnïta yapay churashaq. 

Sunyaq jirkano kaptinpis Edén huertano kananpaqmi tikrasishaq. Saymi 
Sióncho seqaypa kushikur alabayämanqa. 

4<<Kuyashqä runakuna, shumaq wiyayämay. Israel runakuna, shumaq 

tantiyakuyay. Maysaychömi leynïkunata wilakuyanqa. Intëru markakunacho 
yachasikuynïta chaskikurmi aksichönöna kawayanqa. 

5Kuyashqä runakunata salvanäpaq manami aykäpis pishinnasu. Lapan 

nación runakunata jusalikuyashqanman tupumi juzgashaq. Maysay 
nacioncho taq runakunapis noqalaman yärakayämushpanmi 
shuyaraykäyämanqa. 

6Jana pasata rikärir yarpachakuyay. Kay pasata rikar tantiyakuyay. Jana 

pasaqa qoshtaynölami elaqanqa. Kay pasapis mödana ushakaqnölami 
ushakanqa. Saynölami runakunapis chushpinöla ushakäyanqa. 
Salvacionnïmi isanqa imaypis ushakanqasu. Munashqäqa imaypis 
rurakanqami. 

7<<Yachasishqäkuna imano kashqantapis musyaqkuna, wiyayämay. 

Leynïkunata chaskikuq runakuna, wiyayämay. Runakuna tukuyta 
ashliyäshuptikipis ama lakikuyaysu. Imata niyäshuptikipis ama jaqayäyaysu. 

8Mödanata y milwata puyu ushaqnömi say runakunata kuru ushanqa. 

Salvacionnïmi isanqa imaypis ushakanqasu. Munashqäqa imaypis 
rurakanqami>>. 

9¡Rikchayna, TAYTA DIOS! Seqaypa munayyuq kashqaykita musyakäsiyna. 

Unay watakuna rurashqaykino kananpis rurayna. ¿Manaku Rahab 
uywatapis elaqäsirqayki? 

10¿Manaku lamar yakutapis sakirasirqayki? ¿Manaku salvashqayki runakuna 

päsayämunanpaq nänimanna tikrarasirqayki? 

11Saynölami kananpis salvamushqayki runakuna cantaraykar Siónman 

kutiyämunqa. Saychömi imaypis kushishla kawayanqa. Lakikuypis waqaypis 
manami kanqanasu. 

12Tayta Diosmi nin: <<Kikïmi qamkunata shakyäsï. Runakuna qewano 

ushakaqla kaykäyaptinqa ¿imanirtaq paykunata mansayanki? 

13Kamashuqniki TAYTA DIOSMI kaykä. Noqami jana pasatapis y kay pasatapis 

kamashkä. ¿Sayno kashqäta musyaykarku qonqakaykayämashkanki? 
Chikishuqniki runakuna ushakäsiyäshunaykipaq kashqanta musyarmi waran 
waran pasaypa mansakash kaykäyanki. Mansariyaptikipis say 
jurapäyäshuqniki runakuna ushakäyänanpaqnami kaykäyan. 

14Prësu apayashqantapis kachariyämunqanami. 

Apayashqan runakuna manami carcilchösu wanuyanqa ni mikuytapis 
pishïpakuyanqasu. 

15<<Noqami TAYTA DIOSNIKI kaykä. Lapanta mandaq Yahwehmi jutïpis 

kaykan. Lamarpis pulchaqyänanpaq niptïqa qapararmi pulchaqyan. 



1411 

 

 
© 2018  Wycliffe Bible Translators, Inc. 

  
 

 

16Jana pasata mashtarmi kay pasatapis shumaq takyasishkä. Wilakuynïta 

wilakuyänaykipaqmi qamkunata churashkä. Ima desgraciapitapis makïwanmi 
sapashkä. Sióntami nirqä: <Akrashqä markami kanki> >>. 

Jerusalén runakunata Tayta Dios manana castigananpaq nishqan 

17¡Jerusalén marka, apurä rikchay! ¡Jukla sharkuy! Cöpa junta winaraykaq 

rabyayninta upusishushpaykimi TAYTA DIOS fiyupa llëvasishushkanki. Saymi 
sharkuytapis mana puëdishqanyaq machash runano kaykanki. 

18Wawaykikuna askaq kayash kaptinpis manami juklaylapis kannasu 

pusharäshunaykipaq. Lapan ashmashqayki wawaykikunapita manami 
juklaylapis kannasu janchashunaykipaq. 

19Ishkay desgraciami päsashushkanki. Juk kaykan nacionnikita ushakäsir 

imaykaykitapis apakuyashqan. Jukaqnami kaykan malaqay y guërra. 
¿Pilaraq kuyapaykushunki? ¿Pilaraq shoqaykushunki? 

20Toqla sariptin luychu jitaraqnömi wawaykikunapis cälli esquïnakunacho 

desmayash jitaräyan. TAYTA DIOSMI fiyupa rabyar sayno castigashushkanki. 

21Jerusalén runakuna, musyämi lakikur shinkashno kayashqaykita. Manami 

vïnuwansu machashno kaykäyanki, sinöqa Diospa castïgunwanmi. Tayta 
Dios nishushqaykita kanan shumaq wiyayay. 

22Kuyashqan runakunapa favornin sharkuq TAYTA DIOSMI nin: 

<<Aptaraykäyashqayki castigakunä cöpata qechushkänami. Kananpitaqa 
rabyar upusishqä cöpata mananami upuyankipaqnasu. 

23Fiyupa nakasishuqnikikunatanami say cöpata upusishaq. Paykunami 

niyäshurqayki: <Janaykipa päsayänäpaq pasaman jitakäyay>. Saymi 
jitakäyaptiki pasata jaruqno jarur ushayäshurqayki>>. 

 

Isaías 52 
Jerusalénta salvananpaq nishqan 

1¡Sión, rikchay, rikchay! 

¡Shumaq kalpasakuy! 

¡Santu Jerusalén marka, kuyaylapaq mödanaykita jatikuy! Diosta mana 
cäsukuq jäpa runakuna manami imaypis atacayäshunkinasu. 

2¡Jerusalén, sharkur janaykicho kaykaq qanrata tapshikuy! Prësu kaykaq 

Sión, kunkaykicho wataraykaq cadinakunata jorqur trönuykiman jamakuy. 

3 TAYTA DIOSMI nin: <<Juklä nacionman prësu apashuptiki manami ima 

pägutapis chaskishkäsu. Saymi kanan qamta jorqamushpä imatapis 
pägashaqsu>>. 

4 TAYTA DIOSMI nin: <<Nawpataqa kuyashqä runakuna Egiptuman 

aywaykurmi saycho täyarqan. Qepatanami manapis achäquita ashipaykaptin 
Asiria runakunana nakasiyash. 

5Saymi kayno nï: Kananqa ¿imanataq kaykan? Imatapis mana pägamaypami 

kuyashqä runakunata juk nacionman apakuyash. Munaynincho 
sararaqkunaqa ali tukuyashpanmi asipäyan. Waran waranmi manakaqman 
churayäman. 

6Saymi tiempun chämuptin kuyashqä runakuna rikayanqa munayyuq 

kashqäta. Promitishqänöla salvaptïmi tantiyayanqa yanapaykashqäta>>. 

7Jirkakunapa shamur ali wilakuyta apamuq runa seqaypa kushikuypaqmi 

kaykan. Say wilakuq runami jawka kawanansipaq kaqta y salvashna 
kanansipaq kaqta wilakun. Sióntami nin: <<¡Tayta Diosnikimi lapantapis 
mandaykan!>> 

8Sayta wiyarmi rikachakuqnikikuna kushikuypita qayaraykäyan. 

Siónman TAYTA DIOS kutimuqta rikayashpanmi kushikuykäyan. 

9Jerusaléncho kaykaq raqäkunapis, ¡kushish cantayay! Kuyashqan 

runakunata TAYTA DIOSMI yanapanqa. Jerusaléntami chikiqninkunapita 
salvanqa. 

10Sayno salvarmi maysay nación runakunata TAYTA DIOS musyasinqa 

munayyuq kashqanta. May karu nación runakunapis rikayanqami Tayta 
Diosninsi salvamashqansita. 

11¡Babiloniapita witikuyay, witikuyay! 

¡Imatapis impüruyäsikuqkunata ama yatayaysu! 

¡Jäpa markacho täyashqaykipita yarqukuyay! 

¡TAYTA DIOSPA manëjunkunata kutisiqkuna, purificakuyayna! 

12Manami jananta rurintasu yarquyankipaq. Saynöpis manami sinkaypasu 

aywayankipaq. Saypa trukanqa kikin TAYTA DIOSMI jorquyäshushpayki 
puntaykikunata aywanqa. Qepaykitapis Israel runakunata kuyaq Tayta 
Diosmi aywanqa. 

Sirviqnin nakananpaq nishqan 

13Sirviqninpaqmi Tayta Dios nin: <<Tantiyakuyay. Sirvimaqnï rurashqanqa 

lapanpis alimi kanqa. Paytami lapanpitapis mas munayyuq kananpaq 
churanqa. Paymanqa manami pipis tinkunqasu. 

14Chikiqninkuna maqayaptinmi qaqlanpis mana reqiypaq karqan. Saymi 

payta rikar runakuna pasaypa mansakäyarqan. 

15Saypitanami maysay nación runakuna espantakuyanqa. Reykunapis 

manami ima niytapis kamäpakuyanqasu. Pipis mana wilapashqantami 
musyayanqa. Imaypis mana wiyayashqantami wiyayanqa>>. 

 

Isaías 53 

1Wilakuyashqäta ¿piraq chaskikush? TAYTA DIOS imano salvamashqansita 

musyasiptinpis ¿piraq tantiyakush? 

2Tayta Diospa sirviqnin paypa nawpanchömi shaksharqan. Saki pasachöpis 

jaqwäkur sheqlimuq jachanömi winarqan. Pay manami kuyaylapaqsu ni 
rikapäkuy munaysu karqan. 

3Runakuna payta manakaqman churarmi chaskikuyarqansu. Fiyupa 

nanaywanmi nakarqan. Pipis manami rikaytapis munarqansu. 
Chikiyashpanmi pipis cuentarqansu. 

4Paymi qeshyansikunata apakush. Paymi nanayninsikunatapis jorqush. 

Jusalikushqanpita Tayta Dios castigaykashqantami yarparqansi. 

5Sayno yarpashqapis noqansi mana cäsukuq kashqansipitami tuksish 

karqan. Noqansi jusalikushqansipitami wanusish karqan. Tayta Dioswan ali 
kawayta tarinansipaqmi castigash karqan. Yawarlana ushash karmi 
aliyäsimashkansi. 

6Lapansimi oqrakash uyshano kaykansi. Tayta Diospita witikush karmi 

munashqansino kawaykansi. Sayno kaykashqapis lapan jusansitami TAYTA 

DIOS payta jitapash. 

7Pasaypa maqayaptinpis manami imatapis parlakurqansu. Uyshata 

pishtananpaq apaqnömi payta apayarqan. Milwanta rutuyaptin uysha 
wiyaräkushqannömi upälala wiyaräkurqan. Sayno upälakushpan manami juk 
shimilapis parlakurqansu. 

8Imayka jusayuqtanömi juzgayänanpaq prësu apayarqan. Payta 

wanusiyaptin surinpis manami karqansu. Kuyashqä runakunapa 
jusankunapitami fiyupa nakarqan. 

9Pay manami jusalikurqansu ni pitapis lulaparqansu. Sayno kaptinpis 

jusasapakuna y rïcukuna pampakuyänanmanmi pampayarqan. 

10Sayno nakanantami TAYTA DIOS munarqan. Consagrasina sacrificiuno 

wanuptinmi miraqninkuna saysikaq kayanqa. Nirkur aska watami kawanqa. 
Pay kayninpami TAYTA DIOS munashqanno lapanpis kamakanqa. 

11Nakashqan alipaq kashqanta rikarmi kushikunqa. Tayta Diosmi nin: 

<<Payqa jusaynaq sirvimaqnïmi kaykan. Wanurmi askaqta perdonanqa. 
Jusalikuyashqankunata paymi apakunqa. 

12Kikin salvakunanpa trukan jusayuq runanölami wanurqan. Runakuna rayku 

wanurmi paykunata perdonanäpaq manakamarqan. Saymi payta churashaq 
mas respitash kananpaq. Guërracho vinciqkuna imaykatapis 
chaskiyashqannömi paypis premiuta chaskinqa>>. 

 

Isaías 54 
Israel runakunata imaypis Tayta Dios kuyashqan 

1 TAYTA DIOSMI nin: <<Qoluq warmi, ¡kushikuy! Wawata mana tarirpis 

¡kushikushpayki cantay! Runan kacharish karpis runayuq warmipitapis 
masraqmi wawata tarinkipaq. 

2Aska wawaykikuna yuriyänanpaq kaykaptinqa tolduykita jatunsay. 

Estäcakunata jawir waskakunawan tolduykikunata siguray. 

3Qamqa askaqman mirarmi aluq kaqmanpa y isuq kaqmanpapis juntäyanki. 

Qampita miraqkuna aska nacionkunatami acaparayanqa. Raqälana kaykaq 
markakunatapis alsarkurmi saycho täyanqa>>. 

4Ama mansariynasu. Manami pipis jamurpäshunkinasu. 

Ama penqakuynasu. Manami pipis ashlishunkinasu. Wawaynaq kar 
penqakushqaykitapis qonqaykunkinami. Viüdayar penqakushqaykitapis 
mananami yarpankinasu. 

5Kamashuqniki Tayta Diosmi majanpaq shuntashunki. Paypa jutinqa lapanta 

mandaq Yahwehmi. Payqa imapitapis sapäshunkimi. Israel 
runakunapa santu Diosninmi kaykan. Saymi pïmaypis musyanqa intëru 
munduta makincho sararaq Dios kashqanta. 

6Kacharish warmino lakish kaykaptikimi TAYTA DIOS qayashurqayki. Maqta 

kay warminta juk runa shuntaqnömi shuntakushurqayki. Tayta Diosnikimi nin: 

7<<Qamtaqa juk rätulami kachaykurqä. Kananqa seqaypa kuyapashpämi 

yapay shuntakushayki. 

8Fiyupa rabyakurkushpämi juk rätula qampita witikurirqä. Kananpitaqa 

imaypis kuyapäshaykimi>>. Salvashuqniki TAYTA DIOSNIKIMI sayno nin. 

9<<Noé kawashqan wisanmi jurarqä kay pasata imaypis yakuwan manana 

ushakäsinäpaq. Saynölami kananpis jurä yapaycho rabyarpis mana 
castiganäpaq. 

10Lömakuna kuyuptinpis jirkakuna qotukäkuyaptinpis qamta imaypis 

kuyapäshaykimi. Jawka kawanaykipaq pactu rurashqansita imaypis 
cumplishaqmi>>. Kuyapäshuqniki TAYTA DIOSMI sayno nin. 

Mushuq Jerusalénpaq nishqan 

11Jerusalén markatami Tayta Dios nin: <<¡Pasaypa kuyapaypaq marka! 

¡Nakasiyäshuptiki manami pipis kuyapaykushunkisu! Sayno kaptinpis kikïmi 
carbunclo rumikunawan cimientuykita rurashaq. Say jananmanmi zafiro 
rumikunawan perqashaq. 

12Rubí rumipitami rikachakuna törrikikunatapis rurashaq. Carbunclo 

rumipitami punkuykikunatapis rurashaq. Intëru kuchunpa perqa 
murällaykitapis kuyaylapaq rumikunawanmi perqashaq. 

13<<Kikïmi wamraykikunatapis yachasishaq. Yanapaptïmi pïmaywanpis ali 

kawayanqa. 

14Reypis munashqänömi mandanqa. Mananami pipis nakasishunkipaqnasu. 

Jawkala kawarmi mansarinkipaqnasu. 

15Manami mayqan nación runakunatapis kachamushaqsu 

asulashunaykipaq. Shayämuptin imaptinqa kikinkunatami ushakäsinki. 

16<<Noqami herrërutapis kamashkä shanshawan warirkasir fiërruta takar 

armakunata rurananpaq. Noqami soldädukunatapis kamashkä lapanta 
ushakäsiyänanpaq. 

17Saymi mayqan soldädu vinciyäshunaykitapis kachapäshaqsu. Yanapaptïmi 

imatapis jitapäshuqnikita upälasinki. Lapan sirvimaqkunata kikïmi 
salvashaq>>. TAYTA DIOSMI sayno nin. 

 

Isaías 55 
Lapan runakunata Tayta Dios qayashqan 

1Tayta Diosmi nin: <<Yakunaykaqkuna, yaku upuq lapayki shayämuy. 

Mikuyta rantiyänaykipaq qellayniki mana kaptinpis mikuq shayämuy. 
Vïnutawan lëchita mana pägaypa apayänaykipaq shayämuy. 

2Mikuyta rantiyänaykipa trukan ¿imanirtaq qellaynikita manakaqkunacho 

ushayanki? ¿Imanirtaq arupakur gänayashqaykita lutankunacho ushayanki? 
Shumaq wiyayämay. Wiyakamarqa ali mikuytami tariyanki. 

Ali alilata mikurmi kushish kawayanki. 

3<<Wiyayämashpayki noqaman shayämuy. Nishqäta wiyakayämarqa alimi 

kawayanki. Rey Davidta kuyar promitishqäta cumplirmi qamkunata 
yanapänäpaq pactuta rurashun. Say pactuta imaypis cumplishaqmi. 

4<<Munayyuq kashqäta maysay nación runakuna musyayänanpaqmi rey 

Davidta churashkä. Nacionkunapa mandaqnin y yachasiqnin kananpaqmi 
churashkä. 

5Saynölami qamkunapis mana reqiyashqayki nación runakunata 

qayasiyanki. Mana reqiyäshuqniki runakunami warakayla qamkunaman 
shayämunqa. Sayno kanqa TAYTA DIOSNIKI kar qamkunata yanapaptïmi. 
Noqaqa Israel runakunapa santu Diosninmi kä>>. 

6Kawayashqaykiyaq TAYTA DIOSTA ashiyay. Kuyapaykäyäshushqaykiyaq 

ruwakuyay. 

7Jusalikuykunata wanakuyay. Manakaqkunata yarpachakuyänaykipa 

trukanqa TAYTA DIOSMAN kutikuyay. Diosninsi karmi kuyapäyäshunki. Payqa 
imaypis perdonayäshunkimi. 

8 TAYTA DIOSMI nin: <<Noqapa yarpaynï manami qamkunapa yarpaynikinösu. 

Noqa rurashqäkunapis manami qamkuna rurayashqaykinösu. 

9Kay pasapita mas altucho jana pasa kashqannömi rurashqäkunapis 

qamkuna rurayashqaykipita mas ali kaykan. Yarpashqäkunapis qamkuna 
yarpäyashqaykipita mas alimi kaykan. 

10<<Tamyapis ni rashtapis manami kashqanman kutinsu. Saypa trukanqa 

alpata ushmarmi ali wayunanpaq murupakuykunata jeqasimun. Saynöpami 
murupis yapay muruyänanpaq kanqa. Runa mikunanpaqpis mikuy kaykan. 

11Palabräpis tamyanömi kaykan. Kachamuptïmi imaypis munashqäta ruran. 

Manami manakaqlapaqsu maymanpis chäsï. 

12<<Qamkunaqa maypa aywarpis kushishqami kawayanki. Lömakunapis 

jirkakunapis rikayäshushpayki kushishqami cantayanqa. Lapan jachakunapis 
kushikuyashpanmi rämankunata kuyusiyanqa. 

13Kashakunapa trukanmi ciprés jachakuna winayämunqa. Ishankakunapa 

trukanmi arrayán jachakuna winayämunqa. Sayno kaptinmi maysaychöpis 
adorayämanqa. Saytaqa manami pipis qonqanqasu>>. 

 

Isaías 56 
Pïmaytapis Tayta Dios salvananpaq kashqan 

1 TAYTA DIOSMI nin: <<Manapis aykälatanami shuntayäshayki. Salvashpämi 

musyasishayki munayyuq kashqäta. Sayno kaptin ali kaqlata rurayay. 
Munashqänöna imaypis kawayay. 

2Nishqäta cäsukuq runaqa jamay junaqta respitanmi. Manami ima jusatapis 

jusalikunsu. Say runaqa imaypis kushishqami kawanqa>>. 

3 TAYTA DIOS munashqanno kawaq runaqa jäpa karpis ama yarpäsunsu 

kuyashqan runakunapita Tayta Dios qarqunanpaq kashqanta. Eunucu karpis 
ama lakikusunsu surin mana kaptin mana wayuq jachano kashqanta. 

4 TAYTA DIOSMI nin: <<Eunucu runapis jamay junaqkunata respitaptin, 

munashqäno kawaptin y pactu rurashqäta cumpliptinqa 

5wayïcho imaypis tänanpaqmi chaskishaq. Paypa jutinta churapashqäqa 

suriyuq kashqanpitapis mas alimi kanqa. Paypa jutinta imaypis manami 
qonqayanqasu. 

6<<Jäpa runakunapis sirvimar kuyayämaptin, jamay junaqkunata 

respitayaptin y pactu rurashqäta cumpliyaptinqa 

7akrashqä sagrädu lömamanmi pushashaq wayïcho kushish 

adorayämänanpaq. Noqapaq sacrificiukunata saycho rupasiyaptinqa 
chaskishaqmi. Wayïqa kanqa maysay nación runakuna 
manakayämänanpaqmi>>. 

8Mashtakash kaykaq Israel runakunata shuntaq TAYTA DIOSMI nin: <<Israel 

runakunata shuntashqänölami wakin runakunatapis shuntamushaq>>. 

Mana ali mandaqkunapa contran nishqan 

9¡Jirka uywakuna y munti uywakuna, shayämuy! 

¡Shamur runakunata mikur ushayay! 

10Autoridäkuna ni yachasikuqkunapis manami tantiyasiyansu runakuna 

jusalikuyta kachariyänanpaq. Paykunaqa qaprano kayashpan manami 
imatapis musyayansu. Lapanpis mana waqyakuq alqunömi kaykäyan. Qela 
kayashpanmi qoyay qoyay punular jitaräkuyan. 

11Malaqash alqunömi imaykatapis saripa sariykäyan. Imatapis mana tantiyaq 

uyshërunömi kaykäyan. Lapanpis lutanta rurarmi kawakuyan. Imata rurarpis 
pägupaq kashlami rurayan. 

12Paykuna niyan: <<¡Shinkashqansiyaq vïnuta upyashun! 

¡Kanannöla waraypis fiestakur jimashqansiyaq upyakushun!>> 

 

Isaías 57 

1Tayta Diosta sirviq ali runakuna wanuyaptin manami pipis lakikunsu. 

Manana nakayänanpaq Tayta Dios shuntakushqanta manami pipis 
tantiyansu. 

2Dios munashqanno kawaqkunaqa wanukur mananami nakayanqanasu. 

Ïdulukunata adoraqkunapa contran parlashqan 

3Tayta Diosmi nin: <<¡Jusasapakuna, shumaq wiyakuyay! 

¡Qamkunaqa brüja castami kaykäyanki! 

¡Majanta jarukuq japuymi ïdulukunata adorar Tayta Diosta manakaqman 
churaykäyanki! 

4¿Imanirtaq cäsukamaqkunata asipaykäyanki? ¿Imanirtaq manakaqman 

churar yachapaykäyanki? ¿Imanirtaq qalluykita aqtupaykäyanki? 

¡Qamkunaqa lula runakuna y jusasapa runakunami kaykäyanki! 

5<<Qamkunaqa roble jacha chakinkunacho, rämasapa jachakuna 

chakinkunachömi ïduluykikunata adorayashpayki warmikunawan 

kakuykäyanki. Saynöpis raqrakuna y qaqakuna kashqanchömi sacrificiuta 
rupasir wamraykikunata rupaykäsiyanki. 

6Qamkunapa diosnikikunaqa mayu kuchuncho ullush rumikunalami kayan. 

Saykunacho suertiki kashqanta yarparmi vïnutapis jichapaykäyanki. Saki 
mikuy ofrendakunatapis qarapaykäyanki. Sayno ruraykäyaptiki manami 
upälakümansu. 

7<<Altunnin jirkakunachömi adulteriu jusata jusalikuq japuy juk dioskunata 

adoraykäyanki. Say jirkakunayaqmi wisaykäyanki sacrificiukunata 
rupasiyänaykipaq. 

8Wayi punkuyki waqtankunamanmi ïdulukunata churaykäyanki. Noqata 

mana cuentayämashpaykimi adulteriu jusata jusalikuq japuy say 
ïdulukunawan pactuta rurar adoraykäyanki. Qarapächu warmita rikapaq 
japuymi say ïdulukunata rikapar adoraykäyanki. 

9<<Aceitita apakurkurmi diosniki Molocman cörriykäyanki. Perfümitapis 

askatami apaykäyanki. Mana reqiyashqayki ïdulukunata adorayta munarmi 
apayämunanpaq kachatapis kachaykäyanki. Mayjina karumanpis 
chaykäsiyankimi. 

10Isanqa ïdulukunata adorayänaykipaq maysaypa aywarpis manakaqlapaq 

adorayashqaykita manami tantiyakuyankisu. Utikarpis mana ajayaypami 
jinala adoraykäyanki. 

11<<¿Ïduluykikunata mansapakurku noqaman yärakayämankinasu? 

¿Ïduluykikunata respitarku qonqaykayämashkanki? ¿Unaypita mana 
parlapashqäta yarparku mansapakayämankinasu? 

12Kananqa imano kawayashqaykitapis pïmaytami musyasishaq. Lapan 

rurayashqaykipis manakaqlapaqmi kanqa. 

13Salvayäshunaykipaq qayakuyaptikipis ïduluykikuna manami 

salvayäshunkipaqsu. Saykunata lapantami wayra apakunqa. Juk 
pükaylachömi wayra saqtarinqa. Noqaman yärakamuqkunami isanqa 
promitishqä nacioncho täyanqa. Paykunaqa sagrädu lömächömi 
adorayämanqa>>. 

Israel runakunata salvashqan 

14Tayta Diosmi nin: <<Nänita shumaq arur pisayashqaykino jusalikuyta 

kachariyay. Kuyashqä runakuna noqaman kutiyämunanpaq nänita shumaq 
alsayay>>. 

15Jana pasacho taq imayyaqpis kawaq santu Tayta Diosmi nin: <<Noqaqa 

junaq sagrädu pasachömi tä. Saynöpis jusalikuyashqanpita 
lakikuqkunawanmi kaykä. Paykunata yanapar shakyäsishaqmi. 

16Saymi kuyashqä runakunata castigaykäshaqnasu. Mananami imayyaqpis 

rabyashla kaykäshaqsu. Sayno rabyashla imaypis kaptïqa lapan kamashqä 
runakunami ushakäyanman. 

17<<Kuyashqä runakuna jusalikuyashqanpita rabyakurmi juk tiempu 

castigarqä. 

Ali llëvarkasirmi paykunata kachariykurqä. Sayno ruraykaptïpis mana 
cäsukuypami kikinkuna munayashqanno kawakuyarqan. 

18Sayno kawaykäyaptinpis wiyakuq kayänanpaqmi yanapäshaq. Shumaq 

rikar yanapaptïmi lakish kawaqkunapis kushikuyanqa. 

19Kushish alabayämänanpaqmi yanapäshaq. Karucho kaykaqkunamanpis y 

cercacho kaykaqkunamanpis ali kawayta tariyänanpaqmi wilakasishaq. 
Kuyashqä runakunata noqami yanapäshaq. 

20<<Fiyu runakunami isanqa lamar pulchaqyaqno kaykäyan. Mana chawaypa 

pulchaqyar mituwan y qanrawan puchkataqnömi kaykäyan. 

21Fiyu runakunaqa manami imaypis ali kawayanqasu>>. Tayta Diosmi sayno 

nin. 

 

Isaías 58 
Ayünu imano kashqanpis 

1Tayta Diosmi nimarqan: <<¡Mana mansariypa lapan kalpaykiwan qayakuy! 

¡Cornëta waqashqan wiyakaqnöraq qayakushqayki wiyakäsun! 

¡Jacobpita miraq kuyashqä runakuna jusalikuyashqanta tantiyasiy! 

2Paykunaqa munashqäno kawayta munarmi waran waran ashiyäman. <Dios 

munashqanno kawashun> niyashpanmi yanapänäpaq manakayäman. 
Sayno manakayämarpis mandamientükunata cäsukuq tukuyanlami. Manami 
munashqänösu kawayan. 

3Mana yanapaptïmi niyäman: <Ayunaykäyaptïpis ¿imanirtaq mana 

wiyayämankisu? Mikanayta awantaykäyaptï ¿imanirtaq cäsuyämankisu?> 
<<Sayno niyämaptinpis noqa nï: Qamkuna mana ali kawayaptikimi 
ayunayaptikipis cäsüsu. 

Ayunayashqayki junaqpis rïcuyänayki kashqami aruqnikikunata mana 
pägaypa aruykäsiyanki. 

4Ayunarpis shimi shimimi rimanakuykäyanki. Saynöpis mana 

kuyapänakuypami maqanakuykäyanki. 

Ayunarpis sayno kayaptikimi ruwakayämashqaykitapis wiyayäshaykisu. 

5<<Qamkuna ayunarqa äjusyash jaranömi aywapakash kaykäyanki. 

Saynöpis qachqa mödanayki jatishqami uchpa janancho wequraykäyanki. 
¿Saysuraq munashqäno ayunay junaq kaykan? 

6Noqa munashqäno ayunarqa manakaqta tumpar prësu wichqayashqayki 

runata kachariyay, runa mayikikunata ama nakasiyaysu y contra voluntä 
arusiyashqayki runakunata yüguta paskariqno jamasiyay. 

7Saynöpis munä muchuqkunata mikuyta milqapäyänaykita, wayiynaqkunata 

posädasiyänaykita, mödanaynaqkunata jatipäyänaykita y runa mayikita 
kuyapäyänaykitami. 

8<<Sayno kayaptikiqa pasa waraqnömi qamkunapaq salvación kanqa. 

Kushish ali kawayänaykipaqmi yanapäyäshayki. 

Alita ruraq kayashqaykimi puntaykikunata aywanqa. Qepaykikunapami 
munaynïwan imapitapis sapäyäshayki. 

9Manakayämaptikiqa kamaripäyäshaykimi. Yanapänäpaq 

qayakayämaptikiqa yanapäyäshaykimi. <<Runa mayikikunata amana 
nakasiyaynasu ni ashliyaynasu. Pitapis lutala amana tumpayaynasu. 

10Mikanaqkunata amuparkuyay. Lakikuykaqkunata shakyäsiyay. Sayno 

karqa sakaycho asikyaqnömi kayanki. Sakäpakushno kayashqaykipis pulan 
junaqnömi asikyanqa. 

11 NOQAMI uysha misiqno imaypis ali rikayäshayki. Imata nistäyashqaykitapis 

kamaripäyäshaykimi. Kalpaykikuna kananpaqpis yanapäyäshaykimi. 
Saynöpis ali parqush huertano y imaypis mana sakiq nawin pukyunömi 
kayanki. 

12Unay raqäkunatapis perqarmi alsayanki. Unay kaq cimientu janalanmanmi 

yapay perqata sharkasiyanki. Saymi qamkunataqa <juchush perqakunata y 
wayikunata alsaq> niyäshunki>>. 

Jamay junaqpaq yachasishqan 

13<<Jamay junaqtaqa respitayay. Say junaqqa ama imatapis rantiyaysu ni 

rantikuyaysu. Saypa trukanqa tantiyakuyay say junaq kushikuypaq 
kashqanta y akrashqä sagrädu junaq kashqanta. Say junaqta 
respitayashpayki ima ruraytapis kachaykur jamayay. Shonquykikuna 
yarpashqanta ama rurayaysu. Lutankunatapis ama parlayaysu. 

14<<Saykunata cumplirqa kushishqami kawayanki. Pïmaypis 

respitayäshunaykipaqmi churayäshayki. Unay aylluyki Jacobta qoykushqä 
nacioncho kushishqami täyanki>>. Kikin TAYTA DIOSMI sayno nish. 

 

Isaías 59 
Jusalikuq kashqansi 

1Ama yarpäyaysu salvayäshunaykipaq TAYTA DIOS munayniynaq kashqanta. 

Payqa manami upayashsu kaykan manakuyashqaykita mana 
wiyayäshunaykipaq. 

2Saypa trukanqa jusaykikunami imayka jatun tapianöpis paypita 

rakiykäyäshunki. Saymi jusalikuyashqaykipita Tayta Diosninsi 
rikäriyäshunkinasu. Manakuyaptikipis manami wiyayäshunkinasu. 

3Wanusikuq kayaptikimi makikikunapis yawarlana kaykan. Dëduykikunapis 

runa wanusiqmi kaykan. Shimikikunapis pasaypa lulatami parlan. 
Qalluykikunapis mana alilatami riman. 

4Manami pipis alita rurananpaq yarpachakunsu. Demandakuqpis manami 

rasun kaqtaqa parlansu. 

Autoridäkunapis lulakuqtami mas criyiyan. Manami pipis rasun kaqtaqa 
parlansu. Jusalikuyman churakashqami kaykäyan. 

5Likanta pachka awaqno y culebrapa runtunta oqlaqnömi kaykäyan. Say 

runtukunata mikuq kaqqa wanunmi. Runtuta pakiptinqa culebrakunami 
yarqayämun. 

6Mödanata rurayänanpaq pachkapa likan mana välishqannömi say runakuna 

lapan rurayashqanpis mana ali kaykan. Mana ali ruraykunalami paykunata 
gustan. 

7Saymi mana alita rurayänanpaq ras cörriyan. Jusaynaq runata 

wanusiyänanpaqpis shiwyaraylami aywayan. Mana alita rurayänalanpaqmi 
yarpachakuykäyan. Maypa aywarpis lutankunata ruralarmi puriyan. 

8Ali kaway imano kashqantapis manami musyayansu. Manami imatapis 

alitaqa rurayansu. Paykuna kawayashqanno kawarqa manami pipis ali 
kawayta tarinqasu. 

9Saymi salvakuyta munarpis kamäpakunsisu. Runa mayinsiwan ali 

kawaytapis puëdinsisu. 

Asikyayta shuyarashqapis sakaqlami kaykan. 

Aksichöno kawayta munarpis sakaychönölami kawaykansi. 

10Qaprakuna perqata yataylapa puriqnömi kawaykansi. Nawiynaq runa 

lamkaylapa puriqnömi kaykansi. Pulan junaqpis sakaypa tinkakaykaqnömi 
kaykansi. Kawaykarpis wanushnömi kaykansi. 

11Pasaypa lakikur ukumaryanömi waqaykansi. Paluma waqaqnömi lakish 

ataykansi. 

Ali kawayta shuyakushqapis manami chämunsu. Salvakuyta munarpis 
manami salvakunsisu. 

12Imaypis jusalikurmi Tayta Diosta rabyanäsinsi. Lapan rurashqansipis 

jusayuq kashqansitami wilakun. Jusalikuyta kachariyta mana kamäpakurmi 
musyansi jusayuq kashqansita. 

13 TAYTA DIOSNINSITA imapaqpis mana cuentarmi nishqankunata cäsunsisu. 

Lutanta ruranansipaq y runa mayinsita engañanalansipaqmi wilanakunsi. 

14Juezkunapis ali runapa contranmi rikakuyan. 

Alita rurananpaq manami pipis yarpannasu. Rasuntanöraq parlarmi 
pïmaytapis criyirasiyan. Pïmaypis suwapänakularmi kawayan. 

15Lapanpis lulakuyanmi. 

Ali runakunatapis carcilmanmi wichqayan. Sayta rikarmi TAYTA DIOS fiyupa 
rabyanan. 

16Mana alikunata rurayaptin pipis mana michaqta rikarmi Tayta Dios fiyupa 

rabyakun. Saymi nakaqkunapa favornin kikin Tayta Dios sharkush. 

17Pelyacho sapakuna chalëcutami jatikush. Say chalëcuqa ali 

rurayninkunami kaykan. Saynöpis umanman jatikushqan cascumi salvación 
kaykan. Runa mayinta nakasiqkunata castigananpaq fiyupa rabyarmi 
yarqush. 

18Lutanta rurayashqanman tupumi llëvasinqa. Fiyupa rabyakur 

contrankunata merëcishqanman tupumi castiganqa. Lamar kuchun 
markakunacho taqkunatapis castiganqami. 

19Jakash mayu bötiypa bötir shamuqnöraqmi castigananpaq Tayta Dios 

shamunqa. Saymi inti jeqamunanpita inti jeqananyaq TAYTA 

DIOSTA mansapakuyanqa. 

20 TAYTA DIOSMI nin: <<Juk salvakuqmi Siónman shamunqa. Jacobpita 

miraqkuna jusalikuyta kachariyaptinqa lapantami salvanqa>>. 

21 TAYTA DIOSMI nin: <<Paykunawan pactuta rurarmi nishaq: <Espïritümi 

qamkunawan imaypis kaykanqa. Kay pactutami imaypis yarparäyanki. 
Manami imaypis qonqäyankisu. Surikikunapis wilkaykikunapis manami 
qonqäyanqasu> >>. 

 

Isaías 60 
Mushuq Jerusalén kananpaq nishqan 

1 TAYTA DIOSMI nin: <<¡Sharkuy, Jerusalén! Salvacionniki chämushna 

kaykaptinqa ¡asikyay! Munaynïmi qamcho asikyaykan. 

2Kay pasata sakaymi sapakurkush. Yanawyaykaqmi nacionkunata 

nitikurkush. Qammanmi isanqa pasa warämuqno chämushaq. Munaynïwan 
yanapashqätami pïmaypis rikayanqa. 



1423 

 

 
© 2018  Wycliffe Bible Translators, Inc. 

  
 

 

3Aksino kaptikimi lapan nación runakuna qamman shayämunqa. Pasa 

waraykaqno asikyaptikimi reykunapis shayämunqa. 

4<<Jerusalén, ichirkur maysaypa rikachakuy. Maysaypita shuntakarkurmi 

runakuna aywaykäyämun. Olqu wamraykikunapis karupitami shamuykäyan. 
Warmi wamraykikunatapis marqashqami apaykäyämun. 

5Paykuna chäyämuptin seqaypami kushikunki. Shonquykipis 

asikyarkunqami. <<Lamar washaqancho taqkunapis chanin kaqkunatami 
apapäyämushunki. Nacionninkunapa riquëzankunatami qampaq 
apapäyämunqa. 

6Madiánpita y Efapita camëllunkunawan tröpa tröparaqmi juntapäyäshunki. 

Qorita y inciensuta apakurkurmi Sabápitapis shayämunqa. Noqata 
alabaraykämarmi chäyämunqa. 

7Cedarcho kaq uyshakunatapis qampaqmi qatiyämunqa. 

Altarnïcho rupasiyänaykipaqmi Nebaiotcho kaq carnikunata qatiyämunqa. 
Say rupasiyashqayki shonqüpaqnömi kanqa. Maysaypita imaykatapis 
apayämuptin templüpis kushikuypaqmi kanqa. 

8<<Büquikuna pukutaynöraq shamuykäyaqta y palumakuna pununanman 

kutiqnöraq runakuna shamuykäyaqta rikay. 

9Say büquikuna karu nacionkunapitami shamuykäyan. Say nacionkunacho 

taq runakunapis noqamanmi yärakayäman. Tarsispita jatunkaray 
büquikunami puntankunata shamuykäyan. Karupitami wamraykikunata 
apaykäyämun. Qorinkunata y qellayninkunata apakurkurmi shamuykäyan. 
Sayno shamuykäyan qamcho fiyupa kushikuypaq kaqkunata rurashqäpita 
adorayämänanpaqmi. Noqaqa Israel runakunapa santu TAYTA DIOSNINMI kä. 

10<<Fiyupa rabyakur castigash karpis kananqa kuyapäshaykimi. Jäpa 

runakuna shamurmi marka murällaykikunatapis alsayanqa. Mandaqnin 
reykunapis nishqaykitami rurayanqa. 

11Maysay nacionkunapita riquëzankunata apayämunanpaqmi paqasta 

junaqta punkuykikunapis kicharaykanqa. Reykunatapis qam kaqmanmi 
pushayämunqa. 

12Mayqan nación runakunapis nishqaykita mana ruraq kaqqa chipyaq 

asulashqami kayanqa. 

13<<Líbanupitapis alinnin cipreskunata, pïnukunata y abëtu qerukunatami 

templüta alsayänanpaq apayämunqa. Saynöpami templü kuyaylapaq kanqa. 

14Nakasishuqnikikunapa wamrankunapis respitayäshushpaykimi 

soqpakayämunqa. Manakaqman churashuqnikikunapis lapanmi 
qonqurpakayämunqa. Paykunami niyanqa TAYTA DIOSPA markan 

kashqaykita. Saynöpis niyanqa Israel runakunapa santu TAYTA 

DIOSNIN tashqan Sión kashqaykitami. 

15<<Nawpata kacharish y chikish karmi sunyaq marka rikakushkanki. Sayno 

kash kaptikipis kuyaylapaq y kushish imayyaqpis kanaykipaqmi 
yanapäshayki. 

16Lapan nistashqaykikunatapis maysay nacionkunapitami 

apapäyämushunki. Reykunapis lapan munashqaykitami kamaripäyäshunki. 
Saynöpami tantiyakunki noqa TAYTA DIOSNIKI salvakuq kashqäta. Saynöpis 
musyanki Jacob yärakushqan munayyuq Dios kar qamta sapaykashqäta. 

17<<Bendisishpämi kamaripäshayki broncipa trukan qorita, fiërrupa trukan 

qellayta, qerupa trukan broncita y rumipa trukan fiërruta. Qamcho taqkuna 
jawkalami kawayanqa. 

Ali kaqlatami imaypis rurayanqa. 

18Wanusinakuypis qamcho mananami kanqanasu. Nacionnikicho 

ushakäsinakuyänanpa trukanqa jawkalanami kawayanqa. Marka yaykuna 
punkuykikunapa päsaq runakunapis kushishqami alabayämanqa. 

19<<Mananami nistankinasu junaqpa intita ni sakaypa killatapis. Noqa TAYTA 

DIOSMI imayyaqpis aksiki y salvashuqniki kashaq. 

20Saymi inti mana jeqaqno y killapis mana sakaqno imaypis qampaq 

kaykäshaq. Noqa TAYTA DIOSMI imayyaqpis aksiki kashaq. Qamta sayno ali 
rikaptïmi imaypis lakikunkinasu. 

21<<Qamcho taqkunaqa lapanpis ali runakunalanami kayanqa. Qamchömi 

imayyaqpis paykuna täyanqa. Munayyuq kashqäta pïmaypis 
musyayänanpaqmi plantashqä plantapita chinkimuqno kayanqa. 

22Yupashla kaqkuna waranqanpami mirayanqa. Walkala kaqkunami 

munayyuq nación rikakuyanqa. Noqa TAYTA DIOSMI kamakäsishaq manapis 
aykälatana sayno kananpaq>>. 

 

Isaías 61 
Israel runakuna salvash kayänanpaq wilakushqan 

1 TAYTA DIOS akramash karmi Espïritunta noqaman kachamush. Paymi 

kachamash pobrikunata ali wilakuyninta wilanäpaq, lakish kawaqkunata 
shakyäsinäpaq, juklä nacionman prësu aywaqkuna librina kayashqanta 
wilanäpaq y carcilcho wichqaraykaqkunatapis yarqayämunanpaq kashqanta 
wilanäpaq. 

2Saynöpis TAYTA DIOS kachamash pay salvananpaq kaq tiempu 

chämushqanta wilakunäpaq, 

contransikunata jusalikuyashqanman tupu castigananpaq kashqanta 
wilakunäpaq y waqaqkunatapis shoqanäpaqmi. 

3 Sióncho lakish kaqkunata shumaq tantiyasirmi shakyäsishaq. Saymi 

umankunaman uchpata winakuyänanpa trukan corönatana jatikuyanqa, 
lütuta jatikuyänanpa trukan aceitiwanna lushikuyanqa y lakish kayänanpa 
trukan kushishna cantayanqa. Sayno kaptinmi TAYTA DIOS plantashqan 
kuyaylapaq encina jachano kayashqanta niyanqa. Saynöpami TAYTA 

DIOSTA pïmaypis alabayanqa. 

4Unay juchusiyashqan raqäkunatapis alsasiyanqami. Markakuna pasaypa 

ushakash kaptinpis yapaymi sharkasiyanqa. 

5Kuyashqä runakuna, uywaykikunatapis jäpa runakunami 

misipäyäshunkipaq. Chakraykikunata y üva plantaykikunatapis paykunami 
arupäyäshunkipaq. 

6Saynöpis TAYTA DIOSPA cürankuna kayashqaykitami niyäshunkipaq. Tayta 

Diosninsita sirviq kayashqaykitami parlayanqa. Juklä nación runakunapa 
riquëzankunawanmi quëdayankipaq. Seqaypa chanin cuestaq 
adornunkunata jatikurmi kushikuyankipaq. 

7Nawpata fiyupa penqayman y manakaqman churarkuyäshushpaykipis 

respitayäshushpayki favornikinami parlayanqa. 

Aska riquëzata chaskirmi nacionnikicho imayyaqpis kushish kawayanki. 

8 TAYTA DIOSMI nin: <<Alita rurar kawaq runata kuyämi. Suwakuqkunata y 

mana ali ruraqkunatami isanqa chikï. Saymi ali kawayänaykipaq 
yanapäyäshayki. Imayyaqpis yanapänäpaqmi 
qamkunawan pactuta rurashaq. 

9Qamkunapita miraqkuna maysay nacionchöpis y markakunachöpis 

reqishqami kayanqa. Qamkunata yanapashqäta pïmaypis 
tantiyakuyanqami>>. 

10 TAYTA DIOSNÏ yanapämaptinmi kushikuypita shonqüpis asikyarkun. Paymi 

salvación mödanata jatipämash. Kuyaylapaq mödanänömi ali ruraykunapis 
kaykan. Casarananpaq shumaq trukakush maqtanömi kaykä. Casaraq jipash 
kuyaylapaq mödanan jatish kaykaqnömi kaykä. 

11Maysay nacionchöpis alilatana rurar payta alabayänanpaqmi TAYTA 

DIOS kamakäsinqa. Qewata jeqasimushqanno y huertacho plantata 
sheqlisimushqannömi salvacionta chäsimunqa. 

 

Isaías 62 
Jerusalénta salvananpaq nishqan 

1Jerusalén, qamta kuyaykarqa manami upälakümansu. Tayta Dios 

munashqanno kawashqaykiyaq y contraykikunapita salvashushqaykiyaqmi 
wilapaykäshayki. Salvash karnami pasa waraptin inti asikyaqnöna kankipaq. 

2Alina kawashqaykita maysay nación runakunami musyayanqa. Lapan 

reykunami munayyuq kashqaykita rikayanqa. Kikin TAYTA DIOSMI mushuq 
jutita churapäshunki. 

3Rey jatiräkunan corönanömi TAYTA DIOSPA makincho kanki. 

4Kacharish kashqaykita niyäshunaykipa trukanqa TAYTA DIOS fiyupa 

kuyashushqaykitami niyäshunki. Saynöpis ushakash marka kashqaykita 
niyäshunaykipa trukanqa Tayta Diospa majan kashqaykitami niyäshunki. 

5Jipashwan maqta majasakashqannömi Tayta Diospis qamwan 

majasakanqa. Warminwan runa kushish kawashqannömi Tayta Diospis 
qamwan kushish kanqa. 

6Jerusalén, murälla perqaykikuna jananmanmi rikachakuqkunata churashkä. 

Paykuna sakaypa junaqpapis mana chawaypami Tayta Diosta 
manakuyanqa. TAYTA DIOSTA ruwakuqkuna, ama upälakuyaysu. 

7Jerusalénta alsar ushayashqanyaq Tayta Diosta ruwakuyay. Maysaychöpis 

runakuna Jerusalénta respitayashqanyaq Tayta Diosta manakuyay. 

8 TAYTA DIOS munayyuq kashpanmi jurar Jerusalén markata nirqan: 

<<Chikishuqniki runakuna trïguykita apakuyänanta mananami 
kachapäshaqnasu. Nakar rurashqayki vïnuykita juklä runakuna 
upukuyänantapis manami kachapäshaqnasu. 

9Saypa trukanqa shuntashqayki mikuyta kikiki mikurmi alabamanki. 

Üvaykipita rurashqayki vïnuykitapis kikikimi sagrädu templüpa patiuncho 
upunki>>. 

10¡Marka punkukunapa yarquyay! 

¡Runakuna shayämunanpaq nänita alsayay! 

¡Nänipita rumikunatapis waklayay! 

¡Lapan nación runakuna yaykayämunanpaq señalta jawiyay! 

11Maysaymanpis wilakasirmi TAYTA DIOS nirqan: <<Salvadornin 

chämunanpaqna kashqanta Sión runakunata wilayay. Chaykamurmi ali 
kawayman churanqa>>. 

12Kuyashqan runakuna santu kayashqantami niyanqa. TAYTA 

DIOS salvashqan runakuna kayashqantami niyanqa. Jerusaléntanami maypis 
täkuy munay marka kashqanta niyanqa. Tayta Dios imaypis manana 
kacharishqan marka kashqantami niyanqa. 

Isaías 63 
Contrankunata Tayta Dios ushakäsishqan 

1Edomcho kaykaq Bosra markapita ¿pitaq shamuykan? ¿Pitaq puka 

mödanan jatish seqaypa munayyuq aywaykämun? <<Noqa Tayta Diosmi 
aywaykämü. Noqami qamkunata salvanäpaq kashqäta wilakuykä. 
Salvanäpaq munayyuqmi kaykä>>. 

2¿Imanirtaq üva jaruq runapa mödanannöpis mödanayki pukayash kaykan? 

3<<Üvata luskaq japuymi conträkunata kikilä ushakäsishkä. Manami pipis 

yanapämashsu. Fiyupa ajanash luskaq japuymi chipyaq ushakäsishkä. 
Saymi yawarnin pilchipämaptin mödanäpis yawarlana kaykan. 

4Unaypitanami yarparqä sayno ushakäsinäpaq kashqanta. Höra 

chämushnami kuyashqä runakunata salvanäpaq. 

5Wakläpa kayläpa rikachakurpis yanapämänanpaq manami pitapis 

rikashkäsu. Pipis mana kaptinmi admirash rikakurqä. Fiyupa rabyanarmi 
conträkunata kikilä ushakäsishkä. 

6Rabyakurmi markakunata ushakäsishkä. Seqaypa ajanarmi chipyaq 

llëvasishkä. Yawarnintapis yakutanöraqmi jichashkä>>. 

Israel runakunata Tayta Dios kuyapashqan 

7 TAYTA DIOS kuyakuq kashqantami imaypis wilakushaq. Noqansi rayku 

imaykatapis rurashqanpitami TAYTA DIOSTA agradëcikü. Kuyapäkuq 
kashpanmi Israel runakuna kaptinsi imaypis yanapämansi. 

8Unay ayllunsikunapaqmi Tayta Dios nirqan: <<Paykuna kaykäyan kuyashqä 

runakunami. Wamräkuna kayashpanmi imaypis cäsukayämanqa>>. Sayno 
nishpanmi imaykapitapis salvarqan. 

9Paykuna nakayaptinmi Tayta Diospa shonqunpis fiyupa nanarqan. 

Nakayashqanpita kikinmi salvarqan. Seqaypa kuyapäkuq kayninwanmi 
marqakurkur apaqno imaypis yanaparqan. 

10Sayno yanapaykaptinpis Tayta Diosta mana cäsurmi Espíritu Santunta 

pasaypa lakikasiyarqan. Saymi Tayta Dios rabyakushpan paykunapa contran 
rikakur fiyupa castigarqan. 

11Sayno castigaptinmi yarpäyarqan Moisés kawashqan wisan Tayta Dios 

imano salvashqantapis. Saymi niyarqan: <<¿Maytaq Tayta Dios? Paymi 
uysha misikuqtano Moisésta churarqan castansikunata rikananpaq. 
Kuyashqan runakuna kayaptinmi lamarpa päsasimurqan. Tayta Diospa 
Santu Espïritunmi Moisésta yanaparqan. Kananqa ¿maychötaq Tayta Dios 
kaykan? 

12Paymi munayninwan Moisésta pushamurqan. Lamartapis munayninwanmi 

ishkayman rakirqan. Sayno rurashqanta manami imaypis qonqäshunsu. 

13Fiyu nänipa cawalluta päsasiqnömi kuyashqan runakunata lamar 

chawpinpa päsasimurqan. 

14Ali qewaman wäkakunata qatiqnömi TAYTA DIOSPA Espïritunpis ali 

kawayänanpaq kaqman pushamurqan. Kuyashqan runakunata sayno 
pushamuptinmi Tayta Dios seqaypa munayyuq kashqanta pïmaypis 
musyayarqan>>. 

Yanapänanpaq Tayta Diosta manakushqan 

15Tayta Dios, chipipiykaq sagrädu jana pasacho taykashqaykipita 

rikaykälamuy. Selläma kuyakuq y munayyuq kaykar ¿imanirtaq 
yanapäyämankinasu? ¿Imanirtaq shonquykipis chukruyäkurish? Kuyapäkuq 
kayniki ¿ushakaskishnaku? ¿Pasaypaku qonqaykayämashkanki? 

16Abrahampis ni Jacobpis castan kayashqäta ñëgayämaptinpis noqakunapa 

papänïmi kaykanki. Unaypita pasami salvamaqnïkuna kaykanki. 

17 TAYTA DIOS, ¿imanirtaq lutanta rurayänäpaq kachariykayämashkanki? 

¿Imanirtaq qamta mana mansapakuyänäpaq shonqükunatapis 
chukruyaykasishkanki? Sirviyäshuqniki wamraykikuna kaykäyaptïqa 
kuyapaykayämay ari. 

18Kuyashqayki santu runakuna kaykarpis walka watalami qoyämashqayki 

nacioncho täyashkä. Mana respitaypami templuykimanpis conträkuna luta 
yaykukuyash. 

19Saymi imaypis mana kaykaqno ni jutikita imaypis mana joqariqno kaykäyä. 

 

Isaías 64 

1 1 (63.19b) ¡Ima aliraq kaykunman jana pasata kichaskir shamuptiki! 

Shamuptikiqa jirkakunapis pasaypami suksukyäyanman. 

2 2 (1) Shatakunata nina rupar ushashqanno y manka timpushqannömi 

shamuptiki nacionkunapis suksukyäyanman. Munayyuq kashqaykitami 
contraykikunapis tantiyayanman. 

3 3 (2) Unay urämushpayki fiyupa mansariypaq kaqkunatami rurarqayki. 

Sayno ruraptikimi jirkakunapis fiyupa suksukyäyarqan. 

4 4 (3) Manami pipis wiyashsu ni rikashsu qamno munayyuq Dios 

kashqantaqa. Qamman yärakamuqkuna raykumi espantaypaq kaqkunata 
ruranki. 

5 5 (4) Munashqaykino kushish kawaqkunata yanapankimi. Sayno kaptikipis 

manami munashqaykinösu kawaykäyä. Unaypita pasa kananyaqpis 

jusalikuylacho kawayaptïmi fiyupa rabyakurkushkanki. Saynöla kawarqa 
¿imanöparaq salvakuyäman? 

6 6 (5) Noqakunaqa qanrano melanaypaqmi kaykäyä. 

Alita rurayashqäpis warmipa killa qeshyanwan qanratash ratashnömi kaykan. 
Lapäkunapis qarwashtaykar rapra ushakaqnömi ushakaykäyä. Imaykatapis 
wayra apaqnömi mana ali yarpaynïkuna jusalikuyman apaykäyäman. 

7 7 (6) Manami pipis manakayämushunkisu ni yärakayämushunkisu. Saymi 

noqakunapita pakakushkanki. Jusalikuylacho kawayaptïmi 
kachariykayämashkanki. 

8 8 (7) TAYTA DIOS, imano kash kayaptïpis Taytäkunami kaykanki. 

Noqakunaqa mitunölami kaykäyä. Qamnami manka ruraqno kaykanki. 
Lapäkunapis makiki rurashlanmi kaykäyä. 

9 9 (8) TAYTA DIOS, sayjinanpanaqa amana ajanaykuynasu ari. 

Jusalikuyashqätapis amana yarparaykuynasu. Kuyashqayki runakuna 
kaykäyaptïqa kuyapaykayälämay. 

10 10 (9) Santu markaykikunatapis sunyäsiypami ushakäsiyash. Sión lömata 

ushakäsiyaptin Jerusalén markapis raqälanami rikakush. 

11 11 (10) Unay ayllükuna adorayäshushqayki kuyaylapaq templuykitapis 

chipyaqmi rupasiyash. Wakin kuyaylapaq kaqkunatapis lapantami 
ushakäsiyash. 

12 12 (11) TAYTA DIOS, sayno rurayashqanta rikaykarqa ¿manasuraq 

paykunata castigankiman? ¿Manasuraq yanapäyämankiman? 

¡Imayyaqraq fiyupa lakikasiyämanki! 

 

Isaías 65 
Mana cäsukuqkunata castigananpaq nishqan 

1Tayta Diosmi nin: <<Mana manakamaqkunatami yanapashkä. 

Mana ashimaqkunatami parlapashkä. Mana ruwakamaq runakunatami 
nishkä: <¡Yanapänäpaq kaychömi kaykä!> 

2Mana cäsukamaq runakunaman qoyay qoyaymi rikräta makyarashkä. 

Yanapayta munaykaptïpis kikinkuna munayashqannölami lutankunata rurar 
kawaykäyan. 

3Rikanächo sayno lutankunata mana kachaypa rurayashpanmi pasaypa 

rabyanäsiyäman. 

Ïdulukunapaq sacrificiutapis huertakunachömi rupasiyan. 
Tikawan perqash altarkunachöpis ïdulukunapaqmi inciensuwan qoshnisiyan. 

4Wanushkunata tapukuyashpanmi panteonkunacho warati jamaräyan. Kuchi 

aysatami mikuyanpis. Mana mikuna uywakunapa aysantami caldukuyanpis. 

5<<Sayno ruraykarmi runa mayinta niyan: <¡Noqakuna qamkunapita 

mas santumi kayä! 

¡Ama witipäyämaysu! 

¡Ama yatayämaysu!> <<Usuta kayaptin qoshquynin senqäta rawräsiqnömi 
say runakuna jusalikur rabyanäsiyäman. Mana upiypa nina rupaqnömi 
lutankunata mana kachaypa ruraykäyan. 

6Paykuna jusalikuyashqan lapanmi librücho qelqaraykan. Mana 

castigaypaqa manami kachaykushaqsu. Lutankunata rurayashqanman 
tupumi ali cösa llëvasishaq. 

7Unay ayllunkunanölami lömakunacho inciensuwan ïdulukunata 

qoshniykäsiyan. Jirkakunacho ïdulukunata adorarmi rabyanaykäsiyäman. 
Saymi kikinkunapa jusanpita y unay ayllunkunapa jusanpitapis castigashaq. 
Imanöpis rurayashqanman tupumi castigashaq>>. TAYTA DIOSMI sayno nin. 

Sirviqninkunata salvananpaq nishqan 

8 TAYTA DIOSMI nin: <<Juk sartalatapis ali üvata tariykurqa kushishqami 

niyan: <Kay üvaqa wayuykanraqmi. Ama mutushunraqsu>. Runakuna 
niyashqannölami noqapis jusalikuqkunata ushakäsirpis sirvimaqnïkunataqa 
kuyapäshaq. 

9Saymi nacionnïcho täyänanpaq Israel runakunapita y Judá runakunapita 

akrashaq. Say akrashqä runakunapa particionninmi kay nación kanqa. 
Sirvimaqnïkuna kayashpanmi kaycho täyanqa. 

10Sarón pampapis noqaman yärakayämuq runakunapa uysha misikunanmi 

kanqa. 

Acor Pampachöpis wäkankunatami misikuyanqa. 

11<<Wakinnikikunami isanqa kachariykayämashkanki. Sagrädu jirkätapis 

manami cäsupäyankinasu. <Suertita tarisikuq diospaq> nirmi ïdulukunapaq 
mikuykunata apaykäyanki. <Ali destïnuta tarisikuq diospaq> nirmi vïnutapis 
jichapaykäyanki. 

12Sayno rurayashqaykipitami espädawan wanusiyäshunaykipaq 

destinashayki. Qayaptïpis manami wiyayämashkankisu. Parlapaptïpis 
manami cäsuyämashkankisu. Qamkunaqa mana munashqä kaqta y mana 
gustämashqan kaqtami ruraykäyanki>>. 

13Saymi TAYTA DIOS nin: <<Sirvimaqnïkunaqa pacha juntami mikuyanqa. 

Qamkunami isanqa malaqäyanki. Sirvimaqnïkuna upuyänanpaq yaku 
kanqami. Qamkunami isanqa ankakayparaq yakunäyanki. Sirvimaqnïkunaqa 
kushishqami kawayanqa. Qamkunami isanqa penqaycho kayanki. 

14Sirvimaqnïkunaqa lapan shonqunwan kushikurmi cantayanqa. Qamkunami 

isanqa shonqu nanaywan ataypa atar waqayanki. 

15<<Kikïmi qamkunata wanusiyäshayki. Saymi pipis rabyanäsiqninta 

maldicionar ninqa: <Israel runakunatanömi qamtapis wanusishunki>. 
Sirvimaqnïkunatami isanqa mushuq jutita churapäshaq. 

16Say wisan pipis bendicionta qoq kaqqa noqapa jutïchömi bendicionta 

qonqa. Saynölami pipis juraq kaqqa noqapa jutïcho juranqa. Unay 
nakayashqankunatapis qonqaykuyanqanami. Jusalikuyashqanpita 
castigashqätapis mananami yarparäyanqanasu>>. 

Ciëlupis y kay pasapis mushuq kananpaq nishqan 

17<<Ciëlutapis pasatapis mushuqtanami kamashaq. Lapanpis mushuqna 

kaptin unay päsashqan kaqkunataqa pipis manami yarpanqanasu. 

18Sayno kananpaq kaykaptinqa ¡kushikuyay! Kushikuypaq kananpaqmi 

Jerusaléntapis mushuqtana kamashaq. Saycho taqkuna kushishqami 
imayyaqpis kawayanqa. 

19Mushuq Jerusalénta rikar kikïpis kushikushaqmi. Kuyashqä runakuna 

saycho taykäyaqta rikar fiyupami kushikushaq. Saychöqa manami imaypis 
waqayanqanasu ni lakikuyanqanasu. 

20<<Wamrakunapis yuriyashqanpita juk ishkay junaqlata manami 

wanuyanqanasu. 

Awkinkunapis pasaypa awkinyäyashqanyaqmi kawayanqa. Pachak (100) 
watayuq wanuqkunapis maqtalaraq kaykar wanukuqnömi kayanqa. Pachak 
watamanpis manaraq char wanuqtaqa maldicionädu kashqantami niyanqa. 

21<<Wayinkunata sharkarkasirmi kuyashqä runakuna saycho täyanqa. 

Üvata plantakurmi wayuyninta mikur kawakuyanqa. 

22Wayita sharkasiyashqanchöpis manami juk runakunasu täyanqa, saypa 

trukanqa kikinkunami täyanqa. 

Üvata plantakuyashqantapis manami juk runakunasu palakur apakuyanqa, 
saypa trukanqa kikinkunami palakuyanqa. Jachakunanömi kuyashqä 
runakunapis aska wata kawayanqa. 

Arukuyashqanwan akrashqä runakuna kushishqami kawayanqa. 

23Walälaqa manami arukuyanqasu. Wamrankunapis manami 

wanuyanqanasu. Sayno kayanqa bendicionnïta chaskiq runakunapita miraq 
kayashpanmi. Paykunapita miraqkunapis saynölami bendicionnïta 
chaskiyanqa. 

24<<Manaraqpis manakayämaptinmi yanapaykäshaqna. Ruwakamayta 

manaraqpis ushayaptinmi paykunata awnishaq. 

25Uyshawan atuqpis talukashqami qewata mikuyanqa. Leonpis wäkanömi 

qewata mikunqa. Culebrami isanqa maldicionädu kar alpalata mikunqa. 
Sagrädu lömächo manami pipis mana alikunata ruranqanasu>>. TAYTA 

DIOSMI sayno nin. 

 

Isaías 66 
Tayta Diosta mana respitaqkuna imano kayänanpaq kashqanpis 

1 TAYTA DIOSMI nin: <<Jana pasaqa trönümi. Pasapis chakï jarukunanmi. 

Sayno kaykaptinqa ¿maychöraq wayita sharkasipämankiman? ¿Maychöraq 
jamaykunäpaq rurasipämankiman? 

2Kikïmi ciëlutapis pasatapis kamashkä. Kamash kaptïmi saykunapis kaykan. 

Noqa TAYTA DIOSMI sayno nï. <<Noqaqa humildikunata kuyaparmi yanapä. 
Paykuna jusalikurqa lakikuyanmi. Nishqäkunataqa mansapakuypami 
cumpliyan. 

3Wakin runakunami isanqa jusalikuyta mana kacharir kikin munayashqanno 

kawakuyan. Saymi noqapaq töruta rupasiyashqanpis runa mayinta 
wanusiyashqanno melanaypaq kaykan. Uyshata altarcho rupasiyashqanpis 
alquta pishtayashqannömi kaykan. Saki mikuy ofrendankunata 
apayämushqanpis kuchipa yawarninta jichapäyashqannömi kaykan. 

Adorayämashpan inciensuwan qoshnisiyashqanpis ïdulukunapaq 
qoshnisiyashqannömi kaykan. 

4Paykunataqa mansayashqan kaqkunawanmi castigashaq. Qayaykaptïpis 

manami contestayämashsu. Wilapaykaptïpis manami chaskikuyashsu. 
Saypa trukanqa rikaykaptïmi jusalikuyash. Mana munashqä kaqtami 
rurayashqapis>>. 

5 TAYTA DIOSTA wiyakuqkuna, kanan nishushqaykita shumaq tantiyakuyay. 

Paymi niyäshunki: <<Noqaman yärakayämashqaykipitami wakin marka 
mayikikuna chikiykäyäshunki. Saymi asipäyäshushpayki niyäshunki: 
<Kushish kawayashqaykita rikayänäpaq TAYTA DIOS mä kanan 
yanapäyäshunki>. Sayno nir manakaqman churayäshushqaykipita 
kikinkunami penqakush uysuräyanqa. 

6Contrayki kayashqanpitami paykunata castigashaq. Markapita y 

templupitapis say runakuna qayaräyashqan wiyakämunqami>>. 

Mushuq Jerusalén kananpaq nishqan 

7<<Qeshyaq warmi manaraqpis höranchömi qeshyakuskish. Nanaypis 

manaraq sariptinmi olqu wamrata elaqpita qeshyakuskish. 

8¿Pilaqa wiyashsuraq imaylapis sayno kashqanta? ¿Pilaqa rikashsuraq 

imaylapis sayno päsashqanta? ¿Juk junaqlacho runakuna miranmansuraq 
juk nación rikakushqanyaq? ¿Juk yuriylacho yuririnmansuraq juk nacionman 

juntaqpaq? Sayno kaptinpis Siónmi isanqa nanay sarirkushqan höra 
wamrankunata qeshyakurinqa. 

9Mirananpaq kamaykarqa ¿manasuraq qeshyakunanpaqpis yanapäshaq? 

Wamrayuq kayänanpaq kamaykarqa ¿wamra yurinanta michämansuraq? 
Noqa TAYTA DIOSNIKIMI sayno nï. 

10<<¡Jerusalénta kuyaqkuna, Jerusalénwan kushikuyay! 

¡Jerusalénpaq waqaqkuna, lapayki kushikuyay! 

11Jerusalénnami mamaykinöpis pachayki juntashqanyaq ali alilata 

qarashunkipaq. Wamra chuchur kushikushqannömi jawkala kawar 
kushikuyankipaq>>. 

12 TAYTA DIOSMI nin: <<Noqa yanapaptïmi Jerusaléncho maypis täkuypaq ali 

kaway kanqa. Maysay nacionkunami cargash mayunöraq riquëzankunata 
apayämunqa. Jerusalén marka mamaykino karmi ali alilata qarashushpayki 
marqarkushunkipaq. Melqayninman jamarkasirmi kuyashunkipaq. 

13Wawanta maman shoqaqnömi qamkunatapis Jerusaléncho 

shoqayäshayki>>. 

14Sayno kaykaqta rikayashpayki seqaypami kushikuyanki. Tamya wisan 

qewa loqlushqannöraqmi qamkunapis saycho täyashpayki sänu kawayanki. 
Sirviqninkunataqa TAYTA DIOS saycho yanapanqami. Chikiqninkunatami 
isanqa ajanashpan llëvasinqa. 

15<<Waruruykaq nina rurinchömi TAYTA DIOS shamunqa. Carrëtankunapis 

shukukuy wayranöraqmi shayämunqa. Sayno shamunqa fiyupa ajanashpan 
runakunata ninawan castigananpaqmi. 

16Ninawan y espädawan castigarmi lapan runakunata TAYTA DIOS juzganqa. 

Sayno castigaptinmi saysika runakuna wanuyanqa>>. 

17 TAYTA DIOSMI nin: <<Wakinnikiqa shumaq armakuskirmi ïdulukunata 

adorayänaykipaq yalinakurraq huertakunaman aywaykäyanki. Saynölami 
kuchi aysata, ukush aysata y mana mikuna uywapa aysantapis 
mikuykäyanki. Sayno kayashqaykipitami lapayki ushakäyankipaq. 

Karu nacionkunacho wilakuyänanpaq nishqan 

18<<Noqa musyämi imata rurayashqaykitapis y imata 

yarpaykäyashqaykitapis. Saymi tiempu chämunqana lapan nación runakuna 
ima idiömata parlayaptinpis juk pasaman shuntanäpaq. Paykuna 
shayämushpanmi munayyuq kashqäta rikayämanqa. 

19Munayyuq kashqäta rikayänanpaqmi saycho señalta rurashaq. 

<<Kawaykar quëdaqkunata juklä nacionkunamanmi kachashaq. Saymi 
chäyanqa Tarsisman, Libiaman y Ludman. Lud nacioncho taqkuna fiyupami 
yachayan flëchawan flëchayta. Saynöpis chäyanqa Tubalman y Javánman. 

Wakintanami kachashaq lamar kuchuncho kaykaq karu nacionkunamanpis. 
Say nacionkunacho taq runakuna imaypis manami wiyayashsu noqapita 
parlaqta ni rikayashsu munayyuq kashqäta. Say nacionkunachömi munayyuq 
kashqäta y salvakuq kashqäta wilakuyanqa. 

20<<Kachashqä runakunami noqapaq ofrendata apamuqno Israel 

mayinkunata maysaypita pushayämunqa. Saymi cawallunkunawan, 
carrëtankunawan, andankunawan, mulankunawan y camëllunkunawanpis 
shayämunqa. Sagrädu lömächo kaykaq Jerusalénmanmi chäsiyämunqa. 
Limpiu uyllukunawan saki mikuy ofrendata templüman apamuqnömi 
apayämunqa. Noqa TAYTA DIOSMI sayno nï. 

21<<Paykunapitami wakinta akrashaq cürakuna y levitakuna kayänanpaq. 

Noqa TAYTA DIOSMI sayno nï>>. 

Diosta adoraqkuna y contran sharkuqkuna imano kayänanpaq nishqan 

22Mastapis TAYTA DIOS ninmi: <<Jutikita aparäyänanpaqmi qamkunapita 

miraqkuna imayyaqpis kayanqa. Mushuq ciëluta y mushuq pasata kamaptï 
imayyaqpis kananpaq kashqannömi paykunapis mana ushakaypa kayanqa. 

23Cada lulu killa y cada jamay junaqmi lapan runakuna templüman shamur 

adorayämanqa. Noqa TAYTA DIOSMI sayno nï. 

24<<Templupita yarqurmi conträ sharkuq runakunapa ayan mashtaraykaqta 

rikayanqa. Say ayata mikuq kurukuna manami wanuyanqasu. Saynölami say 
ayakunata rupaq ninapis upinqasu. Pïmaypis sayta rikar mansariyanqami>>. 

Jeremías 
Jeremías 1 

1Kaychömi qelqaraykan Hilcíaspa surin Jeremías wilakushqan. Jeremíasqa 

cüra ayllumi karqan. Pay karqan Benjamín particho kaq Anatot markapitami. 

2Amónpa surin Josías chunka kimsa watana Judá nacionpa mandaqnin rey 

kaykaptinmi Jeremíasta TAYTA DIOS revelarqan wilakuyninta wilakunanpaq. 

3Saynölami Josíaspa surin Joacim Judá nacionpa mandaqnin rey kashqan 

wisanpis Jeremíasta Tayta Dios revelarqan. Saypitanami Josíaspa jukaq 
surin Sedequías chunka juk wata Judá nacionpa mandaqnin rey kashqan 
wisanpis aska kuti revelarqan. Say watami pisqa kaq killacho juklä nacionpita 
soldädukuna shamur rey Sedequíasta y Jerusaléncho taq runakunata prësu 
apakuyarqan. 

Wilakunanpaq Jeremíasta Tayta Dios revelashqan 

4 TAYTA DIOSMI nimarqan: 

5<<Mamaykipa pachancho manaraqpis kamarmi qamta reqirqä. Manaraqpis 

yuriptikimi qamta akrarqä maysay nación runakunapaq profëta 
kanaykipaq>>. 

6Sayno nimaptinmi nirqä: <<¡Ay, TAYTA DIOS! Noqaqa maqtalaraq karmi 

parlaytapis kamäpaküsu>>. 

7Sayno niptïpis TAYTA DIOS nimarqan: <<Ama sapakuysu maqtalaraq 

kashqaykiwan. Maysaymanpis kachashqäman aywarmi lapan nishqäta 
wilakunki. 

8Ima desgraciapitapis salvanäpaq qamwanmi kaykäshaq. Pitapis ama 

mansaysu>>. Saynömi TAYTA DIOS nimarqan. 

9Nirkurmi shimïta yataykamar TAYTA DIOS nimarqan: <<Noqami wilakuynïta 

shimikiman churashkä. 

10Kanan junaqmi qamta churaykä maysay markakunacho y nacionkunacho 

ima päsananpaq kashqantapis wilakunaykipaq. Wilakushqaykinölami wakin 
nacionkuna ushakäyanqa y wakin nacionkuna mas munayyuq 
rikakuyanqa>>. 

11Nirkurnami TAYTA DIOS tapumarqan: <<Jeremías, ¿imatataq rikaykanki?>> 

Saymi nirqä: <<Almendru jachapa rämantami, Taytay>>. 

12Niptïmi TAYTA DIOS nimarqan: <<Aw, almendru jachami kaykan. Saynölami 

noqapis alcäbu kaykäshaq imatapis wilakunaykipaq niptï wilakushqaykita 
cumplisinäpaq>>. 

13Yapaymi TAYTA DIOS nimarqan: <<Kananqa ¿imatataq rikaykanki?>> 

Saymi nirqä: <<Norti kaqlächo manka timpur püsaykaqtami rikaykä>>. 

14Niptïmi TAYTA DIOS nimarqan: <<Say rikashqaykinömi norti kaqläpita fiyupa 

mansariypaq nakaykuna kay nacioncho taq runakunaman shamunqa. 

15Noqa TAYTA DIOSMI nï: Norti kaqlä nacionkunacho taq runakunatami 

qayamushaq. Paykuna shamurmi Jerusalén yaykuna punkukunaman 
trönunkunata churayanqa. Atacayashpanmi marka murällata juchurasir 
yaykuyanqa. Saynölami Judá nacioncho kaykaq wakin markakunatapis 
atacayanqa. 

16<<Say markakunacho taq runakuna jusalikuyashqanpitami sayno 

castigashaq. Paykunaqa qonqaykamarmi juklä nación runakuna 
adorayashqan dioskunapaq inciensuwan qoshnisiyan. Saynöpis kikinkuna 
rurayashqan ïdulukunatami adorayan. 

Jeremías wilakunanpaq Tayta Dios nishqan 

17<<Jeremías, say runakunaman aywaykur lapan nishqäta mana mansariypa 

wilapay. Paykunataqa ama mansaysu. Mansaptikiqa paykunapa nawpancho 
mas peormi mansakäsishayki. 

18<<Qamta churaykä shumaq corralash markano, fiërru jorconno y bronciwan 

perqash murällano kay nacioncho kanaykipaqmi. Sayno kaykarqa mana 
mansariypa wilapanki Judá nacionpa mandaqnin reykunata, 
autoridäninkunata, cürankunata y lapan runakunatapis. 

19Noqami qamwan kaykäshaq ima peligrupitapis sapänäpaq. Saymi paykuna 

contrayki sharkurpis vinciyäshunkipaqsu. Noqa TAYTA DIOSMI sayno nï>>. 

 

Jeremías 2 
Egiptupita jorqamushqanta Israel runakunata Tayta Dios yarpäsishqan 

1 TAYTA DIOSMI nimarqan: 

2<<Jerusaléncho taq runakunaman aywar kayno nishqäta wilay: Jipash kar 

cäsukamashqaykita yarparaykämi. Say wisanmi sunyaq jirkapa y mikuy 
mana wayunan chakrapa purir qatirämarqayki. Sayraq casarash jipash 
runanta kuyaqnömi kuyamarqayki. 

3Say wisanqa munashqänömi kawarqayki. Punta poquq mikuy noqapaq 

kashqannömi qampis noqapaq karqayki. Mayqan nacionpis nakasishuptikiqa 
say nacionta fiyupami castigaq kä. Noqa TAYTA DIOSMI sayno nï>>. 

Israel runakunapa unay ayllunkuna jusalikuyashqan 

4Jacobpita miraq Israel runakuna, mayqan ayllu karpis TAYTA DIOS nishqanta 

lapayki shumaq wiyayämay. 

5TAYTA DIOS kaynömi nin: <<¿Imatataq mana alita rurashkä unay 

aylluykikuna mana cäsukayämänanpaq? Mana väliq dioskunata adorarmi 
kikinkunapis mana väliq rikakuyarqan. 

6Egiptupita jorqaykämuptïpis y sunyaq jirkapa pushaykämuptïpis paykunaqa 

manami munashqänösu kawayarqan. 

7Paykunatami maypis täkuy munay nacionman pushamurqä imayka 

wayuqtapis mikur kushish kawayänanpaq. Sayno kaptinpis jusalikuyman 
churakarmi nacionnïta impüruyäsiyarqan. Saynöpami nacionnï seqaypa 
melanaypaq rikakurqan. 

8<<Cürakunapis noqa munashqänöqa manami rurayansu. Leyta 

yachasiqkunapis manami cäsukayämansu. Reykunapis conträmi rikakuyan. 
Profëtakunapis mana väliq dioskunalaman yärakur Baalpa jutinchömi 
wilakuyan. 

9Saymi kananqa qamkunatapis, surikikunatapis y wilkaykikunatapis 

castigashayki. Noqa TAYTA DIOSMI sayno nï>>. 

Ïduluta adorar Israel runakuna imano kayashqanpis 

10<<Qamkuna kayashqaykino ¿maylachöqa runakuna kayansuraq? Inti 

jeqananlächo kaq islakunaman aywayay saycho taqkunata shumaq 
rikayämunaykipaq. Cedarlämanpis pilatapis kachakuyay saycho taq 
runakuna imano kayashqantapis musyamunanpaq. 

11Paykuna adorayashqan dioskuna mana rasunpaypa dios kaptinpis 

¿mayqan nacionlachöqa diosninkunata trukasishsuraq juk dioskunata 
adorayänanpaq? Kuyashqä runakunami isanqa munayyuq Diosnin 
kaykaptïpis mana väliq dioskunatana adoraykäyan>>. 

12 TAYTA DIOSMI nin: <<Qamkuna sayno kayashqaykipitami ciëlupis 

mansarin. Mana alikunata rurashqaykita rikarmi suksukyan. 

13Kuyashqä runakuna kayaptikipis jusaykikuna ishkaymi kaykan. Jukaq 

jusaykikuna kaykan noqata kachariykayämashqayki. Jukaqnami kaykan juk 
dioskunaman yärakuyashqayki. Saynöpami mana sakiq pukyuta kacharir 
shalacho pözuta ruraqno kaykäyanki. 

14<<Israel runa kaykarqa manami ashmaysu kaykäyanki ni ashmay 

kayänaykipaqsu yuriyashkanki. Sayno kaykäyaptikiqa ¿imanirtaq juklä 
runakuna shamur imaykaykikunatapis apakur nakasiyäshunki? 

15Qamkunamanqa leonnöraq qapararmi chikishuqnikikuna yaykayämush. 

Intëru nacionnikicho markaykikunatapis raqälatanami kachaykuyash. 
Markaykikunata rupasiyaptin manami pipis saycho tannasu. 

16Menfis soldädukuna y Tafnes soldädukunapis Egiptupita shamurmi 

pasaypa vinciyäshushkanki. 

17Qamkunata sayno päsayäshushkanki pusharaykaptïpis noqa TAYTA 

DIOSNIKITA kachariyämashqaykipitami. 

18<<Kananqa ¿imatataq jorquyanki Egiptuman aywar Nilo mayupita yakuta 

upuyashqaykiwan? ¿Imatataq jorquyanki Asiriaman aywar Éufrates mayu 
yakuta upuyashqaykiwan? 

19Qamkunaqa mana cäsukamaypa jusalikuyashqaykipitami castïguta 

chaskiyankipaq. Say hörami tantiyayankipaq noqata qonqaykamar 
mana mansapakayämashqaykipita desgracia päsayäshushqaykita. Lapanta 
mandaq TAYTA DIOS karmi sayno nï. 

20<<Unaypita pasami qamkunaqa makïpita yarqukur munayashqaykita 

ruraykäyanki. 

Adoramaytapis manami munayankinasu. Sayno karmi maysay lömakunacho 
y copösu jachakunapa chakinkunachöpis jukwan jukwan kakuq warmino juk 
dioskunata adoraykäyanki. 

21<<Qamkunataqa alinnin kaq üvata akraykur plantaqnömi plantashkä. 

Sayno ruraykaptïqa ¿imanöpataq mana ali üvano tikrayashkanki? 

22Lijyawan mayjina maylakurpis y maysika jabonwan armakurpis 

jusaykikunata manami maylayankisu. Noqa TAYTA DIOSMI sayno nï. 

23<<Baal dioskunata adoraykarqa ¿imanöpataq niyankiman jusaynaq 

kashqaykita? Sayno nir lutanta niyashqaykita tantiyayänaykipaq raqracho 
ïdulukunata adorayashqaykita yarpäyay. 

Ïdulukunata adorayänaykipaqqa imayka calintash camëllu cörrikachaqnömi 
kaykäyanki. 

24Sunyaq jirkalacho täkuq calintash ashnu orqu ashnupa asyayninta mayar 

cörrikachaqnömi kaykäyanki. Say ashnuta ¿piraq sapanman? Calintaykaq 
ashnuta orqu ashnu tarishqannömi qamkunatapis juk dioskunata 
adoraykäyaqta pipis tariyäshunki. 

25¡Imayyaqraq lanqikikunapis ushakash say dioskunapa qepanta 

cörriykäyanki! 

¡Imayyaqraq kunkaykikunapis ankakash say dioskunata qatiraykäyanki! 
Sayno tapuptïpis qamkuna niyämanki: <Alfin imanäshaqtaq. Noqakunaqa 
jäpa dioskunatami fiyupa kuyayä. Imano karpis paykunatachir sirviyäshaq>. 

26<<Taripaykuptin suwa runa penqakushqannömi qamkunapis mana 

cäsukuq kayashqaykipita penqakuyankipaq. Saynölami penqakuyanqa 
mandaqniki reykunapis, autoridänikikunapis, cüraykikunapis y lula 
profëtaykikunapis. 

27Qamkunaqa qerupita rurash ïdulukunatami <taytalä> niyanki. Saynölami 

rumipita rurash ïdulukunatapis <mamalä> niyanki. Noqataqa manami 
imapaqpis cuentayämankinasu. Ima nakaychöpis karmi isanqa 
<¡salvaykalämay, Taytay!> niyämanki. 

28Desgracia päsayäshuptiki ¿imanirtaq rurashqayki diosnikikunata 

manakuyankisu? ¿Imanirtaq saykuna yanapäyäshunkisu? Judá runakuna, 
markaykikuna aska kayashqannömi rurayashqayki diosnikikunapis aska 
kaykäyan. 

29<<Noqa TAYTA DIOSMI nï: Manami noqasu qamkunapa contrayki 

sharkushkä, sinöqa qamkunami conträ sharkuyashkanki. Sayno kaykaptinqa 
¿imanirtaq conträ parlaykäyanki? 

30Surikikunata castigaptïpis manami wanakuyansu. Kachamushqä 

profëtakunatapis leonnöraq atacarmi espädawan wanusiyashkanki. 

31<<¡Israel runakuna, shumaq tantiyakuyay noqa TAYTA DIOS imata 

nishqätapis! Qamkunapaqqa ¿sunyaq jirkanöku kashkä? ¿Yanawyaykaq 
sakaynöku kashkä? Lapanchöpis yanapaykaptïqa ¿imanirtaq 
witikuykäyanki? ¿Imanirtaq niyämanki manana yärakayämänaykipaq 
kashqanta? 

32Adornunkunata ¿jipash qonqaykunmansuraq? Majasakashqan höra 

jatikushqan mödananta ¿qonqaykunmansuraq? Qamkunami isanqa 
qonqaykayämashkanki. 

33<<Waynäkuyänaykipaqqa cösami yarpachakuyanki. Mañösa 

warmikunapis qamkunapitami yachakuyash. 

34Jusaynaq pobrikunata wanusiyaptikimi mödanaykikunapis yawarlana 

kaykan. Mana jusalikuykäyaptinmi say runakunata wanusiyashkanki. 

35Sayno ruraykarpis kaynömi nikäyanki: <Noqakunaqa jusaynaqmi kaykäyä. 

Tayta Diospis noqakunawan manami rabyashsu kaykan>. Sayno niyaptikipis 
lapan jusaykikunapitami juzgayäshayki. 

36<<¿Imanirtaq mana yarpachakuypa jäpa nacionkunaman lutala 

laqakäyanki? Say nacionkunamanqa walälami yärakuykäyanki. 

Asiria nación desairiyäshushqaykinölami Egipto nacionpis 
desairiyäshunkipaq. 

37Egiptuman yärakuyashqaykipitami fiyupa pësakuyanki. Yärakuyashqayki 

nacionkunata kachariykush kaptïmi say nacionkunaman waläla 
yärakuyanki>>. 

 

Jeremías 3 
Jukwan jukwan kakuq warmino Jerusalén runakuna kayashqan 

1 TAYTA DIOSMI nin: <<Pï runapis warminwan rakikaskiptin say warmi juk 

runawan kamakaptinqa ¿punta kaq runan yapay 
shuntanmansuraq? ¡Manami! ¡Sayno ruraptinqa lapan nacionmi penqaycho 
kanqa! Jerusalén runakuna, qamkunapis jukwan jukwan kakuq warmino 

karmi juk dioskunata adoraykäyanki. ¿Sayno kaykarku mana penqakuypa 
noqaman kutimuyta yarpaykäyanki? 

2<<Jirkakunata maski rikayay. Mayqanläpa rikayaptikipis say jirkakunacho 

juk dioskunatami adoraykäyanki. Qamkunaqa sunyaq jirkacho kaykaq 
mañösa warminömi kaykäyanki. Nänipa puriq mayqan maqtawanpis 
kakunanpaq say warmi listu kashqannömi qamkunapis mayqan diostapis 
adorayänaykipaq listu kaykäyanki. Juk dioskunata adorar y luta jusalikurmi 
nacionnikitapis qanratäyashkanki. 

3Sayno kayashqaykipitami tamya killa wisanpis ni jachakuna tuktunan 

wisanpis manana tamyamushnasu. <<Pïmaywanpis kakuq warmi 
penqayniynaq kashqannömi qamkunapis kaykäyanki. 

4Kananqa cäraykikunapis kanran niyämänaykipaq: <Qamqa papänïmi kanki. 

Wamra kayashqäpita pasami yanapämaqnï kashkanki. 

5Amana noqakunawan rabyakuynasu. Saypa trukanqa 

perdonaykayämayna>. Sayno nir manakayämashpaykipis jinalami 
qamkunaqa mana alikunata ruraykäyanki>>. 

Israel nación kashqanno Judá nacionpis kashqan 

6Josías mandaq rey kaykashqan wisanmi TAYTA DIOS nimarqan: 

<<¿Rikashkankiku mana wiyakuq Israel nación imata rurashqantapis? Lapan 
lömakunacho y rämasapa jachakunapa chakinkunachöpis noqata 
kacharimarmi juk dioskunata adorash. Sayno rurarmi runanta qanrataq 
warmino kaykan. 

7<<Sayno ruraptinpis yarparqä jusalikush karpis noqaman kutimunanpaq 

kashqantami. Say kaqqa manami kutimushsu. Saytami rikash mana wiyakuq 
nanan Judápis. 

8<<Noqawan kaykar jukwan jukwan imaypis kakushqanpitami Israelta 

qarqushkä. Saytapis Israelpa mana wiyakuq nanan Judá rikashqami. 
Rikaykarpis Judáqa mana mansariypami paypis mañösa warmino 
pïmaywanpis kakush. 

9Saymi rumipita y qerupita rurash ïdulukunata mana penqakuypa adorash. 

Sayno rurashqanpitami Judá nacionpis seqaypa qanratakash kaykan. 

10Noqaman kutimurpis janan shonqulami adoraman. Noqa TAYTA 

DIOSMI sayno nï>>. 

Israel nación runakuna Tayta Diosman kutiyänanpaq wilakushqan 

11 TAYTA DIOSMI nimarqan: <<Mana wiyakuq Israel runakunapitapis mas 

peormi Judá runakuna kaykäyan. 

12Norti kaqläpa rikärir Israel nación runakunata niy: <<TAYTA DIOSMI nin: 

<¡Mana wiyakuq Israel runakuna, noqaman kutikayämuy! Kutikayämuptikiqa 

kushishqami chaskishayki. Kuyapäkuq karmi mayjina rabyash karpis 
perdonashayki. 

13Isanqa wiyakamayta mana munar jusayuq kayashqaykita tantiyakuyay. Juk 

warmi adulteriucho kashqannömi qamkunaqa rämasapa jachakunapa 
chakincho juk dioskunata adoraykäyanki. Noqa TAYTA DIOSMI sayno nï> >>. 

14 TAYTA DIOSMI nin: <<Mana wiyakuq wamräkuna, noqaman kutikayämuy. 

Qamkunaqa noqapami kayanki. Kutikayämuptikiqa cada markapita jukta y 
cada ayllupita ishkaytami Sióncho täyänaykipaq churayäshayki. 

15Saychömi rey kananpaq shonqüpaqno kawaqkunata churapäyäshayki. 

Paykunami tantiyakuq y yachaq kayashpan shumaq mandayäshunki>>. 

16 TAYTA DIOSMI nin: <<Saycho täyaptiki surikikunapis askamanmi 

mirayanqa. Saycho Pactu Babul mana kaptinpis say babulpaq manami pipis 
parlanqanasu ni watukanqanasu. Ni juk babulta rurananpaqpis manami 
yarpanqanasu. 

17Say wisanmi Jerusalénta niyanqa TAYTA DIOSPA trönun kashqanta. 

<<Jerusalénmanmi maysay nacionpitapis runakuna shayämunqa 
adorayämänanpaq. Mananami shonqun munashqanno jusalikur 
puriyanqanasu. 

18<<Say wisanmi Israel runakunawan Judá runakuna norti kaqlä nacioncho 

taykäyashqanpita kutiyämunqa. Ishkan shuntakaykurmi unay ayllunkunata 
qoykushqä nacioncho täyanqa. 

19<<Israel runakuna, qamkunataqa surïtanömi imaypis rikayta munarqä. 

Nacionniki maysay nacionpitapis mas ali kanantami munarqä. <¡Papä!> 
niyämänaykipaq kashqantami noqa yarparqä. Yarparqä imaypis mana 
kachariyämänaykipaq kashqantami. 

20Sayno kuyaykaptïpis kachariykayämashkankimi. Runanta kacharir juk 

runawan aywakuq warminömi juk dioskunatana adorayashkanki. 
Noqa TAYTA DIOSMI sayno nï. 

21<<¡Sunyaq jirkakunacho qaparäyämushqanmi wiyakaykämun! Saychömi 

Israel runakuna waqayashpan pilapis kuyapaykunanpaq manakuykäyan. 
Paykunaqa sayno kaykäyan TAYTA DIOSNIN kaykaptï mana cäsukamaypa 
jusalikuyashqanpitami. 

22<<Mana wiyakuq surïkuna, ¡noqaman kutikayämuy! Kutikayämuptikiqa 

mana wiyakuq kayashqaykipita perdonayäshaykimi. <<Say wisanmi Israel 
runakuna niyämanqa: <Noqakunaqa qammanmi kutikayämü, Taytay. 
Noqakunapaqa qammi Tayta Diosnïkuna kanki. 

23Walälami lömakunacho kaykaq altarkunaman juk dioskunata manakuq 

aywayashkä. Walälami puntakunachöpis say dioskunapaq fiestata 
rurayashkä. TAYTA DIOSNILÄ, qamlami salvayämanki. 

24Mana väliq ïdulukunata penqaypaq adorayashqäpitami imaykäkunapis 

ushakäyash. Saymi wamralaraq kaykäyaptï mamä taytä ashmakuyashqan 
uyshankuna, wäkankuna y warmi olqu surinkunapis ushakäkuyash. 

25Unay ayllükunapis y kikïkunapis maqta kayashqäpita pasami jusalikur 

qamta rabyanäsiyashkä. Sayno kayashqäpitami pasaypa penqakush 
uysuraykäyä> >>. 

 

Jeremías 4 

1Sayno nir manakuyaptinmi TAYTA DIOS ninqa: <<Israel runakuna, noqaman 

kutimuyta munarqa jusalikuyta kachariyay. Ïduluykikunata jitarir noqa 
munashqäno kawayay. 

2Sirviyämänaykipaq lapan shonquykiwan promitiyämaptikiqa maysay 

nacionkunapaqmi bendición kayankipaq. Saynöpami maysaychöpis 
runakuna alabayämanqa>>. 

3Jerusalén runakunata y Judá runakunatami TAYTA DIOS nin: <<Purun 

chakrata kichaqno shonquykikunata kichapäyämay. Mana kichapäyämarqa 
kasha chakralaman muruqnömi kaykäyanki. 

4 Pactu rurashqansita cumpliyänaykipaq shonquykikunata señalakuyay. 

Sayno mana rurayaptikiqa fiyupami rabyakurkushaq. Rabyakurkuptïqa 
manami imanöpapis päsasiyta kamäpakuyankipaqsu>>. 

Judá nación runakunata castigananpaq Tayta Dios nishqan 

5<<Jerusaléncho y Judácho taqkunata wilay: <¡Atacayäshunaykipaq 

shayämuptin cornëtata tukayay! 

¡Corralash markakunaman jukla amparakuyänanpaq qayakuyay! 

6Noqaqa nortiläpitami soldädukunata kachamushaq atacayäshunaykipaq. 

¡Runakuna Siónman qeshpir amparakuyänanpaq bandërata jawiyay! 

¡Jukla qeshpiyay! 

7<< <Maysay nacionkunata ushakäsiqmi aska soldädukuna shamuykäyan. 

Malaqash león muntipita yarqamuqnömi yarqaykäyämun. 
Wanusiyäshuptikimi markaykikunapis raqälana rikakuyanqa. 

8Sayno päsashunaykipaq kaykaptinqa lakikuyashpayki qachqa 

mödanakunata jatikuyay. Pasaypa nanäsikur waqayashpayki qaparäyay. 
Pasaypa rabyashqätaqa manami imanöpapis päsasiyankipaqsu> >>. 

9 TAYTA DIOSMI nin: <<Say junaq chämuptinqa reypis autoridäkunapis 

mansariylawanmi suksukyäyanqa. Saynölami cürakunapis y lula 
profëtakunapis fiyupa mansariyashpan jupaylashno rikakuyanqa>>. 

10Tayta Dios sayno nimaptinmi nirqä: <<¡Ay TAYTA DIOS! ¿Imanirtaq 

Jerusalén runakunata lulapashkanki? ¿Imanirtaq profëtakunata kacharqayki 
Jerusalén runakunata imapis mana päsananpaq kashqanta 
wilakuyänanpaq? Sayno wilakuyaptinpis kananqa kunkankunaman cuchillun 
churashnömi kaykäyan>>. 

11Tayta Diosmi nimarqan: <<Say wisanmi Jerusalén runakunata wilayanqa 

sunyaq saki jirkapita akaq wayrata wayraykäsimushqäta. Say wayraqa 
manami trïguta pürananpaqnösu kanqa, 

12sinöqa shukukuy wayrami kanqa. Say wayrataqa kikïmi wayräsimushaq. 

Saywanmi Jerusalén runakunata fiyupa castigashaq>>. 

13Sayta rikarmi Jerusalén runakuna niyanqa: <<¡Chikimaqninsikunaqa 

yanawyaykaq pukutaynöraqmi shamuykäyan! 

¡Guërra carrëtankunapis shukukuy wayranöraqmi shamuykäyan! 

¡Cawallunkunapis anka aywashqanpitapis mas shiwyaraylami 
cörriykäyämun! 

¡Kananchi kananlaqa! 

¡Manami imanöpa qeshpiytapis kamäpakunsinasu!>> 

14Jerusalén runakuna, salvakuyänaykipaq jusalikuyta wanakur 

shonquykikunata maylayay. 

¡Imayyaqraq jusalikuylapaq yarpachakuykäyanki! 

15Dan markapita pasa y Efraín jalqakunapita pasami desgracia 

chämunanpaq kaqta wilakaykäyämun. 

16Sayno kaptinqa Jerusaléncho taqkunata y cercan nacionkunacho 

taqkunatapis wilayay karu nacionpita chikiqninkuna shamuykäyashqanta. 
Say chikiqninkunaqa Judá nacionman yaykur atacayänanpaqmi büllata rurar 
shamuykäyan. 

17Jerusalénman chaykurmi corralaypa sapaskiyanqa. Chakrata shumaq 

saparaq qenchanömi saparäyanqa. 

Akrashqä runakunata sayno päsanqa conträ rikakuyashqanpitami. 
Noqa TAYTA DIOSMI sayno nï. 

18Judá runakuna, mana cäsukuypa lutanta rurayashqaykipitami saynöqa 

päsayäshunkipaq. Sayno päsayäshuptiki fiyupa lakikur shonquykikunapis 
nananqaraqmi. 

Jeremías fiyupa lakikushqan 

19¡Ay shonqulaw shonqu! 

¡Lakikuptï shonqü sapakayparaqmi nanaykun! 

¡Manami upälakuytapis kamäpaküsu! Pelyapaq cornëta waqamuqtami 
wiyashkä. Soldädukuna shamur büllata ruraykäyaqtami wiyashkä. 

20Yaparir yaparir desgracia päsamaptinsimi intëru nacionninsi ushakaykan. 

Posädakunansi toldunsikunatapis wayinsikunatapis elaqpitami 
ushakäsiyash. 

21Guërracho cornëta waqamuqta ¡imayyaqraq wiyaykäshaq! 

Atacamaqninsi soldädukuna bandëran aptash shamuykäyaqta ¡imayyaqraq 
rikaykäshaq! 

22 TAYTA DIOSMI nin: <<Akrashqä runakunaqa mana tantiyakuq karmi 

nishqäta tantiyayansu. Paykunaqa mana tantiyakuq yarpayniynaq upa 
aywash wamranömi kaykäyan. 

Alitaqa manami imaypis rurayansu. Mana alita rurayänanpaqmi isanqa 
juiciunkunapis kan>>. 

Desgracia shamuykaqta revelacioncho Jeremías rikashqan 

23Pasaypa ushakashta y sunyaraykaqtami kay nacionta revelacioncho 

rikashkä. Jana pasachöpis manami ima asikyaypis kashsu. 

24Jirkakunatapis suksukyaykaqtami rikashkä. Lömakunatapis sinigano 

suksuykaqtami rikayashkä. 

25Rikachakur manami pï runatapis rikashkäsu. Pishqukunapis lapanmi 

aywakuyash. 

26Saynölami rikashkä ali wayuq chakrakunachöpis polvulana tumaykaqta. 

Lapan markakunatapis sunyaraykaqlatami rikashkä. TAYTA DIOS fiyupa 
rabyakurmi lapantapis sayno ushakäsish. 

27 TAYTA DIOSMI nin: <<Intëru kay nacioncho runakunata castigarpis manami 

lapan naciontaqa ushakäsishaqsu. 

28Ushakäsinäpaq nishqätaqa cumplishaqmi. Ushakäsiptïqa kay pasapis 

fiyupami lakikunqa. Jana pasapis sakaymi rikakunqa. 

29<<Cawallunkuna loqash soldädukuna patatarraq shamuykäyaqta wiyar 

lapanmi qeshpiyanqa. Flëchan aptash shamuykäyaqta rikar lapanmi 
markapita qeshpir aywakuyanqa. Shatakuna y muntikuna rurinmanmi 
pakakuyanqa. Qaqa chawpinkunamanmi qeshpir wisakurkuyanqa. Lapan 
markakuna sunyaq quëdaptinmi pipis saycho tanqanasu. 

30<<Sayno kananpaq kaykaptinqa ¿imatataq ruraykanki, Jerusalén? 

¿Imapaqnataq puka mödanatapis jatikunki? ¿Imapaqnataq qori alhäjatapis 
churakunki? ¿Imapaqnataq nawikitapis pintakunki? Kuyaylapaq 
kashqaykipis walälami. Kuyashqayki runakunapis lapanmi melanäyäshunki. 
Paykunaqa wanunaykitami munaykäyan. 

31<<Qechpa wawanta qeshyakushpan qaparaqno qaparaykaqtami wiyaykä. 

Siónmi sayno qaparaykan. Makilan soqpash qapararmi nin: <¡Kaychi 
kaylaqa! ¡Kananlapaqnachir karqäpis! 

¡Wanusikuqkunami wanusiyämanqa!> >> 

 

Jeremías 5 
Jerusalén runakuna jusalikuyashqan 

1Tayta Diosmi nin: <<Jerusalén cällikunapa puriyashpayki shumaq 

rikachakuyay. Intëru pläzakunachöpis shumaq ashiyay. Saycho mä 
¿tariyankikush juklaylatapis ali ruraq runata y rasun kaqlata parlaqta? 
Juklaylatapis tariyaptikiqa Jerusaléncho taqkunata perdonashaqmi. 

2Say runakunaqa jutïcho jurarpis janan shonqulami jurayan>>. 

3 TAYTA DIOS, qamqa munanki runakuna promitiyäshushqaykinöla imaypis 

cäsuyäshunaykitami. Jerusalén runakunaqa corrigir astaptikipis manami 
wiyakuyäshunkisu. Castigaptikipis manami cäsukuyäshunkisu. Paykunapa 
shonqunkunapis ruminömi kaykan. Mana wanakuypami jusalikuyanpis. 

4Saymi nirqä: <<Mana yachaq runakunalami lutantaqa rurayan. TAYTA 

DIOSPA yachasikuyninta mana musyarmi pay munashqanno kawayansu. 

5Rïcu runakunami isanqa TAYTA DIOSPA näninta reqir pay munashqanno 

kawayan>>. Sayno yarparmi aywarqä rïcu runakuna kaqman Tayta Dios 
munashqanno kawayashqanta o mana kawayashqantapis musyamunäpaq. 
Paykunawan parlarmi tantiyarqä rïcu runakunapis Tayta Dios munashqanno 
mana kawayashqanta. 

6<<Sayno kayaptinmi muntipita yarqamuq leonno paykunata wanusiyanqa. 

Sunyaq jirkapita shamuq löbunömi rachir ushayanqa. Marka 
nawpankunachöpis wanusiyänanpaq tigrikunanömi shuyaraykäyanqa. 
Markapita yarquq kaqtaqa pitapis wanusiyanqami. Sayno päsanqa yaparir 
yaparir mana cäsukuypa jusalikuyashqanpitami>>. 

7Tayta Diosmi nin: <<Israel runakuna, sayno kayashqaykipita manami 

perdonayäshaykisu. Qamkunaqa kacharimar mana rasunpaypa kaq 
dioskunapa jutinchömi juraykäyanki. Lapan nistäyashqaykitapis 
kamaripaykaptïmi juk warmi runanta kachariqno qamkunapis 
kachariyämashkanki. Prostitüta warmikunapa wayinman aywaq 
runakunanömi qamkunapis tröpanpa tröpanpa juk dioskunata adoraq 
aywaykäyanki. 

8Saynöpis yëwata wera cawallu qatiraqnömi runa mayikipa warminta 

qatiraykäyanki. 

9Say niraq runakunataqa mana kuyapaypami castigashaq. 

10<<Jerusalén runakuna üva chakrä kash karpis kananqa manami 

chakränasu kaykäyan. Sayno kaykaptinqa contrankuna shayämur corral 
jananpa yaykuykur üva chakräta ushakäsiyäsun. 

Üva rämakunata walluyäsun. Isanqa lapanta ama ushayäsunsu. 

11Israel runakuna y Judá runakuna yapay yapay promitiykäyämarpis manami 

cumpliyansu. Noqa TAYTA DIOSMI sayno nï. 

12<<Jerusalén runakunaqa manakaqman churamarmi nikäyan: <Tayta Dios 

manami kansu. Ima desgraciapis manami päsamäshunsu. Manami kanqasu 
guërrapis ni muchuypis. 

13Tayta Diospa profëtankuna wilakuyashqanpis wayrano päsaqlami kaykan. 

Paykunataqa manami pipis kachamushsu. Castïgu shamunanpaq 
wilakuyashqanpis kikinkunapaq kasun> >>. 

14Saymi lapanta mandaq TAYTA DIOS nimash: <<Sayno niyashqanpitami 

jutïcho wilakushqayki ninano kanqa. Say runakunanami yantano kayanqa. 
Nina rupaptin yanta ushakashqannömi paykunapis ushakäyanqa. 

15Israel runakuna, qamkunata atacayäshunaykipaqmi karu nación 

runakunata pushamushaq. Say runakunaqa unaypita pasa fiyupa kalpayuqmi 
kaykäyan. Paykunapa parlakuyninta mana tantiyarmi imata niyashqantapis 
tantiyayankipaqsu. 

16Paykunaqa lapanpis geniulantaqmi kaykäyan. Pitapis flëcharqa 

wanurasiyanmi. 

17Lapan mikuynikikunatapis ushakurkuyanqami. Surikikunatapis warmita y 

olqutapis wanusiyanqami. Uyshaykikunata, wäkaykikunata, üvaykikunata y 
hïgusnikikunatapis ushakurkuyanqami. Yärakuyashqayki ali sigurash 
markakunatapis ushakäsiyanqami>>. 

18 TAYTA DIOS nimarqan: <<Sayno castigarpis manami lapaykitasu 

ushakäsiyäshayki. 

19Desgracia päsaptinmi runakuna tapuyäshunki imanir Diosnin kaykar sayno 

rurashqäta. Sayno tapuyäshuptiki kayno ninki: <Qamkunaqa Tayta Diosta 
qonqaykurmi juklä nacionkunapa diosninkunata nacionnikicho 
adorayashkanki. Saypitami qamkunapis juklä nación runakunata jäpa 
nacioncho sirviyankipaq> >>. 

Castïgu shamunanpaq wilakushqan 

20Tayta Diosmi nin: <<Jacobpita miraq Israel runakuna y Judá runakuna, 

wilakushqäta wiyayämay. 

21Nawiyuq kaykarpis mana rikaq, rinriyuq kaykarpis mana wiyaq, mana 

tantiyakuq upa runakuna, wiyayämay. 

22Noqa TAYTA DIOSMI nï: Lamar yaku kuchunpita masta mana püsananpaqmi 

aqushata churapashkä. Saymi wayrawan mayjina pulchaqyarpis püsansu. 
Lamarpis cäsukaykämaptinqa ¿imanirtaq qamkunaqa cäsukayämankisu? 
Castigakuq kashqäta musyaykarqa 
¿imanirtaq mansapakamashpayki nawpächo suksukyäyankisu? 

23<<Qamkunaqa ishkay cära y mana wiyakuq karmi kachariykayämashkanki. 

24Shonqulaykikunachöpis manami 

yarpachakuyankisu NOQATA mansapakayämänaykipaqqa. Manami 
tantiyayankisu mikuyniki ali qeshpinanpaq punta kaq tamyata y qepa kaq 
tamyatapis noqaraq tamyasimushqäta. Saynöpis manami tantiyayankisu 
mikuynikikunata shuntayänaykipaqpis noqaraq usyäsimushqäta. 

25Saymi kananqa kikikikunapa jusaykipita tamyasimushaqnasu. 

Ali kaqkunata tariyänaykipaq kaqtapis manami tariyankinasu. 

26<<Qamkuna kaqchöqa yaqa runakunami kaykäyan. Say yaqa runakunaqa 

chankishta sariyänanpaq shuyaraqnömi runa mayinkunata engañayänanpaq 
shuyaraykäyan. 

27Jaulacho chankishkuna aska kayashqannömi wayinkunachöpis 

suwakuyashqankuna aska kaykan. Saynöpa rïcuyarmi paykunaqa munayyuq 
rikakuyash. 

28Ali alita mikurmi weray weray kaykäyan. Mana wanakuypami lutankunata 

ruraykäyan. Waksakuna quejakuyaptinpis manami favornin sharkuyansu. 
Nakaykaqta rikaykarpis manami yanapäyansu. 

29<<Noqa TAYTA DIOSMI nï: Say niraq runakunataqa mana kuyapaypami 

castigashaq. Rabyanäsiyämashqanman tupumi castigashaq. 

30Paykunaqa fiyupa mansariypaq mana alikunatami kay nacioncho 

ruraykäyan. 

31Profëtakunapis lulakuykäyanmi. Cürakunapis shonqunkuna 

yarpashlantami yachaykäsiyan. Sayno kayaptinpis qamkunataqa manami 
imapis qokuyäshunkisu. Saypa trukanqa paykuna sayno kanantami 
munaykäyanki. Ushakäyänayki junaq chämuptin ¿imanöparaq 
salvakuyanki?>> 

 

Jeremías 6 
Jerusalénta atacayänanpaq wilakushqan 

1¡Benjamín trïbu runakuna, Jerusalénpita qeshpir aywakuyay! 

¡Tecoacho cornëtata tukayay! 

¡Bet-haquerem puntacho qoshnita rurayay! 

¡Nortipita fiyupa mansariypaq castïgu chämunanpaqnami kaykan! 

2<<Siónta ushakäsinäpaqnami kaykä. 

3Saymi uysha misiqkuna uyshankunata qatiqno soldädunkunata pushash 

Jerusalénman reykuna chäyämunqa. Uysha misiqkuna uyshankunawan 
posädakuqnömi marka waqtankunapa tumaypa posädakuyanqa. Nirkurmi 
qewata uyshakuna ushaqno markata chipyaq ushakäsiyanqa. 

4<<Say reykunami wilanakur niyanqa: <¡Shumaq kamarikushun Jerusalén 

runakunata atacanansipaq! 

¡Pulan junaq yaykapaykushun! 

¡Isanqa pasapis tardiyaykannami! 

¡Lantuypis päsaykannami! 

5¡Sayno kaykaptinqa sakaypana yaykapaykushun! 

¡Lapan palaciunkunatapis juchusishun!> >> 

6Say reykunatami lapanta mandaq TAYTA DIOS nin: <<¡Jerusalén punkuta 

pakiyänaykipaq qerukunata mutuyay! 

¡Murällan waqtankunaman wisar yaykuyänaykipaq alpata qotuyay! Say 
markacho kaykaq runakunataqa castigashaqmi. Saychöqa pasaypa fiyu 
runakunami kaykäyan. 

7Pukyucho yaku imaypis mana ushakashqannömi Jerusaléncho lutan 

ruraykuna imaypis ushakansu. Pïmaypis yaqa karmi wanusinakuyparaq 
maqanakuyan. Runakuna nakasinakuykaqta y chikinakuykaqtami imaypis 
rikaykä. 

8Jerusalén runakuna, imano kawayashqaykitapis shumaq tantiyakuyay. 

Mana tantiyakuyaptikiqa kachariykuyäshaykimi. Täyashqayki naciontapis 
sunyaqmanmi tikrasishaq>>. 

9Lapanta mandaq TAYTA DIOSMI nin: <<Jerusaléncho quëdaq kaq 

runakunataqa chikiqninkuna kuchu kuchumi ashiyanqa. 

Üvata palar kuti kutiykur ashiqnömi prësu sariyänanpaq ashiyanqa>>. 

10Saymi Tayta Diosta nirqä: <<¿Pitaraq wilapäshaq? ¿Pitaraq anyapäshaq? 

¿Piraq wiyamanqa? Say runakunaqa rinrinkuna sapakashnömi kaykäyan. 
Wilakuynikita wiyarpis asikuyanmi. Imata nishqaykitapis manami wiyayta 
munayansu. 

11Saymi qam rabyash kashqaykino noqapis rabyash kaykä. 

Rabyashqaykitaqa manami amuräkümansu>>. Tayta Diosmi nimarqan: 
<<Rabyash castiganäpaq kaqta cällikunacho kaykaq wamrakunatapis y 
tröpanpa puriykaq maqtakunatapis wilay. Warmitapis, runatapis, awkintapis, 
chakwantapis mana kuyapaypami prësu apakuyanqa. 

12Runakunapa chakrankunapis, wayinkunapis y warminkunapis jukpanami 

kayanqa. Kay nacioncho taq runakunataqa noqami castigashaq. Noqa TAYTA 

DIOSMI sayno nï. 

Profëtapis cürapis jusalikuyashqan 

13<<Paykunaqa lapanpis yarpaykäyan suwakuypa imatapis tariyänanpaqmi. 

Profëtakunapis cürakunapis engañakuqlami kaykäyan. 

14Paykunaqa kuyashqä runakuna däñakush japuy kaykäyaptinpis janalanpa 

jampiqnölami kaykäyan. Castïgu kananpaq kaykaptinpis <manami ima 
castïgupis kanqasu> niyanmi. 

15Melanaypaq jusalikurpis manami penqakuyansu. Manami penqakuytapis 

yachayansu. Sayno kayashqanpita castigaptïmi wakin runakunawan iwal 
wanuyanqa. Noqa TAYTA DIOSMI sayno nï>>. 

Akrashqan runakuna Tayta Diosta mana cäsukuyashqan 

16 TAYTA DIOSMI nin: <<Tinkuq nänikunacho ichiykur tapukuyay mayqan näni 

mas unay kashqanta y ali kawayman chäsiq kashqanta. Say ali kaq nänipana 
aywayay. Saynöpami jamayta tariyankipaq>>. Tayta Dios sayno niptinpis 
runakunaqa niyan: <<¡Manami say nänipa aywayäshaqsu!>> 

17Saymi rikachakuqkunata churashpan runakunata Tayta Dios nin: 

<<¡Rikachakuqkuna cornëtata tukayämushqanta maya mayala kaykäyay!>> 
Sayno niptinpis runakunaqa niyan: <<Manami wiyaytapis munayäsu>>. 

Jerusalén runakuna castigash kayänanpaq wilakushqan 

18<<¡Maysay nación runakuna, wiyayämay! 

¡Kuyashqä runakunata imano castiganäpaq kashqantapis musyayay! 

19<<¡Mundu intëru, shumaq wiyayämay! Kay runakunata fiyupami 

castigashaq. Sayno castigashaq wilapashqäta mana wiyakuyashqanpita y 
leynïkunata mana cäsukuyashqanpitami. 

20Paykunaqa manakaqlapaqmi juklä nacionpita mushkuq jachakunata 

apayämun. Sabá nacionpita inciensutapis 
manakaqlapaqmi altarnïman apayämun. Noqaqa manami chaskïnasu 
sacrificiuta altarcho rupasiyashqantapis. Sacrificiukunata apayämushqanqa 
manami shonqüpaqnösu. 

21Saymi maypa aywayaptinpis paykunapaq trampano kashaq. Taytanpis, 

surinpis, vecïnunpis y reqinakuyashqanpis wanuyanqami. Noqa TAYTA 

DIOSMI sayno nï>>. 

22 TAYTA DIOSMI nin: <<Norti kaqlä munayyuq nacionpita shayämunanpaqmi 

soldädukuna kamarikuykäyan. Karucho täyashqanpitami shayämunqa. 

23Paykunaqa flëchankunawan y espädankunawanmi kaykäyan. Fiyu runa 

kayashpanmi pitapis kuyapäyansu. Pelyayashpanpis qaparäyan lamar yaku 

pulchaqyar qaparaqnöraqmi. Cawallun loqashlami guërraman 
yarquyänanpaq kaykäyan. 

¡Sión runakuna, atacayäshunaykipaqmi shayämunqa!>> 

24Saymi Jerusalén runakuna niyanqa: <<Say soldädukuna mana kuyapäkuq 

kayashqanta musyarmi pasaypa mansariylawan valornïkunapis ushakäkun. 
Fiyupa lakikurmi wachay nanaywan kaykaq warmino kaykäyä. 

25¡Jirkapapis ama aywashunnasu! 

¡Nänikunapapis ama purishunnasu! Chikimaqninsikunaqa saychömi 
espädankunawan kaykäyan. Maysaychöpis pasaypa mansariypaqmi 
kaykäyan>>. 

26Saymi noqa nï: <<¡Marka mayikuna, qachqa mödanakunata jatikurkur 

uchpacho qoshpayay! 

¡Japalan suriki wanuptin waqaqno fiyupa waqayay! 

¡Ushakäsimänansipaq shamuqkuna elaqpitami chäyämunqa!>> 

27Tayta Diosmi nimarqan: <<Qamtami churä kuyashqä runakuna imano 

kawayashqantapis rikanaykipaq>>. 

28Saymi nirqä: <<Paykunaqa lapanpis mana wiyakuq y levantakuqmi 

kaykäyan. Broncino y fiërruno shonqunkuna chukru kaptinmi pasaypa lutan 
rurayman churakash kaykäyan. 

29Herrërukuna bräwawan mayjina pükasirpis qellaycho talush metalkunata 

sulusiyta mana kamäpakuyashqannömi kaykä. Saymi Jerusalén runakunata 
mayjina wilaparpis jusalikuyta kachariyänanpaq tantiyasiyta kamäpaküsu. 

30Say runakunataqa TAYTA DIOS mananami yanapanqanasu. Saymi 

pïmaypis niyanqa jitarish qellay kayashqanta>>. 

 

Jeremías 7 
Templu punkucho Jeremías wilakushqan 

1Jeremíastami TAYTA DIOS nirqan: 

2<<Templu punkuman aywaykur wilakuy: <TAYTA DIOSTA adoraq kay 

punkupa yaykuq Judá runakuna, TAYTA DIOS nishqanta wiyayay. 

3Israel runakunata kuyaq y lapanta mandaq TAYTA DIOSMI nin: Shumaq 

tantiyakuyashpayki yäsishqäno kawayay. Cäsukayämaptikiqa kay 
nacionnikicho imaypis jawkala kawayänaykipaqmi yanapäyäshayki. 

4Ama criyiyaysu yapay yapay kayno niyäshuptiki: <<¡TAYTA DIOSPA templun 

kaycho kaykaptinqa imaypis sapämäshunmi!>> 

5<< <Kay nacionnikicho imaypis jawka kawayänaykipaq lutan ruraykunata 

kacharir alikunata rurayay. Runa mayikita ali rikayay. 

6Jäpa runakunata, waksakunata y viüdakunata ama nakasiyaysu. Ali 

runakunata ama wanusiyaysu. Juk dioskunatapis ama adorayaysu. Juk 
dioskunata adorarqa desgraciamanmi chäyankipaq. 

7Yäsishqäno kawayaptikiqa kay nacionnikicho jawkala kawayänaykipaqmi 

imaypis yanapäyäshayki. Kay naciontaqa unay aylluykikunatami qoykurqä 
kaycho imayyaqpis täyänanpaq. 

8<< <Lulapäyäshushqaykita criyirmi qamkuna yarpaykäyanki templü kaycho 

kashqanpita imaypis mana castiganäpaq kashqanta. Saytaqa ama 
criyiyaysu. 

9Qamkunaqa suwakuykäyanki, runa mayikita wanuykäsiyanki, jukpa 

majanwan kakuykäyanki, lulakur juraykäyanki y 
inciensuwan Baalta qoshniykäsiyanki. Saynölami wakin dioskunatapis 
adoraykäyanki. Say dioskunataqa unay aylluykikunapis manami imaypis 
adorayarqansu. 

10<< <Sayno rurarkurpis cäraykikuna kanraq templüman shamur jutïta joqarir 

adorayämänaykipaq. Qamkuna yarpaykäyanki lutanta rurash kayaptikipis 
kay templuman shayämuptikiqa mana castiganäpaq kashqantami. 

11Kay adorayämänayki templuqa ¿suwakunapa machaynin kashqantaku 

yarpaykäyanki? Imata rurayashqaykitapis lapantami rikashkä. Noqa TAYTA 

DIOSMI sayno nï. 

12<< <Maski Silo markaman aywayay imano kashqantapis 

rikayämunaykipaq. Say markacho tänäpaq akrash karpis saycho taqkuna 
jusalikur rabyanäsiyämaptinmi ushakäsishkä. 

13Qamkunapis lutan rurayta kachariyänaykipaq niptïpis manami 

cäsuyämankisu. Mayjina parlapaptïpis manami wiyayämankisu. Sayno 
kayashqaykipitami 

14Silo markata ushakäsishqäno kay yärakuyashqayki templutapis 

ushakäsishaq. Sayno ushakäsishaq kaycho adorayämänaykipaq qamkunata 
y unay aylluykikunata qoykush kaykarpis. 

15Efraín runakunata nacionninpita qarqushqänömi qamkunatapis nawpäpita 

juklä nacionman qarquyäshayki>. 

Ïdulukunata Judá runakuna adorayashqan 

16<<Jeremías, kay runakunapa favornin ama ruwakamaynasu. Mayjina 

ruwakamaptikipis manami wiyashaykisu. 

17¿Manaku rikanki Judá markakunacho y Jerusalén cällikunacho imano 

rabyanäsiyämashqantapis? 

18Jana pasacho kaykaq reina niyashqan diösapaq mikuyta rurayänanpaqmi 

wamrakuna yantata shuntayan. Taytankunami ninata sarisiyan. 
Warmikunanami tantata masarayan. Jäpa runakuna adorayashqan wakin 
dioskunapaqpis vïnutami jichapäyan. Sayta rurarmi fiyupa rabyanäsiyäman. 

19Sayno rabyanäsimarmi kikinkuna mas penqaycho kaykäyan. 

20<<Saymi nï: Pasaypa rabyash karmi kay templuta ushakäsishaq. Nina 

bunyaypa bunyar imatapis ushaqnömi runakunatapis, uywakunatapis, 
jachakunatapis y mikuykunatapis chipyaq ushakäsishaq>>. 

Sacrificiukunata rupasiyänanpa trukan cäsukuyänanta Tayta Dios munashqan 

21Israel runakunata kuyaq y lapanta mandaq TAYTA DIOSMI nin: <<Rupasina 

sacrificiuta noqapaq rupasiyashqaykita manami chaskishaqnasu. ¡Say 
aysataqa wakin sacrificiukunatano qamkunala mikuyay! 

22Unay aylluykikunata Egiptupita jorqamushpä manami nirqäsu rupasina 

sacrificiuta ni ima sacrificiutapis altarcho rupasiyänanpaq. 

23Saypa trukanqa nirqä: <Nishqäta wiyakayämaptikiqa noqami Diosniki 

kashaq. Qamkunami kuyashqä runakuna kayankipaq. Noqa munashqäno 
kawayaptikiqa lapan rurayashqaykipis alimi kanqa>. 

24<<Sayno niptïpis paykunaqa nishqäkunata manami wiyakuyashsu ni 

cäsukuyashsu. Saypa trukanqa shonqunkuna munashqanta rurarmi 
lutankunata rurayash. Munashqäno kawayänanpa trukanqa 
kachariyämashqami. 

25<<Saynöpis unay aylluykikunata Egiptupita jorqamushqä junaqpita pasami 

sirvimaqnï profëtakunata imaypis qamkunaman kachamushkä. 

26Saypis manami wiyakayämashkankisu. Saypa trukanqa unay 

aylluykikunapitapis mas peormi mana wiyakuq rikakuyashkanki. 

Ïduluta adorayashqanpita Tayta Dios rabyakushqan 

27<<Jeremías, mana cäsuyäshunayki kaptinpis nishqäkunata wilay. 

28Wilakur ninki: <Kay nación runakunaqa kuyaqnin TAYTA DIOS nishqanta 

manami yanqalapis wiyakuyansu. Olqutupaptinpis manami chaskikuyansu. 
Tayta Dios munashqanno kawayänanpaq promitiyashqantapis manami 
cumpliyansu ni cumpliyänanpaq parlaylapis parlayannasu. 

29¡Lakikuyashpayki aqsaykikunata rutuyay! ¡Sunyaq jirkakunaman aywaykur 

waqay waqayta cantayay! TAYTA DIOS fiyupa rabyashpanmi 
kachariykuyäshushkanki. Manami rikaytapis munayäshunkinasu> >>. 

30 TAYTA DIOSMI nin: <<Judá runakunaqa adorayämänan templüta mana 

respitarmi manakaq ïdulunkunata churayash. Sayno jusalikuyashpanmi 
fiyupa rabyanäsiyämash. 

31Saynölami Ben-hinom raqracho kaykaq Tofet 

niyashqancho altarkunatapis perqayash olqutapis warmitapis surinkunata 
rupasiyänanpaq. Sayta rurayänanpaqqa noqa manami nirqäsu ni yarpaylapis 
yarparqäsu>>. 

32Saymi TAYTA DIOS nin: <<Castiganä junaq chämuptin say raqrata manami 

Tofet jutiwansu ni Ben-hinom jutiwansu reqiyanqa, sinöqa Wanusinakuy 
Raqra jutiwanmi reqiyanqa. Ayakunata pampayänanpaq pasa mana 
jäkuptinmi Tofetmanna pampayanqa. 

33Tofetchöpis pampayänanpaq manana kaptinmi pampänilana ayakuna 

jitaräyanqa. Say ayakunatami wiskurkuna y jirka uywakuna mikuyanqa. 
Wajakunalanpaqpis manami pipis kanqasu. 

34<<Sayno castigaptïmi kay intëru nación sunyaq rikakunqa. Saymi Judá 

nacioncho kaq markakunacho y Jerusalén cällikunacho runakuna 
kushikuyashqan ni asikuyashqanpis wiyakanqanasu. Casaray fiestapis 
manana kaptinmi ni maqtapis ni jipashpis kushikur 
versupänakuyanqanasu>>. 

 

Jeremías 8 
Intita, killata y qoyllarkunata adorayashqanpita Tayta Dios rabyakushqan 

1Tayta Diosmi nin: <<Say wisanmi contraykikuna shamur wanuqkunapa 

tulunkunata pamparaykäyashqanpita jorquyanqa. Sayno jorquyanqa wanuq 
reykunapa tulunkunata, Judá nacionpa wakin mandaqninkunapa 
tulunkunata, cürakunapa tulunkunata, profëtakunapa tulunkunata y 
Jerusaléncho unay runakunapa tulunkunatapis. 

2(Say runakuna manaraq wanurmi intita, killata y qoyllarkunata 

qonqurpakuykur adorayarqan. Imatapis musyayta munarmi intita, killata y 
qoyllarkunata tapukuyarqan.) Say wanuqkunapa tulunkunata pipis 
shuntananpaq ni pampananpaq mana kaptinmi uywakunapa iskanno 
mashtaräkuyanqa. Saymi tulunkuna jitaraykaqta intipis, killapis y 
qoyllarkunapis rikayanqa. 

3<<Wanuypita qeshpiq kaqtaqa maysaymanmi qarqushaq. Juklä nacionman 

qarquptï fiyupa lakikuyashpanmi wanukuyta munayanqa. Lapanta 
mandaq TAYTA DIOS karmi sayno nï. 

Jusalikuyta mana kachariyashqan 

4<<Saynöpis Jerusalén runakunata ninki: << <TAYTA DIOSMI nin: Pipis tunirqa 

sharkunmi. Nänita pantarqa aywananpaq kaq nänimanmi kutin. 

5Sayno kaykaptinqa ¿imanirtaq Jerusalén runakuna näniman mana kutiq 

runakunano kaykäyan? ¿Imanirtaq nishqäkunata mana cäsukur conträ 

rikakuyash? Paykunaqa manakaq ïdulukunaman yärakurmi noqaman 
kutimuytapis munayannasu. 

6<< <Paykuna parlayashqantapis wiyaykämi. Manami mayqalantapis 

wiyashkäsu rasun kaqlata nikaqta. Saynöpis manami mayqalantapis 
wiyashkäsu jusalikuyashqanta wanakur perdonta manakayämashqanta. 
Saypa trukanqa guërraman cawallu mana mansariypa yaykuqnömi lapanpis 
mana mansapakuypa jusalikuyan. 

7 Cigüeñapis usya wisan y tamya wisan mayman aywananpaq kashqantapis 

musyanmi. Kulkushpis, grüllapis y wayanïtupis imay wisan jukläman 
witikunanpaq kashqantapis musyanmi. Kuyashqä runakunami isanqa 
leynïkunata musyayansu. 

Cürakuna y profëtakuna lutanta yachasiyashqan 

8<< <¿Imanöpataq niyankiman leynïkunata sararar musyaq yachaq 

kayashqaykita? Leynïkunata yachasishuqnikikunapis lutantami 
yachasiyäshunki. 

9Say yachasikuqkunaqa castigaptï penqaychömi kayanqa. Trampaman 

yaykush uywanöpis mansariyanqami. Nishqäkunata mana cäsukurqa 
manami rasunpaypasu tantiyakuq kayan. 

10Paykunaqa lapanpis yarpaykäyan suwakuypa imatapis tariyänalanpaqmi. 

Saymi paykunata castigar warminkunatapis y chakrankunatapis jäpa 
runakunata qoykushaq. << <Qamkunacho kaq profëtakunapis cürakunapis 
lutantami yachasiyan. 

11Paykunaqa kuyashqä runakuna däñakush japuy kaykäyaptinpis janalanpa 

jampiqnölami kaykäyan. Castïgu kananpaq kaykaptinpis <<manami ima 
castïgupis kanqasu>> niyanmi. 

12Melanaypaq jusalikurpis manami ni ima nilarpis penqakuyansu. Manami 

penqakuytapis yachayansu. Sayno kayashqanpita castigaptïmi wakin 
runakunawan iwal wanuyanqa. Noqa TAYTA DIOSMI sayno nï. 

13<< <Paykunataqa pobriyäsishaqmi. 

Üva chakrankunapis y hïgus chakrankunapis manami wayunqanasu. Lapan 
murupakuyashqanpis sakirmi ushakanqa. Lapan kamaripashqätapis 
qechushaqmi. Noqa TAYTA DIOSMI sayno nï> >>. 

Castïguwan wanuyänanpaq kashqanta runakuna tantiyayashqan 

14<<Saymi runakuna niyanqa: <Chikimaqninsikunawan 

ushakäsimänansipaqmi TAYTA DIOSNINSI destinamashkansi. TAYTA 

DIOSTA rabyanäsir jusalikushqansipita venenash yakuta upusimaqninsinömi 
kanqa. Sayno kaptinqa shuntakaykur amparakunansipaq corralash 
markakunaman jukla aywakushun. Kaycho wanunansipa trukanqa mejor 
saycho wanushun. 

15Ali kawanansipaq kashqanta yarpashqapis manami yarpashqansinösu 

kash. Tayta Dios yanapämänansipaq kashqanta yarpashqapis jinalami 
desgracia päsamansi. 

16Contransikuna shamuptin cawallunkunapa jämayninpis Dan markapita 

pasami wiyakaykämun. Cawallunkuna wijijiptin lapan jirkami suksuykan. 
Contransikuna shamuykäyan nacionninsita ushakäsiyänanpaqmi. 
Markakunata juchusiyashpan saycho taqkunatapis lapantami wanusiyanqa> 
>>. 

17 TAYTA DIOS kaynömi nin: <<Qamkunaman contraykikunata kachamushaq 

venënuyuq culebrakunatanömi. Culebrata manshuyäsiyta mana puëdiptin 
picashqannömi say contraykikunapis ushakäsiyäshunkipaq. Noqa TAYTA 

DIOSMI sayno nï>>. 

Jeremías fiyupa lakikushqan 

18Tayta Dios sayno niptinmi shonqüpis pasaypa lakikuylawan sapakayparaq 

nanäman. 

19Marka mayïkunapis maysaycho waqayashpanmi nikäyan Siónta TAYTA 

DIOS kachariykushqanta. Saynöpis nikäyan Tayta Dios mandaqnin rey 
kaykarpis paykunawan manana kaykashqantami. TAYTA DIOSNAMI nin: 
<<¿Imapaqtaq rabyanäsiyämashkanki? Jäpa runakuna adorayashqan 
manakaq ïdulukunata ¿imanirtaq adoraykäyanki?>> 

20Runakunanami kayno nikäyan: <<Trïgu cosëcha chämushna kaptinpis y 

üva, hïgus y olïvu cosëcha chämushna kaptinpis noqansiqa jinalami 
muchuycho kaykansi>>. 

21Marka mayïkuna sayno lakikuyashqanta rikar noqapis fiyupami lakikü. 

Turbataywan mansariymi sariman. 

22Cuerpun qeshyaptinqa jampipis y jampikuqpis Galaadcho kanmi. 

Jusalikuyashqanpaqmi isanqa ima jampipis ni jampikuqpis kansu. 

 

Jeremías 9 

1 1 (8.23) ¡Imanöparaq weqï yakunöraq kanman! 

¡Nawïpis pukyunöraq kanman! Sayno kaptinqa marka mayïkunata 
wanusiyashqanpita paqasta junaqtami lakikur waqäman. 

2 2 (1) ¡Pilaraq sunyaq jirkacho suklalatapis ruraykamunman! Saychömi 

markäpita aywakur täküman. Marka mayïkunaqa Tayta Diosta manami 
cäsukuyansu ni promitirkurpis manami cumpliyansu. 

Judá nacionta ushakäsiyänanpaq wilakushqan 

3 3 (2) TAYTA DIOSMI nin: <<Kay nacionchöqa flëchata lutala flëchaqnömi 

lutala lulakuyan. Waran waran peormi jusalikuyan. <Tayta Diostami reqï> 
nirpis manami rasunpaqa reqiyämansu. 

4 4 (3) <<Paykunaqa manami runa mayinmanpis ni wawqinmanpis 

yärakuyansu. 

Amïgunwanpis lulapänakurmi tumpanakuyan. Say wawqila kaykarpis 
engañanakuyanmi. 

5 5 (4) Juknin jukninpis lulapänakuyanmi. Rasun kaqtaqa manami imaypis 

parlayansu. Jusalikuyman uman churakashqami kaykäyan. 

6 6 (5) Lulapänakular kawayashpanmi reqimaytapis munayansu. Noqa TAYTA 

DIOSMI sayno nï>>. 

7 7 (6) Saymi lapanta mandaq TAYTA DIOS nin: <<Qanranta jorqunanpaq 

qorita sulusiqnömi kuyashqä runakunata corrigishaq. Saynöpa mana 
corrigirqa manami imanöpa tantiyasiytapis kamäpakushaqsu. 

8 8 (7) Paykuna parlayashqanqa wanusikuq flëchanöraqmi kaykan. Imatapis 

rasuntanöraqmi pitapis criyirasiyan. 

Ali shimilanpa amïgunta parlaparpis shonqulanchöqa rabyapaykäyanmi. 

9 9 (8) Sayno kayashqanta rikaykarqa ¿manasuraq castigäman? Say niraq 

runakunaqa makïta apayanqaraqmi. Noqa TAYTA DIOSMI sayno nï>>. 

10 10 (9) ¡Jirkakunapaq ataypa atarmi waqashaq! 

¡Chakracho qewakunapaqpis waqay waqaytami cantashaq! Chipyaq 
rupasiyaptinmi say uraypa pipis purinqanasu. Törukuna büyashqanpis 
manami wiyakanqanasu. Pishqukunapis y jirka uywakunapis qeshpirmi 
aywakuyanqa. 

11 11 (10) Tayta Diosmi nin: <<Chipyaq asulaptïmi Jerusalén marka raqälana 

kanqa. Chacalkunalami saycho täyanqa. Judá nacioncho kaq wakin 
markakunatapis chipyaqmi ushakäsishaq. Manami pipis say markakunacho 
tanqanasu>>. 

Judá nacionta imanir ushakäsinanpaq kashqan 

12 12 (11) ¿Imanirtaq kay nación ushakash kaykan? ¿Imanirtaq sunyaqman 

tikrash kaykan? ¿Pitaq musyaq yachaq kaykan imanir sayno päsashqantapis 
tantiyananpaq? ¿Pitataq TAYTA DIOS tantiyasish sayta wilakunanpaq? 

13 13 (12) TAYTA DIOSMI nin: <<Lapanpis sayno päsanqa leynïkunata mana 

cumpliyashqanpita, nishqäkunata mana wiyakuyashqanpita y yäsishqäno 
mana kawayashqanpitami. 

14 14 (13) Cäsukayämänanpa trukanqa shonqunkuna yarpashqanta rurarmi 

unay ayllunkunanöla Baal dioskunata adorayash>>. 

15 15 (14) Saymi Israel runakunata kuyaq y lapanta mandaq TAYTA DIOS nin: 

<<Fiyupa asqaq mikuyta mikasiqno y venenash yakuta upusiqnömi kay 
runakunata castigashaq. 

16 16 (15) Unay ayllunkunapis ni kikinkunapis mana reqiyashqan 

nacionkunamanmi paykunata qarqushaq. Soldädukunatapis paykunamanmi 
kachashaq espädawan wanusiyaptin lapanpis ushakäyänanpaq>>. 

Jerusaléncho fiyupa waqayänanpaq nishqan 

17 17 (16) Lapanta mandaq TAYTA DIOSMI nin: <<Imanir castigayänäpaq 

kashqantapis tantiyakuyay. Wanupakuycho waqapakuq warmikunata 
qayasiyämuy. Shumaq waqay yachaqkunata ashiyämuy. 

18 18 (17) Jukla shayämushpan nacionnikipaq lakikur waqayäsun. Fiyupa 

waqayaptin qepshankunapapis weqin jutusun. 

19 19 (18) Siónpita pasami wiyakämunqa lakikur waqayashqan. Sayno 

waqarmi niyanqa: <¡Chipyaq ushakashqami kaykansi! 

¡Fiyupa penqaypaqmi kaykansi! 

¡Wayinsitapis juchusirmi ushayash! 

¡Nacionninsitapis kachariykushkansinami!> >> 

20 20 (19) Warmikuna, TAYTA DIOS nishqanta shumaq tantiyakuyay. Warmi 

wawaykikunata waqapakuq kayta yachasiyay. Yanasaykikunatapis 
wanupakuy cantakunata yachasiyay. 

21 21 (20) Wayinsikunamanmi wanuy chämush. Palaciunsikunamanmi wanuy 

yaykamush. Cällikunachöpis wamrakunatami wanuykäsiyan. 
Pläzakunachöpis maqtakunatami ushakaykäsiyan. 

22 22 (21) TAYTA DIOSMI nin: <<Wanush runakunaqa uywakunapa iskannömi 

mashtaräyanqa. Trïgu manöjukunata pipis mana shuntaptin jitaraqnömi 
jitaräyanqa>>. 

Tayta Dios imapita kushikushqanpis 

23 23 (22) TAYTA DIOSMI nin: <<Tantiyakuq runa tantiyakuq kashqanpita ama 

halagakusunsu. Munayyuq runapis munayyuq kashqanpita ama runa 
tukusunsu. Rïcu runapis rïcu kashqanman ama atiënikusunsu. 

24 24 (23) Saypa trukanqa kushikuyäsun noqata reqimar TAYTA 

DIOS kashqäta tantiyayashqanpita. Noqa kuyapäkuq y kay pasacho alilata 
ruraqmi kä. Sayno reqimar tantiyakuyaptinqa seqaypami kushikü. 
Noqa TAYTA DIOSMI sayno nï>>. 

Israel runakunapa shonqunkuna señaläni kayashqan 

25 25 (24) TAYTA DIOSMI nin: <<Cuerpun señalakuqkunata y mana 

señalakuqkunatapis castiganäpaq kaq tiempu chaykämunnami. 

26 26 (25) Noqa castigashaqmi Egipto runakunata, Judá runakunata, edomita 

runakunata, amonita runakunata y moabita runakunatapis. Saynölami 
castigashaq laplanta rutukur sunyaq jirkacho taqkunatapis. Lapanpis say 
runakunaqa señaläninömi kaykäyan. Israel runakunapis cuerpun señalash 
kayaptinpis shonqunkunaqa señalänimi kaykan>>. 

 

Jeremías 10 
Ïdulukuna manakaqla kayashqan 

1Israel runakuna, TAYTA DIOS niyäshushqaykita wiyakuyay. 

2TAYTA DIOSMI nin: <<Juklä nación runakunanöqa ama kayaysu. Ciëlucho 

imaypis mana rikayashqayki yuriptin fiyupa mansariyaptinpis qamkunaqa 
ama mansariyaysu. 

3Say runakunaqa imapaqpis mana väliq ïdulukunamanmi yärakuyan. Say 

ïdulukunata rurayänanpaqqa muntipitami qeruta muturayämun. Laqlayta 
yachaq runawanmi shumaq laqlarasiyan. 

4Qoriwan y qellaywan adornarkurmi mana qotukänanpaq shumaq clävayan. 

5Say ïdulukunaqa kaykäyan chakracho nunayluno mana parlaqmi. Puriyta 

mana puëdiptin umrushqami apayan. Say ïdulukunataqa ama mansayaysu. 
Manami alitapis ni mana alitapis rurayansu>>. 

6 TAYTA DIOS, qamnöqa manami pipis kansu. Qamqa lapanpaq munayyuqmi 

kaykanki. 

7Maysay nacionkunapa mandaqnin reymi kaykanki. Sayno kaykaptikiqa 

¿piraq mana mansapakushunkimansu? May nacioncho yachaq runapitapis 
mas yachaqmi kaykanki. Pïmay reypitapis mas munayyuqmi kaykanki. Sayno 
kaykaptikiqa ¿piraq mansapakushunkimansu? 

8Ïduluta ruraqkunaqa lapanpis yarpayniynaq mana tantiyakuqmi kaykäyan. 

Qerupita rurash ïduluqa ¿imataraq runakunata yachasinqa? 

9Say ïdulukunataqa laqlayta yachaqkunalami rurayan. Laqlarkurmi Tarsispita 

apayämushqan qellaywan y Ufazpita apayämushqan qoriwan enchapayan. 
Nirkurmi azul y granäti tëlata jirarkur jatipäyan. 

10Rasunpa kaq Diosqa TAYTA DIOSLAMI kaykan. Paymi imayyaqpis kawaq 

Dios kar imaypis rey kaykan. Pay rabyanaptinqa kay pasapis suksukyanmi. 
Pay castigaptinqa manami may nacionpis awantansu. 

11Tayta Diosmi kayno nimarqan: <<Ïdulukunata adoraqkunata niy: 

<Adorayashqayki ïdulukunaqa manami kay pasatapis ni jana pasatapis 
rurayashsu. Saykunaqa lapanmi kay pasapita elaqäyanqa> >>. 

12Tayta Diosmi munayninwan kay pasata kamash. Yachaq kayninwanmi kay 

munduta takyasish. Yarpayyuq kayninwanmi jana pasatapis kamakäsish. 

13Pay mandaptinmi ciëlucho kaykaq yakupis qaparämun, pukutaypis pasapa 

kuchunpita sharkamun, tamyashqan höra elquypis asikyämun y wayrapis 
churaräkunanpita yarqaramun. 

14Runakunaqa lapanpis upano imatapis mana tantiyaqmi kaykäyan. 

Ïdulukunata rurayashqanpitami penqakuyanqa. Say ïdulukunaqa manami 
imatapis rurayansu. Runakuna yärakuyaptinpis manami yanapäyansu. 

15Manakaqlapaqmi kaykäyan. Tayta Dios castiganan junaqmi say ïdulukuna 

ushakäyanqa. 

16Jacob yärakushqan TAYTA DIOSQA manami ïdulukunanösu. Paymi lapan 

imaykatapis kamash. Herencian kanansipaqmi Israel runakunata 
akramashkansi. Jutinpis lapanta mandaq Yahwehmi kaykan. 

Judá nacionta asulashqan 

17Judá runakuna, imaykaykikunatapis kamarikuyay. Contraykikuna 

jiruruparaykäyäshunkinami prësu apayäshunaykipaq. 

18TAYTA DIOSMI nin: <<Kay nacionpita karumanmi qarquyäshayki. Sayno 

castigaptïmi fiyupa nakayankipaq>>. 

19Marka mayïkunapaq lakikuptïmi shonqu nanay fiyupa sariman. Kay 

nanaytaqa manami awantänasu. Sayno kaptinpis alfin imanäshaqtaq. 

20Tänä toldüpis chipyaq qasukarmi ushakash. Sararaq waskankunapis 

rachirmi ushakash. Surïkunatapis lapantami prësu apakuyash. Manami 
juklaylapis quëdashsu. Pïnïpis manami kannasu yapay toldüta ichisinanpaq 
ni cortïnankunata churananpaqpis. 

21Sayno desgracia päsash rey y autoridäkuna yarpayniynaq upa kar TAYTA 

DIOSTA mana ashiyashqanpitami. Saymi lapan runakunapis maysaypa 
mashtakäyash. 

22Judá runakuna, ¡lapayki wiyayay! 

¡Nortiläpitami mana ali wilapa chämush! Markansikunata elaqäsiyänanpaqshi 
aska soldädukuna punta punta aywaykäyämun. Paykuna 
ushakäsimaptinsi chacalkunalanami markansikunachöpis täyanqa. 

Tayta Diosta Jeremías manakushqan 

23 TAYTA DIOS, qamlami musyanki waray warantin imano kayänäpaq 

kashqantapis. Sayqa manami kikïkunapitasu kaykan, sinöqa qampitami. 

24Corrigirpis mana rabyakuylapa corrigiyämay. Rabyash corrigiyämarqa 

elaqaskasiyämankichir. 

25Rabyash elaqäsiyämänaykipa trukan juk nación runakunata elaqaykasilay. 

Kuyashqayki Israel runakuna kaykäyaptïmi say runakunaqa 
ushakäsiyämash. Intëru kay nacionnikitami chipyaq ushakäsiyash. Say 
runakunaqa manami jutikitapis joqariyansu ni reqiyäshunkisu. 

 

Jeremías 11 
Tayta Dioswan pactu rurayashqanta mana cumpliyashqan 

1 TAYTA DIOSMI Jeremíasta nirqan: 

2<<Judácho y Jerusaléncho taq runakunata parlapar 

paykunawan pactuta rurashqäta yarpäsinki. Yarpäsir ninki: 

3<Israel runakunata kuyaq TAYTA DIOSMI nin: Pactu rurashqäta mana 

cumpliq runakunaqa maldicionädumi kaykäyan. 

4Unay aylluykikunatami Egiptucho fiërru jornuchöno nakaykäyaqta 

jorqamurqä. Paykunatami nirqä: <<Wiyakayämashpayki nishqänöla kawarqa 
kuyashqä runakunami kayankipaq. Noqanami qamkunapa Diosniki 
kashaq>>. 

5<< <Abrahamta, Isaacta y Jacobta promitishqäta cumplirmi alinnin kaq 

nacionman pusharqä. Saychöqa lichipis abëjapa mishkinpis yakunöraqmi 
aska kaykan. Promitishqänölami kay nacioncho kananyaqpis taykäyanki> 
>>. Sayno nimaptinmi nirqä: <<¡TAYTA DIOS, sayno imaypis kaykuläsun!>> 

6Saymi TAYTA DIOS nimarqan: <<Judácho kaq markakunacho y Jerusalén 

cällikunachöpis wilakur niy: <Unay aylluykikunawan pactu rurashqäta 
wiyakuyay. 

7Unay aylluykikunata Egiptupita jorqamushqäpita pasa yaparir yaparirmi 

wiyakayämänanpaq tantiyasirqä. 

8Niptïpis paykuna manami wiyakayämashsu ni pactu rurashqätapis 

cumpliyashsu. Saypa trukanqa shonqunkuna yarpashqanman tupumi lutanta 
rurayash. Saymi pactuta rurar nishqänöla paykunata castigashaq> >>. 

9Yapaymi TAYTA DIOS nimarqan: <<Judá runakunawan Jerusaléncho taq 

runakunaqa wilanakuyash 

10unay ayllunkunanöla nishqäkunata mana cäsukur jusalikuyänanpaqmi. 

Saymi juklä runakuna adorayashqan dioskunata adoraykäyan. Saynöpami 
Judá runakunapis y Israel runakunapis unay ayllunkunawan pactu rurashqäta 
cumpliyansu. 

11<<Saymi paykunata fiyupa castigaptï makïpita mayqanpis qeshpinqasu. 

Salvanäpaq ruwakayämaptinpis manami salvashaqsu. Noqa TAYTA 

DIOSMI sayno nï. 

12Saymi Judá runakuna y Jerusalén runakunaqa adorayashqan dioskunata 

ruwakur inciensuwan qoshnisiyanqa. Sayno ruwakuyaptinpis say 
diosninkuna manami salvanqasu. 

13<<Judá runakuna, markaykikuna saysika kayashqannömi diosnikikunapis 

saysika kaykäyan. Jerusalén runakuna, cällikikuna aska 
kayashqannömi Baalta qoshnisiyänaykipaq altarkunatapis askata 
perqayashkanki. 

14<<Jeremías, say runakunata kuyapänäpaq amana manakamaynasu. 

Nakayashqan höra paykuna ruwakayämaptinpis manami cäsushaqsu. 

15<<Kuyashqä runakuna, sayläya mana alikunata rurarkur ¿imatanataq 

templücho ashiyanki? Sacrificiuta altarnïcho rupasiyaptiki ¿mana 
castiganäpaq kashqantaku yarpäyanki? ¿Saykunata rurayashqaykimanku 
atiënikuyanki? 

16Nawpataqa qamkunata niq kä tampirayparaq wayuq copösu olïvuno 

kayashqaykitami. Kananqa räyu maqash olïvunömi kaykäyanki. 

17<<Noqami olïvuta plantaqno qamkunata kay nacionman churarqä. Sayno 

kaptinpis qamkunaqa Israelchöpis Judáchöpis Baalta adorayashpaykimi 
rabyanäsiyämashkanki. Sayno adorayashqaykipitami lapanta mandaq TAYTA 

DIOSNIKI kar castigayäshayki>>. 

Jeremíasta wanusiyänanpaq contrankuna wilanakuyashqan 

18Saypitanami TAYTA DIOS musyasimarqan runakuna conträ sharkur 

wilanakuykäyashqanta. 

19Pishtananpaq apaptin uysha mana tantiyashqannömi noqapis tantiyarqäsu 

conträ parlaykäyashqanta. Conträ sharkurmi niyarqan: <<Ali wayuraykaq 
jachata muturiqno payta wanurasishun. Kay pasacho amana kasunnasu. 
Paytaqa ama pipis yarpäsunnasu>>. 

20Lapanta mandaq TAYTA DIOS, qammi ali juez kanki. Qamqa musyankimi 

runakuna imata yarpaykäyashqantapis. Noqaqa qampa makikimanmi 
lapantapis churaykämü. Say runakunata imano castigashqaykitapis rikaytami 
munä, Taytay. 

21Say Anatot runakunami niyämarqan: <<Mana wanuyta 

munashpaykiqa TAYTA DIOSPA jutincho amana wilakuynasu>>. 

22Sayno niyaptinpis lapanta mandaq TAYTA DIOSMI nin: <<Sayno 

niyashqanpitami Anatot runakunataqa castigashaq. Maqta kaqkunaqa 
guërrachömi wanuyanqa. Surinkunapis warmipis olqupis mikanaypitami 
wanuyanqa. 

23Anatot runakunata juzganä junaq chämunqanami. Paykunata castigaptï 

manami ni juklaylapis quëdayanqasu>>. 

Jeremías 12 
Tayta Diosta Jeremías tapukushqan 

1 TAYTA DIOS, musyämi jusaynaq kashqaykita y lapantapis munashqaykino 

kamakäsishqaykita. Kanan tapukushayki: ¿Imanirtaq fiyu runakuna 
rïcuyäyan? ¿Imanirtaq mana cäsushuqniki runakuna kushish kawayan? 

2Shumaq plantash y jaqwäkush jachano kayänanpaqmi paykunata 

yanapashkanki. Selläma rïcuyäyänanpaq y askaqman mirayänanpaqmi 
yanapashkanki. Sayno yanapaptikipis shimilanmi alabayäshunki. 
Shonqunchöqa manami imapaqpis cuentayäshunkisu. 

3Qam musyankimi imano kawashqätapis. Nakaykunawan probamashpaykimi 

musyanki qamlaman yärakamushqäta. 

¡Say runakunaqa pishtash kayänanpaq kaq uyshakunano kayäsun! 

¡Wanusish kayänanpaq jukla destinay! 

4Say runakuna yarpäyan imata rurayashqantapis mana rikashqaykitami. 

Sayno yarpäyaptinpis jusalikuyashqanpitami alpapis jachakunapis sakish 
kaykäyan. Uywakunapis pishqukunapis wanuykäyan. 

¡Imayyaqraq sayno kayanqa! 

5Sayno niptïmi Tayta Dios nimarqan: <<Chakipa cörriqkunawan 

yalinakushpaykipis fiyupa utikarnaqa ¿imanöraq cawallun loqash runawan 
yalinakunkiman? Liwyaq pampakunacho mansa mansala puriykarqa 
¿imanöraq kanki Jordán mayu kuchun muntichöqa? 

6Wawqikikuna y aylluykikunapis chikiyäshunkimi. Rabyashqami 

washaykitapis rimaykäyan. 

Ali shimilanpa parlapäyäshuptikipis paykunamanqa ama yärakuysu>>. 

Vecïnun nacionkuna Judá nacionta ushakäsiyänanpaq Tayta Dios nishqan 

7<<Wayïtami kachaykushkä. Herenciäpitami witikushkä. Kuyashqä 

runakunatami contrankunapa munayninman kachapaykushkä. 

8Munticho qaparaykaq leonnömi conträ rikakuyash. Sayno kayaptinmi 

rikaytapis munänasu. 

9<<Kuyashqä runakunaqa kuyaylapaq aska color pishqukunanömi kaykäyan. 

Paykunatami contran nación runakuna ankano tumapaykäyan. 

¡Say contran nacionkuna shuntakarkur shayämusun! 

¡Jirka uywakunano herenciäta ushayäsun! 

10<<Misikuqkuna uywankunawan däñukur üvata ushaqnömi reykunapis 

juknin juknin shamur üva chakräta ushayanqa. Sunyaq jirka rikakur 
kuyapaypaqmi kanqa. 

11Intëru nacionta asularmi pasaypa sunyaykaqta kachaskiyanqa. Quëdaq 

runakunataqa manami pipis kuyapanqasu. 

12<<Sayno ushakäsiyänanpaqmi maysay sunyaq jirkakunapita fiyu 

runakunata pushamushaq. Qati qatiykur lapanta ushayaptinmi pïmaypis 
nakayanqa. 

13Say wisanmi kuyashqä runakunapa trïgu chakrankunapis purunyaptin 

kashala winanqa. Sayjina aruyashqanpis manakaqlapaqmi kanqa. Fiyupa 
rabyar sayno castigaptïmi pasaypa penqakuyanqa>>. 

Judá nacionpa nawpankunacho kaq nacionkunapaq Tayta Dios parlashqan 

14Israel runakunapa nawpan nación runakunatami TAYTA DIOS nin: 

<<Kuyashqä Israel runakunata qoykushqä nacionta asulayashqaykipitami 
nacionnikikunapita qarquyäshayki. Qamkunapa makikikunapitami Judá 
runakunata jorqamushaq. 

15<<Nirkurnami qamkunata yapay kuyapar nacionnikikunaman y 

chakraykikunaman kutisiyämushayki. 

16Isanqa yachasikuynïta shumaq yachakuyay. Kuyashqä 

runakunata Baalta adorayänanpaq nawpata yachasiyashqaykino kananqa 
yachakuyay noqata adoramar niyänaykipaq: <TAYTA DIOSMI rasunpa kaq 
Diosqa>. Saynöpami qamkunapis kuyashqä runakuna kayanki. 

17Mana cäsukayämaptikimi isanqa lapaykita qarqur ushakäsiyäshayki. 

Noqa TAYTA DIOSMI sayno nï>>. 

 

Jeremías 13 
Ismush wachkuno Judá runakuna kayashqan 

1 TAYTA DIOSMI nimarqan: <<Lïnupita awash wachkuta rantirkur wachkakuy. 

Isanqa ama ushmasinkisu>>. 

2 TAYTA DIOS nimashqanno rantirirmi say wachkuta wachkakurkurqä. 

3Saypitanami TAYTA DIOS yapay nimarqan: 

4<<Wachkaraykashqayki wachkuta apakurkur Perat raqraman 

ayway. Saychöna qaqa uchkuman pakaykamuy>>. 

5 TAYTA DIOS nimashqannölami Perat raqraman aywar pakaykamurqä. 

6Saypita unaylatanami TAYTA DIOS nimarqan: <<Perat raqraman kutir say 

pakasishqä wachkuta apamuy>>. 

7Saymi Perat raqraman kutir pakashqä wachkuta tarirqä pasaypa ismushta y 

imapaqpis mana väliqta. 

8Saymi TAYTA DIOS nimarqan: 

9<<Noqa TAYTA DIOSMI nï: Kay wachku ismush kashqannömi Judá nación 

runakunapa y Jerusalén runakunapa orgüllunpis ushakanqa. 

10Say runakunaqa fiyu karmi wiyakamayta munayansu. Paykunaqa 

shonqunkuna munashqannöla kawarmi juklä runakuna adorayashqan 
dioskunata sirvir adorayan. Sayno karmi ismush wachku imapaqpis mana 
välishqanno kaykäyan. 

11<<Seqlancho wachkuta chachak wachkarashqannömi noqapis Israel 

runakunata y Judá runakunata sararashkä. Sayno sararashkä munashqäno 
kawayaptin pïmaypis alabayämänanpaqmi. Sayno kaptinpis paykunaqa 
manami wiyakayämashsu. Noqa TAYTA DIOSMI sayno nï>>. 

Urpukunaman tinkusiypa tantiyasishqan 

12<<Jeremías, kuyashqä runakunata ninki: <Israel runakunata kuyaq TAYTA 

DIOSMI nin: <<Lapan urpukunaman juntaqpaqmi vïnuta winayanqa>>. 
Niptikimi paykuna niyäshunki: <<¿Pitaq musyansu urpuman juntaqpaq vïnu 
winana kashqantaqa?>> > 

13<<Sayno niyäshuptiki ninki: <TAYTA DIOSMI nin: Qamkunata vïnuwanmi 

shinkäsiyäshayki. David jamarashqan trönucho jamaraq reyta, cürakunata, 
profëtakunata y Jerusaléncho taq runakunatapis lapaykitami 
shinkäsiyäshayki. 

14Urputa takanakasir pakiqnömi qamkunata castigar ushakäsiyäshayki. 

Taytaykikunatapis surikikunatapis mana perdonaypa ni mana kuyapaypami 
lapaykita ushakäsiyäshayki. Noqa TAYTA DIOSMI sayno nï> >>. 

Jusalikuyashqanpita wanakuyänanpaq nishqan 

15¡Shumaq wiyakuyay! Kikin TAYTA DIOS parlapaykäshuptikiqa ¡chölu 

tukuyänaykipa trukanqa wiyakuyay! 

16Desgracia manaraq chämushqanyaq TAYTA DIOSTA cäsukuyay. 

Yanawyaykaq sakaycho jirkakunapa qeshpir manaraq tinkakashqaykiyaq 
jusalikuyashqaykita wanakuyay. Salvayäshunaykipaq kashqanta 
yarpäyaptikipis mana wanakuyaptikiqa manami salvayäshunkisu. 

17Mana wiyakuyaptikiqa qamkunapaq pakaylapami waqashaq. TAYTA 

DIOS kuyashqan runakuna kayaptikipis prësu apakuyäshuptiki lakikushpä 
fiyupami waqashaq. 

18Tayta Diosmi nimarqan: <<Reyta y maman reinata niy: Contraykikuna 

shamur corönaykita umaykipita jorquyänanpaqnami kaykäyan. Sayno 

kaykaptinqa jusalikuyta wanakur pasaman jamakuyashpayki perdonta 
manakayämay. 

19Jusalikuyta mana wanakuyaptikiqa Neguevcho kaykaq markakunatami 

contrayki soldädukuna tumaparäyanqa. Markapita manami pipis yarqunqasu 
ni yaykunqasu. Judá runakunataqa lapantami prësu apakuyanqa. 

20Shumaq rikachakuyay. Norti kaqläpitami contraykikuna aywaykäyämun. 

¿Maytaq misinaykipaq Tayta Dios qoshushqayki kuyaylapaq 
uyshaykikuna?>> 

21Jerusalén runakuna, ¿imanöraq kayanki amïguykikuna contrayki rikakur 

atacayäshuptiki? ¿Imanöraq kayanki say atacashuqniki runakunata 
mandaqniki kayänanpaq Tayta Dios churaptin? ¿Manasuraq qeshyaq 
warmita nanay sariptin nakaqno qamkunapis nakayanki? 

22Say contraykikuna vinciyäshushpayki warmita qaripar saripakuqnömi 

munashqanta rurayäshunki. Imanir sayno päsayäshushqaykitapis 
yarpachakurqa tantiyayankimanmi selläma jusalikuyashqaykipita 
nakaykäyashqaykita. 

23Yana runa ¿yuraqman tikranmansuraq? Tigripis muru kashqanpita ¿juk 

colorman tikranmansuraq? Saynölami qamkunapis mana ali ruraykunalaman 
umayki churakash kar alitaqa rurayankisu. 

24<<Sayno kayashqaykipitami qamkunataqa sunyaq jirkapita shamuq löcu 

wayra oqshata mashiqno mashiyäshayki. 

25Noqata qonqakaykamar ïdulukunaman yärakuyashqaykipitami sayno 

nakayänaykipaq destinashkä. Noqa TAYTA DIOSMI sayno nï. 

26<<Adulteriucho puriq warmita castigar ruripanta shukuparkuptin 

penqakushqannömi qamkunapis castigaptï penqakuyanki. 

27Rikashkämi mañösa warmi runakunata chaskipaqno juk dioskunata 

adorayashqaykita. Lömakunachöpis chakrakunachöpis sayno 
adorayashqaykita rikashkämi. Sayno adorayashqaykiqa pasaypa 
penqakuypaqmi kaykan. 

¡Ay Jerusalén runakuna, imanöraq kayanki! ¿Imaylaqa jusalikuypita 
limpiusuraq kayanki? ¿Imayyaqpis jusalikur sayno qanralasuraq 
kaykäyanki?>> 

 

Jeremías 14 
Fiyupa usya kashqan 

1Fiyupa usya kaptinmi Jeremíasta TAYTA DIOS nirqan: 



1466 

 

 
© 2018  Wycliffe Bible Translators, Inc. 

  
 

 

2<<Wanupakushqami Judá nación kaykan. Markakunacho taqkunapis aläpa 

lakikurmi pasacho jamaraykäyan. Jerusaléncho waqayashqanmi 
maysaychöpis wiyakaykan. 

3Rïcukunapa ashmayninkunapis pözukunaman yaku ashiq aywar manami 

tariyämunsu. Mana tarirmi jäkuq uyllun janchash kutiyämun. Fiyupa 
penqakuyashpanmi umankunatapis shukutakuyan. 

4Mana tamyaptinmi fiyupa usyawan pasapis shilikashna kaykan. 

Murupakuyänanpaq mana ali kaptinmi runakunapis fiyupa lakikur 
umankunata sapakurkuyan. 

5Usyawan qewa mana kaptinmi luychukunapis wachaskilar wawanta 

kachaskiyan. 

6Chucaru ashnukunapis sunyaq jirkakunaman 

wisarkurmi chacalkunano jäkalyaykachaykäyan. Mikuyänanpaq qewa mana 
kaptinmi nawinkunapis mankakashna kaykäyan>>. 

7Saymi runakuna niyan: <<TAYTA DIOS, nishqaykita manami 

cäsukuyashkäsu. Jusalikurmi qamta pasaypa rabyanäsiyashkä. Selläma 
jusalikush kayaptïpis kuyapäkuq kashqaykita pïmaypis tantiyakuyänanpaq 
yanapaykayämay ari. 

8Qamlamanmi yärakayämü. Fiyupa nakayaptïpis qamlami salvayämanki. 

Kananqa ¿imanirtaq kay nacioncho jäpayashna kaykanki? ¿Imanirtaq 
qorpanölana kaykanki? 

9Salvayämänaykipa trukan ¿imanirtaq watpakash rikaräyämanki? ¿Imanirtaq 

pitapis washayta mana kamäpakuq soldäduno kaykanki? Imano kaptinpis 
noqakunawanmi kaykanki. Pïmaypis musyanmi kuyashqayki runakuna 
kayashqäta. 

¡Ama kachariykayämaysu!>> 

10 TAYTA DIOSMI nirqan: <<Kay nación runakunaqa ïdulukunata adorar 

yachakashqami kaykäyan. Sayno kayashqan mana gustamaptinmi 
jusalikuyashqanpita mana kuyapaypa castigashaq>>. 

Jeremíasta Tayta Dios nishqan 

11Nirkurmi TAYTA DIOS nimarqan: <<Kay runakunata yanapänäpaq amana 

ruwakamaynasu. 

12Paykuna ayunayashpan mayjina manakayämaptinpis manami 

cäsushaqsu. Saysika uywakunata y saki mikuy ofrendakunata noqapaq 
apayämuptinpis manami chaskishaqsu. Saypa trukanqa ushakäsinäpaqmi 
wanusikuq soldädukunata, muchuyta y qeshyata kachamushaq>>. 

13Sayno nimaptinmi nirqä: <<TAYTA DIOS, lula profëtakunami runakunata 

criyiykäsiyan guërrapis ni muchuypis mana kananpaq kashqanta. Kay 
nacionchöqa jawka kawayänanpaq kashqantami nikäyan>>. 

14Saymi TAYTA DIOS nimarqan: <<Noqapa jutïcho wilakurpis say 

profëtakunaqa lulakuykäyanmi. Say runakunataqa manami kachashkäsu ni 
minkakushkäsu ni parlapashkäsu. Yarpayninpita jorqurkularmi 
lulakuyashpan manakaqkunalata wilakuykäyan. 

15<<Noqa TAYTA DIOSMI nï: Mana kachaykaptï jutïcho wilakuyashqanpita y 

kay nacioncho guërrapis ni muchuypis mana kananpaq kashqanta 
wilakuyashqanpitami say profëtakunata guërrawan y muchuywan 
ushakäsishaq. 

16Saynölami say profëtakuna lulapäyashqan runakunatapis guërrawan y 

muchuywan ushakäsishaq. Warminkunapis y surinkunapis wanurmi 
ushakäyanqa. Pampananpaq pipis mana kaptinmi Jerusalén cällikunacho 
ayankuna jitaräyanqa. Jusalikuyashqanpitami sayno castigashaq. 

17<<Jeremías, nishqäta runakunata kayno wilay: << <Kuyashqä Jerusalén 

markaman mansariypaq desgracia chashqanpitami mana chawaypa paqasta 
junaqta waqaykä. Desgracia sarishqanwanmi pasaypa nakaykäyan. 

18Jirkakunapa purirpis guërracho wanusiyashqan runakunapa ayankuna 

jitaraykaqtami rikaykä. Markaman yaykurpis malaqaywan wanush 
jitaraykaqtami tarï. Imanir sayno päsashqantapis mana tantiyarmi 
profëtakunapis cürakunapis upatakash puriykäyan> >>. 

Tayta Diosta Jeremías ruwakushqan 

19Tayta Dios, ¿Judá nacionta mananaku rikaytapis munanki? 

¿Sayjinanpaku Sión lömata chikiykunki? ¿Imanirtaq pasaypa desgraciaman 
jitarpariykayämashkanki? 

Ali kawayta munayaptïpis manami ali kaway kannasu. Yanapäyämänaykipaq 
yarpäyaptïpis jinalami desgracia päsayäman. 

20 TAYTA DIOS, contraykimi rikakuyashkä. Unay ayllükuna 

rabyanäsiyäshushqaykinölami noqakunapis pasaypa rabyanäsiyashkä. 

21Sayno kaptinpis ama kachariyämaysu. Kachariyämaptikiqa runakuna 

manakaqmanpis churayäshunkimanmi. Saynöpis trönuyki kananpaq 
akrashqayki markata manakaqman ama churaysu. 
Yanapäyämänaykipaq pactu rurashqaykita ama qonqaykulaysu. 

22Kay pasacho ima ïdulupapis manami munaynin kansu tamyasimunanpaq. 

Ciëlupis manami kikilanpitaqa tamyasimunsu, sinöqa qamraqmi 
tamyasimunki, TAYTA DIOS. Lapan päsashqankunapis qampitami kaykan. 
Saymi salvayämänaykipaq qamlaman yärakayämü. 

Jeremías 15 
Ruwakuyaptinpis mana perdonananpaq kashqanta Tayta Dios nishqan 

1Sayno manakuptïmi TAYTA DIOS nimarqan: 

<<Moiséswan Samuel shayämushpan Judá runakunata perdonanäpaq 
ruwakayämaptinpis manami perdonashaqnasu. Judá runakunata 
perdonanäpaqqa manami voluntänïpis kannasu. Paykunataqa manami 
rikaytapis munänasu. 

2<< <Sayno kaptinqa ¿imataq noqakunata päsayämanqa?> nir 

tapuyäshuptiki partïpita ninki: << <Qeshyawan wanuqpaq kaqkunaqa 
qeshyawan wanuyäsun. Guërracho wanuqpaq kaqkunaqa guërracho 
wanuyäsun. Malaqaywan wanuqpaq kaqkunaqa malaqaywan wanuyäsun. 
Prësu aywaqpaq kaqkunaqa prësu aywayäsun. 

3<< <Noqa TAYTA DIOSMI nï: Kay runakunataqa chusku casta castïguwanmi 

castigashaq. Say castïgukunami kayanqa guërracho wanuyashqan, 
alqukuna ayakunata qechunakur mikuyashqan, wiskurkuna rachir 
mikuyashqan y jirka uywakuna mikur ushayashqan. 

4Sayno castigashqäta mayarmi maysay nacioncho taq runakuna fiyupa 

mansakäyanqa. Saytaqa rurashaq Ezequíaspa surin Manasés rey kar 
Jerusaléncho jusalikushqanpitami. 

Jerusalén runakunata castigar ushakäsinanpaq Tayta Dios nishqan 

5<< <Jerusalén runakuna, qamkunata castigaptï ¿piraq kuyapäyäshunki? 

¿Piraq lakipäyäshunki? Imano kayashqaykitapis musyayta munar ¿piraq 
tapukunqa? 

6Noqata kachariykayämashqaykipitami ushakäsiyäshayki. Cada rätu 

kuyapaykaytapis ajayashkänami. Noqa TAYTA DIOSMI sayno nï. 

7<< <Trïgu punshata wayra apananpaq jurquëtawan jitaqnömi qamkunataqa 

markaykikunapita wakpa kaypa jitariyäshayki. Wamraykikunata ushakäsiptï 
täyashqayki markakunapis sunyanqami. Sayno ushakäsiyäshayki jusalikuyta 
mana kachariyashqaykipitami. 

8Viüdakunapis lamar kuchuncho aqushakunapitapis mas askaqmi kayanqa. 

Pulan junaq kaykaptinmi elaqpita maqtakunatapis mamantinta castigashaq. 
Elaqpitami fiyupa lakikuyman churashaq. 

9<< <Qanchis olqu wawayuq warmikunapis wawankunata wanusiyaptin 

pasaypami lakikuyanqa. Fuerzanpis ushakaptin ima ruraytapis mana 
kamäpakurmi pasaypa penqakuyanqa. Kawaykar quëdaq kaqkunatapis 
contrankunami espädawan wanusiyanqa. Noqa TAYTA DIOSMI sayno nï> >>. 

Runakuna chikiyashqanpita Tayta Diosta Jeremías manakushqan 

10¡Ay, imapaqraq mamäpis wachaykamarqan! Pïmaywanpis rimanakur 

pelyalarmi qoyarküpis. Qellayta mana prestaptïpis ni mana prestakuptïpis 
maldicionayämanmi. 

11 TAYTA DIOS, lapan shonqüwanmi qamta sirvishkä. Chikimaqnïkuna 

lakikuyaptinpis y nakayaptinpis yanapänaykipaqmi qamta ruwakamushkä. 
Sayno mana manakush kaptïqa maldicionayämashqan jina chämäsun. 

12Paykunatami nishkanki: <<Norti kaqlächo kaykaq fiërrutawan broncita 

¿pilaqa pakinmansuraq? 

13Jusalikuyashqaykipitami intëru nacionnikicho riquëzaykikunata 

contraykikunapa makinman entregaykushaq. Imatapis mana cobraylapami 
lapanta entregaykushaq. 

14Imaypis mana reqiyashqayki nacionchömi contraykikunapa ashmaynin 

kayankipaq. Qamkunaqa fiyupami rabyanäsiyämashkanki. Imatapis 
sarishqan kaqtaqa nina rupar ushaqnömi qamkunatapis mana kuyapaypa 
castigayäshayki>>. 

15 TAYTA DIOS, qamqa musyankimi pïkuna chikiyämashqantapis. Paykuna 

chikiyämaptinpis yanapaykalämay. Mana wanusiyämänanpaq 
salvaykalämay. Chikimaqnïkunataqa kikinkunatapis chikiyäsun. 
Paykunataqa ama kuyapaysu. Tukuyta qayapäyämaptinpis qam raykumi 
upälakü. 

16Lapanta mandaq TAYTA DIOS, noqaqa makikichömi kaykä. 

Parlapämaptikimi ali mikuyta mikuqno lapanta chaskikushkä. 
Nimashqaykikunata chaskikuptïmi shonqü seqaypa kushikun. 

17Runakuna shuntakar kushikuyaptinpis paykunawan manami shuntakäsu. 

Wilakunäpaq akramashqaykipitami runakunawan shuntakänäpa trukanqa 
jukläman jamakü. Jusalikuyaptin rabyanashqaykinömi noqapis jusalikuyaptin 
rabyanä. Say rabyanaytaqa qammi shonqüman churamushkanki. 

18¿Imanirtaq imaypis lakishla kaykä? ¿Imanirtaq imaypis kushiküsu? 

¿Imanirtaq shïmaq pukyuno elaqpita rikakushkanki? 

Jeremíasta yanapänanpaq Tayta Dios nishqan 

19Sayno nir lakikuptïmi TAYTA DIOS nimarqan: <<Noqaman kutimuptikiqa 

yapay sirvimänaykipaq churashaykimi. Manakaqkunata parlanaykipa trukan 
shumaq tantiyaykur parlaptikiqa wilakuynïta wilakunaykipaqpis yapaymi 
churashayki. Mana cäsukamaq runakuna parlayashqannöqa ama parlaysu, 
sinöqa paykuna rikakuyäshunaykipaq shumaq parlay. 

20<<Noqami churashayki broncipita rurash murällano kanaykipaq. 

Upälakunaykipaq niyäshuptikipis wilakuynïta wilakunaykipaqmi imaypis 
yanapäshayki. Qamwan imaypis karmi imapis mana päsashunaykipaq 
sapäshayki. Noqa TAYTA DIOSMI sayno nï. 

21Noqami yaqa runakunapa makinpita sapäshayki. Wanusikuqkunapa 

makinpitapis salvashaykimi>>. 

 

Jeremías 16 
Warmiynaqla täkunanpaq Jeremíasta nishqan 

1 TAYTA DIOSMI nimarqan: 

2<<Ama majasakaysu. Ni olqupis ni warmipis surikikuna ama kayäsunsu. 

3Kay nacioncho yuriq wamrakunapis y maman taytankunapis 

4pestiwanmi wanuyanqa. Saymi waqapäyänanpaq ni pampayänanpaq pipis 

kanqasu. Uywakunapa iskannömi maysaychöpis wanush jitaräyanqa. 
Wakinkunaqa guërrachömi wanuyanqa y wakinnami malaqaywan 
ushakäyanqa. Ayankunatapis wiskurkuna, condorkuna y jirka uywakunami 
mikuyanqa>>. 

Judá runakunata castigananpaq Tayta Dios nishqan 

5 TAYTA DIOS mastapis nimarqan: <<Kay runakunataqa mananami 

yanapäshaqnasu ni kuyapäshaqnasu. Sayno kaykaptinqa wanuqkunapaqpis 
waqaynasu ni lakikuynasu ni täpaymanpis amana aywaynasu. 

6Kay nación runakunata castigashqäwan rïcupis pobripis wanuyaptin 

manami pipis kanqasu pampananpaq ni waqananpaqpis. Manami 
lakikuywan aqsanta rutukunanpaq ni qaranta pishtaypa pishtar 
kusukunanpaq pipis kanqasu. 

7Wanuptin täpaqkuna mikuyänanpaq yanukuqkunapis manami kanqasu. 

Maman taytan wanuptinpis manami pipis kanqasu vïnuta jichapänanpaqpis. 

8<<Saynöpis runakuna mikur upur jamaräyashqan wayiman ama yaykuysu. 

9Israel runakunata kuyaq y lapanta mandaq TAYTA DIOS karmi nï: Noqami 

kamakäsishaq kay nacioncho pipis manana kushikuyänanpaq ni casaray 
fiestatapis manana rurayänanpaq. Saytaqa kikikimi rikankipaq. 

10<<Sayno nishqäta wilakuptikimi runakunaqa tapuyäshunkipaq: 

<¿Imanirtaq TAYTA DIOS sayno fiyupa mansariypaq lakikuywan 
castigamäshun? ¿Imatataq mana alita rurayashkä? ¿Imatataq 
jusalikuyashkä TAYTA DIOSNINSITA sayjinanpa rabyanaykäsiyänäpaqqa?> 

11<<Sayno tapuyäshuptiki ninki: <TAYTA DIOSMI nin: Sayno päsayäshunki 

unay aylluykikuna kachariyämashpan juk dioskunata adorar 
sirviyashqanpitami. Mana cäsumarmi leynïkunatapis cumpliyarqansu. 

12Qamkunaqa paykunapitapis mas peormi shonquykikuna munashqanta 

rurayashpayki nishqäta wiyakayämankisu. 

13<< <Sayno kayashqaykipitami kay nacionpita qarquyäshayki unay 

aylluykikuna mana reqiyashqan ni qamkunapis mana reqiyashqayki 
nacionman. Qamkunata manana kuyapaptïmi say nacioncho paqasta 
junaqta juk dioskunatana adorayankipaq. 

14<< <Sayno kaptinpis waray warantinkunaqa say nacionpita 

shuntayämushaykimi. Saypitaqa mananami pipis nikanqanasu: <<Israel 
runakunata Egiptupita jorqamuq Tayta Diospa jutinchömi jurä>>. 

15Saypa trukanqa <<Israel runakunata norti kaqlä nacionman y intëru 

nacionkunaman qarqushqanpita shuntamuq TAYTA DIOSPA jutinchömi jurä>> 
niyanqanami. Unay aylluykikunata qoykushqä nacionmanmi 
shuntayämushayki> >>. 

16 TAYTA DIOSMI nin: <<Puntatami isanqa aska contraykikunata kachamuptï 

pescäduta sariqno prësu sariyäshunkipaq. Saypitanami quëdaq kaqkunata 
sariyänanpaq yapay askaqta kachamushaq. Paykunami maysay 
lömakunaman, raqrakunaman y machaykunaman pakakuyaptikipis cäzakuq 
runanöpis qatikachäyäshunki. 

17<<Noqaqa imano kawayashqaykitapis lapantami rikaykä. Mayjina 

pakaylapa jusalikuyashqaykitapis rikaykämi. 

18Qamkunata rikashkämi manakaq ïduluykikunata adorar qoykushqä 

nacionta impüruyäsiyashqaykita. Sayno rurayashkanki intëru kay 
nacionnïchömi. Saymi qamkunataqa ali cösa llëvasiyäshayki>>. 

Tayta Diosta Jeremías manakushqan 

19 TAYTA DIOS, qammi valorta qomanki. Ima peligrupitapis qammi sapämanki. 

Qamta adorayäshunaykipaqmi maysay nacionkunapitapis shamur niyanqa: 
<<Unay ayllükuna adorayashqan ïdulukunaqa imapaqpis mana väliqmi 
kaykäyan. 

20Runaqa ¿dioskunata ruranmansuraq? Ruraptinpis say dioskunaqa manami 

rasunpa Diossu>>. 

21Tayta Diosmi nin: <<Maysaycho taq runakunatami musyasishaq munayyuq 

kashqäta. Paykunami musyayanqa TAYTA DIOS kashqäta>>. 

 

Jeremías 17 
Judá runakuna ïdulukunata adorayashqan 

1Tayta Diosmi nin: <<Judá runakuna, jusalikuyqa rumiman cincilwan 

qelqashnömi shonquykikunacho kaykan. Saynöpis 
adorayashqayki altarkunapa waqrankunaman qelqashnömi kaykan. 
Fiërrupita rurash diamanti puntayuq cincilwan laqlashnömi kaykan. 

2Perqayashqayki altarkunachömi surikikunapis ïdulukunata adoraykäyan. 

Asera diösata adorayänaykipaq jawiyashqayki raku qerukuna kaqcho mana 
qonqaypami adoraykäyan. Say qerukunaqa kaykäyan copösu jachakuna 
chakinkunacho, altunnin lömakunacho 

3y maysay jirkakunachömi. Intëru nacionnikichömi ïdulukunata 

adoraykäyanki. Saymi lapan imaykaykitapis contraykikuna 
suwapäyäshunaykipaq kachaparishaq. 

4Bunyaypa bunyar imaypis rupaykaq ninano rabyashpämi herenciayki 

kananpaq qoykushqä nacionpitapis qarquyäshayki. Saymi mana 
reqiyashqayki nacioncho contraykikunapa ashmaynin kayankipaq>>. 

Tayta Diosman yärakuqkuna y mana yärakuqkuna imano kayashqanpis 

5 TAYTA DIOSMI nin: <<Maldicionädumi kanqa noqaman yärakamänanpa 

trukan runa mayilanman y kikinpa kalpalanman yärakuqkunaqa. 

6Say runakunaqa pipis mana tashqan sunyaq jirkacho winaq shirakanömi 

kaykäyan. Saynöpis rumikuna chawpincho winaq jachanömi kaykäyan. 

Ali kawayta manami imaypis tariyanqasu. 

7<<NOQAMAN yärakamuqkunami isanqa kushish kawayan. 

8Say runakunaqa yaku kuchuncho plantaraykaq jachanömi kaykäyan. Say 

jachapa jaqwankuna yakuman michiptin usyachöpis raprankuna verdilami 
kaykäyan. Usya kaptinpis qarwashtaykänanpa trukanqa imaypis 
wayuykanmi. 

9<<Runapa shonqunqa mana yärakuypaq fiyumi kaykan. ¿Piraq musyanman 

shonquncho imata yarpaykashqantapis? 

10Noqa TAYTA DIOSLAMI musyä shonquncho runa alita o mana alita 

yarpashqantapis. Saymi imanöpis kawashqanman tupu pitapis yanapä o 
castigäpis. 

11Sakyapakuypa rïcuyaq runaqa jukpa runtunta oqlaq sakwanömi kaykan. 

Riquëzankuna elaqpita ushakaptin pasaypa pobrimi rikakunqa>>. 

Tayta Diosman Jeremías yärakushqan 

12 TAYTA DIOS, qalaykunanpita pasapis kuyaylapaq templuykipitami 

lapantapis mandaykämunki. 

13Qamqa Israel runakunata kuyaq TAYTA DIOSMI kanki. Mana sakiq pukyuno 

kaykaptikimi wakin runakunaqa qampita witikuyash. Paykunaqa pasaypa 
penqakushqami kayanqa. 

Alpacho qelqashqan juti wayrawan elaqashqannömi paykunapis elaqäyanqa. 

14 TAYTA DIOS, ali kawanäpaq yanapaykalämay. Imayka mana alipitapis 

salvaykalämay. Noqaqa qamlatami imaypis alabä. 

15Runakunaqa asipämarmi niyäman: <<¿Imaytaq cumplinqa TAYTA 

DIOS wilakasishushqayki? 

¡Jukla cumplisun ari!>> 

16Noqaqa manami imaypis qamta manakamurqäsu paykunata 

castiganaykipaq ni paykunaman desgraciata kachanaykipaqpis. Musyankimi 
imata wilakushlätapis. Wiyaykämaptikimi lapantapis nishkä. 

17Ima desgracia shamuptinpis qamlamanmi amparakaykämü. 

Ama kachaykamaysu. Kacharimaptikiqa fiyupami mansarïshaq. 

18Penqayman churamänaykipa trukanqa qatikachämaqkunata penqayman 

churaykuy. Noqata castigamänaykipa trukanqa paykunata castigaykuy. 
Paykunata ima desgraciapis päsaykuläsun. 

Jamay junaqta respitayänanpaq Tayta Dios nishqan 

19 TAYTA DIOSMI nimarqan: <<Markaman yaykuna jatun punkuman aywaykur 

wilakuynïta saycho wilakuy. Say punkupami reykunapis yaykuyan y 
yarquyan. Saycho wilakushqaykinöla Jerusalénman yaykuna wakin 
punkukunachöpis wilakuy. 

20<<Wilakur ninki: <Judá nacionpa mandaqnin reykuna, Judá runakuna y 

Jerusaléncho taq runakuna, TAYTA DIOS nishqanta lapayki wiyakuyay. 

21TAYTA DIOSMI nin: Imapis mana päsashunaykipaq jamay junaqchöqa ama 

ima qepitapis apayaysu ni Jerusalén punkukunapapis ima cargatapis 
yaykasiyaysu. 

22Jamay junaqchöqa wayikikunapitapis ama ima qepitapis jorquyaysu. Say 

junaqchöqa ima aruytapis ama aruyaysu. Saypa trukanqa unay 
aylluykikunata nishqäno noqata respitayämashpayki jamayay. 

23Sayno nish kaykaptïpis unay aylluykikunaqa manami wiyakayämashsu ni 

cäsukayämashsu. Saypa trukanqa shonqunkunata chukruyäsirmi mana 
wiyakayämashpan corriginätapis munayashsu. 

24<< <Qamkunaqa nishqäta wiyakuyashpayki jamay junaqcho markaman 

yaykuna mayqan punkupapis cargata ama yaykasiyämuysu. Jamay 
junaqcho aruyänaykipa trukanqa noqata respitamar jamayaptikiqa 

25kay nacionpita y kay markapita manami imaypis qarquyäshaykisu. 

Saynölami rey David jamarashqan trönunpita rey imaypis mandanqa. 
Reykunami y autoridäkunami carrëtankunawan y cawallunkunawan kay 
markapa punkunkunapa imaypis päsayanqa. Paykunawanmi Judá runakuna 
y Jerusalén runakunapis kay punkukunapa yaykuyanqa. Jerusalénchöqa 
imayyaqpis runakuna täyanqami. 

26<< <Saynöpis adorayämänanpaqmi Jerusalénman shayämunqa Judá 

nacioncho kaykaq markakunapita, Jerusalénpa nawpankunapita, Benjamín 

partipita, Sefelapita, jalqakunapita y Neguevpitapis. Shamurmi templuman 
apayämunqa rupasina sacrificiukunata, saki mikuy ofrendakunata, 
inciensuta, agradëcikayämänanpaq kaq sacrificiukunata y wakin 
sacrificiukunatapis. 

27<< <Nishqäta mana wiyakur jamay junaq mana jamayaptiki y Jerusalén 

markapa punkunkunapa say junaqcho ima qepitapis yaykasiyaptikiqa 
Jerusalénpa punkunkunata rupasirmi ushashaq. Saymi Jerusaléncho kaykaq 
palaciukunapis rupar ushakanqa. Saytaqa manami pipis upisinqasu> >>. 

 

Jeremías 18 
Manka ruraqman tinkusishqan 

1Jeremíastami TAYTA DIOS nirqan: 

2<<Ayway manka ruraqpa wayinman. Saychömi nishayki runakunata imata 

wilanaykipaqpis>>. 

3Manka ruraqman aywarmi tarirqä tornuwan mankata ruraykaqta. 

4Ruraykashqan manka munashqanno mana yarquptinmi yapay say 

mitulapita juk mankatana munashqanno rurarqan. 

5Saymi TAYTA DIOS revelamar nimarqan: 

6<<Israel runakuna, manka ruraq runa rurashqanno ¿manasuraq noqapis 

qamkunata ruräman? Manka ruraqpa makincho mitu kaykashqannömi 
qamkunapis makïcho kaykäyanki. 

7<<Noqaqa nacionkunapa contranmi wilakasï munashqä höra castigar 

ushakäsinäpaq. 

8Sayno kaptinpis say nación runakuna jusalikuyta kacharir alitana 

rurayaptinqa castiganäpa kaykashqächöpis mananami castigashaqnasu. 

9<<Wakin nacionkunatami noqa yanapä mas munayyuq kayänanpaq. 

Yanapänäpaq wilakasiptïpis 

10say nacioncho taq runakuna nishqäta mana wiyakuypa jusalikuyaptinqa 

yanapänäpaq kaykashqächöpis castigashaqmi>>. 

11<<Jeremías, Judá runakunata y Jerusaléncho taq runakunata wilar niy: 

<TAYTA DIOSMI nin: Qamkunata castiganäpaqmi kamarikuykä. Manaraq 
castigashqäyaq jusalikuyta wanakuyashpayki alilatana rurayay>. 

12<<Sayno wilakuptikimi paykuna niyäshunki: <¡Manakaqlapaqmi 

parlapaykäyämanki! Noqakunaqa munayashqänömi kawakuyäshaq. 
Shonqükuna yarpashqantami mana alitapis rurakuyäshaq> >>. 

Kuyashqan runakuna mana yärakuypaq kayashqan 

13Saymi TAYTA DIOS nin: <<¡Israel runakunaqa mansariypaq mana alitami 

rurayan! Juklä nacionkunacho mä tapukuyay. Mä mayqan nacionlachöpis 
kay runakuna mana alita rurayashqannöqa rurayankush. 

14Líbano puntakunapita rashta ¿imaylaqa elaqansuraq? Say jirkapita urämuq 

yaku ¿imaylaqa sakinsuraq? Saykuna yärakuypaq kayaptinpis kuyashqä 
runakunaqa manami yärakuypaqsu. 

15Paykunaqa qonqakaykayämashpanmi manakaq ïdulukunapaq 

inciensuwan qoshniykäsiyan. Noqa nishqäno kawayänanpa trukanmi fiyu 
nänipa purir pantakashnöpis lutankunata ruraykäyan. 

16<<Sayno kayashqanpitami paykunata fiyupa castigashaq. Nacionninpis 

sunyaq rikakuptinmi imaypis runakuna mansakäyanqa. Lapanpis saypa 
päsaqkunaqa espantashqami umanta awiyanqa. 

17Shukukuy shamuqnömi Israel runakunata mashtakäsishaq. Contrankuna 

ushayänanpaqmi kachapaykushaq. Say junaqqa paykunapita 
tikrakurishaqmi>>. 

Jeremíaspa contran wilanakuyashqan 

18Sayno nir wilakuptïmi chikimaqnïkuna kikinpura niyarqan: 

<<Mandamientukunata yachasimänansipaqqa cürakuna kaykäyanmi. Imata 
yäsimänansipaqpis tantiyaqkuna kaykäyanmi. Tayta Diospa wilakuyninta 
wilamänansipaqpis profëtakuna kaykäyanmi. Jeremíastaqa manami 
nistansisu. Payta wanusiyänanpaq imatapis luta tumpashun. Pay 
nishqantaqa ama cäsushunsu>>. 

19¡TAYTA DIOS, yanapaykalämay! 

¡Tumpayämänanpaq wilanakuyashqanpita conträkunata castigaykulay! 

20Paykunapaqqa imaypis alilatami rurashkä. Paykunawan rabyash kaptikipis 

favorninmi qamta ruwakushkä. Kananqa lutanta ruraptïnöpis conträmi 
sharkuyash. 

21Sayno kayashqanpita wakin wamrankuna guërracho wanuyäsun y wakinna 

mikanaypita wanuyäsun. Warminkunapis viüdayash y wawaynaq 
quëdayäsun. Olqu kaqkunapis qeshyawan wanuyäsun. Maqtakunapis 
guërracho wanuyäsun. 

22Asaltantikuna elaqpita yaykuyaptin wayinkunachöpis qaparäyashqan 

wiyakäsun. Conträ sharkur trampata churapämaqno kayashqanpita 
paykunatapis trampata churapaykuy. 

23 TAYTA DIOS, qamqa musyaykankimi wanusiyämänanpaq 

wilanakuyashqanta. Fiyu runa kayashqanpita ama perdonaysu ni 
jusalikuyashqantapis ama qonqaysu. Fiyupa rabyakushpayki paykunataqa 
jusankunaman tupu castigaykulay. 

Jeremías 19 
Pakish uylluman tinkusishqan 

1 TAYTA DIOSMI nimarqan: <<Uyllu rantiq ayway. Nirkur juk ishkay mayor 

runakunata y mayor cürakunatapis qayaykasir 

2Ben-Hinom raqraman pushay. Markapita yarqunki Manka Ruraq niyashqan 

punkupa. Noqa nishqäta paykunata saycho wilanki. 

3<<Wilakur ninki: <Judá nacionpa mandaqnin rey y Jerusaléncho taq 

runakuna, lapayki wiyayämay. Israel runakunata kuyaq y lapanta 
mandaq TAYTA DIOSMI nin: Kay nación runakunata castigaptï seqaypami 
nakayanqa. Sayno nakayashqanta mayaq kaqqa pasaypami mansakanqa. 

4Sayno castigayäshayki adorayämänaykipa trukan juk dioskunata adorar 

inciensuwan qoshnisiyashqaykipitami. Say dioskunataqa unay 
aylluykikunapis ni mandaqniki reykunapis manami imaypis adorayashsu. Juk 
dioskunata adorarmi kay raqrata pasaypa manakaqman churayashkanki. << 
<Say jananmanmi jusaynaq kaqkunatapis kaycho wanusiyashkanki. 

5Baalta adorar surikikunata rupasiyänaykipaqmi altarkunatapis kaycho 

perqayashkanki. Sayno rurayänaykipaqqa manami mandashkäsu ni 
nishkäsu ni yarpaylapis yarpashkäsu. 

6<< <Mastapis TAYTA DIOS nin: Castiganä junaq chämuptin kay raqrata 

manami Tofet jutiwansu ni Ben-hinom jutiwansu reqiyanqa, sinöqa 
Wanusinakuy Raqra jutiwanmi reqiyanqa. 

7<< <Noqami Judá runakuna y Jerusalén runakuna yarpäyashqantapis 

pantakäsishaq. Contrankuna vincir wanusiyaptinmi ayankunatapis 
wiskurkuna y jirka uywakuna mikuyanqa. 

8Kay marka ushakashqanqa fiyupa espantaypaqmi kanqa. Imano 

castigashqätapis rikayashpanmi lapan päsaqkuna äyakash rikapäyanqa. 

9<< <Contraykikuna intërupa corralar sapakuykuyäshuptiki mikuypis 

pasaypami ushakanqa. Sayno castigaptïmi runa mayikita y surikikunata 
olqutapis warmitapis mikuyankipaq>. 

10<<Jeremías, sayno wilapayta usharkur pushashqayki runakunapa 

nawpancho rantishqayki uylluta pakirinki. 

11Nirkur ninki: <Lapanta mandaq TAYTA DIOSMI nin: Say uyllutanömi Judá 

runakunatawan Jerusalén runakunata ushakäsishaq. Shalush uylluta pipis 
alsayta mana kamäpakushqannömi paykunatapis alsakäsinqanasu. 
Wanuqkunata pampayänanpaq pasa mana jäkuptinmi Tofetmanna 
pampayanqa. 

12Ayakunala Tofetcho jitaräyashqannömi kay markachöpis ayakunala 

jitaräyanqa. << <Saynömi kay markata y kay markacho taykaqkunatapis 
ushakäsishaq. 

13Jerusaléncho kaykaq wayikunacho y Judá nacionpa mandaqnin reykunapa 

palaciunkunachöpis ayakuna jitaräyaptinmi Tofetno qanra rikakunqa. 
Paykunata sayno castigashaq say wayikuna janancho y say palaciukuna 
janancho qoyllarkunata adorayashqanpita y inciensukunawan qoshnisir juk 
dioskunapaq vïnuta jichapäyashqanpitami> >>. 

14 TAYTA DIOSPA jutincho wilakurirmi Tofetpita templuman Jeremías kutirqan. 

Templu patiuman ichiykurmi runakunata nirqan: 

15<<Israel runakunata kuyaq y lapanta mandaq TAYTA DIOSMI nin: 

<Qamkuna nishqäkunata wiyakuyta mana munayaptikimi wilakasishqänöla 
kay markacho y nawpan markakunacho taqkunatapis castigashaq> >>. 

 

Jeremías 20 
Pasur castigash kananpaq Jeremías wilashqan 

1Imerpa surin Pasurqa cürami karqan. Paymi templuta täpaqkunapa 

mandaqnin karqan. Jerusalén runakunata y Judá runakunata Tayta Dios 
castigananpaq kashqanta Jeremías wilakushqanta wiyarmi Pasur fiyupa 
rabyakurqan. 

2Saymi profëta Jeremíasta maqarkasir Benjamín jutiyuq punku waqtancho 

cëpuman sigurarqan. Say punku karqan templuman yaykunachömi. 

3Cëpucho juk junaq prësu jatirarkasirmi Jeremíasta Pasur jorqusirqan. Saymi 

Jeremías nirqan: <<Pasur, TAYTA DIOSMI jutikita trukasish Magor-
misabib kananpaq. 

4TAYTA DIOSMI nin: <Kikikita y amïguykitapis fiyupami castigashayki. 

Rikaykaptikimi amïguykikunata contraykikuna espädawan wanusiyanqa. 
Saynöpis Judácho taqkunata lapantami entregashaq Babilonia nacionpa 
mandaqnin reypa makinman. Paymi wakinta Babiloniaman prësu apanqa y 
wakintana espädawan wanusinqa. 

5Kay markacho kaq riquëzakunatapis y Judá nacionpa mandaqnin reykunapa 

tesörunkunatapis say reytami entregashaq. Saymi lapan väliq kaqkunata luta 
sarir soldädunkunawan Babiloniaman apakuyanqa. 

6<< <Pasur, qamtapis y wayikicho taqkunatapis Babiloniamanmi prësu 

apayäshunki. Wanuptikimi qamta y profëta tukur criyisishqayki 
amïguykikunatapis saycho pampayäshunki> >>. 

Jeremías lakikur Tayta Diosta manakushqan 

7 TAYTA DIOS, ¡mana munaykaptïmi profëta kanäpaq churamashkanki! 

¡Lapanpaq munayyuq kashpaykimi obligamashkanki! Wilakuptïmi imay 
hörapis asipäyämashpan manakaqman churayäman. 

8Wilakurmi imaypis nï: <<¡Fiyupa nakaykunami kanqa! 

¡Imaykapis ushakanqami!>> Sayno wilakushqäta mana criyirmi runakuna 
tukuyta qayapäyäman. Waran waranmi manakaqman churayäman. 

9Saymi nirqä: <<Tayta Diospa wilakuyninta mananami wilakushaqnasu. 

Paypa jutinchöpis mananami parlashaqnasu>>. Sayno niptïpis wilakuyniki 
shonqücho nina rupaykaqnöraqmi kaykan. Tulüyaqraqmi say rupashqan 
chaykush. Upälakuyta munarpis manami kamäpaküsu. 

10Runakuna manakaqman churamarmi asipäyämänanpaq shapshapyaylapa 

parlar niyan: <<¡Magor-misabib!>> Saynöpis lapan shuntakaykurmi 
wilanakuyan manakaqkunata tumpayämänanpaq. 

Amïgükunapis munaykäyan imanölapapis mana aliman chänätami. Paykuna 
wilanakuyan imatapis criyisimar lutanta parlasiyämänan kashqami. 

11Sayno kaptinpis pïmayta vinciq jatun soldädunömi TAYTA 

DIOS yanapaykäman. Conträ sharkuqkunaqa vincimayta manami 
puëdiyanqasu. Kikinkuna mana aliman charmi fiyupa penqakuyanqa. 
Saytami imayyaqpis runakuna yarparäyanqa. 

12Lapanta mandaq TAYTA DIOS, ali runakunata probankimi. Runakuna imata 

yarpaykäyashqantapis musyankimi. Conträkuna mana alita yarpäyashqanta 
musyaykarqa castigaykulay. Noqaqa qampa makikimanmi lapantapis 
churaykamü. 

13¡TAYTA DIOSTA alabar cantashun! 

¡Paymi fiyu runakunapa makinpita pobrikunata salvan! 

14¡Yurishqä junaqpis maldicionash kasun! 

¡Imapaqraq mamäpis wachamarqan! 

15¡Papänïta kushikasir yurishqäta wilaq runapis maldicionash kasun! 

16Say wilaq runaqa kasun TAYTA DIOS mana kuyapaypa ushakäsishqan 

markakunano. Tutapapis wiyasun nanaywan qaparaykäyaqta. Pulan 
junaqpapis wiyasun guërracho qaparaykäyaqta. 

17¡Ima aliraq kanman karqan mamäpa pachalancho kaykaptï wanusimaptin! 

Mamäpa pachalanchi panteonnïpis kanman karqan. Sayno kaptin manami 
imaypis yurïmansu karqan. 

18Sayjinanpa nakar lakikunaläpaqqa ¡imapaqraq yurirqäpis! Jamurpash 

kanaläpaqqa ¡imapaqraq asikyay pasatapis rikarqä! 

 

Jeremías 21 

Rey Sedequíaspaq wilakushqan 

1Kaychömi qelqaraykan Jeremíasta TAYTA DIOS wilakasishqan. Say junaqmi 

rey Sedequíasqa Jeremías kaqman kacharqan Malquíaspa surin Pasurta y 
Maasíaspa surin cüra Sofoníasta. Chaykurmi Jeremíasta niyarqan: 

2<<Babilonia nacionpa mandaqnin rey Nabucodonosor 

atacaykämaptinsi TAYTA DIOS salvamänansipaq ruwakuykulay. 
Ruwakuptikiqa capazchir qarquriykunqa markanman kutikuyänanpaq>>. 

3Sayno niyaptinmi Jeremías nirqan: <<Qamkuna kutiykur rey Sedequíasta 

wilayay: 

4<Israel runakunata kuyaq TAYTA DIOSMI nin: Babiloniapa mandaqnin reypa 

soldädunkunata atacayänanpaq soldäduykikunata kachaptikipis 
vinciyämunqami. Saymi marka murälla waqtancho jiruruypa 
churanakuyashqanpita Jerusalénman yaykayämunqa. 

5Jusalikuyashqaykipita rabyash kar kikïmi contrayki sharkushaq. 

6Saymi Babilonia soldädukunawan kay markacho taqkunata lapanta 

ushakäsishaq. Say jananmanmi runapis uywapis fiyu qeshyawan 
wanuyanqa. 

7<< <Saypitanami Babiloniapa mandaqnin rey Nabucodonosorpa makinman 

entregashayki. Saynöpis paypa makinmanmi entregashaq soldäduykikunapa 
capitanninkunata y kawaykar quëdaq runakunatapis. Fiyu qeshyawan, 
guërrawan y malaqaywan mana wanuq kaqtaqa mana kuyapaypami 
espädawan wanusinqa. Noqa TAYTA DIOSMI sayno nï> >>. 

8Rey Sedequíaspa kachankunata sayno wilaykuptinmi Jeremíasta TAYTA 

DIOS nirqan: <<Noqa nishqäta Jerusalén runakunata wilar niy: <Ali kawayta 
karpis o mana ali kawayta karpis mayqantapis akrayay. 

9Jinan markalacho quëdarqa wakinniki guërracho wanuyanki, wakinniki 

mikanaypita wanuyanki y wakinnikinami pestiwan wanuyanki. Kay markapita 
yarqur jiruruypa saparaykäyäshuqniki Babilonia soldädukunaman rindikurqa 
kawaylapis kawayankipaqmi. 

10<< <Salvanäpa trukanqa kay markata ushakäsishaqmi. Ushakäsinäpaqmi 

Babilonia nacionpa mandaqnin reypa makinman entregashaq. Paymi lapanta 
rupasir ushanqa. Noqa TAYTA DIOSMI sayno nï> >>. 

Judá reykuna alita rurayänanpaq yäsishqan 

11<<David ayllu reyta y ayllunkunata ninki: 

12<David ayllu mandaqkuna, TAYTA DIOSMI nin: Runakunata waran waran ali 

juzgayay. Nakasiqkunapa makinpita nakaykaqkunata jorquyay. Mana alita 
rurayashqaykita rikarmi nina rataykaqnöraq fiyupa rabyakurkushaq. 

Rabyakurkuptïqa bunyaypa bunyar rupaykaq ninata upisiyta mana 
kamäpakuqnömi pipis rabyanaynïta päsasiyta puëdinqasu> >>. 

Jerusalénman castïgu chänanpaq nishqan 

13 TAYTA DIOSMI nin: <<Jerusalén runakuna, qamkunapa contraykimi kaykä. 

Jatun qaqachöno markayki kaptin niyanki pipis mana vinciyäshunaykipaq 
kashqanta y pipis markaykiman mana yaykuyänanpaq kashqanta. 

14Sayno niyaptikipis jusalikuyashqaykiman tupumi castigayäshayki. 

Muntikikunatapis rupasirmi ushashaq. Marka nawpankunatapis chipyaqmi 
rupasir ushashaq. Noqa TAYTA DIOSMI sayno nï>>. 

 

Jeremías 22 
Judá nacionpa mandaqnin reypaq Tayta Dios nishqan 

1 TAYTA DIOSMI nimarqan: <<Ayway Judá nacionpa mandaqnin reypa 

palaciunman. Saycho wilakur ninki: 

2Davidpa trönuncho jamaraykaq Judá nacionpa mandaqnin rey, TAYTA 

DIOS nishushqaykita wiyakuy. Saynöpis autoridäkuna y kay markacho taq 
lapan runakunapis payta wiyakuyäsun. 

3TAYTA DIOSMI nin: <Shumaq juzgashpayki jusaynaq runakunapa favornin 

sharkuyay. Jukpa makincho nakaykaqkunata jorquyay. Jäpa runakunata, 
waksakunata ni viüdakunatapis ama nakasiyaysu. Ali runakunata ama 
wanusiyaysu. 

4<< <Kanan nikashqäta wiyakayämaptikiqa Davidpa trönunman jamaykur 

mandananpaq imaypis rey kanqami. Saymi palaciu punkupapis 
yaykayämunqa carrëtankunawan y cawallunkuna loqash. Paykunawanmi 
yanapaqninkunapis y marka runakunapis yaykayämunqa. 

5Kanan nikashqäta mana wiyakayämaptikimi isanqa kikïpa jutïcho jurä kay 

palaciu raqälana rikakunanpaq kashqanta. Noqa TAYTA DIOSMI sayno nï> >>. 

Rey tashqan palaciuta ushakäsiyänanpaq Tayta Dios nishqan 

6Judá runakunapa mandaqnin rey tashqan palaciupaqmi TAYTA DIOS nin: 

<<Noqapaqqa Galaad jirkano y aska muntiyuq Líbanunömi kay palaciu 
kuyaylapaq kaykan. Sayno kaptinpis pasaypa sunyaqman tikrarasiptïmi pipis 
saycho tanqanasu. 

7Ushakäsiyänanpaqmi armash runakunata kachamushaq. Paykunami 

palaciucho kaykaq kuyaylapaq jatusaq cedru qerukunatapis muturir 
rupasiyanqa. 

8<<Sayno ushakäsiyaptinmi kay marka nawpanpa päsaq runakuna kikinpura 

parlar niyanqa: <Kay jatunkaray markata ¿imanirraq TAYTA 

DIOS ushakaykasish?> 

9Saymi kayno niyanqa: <TAYTA DIOSNINWAN pactu rurayashqantami 

cumpliyashsu. Saypa trukanqa jäpa runakuna adorayashqan dioskunatami 
adorayash. Saymi paykunata sayno castigash> >>. 

Rey Salum imano kananpaqpis Jeremías wilakushqan 

10Judá runakuna, rey Josías wanushqanpita ama waqayaysu. Saypa 

trukanqa surin Salumpaq waqayay. Paytami prësu apakuyash imaypis 
manana kutimunanpaq. Yurishqan markatapis manami rikanqanasu. 

11Judá nacionpa mandaqnin rey Josíaspa surin Salumtami taytanpa trukan 

rey kaptin prësu apakuyarqan. Paypaqmi TAYTA DIOS nin: <<Manami imaypis 
kutimunqanasu. 

12Payqa wanunqa prësu apayashqan nacionlachönami. Kay naciontaqa 

manami imaypis rikanqanasu>>. 

Rey Joacim imano kananpaqpis Jeremías wilakushqan 

13<<¡Ay, imanöraq kanki, rey Joacim! Qamqa palaciuykita arusir runakunata 

mana pägaypami arusishkanki. 

14Jatusaq sälayuq y ventänayuq palaciuta rurasinaykipaqmi 

yarpachakushkanki. Say palaciu cedru tablakunawan entablash y pukawan 
pintash kananpaqmi yarpachakushkanki. 

15<<¿Cedru tablawan entablash wayiyuq kashlaykipitaku ali rey kashqaykita 

yarpanki? Papänikiqa ali reymi kash. Payqa mikunanpaq y upunanpaq 
tarishlanwanmi contentakush. Pïmaytapis ali rikarmi bendicionta chaskish. 

16Waksakunapapis y nakaqkunapapis favornin kaptinmi lapan rurashqanpis 

ali kash. Sayno kawaqkunaqa noqata reqiyämanmi. Noqa TAYTA 

DIOSMI sayno nï. 

17<<Qamqa imapaqpis wachakashqami kaykanki. Jusaynaq runakunatami 

wanuykäsinki. Marka mayikikunatapis fiyupami nakaykäsinki>>. 

18Saymi Judá nacionpa mandaqnin rey Josíaspa surin Joacimpaq TAYTA 

DIOS nin: <<Joacim wanuptinqa manami pipis waqanqasu: <¡Ay wawqilay 
wawqi! ¡Ay taytalay tayta! ¡Ay mandaqlä!> nir. 

19Jerusalénpita qarachash aparmi ashnutano pampaykuyanqa>>. 

Jerusalén runakunata desgracia päsananpaq nishqan 

20Jerusalén runakuna, yanapäyäshunaykipaq minkakuyashqayki nacionkuna 

lapanmi ushakäyash. Sayno kaykaptinqa lakikuyashpayki Líbanucho kaykaq 
puntakunaman wisarkur waqayay. Basán jirkakunaman aywaykurpis atayay. 

Abarim jirkakunapitapis qaparar waqayay. 

21Imapis manaraq kaptinmi desgracia päsayäshunaykipaq kaqta wilarqä. 

Wilaptïmi niyämarqayki mana cäsukayämänaykipaq kashqanta. Nawpapita 
pasa imaypis manami cäsukayämashkankisu. 

22Saymi castigaptï mandaqnikikunatapis shukukuy apakuqno prësu 

apakuyanqa. Yanapäyäshunaykipaq minkakuyashqayki nacionkunapa 
mandaqninkunatapis prësumi apakuyanqa. Sayraqmi mana cäsukamaypa 
jusalikuyashqaykipita penqakuyanki. 

23Líbanucho kaykaq jatusaq cedru jachacho qeshunta ruraq pishquno karmi 

imapis mana päsayäshunaykipaq kashqanta yarpaykäyanki. Sayno kaptinpis 
desgracia chämuptin wachay nanaywan qaparaq warminömi 
qaparäyankipaq. 

Rey Conías qarqush kananpaq wilakushqan 

24 TAYTA DIOSMI nin: <<Judá nacionpa mandaqnin Joacimpa surin rey 

Conías, aluq kaq makïcho jatirashqä sëllakunä sortïjäno kaptikipis kaypita 
qarqushaykimi. Noqa TAYTA DIOSMI sayno qarqunäpaq jurä. 

25Wanusiyäshunaykipaqmi pasaypa mansashqayki Babilonia nacionpa 

mandaqnin rey Nabucodonosorpa makinman y soldädunkunapa makinman 
entregashayki. 

26Mamaykita y qamtapis mana yuriyashqayki nacionmanmi prësu 

apasiyäshayki. Saychömi wanuyankipaq. 

27Yurishqayki nacionman mayjina kutimuyta munarpis manami 

kutiyämunkinasu>>. 

28Coníasqa manami pakish kanalanösu kaykan. Manami pakish mankanösu 

imapaqpis mana väliq kaykan. 

Ali runa kaykaptinqa ¿imanirtaq mana väliqtano Tayta Dios rikanqa? 
¿Imanirtaq lapan surinkunatawan jäpa nacionman qarqunqa? 

29¡Wawalaw, kay pasacho kaykaq runakuna! 

¡TAYTA DIOS nishqanta wiyayay! 

30 TAYTA DIOSMI nin: <<Coníastaqa desgracialami päsanqa. Paypita miraq 

kaqqa manami mayqanpis David jamarashqan trönuncho jamaranqasu ni 
Judácho rey kanqasu. Saymi suriynaqnöla wanunqa. Say nishqäno 
rasunpaypami kanqa>>. 

 

Jeremías 23 
Renuevo nishqan runa mandaq kananpaq nishqan 

1 TAYTA DIOSMI nin: <<¡Judá nacionpa mandaqnin rey y yanapaqninkuna! 

¡Qamkunataqa mana kuyapaypami castigayäshayki! Qamkunami mana ali 

uysha misiqno kar uyshäno kaykaq kuyashqä runakunata ushakaykäsiyanki 
y mashtakaykäsiyanki>>. 

2Saymi Israelta kuyaq TAYTA DIOS nin: <<Kuyashqä runakunata rikaqkuna, 

qamkunaqa uyshäkunata mansakäsirmi mashtakäsiyashkanki. Shumaq 
mana rikayashqaykipitami qamkunata castigayäshayki. Noqa TAYTA 

DIOSMI sayno nï>>. 

3<<Maysaypa qarqush karpis uyshäkunataqa kikïmi shuntamushaq. 

Markankunaman shuntamuptïmi saysikaman mirayanqa. 

4Nirkur paykunata shumaq rikayänanpaqmi ali misikuqkunata churashaq. Ali 

rikayaptinmi mansakuyanqanasu ni oqrakaykäyanqanasu. Noqa TAYTA 

DIOSMI sayno nï>>. 

5 TAYTA DIOSMI nin: <<Tiempu chämuptinmi David ayllupita Renuevo 

niyashqan runa yurinqa. Paytami churashaq rey kananpaq. Munashqäno 
mandarmi kay nacioncho pïmaytapis ali rikanqa. 

6Paypa jutinmi kanqa Salvamaqninsi TAYTA DIOS. Mandaq kashqan wisanmi 

Judá runakuna y Israel runakuna jawkala kawayanqa>>. 

7 TAYTA DIOSMI nin: <<Say wisanqa mananami pipis nikanqanasu: <Israel 

runakunata Egiptupita jorqamuq Tayta Diospa jutinchömi jurä>. 

8Saypa trukanqa <Israel runakunata norti kaqlä nacionman y intëru 

nacionkunaman qarqushqanpita shuntamuq TAYTA DIOSPA jutinchömi jurä> 
niyanqanami. Shuntamuptïmi kikinkunapa nacionninchöna täyanqa>>. 

Lulakuq profëtakunata castigananpaq nishqan 

9Kaychömi qelqaraykan profëta tukuqkunapaq Jeremías wilakushqan. 

Pasaypa lakikuymi sariman. Tulükunapis pasaypami marmaryan. TAYTA 

DIOS nishqanta musyarmi selläma mansakar shinkashno rikakü. 

10Kay nacionchöqa saysikami runakuna adulteriucho kaykäyan. Mana 

alikunataqa ashak ashakmi rurayan. Mana kuyapaypami runa mayinta 
nakasiyan. Saymi kay naciontapis Tayta Dios maldicionash. Maldicionaptinmi 
pasapis sakikäkush. Jirkakunacho qewakunapis qashrurushqami kaykäyan. 

11 TAYTA DIOSMI nin: <<Lula profëtakunanölami cürakunapis jusalikuyan. 

Templüchöpis jusalikuykäyaqtami taripashkä. 

12Jusalikuyashqanpitami paykunata castigashaq. Sakaycho luska nänipa 

puriqnömi kayanqa. Tanqariykuyaptin pasaypa kuchpakaqnömi kayanqa. 
Noqa TAYTA DIOSMI sayno nï. 

13<<Samariachöpis profëtakuna lutantami wilakuyarqan. 

Paykunaqa Baalpa jutincho wilakurmi kuyashqä Israel runakunata lutanman 
yärakasiyarqan. 

14Say profëtakunapitaqa Jerusaléncho kaykaq profëtakuna peormi kaykäyan. 

Paykunaqa runayuq warmikunawanmi kakuyan, lulakuyan y fiyu runakunata 
shakyäsiyan lutanta rurayänanpaq. Sodoma y Gomorra markakunacho 
taqkunanömi profëtakuna jusalikuykäyan. Sayno kayaptinmi jusalikuyta pipis 
kacharinsu>>. 

15Sayno kayashqanpitami lapanta mandaq TAYTA DIOS say profëta 

tukuqkunapaq nin: <<Jerusaléncho kaq profëtakuna lutanta rurayaptinmi 
intëru nacionchöpis lutan rurayta yachakuyash. Sayno kayashqanpitami 
fiyupa iwjiq mikuyta mikasiqno y venenash yakuta upusiqno kay runakunata 
castigashaq>>. 

16Lapanta mandaq TAYTA DIOSMI nin: <<Say lula profëtakuna 

wilakuyashqanta ama chaskipäyaysu. Paykunaqa manakaqlamanmi 
yärakasiyäshunki. Saynöpis wilakuynïta wilakuyänanpa trukanqa 
shonqunkuna yarpäyashlantami wilakuyan. 

17Mana cäsukamaqkunata corrigiyänanpa trukanmi niyan: <Jawkala 

kawayänaykipaqmi TAYTA DIOS nin>. Shonqun munashqanno 
jusalikuqkunatapis niyan: <Qamkunataqa manami ima desgraciapis 
päsayäshunkisu>. 

18<<Say lula profëtakunaqa manami mayqanpis nawpäman shayämushsu 

imata nishqätapis wiyayänanpaq. Manami mayqanpis nishqäta wilakunanpaq 
shumaq chaskikushsu. 

19Mangäda y shukukuy imatapis ushakäsishqannömi noqapis fiyupa rabyar 

say runakunata ushakäsishaq. 

20Rabyaynïqa manami päsanqasu lapan yarpashqäkunata manaraq rurayta 

ushaptïqa. Tiempu päsarkuptinraqmi saytaqa tantiyakuyanki. 

21<<Say lula profëtakunataqa manami kachamushkäsu. Wilakuyänanpaqpis 

manami minkakushkäsu. Sayno kaptinpis paykunaqa maysaypa aywarmi 
noqapa jutïcho wilakuykäyan. 

22Nawpächo rasunpaypa wiyash karqa nishqätami kuyashqä runakunata 

wilapäyanman karqan. Nishqäta wilakuptinqa jusalikuyta kacharir alitanami 
rurayanman karqan>>. 

23 TAYTA DIOSMI nin: <<Noqaqa maysaychömi kaykä. Saymi Jerusalénpita 

karucho kayaptinpis o cercacho kayaptinpis noqaqa saycho kaykä. 

24Noqapita ¿piraq pakakunman? Jana pasachöpis kay pasachöpis kaykämi. 

Noqa TAYTA DIOSMI sayno nï. 

25<<Noqaqa wiyashkämi say profëtakuna lulakur jutïcho manakaqkunata 

wilakuyashqanta. Mana revelaykaptïmi paykunaqa nikäyan sueñuynincho 
revelashqäta. 

26¡Imayyaqraq say profëtakuna lulakuyashpan kikinkunapa yarpaylanta 

wilakuykäyanqa! 

27Paykuna sueñushlanta pitapis wilapäyaptinmi kuyashqä runakuna 

qonqaykayäman. Saynölami unay ayllunkunapis Baalta adorayashpan 
qonqaykayämarqan. 

28<<Say lula profëtakuna sueñushlanta wilakuyta munarqa wilakuyäsun. 

Rasunpaypa kaq profëtakunaqa revelashqä wilakuynïta wilakuyäsun. 
Punshanpita trïgu mas välishqannömi wilakuynïqa ima suëñupitapis mas 
välin. 

29Noqapa wilakuynïqa ninanömi y rumita shaluq combanömi kaykan. 

Noqa TAYTA DIOSMI sayno nï>>. 

30 TAYTA DIOSMI nin: <<Lulakuq profëtakunataqa manami rikaytapis munäsu. 

Paykunaqa jukta wiyashlantami noqapa jutïcho wilakuyan. 

31Paykunaqa mana revelaykaptïmi shiminta mishkisir manakaqkunata 

parlayan. 

32Saynöpis <sueñuynïchömi parlapämash> nirmi kuyashqä runakunata 

pantakaykäsiyan. Sayno kayaptinmi paykunataqa rikaytapis munäsu. Say 
profëtakunata manami kachashkäsu ni wilakuyänanpaqpis nishkäsu. Saymi 
imano wilakuyaptinpis kuyashqä runakunapaq välinsu. Noqa TAYTA 

DIOSMI sayno nï. 

33<<Jeremías, pï runapis, profëtakunapis o cürakunapis imata nishqätapis 

tapushuptiki wilanki paykunata kachariykunäpaq kashqanta. 

34Cüra karpis, profëta karpis o mayqan runa karpis <TAYTA 

DIOSMI revelamash> nir lulakuptinqa aylluntintami castigashaq. 

35Lulakuypa sayno wilakunanpa trukanqa reqinakushqantapis y 

ayllunkunatapis tapukunman rasunpa kaq profëta imata nishqantapis. 

36<<Mana musyarqa pipis ama nisunsu noqa revelashqäta. Pipis lulakur 

sayno niptinqa castigashaqmi. Mana revelaykaptï sayno niqkunaqa 
wilakuynïtami manakaqman churayan. Noqaqa imayyaqpis kawaq lapanta 
mandaq TAYTA DIOSNIKI karmi sayno nï. 

37<<Sayno kaptinqa imata nishqätapis musyayta munarqa rasunpa kaq 

profëtata tapukuyay. 

38Mana revelaykaptïqa ama niyaysu qamkunata revelashqäta. Saymi 

rasunpa kaq profëtata tapukuyänaykipa trukan <revelamashqami> nir 
lulakuyaptikiqa 

39castigayäshayki. Unay aylluykikunata qoykushqä markapitapis karumanmi 

qarquyäshayki. 

40Sayno qarquptïmi imaypis penqaycho kayankipaq. Qamkunata 

castigashqätaqa manami imaypis qonqayankisu>>. 

 

Jeremías 24 
Ishkay canasta hïgusta revelacioncho Jeremías rikashqan 

1Judá nacionpa mandaqnin rey Joacimpa surin Jeconíasta, Judá nación 

autoridäkunata, artesänukunata y herrërukunata Babilonia nacionpa 
mandaqnin rey Nabucodonosor nacionninman apakuptinmi TAYTA 

DIOS revelamarqan templu punkucho ishkay canastawan hïgus kaykaqta. 

2Jukaq canastachöqa punta poquq hïgus maypis mikukuykay munaymi 

karqan. Jukaq canastachönami pasaypa melanaypaq ismush hïguskuna 
karqan. 

3Saymi TAYTA DIOS tapumarqan: <<Jeremías, ¿imatataq rikaykanki?>> 

Saymi nirqä: <<Hïgustami rikaykä. Juk canastachömi kaykan maypis 
mikukuy munay ali hïgus. Jukaq canastachönami kaykan pasaypa 
melanaypaq ismush hïgus>>. 

4Saymi TAYTA DIOS nimarqan: 

5<<Israel runakunata kuyaq TAYTA DIOSMI nin: <Babilonia runakunapa 

nacionninman prësu apasishqä Judá runakunata ali hïgustanömi rikashaq. 

6Ima desgraciapitapis sapashpämi Judá nacionman shuntamur ali 

kawayänanpaq yanapäshaq. Yapayqa manami ushakäsishaqnasu ni 
qarqushaqnasu. 

7TAYTA DIOSNIN kashqäta tantiyayänanpaqmi paykunata shumaq 

tantiyasishaq. Paykunami kuyashqä runakuna kayanqa. Noqanami 
paykunapa Diosnin kashaq. Lapan shonqunwan yapay yärakayämaptinmi 
sayno kanqa. 

8<< <Judá nacionpa mandaqnin rey Sedequíasta, yanapaqninkunata, 

Jerusaléncho quëdaq runakunata y Egiptuman qeshpiq runakunatami isanqa 
ismush hïgusno kayänanpaq churashaq. Noqa TAYTA DIOSMI sayno nï. 

9Say runakunata castigashqäta musyarmi maysay nacioncho taq 

runakunapis mansakäyanqa. Maymanpis qarqushqäman chäyaptin pïmaypis 
manakaqman churarmi jamuräyanqa y asipäyanqa. Pasaypa maldicionädumi 
kayanqa. 

10Nacionnincho chipyaq ushakäyashqanyaqmi wakinkuna guërracho 

wanuyanqa, wakinkuna malaqaywan wanuyanqa y wakinnami fiyu 
qeshyawan wanuyanqa. Sayno ushakäyanqa unay ayllunkunata y 
kikinkunata say nacionta qoykush kaptïpis> >>. 

Jeremías 25 
Qanchis chunka (70) wata nakayänanpaq nishqan 

1Josíaspa surin Joacim Judá nacionpa mandaqnin rey chusku watana 

kaykaptin y Babilonia nacioncho Nabucodonosor mandayta qalaykushqan 
watami TAYTA DIOSPA wilakuqnin profëta Jeremías 

2Judá nacioncho taq runakunatawan Jerusaléncho taq runakunata wilar 

kayno nirqan: 

3<<Amónpa surin Josías chunka kimsa wata Judá nacionpa mandaqnin rey 

kashqanpita pasami TAYTA DIOS nimashqankunata yaparir yaparir 
qamkunata wilapashkä. Ishkay chunka kimsa (23) watana sayno wilapaptïpis 
qamkunaqa manami wiyakuyashkankisu. 

4<<Sirviqnin profëtakunata unaypita pasa yaparir yaparir TAYTA 

DIOS kachamuptinpis manami cäsukuyashkankisu ni wiyakuyashkankisu. 

5Say profëtakunami niyäshurqayki: <Jusalikuyta wanakuyay. 

Wanakuyaptikiqa unay aylluykikunata TAYTA DIOS qoykushqan nacionchömi 
imayyaqpis täyankipaq>. 

6Saynöpis niyäshurqayki: <Juk dioskunamanqa ama yärakuyaysu. 

Saykunataqa ama sirviyaysu ni adorayaysu. Lutankunata mana rurayaptikiqa 
manami ima castïguwanpis castigayäshunkipaqsu> >>. 

7 TAYTA DIOSMI nin: <<Profëtakuna sayno nikäyäshuptikipis manami 

wiyakayämashkankisu. Saypa trukanqa rurayashqayki ïdulukunata 
adorayashpaykimi masraq rabyanäsiyämashkanki>>. 

8Lapanta mandaq TAYTA DIOSMI mastapis nin: <<Profëtakuna 

wilapäyäshushqaykita mana cäsukuyaptikiqa 

9Babilonia nacionpa mandaqnin rey Nabucodonosortami norti kaqlä 

nacionkunapita minkakushqan soldädunkunatawan kachamushaq chipyaq 
ushayäshunaykipaq. Paykunawan qamkunata y nawpayki nación runakunata 
castigaptïmi markaykikunapis raqälana rikakuyanqa. Sayta rikarmi wakin 
mansakäyanqa y wakinna kushipäyäshunki. 

10<<Lapanta ushakäsiptïmi fiestatapis rurayanqanasu, kushikur 

asikachäyanqanasu, jipashpis ni maqtapis kuyanakuyashpan 
versupänakuyanqanasu, marayninkunachöpis aqakuyanqanasu ni 
aksinkunatapis sarisiyanqanasu. 

11Kay nación kuchu kuchu ushakarmi raqälana rikakunqa. Kawaykar 

quëdaqkunaqa qanchis chunka (70) watantinmi Babilonia nacionpa 
mandaqnin reypa munaynincho kayanqa. 

12<<Qanchis chunka (70) wata cumplirkuptinnami Babilonia nacionpa 

mandaqnin reyta y saycho taq runakunata jusalikuyashqanpita castigar 
chipyaq ushakäsishaq. Noqa TAYTA DIOSMI sayno nï. 

13Paykunata castiganäpaq profëta Jeremíasta wilakasishqänöla y kay 

röllucho qelqashqannölami castigashaq. 

14Babilonia runakunata castigaptïmi kuyashqä runakunata munaynincho 

sararäyashqannöla paykunatapis juk nación runakuna y mandaqnin reykuna 
munaynincho sararäyanqa. Babilonia runakuna lutankunata 
rurayashqanpitami sayno castigashaq>>. 

Lapan nacionkunata castigananpaq nishqan 

15Israel runakunata kuyaq Tayta Diosmi revelacioncho nimarqan: <<Kay 

aptaraykashqä cöpacho rabyaynï juntami kaykan. Kay cöpata apakurkur 
kachashqä nacionkunaman aywar runakunata upusimuy. 

16Upurkurmi löcutäyashpan shinkash runano sankapaykachäyanqa. Say 

upuyashqanqa manami vïnusu kanqa, sinöqa paykunata castiganäpaq 
guërrami>>. 

17Nimaptinmi revelacioncho TAYTA DIOSPA makinpita say cöpata chaskirqä. 

Nirkurmi TAYTA DIOS kachamashqan lapan nacionkunapa aywaykur 
runakunata upusirqä. 

18Saymi upusirqä Jerusaléncho taq runakunata, Judá nacioncho taq 

runakunata, reykunata y autoridäkunatapis. Paykunata Tayta Dios fiyupa 
castigaptinmi wayinkunapis raqäla quëdash. Sayno castigashqanta 
musyaqkunami wakinqa mansakäyan y wakinnami kushipäyan. Kananyaqpis 
pasaypa maldicionädumi kaykäyan. 

19Saynölami revelacioncho upusirqä Egipto nacionpa mandaqnin rey 

Faraónta, yanapaqninkunata, autoridäninkunata, Egipto runakunata 

20y saycho taq jäpa runakunatapis. Saynölami upusirqä Uz particho taq 

reykunata y filisteo runakunapa mandaqnin reykunatapis. Filisteo 
runakunapa mandaqnin reykunaqa täyarqan Ascalón markacho, Gaza 
markacho, Ecrón markacho y Asdod markachömi. Isanqa Asdod marka 
ushakash kaptinmi juk ishkaylana saycho taykäyarqan. 

21Saynölami upusirqä Edom nacioncho taqkunata, Moab nacioncho 

taqkunata, Amón nacioncho taqkunata, 

22Tiro markapa mandaqnin reykunata, Sidón markapa mandaqnin reykunata, 

Mediterráneo Lamar kuchun markakunacho taq reykunata, 

23Dedán runakunata, Tema runakunata, Buz runakunata, laplanta rutukur 

sunyaq jirkacho taqkunata, 

24Arabia particho taq mandaq reykunata, sunyaq jirkacho taq lapan 

runakunapa mandaqnin reykunata, 

25Zimri nacionpa mandaqnin reyta, Elam nacionpa mandaqnin reyta y Media 

nacionpa mandaqnin reytapis. 

26Saynölami upusirqä norti kaqlächo kaykaq lapan reykunata cerca cerca 

täyaptinpis o karu karu täyaptinpis. Kay pasacho lapan reykunatapis 
saynölami upusirqä. Ultimutaqa upunqa Babilonia nacionpa mandaqnin 
reymi. 

27Upusiq aywanäpaq kachamashpanmi Tayta Dios nimarqan: <<Paykunata 

upusir ninki: <Israel runakunata kuyaq y lapanta mandaq TAYTA DIOSMI nin: 
Shinkäyashqaykiyaq, gumitayashqaykiyaq y aysayash jitaräyashqaykiyaq 
say cöpata upuyay. Sayno kayanki guërrawan qamkunata castigaptïmi>. 

28<<Say cöpapita upuyta mana munayaptinqa ninki: <Lapanta 

mandaq TAYTA DIOSMI nin: Munar mana munarpis upunaykimi. 

29Jerusalénpitami castigar qalaykü. Adorayämänanpaq akrashqä markacho 

taq runakunata castigaykarqa qamkunata peormi castigayäshayki. 
Maysaychömi guërrawan runakunata castigashaq. Lapanta mandaq TAYTA 

DIOS karmi sayno nï> >>. 

30<<Jeremías, maysaycho taq runakunata castiganäpaq kaqta wilar ninki: << 

<TAYTA DIOSMI jana pasapita pasa leonnöraq qaparämun. Tashqanpita pasa 
qayakamushqanpis maqakuynöraqmi wiyakämun. 

Akrashqan runakunata castigananpaqmi qayakaykämun. 

Üvata jaruq runakuna qayakuyashqannömi maysaychöpis taq runakunata 
castigananpaq qayakaykämun. 

31Qayakamushqan wiyakanqa kay pasapa intëru kuchunyaqmi. TAYTA 

DIOS sayno qayakamunqa intëru nacionkunacho taq runakunata 
juzgananpaqmi. Payqa lapan runakunapa jueznin karmi payta mana 
cäsukuqkunata espädawan ushakäsinqa. TAYTA DIOSMI sayno nin. 

32<< <Lapanta mandaq TAYTA DIOSMI mastapis nin: Noqaqa lapan 

nacionkunata qatinaylamanmi castigashaq. Rabyaynïqa fiyupa mansariypaq 
mangäda shamuqnömi kaykan. 

33Castigaptï wanuqkunaqa maysaychömi jitaräyanqa. Wanuptin 

waqapänanpaqpis ni pampananpaqpis manami pipis kanqasu. Uywakunapa 
iskannömi maysaychöpis wanush jitaräyanqa. 

34<< <¡Reykuna, mansarir qaparäyay! 

¡Autoridäkuna, lakikuyashpayki pampacho qoshpayay! 

¡Hörayki chämushnami werannin uyshatano wanusiyäshunaykipaq! 

35<< <Reykuna manami imanöpapis salvakuyanqasu. 

Autoridäkunapis manami qeshpiyta kamäpakuyanqasu. 

36¡Reykuna qaparäyashqanta wiyayay! 

¡Autoridäkuna waqayashqanta wiyayay! Paykuna mandashqan 
nacionkunatami TAYTA DIOS ushakäsinqa. 

37Mandashqan kuyaylapaq nacionkunata fiyupa rabyarmi ushakäsinqa. 

38Machayninpita yarqamuq fiyu leonnömi TAYTA DIOS kaykan. Payqa fiyupa 

rabyashqami kaykan. Saymi mansariypaq guërrawan maysay naciontapis 
ushakäsinqa> 

 

Jeremías 26 
Jeremíasta wanusiyta munayashqan 

1Josíaspa surin Joacim Judácho rey kayta qalaykushqan wisanmi 

Jeremíasta TAYTA DIOS nirqan: 

2<<Noqa TAYTA DIOSMI nï: Templupa patiunman aywaykur wilanaykipaq 

lapan nishqäkunata wilay. Judácho kaykaq markakunapita templuman 
adoramaq aywaq runakunata lapanta wilay. 

3Say runakuna capazchir wiyakuyäshushpayki jusalikuyta 

wanakuyanmanpis. Jusalikuyta kachariyaptinqa castiganäpaq 
kaykashqächöpis manami castigashaqnasu. 

4<<Templucho wilakur ninki: <TAYTA DIOSMI nin: Qamkunaqa leynïkunata 

musyaykarpis manami cumpliykäyankisu. 

5Sirvimaqnï profëtakuna wilakuyashqantapis manami cäsukuykäyankisu. 

Wilakuyänanpaq paykunata unaypita pasa yaparir yaparirmi kachamushkä. 

6Mana wiyakuyaptikiqa Silo markata ushakäsishqänömi kay templutapis 

ushakäsishaq. Saymi maysay nacionkunacho taqkuna rikakuyänanpaq 
pasaypa maldicionädu kayankipaq> >>. 

7 TAYTA DIOSPA wayincho Jeremías sayno nishqantaqa cürakuna, 

profëtakuna y lapan runakunami wiyayarqan. 

8Saymi Jeremíasta prësu sariykur niyarqan: <<¡Kananmi isanqa 

wanusiyäshayki! 

9¿Imanirtaq TAYTA DIOSPA jutincho nikanki Silo markata ushakäsishqanno 

kay templutapis ushakäsiyänanpaq kashqanta? ¿Imanirtaq nikanki kay 
markatapis ushakäsiyaptin pipis mana tänanpaq kashqanta?>> Sayno 
niyashpanmi lapan runakuna Jeremíaspa contran templucho sharkuyarqan. 

10Sayno kaykashqanta mayarmi Judá nacionpa autoridäninkuna reypa 

palaciuncho kaykäyashqanpita TAYTA DIOSPA wayinman wisäyarqan. 
Chaykurmi runakunata upälasiyashpan Mushuq Punku niyashqancho 
arreglayänanpaq jamayarqan. 

11Saychömi cürakunawan profëtakuna niyarqan: <<Tayta autoridäkuna y 

wiyamaqkuna, markansi ushakash kananpaqmi kay runa parlash. 
Nishqantaqa kikikikunapis wiyayashkankimi. Sayno parlashqanpita 
wanusishun>>. 

12Sayno niyaptinmi autoridäkunata y lapan runakunata Jeremías nirqan: 

<<Noqataqa kikin TAYTA DIOSMI kachamash kay templutawan kay markata 
ima päsananpaq kashqantapis qamkunata wilanäpaq. Pay nimashlantami 
wilapaykä. 

13Jusalikuyta kacharir TAYTA DIOSNINSITA wiyakuyay. Wiyakuyaptikiqa 

castigayäshunaykipaq nirkurpis mananami castigayäshunkinasu. 

14<<Qamkunapa makikichömi kaykä. Munayashqaykino imatapis rurayämay. 

15Isanqa tantiyakuyay wilanäpaq kikin TAYTA DIOS kachamashqanta. TAYTA 

DIOS nimashqanta wilakushqäpita wanusimarqa jusalikuyankimi. Saynölami 
jusayuq kayanqa kay markacho taq lapan runakunapis>>. 

16Saymi lapan runakunawan mandaqkunaqa cürakunata y profëtakunata 

niyarqan: <<Kay runata wanusinansipaq manami ima jusanpis kansu. 
Payqa TAYTA DIOSNINSI nishlantami wilaykämansi>>. 

17Sayno niyaptinmi wakin mayor runakuna ichirkur runakunata niyarqan: 

18<<Nacionninsipa mandaqnin rey Ezequías kawashqan wisanpis Moreset 

markapita kaq profëta Miqueasmi Judá runakunata wilapar nirqan: <Lapanta 
mandaq TAYTA DIOSMI nin: << <Sión löma imayka barbichash chakranömi 
quëdanqa. Jerusalén markata ushakäsiptinmi raqälana quëdanqa. 
Templutapis juchusiyaptinmi jachakunalana saycho winanqa>. 

19<<Sayno wilakushqanpita rey Ezequíaswan Judá runakuna manami 

Miqueasta wanusiyarqansu. Saypa trukanqa TAYTA 

DIOSTA mansapakuyashpanmi payta ruwakuyarqan kuyapaykuyänanpaq. 
Saynöpami TAYTA DIOS castigananpaq nish karpis manana castigarqannasu. 
Jeremíasta wanusirqa jusalikuykushunchir>>. Sayno niyaptinmi Jeremíasta 
wanusiyarqannasu. 

20Say wisanmi Semaíaspa surin Urías TAYTA DIOSPA wilakuqnin profëta 

karqan. Payqa karqan Quiriat-Jearim markapitami. Jeremías nishqannölami 
paypis wilakurqan Judá nación y Jerusalén marka ushakäyänanpaq 
kayashqanta. 

21Pay wilakushqanta rey Joacim y autoridäkuna wiyaykurmi wanusiyta 

munayarqan. Sayta musyaykurmi Uríasqa mansarishpan Egiptupa qeshpir 
aywakurqan. 

22Uríasta ashiyämunanpaqmi rey Joacimqa Egiptuman kacharqan Acborpa 

surin Elnatánta y wakin runakunatapis. 

23Uríasta tariykur apayämuptinnami rey Joacim ordenarqan espädawan 

wanusiyänanpaq y wanuskasir waksakunata pampakuyänan uchkulaman 
ayanta jitaykuyänanpaq. 

24Jeremíasta mana wanusiyänanpaqmi Safánpa surin Ahicam favornin 

sharkurqan. 

 

Jeremías 27 
Yüguta watakurkur Jeremías wilakushqan 

1Josíaspa surin Sedequías Judá nacionpa mandaqnin rey kayta qalaykunan 

wisanmi Jeremíasta TAYTA DIOS nirqan: 

2<<Yüguta rurarkur matankaykiman läzuwan watakuy. 

3Musyashqaykinöpis Edompita, Moabpita, Amónpita, Tirupita y Sidónpitami 

autoridäkuna Jerusalénman shayämush rey Sedequíaswan 
wilanakuyänanpaq. Yüguta watakurkur say qorikaq runakunata nishqäta 
wilay. 

4Say runakunata ninki nacionninkunaman kutiykur mandaqnin reykunata 

wilar kayno niyänanpaq: << <Israel runakunata kuyaq y lapanta 
mandaq TAYTA DIOSMI nin: 

5Podernïwanmi kay pasata, runakunata y imayka uywakunatapis kamashkä. 

Pitapis destinashqä runapa makinmanmi saykunata churä. 

6Kananqa noqami nacionnikikunata Babiloniapa mandaqnin rey 

Nabucodonosorpa makinman churashkä. Nacionnikicho kaykaq jirka 
uywakunatapis paypa makinmanmi churashkä. 

7Saynölami lapan nación runakuna Nabucodonosorpa munaynincho, surinpa 

munaynincho y wilkanpa munaynincho kayanqa. Saypitanami aska 
nacionkuna y munayyuq reykuna Babilonia soldädukunata vinciyashpan 
munayninman churayanqa. 

8<< <Mayqan nación runakunapis Babiloniapa mandaqnin rey 

Nabucodonosorpa munaynincho kawayta mana munaptinqa noqami 
castigashaq. Sayno castigaptïmi wakin runakuna guërracho wanuyanqa, 
wakinna malaqaywan wanuyanqa y wakinnami fiyu qeshyawan wanuyanqa. 
Saynöpami say nación runakuna lapan ushakäyanqa. Noqa TAYTA 

DIOSMI sayno nï. 

9<< <Sayno kaykaptinqa Babilonia nacionpa mandaqnin reyta mana 

sirviyänaykipaq pipis shimita qoyäshuptiki ama cäsupäyaysu. Shimita 
qokuqkuna profëta kayashqanta niyaptinpis, adivïnu kayashqanta 
niyaptinpis, chäpa suëñu kayashqanta niyaptinpis o brüju kayaptinpis ama 
cäsupäyaysu. 

10Sayno niyäshushpayki lulapaykäyäshunkimi. Paykunata cäsuyaptikiqa 

markaykikunapita maysaypami qarquyäshayki. Saychömi wanur 
ushakäyankipaq. 

11<< <Mayqan nación runakunapis Babiloniapa mandaqnin reyta cäsukur 

payta sirviq kaqqa jinan nacionnilanchömi chakrankunacho murupakur 
kawayanqa. Noqa TAYTA DIOSMI sayno nï> >>. 

12Judá nacionpa mandaqnin rey Sedequíastapis nirqä: <<Babilonia nacionpa 

mandaqnin reypa munaynincho kawayay. Pay mandashqanta y 
autoridäninkuna mandayashqanta imatapis rurayay. Sayno cäsukurqa 
tranquïlumi kawayanki. 

13Payta mana wiyakurmi isanqa wanuyanki. TAYTA DIOS nishqannölami 

wakinniki guërracho wanuyanki, wakinniki malaqaywan wanuyanki y 
wakinnikinami fiyu qeshyawan wanuyanki. 

14Sayno kananpaq kaykaptinqa mayqan profëtapis Babiloniapa mandaqnin 

reyta mana sirviyänaykipaq niyäshuptiki ama cäsupäyaysu. Paykunaqa 
lulapaykäyäshunkimi. 

15Saymi TAYTA DIOS nin: <Say profëtakunata manami kachamushkäsu. 

Paykunaqa lulakuyashpanmi jutïta joqarir parlaykäyan. Say profëtakuna 
niyashqanta wiyakuyaptikiqa nacionnikipita qarquyäshaykimi. Saynöpami 
maysaychöpis wanuyanki qamkunapis y lutanta yäsishuqniki 
profëtakunapis> >>. 

16Saynölami cürakunata y lapan runakunatapis wilar nirqä: <<TAYTA 

DIOSMI nin: <Templupita Babiloniaman apayashqan manëjukunata 
kutisiyämunanpaqna kashqanta niyäshuptikipis ama criyiyaysu. Sayno 
parlayashqanqa manami rasunpasu. 

17Paykuna niyäshushqaykita cäsukuyänaykipa trukanqa Babilonia nación 

reypa makincho kawayay. Paypa makincho kayaptikiqa manami 
wanusiyäshunkisu. ¿Imanirtaq markaykikuna ushakäyanman? 

18Say runakuna rasunpaypa profëta karqa templupita apayashqan 

manëjukunata kutisiyämunanpaqna kashqanta manami niyäshunkimansu. 
Saypa trukanqa templucho, palaciucho y Jerusaléncho quëdaq kaq 
manëjukunata Babiloniaman mana apakuyänanpaqmi ruwakayämanman>. 

19-21<<Israel runakunata kuyaq y lapanta mandaq TAYTA DIOSMI mastapis 

nin: <Babiloniapa mandaqnin rey Nabucodonosormi nawpata shamur Judá 

nacionpa mandaqnin rey Jeconíasta prësu apakurqan. Saynölami prësu 
apakurqan Judácho y Jerusaléncho kaq respitädu runakunatapis. Isanqa 
manami aparqansu templucho kaykaq ishkay jatunkaray columnakunata, 
jatunkaray lavatoriuta, carrëtakunata, Jerusaléncho quëdaq manëjukunata y 
reypa palaciuncho quëdaq manëjukunataqa. 

22Kananmi isanqa kutimur saykunata lapanta Babiloniaman apayanqa. 

Saychömi sararäyanqa imaypis kayman kutisimushqäyaq. Noqa TAYTA 

DIOSMI sayno nï> >>. 

 

Jeremías 28 
Tayta Diospa jutincho Hananías lulakur wilakushqan 

1Sedequías chusku wata y pisqa killa Judá nacionpa mandaqnin rey 

kaykaptinmi cürakuna y lapan runakuna wiyaykaptin Azurpa surin y 
Gabaóncho yuriq profëta Hananías templucho nimarqan: 

2<<Israel runakunata kuyaq y lapanta mandaq TAYTA DIOSMI nin: 

<Babiloniapa mandaqnin rey churapäyäshushqayki yügutami pakirishaq. 

3Kananpita ishkay watatami Babiloniapa mandaqnin rey Nabucodonosor 

templupita apashqan lapan manëjukunata kutisimushaq. 

4Rasunpami Babiloniapa mandaqnin rey churapäyäshushqayki yüguta 

pakirishaq. Sayno rurarmi Joacimpa surin rey Jeconíasta kutisimushaq Judá 
nacioncho yapay mandananpaq. Judápita Babiloniaman prësu aywaq 
runakunatapis lapantami kutisimushaq. Noqa TAYTA DIOSMI sayno nï> >>. 

5Sayno Hananías niptinmi profëta Jeremías templucho kaykaq cürakunapa 

nawpancho y lapan runakunapa nawpancho nirqan: 

6<<¡Sayno kasun! ¡Ima aliraq kaykunman nishqaykinöla TAYTA 

DIOS kamakäsiptin! ¡Ima kushikuyraq kanman templupita apayashqan 
manëjukunata rasunpaypa kutisimuptin! ¡Saynöpis seqaypa kushikuypaqchi 
kanman Babiloniaman prësu aywaq runakunatapis kutisimuptin! 

7<<Isanqa qampis y lapan runakunapis nishqäta shumaq wiyayämay. 

8Qampis ni noqapis manaraq yurishqami unay profëtakunaqa wilakuyarqan 

aska nacionkunacho y reykuna mandayashqancho guërrakuna, nakaykuna y 
pesti qeshyakuna kananpaq kashqanta. 

9Kananqa mayqan profëtapis jawkala kawanansipaq kashqanta wilakuptinqa 

shumaq tantiyakushun wilakushqan rasunpa kashqanta o mana 
kashqantapis. TAYTA DIOS rasunpaypa kachamushqan profëta kashqanta 
musyansi wilakushqanno cumpliptinraqmi>>. 

10Sayno niptinmi Hananías jinan höra Jeremíaspa matankancho wataraykaq 

yüguta qechuskir pakir usharqan. 

11Yüguta pakiskirmi lapan runakunapa nawpancho nirqan: <<TAYTA 

DIOSMI nin: <Kananpita ishkay watatami Babiloniapa mandaqnin rey 
Nabucodonosor yügunta lapan nacionkunaman churashqanta kayno pakir 
ushakäsishaq> >>. Sayno wilayta ushaskiptinmi templupita yarqur Jeremías 
aywakurqan. 

12Jeremías matankancho watash purisishqan yüguta Hananías 

pakishqanpita manapis aykälatami Jeremíasta TAYTA DIOS nirqan: 

13<<Hananías kaqman aywaykur nishqäta niy: <TAYTA DIOSMI nin: Qamqa 

qeru yügutami pakishkanki. Kananqa fiërru yüguwan yügushnönami 
runakuna kaykäyan. 

14Fiërru yüguta matankankunaman churaq japuymi lapan nación runakunata 

Babiloniapa mandaqnin rey Nabucodonosorpa munayninman churashaq. 
Jirka uywakunatapis paypa munayninmanmi churashaq. Israel runakunata 
kuyaq y lapanta mandaq TAYTA DIOS karmi sayno nï> >>. 

15Sayno nishqanta wilarmi mastapis profëta Jeremías nirqan: <<Hananías, 

shumaq wiyamay. Qamta manami TAYTA DIOS kachamushushkankisu. 
Lulakurmi lapan runakunata lutanta criyiykäsinki. 

16Saymi TAYTA DIOS nin: <Lulapashqaykita criyirmi runakuna 

cäsukayämannasu. Saymi kay watalacho wanusir kay pasapita 
elaqäsishayki> >>. 

17Nishqannölami say wata aywaq qanchis killacho profëta Hananías 

wanurqan. 

 

Jeremías 29 
Babiloniacho kaykaq Judá runakunaman Jeremías cartakushqan 

1Juk junaqmi profëta Jeremías Jerusalénpita cartakurqan Babiloniacho 

taykaq Judá runakunaman. Paykuna kayarqan rey Nabucodonosor 
Jerusalénpita Babiloniaman prësu apayashqan mayor runakuna, cürakuna, 
profëtakuna y wakin runakunapis. 

2Cartakushqan wisanqa Babiloniachönami kaykäyarqan rey Jeconías, 

maman, Jeconíaspa yanapaqninkuna, Jerusalénpa y Judápa 
mandaqninkuna, artesänukuna y herrërukunapis 

3Say cartata apasirqan Safánpa surin Elasawan y Hilcíaspa surin 

Gemaríaswanmi. Say runakuna Babiloniacho rey Nabucodonosorwan 
wilanakuyänanpaqmi Judápa mandaqnin rey Sedequías kacharqan. Say 
apasishqan cartachömi nirqan: 

4Jerusalénpita Babiloniaman prësu aywaqkunatami Israel runakunata kuyaq 

y lapanta mandaq TAYTA DIOS nin: 

5<<Täyänaykipaq wayikikunata rurayay. Chakrakunachöpis murupakuyay 

wayuyninta mikur kawayänaykipaq. 

6Majasakar surïkuyay warmita olqutapis. Surikikunapis maqtayar jipashyar 

majasakäyäsun wamrankuna aska kayänanpaq. Saynöpami täyashqaykicho 
mermäyänaykipa trukanqa askaqyäyanki. 

7Say markacho ali kawayänanpaq pïmaytapis yanapäyay. Saycho taqkuna 

ali kawayänanpaq manakayämay. Täyashqayki markacho ali kaway kaptinqa 
qamkunapis alimi kawayanki. 

8<<Israel runakunata kuyaq y lapanta mandaq TAYTA DIOS karmi nï: 

Täyashqaykicho lula profëtakuna y adivïnukuna imatapis lutankunata 
niyäshushqaykita ama criyiyaysu. Saynöpis sueñuynincho revelacionta 
rikashqanta wilapäyäshushqaykita ama criyiyaysu. 

9Noqapa jutïta joqarir niyäshushqaykipis manami rasunpasu kaykan. 

Paykunata manami kachamushkäsu. Noqa TAYTA DIOSMI sayno nï>>. 

10 TAYTA DIOSMI nin: <<Babiloniaman apayäshushqaykipita qanchis chunka 

(70) wata cumplirkuptinraqmi promitishqänöla shuntayämushayki. 

11Musyämi imano kayänaykipaq kashqantapis. Manami mana ali 

kawayänaykitasu munä, saypa trukanqa ali kawayänaykitami. Sayno 
kaykaptinqa lakikuyänaykipa trukan kushikuyay. Noqa TAYTA DIOSMI sayno 
nï. 

12<<Ruwakur manakayämaptikiqa wiyayäshaykimi. 

13Lapan shonquykikunawan ashiyämarqa tariyämankimi. 

14Maysay nacionman qarqushqäpitapis shuntayämushaykimi. Maypitami 

qarqurqä saymanmi lapaykita shuntayämushayki. Noqa TAYTA DIOSMI sayno 
nï>>. 

15Qamkuna nikäyanki Babiloniacho profëtakunata TAYTA 

DIOS churapäyäshushqaykitami. 

16Sayno niyaptikipis say profëtakunaqa lutantami wilapaykäyäshunki. 

Paykunaqa nikäyan Davidpa trönuncho kaykaq rey y Babiloniaman prësu 
mana aywaq marka mayinsikuna Jerusaléncho jawkala kawayänanpaq 
kashqantami. 

17Lapanta mandaq TAYTA DIOSMI isanqa nin: <<Judácho taq runakunaqa 

wakinkuna guërracho wanuyanqa, wakinkuna malaqaywan wanuyanqa y 
wakinkunanami fiyu qeshyawan wanuyanqa. Mana wanuq kaq runakunaqa 
melanaypaq ismush hïgusnömi kayanqa. 

18Sayno wanuyanqa paykunata castigaptïmi. Castigashqäta musyarmi 

maysay nacioncho taq runakunapis fiyupa mansakäyanqa. Maymanpis 

qarqushqäman Judá runakuna chäyaptinmi pïmaypis manakaqman churar 
jamuräyanqa y asipäyanqa. 

19Paykunata sayno castigashaq unaypita pasa sirvimaqnï profëtakunawan 

yaparir yaparir wilakaykäsiptïpis mana wiyakayämashqanpitami. Noqa TAYTA 

DIOSMI sayno nï. 

20<<Jerusalénpita Babiloniaman qarqushqä kaqkuna, nishqäkunata shumaq 

tantiyayay. 

21Israel runakunata kuyaq y lapanta mandaq TAYTA DIOS karmi nï: Colaíaspa 

surin Acab y Maasíaspa surin Sedequíasmi noqapa jutïcho lulakur 
wilakuykäyan. Saymi wanusish kayänanpaq Babiloniapa mandaqnin rey 
Nabucodonosorpa makinman churashaq. Saytaqa lapan runakuna 
rikayanqami. 

22Saymi Babiloniacho Judá runakuna pitapis maldicionar niyanqa: 

<Sedequíastawan Acabta rupasishqanno rupasish kanaykipaq TAYTA 

DIOS qamtapis entregashunki>. 

23<<Acabta y Sedequíasta sayno castigashaq kuyashqä runakuna 

täyashqancho penqaypaq lutankunata rurayashqanpitami. Paykunaqa 
runayuq warmikunawan kakurmi pasaypa rabyanäsiyämash. Imatapis mana 
nikaptïmi jutïchöraq lulakur wilakuyash. Sayno rurayashqanta kikïmi 
rikashkä. Noqa TAYTA DIOSMI sayno nï>>. 

Semaíaspaq wilakushqan 

24Nehelamcho yuriq Semaíaspaqmi 

25Israel runakunata kuyaq y lapanta mandaq TAYTA DIOS nin: <<Qamqa 

kikikipa jutikichömi cartakushkanki Jerusaléncho kaykaq runakunaman, 
Maasíaspa surin Sofonías cüraman y wakin cürakunamanpis. Say 
apasishqayki cartachömi cüra Sofoníasta nishkanki: 

26<< <Cüra Joiadapa trukan templuta täpaqkunapa mandaqnin 

kanaykipaqmi TAYTA DIOS churashushkanki. Saymi munayyuq kaykanki pipis 
profëta tukur wilakuptin jinan höra prësu sarisinaykipaq y cëpuman jatir 
cadinawan watasinaykipaq. 

27Sayno nikarqa ¿imanirtaq Anatotpita Jeremías nawpaykicho profëta 

tukuptin payta prësu sarisishkankisu? 

28Payqa Jerusalénpita noqakunamanpis cartakamushpanmi niyämash: 

<<Aska watami Babiloniacho prësu kayankipaq. Sayno kaykaptinqa 
wayikikunata rurayay. Chakratapis murupakuyay wayuyninta mikur 
kawayänaykipaq>> > >>. 

29Semaías apasishqan cartata chaskirkur cüra Sofoníasmi Jeremíasta 

liyiparqan. 

30Liyipaptinmi Jeremíasta TAYTA DIOS nirqan: 

31<<Babiloniacho taykaq Judá runakunaman cartakur kayno niy: <TAYTA 

DIOSMI nin: Wilakunanpaq mana nikaptïmi Nehelamcho yuriq Semaías 
noqapa jutïcho wilakurqan. Lutanta wilakushpanmi payqa manakaqlaman 
yärakaykäsiyäshunki. 

32Nehelamcho yuriq Semaías sayno wilakuptin y conträ sharkuyänanpaq 

runakunata shakyäsiptinmi payta y paypita miraqnintinta castigashaq. Saymi 
lapanpis wanur ni juklaylapis rikanqasu kuyashqä runakunata yanapar 
nacionninman shuntamushqäta. Noqa TAYTA DIOSMI sayno nï> >>. 

 

Jeremías 30 
Kuyashqan runakunata shuntamunanpaq Tayta Dios nishqan 

1 TAYTA DIOSMI Jeremíasta nirqan: 

2<<Israel runakunata kuyaq TAYTA DIOS karmi nï: Lapan nishqäkunata juk 

rölluman qelqay. 

3Babiloniapita Israel runakunata y Judá runakunata shuntamunäpaq kaq 

junaqkuna chämunqanami. Shuntamuptï unay ayllunkunata qoykushqä 
nacionchömi kushish täyanqa. Noqa TAYTA DIOSMI sayno nï>>. 

4Israel runakunapaq y Judá runakunapaqmi TAYTA DIOS nin: 

5<<¡Fiyupa mansariywan qayaräyashqanmi wiyakämunqa! 

¡Manami pipis jawkala kawanqanasu! 

6¿Olqu runa wachanmankush? Sayno kaptinpis wachay nanaywan warmi 

seqlan sarish unchuykachashqannömi paykunapis unchuykachäyanqa. 
Lapanpis pasaypa almatakashqami rikakuyanqa. 

7Say junaqkunanöqa fiyupa mansariypaqqa manami imaypis kashqaraqsu. 

Say wisanqa Jacobpita miraqkuna seqaypami nakayanqa. Sayno kaptinpis 
paykunata salvashaqmi. 

8<<Lapanta mandaq TAYTA DIOS karmi nï: Say junaq chämuptinqa fiyupa 

nakar yüguta apaykaqno y wataraykaqnömi kayanqa. Sayno kayaptinmi 
yüguta pakiqno paykunata salvashaq. Waskata rachiqnömi paykunata libri 
kacharishaq. Sayno ruraptïmi juklä nación runakunapa munaynincho imaypis 
kayanqanasu. 

9Paykunata mandananpaqmi David ayllu reyta churashaq. Saymi payta y 

noqata sirviyämanqa. 

10<<Noqa TAYTA DIOSMI nï: Jacobpita miraq sirvimaq runakuna, ama 

mansariyaysu. Karu nacionman apayäshushqaykipitami qamkunata y 

qamkunapita lapan miraqkunata jorqayämushayki. Pipis manana 
mansakäsiyäshuptiki nacionnikicho jawkalami kawayanki. 

11<<Qamkunawanmi kaykä imapitapis salvanäpaq. Saymi nacionnikipita 

qamkunata qarqush karpis munaynincho sararäyäshuqniki nacionkunata 
ushakäsishaq. Say nacionkunata ushakäsirpis qamkunataqa manami 
ushakäsiyäshaykisu. Isanqa jusalikuyashqaykiman tupumi castigayäshayki. 
Mana castigaypaqa manami kachaykuyäshaykisu. Noqa TAYTA 

DIOSMI sayno nï>>. 

12Mastapis TAYTA DIOS nin: <<Imaypis mana sänaq qerino y imaypis mana 

aliyaq qeshyanömi nakayashqayki kaykan. 

13Manami pipis kansu yanapäyäshunaykipaq ni qerikikunata 

jampipäyäshunaykipaqpis. 

Aliyäsiyäshunaykipaq ima jampipis manami kansu. 

14<<Seqaypa jusalikuyashqaykipitami mana kuyapaypa qamkunata 

castigashkä. Juk runa contranta mana kuyapaypa maqaqnömi castigashkä. 
Lapan yanapäshuqnikikunapis mananami yanapäyäshunkinasu. 
Nakayaptikipis paykunataqa manami imapis qokunnasu. 

15¿Imanirtaq nakayashpayki aläpa lakish kaykäyanki? Nakaykäyashqaykiqa 

imaypis mana aliyaq qeshyanömi kaykan. Sayno qamkunata castigashkä 
jusalikuyashqaykipita y fiyupa mana alikunata rurashqaykipitami. 

16<<Qamkunata castigashqänölami nakasishuqnikikunatapis castigar 

ushakäsishaq. Paykunapis nacionninpita lapanmi prësu aywayanqa. 
Imaykaykita qechuyäshushqaykinölami kikinkunapatapis qechuyanqa. 
Suwapäyäshushqaykinölami suwapäyanqa. 

17<<Qamkunata manakaqman churayäshushpaykimi kachariykushqäta 

niyäshushkanki. Sayno niyäshuptikipis kananpitaqa yanapäyäshaykimi. 
Mana aliyaq qeriwanno nakayashqaykipitapis aliyäsiyäshaykimi. Noqa TAYTA 

DIOSMI sayno nï>>. 

18 TAYTA DIOSMI nin: <<Jacobpita miraq runakunata ayllunpa ayllunpa 

kuyaparmi nacionninman shuntamushaq. Shuntamuptïmi Jerusaléncho 
juchush kaykaq wayikunata yapay sharkasiyanqa. Rey tänan palaciutapis 
kashlanchömi sharkasiyanqa. 

19Saymi runakuna agradëcikuyashpan kushish alabayämanqa. 

Askaman mirayänanpaq y ali kawayänanpaq kamakäsiptïmi paykunata pipis 
manakaqman churanqanasu. 

20Unay kawayashqanno ali kawayänanpaq y nacionnincho yapay 

alabayämänanpaqmi yanapäshaq. Paykunata nakasiq kaqtaqa lapantami 
castigashaq>>. 

21 TAYTA DIOSMI nin: <<Kuyashqä runakunapa mandaqnin kananpaqmi 

marka mayinta churashaq. Nawpäman shamunanpaq kikïmi qayashaq. 
(Mana qayaptïqa manami pipis nawpäman witimunmansu.) 

22Qamkunaqa kuyashqä runakunami kayanki. Noqanami qamkunapa 

Diosniki kashaq>>. 

23Mangädano y shukukuynömi jusalikuq runakunata TAYTA DIOS fiyupa 

rabyar ushakäsinqa. 

24Rabyashqanqa manami päsanqasu lapan yarpashqankunata manaraq 

rurayta ushaptinqa. Tiempu päsarkuptinmi saytaqa tantiyakuyanki. 

 

Jeremías 31 
Israel runakunata nacionninman shuntamunanpaq nishqan 

1 TAYTA DIOSMI nin: <<Say wisanmi lapan Israel ayllu runakunapa Diosnin 

kashaq. Paykunanami kuyashqä runakuna kayanqa>>. 

2 TAYTA DIOSMI nin: <<Wanuypita qeshpiq unay Israel runakuna sunyaq 

jirkapa päsayaptin kuyaparmi yanaparqä. 

3Promitishqä partiman aywaykäyaptin yuriparkurmi nirqä: <Qamkunata 

imayyaqpis kuyayäshaykimi. Kuyaparmi imaypis qamkunawan kaykäshaq>. 

4<<Kuyashqä Israel runakuna, yapaymi yanapäyäshayki nacionnikicho jawka 

kawayänaykipaq. Saymi panderëtakunata tukar danzaraykar cällikunapa 
yapay kushish tumayanki. 

5Samaria markacho kaq lömakunachömi üvakunata yapay plantayanki. 

Wayuynintapis kushishqami palayanki. 

6Say wisanmi Efraín jalqakunacho rikachakuqkuna qayakuyanqa: <TAYTA 

DIOSNINSITA adoraq Siónman aku aywashun> niyashpan>>. 

7 TAYTA DIOSMI nin: <<Jacobpita miraq runakunata shuntamushqäpita 

kushish cantayay. Nacionniki wakin nacionkunapita mas rikaraq kashqanpita 
kushish alabayay. Sinchipa niyay: <¡Kawaykar quëdaq Israel 
runakunataqa TAYTA DIOSMI salvash!> 

8Israel runakunata norti kaqlä nacionpitami kutisimushaq. Kay pasapa 

kuchunpitami shuntamushaq. Paykunawanmi kutiyämunqa qaprakuna, 
weqrukuna, qeshyaq warmikuna y iti wawayuq warmikunapis. 

¡Purwa purwaraqmi kutiyämunqa! 

9Noqami kä Israel runakunapa taytan. Efraín runakunaqa qechpa surïmi 

kaykan. Waqaraykar aywakuyash karpis kuyapaptïmi kushish kutiyämunqa. 
Mana yakunäyänanpaqmi chuya yaku kashlanpa pushamushaq. Mana 
ishkiyänanpaqmi ali nänilapa pushamushaq>>. 

10Maysay nacioncho taq runakuna, TAYTA DIOSPA wilakuyninta wiyayay. 

Mayjina karucho taqkunatapis nishqanta wilapar niyay: <<Israel runakunata 
intëruman qarqushqäpitami shuntamushaq. Uyshankunata ämun 
shuntaqnömi lapanta shuntarkamur rikashaq. 

11Jacobpita miraqkunatami contrankunapita salvashaq. Paykunataqa 

munayyuq nacionpa makinpitami jorqamushaq. 

12Kutiykamurmi Sión lömaman wisarkur kushish cantayanqa. 

Bendicionnïwanmi mikuypis, vïnupis, aceitipis, uyshapis, wäkapis saysika 
kanqa. Täyashqan parti parquna huertano kaptinmi imapis pishinqanasu. 

13Kushikuyashpanmi jipashkunapis, maqtakunapis, awkinkunapis 

qaswayanqa. Mana lakikuypa kushishna kawayänanpaqmi consulashaq. 

14Ali alilata mikuyänanpaqmi cürakunatapis kamaripäshaq. Kuyashqä 

runakunataqa imayka nistäyashqantami kamaripäshaq. Noqa TAYTA 

DIOSMI sayno nï>>. 

Lakikushqanpita Raquel kushikunanpaq nishqan 

15 TAYTA DIOSMI nin: <<Ramá markacho lakikur ataypa atar waqashqanmi 

wiyakaykämun. Lakikur fiyupa qaparashqanmi wiyakaykämun. Sayqa Raquel 
waqashqanmi kaykan. Paymi wawankunapaq fiyupa waqaykan. Wawankuna 
wanush kaptinmi shoqayaptinpis mana chawaypa waqaykan>>. 

16 TAYTA DIOSMI nin: <<Raquel, amana waqaynasu. Weqikita amana 

jichaynasu. Contrayki nacionpita wawaykikuna kutiyämunqami. Kanan 
lakikurpis kutiyämuptinqa kushikunkimi. Noqa TAYTA DIOSMI sayno nï. 

17Saymi shamuq watakunacho wawaykikuna nacionninman kutiyämuptin 

kushikunki. Noqa TAYTA DIOSMI sayno nï. 

18<<Wiyashkämi Efraín runakuna lakikur kayno manakayämaqta: <Saka 

mansaq ashnuta wiruqnömi fiyupa castigayämashkanki. Sayno 
castigayämarpis qammi noqakunapa TAYTA DIOSNÏKUNAQA kaykanki. Yapay 
shuntakayämaptikiqa cäsukuyäshaykichir, Taytay. 

19Mana cäsukuq kayashqäpitami penqakuyä. Jusalikuyashqäta tantiyakurmi 

perdonta manakuyä. Maqta kar jusalikuyashqäpita penqakurmi uysuräkuyä>. 

20<<Efraín runakunaqa kuyashqä wamräkunami kaykäyan. Paykunata rikar 

fiyupami kushikü. Rimaskirpis paykunataqa yarparaykämi. Paykunapaq 
yarparaptï shonqüpis fiyupami lakikur nanan. Paykunataqa imaypis 
kuyapäshaqmi. Noqa TAYTA DIOSMI sayno nï. 

21<<Kuyashqä Israel runakuna, mayqan nänipa aywayashqaykitapis shumaq 

yarpäyay. Say nänilapa markaykikunaman kutikayämuy. 

22¡Imayyaqraq mana wiyakuq jipashno purikuyanki! Nacionnikiman 

kutikayämunaykipaqmi kay pasacho imaypis mana rikashqayki kaqta 

rurashaq. Sayqa espantaypaq kanqa runata ashiq jipash yaykushqan 
espantaypaq kashqannömi>>. 

23Israel runakunata kuyaq y lapanta mandaq TAYTA DIOSMI nin: 

<<Nacionninman Judá runakunata shuntamuptïmi markankunachöna 
täyanqa. Yanapashqäpita kushikurmi niyanqa: <¡Templu 
kashqan sagrädu lömaman TAYTA DIOS bendicionninta churaykuläsun! 
¡Saychömi Tayta Dios munashqannöla pïmaypis kawan!> 

24<<Judá runakuna nacionnincho yapay täyaptinmi markacho taqkunapis, 

chakracho aruqkunapis y uysha misiqkunapis saycho jawkala täyanqa. 

25Qelanaykaqkunatapis kalpata qoshaqmi. Lakish kaykaqkunatapis 

shakyäsishaqmi>>. 

26Tayta Dios sayno nikämaptinmi rikcharkamurqä. Sayta sueñuykurmi fiyupa 

kushikurqä. 

27 TAYTA DIOSMI nin: <<Tiempu chämunqami Judácho y Israelcho 

runakunapis y uywakunapis askaman mirayänanpaq. 

28Nawpataqa qewata lukiriqno, wayita juchusiqno y qanrata jitariqnömi 

paykunata castigarqä. Kananqa wayita sharkasiqno y plantata plantaqnömi 
paykunata shumaq yanapäshaq. Noqa TAYTA DIOSMI sayno nï. 

29<<Say wisanqa manami niyanqanasu: <Taytankuna pochquq üvata 

mikuyaptin surinkunapa kirunkunami jimpan>. 

30Saypa trukanqa pochquq üvata mikuqpa kirun jimpashqannömi 

jusalikuqkuna kikinkuna wanuyanqa>>. 

Mushuq pactuta rurananpaq nishqan 

31 TAYTA DIOSMI nin: <<Junaqkuna chaykämunnami Israel runakunawan y 

Judá runakunawan mushuq pactuta ruranäpaq. 

32Say pactuqa manami unay ayllunkunata Egiptupita jorqamur rurashqä 

pactunösu kanqa. Warminta runa kuyashqanno kuyaykaptïmi unay 
ayllunkunaqa say pactuta cumpliyashsu. Noqa TAYTA DIOSMI sayno nï. 

33<<Say junaqkuna päsarkuptinmi Israel runakunawan pactuta rurashaq. 

Sayno rurarmi leynïkunata yarpayninkunaman churashaq. 
Shonqunkunamanpis leynïkunata qelqashaq. Paykunapa Diosninmi kashaq. 
Paykunanami kuyashqä runakuna kayanqa. Noqa TAYTA DIOSMI sayno nï. 

34<<Say wisanqa pobripis rïcupis lapanmi reqiyämanqa. Saymi 

reqimänanpaq runa mayintapis ni wawqintapis pipis yäsinqanasu. 
Paykunapa lapan jusankunatapis perdonashaqmi. Imata 
jusalikuyashqantapis manami yarparäshaqnasu. Noqa TAYTA DIOSMI sayno 
nï>>. 

35 TAYTA DIOSMI kamarqan intita junaqpa asikyänanpaq. Saynölami killata y 

qoyllarkunatapis kamarqan sakaypa asikyänanpaq. Paymi kamakäsin 
lamarpis pulchaqyar qaparänanpaq. Paypa jutinqa lapanta 
mandaq Yahwehmi kaykan. 

36Saymi TAYTA DIOS nin: <<Say lapan kamashqäkuna mana ushakaq 

kayashqannömi Israel runakunapis ushakäyanqasu. 

37Jana pasata manami pipis tupuyta kamäpakunsu. Pasapa cimientuntapis 

manami pipis rikashsu. Saynölami mana alita rurayash kayaptinpis Israel 
runakunata kacharishaqsu. Noqa TAYTA DIOSMI sayno nï>>. 

38 TAYTA DIOSMI nin: <<Tiempu chämunqami Jerusalén markata Hananeel 

törripita qalaykur Esquïna Punku niyashqanyaq noqapa jutïcho 
alsayänanpaq. 

39Say punkupita cordilwan tupurkurmi Gareb puytush lömayaq perqayanqa. 

Saypitami tumarämunqa Goa partiman. 

40Aya pampanan y uchpa jitarikuna raqrapis Jerusalén markä rurinchönami 

rikakunqa. Saynölami Cedrón raqrapa nawpan chakrakuna hasta 
Cawallukuna jutiyuq punku simpanyaq santu Jerusalén marka kanqa. 
Jerusaléntaqa manami imaypis juchusiyanqanasu ni ushakäsiyanqanasu>>. 

 

Jeremías 32 
Chakrata Jeremías rantishqan 

1Kaychömi qelqaraykan Jeremíasta TAYTA DIOS nishqan. Say wisanmi 

Sedequías chunka watana Judá nacionpa mandaqnin rey 
kaykarqan. Nabucodonosornami chunka puwaq watana Babiloniapa 
mandaqnin rey kaykarqan. 

2Say junaqkunami Babilonia nacionpa mandaqnin reypa soldädunkuna 

Jerusalénta jiruruypa saparaykäyarqan. Jeremíasnami reypa palaciunpa 
sawannincho prësu wichqaraykarqan. 

3Saycho prësu wichqaränanpaq sariskasirmi rey Sedequías nirqan: 

<<¿Imanirtaq TAYTA DIOSPA jutincho wilakur nikanki Babiloniapa mandaqnin 
rey Jerusalénta vincinanpaq kashqanta? 

4Saynöpis ¿imanirtaq nikanki Babilonia soldädukuna prësu sariyämar 

mandaqnin reyman entregayämaptin cära cära tinkunäpaq kashqanta? 

5Saynöpis nikanki Babiloniaman prësu apayämaptin Tayta Dios nishqanyaq 

saycho sararäyämänanpaq kashqanta. ¿Imanirtaq TAYTA DIOSPA jutincho 
nikanki Babilonia soldädukunata ichiparpis mana vincinansipaq 
kashqanta?>> 

6Say wisanmi TAYTA DIOS nimarqan: 

7<<Tiyuyki Salumpa surin Hanameelmi shamur nishunkipaq: <Anatotcho 

kaykaq chakräta rantikuykushayki. Legïtimu ayllü kaptiki qamtami say chakra 
conviënishunki> >>. 

8 TAYTA DIOS nimashqannölami prïmü Hanameel palaciupa sawannincho 

prësu kaykashqäman watukamaq shamur nimarqan: <<Anatotcho kaykaq 
chakräta rantikuykushayki. Legïtimu ayllü kaykarqa jukla rantimay ari>>. 
Sayno nimaptinmi tantiyarqä rantinäpaq TAYTA DIOS kamakaykäsishqanta. 

9Saymi prïmü Hanameelpa chakranta rantir chunka qanchis qellayta 

pägarqä. 

10Manaraq pägarmi papilta rurarkasir sayman firmar sëllarqä. Saynölami 

testïgukunatapis firmasirqä. Saypitanami aykatapis päganäpaq 
parlayashqänöla pägarqä. 

11Rurasishqä papilta pipis lutala mana kichananpaqmi cërawan 

sigurapämarqan. Copia kaq papilmi isanqa siguränila karqan. Ishkan 
papilkunata aptarkurmi 

12Neríaspa surin y Maasíaspa wilkan Baructa entregarqä. Sayno entregarqä 

prïmü Hanameelpa nawpancho, firmaq testïgukunapa nawpancho y 
sawancho kaykaq Judá runakunapa nawpanchömi. 

13Paykuna wiyaykäyaptinmi Baructa nirqä: 

14<<Israel runakunata kuyaq y lapanta mandaq TAYTA DIOSMI nin: <Chakrata 

rantir rurasishqan papilta copiantinta ayka wata churararpis mana 
ismunanpaq mitu mankaman churay. 

15Kay nacionchöqa yapaymi chakrata, wayita y üva chakratapis rantiyanki y 

rantikuyankipis. Israel runakunata kuyaq y lapanta mandaq TAYTA DIOS karmi 
sayno nï> >>. 

Tayta Diosta Jeremías manakushqan 

16Neríaspa surin Baructa say papilkunata entregaykurmi TAYTA 

DIOSTA manakur nirqä: 

17<<TAYTA DIOS, seqaypa munayyuq karmi jana pasatapis kay pasatapis 

kamashkanki. Qampaq manami imapis aja kansu. 

18Cäsukushuqnikikunataqa maysika kaptinpis kuyapankimi. Jusalikuyta 

mana kachariqkunatami isanqa castiganki kikinta y surinkunatapis. 
Munayyuq Tayta Diosmi kanki. Jutikiqa lapanta mandaq Yahwehmi kaykan. 

19Qam yarpashqaykikunaqa mana atipaypaqmi. Lapan rurashqaykikunapis 

seqaypa alimi. Rikaykankimi runakuna imata rurayashqantapis. Saymi 
rurayashqanman tupu yanapanki o castigankipis. 

20<<Egiptupita Israel runakunata jorqamur espantaypaq kaqkunata askatami 

rurashkanki. Saynölami kananpis kay nacioncho y maysay nacionkunachöpis 
espantaypaq kaqkunata ruraykanki. Saymi pïmaypis parlayan munayyuq 
kashqaykita. 

21Seqaypa munayyuq karmi espantaypaq kaqkunata rurashpayki Egiptupita 

kuyashqayki unay ayllükunata jorqamurqayki. Imaypis mana rikayashqanta 
ruraptikimi lapan runakuna pasaypa mansakäyarqan. 

22Nirkurmi promitishqaykinöla kay nacionta qoykurqayki. Kaychöqa lichipis 

abëjapa mishkinpis yakunöraqmi aska kaykan. 

23<<Sayno kaptinpis kay nacioncho tarnaqa manami 

cäsukuyäshurqaykinasu. Leynikikunatapis manami cumpliyarqannasu. 
Nishqaykita manami imatapis rurayarqannasu. Sayno kayaptinmi paykunata 
kanan castigaykanki. 

24Saymi Babilonia soldädukuna kay markaman yaykayämunanpaq murälla 

waqtankunapa alpata qotuyash. Markata jiruruparäyämuptinmi runakuna 
yarquyta mana puëdir wakinkuna malaqaywan wanuyanqa y wakinnami 
pestiwan wanuyanqa. Babilonia soldädukuna markaman 
yaykayämuptinnami wakin runakuna guërracho wanuyanqa. Sayno 
vinciyämashpanmi munayninman churayämanqa. Kay markata ima 
päsananpaq kashqantapis nishqaykinölami kanan päsaykan. 

25<<TAYTA DIOS, ¿Babilonia soldädukunapa munaynincho kay marka 

kananpaq kaykaptinku testïgukunapa rikanancho chakrata rantinäpaq 
nimashkanki?>> 

Jerusalénta Babilonia runakuna munayninman churayänanpaq nishqan 

26Sayno nir manakuptïmi TAYTA DIOS nimarqan: 

27<<Noqaqa lapan kawaqkunapa TAYTA DIOSNINMI kä. Saymi noqapaqqa 

imapis ajasu. 

28Babilonia nacionpa mandaqnin rey Nabucodonosorpa y soldädunkunapa 

munayninmanmi kay markata churashaq. Paykunami munaynincho 
sararäyanqa. 

29<<Saymi Jerusalén markata jiruruparaykämuq Babilonia soldädukuna 

yaykayämushpan wayikunata kayar ushayanqa. Saynölami wayikuna 
janancho Baalta adorar inciensu qoshnisikuyänankunatapis rupasir 
ushayanqa. Say wayikunachömi Jerusalén runakuna seqaypa rabyanäsimar 
juk dioskunata adorar vïnutapis jichayarqan. Say wayikunaqa lapanpis 
ruparmi ushakäyanqa. 

30<<Noqa TAYTA DIOSMI nï: Unaypita pasapis Israel runakunawan Judá 

runakunaqa mana munashqäkunalatami rurayash. Ïdulukunata ruraykur 
adorayashpanmi seqaypa rabyanäsiyämash. 

31Kay markacho täyashqan junaqpita pasami pasaypa rabyanäsiyämash. 

Saymi chipyaq ushakäsishaq 

32lapanpis jusalikur rabyanäsiyämashqanpita. Sayno rabyanäsiyämash 

Israel runakuna, Judá runakuna, Jerusaléncho taqkuna, mandaqnin reykuna, 
autoridäninkuna, cürankuna y profëtankunapis. 

33Paykunaqa manami imapaqpis cuentayämashsu. Unaypita pasa yaparir 

yaparir parlapaykaptïpis y jusalikuyta kachariyänanpaq mayjina 
anyapaykaptïpis ashnu rinri karmi wiyakayämashsu. 

34<<Adorayämänan templutapis manakaqman churayashpanmi ïdulukunata 

sayman churayash. 

35Ben-hinom raqracho altarkunata rurarmi Baal diosta adorayash. Moloc 

diostapis adorayashpanmi say altarkunacho olquta warmitapis surinkunata 
rupasiyash. Sayta rurayänanpaq manami nirqäsu ni yarpaylapis yarparqäsu. 
Sayno rurayashpanmi lapan Judá runakunata jusalikasiyash. 

Nacionninman shuntamunanpaq nishqan 

36<<Qamkuna nikäyanki kay markacho wakin runakuna guërracho 

wanuyänanpaq kayashqanta, wakinkuna malaqaywan wanuyänanpaq 
kayashqanta y wakinkunana pestiwan wanuyänanpaq kayashqanta. 
Saynöpis nikäyanki Babilonia nacionpa mandaqnin rey vinciykur 
munayninman churayäshunaykipaq kashqantami. <<Israel runakunata 
kuyaq y lapanta mandaq TAYTA DIOS karmi nï: 

37Niyashqaykinölami kanqa. Seqaypa rabyarmi maysay nacionkunaman 

qarquyäshayki. Sayno kaptinpis qamkunapita miraqkunataqa say 
nacionkunapita shuntamushaqmi. Kay nacionman shuntarkamurnami 
paykunata yanapäshaq jawkana kawayänanpaq. 

38Paykunami kuyashqä runakuna kayanqa. Noqanami paykunapa Diosnin 

kashaq. 

39Shonqunkunamanmi ali yarpayta churashaq 

imaypis mansapakamar munashqäno kawayänanpaq. Saynöpami 
kikinkunapis y surinkunapis ali kawayanqa. 

40<<Paykunawanmi pactuta rurashaq imayyaqpis yanapänäpaq. Saynöpis 

paykunapa shonqunkunamanmi ali yarpayta churashaq imayyaqpis 
noqalatana sirviyämänanpaq. 

41Ali kawayänanpaqmi kushish yanapäshaq. Lapan shonqüwan kuyashpämi 

plantata plantaqno paykunata kay nacioncho sararäshaq. Say nishqätaqa 
cumplishaqmi. 

42Qamkunata castiganäpaq nishqäta y yanapäyänäpaq nishqätapis 

cumplishaqmi. Noqa TAYTA DIOSMI sayno nï. 

43<<Qamkuna nikäyanki kay nación sunyaqla kananpaq kashqanta y runapis 

ni uywapis manana kayänanpaq kashqanta. Saynöpis nikäyanki Babilonia 
soldädukuna munaynincho sararäyäshunaykipaq kashqantami. 
Niyashqaykinölami rasunpaypa kanqa. Sayno kaptinpis noqaqa nï kay 
nacioncho runakuna yapay chakrayuq kayänanpaq kashqantami. 

44Juklä nacionkunacho täyashqanpita kay nacionman shuntamuptïmi 

chakrata yapay rantiyanqa y rantikuyanqa. Rantikurmi papilta rurayashpan 
autoridäwan sëllasiyanqa. Testïgukunawanpis firmasiyanqa. Saynöqa 
rurayanqa Benjamín particho, Jerusalén nawpankunacho, intëru Judá nación 
markakunacho, jalqakunacho, Sefelacho kaykaq markakunacho 
y Neguev markakunachöpis. Noqa TAYTA DIOSMI sayno nï>>. 

 

Jeremías 33 
Kuyashqan runakunata yanapänanpaq Tayta Dios nishqan 

1Palaciupa sawannincho Jeremías jinalaraq prësu kaykaptinmi TAYTA 

DIOS yapay nirqan: 

2<<Pasata kamaq y shumaq kananpaq kamakäsiq TAYTA DIOS karmi nï: 

3Manakamay. Manakamaptikiqa mana tantiyashqaykita y mana 

musyashqaykitami tantiyasishayki. 

4<<Israel runakunata kuyaq TAYTA DIOS karmi nï: Jerusalén runakunami 

wayikunata juchusiyashpan rumikunata y qerukunata murälla 
chakinkunaman qotuyash. Saynölami reypa wakin wayinkunatapis 
juchusiyashpan murälla chakinkunaman qotuyash. Sayno rurayash Babilonia 
soldädukuna marka murällata mana juchusiyänanpaqmi. 

5Murällata sayno sigurar Babilonia soldädukunata ichipäyaptinpis 

paykunawan pasaypa rabyash kar manami defiendikuyänanpaq 
yanapäshaqsu. Saymi say soldädukuna markaman yaykamur runakunata 
saysikata wanusiyanqa. Wanusiyaptinmi intëru markacho aya mashtaranqa. 
Sayno kanqa jusalikuyashqanpita castigaptïmi. 

6<<Sayno ushakäsiyaptinpis watakuna päsarkuptinqa qeshyaqta jampir 

aliyäsiqnömi imaypis jawkana kawayänanpaq yanapäshaq. 

7Saymi juklä nacionkunacho täyashqanpita Judá runakunata y Israel 

runakunata nacionninman shuntamushaq. Unay kawayashqanno saycho 
yapay jawkana kawayänanpaqmi yanapäshaq. 

8Mana wiyakamar conträ rikakuyashqanpita y jusalikuyashqanpita 

perdonashaqmi. Jusaynaq kayänanpaqmi lapan jusalikuyashqanta 
maylashaq. 

9Jerusalén runakunata yanapashqäta musyayashpanmi lapan nación 

runakuna espantakuyanqa. Jawkala kawayänanpaq yanapaptïmi intëru 
munducho taqkuna kushikuyashpan alabayämanqa>>. 

10 TAYTA DIOSMI nin: <<Qamkunaqa nikäyanki kay particho runapis y uywapis 

walkalana kaptin sunyaq jirkanölana kashqantami. Niyashqaykinölami Judá 
markakunachöpis y Jerusalén cällikunachöpis runakuna ni uywakunapis 
kayannasu. 

11Sayno kaptinpis kushikuyashqan y asikuyashqanpis kaycho yapaymi 

wiyakanqa. Majasakay fiesta kaptinmi maqtapis y jipashpis 
kuyanakuyashpan cantapänakuyanqa. Runakunapis yapaymi niyanqa: << 
<¡Alilata ruraq kashqanpita lapanta mandaq TAYTA DIOSTA agradëcikushun! 

¡Kuyapäkuyninqa manami imaypis ushakansu!> <<Agradëcikamar 
templüman ofrendata yapaymi apayämunqa. Puntata kayashqanno yapay 
kayänanpaqmi kuyashqä runakunata juklä nacionkunacho täyashqanpita 
nacionninman shuntamushaq. Noqa TAYTA DIOSMI sayno nï>>. 

12Lapanta mandaq TAYTA DIOSMI nin: <<Intëru kay nación markakunacho 

runa mana kaptinpis y uywakuna mana kaptinpis yapaymi uywankunata 
misikuyanqa. 

13Jalqakunacho kaykaq markakunachöpis, Sefelacho kaykaq 

markakunachöpis, Neguevcho kaykaq markakunachöpis, Benjamín 
partichöpis, Jerusalén nawpankunachöpis y intëru Judá nacionchöpis 
yapaymi rikayankipaq uyshankunata yupaykäyaqta. Noqa TAYTA 

DIOSMI sayno nï>>. 

David ayllupita reykuna imaypis kayänanpaq nishqan 

14 TAYTA DIOSMI nin: <<Tiempu chämunqami Israel runakunatawan Judá 

runakunata promitishqänöla yanapänäpaq. 

15Say wisanmi David ayllupita Renuevo niyashqan runata churashaq rey 

kananpaq. Munashqäno mandarmi kay nacioncho pïmaytapis ali rikanqa. 

16Say wisanmi Jerusaléncho y intëru Judácho jawkalana kawayanqa. Saymi 

Jerusalén markapa jutin kanqa TAYTA DIOSMI Salvamaqninsi>>. 

17 TAYTA DIOSMI nin: <<Davidpita miraq runami imaypis Israel runakunapa 

mandaqnin rey kanqa. 

18Cürakunapis levitakunapis imaypis kayanqami altarnïcho rupasina 

sacrificiuta, saki mikuy ofrendata y wakin sacrificiutapis waran waran 
rupasiyänanpaq>>. 

19Jeremíasta TAYTA DIOS mastapis nirqan: 

20<<Noqa TAYTA DIOSMI nï: Sakaywan y junaqwan pactu rurashqäta 

cumplirmi intita imaypis jeqasimü y jeqasï. Say pactuta imaypis 
cumplishqänömi 

21sirvimaqnï Davidwan pactu rurashqätapis cumplishaq. Cumpliptïmi paypita 

miraqkuna imaypis rey kayanqa. Saynölami imaypis cumplishaq 
levitakunawan y cürakunawan pactuta rurashqäta. Paykunawanmi pactuta 
rurarqä imaypis sirviyämänanpaq. 

22Qoyllarkuna yupaytapis mana atipaypaq kashqanno y lamar kuchuncho 

aqusha yupaytapis mana atipaypaq kashqannömi sirvimaqnï Davidpita 
miraqkuna y sirvimaqnï levitakunapis kayanqa>>. 

23Jeremíasta TAYTA DIOS mastapis nirqan: 

24<<¿Tantiyankiku akrashqä Israel y Judá runakunata kachariykushqäta 

runakuna parlaykäyashqanta? Sayno parlarmi manakaqman churar 
naciontanönasu rikayan. 

25Saymi sakaywanpis junaqwanpis pactuta ruraq TAYTA DIOS kar y jana 

pasapaqpis kay pasapaqpis leyta churaq TAYTA DIOS kar nï: 

26Jacobpita y sirvimaqnï Davidpita miraqkunata imaypis yanapäshaqmi. 

Davidwan pactuta rurashqäta cumpliptïmi paypita miraqkuna imaypis rey 
kanqa. Saymi Abrahampita, Isaacpita y Jacobpita miraq runakunapa 
mandaqnin rey imaypis kanqa. Paykunata kuyaparmi juklä nacioncho 
täyashqanpita nacionninman shuntamushaq>>. 

 

Jeremías 34 
Rey Sedequías imano wanunanpaqpis wilashqan 

1Jerusalén markata y intëru Judá nacioncho kaykaq markakunata Babilonia 

nacionpa mandaqnin rey Nabucodonosor soldädunkunawan y munaynincho 
kaq nacionkunapa soldädunkunawan atacaykaptinmi Jeremíasta TAYTA 

DIOS nirqan: 

2<<Israel runakunata kuyaq TAYTA DIOS karmi nï: Judá nacionpa mandaqnin 

rey Sedequíasta wilar niy: <TAYTA DIOSMI nin: Kay markata Babilonia 
nacionpa mandaqnin reypa munayninman entregaptïmi lapanta rupasiyanqa. 

3Qamqa manami imanöpapis qeshpinkisu. Saypa trukanqa prësu sarirkur 

paypa makinman entregayäshuptikimi juzgashunki. Nirkurmi Babiloniaman 
prësu apayäshunki. 

4<< <Judá nacionpa mandaqnin rey Sedequías, sayno kananpaq kaptinpis 

noqa TAYTA DIOS nikä guërracho mana wanunaykipaq kashqantami. 

5Saypa trukanqa awkinyar ali wanuypa wanuptikimi unay aylluyki reykunata 

pampayashqanno qamtapis inciensuwan qoshnisir pampayäshunkipaq. 

Waqayashpanmi <<¡ay taytalay tayta!>> niyanqa. Sayno kananpaq 
kashqanta noqa TAYTA DIOSMI nï> >>. 

6Tayta Dios nishqannölami Judá nacionpa mandaqnin rey Sedequíasta 

profëta Jeremías Jerusaléncho wilarqan. 

7Say hörami Babilonia nacionpa mandaqnin rey soldädunkunawan 

Jerusalénta atacaykäyarqan. Saynölami atacaykäyarqan Laquis markatapis 
y Azeca markatapis. Judá nacioncho wakin corralash markakunataqa 
maynami vinciyash karqan. Jerusalén, Laquis y Azeca markakunatami 
isanqa vinciyarqanraqsu. 

Hebreo mayinkunata ashmay kayashqanpita kachariyashqan 

8Kaychömi qelqaraykan profëta Jeremíasta Tayta Dios wilapashqan. Say 

wisanmi Jerusaléncho taq runakunawan rey Sedequías wilanakuyarqan 
hebreo mayinkunata olqutapis warmitapis ashmay kayashqanpita 
kachariyänanpaq. 

9Saymi niyarqan kachariyaptin pipis ashmayninpaq manana sararänanpaq. 

10Sayno wilanakurmi lapan autoridäkuna y lapan runakunapis 

ashmayninkunata kachariyarqan. 

11Saypita tiempu päsarkuptinnami kachariyashqanpita pësakur 

ashmayninkunata olqutapis warmitapis yapay shuntayarqan. 

12Saymi Jeremíasta TAYTA DIOS nirqan: 

13<<Israel runakunata kuyaq TAYTA DIOS karmi nï: Unay aylluykikuna 

Egiptucho ashmay kayashqanpita jorqamurmi paykunawan pactuta rurarqä. 
Pactuta rurarmi nirqä 

14ashmaynin kayänanpaq rantiyashqan hebreo mayinkunata soqta wata 

sarararkur cada qanchis watacho libri kachariyänanpaq. Sayno nikaptïpis 
unay aylluykikuna manami wiyakayämashsu. 

15<<Qamkunaqa nishqäta wiyakurmi hebreo mayiki kaq ashmaynikikunata 

kachariyashkanki. Sayno kachariyänaykipaqmi adorayämänayki templuman 
yaykur nawpächo wilanakuyashkanki. 

16Sayno wilanakuykarpis qamkunaqa yapaymi ashmayniki kayänanpaq 

olquta warmitapis shuntayashkanki. Kachariyänaykipaq nawpächo 
wilanakurpis yapay shuntayashpayki manakaqmanmi churayämashkanki. 

17<<Noqa TAYTA DIOSMI nï: Qamkunaqa marka mayikikunata libri 

kachariyänaykipaq nishqäta manami wiyakayämashkankisu. Saymi kananqa 
qamkunata kachariykuyäshayki. Kachariykuptïmi wakinniki guërracho 
wanuyanki, wakinniki malaqaywan wanuyanki y wakinnikinami pestiwan 
wanuyanki. Sayta mayarmi maysay nacioncho taq runakunapis 
mansakäyanqa. Noqa TAYTA DIOSMI sayno nï. 

18<<Marka mayikikunata libri kachariyänaykipaq nawpächömi pactuta 

rurayashkanki. Say pactuta rurarmi turïtuta pulanpa cuartusaykur aysanta 
frenti frenti churayashkanki. Nirkurmi say churayashqayki aysakunapa 
chawpinpa päsayarqayki <noqakunatapis ishkayman kusur partiqno 
castigayämäsun promitiyashqäta mana cumpliyaptï> niyashpayki. Sayno 
nirkurpis mana cumpliyashqaykipitami kanan castigayäshayki. 

19<<Aysakunapa chawpinpa päsar promitimarpis mana 

cumpliyashqaykipitami castigashayki Judá nacionpa autoridäninkuna 
kayaptikipis, Jerusalén markapa autoridäninkuna kayaptikipis, reypa 
yanapaqninkuna kayaptikipis, cürakuna kayaptikipis y pï kaptikipis. 

20Castigarmi kamakäsishaq contraykikuna wanusiyäshunaykipaq. 

Ayaykikuna mashtaräyaptinmi wiskurkunawan jirka uywakuna mikuyäshunki. 

21<<Qamkunata castigashqänölami Judá nacionpa mandaqnin rey 

Sedequíastawan yanapaqninkunatapis castigashaq. Castigarmi 
kamakäsishaq Babilonia nacionpa mandaqnin reypa y soldädunkunapa 
munaynincho kayänanpaq. Say mandaq rey atacaykäyäshushqaykicho 
witikushna kaptinpis 

22yapay atacayäshunaykipaqmi kutisimushaq. Vinciyäshushpaykimi 

wayikikunatapis kayar ushayanqa. Intëru Judácho kaq markakunatapis 
ushakäsiyaptinmi sunyaq rikakuyanqa. Noqa TAYTA DIOSMI sayno nï>>. 

 

Jeremías 35 
Recab ayllu runakuna wiyakuq kayashqan 

1Josíaspa surin Joacim Judá nacionpa mandaqnin rey kaykashqan wisanmi 

Jeremíasta TAYTA DIOS nirqan: 

2<<Recab ayllu runakunata templucho kaykaq juk cuartuman pushaykur 

vïnuta qaranki>>. 

3Sayno nimaptinmi Recab ayllu runakunaman aywar tarirqä tocäyü 

Jeremíaspa surin Jaazaníasta, wawqinkunata, surinkunata y Recab ayllu 
lapan runakunatapis. Jaazaníasqa Habasiníaspa wilkanmi kaykan. 

4Paykunatami pusharqä Igdalíaspa surin profëta Hanánpa discïpulunkuna 

shuntakäyashqan cuartuman. Say cuartuqa altuschömi karqan. 
Mandaqkunapa cuartun nawpancho y Salumpa surin Maasíaspa cuartun 
junaqninchömi karqan. Maasíasqa templupa punkun täpaq runami kaykan. 

5Chaykasirnami wichikuna y väsukuna junta vïnuta apaykamur Recab ayllu 

runakunata <<upurkuyay taytakuna>> nir churaparqä. 

6Sayno sirviskiptïmi niyämarqan: <<Noqakuna manami vïnuta upuyäsu. 

Recabpa surin unay ayllükuna Jonadabmi yäsiyämarqan paypita 
miraqkunaqa vïnuta imaypis mana upuyänanpaq. 

7Saynöpis yäsiyämarqan wayïkuna mana rurakuyänäpaq, mana 

murupakuyänäpaq ni üvatapis mana plantapakuyänäpaqmi. Saynöpis 
yäsiyämarqan purisina toldu wayikunalacho täyänäpaqmi. Yäsiyämashqanta 
cäsukur aska wata kay pasacho kawayänäpaqmi niyämash. 

8<<Saymi unay ayllükuna Jonadab lapan nishqanta wiyakur kikïkuna, 

warmïkuna ni surïkunapis vïnuta imaypis upuyäsu. 

9Saynölami wayïkunatapis rurakuyäsu, chakrayuq kaytapis munayäsu, 

üvatapis plantakuyäsu ni chakrakunachöpis murupakuyäsu. 

10Toldu wayikunalachömi täkuyä. Unay ayllükuna Jonadab nishqannölami 

lapanta rurayä. 

11<<Isanqa Babiloniapa mandaqnin rey Nabucodonosor kay nacionta 

atacaptinmi Jerusalénman shayämushkä. Babilonia y Siria nación 
soldädukunapita qeshpimurmi kanan Jerusaléncho taykäyä>>. 

12Recab ayllu runakuna sayno niyaptinmi Jeremíasta TAYTA DIOS nirqan: 

13<<Judácho y Jerusaléncho kaykaq runakunata wilay: <Israel runakunata 

kuyaq y lapanta mandaq TAYTA DIOSMI nin: Tantiyakuyänaykipaq kanan 
nishqäta shumaq wiyayämay. 

14Vïnuta mana upuyänanpaq surinkunata Jonadab yäsish kaptinmi 

kananyaqpis paypita miraqkuna cäsukur mana upuyansu. Qamkunaqa 
unaypita pasa yaparir yaparir wilapaykaptïpis manami cäsukayämankisu. 

15<< <Wilapäyäshunaykipaqmi sirvimaqnï profëtakunata unaypita pasa 

yaparir yaparir kachamushkä. Nishqäta wilayäshushpaykimi niyäshushkanki 
mana alikunata mana rurayänaykipaq y juk dioskunata mana 
adorayänaykipaq. Saynöpis niyäshushkanki jusalikuykunata kacharir unay 
aylluykikunata y qamkunata qoykushqä nacioncho kawayänaykipaq 
kashqanta. Profëtakunawan sayno wilaykäsiptïpis manami 
wiyakayämashkankisu. 

16Recabpa surin Jonadabpita miraqkunaqa unay ayllun yäsishqankunata 

wiyakuyanmi. Kuyashqä runakunami isanqa ni imanölapis nishqäkunata 
wiyakayämansu. 

17<< <Israel runakunata kuyaq y lapanta mandaq TAYTA DIOS karmi nï: Judá 

runakunata y Jerusaléncho taq runakunata parlapaptïpis manami 
cäsukayämansu. Ni tantiyasiptïpis manami wiyakayämansu. Mana 
wiyakayämaptinmi castiganäpaq nishqäta cumplir fiyupa nakaykunawan 
castigashaq> >>. 

18Recab ayllu runakunatami Jeremías nirqan: <<Kuyamaqninsi y lapanta 

mandaq TAYTA DIOSMI nin: <Unay aylluyki Jonadab nishqanta 
cäsukuyashqaykipitami 

19Jonadabpita miraqkunacho kanqa imaypis sirvimänanpaq. Israel 

runakunata kuyaq y lapanta mandaq TAYTA DIOS karmi sayno nï> >>. 

 

Jeremías 36 
Jeremías qelqasishqan rölluta templucho Baruc liyipashqan 

1Josíaspa surin Joacim chusku watana Judá nacioncho rey 

kaykaptinmi Jeremíasta TAYTA DIOS nirqan: 

2<<Rey Josías kaykashqan wisanpita kananyaq lapan parlapashqäkunata 

mushuq rölluman qelqay. Qamta parlaparmi musyasishkä Israel runakunata, 
Judá runakunata y wakin nación runakunatapis castiganäpaq kashqanta. Say 
lapanta mana qonqaypa qelqay. 

3Paykunata castiganäpaq kashqanta musyayashpan Judá runakuna 

capazchir jusalikuyta kachariyanmanpis. Kachariyaptinqa jusalikuyashqanta 
perdonashaqmi>>. 

4Saymi TAYTA DIOS lapan revelashqanta Neríaspa surin Baructa qayaykur 

mushuq rölluman qelqananpaq Jeremías dictarqan. 

5Nirkurnami Baructa Jeremías nirqan: <<Musyashqaykinöpis noqataqa 

manami TAYTA DIOSPA templunman aywanäta munayansu. 

6Kanan qamla aywar Judá runakuna markankunapita templuman ayunaq 

shayämuptin TAYTA DIOS imata nishqantapis kay röllupita lapan runakunata 
liyipay. 

7Fiyupa rabyashpan kay markata castigananpaq nishqan mansariypaqmi 

kaykan. Sayta wiyar jusalikuyashqanta wanakuyashpan TAYTA 

DIOSTA ruwakuyaptin capazchi perdonaykunmanpis>>. 

8Saymi Jeremías nishqannöla templuman aywaykur Neríaspa surin Baruc 

röllucho qelqaraykaqta runakunata liyiparqan. 

9Sayno liyiparqan Josíaspa surin Joacim pisqa wata esqun killana Judá 

nacioncho rey kaykaptinmi. Say wisanmi intëru Judá nacioncho kaykaq 
markakunapita templuman aywayarqan Jerusaléncho taqkunawan TAYTA 

DIOSPA nawpancho ayunayänanpaq. 

10Saycho shuntakäyaptinmi TAYTA DIOSPA templunman Barucpis aywarqan 

röllucho qelqaraykashqanta liyipänanpaq. Chaykurmi secretariu 
Safánpa surin Gemaríaspa cuartun punkupita lapan runakunata liyiparqan. 
Say cuartu karqan jana kaq patiucho y Mushuq Punku cercanchömi. 

11 TAYTA DIOS nishqanta Baruc liyipashqantami Gemaríaspa surin Micaías 

wiyarqan. Micaías karqan Safánpa wilkanmi. 

12Wiyaykurmi reypa palaciunman aywar yaykurqan secretariupa 

despächunman. Saychömi tarirqan lapan autoridäkuna jamaraykäyaqta. 
Paykuna kayarqan secretariu Elisama, Semaíaspa surin Delaía, Acborpa 
surin Elnatán, Safánpa surin Gemarías, Ananíaspa surin Sedequías y mas 
wakin autoridäkunapis. 

13Paykunatami Micaías wilarqan templucho runakunata Baruc imata 

liyipashqantapis. 

14Wilaptinmi autoridäkunaqa Jehudíta kachayarqan Baructa 

pushamunanpaq. Jehudí karqan Netaníaspa surin, Selemíaspa wilkan y 
Cusipa tatara wilkanmi. Baruc kaqman chaykurmi nirqan: <<Lapan 
runakunata liyipashqayki rölluta apakurkurshi aywashun>>. Niptinmi 
liyipashqan rölluta apakurkur Neríaspa surin Baruc autoridäkuna kaqman 
aywarqan. 

15Chaptinmi autoridäkuna niyarqan: <<Jamakuläshun, taytay. Templucho 

liyipashqayki rölluta noqakunatapis liyipaykayälämay>>. Saymi Baruc 
liyiparqan. 

16Liyipar ushaskiptinmi mansakash rikänakuskir Baructa niyarqan: <<Lapan 

liyipäyämashqaykita reyta musyasishun>>. 

17Rey kaqman manaraq aywarmi Baructa tapuyarqan: <<¿Jeremíasku 

nishushkanki lapan saykunata qelqanaykipaq?>> 

18Saymi Baruc nirqan: <<Aw, pay dictamaylantami rölluman lapanta 

qelqashkä>>. 

19Saymi Baructa niyarqan: <<Maycho kaykäyashqaykita pipis mana 

musyananpaq Jeremíaswan ishkayki pakakuyay>>. 

Rölluta rey Joacim rupasishqan 

20Nirkurmi secretariu Elisamapa despächulancho rölluta kachaykur rey 

kaykashqan patiuman aywayarqan. Chaykurmi wilayarqan imata 
wiyayashqantapis. 

21Wilayaptinmi Jehudíta rey kacharqan rölluta apamunanpaq. Saymi 

secretariu Elisamapa despächunpita rölluta apaskamur reyta y saycho 
kaykaq autoridäkunata liyiparqan. 

22Say wisan esqun kaq killami karqan. Saymi tamya killa kar alaptin sälancho 

ninata sarirkasir mashakur rey kaykarqan. 

23Kimsa o chusku höjatano Jehudí liyiylantami rey cuchillanwan rölluta kusurir 

mashakuykashqan ninaman qaykurqan. Sayno ruraykarmi lapan rölluta 
rupasir usharqan. 

24Liyipashqanta wiyarpis manami rey ni yanapaqninkunapis 

mansariyarqansu ni lakikur mödanankunatapis rachiyarqansu. 

25Say rölluta mana rupasinanpaq Elnatán, Delaía y Gemarías ruwayaptinpis 

rey manami cäsurqansu. 

26Saypa trukanqa surin Jerameelta, Azrielpa surin Seraíasta y Abdeelpa 

surin Selemíastami kacharqan secretariu Baructa y profëta Jeremíasta prësu 
sariyämunanpaq. Kachaptinpis TAYTA DIOS pakash kaptinmi tariyarqansu. 

Juk rölluchöna qelqananpaq Jeremíasta Tayta Dios nishqan 

27Jeremías dictashqan y Baruc qelqashqan rölluta rey rupasiptinpis yapaymi 

Jeremíasta TAYTA DIOS nirqan: 

28<<Yapay juk rölluman qelqasiy Judá nacionpa mandaqnin rey Joacim 

rupasishqancho qelqarashqantanöla. 

29<<Nirkur rey Joacimta ninki: <TAYTA DIOSMI nin: Say röllucho qelqararqan 

Babilonia nacionpa mandaqnin rey chaykamur kay nacioncho runakunatapis 
y uywakunatapis ushakäsinanpaq kashqanmi. Sayta wiyar lakikunaykipa 
trukan ¿imanirtaq rabyar say rölluta rupasishkanki? 

30<< <Sayno rupasishqaykipitami TAYTA DIOS kar qamta nï: Qampita 

miraqkuna manami mayqanpis David jamarashqan trönucho mandar 
jamaranqasu. Wanuptiki manami pampayäshunkisu, sinöqa junaqpa 
shanaycho y sakaypa alaychömi ayayki jitaranqa. 

31Qamtapis, surikikunatapis, lapan yanapäshuqnikikunatapis 

jusalikuyashqaykipitami castigayäshayki. Castiganäpaq wilakasishqäta 
wiyayta mana munayaptikipis wilakasishqänölami Jerusaléncho taqkunata y 
intëru Judácho taqkunatapis castigashaq> >>. 

32Tayta Dios sayno niptinmi Neríaspa surin secretariu Baructa Jeremías juk 

röllutana kamariparqan yapay qelqananpaq. Judá nacionpa mandaqnin rey 
Joacim rupasishqan röllucho qelqarashqantanölami lapanta yapay 
qelqarqan. Say qelqashqanmanpis mas askataraqmi Jeremías yapasirqan. 

 

Jeremías 37 
Jeremíasta rey Sedequías ruwakushqan 

1Josíaspa surin Sedequíasnami Joacimpa surin Coníaspa trukan Judá 

nacioncho rey karqan. Rey kananpaqqa Babiloniapa mandaqnin rey 
Nabucodonosormi churarqan. 

2Manami rey Sedequíaspis, yanapaqninkunapis ni Judá runakunapis 

wiyakuyarqansu profëta Jeremíaswan TAYTA DIOS wilakasishqanta. 

3Juk junaqmi rey Sedequías Selemíaspa surin Jucaltawan Maasíaspa surin 

cüra Sofoníasta kacharqan profëta Jeremíasta ruwakur niyänanpaq: 
<<TAYTA DIOSNINSITASHI manakuykunki yanapaykayämänanpaq>>. 

4Say wisan manaraq prësu sariyaptinmi Jeremías libri puriykarqan. 

5Saynöpis say wisanmi Babilonia soldädukuna mayayarqan Faraónpa 

soldädunkuna Jerusalén runakunata yanapäyänanpaq Egiptupita 
shamuykäyashqanta. Sayta mayaykurmi Jerusalénta jiruruypa 
saparaykäyashqanpita Babilonia soldädukuna paykunawan pelyaq 
aywayarqan. 

6Saymi profëta Jeremíasta TAYTA DIOS nirqan: 

7<<Israel runakunata kuyaq y lapanta mandaq TAYTA DIOS karmi nï: 

Manakamänaykipaq sayno ruwakuyäshuptiki Judá nacionpa mandaqnin 
reyta niy: <Yanapäyäshunaykipaq shamurpis Faraónpa soldädunkuna 
manami yanapäyäshunkisu, sinöqa nacionninmanmi kutikuyanqa. 

8Sayta rikarmi Babilonia soldädukuna kutimur Jerusalénta atacayashpan 

munayninman churayanqa. Nirkurnami wayikunatapis chipyaq rupasir 
ushayanqa. 

9<< <Noqa TAYTA DIOSMI nï: Babilonia soldädukuna mana kutiyämunanpaq 

kashqanta ama yarpäyaysu. Atacayäshunaykipaq paykuna kutiyämunqami. 

10Say soldädukunata wanusiyaptikipis juk ishkay kawaykar quëdaqkuna ansa 

kaykarpis toldunkunapita shamurmi kay markata kayayanqa> >>. 

Jeremíasta carcilman wichqashqan 

11Faraónpa soldädunkuna shamuykäyashqanta mayar Babilonia 

soldädukuna aywakuyashna kaptinmi 

12Jerusalénpita Jeremías yarquykarqan Benjamín particho ayllunkunawan 

herenciata rakipänakuyänanpaq. 

13Benjamín Punku nishqanpa Jerusalénpita yarquykaqtami punku 

täpakuqkunapa capitannin Irías prësu sarishpan nirqan: <<¡Qamqa Babilonia 
soldädukunaman qelikaqmi aywaykanki!>> (Iríasqa Selemíaspa surin y 
Hananíaspa wilkanmi karqan.) 

14Sayno niptinmi Jeremías nirqan: <<¡Manami Babilonia soldädukunamansu 

aywaykä!>> Nikaptinpis mana wiyaypami Jeremíasta prësu sarir 
mandaqninkunaman Irías aparqan. 

15Chaykasiptinmi mandaqkuna pasaypa rabyanäyashpan Jeremíasta 

maqarkasir carcilman wichqasiyarqan. Say carcilqa nawpata secretariu 
Jonatánpa wayinmi karqan. 

16Say wayi rurin pözuchömi aska junaq Jeremías winararqan. 



1517 

 

 
© 2018  Wycliffe Bible Translators, Inc. 

  
 

 

17Saypitami rey Sedequías palaciunman qayaykasir Jeremíasta pakaylapa 

tapur nirqan: <<¿Imalataqa TAYTA DIOS wilashushkankiku?>> Sayno 
tapuptinmi Jeremías nirqan: <<Aw, wilamashqami, taytay. Babilonia reypa 
munayninchöshi qam kankipaq>>. 

18Nirkurnami rey Sedequíasta Jeremías tapurqan: <<Tayta rey, ¿imatataq 

qampa contrayki rurashkä carcilman wichqasimänaykipaq? Saynöpis 
yanapäshuqnikikunapa contran y Judá runakunapa contran ¿imatataq 
rurashkä? 

19Babiloniapa mandaqnin rey mana atacamänansipaq kashqanta niq 

profëtaykikuna ¿maytaq? 

20Imano kaptinpis secretariu Jonatánpa wayincho kaykaq carcilmanqa 

amana yapay kutisimaysu, tayta rey. Sayman wichqasimaptikiqa 
wanushaqchir. Ruwakushqäta awniykalämay ari, tayta rey>>. 

21Sayno ruwakuptinmi rey Sedequías awnir ordenarqan palaciupa 

sawanlanchöna prësu wichqaräsiyänanpaq. Saynöpami Jeremías prësu 
wichqararqan palaciupa sawannincho. Nirkurmi Sedequías ordenarqan 
Jerusaléncho tanta ushakashqanyaq Tanta Ruraqkuna niyashqan cällipita 
waran waran juk tantata apapäyänanpaq. 

 

Jeremías 38 
Mitu pözuman Jeremíasta winayashqan 

1Matánpa surin Sefatías, Pasurpa surin Gedalías, Selemíaspa surin Jucal y 

Malquíaspa surin Pasurmi wiyayarqan lapan runakunapa nawpancho 
Jeremías kayno wilakushqanta: 

2<<TAYTA DIOSMI nin: <Kay markacho quëdaqkunaqa wakinkuna guërracho 

wanuyanqa, wakinkuna malaqaywan wanuyanqa y wakinnami pestiwan 
wanuyanqa. Kaypita qeshpir Babilonia runakunaman qelikaqkunami isanqa 
kawayanqaraq>. 

3<<Mastapis TAYTA DIOS nin: <Babiloniapa mandaqnin reymi 

soldädunkunawan kay markata vinciyashpan munaynincho sararäyanqa> 
>>. 

4Jeremías sayno wilakushqanta wiyaykurmi say autoridäkuna reyman 

aywaykur niyarqan: <<Kay runataqa wanusishun. Sayno parlarqa kaycho 
kaykaq soldädukunata y lapan runakunatapis mansariykäsinmi. Nacionninsi 
ali kananta kay runa manami munansu, saypa trukanqa desgracia 
chämunantami munan>>. 

5Niyaptinmi rey Sedequías nirqan: <<Makikikunachömi kaykan. Imatapis 

yarpäyashqaykita rurayay. Wanusiyta munayaptikipis manami michayta 
puëdïsu>>. 

6Sayno niptinmi reypa surin Malquíaspa mitu pözunman waskawan watarkur 

Jeremíasta winayarqan. Say pözu karqan carcilpa sawanninchömi. Saycho 
mitu aska kaptinmi Jeremías ruriyaq jatikäkurqan. 

7Etiopía runa Ebed-melecmi mayarqan Jeremíasta pözuman winayashqanta. 

Pay karqan palaciucho autoridämi. Say hörami Benjamín Punku kaqcho 
reyqa sesionta ruraykarqan. 

8Palaciupita rey kaqman aywaykurmi Ebed-melec nirqan: 

9<<Tayta rey, profëta Jeremíasta mitu pözuman winayashpan say runakuna 

pasaypa mana alitami rurayash. Saychöqa mikanaypitachir wanunqa. 
Mikuypis markacho mananami kannasu>>. 

10Sayno niptinmi Ebed-melecta rey nirqan: <<Kimsa chunka (30) runakunata 

pushakurkur ayway profëta Jeremías manaraq wanuqta 
jorquyämunaykipaq>>. 

11Saymi runakunata pushakurkur Ebed-melec aywarqan reypa palaciuncho 

kaq makwa mödanakuna churaräkunanman. Saypita ratashkunata apakurkur 
aywarmi Jeremíasta waskawan say ratashkunata jitaparqan. 

12Jitaparmi Ebed-melec Jeremíasta nirqan: <<Waska mana 

nanäsishunaykipaq say ratashkunata ikishnikiman watakuy>>. 
Nishqannölami Jeremías watakurqan. 

13Shumaq watakurkuptinnami waskawan sutaypa pözupita jorquyämurqan. 

Saypitanami carcilpa sawannincho Jeremías wichqararqan. 

Jeremíasta rey Sedequías qayasishqan 

14Saypita juk junaqmi templuman yaykuna kimsa kaq punkuman rey 

Sedequías profëta Jeremíasta qayasirqan. Saychömi nirqan: <<Imatapis 
mana pakaypa rasun kaqta wilamay>>. 

15Saymi Jeremías nirqan: <<Tayta rey, rasun kaqta wilaptï wanusimankichir. 

Yäsiptïpis manami chaskimankisu>>. 

16Sayno niptinmi rey Sedequías jurashpan nirqan: <<Manami 

wanusishaykisu ni wanusiyta munayäshuqniki runakunapa makinmanpis 
kachapäshaykisu. Say nishqäta cumplinäpaqmi kawayta qomaqninsi TAYTA 

DIOSPA jutincho jurä>>. Rey Sedequías shapshapyaylapa sayno jurarqan 
wakinkuna mana wiyayänanpaqmi. 

17Saymi Sedequíasta Jeremías nirqan: <<Israel runakunata kuyaq y lapanta 

mandaq TAYTA DIOSMI nin: <Babiloniapa mandaqnin rey kachamushqan 
capitankunaman jukla entregakuptikiqa manami qamtapis ni 
aylluykikunatapis wanusiyäshunkisu. Sayno ruraptiki kay markatapis manami 
rupasiyanqasu. 

18Paykunapa makinman mana churakaptikimi isanqa Babilonia soldädukuna 

yaykamur kay markata rupasir ushayanqa. Sayno rurayaptin qampis manami 
qeshpinkisu> >>. 

19Saymi Sedequías nirqan: <<Babilonia soldädukunaman aywaptïqa 

paykunapa makincho kaykaq Judá mayinsikunachir maqayämanqa>>. 

20Niptinmi Jeremías nirqan: <<TAYTA DIOS nikäshuptikiqa wiyakuy, taytay. 

Wiyakurqa manami paykunapa makinman chankisu, saypa trukanqa alimi 
kawanki. 

21Mana aywaptikiqa kay markata ushakäsiyänanpaq kashqantami TAYTA 

DIOS musyasimash. 

22Palaciuykicho quëdaq warmikunata lapantami Babiloniapa mandaqnin rey 

kachamushqan capitankuna apakuyanqa. Washayta mana kamäpakuptikimi 
say warmikuna niyäshunki: << <Pasaypa alimi amïguykikunaqa ¿aw? 

¡Lulapäshushpaykimi traicionayäshushkanki! 

¡Mituman jatikashno kaptiki manami mayqanpis yanapäshunkisu!> >> 

23Rey Sedequíasta mastapis Jeremías nirqan: <<Tayta rey, warmikikuna y 

surikikuna lapanmi Babilonia soldädukunapa makincho kayanqa. Qampis 
qeshpiyta mana kamäpakurmi Babiloniapa mandaqnin reypa munaynincho 
prësu kanki. Paymi soldädunkunata ninqa kay markatapis rupasir 
ushayänanpaq>>. 

24Sayno niptinmi Jeremíasta Sedequías nirqan: <<Autoridäkuna 

wanusiyäshunaykita mana munarqa nimashqaykita ama pitapis wilapaysu. 

25Parlashqansita mayaykurqa autoridäkuna tapuyäshunkimi. Saynöpis 

niyäshunki lapan nimashqaykita mana wilaptiki wanusiyäshunaykipaq 
kashqantami. 

26Sayno niyäshuptiki parlashqansita imatapis ama wilaysu. Saypa trukan 

ninki Jonatánpa wayinman prësu mana kutisinäpaq y saycho mana 
wanunaykipaq ruwakamashqaykita>>. 

27Rey nishqannölami lapan autoridäkuna Jeremías kaqman aywaykur 

tapuyarqan. Tapuyaptinpis rey yachasishqannölami Jeremías nirqan. 
Jeremíaswan rey parlayashqanta mayqanpis mana wiyash karmi mas 
imatapis mana parlakuypa witikuyarqan. 

28Jerusalénman Babilonia soldädukuna yaykuyashqan junaqyaqmi carcilpa 

sawannincho Jeremías prësu karqan. 

 

Jeremías 39 
Jerusalén markata Babilonia runakuna ushakäsiyashqan 

2 Reyes 24.20—25.21; 2 Crónicas 36.17-21; Jeremías 52.3-30 

1Puwaq wata y chunka killana Judá nacionpa mandaqnin rey Sedequías 

kaykaptinmi Babilonia nacionpa mandaqnin rey Nabucodonosor lapan 
soldädunkunawan aywar Jerusalénta atacayänanpaq jiruruypa 
churanakuyarqan. 

2Chunka wata y chusku killa esqun junaq Sedequías rey kaykaptinnami say 

soldädukuna murällata uchkuykur markaman yaykuyarqan. 

3Babilonia nacionpa mandaqnin reypa capitanninkuna yaykurirmi chawpi 

punkuman churakäyarqan. Paykuna kayarqan Nergal-sarezer, Samgar-
nebo, mandaq Sarsequim, mandaq Nergal-sarezer y reypa lapan 
capitanninkunapis. 

4Sayta rikarmi rey Sedequías lapan soldädunkunawan sakaypa 

qeshpiyashpan reypa huertan nishqanpa päsar yarquyarqan ishkay murälla 
nishqan punkupa. Saypitanami Arabá pampapa aywaq nänipa 
aywakuyarqan. 

5Sayno qeshpiykäyaptinmi Babilonia soldädukuna qatipäyashpan rey 

Sedequíasta taripäyarqan Jericó pampacho. Prësu sariykurmi Babiloniapa 
mandaqnin rey Nabucodonosorman apayarqan. Nabucodonosorqa 
kaykarqan Hamatcho kaykaq Ribla markachömi. Chaykasiyaptinmi 
Nabucodonosor payta juzgarqan. 

6Riblachömi rey Sedequías rikaraykaptin surinkunata wanusiyarqan. 

Saynölami Judá nacionpa autoridäninkunatapis wanusiyarqan. 

7Kikin Sedequíastanami ishkan nawinkunata jorquskir cadinawan watarkur 

Babiloniaman prësu apayarqan. 

8Jerusalénchönami reypa palaciunta y saycho kaq wayikunatapis Babilonia 

soldädukuna rupasir ushayarqan. Saynölami Jerusalén markapa 
murällantapis juchusiyarqan. 

9Saypitanami wardiakunapa capitannin Nabuzaradán quëdaq runakunata y 

payman qelikaqkunatapis Babiloniaman apasirqan. 

10Jinan Judá nacioncho pasaypa pobrikunalatami kachaykurqan. Paykuna 

arukuyänanpaqmi üva chakrakunata y murupakuyänanpaqmi 
chakrakunatapis rikasirqan. 

Prësu kashqanpita Jeremíasta kacharishqan 

11Babiloniapa mandaqnin rey Nabucodonosormi wardiakunapa capitannin 

Nabuzaradánta nirqan: 

12<<Jeremíasta shumaq rikanki. Imatapis munashqanta kamaripanki>>. 

13Sayno niptinmi wardiakunapa capitannin Nabuzaradán, palaciucho 

mandaq Nabusazbán, mandaq Nergal-sarezer y Babilonia nacionpa 
mandaqnin reypa lapan capitanninkunapis 

14carcilpa sawanninpita Jeremíasta jorqasiyämurqan. Nirkurmi wayinman 

kutisinanpaq Ahicampa surin y Safánpa wilkan Gedalíasta entregayarqan. 
Saynöpami quëdaq Judá runa mayinkunawan Jerusaléncho Jeremías 
tarqan. 

Ebed-melecta Tayta Dios promitishqan 

15Carcilpa sawanlanchöraq Jeremías prësu kaykaptinmi TAYTA DIOS payta 

nirqan: 

16<<Etiopíapita Ebed-melecta niy: <Israel runakunata kuyaq y lapanta 

mandaq TAYTA DIOSMI nin: Kay markacho ali kaway kananpa trukan 
desgracia chämunanpaqmi nirqä. Say nishqätaqa cumplishaqmi. Sayno 
päsashqanta qampis rikankimi. 

17Sayno kaptinpis mansashqayki runakunapita noqami sapäshayki. 

18Noqaman yärakamushqaykipitami mana wanusiyäshunaykipaq 

sapäshayki. Noqa TAYTA DIOSMI sayno nï> >>. 

 

Jeremías 40 
Gedalías kaqman Jeremías aywakushqan 

1Kaychömi qelqaraykan Jeremíasta TAYTA DIOS nishqan. Jerusalén 

runakunatawan Judá runakunata cadinawan watarkurmi Ramá markaman 
soldädukuna shuntayarqan saypita Babiloniaman prësu apayänanpaq. 
Jeremíastapis saycho wataraykaqta tariykurmi wardiakunapa capitannin 
Nabuzaradán 

2nirqan: <<Kay markata desgracia päsananpaq TAYTA 

DIOSNIKI nishqannölami 

3cumpliykan. Marka mayikikunata sayno castigaykan pay nishqanta mana 

wiyakur jusalikuyashqanpitami. 

4<<Cadinawan makipita wataraykaqta paskariptï manami prësunasu kanki. 

Babiloniaman aywayta munaptikiqa aku aywakushun. Saycho ali 
kawanaykipaq noqami rikashayki. Aywayta mana munarqa kaycho 
quëdakuy. Kay nacioncho maychöpis tayta munashqaykiman aywakuy. 

5<<Kay nacionlacho quëdakuyta munarqa Ahicampa surin y Safánpa wilkan 

Gedalías kaqman aywakuy Judá mayikikunawan saycho juntu tänaykipaq. 
Judá runakunapa gobernadornin kananpaqmi Babiloniapa mandaqnin rey 
payta churash. Kaycho quëdanaykipaq o noqawan aywanansipaqpis 

qampitami kaykan>>. Sayno nirmi mikuyta y qellayta qoykur Jeremíasta libri 
kachaykurqan. 

6Saypitami Ahicampa surin Gedalías kaqman Jeremías aywakurqan. Paypa 

makinchömi Judácho quëdaq runakunawan tarqan. 

Gedalías gobernador kashqan 

7Judá runakunapa wakin soldädunkuna y capitanninkuna Jerusalénpita 

karucho kayaptinmi Babilonia soldädukuna prësu sariyarqansu. Paykunami 
mayayarqan Ahicampa surin Gedalíasta gobernador kananpaq Babiloniapa 
mandaqnin rey churashqanta. Saynöpis mayayarqan Babiloniaman prësu 
mana aywaq olqupis, warmipis y wamrakunapis Gedalíaspa makinchöna 
kayashqanta. Prësu mana aywaq runakunaqa pobri runakunami kayarqan. 

8Sayta mayaykurmi mandashqan runakunata pushakurkur say capitankuna 

aywayarqan Gedalías kaqman. Gedalíasqa Mizpachömi kaykarqan. Say 
aywaq runakuna kayarqan Netaníaspa surin Ismael, Careapa surinkuna 
Johanánwan Jonatán, Tanhumetpa surin Seraías, Netofacho taq Efaipa 
surinkuna, Maacat runapa surin Jezanías y paykuna mandayashqan lapan 
runakuna. 

9Chaykuyaptinmi Ahicampa surin y Safánpa wilkan Gedalías say 

capitankunata y paykunawan aywaqkunata nirqan: <<Diospa jutinchömi 
qamkunata nï Babilonia runakunapa makincho kayta mana 
mansariyänaykipaq. Babilonia nacionpa mandaqnin rey nimashqansita rurar 
alimi kawashun. 

10Noqaqa kay Mizpachömi täshaq Babilonia autoridäkuna shayämuptin 

qamkunapa favorniki parlanäpaq. Qamkunaqa maychöpis täyashqaykicho 
üvata, hïgusta, dätilta y olïvupita rurash aceitita wayikikunaman askata 
shuntayanki>>. 

11Saynölami Moabcho, Amóncho, Edomcho y juklä nacionkunacho kaykaq 

Judá runakunapis mayayarqan Babiloniapa mandaqnin rey juk ishkay Judá 
mayinkunata kachaykushqanta y Gedalíasta paykunapa gobernadornin 
kananpaq churashqanta. 

12Sayta mayaykurmi qeshpiyashqan nacionkunapita Judácho kaykaq 

markankunaman kutiyämurqan. Kutimurmi Gedalíaswan parlayänanpaq 
Mizpaman aywayarqan. Nirkurnami paykunapis markankunaman kutiykur 
üvata, hïgusta y dätilta askata shuntayarqan. 

Gedalíasta wanusiyta munashqanta Johanán musyashqan 

13Say junaqkunalanami Careapa surin Johanán y mana rindikuq 

soldädukunapa capitanninkunapis Mizpaman aywayarqan Gedalíaswan 
parlayänanpaq. 



1523 

 

 
© 2018  Wycliffe Bible Translators, Inc. 

  
 

 

14Chaykurmi niyarqan: <<Amónpa mandaqnin rey Baalismi Netaníaspa surin 

Ismaelta wanusishunaykipaq kachamush>>. Sayno niyaptin Gedalías 
manami criyirqansu. 

15Saymi Careapa surin Johanán pakaylapa Gedalíasta Mizpacho nirqan: 

<<Imatapis manaraq rurashushqaykiyaq pakaylapa aywar Netaníaspa surin 
Ismaelta wanurasimushaq. Manami pï wanusishqanpis musyakanqasu. 
Wanusishuptikiqa makikicho kaykaq lapan Judá mayinsikunapis mansarir 
maysaypapis aywakur chipyaqchir ushakäyanqa>>. 

16Niptinmi Gedalías nirqan: <<Ismaelpaq nishqayki manami rasunpasu. 

Payta ama wanusiysu>>. 

 

Jeremías 41 
Gedalíasta wanusiyashqan 

2 Reyes 25.25-26 

1Saypita qanchis killa päsarkuptinnami Ismael jutiyuq runa Mizpa markaman 

charqan chunka runakunata pushash. Ismael karqan Elisamapa wilkan y 
Netaníaspa surinmi. Saynöpis karqan Judá nacionpa mandaqnin reykuna 
ayllu y rey Sedequíaspa yanapaqnin autoridämi. Chaykurmi Gedalíaswan 
mikur upur jamaräyarqan. 

2Mikuykäyashqanchömi pushashqan chunka runakunawan Ismael elaqpita 

Gedalíasta espädanwan wanurasiyarqan. Gedalíastami Judá nacionpa 
gobernadornin kananpaq Babilonia nacionpa mandaqnin rey churash karqan. 
Sayno kaykaptinpis mana mansapakuypami wanusiyarqan. 

3Saynölami Mizpacho Gedalíaswan kaykaq Judá runakunata y 

Babilonia soldädukunatapis wanusiyarqan. 

4Gedalíasta wanusiyashqanta manaraq musyarmi waraynin junaq 

5Siquempita, Silupita y Samariapita puwaq chunka (80) runakuna 

chäyämurqan. Jerusalén markata ushakäsiyashqanpita pasaypa lakikurmi 
paykuna kaykäyarqan shaprankunata rutukush, mödanankuna rachish y 
qarankunatapis pishtaypa pishtar ushash. Paykunami apayämurqan saki 
mikuy ofrendakunata y inciensuta TAYTA DIOSPA templunman 
churayänanpaq. 

6Say runakuna Mizpaman manaraq chäyaptinmi Netaníaspa surin Ismael 

waqaraykar taripaq aywarqan. Tinkurkushpannami nirqan: <<Markaman aku 
aywashun Gedalíaswan tinkuyänaykipaq>>. 

7Markaman chaskiyaptinnami cumpinchinkunawan Ismael say runakunata 

wanurasiyarqan. Nirkurmi yaku pözuman ayankunata winayarqan. 

8Manaraq wanusiyaptinmi say puwaq chunka runakunapita chunka runakuna 

Ismaelta ruwakuyarqan: <<Ama wanuykasiyämaysu, taytay. Mana 

wanusiyämaptikiqa jirkacho pakaraykäsiyashqä trïguta, cebädata, aceitita y 
abëjapa mishkintami qarayäshayki>> nir. Sayno niyaptinmi wakin kaqta 
wanusirpis ruwakuq kaqkunataqa wanusiyarqannasu. 

9Ayakunata Ismael winashqan pözuqa karqan rey Asa unay rurasishqan 

yaku pözumi. Say pözuta uchkusirqan Israel nacionpa mandaqnin rey 
Baasawan pelyashqan wisanmi. Say pözuman juntaqpaqmi wanusishqan 
runakunapa ayanta Ismael winarqan. 

10Nirkurnami Ismael prësu sarirqan reypa warmi surinkunata y Mizpacho 

quëdaq wakin runakunatapis. Say runakunataqa wardiakunapa capitannin 
Nabuzaradánmi Gedalíaspa makincho kachash karqan. Paykunata prësu 
apakurkurmi Amón nacionman Ismael aywakurqan. 

Prësu apashqan runakunata Ismaelpa makinpita qechuyashqan 

11Careapa surin Johanán y paywan kaykaq capitankunami mayayarqan 

runakunata Ismael wanusishqanta. 

12Saymi lapan runakunata shuntakurkur aywayarqan Ismaelwan 

pelyayänanpaq. Qatiparmi taripäyarqan Gabaóncho kaykaq yaku 
shuntakuna jatun kita nawpancho. 

13Ismael prësu apaykashqan runakunami Johanánta y paywan aywaykaq 

capitanninkunata rikaskir pasaypa kushikuyashpan 

14paykunaman jukla qelikäkuyarqan. 

15Ismaelnami puwaq yanapaqninkunalawan qeshpir Amón nacionman 

aywakuykarqan. 

16Prësu apaykashqan runakuna kayarqan soldädukuna, warmikuna, 

wamrakuna y autoridäkunami. Paykunatami Johanánqa yanapaqnin 
capitankunawan Ismaelta Gabaóncho qechuramur 

17Belénpa nawpancho kaykaq Gerut-quimamman pusharqan. Saychömi 

posädakuyarqan saylapitana Egiptupa aywakuyta yarpar. 

18Sayno aywakuyta yarpäyarqan Babiloniapa mandaqnin rey churashqan 

gobernador Gedalíasta wanusiyashqanpita fiyupa mansarirmi. 

 

Jeremías 42 
Judá runakunata Jeremías yäsishqan 

1Careapa surin Johanán, soldädukunapa lapan capitanninkuna, Osaíaspa 

surin Jezanías y maqtakunapita qalaykur awkin runakunayaq lapan runakuna 
juntapaykurmi 

2profëta Jeremíasta niyarqan: <<Taytay, jukta ruwakuyäshayki. TAYTA 

DIOSTA noqakunapaq manakuykulay. Rikashqaykinöpis saysika 
kashqansipita pasaypanachä mermarpunsi. 

3TAYTA DIOSTA manakuykuy maypa aywanansipaq kaqtapis y imata 

ruranansipaq kaqtapis tantiyaykasimänansipaq>>. 

4Sayno niyaptinmi Jeremías nirqan: <<Ruwakayämashqaykinömi TAYTA 

DIOSNINSITA manakushaq. Nirkur pay nimashqanta lapantami 
wilayäshayki>>. 

5Niptinmi Jeremíasta niyarqan: <<TAYTA DIOS nishushqaykitaqa munar mana 

munarpis cäsukuyäshaqmi. Mana cäsukuyaptïqa TAYTA 

DIOS castigayämäsun. 

6Gustükunapaq kaptin mana kaptinpis TAYTA DIOSNINSI nishqanta 

wilayämaptikiqa wiyakuyäshaqmi. Saypaqmi qamta manakuykäyäpis. TAYTA 

DIOSNINSI niyämashqanta wiyakurqa alimi kawayäshaqpis>>. 

7Saypita chunka junaqtami imata ninanpaqpis Jeremíasta Tayta Dios 

tantiyasirqan. 

8Saymi Careapa surin Johanánta, yanapaqnin capitankunata y 

maqtakunapita qalaykur awkin runakunayaq lapan runakunata shuntarqan. 

9Paykunatami Jeremías nirqan: <<Israel runakunata kuyaq TAYTA 

DIOSTA manakunäpaq ruwakayämashqaykinölami payta manakushkä. 
Paymi nin: 

10<Qamkunata sayjinanpa castigashqäpita pasaypami pësakü. Saymi kay 

nacionlacho quëdakuyaptiki yanapäyäshayki. Nawpataqa wayita juchusiqno 
y qewata lukiriqnömi qamkunata castigashkä. Kananqa wayita sharkasiqno y 
plantata plantaqnömi yanapäyäshayki. 

11<< <Babilonia nacionpa mandaqnin reyta fiyupa mansash karpis amana 

mansayaynasu. Say reypa makinpita qamkunata jorqamunäpaqmi kaykä. 
Noqa TAYTA DIOSMI sayno nï. 

12Qamkunata kuyapashpämi Babilonia nacionpa mandaqnin reypa 

shonqunmanpis kuyapäkuyta churashaq markaykikunacho 
kachaykuyäshunaykipaq. 

13<< <Cuidätaq mana wiyakamar niyankiman: <<Kay nacioncho amana 

täshunnasu. 

14Saypa trukanqa mejor Egiptupa aywakushun. Saychöqa manami 

guërratapis rikashunsu ni guërrapaq cornëta waqamuqtapis wiyashunsu. 
Malaqaypitapis saychöqa manami wanushunsu. Saychöqa jawkami 
täkushun>>. 

15<< <Kay nacioncho quëdaq Judá runakuna, qamkunata kanan nikashqäta 

shumaq wiyakuyay. Israel runakunata kuyaq y lapanta mandaq TAYTA 

DIOS karmi nï: Egiptuman taq aywakuyaptikiqa 

16espädawan wanusish kayta mansayaptikipis wanusiyäshunkipaqmi. 

Malaqaywan wanuyta mansarpis malaqaywanmi ushakäyanki. 

17Egiptucho täyashpaykiqa wakinniki guërracho wanuyanki, wakinniki 

malaqaywan wanuyanki y wakinnikinami fiyu qeshyawan wanuyanki. 
Qamkunata castigaptï manami mayqaykipis kawaykar quëdayankipaqsu. 

18<< <Israel runakunata kuyaq y lapanta mandaq TAYTA DIOS karmi nï: 

Pasaypa rabyanashpä Jerusaléncho taqkunata castigashqänömi 
qamkunatapis Egiptupa aywakuyaptikiqa castigayäshayki. Pasaypa 
maldicionädu kayaptikimi pïmaypis pasaypa mansariyanqa. Manakaqman 
churayäshushpaykimi jamuräyäshunki. Mananami kay nacionnikiman 
imaypis kutiyämunkipaqnasu> >>. 

19Tayta Dios sayno nishqanta wilarkurmi Jeremías nirqan: <<Judácho 

quëdaq runakuna, TAYTA DIOS manami munansu Egiptupa aywayänaykita. 
Saypa aywayaptikiqa castigayäshunaykipaq kashqantami wilaykä. Sayta 
shumaq tantiyakuyay. 

20Qamkunaqa janan shonqulami TAYTA DIOSNINSITA ruwakunäpaq 

manakayämashkanki. Manakamarmi niyämashkanki: <TAYTA 

DIOSNINSITA noqakunapaq ruwakuykulay. Pay nishqantaqa 
chaskikuyäshaqmi> nir. 

21Pay nishqanta wilayaptïpis manami wiyakuyta munayankisu. 

22Sayno kaykaptinqa shumaq tantiyakuyay. Egiptuman aywarpis 

wanuyankipaqmi. Wakinniki guërracho wanuyanki, wakinniki malaqaywan 
wanuyanki y wakinnikinami fiyu qeshyawan wanuyanki>>. 

 

Jeremías 43 
Mana wiyakuypa Egiptupa aywakuyashqan 

1 TAYTA DIOS sayno nishqanta Jeremías wilayta usharkuptinmi 

2Osaíaspa surin Azarías, Careapa surin Johanán y paykunawan kaykaq 

runakunapis runa tukuyashpan niyarqan: <<¡Qamqa lulakuykankimi! ¡TAYTA 

DIOSNINSI manami nishushkankisu Egiptuman mana aywayänäpaq! 

3Saytaqa Neríaspa surin Barucmi yachaykäsishunki Babilonia runakunapa 

makincho kanansita munar. Barucqa munaykan Babilonia runakuna 
wanusiyämänanta o prësu apayämänantami>>. 

4Sayno nirmi Careapa surin Johanán, capitankuna y paywan kaykaq lapan 

runakuna Judácho quëdakuyänanpaq TAYTA DIOS nishqanta 
wiyakuyarqansu. 

5Wiyakuyänanpa trukanqa Johanán y capitankunami Judácho taykaq 

runakunata pushakurkur Egiptupa aywakuyarqan. Say pushayashqan 
runakunaqa maysay nacionman qeshpiyashqanpita sayraq Judáman 
kutimuq runakunami kayarqan. 

6Paykunawanmi aywakuyarqan Gedalíaspa makincho Nabuzaradán 

kachaykushqan runakuna, warmikuna, wamrakuna y Judá nacionpa 
mandaqnin reypa jipash surinkunapis. Saynölami profëta Jeremías y 
Neríaspa surin Barucpis paykunawan aywakuyarqan. 

7TAYTA DIOS nishqanta mana wiyakuypami Egiptupa aywakur Tafnes 

markayaq chäyarqan. 

Egiptuta Nabucodonosor atacananpaq Jeremías nishqan 

8Tafnescho kaykaptinnami Jeremíasta TAYTA DIOS nirqan: 

9<<Tafnes markacho Faraónpa palaciun punkuman aywaykur ladrilluwan 

rurash pïsuta uchkuskir jatusaq rumikunata pampay. Nirkur mitupaylapa 
ladrillukunata kutisiy. Sayno ruray Judá runakunapa rikanancho. 

10Nirkur runakunata ninki: <Israel runakunata kuyaq y lapanta mandaq TAYTA 

DIOSMI nin: Babilonia nacionpa mandaqnin sirvimaq rey Nabucodonosortami 
kachamushaq kay pampasishqä rumikuna janancho toldunta ichisir trönunta 
churananpaq. 

11Chaykamurmi Egipto runakunata soldädunkunawan atacar vincinqa. 

Wanuqpaq kaqkunaqa wanuyanqami. Prësu aywaqpaq kaqkunaqa prësumi 
aywayanqa. Guërracho espädawan wanuqpaq kaqkunaqa guërrachömi 
wanuyanqa. 

12<< <Egipto runakuna adorayashqan dioskunapa templunkunatapis 

rupasiyanqami. Egipto runakuna rurayashqan dioskunatapis wakinta 
rupasiyanqa y wakintanami apakuyanqa. Misikuq runa mödananta 
rirpuqnömi Egipto nacionpa riquëzankunata ashi ashiykur apakuyanqa. 
Sayno rurarkur aywakuptin saycho taq runakuna mansariywan manami 
imatapis rimapäyanqasu. 

13Bet-semescho kaykaq adorayashqan wanka ruminkunatapis aqullarmi 

ushayanqa. Egipto runakuna adorayashqan dioskunapa templunkunata 
lapantami rupasir ushayanqa> >>. 

 

Jeremías 44 
Egiptuman aywakuq Judá runakunapaq Tayta Dios nishqan 

1Egiptuman aywakuq Judá runakuna taykäyarqan Migdol markacho, Tafnes 

markacho, Menfis markacho y Patros partichömi. Paykunapa destïnun imano 
kananpaq kaqtapis musyayänanpaqmi Jeremíasta Tayta Dios nirqan: 

2<<Israel runakunata kuyaq y lapanta mandaq TAYTA DIOSMI nin: <Qamkuna 

rikayashkankimi Jerusaléncho taq runakunata y intëru Judá markakunacho 
taq runakunata fiyupa castigashqäta. Kanan say markakuna 
sunyaraykäyanmi. 

3<< <Sayno castigashkä pasaypa rabyanäsiyämashpan juk dioskunata 

adorar inciensuwan qoshnisiyashqanpitami. Unay aylluykikunapis mana 
adoraykäyaptinmi qamkunaqa say dioskunata adorayashkanki. 

4Melanaypaq mana alikunata rurar rabyanäsiyämashqaykita 

wilayäshunaykipaqmi sirvimaqnï profëtakunata unaypita pasa yaparir yaparir 
qamkunaman kachamushkä. 

5<< <Saypis manami wiyakayämashkankisu ni jusalikuytapis 

kachariyashkankisu. Saypa trukanqa jinalami juk dioskunata inciensuwan 
qoshniykäsiyanki. 

6Saymi fiyupa rabyakushpä Jerusalén cällikunacho y intëru Judá 

markakunachöpis runakunata castigashkä. Saymi pasaypa sunyaq raqälana 
kaykan. 

7<< <Israel runakunata kuyaq y lapanta mandaq TAYTA DIOS karmi nï: Judá 

runakuna, ¿imanirtaq achäquita ashipäyämanki? Saynöla 
rabyanäsiyämaptikiqa lapaykitami ushakäsiyäshayki: olqutapis, warmitapis, 
wamrakunatapis, chuchuykaq wamrakunatapis. 

8¿Imanirtaq fiyupa rabyanäsiyämashpayki Egiptuchöpis juk dioskunata 

inciensuwan qoshniykäsiyanki? Sayno rurar kikikikunami wanuyta 
ashiykäyanki. Saymi maysay nacioncho taqkunapis rikakuyänanpaq pasaypa 
maldicionädu kayankipaq. 

9<< <Unay aylluykikuna, Judácho reykuna y say reykunapa warminkunapis 

qamkunanölami jusalikuyarqan. Paykunata castigashqäta 
¿qonqaykuyashkankinaku? Judá nacioncho y Jerusalén cällikunacho 
warmikikunapis kikikikunapis jusalikuyashqaykipita castigayashqäta 
¿qonqaykuyashkankinaku? 

10Jusalikuyta kananyaqpis manami wanakuyankisu ni mansapakuyankisu. 

Leynïkunatapis ni estatütükunatapis manami cäsukuyankisu. Say leykunata 
entregarqä unay aylluykikuna y qamkunapis wiyakuyänaykipaqmi. 

11<< <Saymi Israel runakunata kuyaq y lapanta mandaq TAYTA DIOS kar nï: 

Sayno kayashqaykipitami chipyaq ushakäsiyäshayki. 

12Judápita mana wiyakuypa shamuqkuna, lapaykimi kay Egiptucho 

ushakäyanki. Wakinniki guërracho wanuyanki y wakinnikinami malaqaywan 
wanuyanki. Wamrapita qalaykurmi awkinyaq wanuyankipaq. Penqaypaq 
kayaptikimi runakuna chikiyäshushpayki maldicionayäshunki. Qamkunata 
castigashqäta musyarmi espantash rikakuyanqa. 

13<< <Imanömi Jerusaléncho taqkunata castigarqä, saynölami Egiptucho 

taykaqkunatapis castigayäshayki. Saymi wakinniki guërracho wanuyanki, 
wakinniki malaqaywan wanuyanki y wakinnikinami pestiwan wanuyanki. 

14Judápita Egiptupa aywakuqkuna manami mayqaykipis kawaykar 

quëdayankisu. Judácho täyänaykipaq mayjina kutiyta munarpis juk ishkay 
qeshpiqkunalami kutirpis kutiyankipaq> >>. 

Judá runakuna contestayashqan 

15Jeremías sayno nishqanta saysika runakunami wiyayarqan. Saychömi 

kaykäyarqan Patros particho taq runakunapis. Warminkuna juk dioskunata 
adorar inciensuwan qoshnisiyashqanta musyaqkuna y saycho kaykaq lapan 
warmikunapis Jeremíasta niyarqan: 

16<<TAYTA DIOSPA jutincho wilapäyämashqaykita manami cäsukuyäshaqsu. 

17Saypa trukanqa imanöpis rurayänäpaq yarpaykäyashqänömi 

rurakuyäshaq. Ciëlupa Maman diösapaq mana kachaypa inciensuwan 
qoshnisiyashpämi vïnuta jichapäyäshaq. Payta adoraykäyashqänölami unay 
ayllükunapis, mandayämaqnï reykunapis y autoridänïkunapis Judá 
markakunacho y Jerusalén cällikunachöpis adorayarqan. Sayno rurayaptin 
mikuynïkunapis pusuy pusuymi karqan. Ima desgraciapis mana 
päsayämaptin kushishqami kawakuyarqä. 

18Ciëlupa Mamanpaq inciensu qoshnisiyta y vïnu jichapayta kachaskiyashqä 

junaqpita pasami isanqa pasaypa muchuyman chäyashkä. Runakunapis 
wakinqa guërrachömi wanuyash y wakinnami malaqaywan wanuyash>>. 

19Mastapis warmikuna niyarqan: <<Ciëlupa Maman diösa niraq wawata 

ruraykur inciensuwan qoshnisipäyashqäta y vïnuta jichapar adorakuyashqäta 
runäkunapis musyayanmi>>. 

Jeremías contestashqan 

20Sayno niyaptinmi runakunata warmikunata Jeremías nirqan: 

21<<Saykunata rurayashqaykita ¿TAYTA DIOS mana musyashqantaku o 

qonqaykushqantaku qamkuna yarpäyanki? Pay musyanmi unay 
aylluykikuna, reykuna, autoridäkuna, Judácho taq runakuna y kikikikunapis 
juk dioskunata adorayashqaykita. Saynöpis musyanmi intëru Judá 
markakunacho y Jerusalén cällikunacho inciensuwan qoshnisiyashqaykita. 

22<<Sayno lutanta rurar rabyanäsiyashqaykipitami TAYTA 

DIOS castigayäshushkanki. Saymi kananqa intëru nacionninsicho markakuna 
raqälana sunyaraykäyan. Mansariypaq maldición päsashqami kaykäyan. 

23Sayno castigash kaykansi TAYTA DIOSTA rabyanäsir juk dioskunapaq 

inciensuwan qoshnisiyashqaykipitami. Pay nishqanta mana cäsukurmi 
leyninkunata, estatütunkunata y mandashqankunata cumpliyankisu>>. 

24Saycho shuntakash kaykaq runakunata y warmikunata mastapis Jeremías 

nirqan: <<Kay Egiptucho taykaq Judá runakuna, TAYTA DIOS nishqanta 
wiyayay. 

25Israel runakunata kuyaq y lapanta mandaq TAYTA DIOSMI nin: 

<Warmikikunapis y kikikikunapis promitiyashkanki Ciëlupa Mamanpaq vïnuta 
jichapäyänaykipaq y inciensuwan imaypis qoshnisiyänaykipaqmi. Saynöpis 
niyashkanki say promitiyashqaykita imanöpapis cumpliyänaykipaqmi. Say 
niyashqaykinöla lapantapis rurayta munaykäyashpaykiqa sayno rurakuyay 
ari. 

26<< <Egiptucho taykaq Judá runakuna, noqa TAYTA DIOS nishqäta shumaq 

wiyakayämay. Kananpitaqa intëru Egiptucho mananami mayqaykipis jutïta 
joqariyankinasu <<TAYTA DIOSPA jutinchömi jurä>> niyashpayki. Kikïpa 
jutïcho jurarmi sayno nï. 

27Qamkunata yanapänäpa trukan castiganäpaqmi rikaraykäshayki. 

Egiptucho taykaq Judá runakuna, wakinniki guërracho wanuyanki y 
wakinnikinami malaqaywan wanuyanki. Qamkunata lapaykitami 
ushakäsiyäshayki. 

28<< <Egiptucho guërrapita qeshpir juk ishkaylami Judá nacionman 

kutiyanqa. Nishqäno päsaptinmi tantiyakuyanki noqa nishqä rasunpa 
kashqanta y qamkuna niyashqayki mana ali kashqanta. 

29Nishqänölami kay nacioncho castigayäshayki. Sayta musyayänaykipaqmi 

30Egipto nacionpa mandaqnin rey Hofrata contrankunapa makinman 

entregashaq. Sayta rurashaq Judá nacionpa mandaqnin rey Sedequíasta 
Nabucodonosorpa makinman entregashqänömi. Noqa TAYTA DIOSMI sayno 
nï> >>. 

 

Jeremías 45 
Barucpaq Tayta Dios nishqan 

1Josíaspa surin Joacim chusku watana Judá nacionpa mandaqnin rey 

kaykaptin Neríaspa surin Baruc profëta Jeremías dictashqanta rölluman 
qelqashqan wisanmi Jeremías nirqan: 

2<<Baruc, Israel runakunata kuyaq TAYTA DIOSMI nin: 

3Lakikurmi qam nikanki: <¡Kananchi kananlaqa! ¡TAYTA DIOSMI pasaypa 

lakikuyman churaykamash! Iksushqäyaq waqaptïpis shoqamänanpaq 
manami pipis kansu>. 

4<<Noqa TAYTA DIOSMI qamta nï: Sharkasishqäkunata kikïmi juchusï. 

Plantashqäkunatapis lukirïmi. Saynölami lapantapis kay nacioncho 
ushakäsishaq. 

5Lapan runakuna nakayänanpaq kaykaptinqa nakaypita salvakunaykipaq 

kashqanta yarpaysu. Sayta ama manakamaysu. Fiyupa nakaykunata lapan 
runakunamanmi kachamushaq. Qamtami isanqa mayman aywaptikipis ali 
rikashayki. Noqa TAYTA DIOSMI sayno nï>>. 

 

Jeremías 46 
Nacionkuna imano kayänanpaq kashqantapis nishqan 

Jeremías 46.1—51.64 

1Kaychömi qelqaraykan nacionkuna imano kayänanpaq kashqantapis 

profëta Jeremíasta TAYTA DIOS wilashqan. 

Egipto runakunata Carquemischo castigashqanta nishqan 

2Josíaspa surin Joacim chusku watana Judá nacionpa mandaqnin rey 

kaykaptinmi Egipto runakuna Carquemis markacho Babilonia runakunawan 
pelyayarqan. Saychömi Egipto runakunata vinciyashpan wanusir 
ushayarqan. Carquemisqa Éufrates mayu nawpanchömi kaykan. Egipto 
runakunapa mandaqnin reyqa Faraón Necaomi karqan. Babilonia nacionpa 
mandaqnin reynami Nabucodonosor karqan. 

3<<¡Egipto runakuna, sapakuyänaykipaq escüduykikuna alistakurkur jukla 

pelyaman aywayay! 

4¡Cawallu loqakuqkuna, cawalluykikunata sillakur jukla loqakuyay! 

¡Cascuykikunata jatikur fïlaman yaykuyay! 

¡Espädaykikunata shumaq afilakuyay! 

¡Flëchakunapita sapäyäshunaykipaq chalëcuykikunatapis jatikuyay! 

5<<Egipto soldädukuna ¿imanirtaq fiyupa mansariykäyan? ¿Imanirtaq 

qeshpir kutikuykäyan? 

Ali pelyaqkunapis maysaypa mashtakarmi mana tikramuypa 
qeshpikuykäyan. Maysaychömi pasaypa mansariykäyan. 

6Ali cörriqninkunapis manami cörriyta atipäyannasu. 

Ali chölunninkunapis qeshpiyta manami kamäpakuyannasu. Norti kaqlä 
Éufrates mayu kuchunchömi tinkakar tuniyash. 

7<<Nilo mayu jakamur bötiypa bötir aywaqnömi juk nación runakuna 

shamuykäyan. Mayu jakashpan intërupa mashtakaqnömi say nación 
runakuna juntaykäyämun. 

8Say nacionqa Egiptumi kaykan. Mayu jakamur bötiypa bötir aywaqnöraq 

kayashpanmi nikäyan: <Askaq aywarmi intëruman juntashun. Noqansiqa 
maysay markakunata y saycho taq lapan runakunatapis ushakäsishunmi>. 

9<<¡Cawallun loqash kaqkuna, guërraman yaykuyay! 

¡Carrëtawan aywaqkuna, siwyayla cörriyay! 

¡Ali chölu kaqkuna, fïlaylanpa marchaqnöraq aywayay! 

¡Etiopía y Libia soldädukuna, escüduykikunata kamarikuyay! 

¡Lud soldädukuna, flëchaykikunata kamarikuyay! 

10Lapanta mandaq TAYTA DIOS karmi nï: Conträkunata castiganäpaq kaq 

junaq chämushnami. Kanan junaqmi espädäpis pacha junta mikunqa. 
Runakunapa yawarninta upushqanwanmi shinkanqa. Saysika runakunata 
wanusiyashqanmi NOQAPAQ sacrificiu kanqa. Sayno kanqa norti kaqlä 
nacioncho kaykaq Éufrates mayu nawpanchömi. 

11<<Kuyapaypaq Egipto runakuna, Galaadman jampi ashiq aywayay. 

Tukuyläya jampikunawanpis manakaqlapaqmi jampikuyanki. Mayjina 
jampikuyaptikipis mananami ima jampipis tinküyäshunkisu. 

12Pelyaqnikikunapis qeshpiyashqancho kikinpura takakäyashpanmi 

kuchpakaykäyan. Maysay nación runakunami musyayan contraykikuna 
vinciyäshushqaykita. Nanaywan qaparäyashqaykipis intëru nacionmanmi 
wiyakaykan>>. 

Egipto runakunata nacionnincho castigananpaq nishqan 

13Babilonia nacionpa mandaqnin rey Nabucodonosor Egipto nacionta 

atacananpaq kashqanta profëta Jeremíasta TAYTA DIOS wilashqan kaychömi 
qelqaraykan: 

14<<Egipto runakuna, ¡shumaq kamarikuyay! 

¡Maysay markaykikunachömi espädawan wanusiyäshunki! Sayta wilayay 
Migdol, Menfis y Tafnes markakunacho taq runakunata. 

15Töru niraq Apis diosniki ¿imanirtaq yanapäyäshunkisu? ¿Imanirtaq say 

diosniki ichiraykansu? 

¡Saytaqa noqa TAYTA DIOSMI saqtarishkä! 

16<<Soldäduykikunapis nitinakur nitinakurraq kuchpayashpanmi nikäyan: 

<¡Lapansi qeshpir markansiman kutikushun! Maychömi yurirqansi, sayman 
aywakushun. Kay wanusinakuypita qeshpir aywakushun>. 

17Markanman kutirnami niyanqa: <Mandamaqninsi rey Faraónqa shimilanmi. 

Manami ima ruraytapis kamäpakunnasu>. 

18<<Noqapa jutï lapanta mandaq Yahwehmi kaykan. Lapanpaq mandaq rey 

karmi jutïcho jurar nï: Nawpan jirkakunapita Tabor jirka mas jatun kashqanno 
y lamar kuchuncho Carmelo jirka lapanpita mas jatun kashqannömi Egipto 
runakunapa contrankuna atacar lapanpitapis mas munayyuq kayanqa. 

19Egipto runakuna, prësu apayäshunaykipaq kamarikuyay. Menfis marka 

sunyaq jirkami rikakunqa. Raqälana kaptinmi pipis tanqanasu. 

20<<Kuyaylapaq becërrunömi Egipto nación kaykan. Sayno kaykaqta 

kaninanpaqmi norti kaqläpita upakurukuna shamuykäyan. 

21Egipto runakuna minkakuyashqan soldädukunapis wera becërrunömi 

kaykäyan. Paykunapis upakurupita qeshpiqnömi pelyapita qeshpiyanqa. 
Egipto runakunata castigar ushakäsinäpaq kaq junaq chaykämunnami. 

22<<Jächawan qeruta mutur saquqnömi contrankuna atacar Egipto 

runakunata wanusiyanqa. Sayno atacayaptinmi culebra shiwyayla 
qeshpiqnöraq qeshpiyanqa. 

23Say contran runakunaqa shatayash muntikunatapis saquyanqami. 

Yupaytapis mana atipaypaq chukluskunapitapis mas askami kayanqa. 

24Egipto runakuna norti kaqlä nación runakunapa munayninchönami 

rikakuyanqa. Sayno kayashpanmi pasaypa penqakuyanqa>>. 

25Israel runakunata kuyaq y lapanta mandaq TAYTA DIOSMI nin: <<Noqami 

castigashaq Tebas markacho adorayashqan dios Amónta y Egiptucho 
adorayashqan wakin dioskunatapis. Saynölami castigashaq Egipto 
runakunapa autoridäninkunata, Faraónta y payman yärakuqkunatapis. 

26Saymi Babilonia nacionpa mandaqnin rey Nabucodonosorpa y 

soldädunkunapa munayninman paykunata kachapaykushaq. Saypita aska 
wata päsarkuptinmi isanqa unay täyashqannöna Egiptucho yapay jawkala 
täyanqa. Noqa TAYTA DIOSMI sayno nï>>. 

Kuyashqan runakunata Tayta Dios salvananpaq promitishqan 

Jeremías 30.10-11 

27<<Jacobpita miraq sirvimaq runakuna, ama mansariyaysu. Karu 

nacionman apayäshushqaykipitami qamkunata y qamkunapita miraqkunata 
jorqayämushayki. Pipis manana mansakäsiyäshuptiki nacionnikicho 
jawkalami kawayanki. 

28Jacobpita miraq sirvimaq runakuna, ama mansariyaysu. Qamkunawanmi 

kaykä. Nacionnikipita qarqush karpis qamkunata manami 
ushakäsiyäshaykisu. Munaynincho sararäyäshuqniki nacionkunatami isanqa 
ushakäsishaq. Ima kaptinpis jusalikuyashqaykiman tupumi castigayäshayki. 

Mana castigaypaqa manami kachaykuyäshaykisu. Noqa TAYTA 

DIOSMI sayno nï>>. 

 

Jeremías 47 
Filisteo runakunata ushakäsinanpaq nishqan 

1Kaychömi qelqaraykan filisteo runakunapaq profëta Jeremíaswan TAYTA 

DIOS wilakasishqan. Say wisan Gaza markata manaraqmi Faraón 
atacarqanraqsu. 

2<<Noqa TAYTA DIOSMI nï: Mayu jakar intëru pampapa liwashqannömi norti 

kaqläpita soldädukuna shayämunqa. Shamurmi intëru Filistea nacioncho kaq 
markakunaman juntäyanqa. Sayta rikarmi saycho taq runakuna pasaypa 
mansariyashpan maysaychöpis waqayanqa. 

3Cawallunkuna patatayla aywayashqan, carrëtakuna taqraräyashqan y 

ruëdankuna jirurur qachachashqanpis mansariypaqmi wiyakanqa. Sayta 
wiyarmi runakuna ichipayta mana kamäpakur surinkunatapis kachariykur 
qeshpikuyanqa. 

4<<Sayno kanqa filisteo runakunata ushakäsinäpaq kaq junaq chämuptinmi. 

Tiro runakunatawan Sidón runakunata yanapaq nacionkunata lapantami 
ushakäsishaq. Paykunata ushakäsishaq wakin yanapaqnin nacionkunata 
ushakäsishqänömi. Caftor islapita shamuq filisteo 
runakunata NOQAMI ushakäsishaq. 

5Gaza markacho taq runakuna fiyupa lakikuyashpanmi aqsankunatapis 

rutukuyanqa. 

Ascalón markacho taq runakunapis upatakäyanqami. Saycho taqkuna 
wanuqkunapaq lakikurmi qarankunatapis kusukuyanqa. 

6<<Filisteo runakuna lakikurmi niyanqa: <¡TAYTA DIOSPA espädan! 

¡Imayyaqraq wanusiyämanki! 

¡Imayraq jamaykunki! 

¡Churaräkunaykiman kutikuyna!> 

7<<Sayno niyaptinpis ¿imanöparaq espädä jamanman? Noqa TAYTA 

DIOSMI espädäta kachamushkä Ascalón markata y lamar kuchuncho 
markakunatapis ushakäsinanpaq. Saycho runakunata ushakäsinanpaqmi 
destinashkä>>. 

 

Jeremías 48 
Moabita runakunata castigananpaq nishqan 

1Kaychömi qelqaraykan Moab nación runakunapaq Tayta Dios 

nishqan. Israel runakunata kuyaq y lapanta mandaq TAYTA DIOSMI nin: 

<<¡Nebo marka lakikuypaqmi kanqa! Say markata pasaypami 
ushakäsiyanqa. Quiriataim markatapis vinciptin penqaychömi kanqa. 

Ali sigurash kaptinpis chipyaqmi juchusir ushayanqa. 

2Moab nación puëdiq kashqanta mananami pipis parlanqanasu. Contran 

runakunami wilanakuyanqa Hesbón markacho imatapis mana kachaypa 
ushakäsiyänanpaq. Madmena markatapis guërrawanmi chipyaq 
ushakäsiyanqa. 

3Saymi runakuna qayarar niyanqa: <¡Lapan markatami ushakäsiyash!> 

Sayno qayaräyashqanmi Horonaim markapita pasa wiyakämunqa. 

4<<Moab nacionta pasaypami ushakäsiyanqa. Nanäsikur wamrakuna 

qaparäyashqanpis wiyakanqami. 

5Luhit cuestapapis waqaraykarmi wisäyanqa. Horonaim bajädachöpis fiyupa 

lakikur waqayashqanmi wiyakanqa. 

6Wanuyta mana munaq kaqqa, ¡imanöpapis qeshpikuyay! 

¡Sunyaq jirkacho pakakuyay! 

7Qamkunaqa soldäduykikunaman y rïcu kayashqaykimanmi 

atiënikuykäyanki. Sayno kayaptikipis contraykikuna shamurmi vinciyäshunki. 
Quemos diosnikitapis apakuyanqami. Cürakunata y autoridäkunatapis 
prësumi apakuyanqa. 

8Contraykikuna shamur lapan markaykikunatami ushakäsiyanqa. Manami ni 

juk markalapis qeshpinqasu. Qechwacho y jalqacho kaykaq markakunatapis 
lapantami ushakäsiyanqa. Noqa TAYTA DIOSMI sayno nï. 

9<<Moab nación mana ushakänanpaq ¡imanöparaq ripran yurirkunman pajar 

aywakunanpaq! Lapan markankunata ushakäsiyaptin mananami pipis 
saycho tanqanasu. 

10¡Munashqäta rurayänanpaq kachaykaptï janan shonqula cumpliqkunataqa 

maldicionashaqmi! 

¡Wanusiyänanpaq nikaptï mana wanusiqkunatapis maldicionashaqmi! 

11<<Moabita runakunaqa imaypis jawkalami täkuyash. Manami imaypis 

nacionninpita jukläman prësu aywayashsu. Paykunaqa kaykäyan kashlancho 
imaypis winaräkuq vïnunömi. Say vïnupa mishkin y jömuynin imaypis 
kashlanmi kaykan. Saynölami moabita runakunapis kashlan imaypis 
kaykäyan. 

12Say vïnuta juk urpuman taliyänanpaqmi runakunata kachashaq. Nirkurnami 

say jäkasiyashqan urputa pakir ushayanqa. 

13Salvayta mana puëdiptinmi moabita runakunaqa Quemos diosninpita 

penqakuyanqa. Israel runakuna Bet-elcho ïduluman yärakuyashqanpita 
penqakuyashqannömi paykunapis penqakuyanqa. 

14<<Moabita runakuna, ama niyaysu geniu runa kar guërracho 

pelyayänaykipaq listu kayashqaykita. 

15Nacionniki ushakashqami kanqa. Markaykikunapis raqälanami 

rikakuyanqa. 

Alinnin maqtakunatapis chipyaqmi wanusiyanqa. Rey karmi sayno nï. 
Noqapa jutïqa lapanta mandaq Yahwehmi. 

16<<Moabita runakunata desgracia päsananpaq walkalanami pishiykan. 

Paykuna ushakäyänanpaq kaq tiempu chaykämunnami. 

17Nawpan nacionkunacho taq runakuna, Moab nacionpaq lakikuyay. 

Munayyuq kashqanta musyaqkuna, say nacionpaq kayno niyay: <¡Wawalaw, 
pipis mana vincishqan Moab nacionmi pasaypa ushakash!> 

18<<Dibón marka runakuna, Moab nacionnikita ushakäsiyänanpaq runakuna 

shamuykäyannami. 

Amparakuyänayki markakunatapis chipyaqmi elaqäsiyanqa. Sayno 
kaykaptinqa chölu tukuyänaykipa trukan humillakuyay. 

19<<Aroer markacho taqkuna, nänikunapa rikachakuyay. Qeshpiykaqkunata 

tapukuyay ima päsashqantapis. 

20Tapukuyaptikimi paykuna niyäshunki: <¡Moab nacionninsitami 

ushakäsiyash! 

¡Qayarayparaq waqayay! 

¡Arnón mayu wisanpapis aywaykur wilakuyay nacionninsita 
ushakäsiyashqanta!> 

21<<Pampacho kaykaq markakunatami desgracia päsanqa. Say 

markakunami kaykäyan Holón marka, Jahaza marka, Mefaat marka, 

22Dibón marka, Nebo marka, Bet-diblataim marka, 

23Quiriataim, Bet-gamul, Bet-meón, 

24Queriot, Bosra y Moabcho kaykaq lapan markakuna. Karucho o cercacho 

kaqtapis lapantami desgracia päsanqa>>. 

25 TAYTA DIOSMI nin: <<Moab nacionqa manami munayyuqnasu kanqa. 

Puëdiq kashqanpis ushakanqanami. 

26Moabita runakunaqa conträmi rikakuyash. Kananqa shinkash runakunano 

sanka sanka purir ishkiyäsun. Shonqunta tikrasiyashqan janancho 
qoshpayäsun. Paykunata pïmaypis asipäyäsun. 

27<<Moabita runakuna, Israel runakunata manakaqmanmi churayarqayki. 

Suwakuykaqta taripaqnöpis pasaypami manakaqman churayarqayki. 

28Kananqa markaykikunapita qeshpikur machaykunachöna täkuyay. Qaqa 

urkuncho qeshunta ruraq palumano qamkunapis täkuyay. 

29Qamkunaqa runa tukur pïmaytapis mana respitaqmi kaykäyanki. Saynöpis 

chölu tukuq y baduläquimi kaykäyanki. Sayno kayashqaykita pïmaypis 
musyayanmi>>. 

30 TAYTA DIOSMI nin: <<Noqa musyämi runa tukuyashqaykita. Runa tukurpis 

manami ichipayta kamäpakuyankisu. Vinciyänaykipaq halagakuyaptikipis 
tikrapäyäshunkimi. 

31Saymi Moab nacionnikipaq pasaypa waqashaq. Kir-hares markacho taq 

runakunapaqpis lakikushaqmi. 

32<<Sibma marka, üva chakraykikuna askami kaykan. Lamarpa wak 

simpanyaq y Jazer markayaqmi kaykan. Sayno kaptinpis cosechanaykipaq 
üvakuna manami kanqanasu. Saymi qampaq y üva chakraykikunapaqpis 
waqashaq. Jazer markapaq waqashqäpita masraqmi waqashaq. 

33<<Moab nacioncho chakrankuna ali chakra kaptinpis kushikuy y asikachay 

mananami wiyakanqanasu. Cosëcha manana kaptin winaräkunancho 
manami vïnupis kanqanasu. Vïnuta rurayänanpaq üva jaruqkunapis manami 
kayanqanasu. Manami kushikuyashpan versutapis versuyanqanasu. 

34Hesbón markacho waqayashqanqa Eleale markayaq y Jahaza markayaqmi 

wiyakanqa. Nimrimcho yaku sakiptinmi Zoar markachöpis qaparayparaq 
waqayanqa. Say waqayashqanqa Horonaim markayaq y Eglat-selesiyá 
markayaqmi wiyakanqa>>. 

35 TAYTA DIOSMI nin: <<Diosninkunata adorar 

uywakunata altarkunacho rupasiyashqanpita y inciensuwan 
qoshnisiyashqanpitami moabita runakunata ushakäsishaq. 

36Sayno kaptinmi pampakuycho këna waqaqnöraq lapan shonqüwan 

moabita runakunapaq waqashaq. Riquëzankuna ushakaptinmi Kir-hares 
markacho taq runakunapaqpis waqashaq. 

37Lapan runakunami lakikuyashpan aqsankunata qara putuypa rutukuyanqa. 

Shaprankunatapis chipyaq rutukuyanqa. Makinkunatapis lapanmi 
kusukuyanqa. Saynölami qachqa mödanatapis jatikuyanqa>>. 

38 TAYTA DIOSMI nin: <<Moabita runakunaqa wayin janankunacho y 

cällikunachöpis waqayanqami. Sayno waqayanqa uchkush uyllutano 
ushakäsiptïmi. 

39<<¡Moab nacionpaq waqayay! ¡Chipyaqmi ushakäsiyanqa! ¡Penqakurmi 

uysukurkunqa! Moabita runakuna ushakäyashqanta mayarmi nawpan 
nacionkunacho taq runakunapis kushipar manakaqman churayanqa>>. 

40 TAYTA DIOSMI nin: <<Anka luylukarkur aywar chipshata elaqpita 

apashqannömi moabita runakunataqa contrankuna elaqpita ushakäsiyanqa. 

41Moabita runakunapa markankunata y amparakuyänan wayinkunatapis 

ushakäsiyanqami. Say junaqmi moabita soldädukuna pasaypa 
mansariyanqa. Qeshyaq warmi nanay sariptin mansariqnömi mansariyanqa. 

42Moabita runakunaqa conträmi sharkuyash. Saymi ushakäsiptï nacionnasu 

kayanqa>>. 

43 TAYTA DIOSMI nin: <<Moabita runakunataqa mansariylami shuyaraykan. 

Saynöpis pasapa shiminno y toqlanömi desgracia shuyaraykan. 

44Mansariypita qeshpiq kaqqa uchkumanmi jeqanqa. Uchkupita yarquq 

kaqtanami toqla sarinqa. Say wisanmi moabita runakunata castigashaq. 
Noqa TAYTA DIOSMI sayno nï. 

45<<Qeshpir aywaqkunaqa Hesbón markaman kalpaynaqmi amparakuq 

chäyanqa. Sayno kaptinpis rey Sehónpa markan Hesbóntaqa ninami rupar 
ushanqa. Intëru Moab jirkakunata ruparmi say fiyu runakuna täyashqan 
wakin markakunatapis rupar ushanqa. 

46<<¡Ay imanöraq kayanki, moabita runakuna! 

¡Quemos diosta adoraq runakuna ushakäyanqami! 

¡Surikikunatapis olquta warmitami prësu sarir apakuyanqa! 

47Sayno kaptinpis watakuna päsarkuptinqa moabita runakunata 

nacionninmanmi kutisimushaq. Noqa TAYTA DIOSMI sayno nï>>. Moab nación 
runakunata Tayta Dios castigananpaq wilashqan kaychömi ushan. 

 

Jeremías 49 
Amón nación runakunata castigananpaq nishqan 

1Kaychömi qelqaraykan amonita runakunapaq TAYTA DIOS nishqan. <<Gad 

trïbupa markankunachömi amonita runakuna taykäyan. Milcom diosta 
adoraqkunami Gad trïbu runakuna täyashqanta duëñu tukuyash. ¿Maytaq 
Israelpita miraq Gad runakuna? ¿Manaku pilapis kan imankunawanpis 
quëdananpaq? 

2<<Rabácho taykaq amonita runakuna guërracho qaparäyashqan 

wiyakämunqanami. Markankunata nina rupaptin wayinkunapis raqälanami 
rikakunqa. Sayraqmi amonita runakuna sararäyashqanpita Israel runakuna 
markankunata shuntayanqa. Noqa TAYTA DIOSMI sayno nï. 

3<<¡Hesbón runakuna, Hai marka ushakashqanpita qaparäyay! 

¡Milcom diostami adoraqnin cürakunatawan prësu apakuyanqa! 

¡Milcompa jutincho mandaq autoridäkunatapis prësumi apakuyanqa! 
Rabácho taykaq warmikuna, ¡lütuta jatikurkur waqayay! 

¡Löcutaykaqnöraq markaykicho waqar cörrikachäyay! 

4<<Mana wiyakuq amonita runakuna, ¿imanirtaq imaykayuqpis 

kayashqaykita sumaykasiyanki? Qamkunaqa imaykayuqpis 
kayashqaykimanmi atiënikuykäyanki. Saymi yarpäyanki pipis mana 
atacayäshunaykipaq kashqanta. 

5Sayno yarpäyaptikipis maysaypitami contraykikuna shamur 

atacayäshunkipaq. Fiyupa mansariyashpaykimi jukniki juknikipis wakpa 
kaypa qeshpir aywakuyankipaq. Kutisiyämushunaykipaqpis manami pipis 
kanqasu. Lapanta mandaq TAYTA DIOS karmi sayno nï. 

6<<Sayno päsashqanpita watakuna päsarkuptinqa amonita runakunata 

maysaypitapis nacionninman kutisimushaqmi. Noqa TAYTA DIOSMI sayno 
nï>>. 

Edom nación runakunata castigananpaq nishqan 

7Kaychömi qelqaraykan lapanta mandaq TAYTA DIOS edomita 

runakunapaq nishqan. <<Temán markacho tantiyakuqkuna ¿mananaku 
kayanna? Yäsikuqkunapis ¿mananaku kayanna? Yachaqkunapis ¿lapan 
yachayashqanta qonqaykuyashnaku? 

8<<¡Dedán marka runakuna, qeshpikuyay! 

¡Uchkukunamanpis pakakuyay! Esaúpita miraq runakuna täyashqan 
nacionta ushakäsishaqmi. Paykunata castiganäpaq kaq junaq 
chämushnami. 

9<<Üva palaqkuna ¿manaku juk ishkay sarta üvakunata yürancho 

kachaykuyanraq? Sakaypa suwa yaykurpis ¿manaku tarishqan kaqlata 
apakun? 

10Noqami isanqa Esaú runakunapa imaykantapis chipyaq qechushaq. 

Mayman pakakuyaptinpis tarishaqmi. Surinkunata, ayllunkunata y 
vecïnunkunata juktapis mana katuypami ushakäsishaq. 

11Edomcho quëdaq waksakunataqa noqanami ashmashaq. Viüdakunatapis 

noqanami yanapäshaq>>. 

12 TAYTA DIOSMI nin: <<Jusaynaq runakunapis nakayänanpaq kaykaptinqa 

qamkunaqa jusaykikunapita masraqchi nakayankipaq. Cöpacho winaraykaq 
castïguta imanöpapis upuyänaykimi. 

13Noqa TAYTA DIOS kikïpa jutïcho jurarmi nï: Bosra markatapis 

atacayanqami. Pasaypa maldicionädu karmi sunyaq raqälana rikakunqa. 
Sayta musyarmi wakin runakuna fiyupa mansakäyanqa y wakinnami 
asipäyanqa. Saynölami Edomcho kaq wakin markakunapis chipyaq 
juchusish imayyaqpis kayanqa>>. 

14Edom nacionta castigananpaq kashqanta TAYTA DIOSMI tantiyasimash. 

Nacionkunaman kachamushqan wilakuqmi nikan: <<¡Pelyayänaykipaq 
shumaq kamarikuyay! 

¡Edomita runakunata atacayänaykipaq aywayay!>> 

15Tayta Diosmi edomita runakunata nin: <<Wakin nacionkunapitapis mas 

walkala kayänaykipaqmi castigayäshayki. Pïmaypis manakaqman 
churayäshunaykipaqmi kamakäsishaq. 

16Qaqa pachan uchkukunachömi taykäyanki. 

Altunnin jirkakunacho anka taqnömi taykäyanki. Sayno taykäyaptikipis 
saypita qarpayämushaykimi. Runa tukuyashqaykipis walälapaqmi kanqa. 
Noqa TAYTA DIOSMI sayno nï. 

17<<Edom nación ushakashqanqa fiyupa espantaypaqmi kanqa. Imano 

castigashqätapis rikayashpanmi lapan päsaqkuna äyakash rikapäyanqa. 

18Sodoma, Gomorra y nawpankunacho kaykaq markakuna 

ushakäyashqannömi ushakanqa. Sayno ushakäsiptïmi Edom nacioncho 
pipis tanqanasu. Noqa TAYTA DIOSMI sayno nï. 

19<<Jordán mayu kuchun muntipita yarqamuq leonnömi kashaq. 

Ali qewacho mikuykaq uywata sariq leonnömi noqapis elaqpita llëvasishaq. 
Saymi edomita runakuna mansakäyashpan qeshpir aywakuyanqa. 
Nirkurnami akrashqä runata mandaqnin rey kananpaq churashaq. ¿Piraq 
noqano kanman? ¿Piraq noqawan churakanman? ¿Pï autoridäraq noqata 
ichipämanman? 

20<<Edomita runakunapaq wilakasishqäta lapayki wiyayay. Temán markacho 

taqkunata castiganäpaq nishqäta shumaq wiyayay. Saycho taqkunata 
wamrantintami prësu apakuyanqa. Intëru naciontami pasaypa ushakashta 
kachariyanqa. 

21Edom marka sayno ushakaptin maysaychömi pasapis kuyunqa. Fiyupa 

qaparäyashqanpis Puka Lamaryaqmi wiyakanqa. 

22Edompa contrankunami Bosra markaman yaykuyanqa. Imayka anka 

luylukarkur chipshaman aywaqnöraqmi yaykuyanqa. Edompa 
soldädunkunapis say junaqqa wachay nanaywan warmi suksukyaqnöraqmi 
suksukyäyanqa>>. 

Damasco runakunata castigananpaq nishqan 

23Kaychömi qelqaraykan Damasco marka runakunapaq Tayta Dios nishqan. 

<<Hamat markacho y Arfad markacho taqkuna mala noticiata wiyaykurmi 
pasaypa mansakäyanqa. Löcutashno kayashpanmi ima ruraytapis 
kamäpakuyanqanasu. 

24<<Damascucho taqkunapis kalpaynaqnami rikakuyanqa. Qeshpikuyta 

munarpis fiyupa mansariyashpan manami kamäpakuyanqasu. Pasaypa 
lakikurmi suksukyäyanqa. Nanaypis qeshyaq warmita sariqnöraqmi 
paykunata sarikuykunqa. 

25<<Damasco markaqa pïmaypitapis reqish markami kaykan. Say markaqa 

noqatapis kushikasimarqanmi. Sayno kash karpis pasaypa sunyaqmi 
rikakunqa. 

26Say junaqmi maqtakuna cällikunacho wanush jitaräyanqa. Lapan 

soldädukunapis wanurmi ushakäyanqa. Lapanta mandaq TAYTA DIOS karmi 
sayno nï. 

27Damasco markapa murällankunatapis rupasishaqmi. Saymi rey Ben-

adadpa palaciunkunatapis nina ushanqa>>. 

Cedar y Hazor runakunata castigananpaq nishqan 

28Kaychömi qelqaraykan Cedar runakunapaq y Hazor runakunapaq TAYTA 

DIOS nishqan. Say runakunatami Babiloniapa mandaqnin rey 
Nabucodonosor vincir ushakäsirqan. <<¡Cedar runakunata aywar atacayay! 

¡Inti jeqamunan kaqlächo taqkunata chipyaq ushakäsiyay! 

29¡Toldunkunata y uywankunata apakuyay! 

¡Toldunkunapa cortïnankunata y imayka sararäyashqankunata apakuyay! 

¡Camëllunkunatapis chipyaq qechur apakuyay! 

¡Maysaychöpis mansariypaq kashqanta niyay! 

30<<¡Hazorcho taqkuna, qeshpir karupa aywakuyay! 

¡Uchkukunamanpis pakakuyay! Babilonia nacionpa mandaqnin rey 
Nabucodonosormi atacayäshunaykipaq kamarikushna kaykan. Noqa TAYTA 

DIOSMI sayno nï>>. 

31Saynölami Babilonia soldädukunatapis TAYTA DIOS nin: <<Hazor runakuna 

jawkala kawakuykäyaqta atacayay. Paykunaqa manami murallash 
markachösu taykäyan. Ni washänanpaqpis manami pïninpis kansu. 

32Camëllunkunata y uywankunatapis suwapäyay. Laplanta rutukuq 

runakunataqa maysaymanmi qarqushaq. Maysaypitami paykunaman 
nakaykunatapis chäsimushaq. Noqa TAYTA DIOSMI sayno nï. 

33<<Hazor parti sunyaq rikakuptin chacalkunalami saycho täyanqa. Manami 

pï runapis tanqanasu ni posädakuylapis posädakuyanqanasu>>. 

Elam nación runakunata castigananpaq nishqan 

34Sedequías Judá nacionpa mandaqnin rey kayta qalaykuykashqan wisanmi 

Elam nación imano kananpaq kashqantapis TAYTA DIOS profëta Jeremíasta 
wilar nirqan: 

35<<Lapanta mandaq TAYTA DIOS karmi nï: Flëchawan pelyayta shumaq 

yachayaptinpis Elam runakunapa soldädunkunata ushakäsishaqmi. 

36Imayka shukukuytanömi maysaypitapis soldädukunata kachamushaq 

atacayänanpaq. Say soldädukunataqa Elam runakuna ichipayta manami 
puëdiyanqasu. Saymi maysay nacionkunamanpis amparakuq qeshpiyanqa. 

37Atacaqnin soldädukunapa nawpanchömi Elam runakuna fiyupa mansarir 

suksukyäyanqa. Fiyupa rabyanar castigaptïmi pasaypa nakayanqa. Saymi 
guërracho wanur lapan ushakäyanqa. Noqa TAYTA DIOSMI sayno nï. 

38<<Elampa mandaqnin reyta y autoridäninkunata usharkur kikïmi saycho 

mandashaq. Noqa TAYTA DIOSMI sayno nï. 

39Watakuna päsarkuptinmi isanqa Elam runakunata markankunaman 

kutisimushaq. Noqa TAYTA DIOSMI sayno nï>>. 

 

Jeremías 50 
Babilonia runakunata castigananpaq nishqan 

1Kaychömi qelqaraykan caldeo runakuna täyashqan Babilonia 

nacionpaq profëta Jeremíaswan TAYTA DIOS wilakasishqan. 

2<<Intëru nacionkunacho wilakuyay. Nishqäkunata maysaychöpis 

musyasiyay. Pïmaypis musyananpaq bandërata jawiyay. Juktapis mana 
qonqaypa kayno nir wilakuyay: <¡Babilonia nacionta vinciyashnami! 

¡Bel diosninpis penqakushqami kaykan! 

¡Merodac diosninpis fiyupa mansakashqami kaykan! 

¡Ïdulunkunapis penqakush y mansakashqami kaykäyan!> 

3<<Babilonia nacionta atacayänanpaqmi norti kaqläpita juk nación runakuna 

aywaykäyämun. Paykuna chämurmi lapanta sunyäsiypa ushayanqa. 
Runakunapis ni uywakunapis manami kayanqanasu. Saycho taqkunaqa 
lapanmi qeshpir aywakuyanqa>>. 

4 TAYTA DIOSMI nin: <<Say wisanmi Israel runakunawan Judá 

runakuna TAYTA DIOSNIN kashqäta tantiyakuyanqa. Saymi markankunaman 
waqaraykar kutiyämushpan perdonta manakayämanqa. 

5 Siónman  aywaq nänipami tapukuraykar kutiyämunqa. Kutiyämushpanmi 

niyanqa: <TAYTA DIOSTA cäsukunansipaq lapansi templuman aywar 
paywan pactuta rurashun. Say pactuta imaypis cumplishun>. 

6<<Kuyashqä runakunaqa oqrakash uyshakunanömi kayash. 

Autoridäninkuna lutanta rurar kawayaptinmi jirkacho pantakash uyshano 
purikuyash. Jirkakunapa purikurmi kunchantapis qonqaykuyash. 

7Sayno puriykaqta tarirmi pipis mikukurkuyash. Contrankunami niyash: 

<Paykunaqa unay ayllunkuna yärakuyashqan TAYTA DIOSTA manami 
wiyakuyansu. Lapan nistäyashqanta kamaripaptinpis manami cäsukuyansu. 
Saymi paykunata atacarpis jusalikuykansisu, sinöqa Diosnin 
munashqannömi atacaykansi>. 

8<<¡Kuyashqä runakuna, Babiloniapita qeshpikuyay! 

¡Uyshakunapa puntanta chïvu aywaqno qamkunapis runakunapa puntanta 
aywayay! 

9Noqami kamakäsishaq Babiloniata atacayänanpaq. Norti kaqläpitami 

munayyuq nacionkuna wilanakurkur atacaq aywayanqa. 

Atacaqninkunami flëchawan wanusir Babilonia runakunata vinciyanqa. 

10Babilonia runakunapa imaykantapis apakuyanqami. 

Apaytapis mana puëdiyashqanyaqmi shuntayanqa. Noqa TAYTA 

DIOSMI sayno nï. 

11<<Babilonia runakuna, kuyashqä runakunata ushakäsir seqaypami 

kushikuyarqayki. Wäka malwa ali qewata mikur pañaqnöraqmi qamkunapis 
kushish pañayarqayki. Cawallu wijijishqannöraqmi asikachäyarqayki. 

12Sayno kash karpis yuriyashqayki nación ushakaptin fiyupami 

penqakuyankipaq. Nacionnikiqa wakin nacionpita mas peormi rikakunqa. 
Sunyaq jirkano liwliwyaykaqmi rikakunqa. 

13Fiyupa rabyakur ushakäsiptïmi nacionnikicho pipis tanqanasu. Sayta 

rikarmi runakuna fiyupa mansakash rikakuyanqa. 

14<<Babilonia runakunaqa jusalikuyashpanmi rabyanäsiyämash. 

¡Paykunata atacayänaykipaq intërunpa jirurupaykuyay! 

¡Flëchaykikunawan mana kuyapaypa flëchayay! 

15¡Intëru kuchunpa atacar qaparäyay! 

¡Babilonia vincishnami kaykan! 

¡Rikachakuna törrinkunapis tunishnami! 

¡Murällankunapis juchushnami! Imanömi qamkunata rurayäshurqayki, sayno 
kikinkunatapis rurayay. Noqa castigaptïmi Babilonia runakunata sayno 
atacayanki. 

16<<¡Babiloniacho murupakuqkunatapis lapanta wanusiyay! 

¡Mikuy shuntaqkunatapis lapanta ushakäsiyay! Babiloniaman prësu 
apayashqan runakunapis nacionninkunaman kutikuyäsun. Babiloniacho 
mansariypaq guërrata rikayashpan markankunaman qeshpikuyäsun. 

17<<Israel runakunaqa jirkacho oqrakash uyshanömi kaykäyan. Puntataqa 

Asiria nacionpa mandaqnin reymi malaqash leonno paykunata wanusish. 
Nirkur Babilonia nacionpa mandaqnin rey Nabucodonosormi tulunkunatapis 
pakir ushash>>. 

18Israel runakunata kuyaq y lapanta mandaq TAYTA DIOSMI nin: <<Asiria 

nacionpa mandaqnin reyta castigashqänömi Babilonia nacionpa mandaqnin 
reyta y nacionninta castigashaq. 

19Israel runakunata nacionninmanmi kutisimushaq. Uyshata misiqnömi 

Carmeluchöpis, Basánchöpis, Efraín jalqakunachöpis, Galaadchöpis 
paykunata ali rikashaq. 

20Say tiempu chämuptin Israel runakunata y Judá runakunata lapan 

jusalikuyashqantami perdonashaq. Kawaykar quëdaqkunataqa lapantami 
perdonashaq. Noqa TAYTA DIOSMI sayno nï>>. 

21 TAYTA DIOSMI nin: <<Babilonia nacionpa contrankuna, ¡Merataim particho 

taqkunata atacayay! 

¡Pecod particho taykaqkunatapis asulayay! 

¡Say partikunacho taqkunata chipyaq ushaypa wanusiyay! 

¡Nishqätaqa lapanta rurayay! 

22Intëru Babilonia nacionchömi mansariypaq guërra wiyakanqa. 

Mansariypaqmi imaykapis ushakanqa. 

23<<Martilluwan imaykatapis pakir ushashqannömi maysay nacionkunata 

Babilonia runakuna ushayash. Kananqa kikin Babilonia nacionpis 
ushakanqami. Babilonia ushakashqanta rikar maysay nación runakunami 
fiyupa espantayanqa. 

24<<Babilonia runakuna, qamkunata castiganäpaqmi toqlata churapashkä. 

Mana tantiyakuypami say toqlaman jeqayashkanki. 
Rabyanäsiyämashqaykipitami watakashtano contraykikuna 
sariyäshushkanki. 

25<<Guërra armäkuna churaräkunantami kicharishkä. Wanusikuq kaq 

armäkunatami saypita jorqamushkä. Yarpashqänölami Babilonia nacionta 
castigashaq. Lapanta mandaq TAYTA DIOS karmi sayno rurashaq. 

26<<¡Karupita shamuq soldädukuna, Babilonia runakunata atacayay! 

¡Pirwankunatapis ushakäsiyay! 

¡Nacionninta raqäyäsiypa lapanta ushakäsiyay! 

¡Ama imapis markankunacho pusüsunsu! 

27¡Soldädunkunatapis lapanta wanusiyay! Paykunata castiganä junaq 

chämushnami. 

28<<¡Shumaq wiyayay! Babiloniapita Siónman qeshpimuq runakunami 

wilakuykäyan Babilonia runakunata tumanta kutisishqäta. Templüta 
ushakäsiyashqanpitami Babilonia runakunata tumanta kutisishkä. 

29<<¡Babiloniata atacayänaykipaq flëchawan flëchaqkunata shuntayay! 

¡Pipis mana qeshpinanpaq intëru marka kuchunpa sapaskiyay! 

¡Rurayashqanman tupu tumanta kutisiyay! 

¡Imanömi jukta rurarqan, sayno paykunatapis rurayay! Paykunaqa conträmi 
sharkuyash. Noqaqa Israel runakunapa santu TAYTA DIOSNINMI kä. 

30Castigaptïmi lapan maqtankuna cällikunacho wanush mashtaräyanqa. Say 

junaqmi lapan Babilonia soldädukunapis wanuyanqa. Noqa TAYTA 

DIOSMI sayno nï. 

31<<Lapanta mandaq TAYTA DIOS karmi nï: Mana cäsukuq runakuna, 

qamkunapa contraykimi kaykä. Qamkunata castiganäpaq kaq junaq 
chämushnami. 

32Qamkunaqa pasaypami nakayanki. Nakayaptikipis manami pipis 

yanapäshunkisu. Lapan markaykikunata sarisiparkuptïmi nawpan 
chakraykikunatapis nina chipyaq rupar ushanqa>>. 

33Lapanta mandaq TAYTA DIOSMI nin: <<Israel runakunata y Judá runakunata 

Babilonia runakuna fiyupami nakaykäsiyan. Paykunata prësu sariykur 
manami kachariyta munayansu. 

34Sayno kaptinpis noqaqa paykunapa munayyuq salvadorninmi kaykä. 

Jutïpis lapanta mandaq TAYTA DIOSMI kaykan. Munaynïwan jorqamurmi 
jawkala kawayänanpaq nacionninman kutisishaq. Babilonia runakunatami 
isanqa fiyupa castigashaq>>. 

35 TAYTA DIOSMI nin: <<¡Babilonia markakunacho guërrala kasun! 

¡Mandaqninkunapaq y yachaq runakunapaqpis guërrala kasun! 

36¡Rikakuqninkunapis guërrawan löcutäyäsun! 

¡Soldädunkunapis guërrawan mansarir suksukyäyäsun! 

37¡Cawallunkunatapis carrëtankunatapis guërracho ushakäsiyäsun! 

¡Babiloniata yanapaq juklä soldädukunapis warmino manshallïshu 
rikakuyäsun! 

¡Babilonia runakunapa imaykantapis atacaqkuna apakuyäsun! 

38¡Babiloniacho mayukunapis sakiyäsun! Lapanpis sayno päsasun intëru 

Babiloniacho ïdulukuna kashqanpita. Say melanaypaq ïdulukunaman 
yärakurmi upa yarpayman churakash kaykäyan. 

39<<Babilonia ushakaptinmi munti 

uywakunala, chacalkunala y avestruzkunala saycho täyanqa. Saycho 
mananami imaypis wayita ni markatapis sharkasiyanqanasu. 

40Sodoma, Gomorra y nawpankunacho kaykaq markakuna 

ushakäyashqannömi ushakanqa. Sayno ushakäsiptïmi Babilonia nacioncho 
pipis tanqanasu. Noqa TAYTA DIOSMI sayno nï. 

41<<Norti kaqlä munayyuq nacionpita shayämunanpaqmi soldädukunapis 

reykunapis kamarikuykäyan. Fiyupa karupitami shayämunqa. 

42Paykunaqa flëchankunawan y espädankunawanmi kaykäyan. Fiyu runa 

kayashpanmi pitapis kuyapäyansu. Pelyayashpanpis qaparäyan lamar yaku 
pulchaqyar qaparaqnöraqmi. Cawallun loqashlami guërraman 
yarquyänanpaq kaykäyan. 

¡Babilonia runakuna, atacayäshunaykipaqmi shayämunqa! 

43Sayta mayaykurmi Babilonia nacionpa mandaqnin rey mansariylawan 

chiyakäkunqa. Qeshyaq warmita nanay sariqnömi pasaypa lakikuy sarinqa. 

44<<Jordán mayu kuchun muntipita yarqamuq leonnömi kashaq. 

Ali qewacho mikuykaq uywata sariq leonnömi noqapis elaqpita llëvasishaq. 
Saymi Babilonia runakuna mansakäyashpan qeshpir aywakuyanqa. 
Nirkurnami akrashqä runata mandaqnin rey kananpaq churashaq. ¿Piraq 
noqano kanman? ¿Piraq noqawan churakanman? ¿Pï autoridäraq noqata 
ichipämanman? 

45<<Babilonia runakunapaq wilakasishqäta lapayki wiyayay. Babiloniacho 

taqkunata castiganäpaq nishqäta shumaq wiyayay. Saycho taqkunata 
wamrantintami prësu apakuyanqa. Intëru naciontami pasaypa ushakashta 
kachariyanqa. 

46Babilonia marka sayno ushakaptin maysaychömi pasapis kuyunqa. Fiyupa 

qaparäyashqanpis maysay nacionmanmi wiyakanqa>>. 

 

Jeremías 51 

1 TAYTA DIOSMI nin: <<Imaykatapis ushakäsiq shukukuy wayratanömi 

contrankunata kachamushaq Babilonia runakunata ushakäsinanpaq. 

2Say junaqmi Babilonia runakunata maysaypitapis atacayanqa. Trïgu 

punshata jurquëtawan jitariqnömi runakunata nacionninpita jitariyanqa. 
Saymi say nacioncho ni juk runalapis tanqanasu. 

3<<Atacaq soldädukuna, Babilonia soldädukunata mana kuyapaypa chipyaq 

ushakäsiyay. Flëchankunata kamarikuyänanta ama dëjayaysu. 
Pelyayänanpaq chalëcunkunata jatikuyänantapis ama kachapäyaysu. 

4Wanusiyaptikimi Babilonia nación markakunapa cällinkunacho aya 

mashtaranqa. 

5Lapanta mandaq TAYTA DIOS karmi Israel runakunata y Judá runakunata 

mana qonqaypa yanapäshaq. Kuyaqnin santu Tayta Dios kaykaptïmi 
rabyanäsimar nacionnincho seqaypa jusalikuyarqan. Sayno kayash kaptinpis 
paykunapa favorninmi sharkushaq. 

6<<¡Kuyashqä runakuna, Babilonia nacionpita aywakuyay! 

¡Imanöpapis qeshpikuyay! 

¡Jusalikuyashqanpita castïgu shamuptin mana wanuyänaykipaq 
qeshpikuyay! Paykunata seqaypa castiganä junaq chämushnami. Saymi 
jusankunaman tupu castigashaq. 

7<<Babilonia runakunaqa qoripita rurash cöpanömi makïcho kayash. Noqa 

rabyakushqäqa say cöpacho shinkäsikuq vïnunömi kash. Saymi Babilonia 
runakuna atacayaptin maysay nacionkuna shinkash runakunano löcutäyash. 

8<<¡Babilonia ushakashnami! 

¡Elaqpitami ushakash! 

¡Babilonia nacionpaq lapayki waqayay! 

¡Däñakushqanta jampiyänanpaq ima jampilatapis ashiyay! Jampiyaptiki 
capazchir aliyanqapis. 

9<<Babiloniacho taykaq Judá runakunami niyanqa: <Babilonia nacionta 

imanöpa jampirpis manami aliyäsiyashkäsu. Jusalikuyashqanpis jana 
pasayaqmi chash. Kachariykur nacionninsikunaman lapansi kutikushun. 

10 TAYTA DIOS alimi yanapämashkansi. TAYTA DIOSNINSI imano 

yanapämashqansitapis wilakunansipaq Siónman lapansi aywashun>. 

11<<Media nacionpa mandaqnin reykuna, ¡soldäduykikuna flëchankunata 

afilakuyäsun! 

¡Guërracho sapakuyänan escüdunkunatapis kamarikuyäsun! 

¡Babilonia nacionta ushakäsiyänanpaq aywayäsun! Babilonia runakuna 
templüta ushakäsiyashqanpitami kikinkunatapis chipyaq ushakäsishaq. 

12¡Babilonia markapa murällanta juchurasir atacaq yaykuyänanpaq 

bandërata jawiyay! 

¡Soldäduykikuna trukanakuyänanpaq askaq kayäsun! 

¡Rikachakuqkunatapis intërupa churayay! 

¡Pakakuykur atacayänaykipaq shumaq kamarikuyay! Babilonia runakunata 
imanöpa ushakäsinäpaqpis yarpashqänölami paykunata ushakäsishaq. 

13<<Babilonia runakuna, jatusaq mayukuna nawpancho täyaptikipis y imayka 

riquëzayuq kayaptikipis ushakäyänaykipaq höra chämushnami. Kanan 
kayashqaykino manami imaypis kayankinasu>>. 

14Lapanta mandaq TAYTA DIOSMI kikinpa jutincho jurar nin: <<Noqami 

contraykikunata aska chukluskunatanöraq qaykamushaq. Saymi 
vinciyäshushpayki kushikuypita qayaräyanqa>>. 

Tayta Diosta alabar cantashqan 

Jeremías 10.12-16 

15 TAYTA DIOSMI munayninwan kay pasata kamash. Yachaq kayninwanmi kay 

munduta takyasish. Yarpayyuq kayninwanmi jana pasatapis kamakäsish. 

16Pay mandaptinmi ciëlucho kaykaq yakupis qaparämun, pukutaypis pasapa 

kuchunpita sharkamun, tamyashqan höra elquypis asikyämun y wayrapis 
churaräkunanpita yarqaramun. 

17Runakunaqa lapanpis upano imatapis mana tantiyaqmi kaykäyan. 

Ïdulukunata rurayashqanpitami penqakuyanqa. Say ïdulukunaqa manami 
imatapis rurayansu. Yärakushqan runakunata manami pitapis yanapäyansu. 

18Say ïdulukunaqa asipaypaqmi kaykäyan. Tayta Dios castiganan junaqmi 

say ïdulukuna ushakäyanqa. 

19Jacob yärakushqan TAYTA DIOSQA manami ïdulukunanösu. Paymi lapan 

imaykatapis kamash. Herencian kanansipaqmi akramashkansi. Jutinpis 
lapanta mandaq Yahwehmi kaykan. 

Tayta Diospa martillunno Babilonia runakuna kayashqan 

20Mastapis Tayta Diosmi nin: <<Babilonia runakuna, qamkunaqa martillüno y 

guërracho pelyapaq armänömi kaykäyanki. Qamkunawanmi nacionkunata y 
reykuna mandashqankunata ushakäsï. 

21Qamkunawanmi cawallukunatapis loqaraqnintinta y guërra carrëtakunata 

manijaqnintinta ushakäsï. 

22Qamkunawanmi ushakäsï runakunata, warmikunata, awkinkunata, 

maqtakunata, wamrakunata y jipashkunatapis. 

23Qamkunawanmi ushakäsï uyshayuqkunata uyshantinta, yapyaqkunata 

yuntantinta y autoridäkunatapis yanapaqnintinta. 

Babilonia runakunata castigananpaq nishqan 

24<<Babilonia runakunaqa Sión runakunata aläpami nakasiyash. Sayno 

nakasiyashqantaqa kikikikunami rikayashkanki. Saymi Babilonia runakunata 
pasaypa castigashaq. Noqa TAYTA DIOSMI sayno nï. 

25<<Noqa TAYTA DIOSMI nï: Babilonia nación, qamqa mikukuq jirkanömi 

kaykanki. Lapan nacionkunatami ushakäsinki. Saymi qampa contrayki kaykä. 
Jatun jirkata juchusir ushakäsiq japuymi qamtapis castigar ushakäsishayki. 
Ushakäsiptïmi ninawan rupash jirkano kanki. 

26Imayyaqpis sunyaq jirkalami kankipaq. Qamcho kaykaq rumikunata wayipa 

cimientunpaq ni perqanpaqpis manami pipis apanqasu. Noqa TAYTA 

DIOSMI sayno nï>>. 

27¡Babiloniaman pelyaq aywayänanpaq maysaychöpis bandërata jawiyäsun! 

¡Intëru nacioncho cornëtata tukayäsun! 

¡Pelyayänanpaq lapan runakuna kamarikuyäsun! 

¡Ararat, Mini y Askenaz nacionkunapis pelyaq aywayäsun! 

¡Pelyacho mandananpaq capitanta churayäsun! 

¡Muntädu aywaqkunapis aska chukluskunanöraq aywayäsun! 

28¡Lapan nacionkunapis kamarikuyäsun atacaq yaykuyänanpaq! 

¡Saynöpis Media nación reykuna, capitankuna, autoridäkuna y saycho 
kaykaq lapan runakuna kamarikuyäsun! 

29Babilonia runakunataqa yarpashqannölami TAYTA DIOS castiganqa. Saymi 

kay pasapis fiyupa mansarishpan suksukyayta qalaykuykan. Babilonia 
nacionta sunyäsiypa ushakäsiptin mananami pipis saycho tanqanasu. 

30Babilonia soldädukuna mananami pelyayta valurayanqanasu. Murallash 

markankunalachömi pakaraykäyanqa. Kalpankunapis pasaypami 
ushakanqa. Warmi japuymi pasaypa mansakash rikakuyanqa. Marka 
murällapa punkunkunata pakirmi contrankuna yaykuyanqa. Yaykurmi 
wayikunatapis rupasir ushayanqa. 

31Babilonia nacionpa mandaqnin reyta wilayänanpaqmi qatinakurraq 

aywayanqa. Chaykurmi wilayanqa contrankuna vincir markanman 
yaykuykäyashqanta, 

32mayu päsakuyänan vädukunachöpis juntaraykäyashqanta, 

amparakuyänan wayikunata kayaykäyashqanta y lapan soldädunkunapis 
fiyupa mansarish kaykäyashqanta. 

33Israel runakunata kuyaq y lapanta mandaq TAYTA DIOSMI nin: <<Babilonia 

nacionqa ëracho jarusiyänanpaq qoturaykaq trïgunömi kaykan. Babilonia 
runakunapaq castïgu chämunanpaqnami kaykan>>. 

34Jerusalén runakunami niyanqa: <<Babilonia nacionpa mandaqnin rey 

Nabucodonosormi yaqa alquno ichik ichik rachiykar ushakäsiyämash. 
Imayka jäkuq plätutanömi kachariyämash. Lamarcho mansariypaq 

pescädunömi ultakarkayämash. Munashqan kaqta pacha junta mikukurkurmi 
gumitayämash. 

35Noqakunata atacayämashqannöla kikin Babilonia runakunatapis 

atacayäsun. 

Ayllükunata wanusiyashqannöla kikinkunatapis wanusiyäsun>>. 

36Saymi Jerusalén runakunata TAYTA DIOS nin: <<Noqa juzgashpämi 

contraykikunata fiyupa castigashaq. Paykunata castigashpämi mayunkunata 
y pashtaq yakunkunatapis chipyaq sakisishaq. 

37Castigaptïmi Babilonia marka pasaypa juchusish quëdanqa. Munti 

uywakunalanami saycho täyanqa. Sayta rikarmi runakuna espantash umanta 
awikuyanqa. Manami pï runapis saycho tanqanasu. 

38<<Babilonia runakunaqa leonkuna qaparaqnöraqmi qaparäyan. León 

malwakunanöraqmi waqayanpis. 

39Malaqaykäyashqan hörami juk banquëtita paykunapaq churapäshaq. Say 

banquëticho mikur upyarmi shinkash punukäkuyanqa. Saypitaqa manami 
imaypis rikchayämunqanasu. Noqa TAYTA DIOSMI sayno nï. 

40Camalman pishtayänanpaq uywakunata apayashqannömi Babilonia 

runakunatapis wanusinäpaq apashaq. Uyshakunata, carnikunata y 
chïvukunata apayashqannömi apashaq. 

41<<¡Pïmaypis halagashqan Babilonia runakuna vincishnami kayanqa! 

Sayno kaykaqta rikarmi lapan nación runakuna fiyupa espantash 
rikakuyanqa. 

42Lamar bötiypa bötir yarqamur maysaymanpis juntashqannömi 

Babiloniaman chikiqninkuna juntäyanqa. 

43Babilonia markakunapis chipyaqmi ushakäyanqa. Sunyaq jirkamanmi 

tikrayanqa. Pipis mana tänan y pipis mana purinanmi rikakuyanqa. 

44<<Babilonia runakunapa diosnin Beltapis castigashaqmi. Lapan 

mikuyashqantapis gumitasimushaqmi Saymi mayqan nación runakunapis 
say diosta adoraq aywayanqanasu. Babiloniapa murällankunapis chipyaqmi 
juchur ushakäyanqa. 

45<<Kuyashqä runakuna, Babiloniapita qeshpikuyay. Kawayta munarqa 

imanöpapis qeshpikuyay. Fiyupa rabyarmi nina rupaqnöraq Babiloniata 
ushakäsishaq. 

46<<Pïmaypis parlayanqa autoridäkuna wanusinakuyashqantami. Cada 

watami say parlakuna jukno jukno kanqa. Sayno parla kaptinpis ama 
mansariyaysu ni lakikuyaypissu. 

47<<Babiloniacho ïdulukunata ushakäsinäpaq kaq junaq chämunqanami. Say 

ïdulukunata ushakäsiptï intëru nacionmi penqaycho rikakunqa. Runakunapa 
ayankunapis markankunachömi mashtaräyanqa. 

48Norti kaqläpita shamurmi Babilonia nacionta ushakäsiyanqa. Saymi jana 

pasapis, kay pasapis y kay pasacho lapan imayka kaqkunapis kushikuypita 
cantayanqa. Noqa TAYTA DIOSMI sayno nï. 

49Babilonia runakuna sayno ushakäyanqa Israel runakunata y juklä nación 

runakunatapis wanusiyashqanpitami. 

50<<Wanuypita qeshpiq Judá runakuna, mana ichiypa qeshpir Babiloniapita 

aywakuyay. Nacionnikipita karucho karpis noqa TAYTA 

DIOSNIKITA yarparäyämay. Jerusalén markata ama qonqäyankisu. 

51Qamkuna pasaypa lakikuykäyanki Babilonia runakuna santu templüman 

yaykur manakaqman churayashqanpitami. Imaykata ashliyäshuptikimi 
pasaypa penqakur umaykikunatapis shukutakuykäyanki. 

52Saymi noqa TAYTA DIOS nï: Babiloniacho ïdulukunata ushakäsinäpaq 

manami aykäpis pishinnasu. Intëru markakunachömi runakuna nanaywan 
qaparäyanqa. 

53Babilonia runakunaqa jana pasayaqmi marka murällanta sharkasiyash. 

Sayno kaptinpis chikiqninkunata kachaptï yaykuyanqami ushakäsiyänanpaq. 
Noqa TAYTA DIOSMI sayno nï. 

54<<Babilonia ushakashqanpita lakikur qayaräyashqanmi maysaychöpis 

wiyakämunqa. 

55Babilonia runakunata noqa TAYTA DIOSMI ushakäsishaq. Wayrawan aska 

yaku qayaraqnöraqmi contrankuna fiyupa qayarar ushakäsiyanqa. 
Cällikunacho ima büllapis mananami kanqanasu. 

56<<Noqa TAYTA DIOSMI mana alikunata rurashqanman tupu lapanta 

castigashaq. Saymi Babilonia runakunatapis castiganäpaq contrankunata 
kachamushaq. Babiloniata atacarmi ali chölu soldädunkunatapis prësu 
sariyanqa. Flëchankunatapis pakirmi ushayanqa. 

57Babilonia runakunata castigashaq mandaqninkunata, yachaq runakunata, 

capitanninkunata, autoridäninkunata y soldädunkunatapis. 

Aysayashqanyaq shinkash runa punukashqanno rikakur manami imaypis 
rikchayämunqanasu>>. Saynömi nin mandamaqninsi rey. Jutinpis lapanta 
mandaq Yahwehmi kaykan. 

58Lapanta mandaq TAYTA DIOSMI nin: <<Babilonia markapa murällan anchu 

kaptinpis chipyaqmi juchusiyanqa. Jatusaq punkunkunatapis kayarmi 
ushayanqa. Say markata mejorayänanpaq maysay nación runakunata 

arusiyashqanpis walälami kanqa. Sayjina utikar aruyashqantapis ninami 
rupar ushanqa>>. 

Jeremías qelqashqanta Babiloniaman apashqan 

59Juk runami karqan Seraías jutiyuq. Payqa karqan Neríaspa surin y 

Maasíaspa wilkanmi. Seraíasqa rey Sedequíaspa yanapaqninmi karqan. 
Saymi rey Sedequías Seraíasta pushakurkur Babiloniaman aywarqan. Sayno 
aywarqan Judá nacioncho chusku watana rey kaykarmi. Seraíastami profëta 
Jeremías juk rölluta apasirqan. 

60Say apasishqan röllumanmi Jeremías qelqarqan Babilonia nacionta ima 

desgracia päsananpaq kashqantapis. Babiloniata ima päsananpaq kaqta 
Jeremías lapan nishqankunapis say rölluchömi qelqaraykarqan. 

61Apasirmi Seraíasta Jeremías nirqan: <<Babiloniaman chashpayki kay 

rölluta mana qonqaypa fuerti liyipanki. 

62Liyiparkur Tayta Diosta manakur ninki: <TAYTA DIOS, qammi nishkanki kay 

nacionta ushakäsinaykipaq. Saymi runapis ni ima uywapis kaycho 
kanqanasu. Pasaypa sunyaqmi imayyaqpis kanqa>. 

63<<Nirkur rumita kay rölluman watarkur Éufrates mayuman jitariykunki. 

64Jitarir ninki: <Kay jitarishqä röllu talpukaqnömi Babiloniapis elaqanqa. Tayta 

Dios castigaptinqa mananami yapay imaypis kashqanman kutinqanasu> >>. 
Kayyaqlami qelqaraykan Jeremías wilakushqankuna. 

 

Jeremías 52 
Sedequías Judá nacioncho rey kashqan 

2 Reyes 24.18-19; 2 Crónicas 36.11-16 

1Sedequías ishkay chunka juk (21) watayuq kaykarmi rey kayta qalaykurqan. 

Payqa chunka juk watami Jerusalénpita mandarqan. Mamanmi karqan Libna 
markapita Jeremíaspa surin Hamutal. 

2Sedequíaspis taytan Joacimnölami TAYTA DIOSTA mana cäsukur 

jusalikurqan. 

3Saymi TAYTA DIOS rabyakushpan Jerusaléncho taq runakunata y Judá 

nacioncho taq runakunata nawpanpita qarqurqan. 

Rey Sedequíasta Babilonia runakuna prësu sariyashqan 

2 Reyes 24.20—25.7; Jeremías 39.1-7 

Saypitanami rey Sedequías Babilonia nacionpa mandaqnin reypa contran 
sharkurqan. 

4Saymi rey Nabucodonosor lapan soldädunkunawan Jerusalén simpanman 

chaykur campamentuta rurayarqan. Saypitanami marka murälla waqtanpa 
alpata muntunasiyarqan saypa wisar atacayänanpaq. Sayno päsarqan 

Sedequías esqun wata rey kaykaptinmi. Nabucodonosor Jerusalénman 
chashqan junaq karqan chunka kaq killacho chunka kaq junaqmi. 

5Jerusalénta sayno jiruruypa saparäyarqan hasta Sedequías chunka juk wata 

mandar qalaykushqanyaqmi. 

6Runakuna mikuyänanpaq imapis mana kaptinmi chusku kaq killacho esqun 

junaqchöna 

7marka murällata uchkuriyarqan. Babilonia soldädukuna markata 

saparaykäyaptinmi Jerusaléncho soldädukuna sakaypa qeshpir reypa 
huertanpa päsar ishkay murälla punkupa yarquyarqan. 
Saypitanami Arabá pampapa aywaq nänipa aywakuyarqan. 

8Sayno qeshpiykäyaptinmi Babilonia soldädukuna rey Sedequíasta 

taripaykur Jericó pampacho sariyarqan. Saymi Sedequíaspa soldädunkuna 
kachariykur wakpa kaypa qeshpir aywakuyarqan. 

9Rey Sedequíasta sayno prësu sariykurmi Babilonia nacionpa mandaqnin rey 

Nabucodonosorman apayarqan. Nabucodonosorqa kaykarqan Hamatcho 
kaykaq Ribla markachömi. Saycho juzgarmi 

10rey Sedequías rikaraykaptin surinkunata wanusiyarqan. Saynölami Judá 

nacionpa autoridäninkunatapis wanusiyarqan. 

11Kikin Sedequíastanami ishkan nawinkunata jorquskir cadinawan watarkur 

Babiloniaman prësu apayarqan. Saychömi wanushqanyaq prësu 
wichqararqan. 

Babilonia runakuna templuta juchusiyashqan y runakunata prësu 
apakuyashqan 

2 Reyes 25.8-21; 2 Crónicas 36.17-21; Jeremías 39.8-10 

12Nabucodonosor chunka esqun watana Babiloniapa mandaqnin rey 

kaykaptinmi pisqa killacho y chunka kaq junaqcho Nabuzaradán 
Jerusalénman charqan. Nabuzaradánqa karqan Nabucodonosorpa 
wardiankunapa capitanninmi. 

13Jerusalénchömi TAYTA DIOSPA templunta, reypa palaciunta, lapan 

wayikunata y autoridäkunapa despächunkunatapis rupasir ushayarqan. 

14Nirkurnami Jerusalén markapa murällanta soldädukuna juchusir 

ushayarqan. 

15Saypitanami Jerusaléncho quëdaq runakunata Babiloniaman Nabuzaradán 

prësu aparqan. Saynöpis aparqan wakin muchuqkunata, Babilonia reypa 
favornin sharkuq runakunata y nawpata mana 
apayashqan artesänukunatapis. 

16Mas muchuqkunatami isanqa jinalancho kachaykurqan chakrakunata 

aruyänanpaq y üvakunata uryayänanpaq. 

17Saynöpis pakiykarmi ushayarqan templucho broncipita rurash jatunkaray 

columnakunata, carrëtakunata y lamar niyashqan jatunkaray lavatoriutapis. 
Nirkurnami say pakiyashqan broncita Babiloniaman apakuyarqan. 

18Saynölami apakuyarqan uchpa shuntakuyänankunata, pälakunata, lipta 

jorqukuyänankunata, tazonkunata, wishlakunata y wakin manëjukunatapis. 
Say manëjukunami broncipita rurash karqan sacrificiukunata rupasir 
manijayänanpaq. 

19Saynölami capitán Nabuzaradán apakurqan inciensu 

qoshnisikuyänankunata, shansha apakuyänankunata, tazonkunata, uchpa 
shuntakuyänankunata, candelabrukunata, wishlakunata y väsukunata y 
lapantapis qoripita y qellaypita kaqkunata. 

20Apakuyashqan broncita manami pësaytapis atipäyarqansu. Say bronci 

karqan ishkay columnakunapita, lamar niyashqan jatunkaray lavatoriupita, 
lavatoriu jamaränanpaq rurasishqan chunka ishkay törukunapita y 
carrëtakunapita. Saykunata rey Salomónmi TAYTA DIOSPA templunpaq 
rurasish karqan. 

21Templu punkucho columnakunaqa puwaq metruno largumi kayarqan. 

Rakunnami pisqa metru pulanno karqan. Raktaynin karqan qanchis 
centïmetrumi. Say columnakunapa shonqunqa uchkumi karqan. 

22Columna puntancho ishkay metrunömi broncipita rurash tumaypa adornun 

karqan. Say adornuqa intëru kuchunpa awash shikra niraqmi kaykarqan. 
Shikrapita warkuränanpaqmi broncipita rurash granäda niraqkunapis 
kayarqan. Jukaq columnapis say niraqlami karqan. 

23Cada columnachömi karqan esqun chunka soqta (96) granäda niraqkuna. 

Puntancho kaq adornuchömi pachak (100) granäda niraqkuna kayarqan. 

24Mandaq cüra Seraíastanami wardiakunapa capitannin Nabuzaradán prësu 

sarirqan. Paytawanmi prësu sarirqan mandäsiqnin cüra Sofoníasta y templu 
punkuta täpakuq kimsa runakunatapis. 

25Saynölami prësu sarirqan soldädukunapa capitanninta, reyta yäsiq qanchis 

runakunata, lëva shuntaq capitanta y soqta chunka (60) mayor 
runakunatapis. 

26Babilonia nacionpa mandaqnin rey Nabucodonosor Ribla markacho 

kaptinmi wardiakunapa capitannin Nabuzaradán lapan say prësu sarishqan 
runakunata Riblaman aparqan. 

27Saychömi Nabucodonosor nirqan say runakunata wanusiyänanpaq. 

Saynöpami Judá runakunata wakinta wanusiyarqan y wakintana juk 
nacionman apakuyarqan. 

28Kaychömi qelqaraykan Judápita ayka runakunata Nabucodonosor prësu 

apasishqanpis. Qanchis watana rey kaykar Nabucodonosor prësu apasirqan 
kimsa waranqa ishkay chunka kimsa (3,023) Judá runakunatami. 

29Chunka puwaq watana rey kaykarmi Jerusalénpita Nabucodonosor prësu 

apasirqan puwaq pachak kimsa chunka ishkay (832) runakunata. 

30Ishkay chunka kimsa (23) watana Nabucodonosor rey kaykaptinmi 

wardiakunapa capitannin Nabuzaradán prësu apasirqan qanchis pachak 
chusku chunka pisqa (745) Judá runakunata. Lapan apasishqan runakuna 
kayarqan chusku waranqa soqta pachak (4,600) runakunami. 

Babiloniacho carcilpita Joaquínta jorqushqan 

2 Reyes 25.27-30 

31Babiloniapa mandaqnin rey Evil-merodac mandayta qalaykushqan watami 

Judá nacionpa mandaqnin rey Joaquínta kuyapar carcilpita jorqasirqan. 
Sayno jorqasirqan Babiloniaman prësu apayashqan kimsa chunka qanchis 
(37) watatana ushaykäyaptin y chunka ishkay kaq killacho ishkay chunka 
pisqa (25) junaqchömi. 

32Shakya shakya parlaparmi Joaquíntaqa Babiloniacho prësu kaykaq 

reykunapitapis mas ali rikarqan. 

33Saynöpami rey Joaquínqa carcilcho kashqan mödananta trukakuskir 

Babilonia nacionpa mandaqnin reywan imaypis juntu mikurqan. 

34Gastunkunapaqpis wanushqanyaqmi waran waran qellayta reypita 

chaskirqan. 

Lamentaciones 
Lamentaciones 1 

Punta kaq poesía 

Álef 

1¡Wawalaw, Jerusalén marka! Saysika runakuna täyashqan kaykarpis 

¡imanöpataq ushakaykushkanki! Nawpata maysay markapita mas reqish 
karkurpis kananqa viüda warminömi kaykanki. 

Aska markakunapa mandaqnin reinano karkurpis kananqa ashmay 
warminömi rikakushkanki. 

Bet 

2Sakaykunapis fiyupa lakikushpayki iksushqaykiyaqmi waqaykanki. 

Qaqlaykipapis yakunöraqmi weqiki aywaykan. Shoqashunaykipaq 
kuyanakushlaykipis manami kansu. Lapan yanasaykikunapis kananqa 
chikiyäshunkinami. 

Guímel 

3Judá runakunaqa contrankuna sariyaptin manami ima ruraytapis 

kamäpakuyashsu. Juklä nacionman apayashqanchömi pasaypa 
nakaykäyan. Jäpa nacioncho prësu karmi jamaytapis tariyansu. 

Dálet 

4Tayta Diosta adorayänanpaq fiestakunamanpis mananami shayämunnasu. 

Sión lömaman aywaq nänikunapis lakikuypaq sunyaqmi kaykan. Markaman 
yaykuna punkukunachöpis manami pipis kannasu. Cürakunapis 
waqaykäyanmi. Jipashkunapis lakikuykäyanmi. Maysaychöpis waqakuylami 
kaykan. 

He 

5Jerusalén markataqa aläpa jusan poqush kaptinmi TAYTA DIOS castigash. 

Saymi chikiqninkuna munaynincho sararaykäyan. Wamrantinta apash karmi 
chikiqninkuna kushish kaykäyan. 

Vav 

6 Sión runakuna puëdiq kayashqanman atiënikurpis kananqa 

munayniynaqnami kaykäyan. Malaqash luychu qewata ashiqnömi 
mandaqninkunapis kaykäyan. Pasaypa sankapaykacharmi 
qatipaqninkunapita qeshpiykäyan. 

Zayin 

7Jerusalén marka, comunëruykikunata atacayashqan höra manami pipis 

favornin sharkushsu. Lapanpis kachariykuyäshuptikimi chikiyäshuqnikikuna 
vinciyäshushpayki asikuyash. Comunëruykikuna puntata rïcu kayashqanta 
yarparmi juklä nacionchöna pasaypa lakikuyan. 

Jet 

8Aläpa jusalikurmi Jerusalénqa impüru rikakush. Qarapächu warmino 

penqakuypaq kaykaqta rikarmi nawpata respitaqnin runakunapis kananqa 
respitayannasu. Sayno rurayaptinmi waqar penqaytukush uysuräkun. 

Tet 

9Warmipa killa qeshyan aywar träjin jananyaq ushmaptin jamuraypaq 

kashqannömi Jerusalénpis jusalikushqanpita jamurpaypaq kaykan. Manami 
ichiklatapis yarpashsu kayno ushakänanpaq kashqanta. 

¡Mana criyiypaqmi ushakash! 

¡Manami pipis kuyapashsu! Fiyupa lakikurmi nin: <<TAYTA DIOS, conträkuna 
ushakäsiyämashqanpita lakikuptï kuyapaykalämay>>. 

Yod 

10Jerusalénpita imaykatapis alinnin kaqtaqa contrankunami apakuyash. Jäpa 

runakuna templuman mana yaykuyänanpaq Tayta Dios nikaptinmi lutala 
yaykuyash. 

Caf 

11Jerusalén runakuna waqaraykarmi mikuyta ashiyash. Kaway 

saraqlanpaqpis mikuyta tariyta munarmi lapan imaykankunatapis 
rantikuyash. Sayjinanpa nakaykaqta rikaykämarqa kuyapaykalämay 
ari, TAYTA DIOS. 

Lámed 

12Jerusalén markami nin: <<Nänipa päsaqkuna, shumaq yarpachakuyay. 

Noqa nakaykashqäno ¿pilaqa nakaykansuraq? TAYTA DIOSMI fiyupa 
rabyakushpan llëvasimash kayno nakanäpaq. 

Mem 

13<<Paymi ciëlupita ninata kachamush tulüyaq rupamänanpaq. Mana 

päsanäpaqmi purinämanpis sapata churapämash. Kachariykamaptinmi 
pasaypa nakaykä. 

Nun 

14<<Lasaq yügu matankächo wataraykaqnömi jusalikushqäkuna 

lasaykäman. Sayno jusalikushqäpita kikin Tayta Dios astamaptinmi fuerzäpis 
kannasu. Conträkunapa makinman kachariykamaptinmi imanöpa 
ichipaytapis kamäpaküsu. 

Sámej 

15<<Washämaq geniu runakunatapis lapantami Tayta Dios ushakäsish. Jäpa 

soldädukunawanmi maqtakunatapis wanusir ushakäsish. Vïnupaq üvata 
jarur ushaqnömi runakunata Tayta Dios ushakäsish. 



1558 

 

 
© 2018  Wycliffe Bible Translators, Inc. 

  
 

 

Ayin 

16<<Fiyupa waqaylawanmi nawïpis pasaypa sakarkunna. Shoqamänanpaq 

ni yanapämänanpaq manami pïnïpis kansu. Conträkuna vinciyämashpanmi 
wamräkunatapis ushakäsiyash>>. 

Pe 

17Makilan soqpash Sión ruwakuptinpis manami pipis kuyapar yanapansu. 

TAYTA DIOSMI mandash Jacobta vecïnunkuna ushakäsiyänanpaq. 
Manakaqmanmi Jerusalénta contrankuna churaykäyan. 

Tsade 

18Jerusalén markami nin: <<TAYTA DIOS nimashqanta manami 

wiyakushkäsu. Saymi jusalikushqäman tupu astamash. Maysaycho taq 
runakuna, rikakuyay imano nakaykashqätapis. Maqtäkunata y 
jipashnïkunatapis prësumi apakuyash. 

Qof 

19<<Yanasä nacionkunatami yanapäyämänanpaq ruwakurqä. 

Yanapäyämänanpa trukan conträmi rikakuyash. Cürakuna y mayor 
runakunapis nakarmi mikuyta ashir puriyash. Mana tarirmi malaqaypita jinan 
markalacho wanuyash. 

Resh 

20<<TAYTA DIOS, sayjinanpa lakikuykaqta rikaykämarqa kuyapaykalämay. 

Pasaypa mana wiyakuq kashqäta yarparkuptï shonqüpis fiyupami kurun 
kurunyan. Marka waqtanchöpis wamräkunata espädawanmi wanusiyan. 
Marka rurinchöpis wanuylami kaykan. 

Sin/Shin 

21<<Lakikur waqaykaqta wiyaykämarpis manami pilapis shoqaykamansu. 

Castigamashqaykita musyar lapan conträkunami kushipaykäyäman. Noqata 
astamashqaykino paykunatapis astaykulay. 

Tav 

22<<Conträkuna sayjinanpa lutanta rurayashqantapis rikaykulay. 

Jusalikushqäpita astamashqaykino paykunatapis astaykulay. Fiyupa 
lakikuptïmi shonqu nanaypis cadala sariman>>. 

 

Lamentaciones 2 
Ishkay kaq poesía 

Álef 

1Fiyupa rabyakushpanmi Siónta Tayta Dios llëvasish. Jana pasachöno 

kuyaylapaq kaykaptinpis chipyaqmi ushakäsish. 

Ajanash karmi tänan templutapis mana kuyapaypa ushakäsish. 

Bet 

2Tayta Dios seqaypa ajanashpanmi Jacobpita miraq runakunapa 

wayinkunatapis ushakäsish. Lapantapis chipyaqmi ushaypa ushar juchusish. 
Judá nacioncho lapan murallash markakunatapis chipyaqmi juchusish. 
Saynöpami mandaqkunata y mandäsiqkunatapis penqayman churash. 

Guímel 

3Chikimaqninsi runakuna intumashqapis Tayta Dios fiyupa ajanashpanmi 

soldädunsikunata yanapashsu. Saynöpami lapan soldädunsikunatapis 
elaqäsish. Imayka nina rupar chipyaq ushaqnömi Israel runakunata 
ushakäsish. 

Dálet 

4Imayka contransi japuymi Tayta Dios flëchakunanta ali sutarkur 

flëchamashkansi. Lapan kuyaylapaq kaqkunatapis chikimaqninsinömi 
chipyaq ushakäsish. 

Ajanaynin imayka ninano kaptinmi pasaypa ushakäsimashkansi. 

He 

5Chikimaqninsi japuymi Israel nacionninsita Tayta Dios ushakäsish. 

Palaciunsikunatapis lapantami juchusish. 

Amparakunansi següru perqash markansikunatapis lapantami ushakäsish. 
Kuyaylapaq Judácho taq runakunatapis fiyupa lakikuymanmi churash. 

Vav 

6Suklata ras ushakärasiqnölami templuntapis Tayta Dios ushakäsish. 

Ushakäsiptinmi pipis kannasu Sióncho fiestakunata rurananpaq ni jamay 
junaqkunacho jamananpaqpis. Fiyupa rabyar llëvasiptinmi reypis y 
cürakunapis ushakäyash. 

Zayin 

7 Altarnintawan templuntapis Tayta Dios manami rikaytapis munannasu. 

Marka murällakunatapis juchusiyänanpaq chikiqninkunapa munayninmanmi 
kachaykush. Saymi TAYTA DIOSPA templunman yaykur fiestata ruraqnöraq 
shakuypa shakur qayaräyash. 

Jet 

8Kikin TAYTA DIOSMI kachapariykush Siónpa murällankunata 

juchusiyänanpaq. Juchusiyänanpaq wilanakuyashqannölami chipyaq 
ushakäsiyash. Kananqa Jerusalénpa murällankunapis tumaypa juchush 
kaptinmi rumikunalana qoturaykäyan. 

Tet 

9Markaman yaykuna punkunkunapis manami kannasu. Cerröjunkunapis 

pakir ushashqami jitaraykäyan. Mandamaqninsi reytapis y 
autoridäninsikunatapis juklä nacionkunamanmi prësu apakuyash. TAYTA 

DIOSPA leyninkunata yachasiq runakunapis mananami kayannasu. 
Profëtankunatapis TAYTA DIOS mananami revelannasu. 

Yod 

10Sióncho mayor runakunapis upälami pasacho jamaraykäyan. Seqaypa 

lakikurmi lütuta jatikurkur umankunaman alpata winakuyan. Jerusalén 
jipashkunapis pasaypa lakikuyashpanmi urkunkunatapis pasaman töpasiypa 
lätaraykäyan. 

Caf 

11Waqaylawanmi nawïpis sakaykanna. Qasqüpis fiyupami nanaykan. Marka 

mayïkuna nakaykäyaqta rikar shonqüpis nanayparaqmi lakikun. Chuchuykaq 
wamrakunapis cällicho mikanaypita wanuykäyaqta rikar pasaypami lakikü. 

Lámed 

12Say wamrakunami mamankunata manakuyan ima mikuylatapis 

qarananpaq. Fiyupa malaqäyashpan mamankunapa melqaynilanchömi 
wanuykäyan. Guërracho pelyaq runakunanömi Jerusalén cällikunacho 
wanuykäyan. 

Mem 

13 Sión, pasaypa nakaptiki ¿imataraq nïman? Kayjinanpa nakaykashqaykita 

¿imamanraq tinkusïman? ¿Imaman tinkusiypa parlaparraq qamta 
shoqäman? Juchu aywaqnöraqmi desgracia päsashushkanki. Sayno 
kaykaqta ¿piraq yanapäshunki? 

Nun 

14<<Tayta Diosmi revelamash>> nir profëtaykikuna wilayäshushqaykipis 

manami rasunpaypasu kash. Rasunpa profëta karqa jusalikuyashqaykita 
wanakuyänaykipaqmi wilayäshunkiman karqan. Jusalikuyta wanakuyaptikiqa 
manami juk nacionman prësu apayäshunkimansu karqan. Rasun kaqta 
wilayäshunaykipa trukan manakaqkunatami criyisiyäshushkanki. 

Sámej 

15Nänipa päsaqkunapis kushipäyäshurnikimi paqchipäyäshunki. 

Manakaqman churayäshushpayki shukar umankunatapis awirraqmi 
niyäshunki: <<¡Atatalay! ¿Taqaychi may markapitapis mas kuyaylapaq 
marka karqan? ¿Taqay markapitachi maysaychöpis runakuna 
kushikuyarqan?>> 

Pe 

16Lapan chikishuqnikikunami washaykita rimayan. Kirunkunatapis uchurraq 

ajanapäyäshushpaykimi ninakuyan: <<Ima karpis chipyaqmi 



1561 

 

 
© 2018  Wycliffe Bible Translators, Inc. 

  
 

 

ushakäsishkansi. Sayno ushakash kanantami munarqansi. 
Munashqansinömi kanan ushakäsishkansi>>. 

Ayin 

17Yarpashqannölami TAYTA DIOS castigamashkansi. Lapan nishqankunatami 

cumplish. Nawpapita pasa yarpashqannölami Jerusalénta mana kuyapaypa 
ushakäsish. Chikimaqninsikuna kushipämänansipaq y makincho 
sararämänansipaqmi kamakäsish. 

Tsade 

18 Sión, yanapäshunaykipaq Tayta Diosta ruwakuy. Sakaypapis junaqpapis 

weqiki yakunöraq aywasun. Mana chawaypa nawikipis pukayashqanyaq 
waqay. 

Qof 

19Sakaykunapapis makikita soqpakurkur TAYTA DIOSTA ruwakuy. 

Lakikuykashqaykitapis lapan shonquykiwan waqapar wilapay. Mikanaypita 
wamraykikuna cällikunacho mana wanuyänanpaq makikita joqarkur ruwakuy. 

Resh 

20 TAYTA DIOS, ima päsaykäyämashqantapis tantiyakuykulay. ¿Alisuraq 

kaykan kuyar ashmayashqan wawankunata warmikuna mikuyashqan? 
¿Alisuraq kaykan cürakunata y profëtakunata templucho wanusiyashqan? 

Sin/Shin 

21Wamrakunapis awkinkunapis cällikunachömi wanush jitaraykäyan. 

Maqtakunata y jipashkunatapis espädawanmi wanusishkanki. Seqaypa 
rabyashpaykimi mana kuyapaypa wanusishkanki. 

Tav 

22Tukuy niraq nakaykuna chämunanpaqmi kamakäsishkanki. Fiestaman 

runakuna maysaypitapis shamuqnöraqmi nakaykuna shamush. Rabyakur 
castigaptiki manami juklaylapis kawaykar quëdashsu. Wamra kashqanpita 
ashmayashqätapis conträkunami chipyaq wanusiyash. 

 

Lamentaciones 3 
Kimsa kaq poesía 

Álef 

1Tayta Dios rabyakushpan castigamaptinmi fiyupa nakashkä. 

2Aksi kashqanpa pushamänanpa trukan yanawyaykaq sakaypami 

pushamash. 

3Yaparir yaparirmi noqataqa imaypis castigaykäman. 

Bet 

4Qaräpis aysäpis pasaypanami shintiyaykan. Tulükunatapis lapantanami 

pakir ushaskin. 

5Mayman chaptïpis lakikuylami y nakaylami kaykan. 

6Wanushno kanäpaqmi sakäpakushta kachaykamash. 

Guímel 

7Maypapis mana qeshpinäpaqmi wichqaykamash. Fiyupa lasaq 

cadinakunawanmi wataykamash. 

8Yanapämänanpaq ruwakuptïpis manami wiyamansu. 

9Nänita sapaqnömi imata rurayta munaptïpis sapäman. Nänita jukläpa 

jitariqnömi mana ali kawayman churaman. 

Dálet 

10Imatapis sarinanpaq shuyaraykaq ukumaryanömi shuyaraykäman. 

Pakaraykaq leonnömi atacamänanpaq kaykan. 

11Alipa aywaykaqtami pantakäsimash. Chipyaq rachir ushamaqnömi 

mansakashta kachaykamash. 

12Flëcha jitakunanta apuntarmi flëchamash. 

He 

13Flëchamashqanqa shonqüyaqmi jatikash. 

14Marka mayïkunapis asipäyämanmi. 

Asikuyänalanpaqmi jutïtapis joqarkuyan. 

15Fiyupa lakikuylamanmi Tayta Dios churamash. 

Ayaq ilawrutami upusimashqapis. 

Vav 

16Rumiwan takaypami kirütapis jorqush. Uchpaman lätakaqpaqmi 

saqtamash. 

17Noqaqa imaypis lakishlami kawä. Mananami kushikuytapis kamäpakünasu. 

18Pasaypa lakikurmi walälapaq TAYTA DIOSMAN yärakushqäta yarpashkä. 

Zayin 

19Tayta Dios, lakikushqäta y fiyupa nakashqäta rikar kuyapaykalämay. 

Pasaypa iwjiq ajenjuta y venënuta upushnömi nakaykä. 

20Kayjinanpa nakar yarpachakuptï shonqü pasaypami lakikun. 

21Sayno kaptinpis kuyapäkuq kashqaykita tantiyakur qammanmi yärakamü. 

Jet 

22 TAYTA DIOS imaypis kuyamansimi. Kuyapäkuq kaynin manami ushakansu. 

23Waran waranmi mana ajayaypa kuyamansi. Promitimashqansitaqa imaypis 

cumplinmi. 

24Saymi shonqulächo nï: <<TAYTA DIOSLAMI herenciä kaykan. Paymanmi 

imaypis yärakushaq>>. 

Tet 

25Lapan shonqunsiwan yärakur ruwakushqaqa TAYTA DIOS yanapämansimi. 

26Sayno kaptinqa TAYTA DIOS salvamänansipaq mana ajayaypa 

shuyaräshun. 

27Maqta kashqansipita pasa Tayta Dios corrigimashqansita chaskikushun. 

Yod 

28Tayta Dios castigamashqaqa upälala chaskikushun. Runakunapita witikur 

payta manakushun. 

29Qonqurpakur soqpakushqaqa capazchi kuyapaykamashwanpis. 

30Maqamashqapis qaqlansita kamapäshun. Imata qayapämashqapis upälala 

chaskikushun. 

Caf 

31Tayta Diosqa kacharimashpansipis yapaymi kuyapämäshun. 

32Astarkamashpansipis kuyapäkuq kashpanmi yanapämäshun. 

33Shonqun nanaykaptinmi payqa nakasimansipis y lakikasimansipis. 

Lámed 

34Tayta Diosqa rikaykanmi prësukunata nakasiyashqanta. 

35Saynöpis rikaykanmi pï runata alquysakuyashqanta. 

36Musyaykanmi demanducho jusayuqpa favornin sharkuyashqantapis. 

Sayno ruraqkunataqa juzganqami. 

Mem 

37Tayta Dios mana kamakäsiptinqa imapis manami päsanmansu. 

38Jawka kawaypis o nakaycho kawaypis poderyuq Tayta Dios niptinraqmi 

kaykan. 

39Jusalikushqansipita astamashqapis kawaykarraqqa ¿imanirraq 

jaqayashwan? 

Nun 

40Imano kawashqansitapis shumaq yarpachakur jusalikuyta wanakushun. 

TAYTA DIOSTA ashir pay munashqannöna kawashun. 

41Makinsita joqarir jana pasacho kaykaq Tayta Diosta lapan shonqunsiwan 

kayno nir manakushun: 

42<<Nishqaykita mana cäsukurmi jusalikuyashkä. Saymi 

perdonayämashkankisu>>. 

Sámej 

43Fiyupa rabyakushpaykimi mana kuyapaypa qati qatiykur 

wanusiyämashkanki. 

44Ruwakayämushqäta mana wiyanaykipaqmi pukutay rurinman 

pakakushkanki. 

45Lapan runakunapa nawpanmanmi qanratano jitariyämashkanki. 

Pe 

46Chikimaqnïkunapis imaykatami qayapäyäman. 

47Mutiypa mutir wanusiyämaptin y imaykäkunatapis ushakäsiyaptinmi 

mansakashla kawaykäyä. 

48Kuyashqä markata sayno ushakäsiyaptinmi weqïpis mayunöraq aywan. 

Ayin 

49Mana chawaypami waqaykä. Kushikuytapis manami tarïsu 

50jana pasacho kaykaq TAYTA DIOS mana yanapämaptinqa. 

51Jerusalén markächo jipashkuna nakaykäyaqta rikaptïmi shonqüpis 

pasaypa nanäman. 

Tsade 

52Manapis wajupaykaptïmi chikimaqnïkuna qatikachäyämash. Pishquta 

sariqnömi prësu sariyta munayämash. 

53Kawaykaqtami pözuman kacharpayämash. Nirkurmi jatun läja rumiwan 

sapaykayämash. 

54Yaku ultakarkamaptinmi yarparqä wanukunäpaqna kashqäta. 

Qof 

55 TAYTA DIOS, pözucho winararmi jutikita joqar qamta manakamushkä. 

56Manakamushqäta wiyamashkankimi. Ruwakamushqäta imaypis 

wiyamankimi. 

57Qayakamuptï shamurmi <<ama mansariysu>> nimashkanki. 

Resh 

58Tayta Dios, qammi ima desgraciapitapis sapämashkanki. Wanuypitapis 

qammi salvamashkanki. 

59Rikaykankimi imano nakasiyämashqantapis. 

¡Say nakasimaqkunata castigaykulay! 

60Vengayämashqanta y conträ imano rurayashqantapis rikashkankimi. 

Sin/Shin 

61 TAYTA DIOS, wiyashkankimi conträkuna ashliyämashqanta y 

atacayämänanpaq wilanakuyashqantapis. 

62Washäta rimaykälarmi conträkuna qoyarkuyanpis. 

63Imachöpis asikuyänalanpaqmi jutïta joqariyan. Lapan niyashqantapis 

shumaq wiyaykulay. 

Tav 

64 TAYTA DIOS, paykunataqa jusalikuyashqanman tupu castigaykulay. 

65Mana tantiyakuyänanpaq upatakäsishpayki maldicionaykulay. 

66 TAYTA DIOS, rabyash astashpayki kay pasapita paykunata elaqaykasilay. 

 

Lamentaciones 4 
Chusku kaq poesía 

Álef 

1¡Qoripis yanayashnami kaykan! 

¡Mananami chipipinnasu! Templu perqaraq rumikunapis intëru cälli 
esquïnakunachömi jitaraykäyan. 

Bet 

2Sión runakunaqa alinnin qoripitapis mas kuyaylapaqmi kayash. Kananqa 

mana yachaq runa rurashqan mitu mankanömi kaykäyan. 

Guímel 

3 Chacalkunapis wawankunata kuyarmi chuchuyan. Kuyashqä runakunami 

isanqa sunyaq jirkacho taq avestruzno wamrankunatapis kuyayansu. 

Dálet 

4Chuchuykaq wamrakunapa qallunpis yakunaywan sakirmi 

jaqrunman laqakaykan. Wamrakuna mikanar manakuyaptinpis manami pipis 
kansu imalatapis makyaykunanpaq. 

He 

5Ali alilata mikuqkunapis kananqa mikanaywanmi cällikunacho wanuykäyan. 

Kuyaylapaq wayicho shakshaqkunapis kananqa qanra jitakunachömi 
taykäyan. 

Vav 

6Sodoma runakuna jusalikuyashqanpitapis peormi marka mayïkuna 

jusalikuyash. Sodoma markaqa pipis mana atacaykaptinmi elaqpita 
ushakarqan. 

Zayin 

7Rashtapis lëchipis yuraq kashqannömi Jerusalén autoridäkunapis jusaynaq 

y ali runakuna kayarqan. Wera kayaptinmi nawinkunapis elaqanarqanraq. 
Qaqlankunapis zafiro ruminöraqmi llushwarraq chipipirqan. 

Jet 

8Kananqa mankapa sikinno yanami kaykäyan. Cällikunacho purirpis mana 

reqiypaqnami kaykäyan. Pasaypa uyu kayaptin tulunkunapis 
yupanakuykäyanmi. 

Tet 

9Malaqaywan wanuqkunaqa pasaypami nakayash. Guërracho wanuqkunami 

isanqa aläpa nakayashsu. 

Yod 

10Jerusalénpita yarquyta mana kamäpakur pasaypa malaqäyashpanmi 

wamrankunatapis mikuyash. Kuyapäkuq warmikunapis wawankunatami 
yanukuyash. 

Caf 

11Jerusalénta sayno castigarraqmi fiyupa rabyakushqanta TAYTA 

DIOS paskakäsish. Sión markata ninawan rupasirmi wayikunata 
cimientuntinta chipyaq ushakäsish. 

Lámed 

12Maysay nacioncho reykunapis ni pï runapis manami criyiyashsu 

chikimaqninsikuna Jerusalénman yaykayämunanpaq kashqanta. 

Mem 

13Sayno lapanpis kash profëtakuna jusalikuyashqanpita y cürakuna mana 

alikunata rurayashqanpitami. Saynölami paykunaqa jusaynaq runakunatapis 
wanusiyash. 

Nun 

14Say profëtakunawan cürakuna kananqa cällikunacho qapranömi tapra 

tapra puriykäyan. Wanusiyashqan runakunapa yawarninwan pichukash 
kayaptinmi pipis yataylapis yataykuyta munansu. 

Sámej 

15Paykunata rikarmi runakuna niyan: <<¡Qanra shonqu runakuna, ama 

yatayämaysu! 

¡Kaypita maypapis waqranyäyay!>> Sayno chikiyaptinmi Jerusalénpita 
qeshpir maysay nacionkunamanpis aywakuyash. Say nacionkunacho taq 
runakunapis niyan: <<Kay purikuq runakunaqa markansicho ama 
täyäsunsu>>. 

Pe 

16Kikin TAYTA DIOSMI rabyakushpan profëtakunata y cürakunata 

Jerusalénpita qarqush. Paykunataqa manami yanapannasu. Saymi cüratapis 
ni mayor runakunatapis respitayannasu. 

Ayin 

17Juklä nación soldädukuna yanapämänansipaq shuyarashqapis manami 

chäyämushsu. Shuyakur rikachakuykashlami nawinsipis sakaskish. 

Tsade 

18Contrapartinsi runakuna watqarämashqami cälliman yarquytapis 

valurashkansisu. Ushakänansipaq höransi chämuptinmi wanuypis 
janansichöna kash. 

Qof 

19Ankapitapis mas pajarayla aywaqmi contrapartinsi runakuna kayash. 

Jirkakunapapis qatikachämashkansimi. Sunyaq jirkapa qeshpishqapis 
shuyaraykämashkansimi. 

Resh 

20 TAYTA DIOS akrashqan mandamaqninsi reytapis prësumi sariyash. Paymi 

sapämaqninsi kash. Saymi mayqan nacionpis achäquita mana 
ashipämänansipaq kashqanta yarparqansi. 

Sin/Shin 

21Uz particho kaq Edom nación runakuna, ama kushipäyämaysu. 

Qamkunamanpis castïgu chämunqami. Saymi shinkash qarapächu jitaraq 
runa penqaypaq kashqanno qamkunapis penqaypaq kayankipaq. 

Tav 

22 Sión runakuna, castïguta chaskikushkansinami. Yapayqa mananami prësu 

apamäshunnasu. Edomita runakuna, qamkunatami isanqa 
jusalikuyashqaykipita Tayta Dios castigayäshunkipaq. Paymi lapan 
jusaykikunata shimpiyäshunkipaq. 

 

Lamentaciones 5 

Pisqa kaq poesía 

1 TAYTA DIOS, ima päsayämashqantapis rikaykarqa kuyapaykalämay. Kay 

niraq desgraciacho kaykaptïqa yanapaykalämay. 

2Chakräkunatapis juklä nación runakunanami manijakuyan. Wayïkunachöpis 

jäpa runakunanami täkuyan. 

3Taytaynaq waksa wamrakunanölami kaykäyä. Mamäkunapis pïninpis mana 

kaq viüdanömi rikakuyash. 

4Kananqa kikïkunapa yakükunatapis upuyänäpaq rantiyämi. Kikïkunapa 

yantäkunatapis pägarraqmi yantakuyä. 

5Contrapartïkunapis sarin sarinmi qatikachaykäyäman. Mayjina utikarpis 

manami jamayta tariyäsu. 

6Egipto runakunata y Asiria runakunataraqmi mikuyta 

kamaripäyämänanpaqpis ruwakuyä. 

7Unay ayllükunaqa jusalikurpis castïguta manaraq chaskirmi wanukuyash. 

Paykuna jusalikuyashqanpitami noqakunana castïguta chaskiykäyä. 

8Kananqa ashmay runakunapa makinkunachömi kaykäyä. Paykunapa 

munayninpita jorqayämänanpaq manami pïnïkunapis kansu. 

9Sunyaqpita mikuykunata apamurpis salteadorkunapita wanuy kawaymi 

qeshpiyämü. 

10Pasaypa malaqäyaptïmi rupash tantano qaräkunapis yanayash kaykan. 

11 Sióncho warmikunata y Judá markakunacho jipashkunatapis runakuna 

fuerzapakuyashqami. 

12Mandaqnïkunatapis makipita watarkurmi warkuyash. Mayor runakunatapis 

manami respitayashsu. 

13Mas kalpayuq runakunatapis apayash mulinu rumita tumasiyänanpaqmi. 

Maqtakunatami yantata aparipäyash apaytapis mana puëdiyashqanyaq. 

14Mayor runakunapis marka punkucho mananami jamaräyannasu. 

Maqtakuna y jipashkunapis mananami cantayannasu. 

15Kushikuytapis mananami tariyänasu. Kushikur tünayänäpa trukan 

wanupakushno pasaypa lakishlami kaykäyä. 

16Umäkunapita corönäkuna shikwaqnömi munayyuq kayashqäpis ushakash. 

¡Kaychi kaylaqa! Seqaypa jusayuq kayashqäpitami kayno nakaykäyä. 

17Lakikuylawannami shonqükunapis fiyupa nanaykan. Waqaylawannami 

nawïkunapis sakarkunna. 

18Sión löma pasaypa sunyaraptinmi munti uywakunalana saycho purikuyan. 

19 TAYTA DIOS, ima päsaptinpis qammi isanqa imayyaqpis mandayämaqnï rey 

kaykanki. Jana pasapita pasami imayyaqpis mandaykanki. 

20¿Imanirtaq pasaypa qonqaykayämashkanki? ¿Imanirtaq kaysika unay 

kachariykayämashkanki? 

21 TAYTA DIOS, perdonaykayälämay. Perdonaykayämaptikiqa qamlamannami 

yärakayämushaq. Kamakaykasilay unay kawayashqäno yapay kushish 
kawayänäpaq. 

22¿Imanirtaq rikayämaytapis munankinasu? ¿Pasaypanaku noqakunawan 

rabyakurkushkanki? 

Ezequiel 
Ezequiel 1 

Trönuncho Tayta Dios jamaraykaqta Ezequiel rikashqan 

1Kimsa chunka (30) watayuq kaykarmi Quebar mayu kuchuncho 

Babiloniaman apayashqan Israel mayïkunawan taykarqä. Wata 
qalaykushqanpita chusku killa pisqa kaq junaqchömi jana pasa 
kichakaskamuptin imaypis mana rikashqäta TAYTA DIOS rikasimarqan. 

2(Say päsarqan Israel runakunata y rey Joaquínta Babiloniaman prësu 

apayashqanpita pisqa wataman aywaqchömi. Chusku killa pisqa kaq 
junaqchömi 

3Buzipa surin cüra Ezequielta TAYTA DIOS parlaparqan. Say karqan caldeo 

runakuna täyashqan Babilonia nacioncho Quebar mayu kuchunchömi.) 

4Saychömi rikarqä nortiläpita shukukuy shamuykaqta y pukutay 

qenqiraykämuqta. Say pukutaymi elqukuynöraq chipipiykarqan. Pukutay 
chawpinchömi nina rupar asikyaykarqan. Nina chawpinchönami imayka 
broncinöraq fiyupa chipipiykarqan. 

5Say chipipiykaq chawpinchönami chuskuq runa niraqta rikarqä. 

6Isanqa cada ünunmi chusku qaqlayuq y chusku riprayuq kayarqan. 

7Chankankunaqa derëchulami karqan. Shilunkunanami becërrupa shilunno 

karqan. Lushukyashqanyaq kupash broncinöraqmi chakinkuna y shilunkuna 
chipipirqan. 

8Chuskun riprankuna rurinchömi runapa makinno makinkuna karqan. Cada 

ünunmi chusku qaqlayuq y chusku riprayuq kayarqan. 

9Riprankunaqa jukninpa ripranwanmi töpanakuykarqan. Mayqanläpapis 

aywarqa mana tikraypami aywayarqan. 

10Frenti kaq qaqlankunami karqan runapa qaqlanno. Aluq kaq qaqlankunami 

karqan leonpa qaqlanno. Isuq kaq qaqlankunami karqan törupa qaqlanno. 
Qepanpa kaq qaqlankunanami karqan ankapa qaqlanno. 

11Saynömi qaqlankuna karqan. Cada ünu ishkay kaq riprankunata junaqpa 

mashtayaptinmi wakin kaqkunapa riprankunawan töpanakuykarqan. Mas 
ishkay kaq riprankunanami cuerpunkunata saparaykarqan. 

12Diospa Espïritun pushaptinmi qepapa mana tikraypa aywaykäyarqan. 

13Runa niraq chusku riprayuqkunaqa kayarqan imayka shansha pukaypa 

pukar arquykaqno y oqsha aksiwan wakläpa kayläpa puriykäyaqnömi. Nina 
rupaykaqqa fiyupami chipipirqan. Elqukuypis ninapitami yarqamurqan. 

14Runa niraqkunata rikaykashqäkunaqa elqukuynömi wakläpa kayläpapis 

aywariyaq. 

15Runa niraqkunata rikaraykashqächömi rikarqä paykunapa jawancho 

chusku ruëdakuna pasacho kaykaqta. 

16Say chuskun ruëdakunaqa say niraqlami kayarqan. Crisólito ruminömi 

chipipiyninpis karqan. Cada ruëda chawpinchömi juk ruëda cruzaypa 
ichiraykarqan. 

17Say runa niraqkuna mayqanläpa aywarpis manami tikrayaqraqsu. 

18Ruëdakunapa ärunmi mansaypaq jatunkaray karqan. Äru intërunpami aska 

nawikuna kaykäyarqan. 

19Runa niraqkuna aywayaptinqa ruëdakunapis aywayaqmi. Pasapita junaqpa 

joqarikäyaptinqa ruëdakunapis joqarikäyaqmi. 

20Diospa Espïritun pushashqan kaqpa runa niraqkuna aywayashqan 

kaqpami ruëdakunapis aywayaq. Sayno karqan runa niraqkunacho y 
ruëdakunachöpis Diospa Espïritun kaptinmi. 

21Runa niraqkuna aywayaptinqa ruëdakunapis aywayaqmi. Manana 

aywayaptinqa ruëdakunapis mananami aywayaqnasu. Saynölami pasapita 
joqarikäyaptin say ruëdakunapis joqarikäyaq. Sayno karqan runa 
niraqkunacho kaykaq Diospa Espïritun ruëdakunachöpis kaptinmi. 

22Runa niraqkunapa uman jananpanami fiyupa asikyaykaq espëjunöraq 

mashtaraykarqan. 

23Say mashtaraykaq rurinchönami runa niraqkuna riprankuna mashtash 

kaykäyarqan. Sayno karmi ishkay riprankunapa puntankuna 
wakinkunapaman töpanakush kaykäyarqan. Ishkay kaq riprankunanami 
cuerpunkunata saparaykarqan. 

24Paykuna aywayaptin riprankuna sapsapyashqan sinchipami wiyakarqan. 

Say karqan fiyupa jakash mayu bunyashqanno, lapanpaq munayyuq Tayta 
Diospa vozninno, saysika runakuna parlayashqanno y aska soldädukuna 
qaparäyashqannömi. Aywaykäyashqancho ichikuykuyaptinqa riprankunapis 
shuntakäkuqmi. 

25Riprankunata shuntash ichiraykäyaptinnami jana pasapita sinchipa 

parlamuqta wiyarqä. 

26Runa niraqkunapa janan ciëluchönami zafiro rumipitano rurash trönuta 

rikarqä. Say trönuchömi juk runa niraq jamaraykarqan. 

27Seqlanpita janamanmi waylash broncino chipipiykaqta rikarqä. Seqlanpita 

uramanpanami nina rataykaqtano rikarqä. Intëru nawpanpanami fiyupa 
asikyaypa asikyaykarqan. 

28Say asikyaqqa kaykarqan qori chirapacho seqyaw shanshaypa shanshar 

asikyakurkushqannöraqmi. TAYTA DIOSPA chipipiyninta rikaykurmi pasaman 
lätakuykurqä. Saychömi parlamuqta wiyarqä. 

 

Ezequiel 2 
Wilakunanpaq Ezequielta Tayta Dios kachashqan 

1Saymi kayno nimarqan: <<Runapa surin, parlanansipaq sharkuy>>. 

2Sayno nimaptinmi Tayta Diospa Espïritun noqaman yaykamur ichisimarqan. 

Nirkurmi Tayta Dios parlapämashpan 

3nimarqan: <<Runapa surin, Israel runakunamanmi kachashayki wilakuynïta 

wilakunaykipaq. Say runakuna mana wiyakuq karmi conträ rikakuyash. Unay 
ayllunkuna conträ kayashqannömi paykunapis conträ rikakuyash. 

4Say mana tantiyakuq roqu rinri runakunamanmi qamta kachaykä 

noqa TAYTA DIOS imata nikashqätapis wilanaykipaq. 

5Wilaptikipis pasaypa mana wiyakuq kayashpanmi wiyayäshunkisu. Isanqa 

wiyakurpis o mana wiyakurpis profëta kashqaykitami musyayanqa. 

6<<Runapa surin, paykunata ama mansaysu. Kashakuna rurinchöno karpis, 

alacrankuna täyashqanchöno karpis paykuna niyashqanta ama mansaysu. 
Nanaq nawinpa rikapäyäshuptikipis ama mansaysu. Say runakunaqa mana 
wiyakuqmi kayan. 

7Wiyakuyänan o mana wiyakuyänan kaptinpis noqa nishqäta wilapay. 

Paykunaqa mana wiyakuqmi kayan. 

8<<Runapa surin, nikashqäta shumaq wiyamay. Ama paykunano mana 

wiyakuq kaysu. Kanan kay aptapaykashqäta mikuy>>. 

9Saymi rikarqä röllun aptash maki noqa kaqläpa makyaraykämuqta. 

10Say rölluta kichariptinmi rikarqä ishkanläpa qelqash kaykaqta. Saycho 

qelqaraykarqan wanupakuy versu, waqay versu y mansariy versukunalami. 

 

Ezequiel 3 

1Saymi Tayta Dios nimarqan: <<Runapa surin, kay qelqash rölluta mikuy. 

Nirkur Israel runakunata wilakuynïta wilanaykipaq ayway>>. 

2Saymi äyarkuptï say qelqash rölluta amuparkamarqan. 

3Nirkurmi nimarqan: <<Runapa surin, pachayki juntashqanyaq kay rölluta 

mikuy>>. Mikuptïmi abëjapa mishkinnöraq mishkirqan. 

4Saypitanami nimarqan: <<Runapa surin, imata nishqätapis Israel 

runakunata aywar wilay. 

5Manami mana tantiyashqayki idiömata parlaqkunamansu kachaykä, saypa 

trukanqa Israel mayikikunamanmi. 

6Manami juk idiömakunata parlaq nacionkunamansu kachaykä ni mana 

tantiyashqayki parlaqkunaman aywanaykipaqsu nikä. Juk nación 
runakunaman kachaptïqa nishqaykikunata cäsukuyäshunkimanmi. 

7Israel runakunami isanqa parlapashqaykita tantiyaykarpis cäsuyäshunkisu. 

Pasaypa rumi shonqu kayashpanmi parlapaptïpis wiyakamayta munayansu. 

8<<Saymi qamta churashayki paykuna mana wiyakuyaptinpis 

wilapänaykipaq. 

9Diamanti rumi fuerti kashqanno fuerti kanaykipaqmi yanapäshayki. Fiyupa 

rabyanäyaptinpis mana wiyakuq runakunata ama mansaysu>>. 

10Mastapis nimarqan: <<Runapa surin, nishqäkunata shumaq tantiyakur 

shonquykiman churakuy. 

11Nirkur Babiloniaman apayämushqan marka mayikikunata wilakuynïta 

wilapay. Wiyakuyänan o mana wiyakuyänan kaptinpis noqa TAYTA 

DIOS imata nishqäta wilapay>>. 

12Saypita TAYTA DIOSPA Espïritun joqarkamaptinmi wiyarqä qepächo 

qaparayparaq nimuqta: <<¡Munayyuq Tayta Dios tashqancho alabash 
kaykuläsun!>> 

13Runa niraqkunapa riprankuna sapsapyashqan y ruëdankuna 

jaqrarashqanpis pasa suksur bunbunyashqannöraqmi mansariypaq 
wiyakarqan. 

14Saypitanami TAYTA DIOSPA Espïritun joqarkamar apakamarqan. 

Munayninwan apaykämaptinpis fiyupa rabyashqami aywaykarqä. 

15Nirkurmi Tel-abibcho kaykaq Quebar mayu kuchuncho taykaq Israel 

mayïkunaman chäsimarqan. Pasaypa upatakashqami imatapis mana 
parlakuypa qanchis junaq saycho paykunawan jamararqä. 

Markapa rikachakuqninno kananpaq Ezequielta churashqan 

Ezequiel 33.1-9 

16Qanchis junaq päsarkuptinmi TAYTA DIOS nimarqan: 

17<<Runapa surin, Israel mayikikunapa rikachakuqninno kanaykipaqmi 

qamta churashkä. Imatapis niptïqa jukla paykunata wilanki. 

18Jusalikuq runa wanunanpaq kashqanta niptï say runa jusanpitami 

wanunqa. Payta mana yäsir ni jusalikuyta kacharinanpaq mana anyaparqa 
wanushqanpita qammi jusayuq kanki. 

19Jusalikuyta kacharinanpaq nikaptikipis jusalikuyta mana kacharishpan 

wanuptinqa manami jusayuqnasu kanki. 

20<<Saynöpis juk ali runa anaw kakuykashqancho jusalikuyman churakar y 

wanakunanpaq tantiyasishqäta mana cäsukurqa jusalikushqanpitami 
wanunqa. Alikunata rurashqanpis manami cuentashsu kanqa. Sayno 
kaptinpis jusalikuyta kacharinanpaq mana wilaparqa wanushqanpita qammi 
jusayuq kankipaq. 

21Mana jusalikunanpaq niptiki jusalikuyta kacharirqa say runa manami 

wanunqanasu. Qampis mananami jusayuqnasu kanki>>. 

Wayincho Ezequiel wataränanpaq nishqan 

22Saypitanami TAYTA DIOS yataykamar nimarqan: <<Imata ruranaykipaq 

kaqtapis ninäpaq pipis mana tashqanpa ayway>>. 

23Nimaptinmi jäkuqpa jukla aywar Quebar mayu kuchuncho 

rikashqänöla TAYTA DIOSPA chipipiyninta yapay rikarqä. Sayta rikarmi 
pasaypa mansarir pasaman jukla lätakuykurqä. 

24Tayta Diospa Espïritun noqaman yaykamurnami ichirkasimar nimarqan: 

<<Wayikicho wichqakarkamur mana yarquypa täkuy. 

25Saycho waskawan liyashuptikimi yarqunkinasu ni Israel mayikikunawanpis 

libri purinkinasu. 

26Parlayta mana kamäpakunaykipaqmi jaqruykiman qalluykita laqakäsishaq. 

Saymi kay mana wiyakuq runakunata yäsiyta kamäpakunkipaqnasu. 

27<<Parlapashqä höranami shimiki pashtanqa. Saymi paykunata wilanki 

noqa TAYTA DIOS imata nikashqätapis. Wiyakamayta munaq kaqqa 
wiyakamanqami. Wiyakamayta mana munaq kaqqa manami 
wiyakamanqasu. Kay runakunaqa pasaypa mana wiyakuqmi kayan. 

 

Ezequiel 4 
Jerusalénman atacaq yaykuyänanpaq nishqan 

1<<Runapa surin, juk tikata nawpaykiman churaykur janancho takshala 

Jerusalén markata ruray. 

2Toldukunatapis jiruruypa ichisiy. Puklana soldädukunata yaykuykaqtano 

jiruruypa churay. Murälla waqtankunapa alpata qotuy. Markaman 
yaykuyänanpaq escalëratapis churay. Murällata juchusinanpaq 
mäquinakunatapis jiruruypa churay. 

3Nirkur say markapita rakishunaykipaq juk lätata ichisiy. Saypitana 

markaman contran atacaq yaykuqno rikakunki. Sayno rurashqaykimi señal 
kanqa Israel mayikikunata ima päsananpaq kashqantapis musyayänanpaq. 

4<<Saypitana isuq kaq lädulaykipa wequräkunki. Sayno jitaranki Israel 

runakunapa jusankunata qamta jitapaptïmi. Saymi wequrashpayki paykuna 
jusalikuyashqanpita nakanki. 

5Sayno wequranki kimsa pachak esqun chunkan (390) junaqyaq. Cada junaq 

wequrashqaykimi tinkunqa Israel runakuna cada wata conträ 
rikakuyashqanman. 

6<<Say junaqkunata cumplirkurnami chusku chunka (40) junaqyaq aluq kaq 

läduykipana wequräkunki. Saymi wequrashpayki Judá runakuna 
jusalikuyashqanpita nakanki. Juk junaq wequrashqaykimi tinkunqa juk wata 
conträ rikakuyashqanman. 

7<<Sayyaqmi tika janancho rurashqayki Jerusalén kaqläpa tikraranki. 

Rikraykita patikurkur say markata ima päsananpaq kashqantapis wilanki. 

8Tikrapakuytapis mana kamäpakunaykipaqmi wamrata inchaqno waskawan 

wankusishayki. Sayno kanki wequränaykipaq nishqä junaqkuna 
cumplishqanyaqmi. 

9<<Trïguta, cebädata, häbasta, lentëjasta, mijuta y avënata talushpayki 

aqarkur mankaman churay. Say aqashqayki jarinapita tantata ruraskir 
mikunki kimsa pachak esqun chunka (390) junaq isuq kaq läduykipa 
wequrashpayki. 

10Cada junaq media libralata reqish höralacho mikunki. 

11Reqish höralacho pulan litru yakutapis cada junaq upunki. 

12Cebäda tantata shanshacho kuwashqaykino say tantata kuwarkur mikunki. 

Runapa chukrush ismayninwan shanshata rurarkur say tantata kuwanki. 
Sayno ruranki lapan runakunapa rikanancho>>. 

13Mastapis TAYTA DIOS nimarqan: <<Saynömi Israel runakunapis qanra 

tantata mikuyanqa jäpa nacionkunaman qarquptï>>. 

14Saymi nirqä: <<¡Ay TAYTA DIOS! Manami imaypis qanrata mikushkäsu. 

Wamra kashqäpita pasa manami wanush uywapa aysanta ni jirka uywakuna 
wanusishqantapis mikushkäsu. Mana mikuna kaq aysataqa manami 
yawaylapis yawashkäsu>>. 

15Saymi Tayta Dios nimarqan: <<Runapa chukrush ismayninwan tantayki 

kuwayta mana munarqa wäka karkawan kuwanki>>. 

16Nirkur mastapis nimarqan: <<Runapa surin, Jerusaléncho mikuy 

ushakänanpaqmi kamakäsishaq. Saymi mikuyta tupushlatana lakish 
mikuyanqa. Yakupis tupushlana kaptinmi mansa mansala upuyanqa. 

17Mikuypis yakupis ushakaptinmi pasaypa uyutäyashpan rikapänakur 

mansanakuyanqa. Jusankunapitami sayno nakaykälar wanur 
ushakäyanqa>>. 

 

Ezequiel 5 
Jerusaléncho taqkunata castigananpaq nishqan 

1Tayta Diosmi nimarqan: <<Runapa surin, fïlu naväjawan shapraykita y 

aqsaykita rutukuy. Nirkur balanzawan pësarkur kimsa partiman rakiy. 

2Juk parti rakishqayki kaqta churanki tika janancho rurashqayki Jerusalén 

chawpinman. Jerusalénta atacayänanpaq kashqanta musyaykasir 
rakishqayki aqsata jinalancho rupasinki. Jukaq parti rakishqayki kaqtana 
rurashqayki markapa waqtanpa akapalaman rutuykur shikanki. Mas jukaq 
parti pusuq kaqtana junaqpa jitar mashirinki. Sayno ruranki Jerusaléncho 
kawaykar quëdaq runakunata espädäta aptakurkur qatikachänäpaq 
kashqanta musyasinaykipaq. 

3Juk ishkay aqsaykitana cäpaykipa kuchunman watarkunki. 

4Say watashqayki aqsapita wakinta ninaman qaykunki. Saynöpami 

musyayanqa Israel runakunapa markankuna rupasish kayänanpaq 
kashqanta>>. 

5 TAYTA DIOSMI nin: <<Jerusalén markata noqami churarqä lapan 

markakunapa y nacionkunapa chawpincho kananpaq. 

6Sayno churaykaptïpis Jerusalén runakunaqa mas chukru shonqu 

kayashpanmi mandamientükunata y estatütükunata mankaqman churayash. 
Leynïkunatapis yäsishqäkunatapis manami wiyakuyansu>>. 

7Saymi TAYTA DIOS nin: <<Jerusalén runakuna, mandamientükunata y 

leynïkunata mana cäsukuyashpaykimi nawpaykicho taq nación runakunapa 
leyninkunalatapis cumpliyankisu. Paykunapita peormi mana wiyakuq 
kaykäyanki. 

8Saymi contrayki sharkur lapan nación runakuna rikakuyänanpaq 

castigayäshayki. 

9Melanaypaq ïdulukunata adorayashqaykipita imaypis mana 

llëvasishqämanmi jama jamaykur llëvasiyäshayki. 

10Sayno castigaptïmi fiyupa malaqäyashpayki wakinniki surikikunata 

mikuyanki. Surikikunapis wakinnikita mikuyäshunki. Kawaykar quëdaq 
kaqkunatanami maysaypapis aywayänanpaq qarqushaq. 

11<<Fiyupa melanaypaq mana alikunata templücho rurayashqaykipitami 

elaqäsiyäshayki. Manami perdonayäshaykisu ni kuyapäyäshaykisu. 
Noqa TAYTA DIOSMI sayno kananpaq jurä. 

12Jinan markachömi wakinniki fiyu qeshyawan wanuyanki y wakinnikinami 

malaqaywan wanuyanki. Wakinnikitami contrapartikikuna marka 
nawpankunacho wanusiyäshunki. Y wakinnikitanami maysaypapis 
aywakuyänaykipaq espädäta aptakurkur kikï qatikachäyäshayki. 

13Sayno castigaykuptïraqmi fiyupa rabyanaynï paskakanqa. Saynöpami 

tantiyakuyanki noqa TAYTA DIOS castiganäpaq nishqänöla fiyupa rabyanar 
castigashqäta. 

14<<Jerusalén marka, raqälana rikakushqaykiyaqmi ushakäsishayki. 

Saynöpami nawpayki nacionkuna y nänipa päsaqkunapis asipäyäshunki. 

15Seqaypa ajanar fiyupa castigaptïmi jamurpäyäshunki y manakaqman 

churayäshunki. Castigakuq kashqäta tantiyakurmi lapanpis mansakäyanqa. 
Noqa TAYTA DIOSMI sayno kananpaq nï. 

16<<Wanusikuq flëchakunatanöraqmi muchuyta qamkunaman 

kachamushaq. Mikuyänaykipaq imatapis mana kamaripaptïmi fiyupa 
malaqaywan wanuykar ushakäyanki. 

17Malaqayta kachamushqänölami mikukuq fiyu uywakunatapis 

wamraykikunata mikuyänanpaq kachamushaq. Pestita, wanusinakuyta y 
guërratami qamkunaman kachamushaq. Noqa TAYTA DIOSMI sayno nï>>. 

 

Ezequiel 6 
Ïdulukunata adorayashqanpita castigananpaq wilakushqan 

1 TAYTA DIOSMI nimarqan: 

2<<Runapa surin, Israel kaqlä jirkakunapa rikärir castiganäpaq kaqta wilakuy. 

3Wilakur niy: <Israelcho kaykaq jirkakuna, TAYTA DIOS nishqanta wiyayay. 

Jirkakunata, lömakunata, pampakunata, raqrakunatapis TAYTA DIOSMI nin: 
Noqami qamkunapa janaykicho fiyupa guërra kananpaq kamakäsishaq. 
Ïdulukunata runakuna adorakuyänan altarkunatapis ushakäsishaqmi. 

4Inciensu qoshnisikuyänan y uywakunata rupasikuyänan altarkunatapis 

juchusirmi ushakäsishaq. Ïdulukunapa nawpancho runakunata 
wanusiyänanpaqmi kamakäsishaq. 

5Ayankunatapis ïdulukunapa nawpanmanmi qotushaq. Altarkunapa 

nawpankunapami tulunkunatapis mashtashaq. 

6<< <Israel runakuna täyashqan lapan markakunapis ushakäyanqami. 

Ïdulukunata adorayänan altarkunapis asulashqami kanqa. Ïdulukunapis 
pasaypa shalamashqami qoturäyanqa. Inciensu qoshnisikuyänan 
altarkunapis ushakäyanqami. Runakuna imaykata rurayashqanpis chipyaqmi 
ushakanqa. 



1578 

 

 
© 2018  Wycliffe Bible Translators, Inc. 

  
 

 

7Saysika runa qamkunacho wanuyaptinmi maysaychöpis tantiyakuyanqa 

rasunpaypa TAYTA DIOS kashqäta. 

8<< <Sayno ushakäsirpis wakin runakuna kawaykar quëdayänanpaqmi 

kamakäsishaq. Paykunatami maysay nacionkunamanpis qarqushaq. 

9Prësu aywayashqan nacionkunacho täyashpannami noqata yarpäyämanqa. 

Saynöpis yarpäyanqa mana wiyakamaypa melanaypaq ïdulukunata adorar 
fiyupa rabyanäsiyämashqantami. Ïduluta rurayaptin melanashqäta 
tantiyakurmi pasaypa penqakur lakikuyanqa. 

10Saynöpami tantiyakuyanqa noqa TAYTA DIOS nishqänöla castigashqäta> 

>>. 

11 TAYTA DIOSMI yapay nimarqan: <<Makitapis jitarraq jaytakachashpayki 

qayarar niy: <¡Wawalaw! ¡Israel runakuna melanaypaq mana alikunata 
rurayashqanpita fiyupami nakayanqa! Jusankunapitami guërrachöpis, 
malaqaywanpis y qeshyawanpis wanuyanqa. 

12Karucho taqkunapis qeshyawanmi wanuyanqa. Cercacho taqkunapis 

guërrachömi wanuyanqa. Kawaykar quëdaqkunanami malaqaywan 
wanuyanqa. Sayno castigaptïraqmi rabyaynï paskakanqa. 

13<< <Maychöpis ïdulukunata adorar inciensuwan qoshnisikuyänan 

altarkunapa puntanchömi ayankuna mashtaräyanqa. Say altarkuna 
kashqanchöqa lömakunachöpis, jirkakunachöpis y raprasapa jachakuna 
chakinkunachöpis maysaychömi mashtaräyanqa. Sayno 
castigaptïraqmi TAYTA DIOS kashqäta tantiyakuyanqa. 

14<< <Paykunata castigashaq sur kaqlä sunyaq jirkapita hasta norti kaqlächo 

Ribla marka kaykashqanyaqmi. Maysay nacioncho täyaptinpis täyashqan 
partikunata chipyaqmi ushakäsishaq. Sayraqmi TAYTA DIOS kashqäta 
tantiyakuyanqa> >>. 

 

Ezequiel 7 
Ushakay junaq chämunanpaqna nishqan 

1 TAYTA DIOSMI nimarqan: 

2<<Runapa surin, NOQA nishqäta Israel runakunata ninki: << <¡Kay intëru 

nación ushakänanpaq kaq junaq chaykämunnami! 

3¡Ushakäyänaykipaq mananami aykäpis pishinnasu! Qamkunata 

castigarraqmi rabyanaynïta paskakäsishaq. Jusalikuyashqaykiman tupumi 
juzgayäshayki. Melanaypaq mana alikunata rurayashqaykipitami 
castigayäshayki. 

4Manami perdonayäshaykisu ni kuyapäyäshaykisu. Saypa trukanqa 

jusalikuyashqaykiman tupumi juzgayäshayki. Melanaypaq mana alikunata 

rurayashqaykipitami castigayäshayki. Sayraqmi TAYTA DIOS kashqäta 
tantiyakuyankipaq>. 

5<<Noqa TAYTA DIOSMI nï: Qatinakurraqmi desgraciakuna qamkunaman 

aywaykäyämun. 

6Ushakäyänaykipaq walkalanami pishiykan. Castiganäpaq listunami kaykä. 

7<<Judácho taq runakuna, ushakäyänayki junaq chaykämunnami. 

Janaykichönami say junaq kaykan. Jirkakunachöpis kushikuyänaykipa trukan 
lakikuyankipaqmi. 

8Qamkunata castiganäpaq manami aykäpis pishinnasu. Fiyupa 

castigaptïraqmi shonqü paskakanqa. Melanaypaq mana alikunata 
rurayashqaykipitami pasaypa ushakäsiyäshayki. 

9Manami perdonayäshaykisu ni kuyapäyäshaykisu. Saypa trukanqa 

jusalikuyashqaykiman tupumi juzgayäshayki. Melanaypaq mana alikunata 
rurayashqaykipitami castigayäshayki. Sayraqmi tantiyakuyankipaq 
noqa TAYTA DIOS castigaykashqäta. 

10<<¡Ushakäyänaykipaq kaq junaq janaykichönami! 

¡Say junaq chaykämunnami! Maysaychömi mana alikunata ruraykäyan y 
runa tukuykäyan. 

11Lutankunata rurarmi pïmaypis fiyu rikakuyash. Sayno kayashqanpita 

lapanmi ushakäyanqa. Ni riquëzankunapis manami quëdanqanasu. 

12<<Say junaq janaykikunachönami kaykan. Castiganäpaq kaq hörapis 

chämushnami. Rantikuq kaq ni rantiq kaqpis ama kushikusunnasu. Fiyupa 
rabyashqami runakunata castigashaq. 

13Rantikuq runa mana wanurpis rantikunanpaq kaqkunata manami 

tarinqanasu. Runakunata ushakäsinäpaq wilakasishqänölami lapanpis 
kanqa. Jusalikushqanpita llëvasiptï manami pipis qeshpinqasu. 

14<<Fiyupa rabyakurmi lapan runakunata castigashaq. 

Saymi cornëtata tukamuptinpis guërraman aywayänanpaq pipis kanqanasu. 

15Saypa trukanqa marka rurinchömi pestiwan y malaqaywan wanuyanqa. 

Marka waqtancho kaqkunatanami espädawan wanusiyanqa. 

16Wakinnami mansakash palumakunano jirkakunaman qeshpir 

aywakuyanqa. Jusalikuyashqanpita nakarmi lapanpis waqayanqa. 

17Lapanpis valorniynaqmi rikakuyanqa. Mansariylawanmi qonqurninkunapis 

suksukyanqa. 

18<<Qachqa mödanata jatikurkurmi aqsankunatapis qara putuypa 

rutukuyanqa. Mansariywanmi pasaypa suksukyäyanqa. Penqakuywanmi 
qaqlankunapis pukayash uysuräyanqa. 

19Rabyar ushakäsishqä junaq manami qellayninpis ni qorinpis salvanqasu. 

Qellaynin kaptinpis rantiyänanpaq mikuy manami kanqasu. Saymi 
qellayninkunatapis cällikunaman mashtariyanqa. Qorinkunatapis mana väliq 
qanratanömi jitariyanqa. Sayno kanqa qoripaq y qellaypaq rayku 
jusalikuyashqanpitami. 

20<<Kuyaylapaq qori adornunkuna kaptinmi pasaypa runa tukuyash. Say 

adornukunapitami melanaypaq ïdulukunata rurakuyash. Saymi say 
adornunkunapis melanaypaqna kanqa. 

21Kachariykuptïmi jäpa runakuna imaykantapis suwapäyanqa. Fiyu runakuna 

alquysakurmi lapan riquëzankunatapis apakuyanqa. 

22Kuyaylapaq templüman suwakuna yaykur impüruyäsiyaptinpis manami 

imatapis nishaqsu. 

23<<Kay nacionchöqa wanusinakuylami kaykan. Markacho taqkunapis 

maqanakularmi kakuyan. Sayno kayashqanpitami cadinaräyanqa. 

24Noqami kamakäsishaq juklä nación fiyu runakuna chaykamur markacho taq 

runakunapa wayinkunata qechuyänanpaq. Saynöpami munayyuq Israel 
runakunapis munayniynaq kayänanpaq kamakäsishaq. 
Respitayashqan altarkunapis manami sagrädunasu kayanqa. 

25Saymi runakuna fiyupa mansarïyanqa. Jawkala kawayta munarpis manami 

kamäpakuyanqasu. 

26<<Desgraciakunalami qatinaylaman chäyanqa. Desgraciakuna kananpaq 

kaqlatami pïmaypis parlayanqa. Profëtata tapukuyaptinpis wilayänanpaq 
revelacionta manami chaskinqanasu. Cürakunapis runakunata 
yäsiyänanpaq leynïkunata manami yarpäyanqanasu. Mayor runakunapis 
manami ima yäsiytapis kamäpakuyanqanasu. 

27Reypis lakikurmi lütuta jatikunqa. Mandaqkunapis lakikuymanmi 

churakäyanqa. Lapan runakunami mansariywan suksukyäyanqa. Imanöpis 
kawayashqanman tupumi castigashaq. Runa mayinta juzgayashqannölami 
kikinkunatapis juzgashaq. Sayraqmi TAYTA DIOS kashqäta 
tantiyakuyanqa>>. 

 

Ezequiel 8 
Melanaypaq kaqkunata Jerusaléncho ruraykäyaqta revelacioncho rikashqan 

1Babiloniaman prësu apayämashqanpita pisqa wata pisqa killa y chusku 

junaqna taykarmi Judá mayor runakunawan wayïcho jamaraykarqä. 
Saychömi TAYTA DIOSPA podernin elaqpita noqaman chämurqan. 

2Saymi nukirkushqächo rikarqä runa niraq ichiraykaqta. Paymi seqlanpita 

jawamanpa nina rataykaqno karqan. Seqlanpita janamanpanami chipipiykaq 
broncino karqan. 

3Say runa niraq aqsäta aptarkuptinmi Tayta Diospa Espïritun joqarkamar 

revelacioncho Jerusalénman apamarqan. Nirkurmi altar kashqan kaq 
patiuman yaykuna punku nawpanman chäsimarqan. Say punku norti 
kaqläpami kaykarqan. Saycho juk ïdulu kaykaqta rikarmi TAYTA 

DIOS pasaypa rabyanarqan. 

4Quebar mayu kuchuncho yuripämaptin rikashqänölami saychöpis Israel 

runakunata kuyaq TAYTA DIOSPA chipipiyninta rikarqä. 

5Saymi TAYTA DIOS nimarqan: <<Runapa surin, norti kaqläpa rikay>>. 

Nimaptin norti kaqläpa rikärirmi altarman yaykuna punku nawpancho TAYTA 

DIOS chikishqan ïduluta rikarqä. 

6Saymi tapumarqan: <<Runapa surin, ¿rikankiku Israel runakuna ïduluta 

adoraykäyashqanta? Sayno adorar melanaypaq 
kaptinmi sagrädu templüpita witikuykä. Saynöpis kanan rikashqaykipita peor 
melanaypaq rurayashqantaraqmi rikanki>>. 

7Saypitami altar kashqan kaq patiu yaykunaman apamarqan. Saychömi 

rikarqä perqacho uchkuta. 

8Saymi nimarqan: <<Runapa surin, say uchkuta mas jatunyäsiy>>. Uchkuta 

jatunyaykäsishqächömi punkuta tarirqä. 

9Saymi nimarqan: <<Yaykuy. Saychömi tarinki pasaypa melanaypaq 

kaqkunata ruraykäyaqta>>. 

10Saymi yaykur juk cuartucho rikarqä lapan casta lätaypa puriq uywakuna y 

wakin impüru uywakunapis intëru perqacho dibujash kaykaqta. Saynölami 
rikarqä Israel runakuna adorayashqan tukuy niraq ïdulukuna dibujash 
kaykaqtapis. 

11Saypitami qanchis chunka (70) Israel mayor runakuna say 

dibujaraykaqkunata adoraykäyaqta rikarqä. Say mayor runakunawanmi 
Safánpa surin Jaazaníaspis kaykarqan. Cada ünun sararaykäyashqan 
inciensu qoshnisikuyänanpita qoshnipis yana yanaraqmi sharkuykarqan. 

12Saychömi Tayta Dios nimarqan: <<Runapa surin, ¿rikankiku Israel mayor 

runakuna sakaycho ïdulukunata pakaylapa adoraykäyashqanta? Paykuna 
nikäyan: <TAYTA DIOS manami rikamansinasu. Pay kaypita aywakushnami> 
>>. 

13Saymi nimarqan: <<Kanan ruraykäyashqanpita peor melanaypaqkunata 

ruraykäyaqtami rikankipaq>>. 

14Nirkurmi altar kashqan kaq patiuman yaykuna juk punkuman apamarqan. 

Say punkupis norti kaqläpami karqan. Saychömi rikarqä Tamuz diosta 
waqapar warmikuna jamaraykäyaqta. 

15Saymi Tayta Dios nimarqan: <<¿Sayta rikankiku? Sayta 

rikaykashqaykipitapis mas peortaraqmi rikankipaq>>. 

16Saypitanami altar kashqan kaq patiupa pushamashpan Lugar Santuman 

yaykuna punku kaqman chäsimarqan. Saychömi rikarqä ishkay chunka 
pisqano (25) runakuna TAYTA DIOSPA templunta sikipaykur intita 
adoraykäyaqta. Sayqa karqan sacrificiuta rupasikuna altar kaqläpami. 

17Saymi Tayta Dios nimarqan: <<Runapa surin, say niraq melanaypaqkunata 

rurarpis Judá runakuna mana ajayäyashqanta ¿rikaykankiku? Intëru kay 
nacioncho mana alikunata rurarmi fiyupa rabyanaykäsiyäman. Intita 
adorayashqanpis ismaynöraqmi asyaykun. 

18Sayno rurayashqanpitami fiyupa rabyashpä mana kuyapaypa paykunata 

castigashaq. Mayjina qayaraypa ruwakayämaptinpis manami 
perdonashaqsu>>. 

 

Ezequiel 9 
Jerusalénta ushakäsinanpaq revelacioncho rikashqan 

1Saypitanami sinchipa qayakamuqta wiyarqä: <<¡Markata ushakäsiqkuna 

kaychönami kaykäyan! ¡Lapanta ushakäsiyänanpaqmi armankuna aptash 
chaykäyämun!>> 

2Saymi templupa jatun kaq patiunman yaykuna norti kaqlä punkupa rikarqä 

soqtantin runakuna pelyayänanpaq armankuna aptash shamuykäyaqta. 
Paykunawanmi juk runa lïnupita rurash mödanan jatish shamuykarqan. 
Paymi seqlancho sararaykarqan tintata y qelqakuna plümata. Templuman 
yaykuyashpanmi ichikuykuyarqan broncipita rurash altar nawpancho. 

3Saymi Israel runakunata kuyaq Tayta Diospa 

chipipiynin querubinkunapa janancho kaykashqanpita Lugar Santuman 
yaykuna punkuman witirqan. Nirkurmi qelqakunanta seqlancho sararaq lïnu 
mödanash runata TAYTA DIOS qayar 

4nirqan: <<Intëru Jerusalén markapa aywar munashqäno kawaq runakunata 

urkuncho señalamuy. Paykunaqa melanaypaq mana alikunata rurayaptin 
rabyanäyan y lakikuyanmi>>. 

5Saypitanami wiyarqä say soqta runakunata Tayta Dios kayno nishqanta: 

<<Qamkunapis paypa qepanta aywar intëru markata rikapakur tumayämuy. 
Nirkur mana kuyapaypa ni juktapis mana kachaypa lapanta wanusiyämuy. 

6Awkinkunata, maqtakunata, jipashkunata, wamrakunata y warmikunatapis 

lapanta wanusiyämuy. Señalash kaqkunata isanqa ama wanusiyankisu. 

Templu patiucho kaykaq runakunapita qalaykur wanusiyanki>>. Sayno 
niptinmi templu patiu punkucho kaykaq mayor runakunata wanusiyarqan. 

7Nirkurmi nirqan: <<¡Runakunata wanusir ayakunata templu patiuman 

qotuyanki! Saynöpami templu sagrädunasu kanqa>>. Sayno niptinmi say 
arman aptash runakuna markacho señaläni runakunata wanusiyänanpaq 
aywayarqan. 

8Sayno wanusiyaptinmi japaläna rikakuskirqä. Saymi fiyupa lakikur pasaman 

lätakuykur nirqä: <<¡Ay TAYTA DIOS! Fiyupa rabyakushpayki ¿lapan Israel 
runakunatasuraq ushakäsinki?>> 

9Niptïmi nimarqan: <<Israel runakunapa y Judá runakunapa jusankuna 

seqaypa poqushqami kaykan. Wanusinakuyman qokashlami kay nacioncho 
kaykäyan. Kay markachöpis jusalikuyman churakashlami kaykäyan. Say 
runakunami nikäyan kaypita aywakush kar jusalikuyashqanta manana 
rikashqäta. 

10Saymi paykunata manana kuyapäshaqnasu ni perdonashaqnasu. Saypa 

trukanqa lutanta rurayashqanman tupumi juzgashaq>>. 

11Saypitanami seqlancho qelqakunata sararaykaq lïnu mödanash runa 

kutiykamur nirqan: <<Nimashqaykita cumplishkänami>>. 

 

Ezequiel 10 
Templupita Tayta Dios aywakushqan 

1Saypitanami rikarqä querubinkunapa junaqnincho zafiro rumipita rurash 

trönu niraqta. 

2Lïnu mödanash kaykaq runatanami Tayta Dios nirqan: <<Querubinkuna 

chakincho kaykaq ruëdakuna rurinman yaykuykur juk aptay shanshata 
jorqaskamur marka jananman mashiriy>>. Niptinmi rikaraykaptï Tayta Dios 
nishqannöla say runa yaykurqan. 

3Templupa patiun sur kaqlä kuchunchömi querubinkuna say höra 

kaykäyarqan. Ruëdakuna kashqanman lïnu mödanash runa 
yaykuptinmi altar kashqan kaq patiuman pukutay juntaskirqan. 

4Saymi TAYTA DIOSPA chipipiynin querubinkuna jananpita joqarikarkur 

aywashpan Lugar Santuman yaykuna punkuchöna takyaskirqan. 
Templuman pukutay juntaskiptinmi altar kashqan kaq patiuman TAYTA 

DIOSPA chipipiynin juntarqan. 

5Querubinkunapa riprankuna sapsapyashqan templupa jatun kaq 

patiunyaqmi wiyakarqan. Lapanpaq munayyuq Tayta Dios 
parlashqannöraqmi say sapsapyashqan wiyakarqan. 

6Querubinkunapa chakincho kaykaq ruëdakunapita ninata jorqamunanpaq 

Tayta Dios nish kaptinmi lïnu mödanash runa ruëdakuna kaqman aywar 
ichikuykurqan. 

7Juk querubinnami ruëdakuna chawpincho kaykaq shanshata jorqaramur lïnu 

mödanash runata makyarqan. Chaskirkurmi yarqur aywakurqan. 

8Querubinkunapa riprankuna rurinchömi runapa makinno rikakämurqan. 

9Nirkurnami querubinkunapa jawancho chusku ruëdakuna kaykaqta rikarqä. 

Cada querubinpa jawanchömi juk ruëda kaykarqan. Imayka crisólito 
ruminömi say ruëdakuna kuyaylapaq chipipirqan. 

10Say tamäñulami chuskun ruëdakuna kayarqan. Cada ruëda chawpinchömi 

juk ruëda cruzaypa ichiraykarqan. 

11Mayqanläpapis aywarqa say ruëdakuna manami tikrayaqraqsu, saypa 

trukanqa punta kaq ruëda aywashlanpami mana tikraypa aywayaq. 

12Querubinkunapa waqtankunacho, makinkunacho, riprankunacho y intëru 

cuerpunchömi nawinkuna karqan. Saynölami ruëdankunachöpis nawinkuna 
karqan. 

13Wiyaykaptïmi say ruëdakuna <<jiruruq>> jutin kashqanta niyarqan. 

14Say querubinkunaqa chusku qaqlayuqmi kayarqan. Juk qaqlanmi 

querubinpano karqan, jukaq qaqlanmi runapano karqan, jukaq qaqlanmi 
leonpano karqan y jukaq qaqlannami ankapano karqan. 

15Say querubinkuna pajarmi aywakuyarqan. Quebar mayu kuchuncho runa 

niraqkunata rikashqäkunalami say querubinkuna kayarqan. 

16Querubinkuna aywayaptinqa ruëdankunapis aywayaqmi. Pajayänanpaq 

riprankunata kichayaptinpis ruëdakuna manami paykunapita kachakäyaqsu. 

17Pajaykäyashqancho ichiyaptinqa ruëdankunapis takyaskiyaqmi. Pajar 

qalaykuyaptinqa ruëdankunapis joqarikäyaqmi. Sayno karqan 
querubinkunapa jaynin ruëdakunacho kaptinmi. 

18Saypitanami TAYTA DIOSPA chipipiynin Lugar Santu punkucho 

kaykashqanpita joqakashpan querubinkuna jananman churakarqan. 

19Rikaraykaptïmi querubinkuna riprankunata kicharkur pampapita pajar inti 

jeqamunan kaqlä templu punkuman aywakuyarqan. Pajayaptin 
ruëdankunapis mana kachakaypami aywayarqan. Say punkucho 
ichiskiyaptinmi TAYTA DIOSPA chipipiyninpis querubinkunapa janancho 
kaykarqan. 

20Say querubinkunaqa Quebar mayu kuchuncho runa niraqkunata 

rikashqäkunalami kayarqan. Quebar mayu kuchuncho rikashqä höra Israel 

runakunata kuyaq Tayta Diospa chakinchömi kayarqan. Saymi tantiyakurqä 
querubinkuna kayashqanta. 

21Paykuna chusku qaqlayuq y chusku riprayuqmi kayarqan. Riprankuna 

rurinchöpis runapa makinnömi rikakämurqan. 

22Qaqlankunapis Quebar mayu kuchuncho rikashqänölami kaykarqan. Say 

querubinkuna mana tikraypami aywaykäyarqan. 

 

Ezequiel 11 
Mandaqkunatapis jusalikuyashqanpita castigananpaq nishqan 

1Saypitanami Espíritu apamarqan TAYTA DIOSPA templuncho kaykaq juk 

punkuman. Say punkuqa inti jeqamunan kaqläpa kaykaq punkumi karqan. 
Punku yaykunachömi rikarqä ishkay chunka pisqa (25) runakunata. 
Paykunawanmi Azurpa surin Jaazanías y Benaíapa surin Pelatíaspis 
kaykarqan. Jerusalén runakunapa mandaqninkunami paykuna kayarqan. 

2Saymi Tayta Dios nimarqan: <<Runapa surin, paykunaqa mana alita 

rurayänalanpaqmi yarpachakuykäyan. Saynöpis lutankunalatami pïmaytapis 
yäsiyan. 

3Paykunami niyan: <Höra chämunnami wayikunata sharkasinansipaq. 

Mankacho aysa següru kashqannömi kay markacho següru kaykansi>. 

4Runapa surin, sayno niyaptinpis nishqäkunata wilay>>. 

5Saypitanami TAYTA DIOSPA Espïritun tantiyasimarqan runakunata kayno 

wilanäpaq: <<TAYTA DIOSMI nin: Israel runakuna, imata 
yarpaykäyashqaykitapis y imata nikäyashqaykitapis noqa musyaykämi. 

6Saynölami musyaykä kay markacho wanusiyashqayki runakunapa 

ayankuna cällikunachöpis saysika mashtaräyashqanta. 

7<<Saymi noqa TAYTA DIOS nï: Niyashqaykinölami Jerusalén marka imayka 

mankano kaykan. Sayno kaptinpis mankapita aysata jipiqnömi Jerusalénpita 
jorquyäshayki. Wanusiyashqayki runakunapa ayankunalami mankacho aysa 
quëdaqno Jerusaléncho quëdayanqa. 

8Guërrata mansayaptikipis guërrawanmi ushakäsiyäshayki. Noqa TAYTA 

DIOSMI sayno nï. 

9<<Qamkunata kay markapita qarqushpämi jäpa runakunapa makinman 

churashayki. 

10Nacionnikipa mujunninkunacho juzgashpämi espädawan wanusiyäshayki. 

Sayraqmi TAYTA DIOS kashqäta tantiyakuyanki. 

11<<Manami mankacho aysa winaraqnösu qamkuna kayanki. Ni kay 

markapis manami mankanösu sapäyäshunaykipaq kanqa. Saypa trukanqa 
qamkunata juzgashpämi nacionnikipa mujunninkunachöpis wanusiyäshayki. 

12Sayraqmi TAYTA DIOS kashqäta tantiyakuyanki. Qamkuna manami 

munashqänösu kawayanki ni leynïkunatapis manami cumpliyankisu. Saypa 
trukanqa nawpaykicho kaq nacionkunapa costumbrinkunata yachakurmi 
lutanta rurayanki>>. 

13Tayta Dios nishqankunata sayno wilakuykaptïmi Benaíapa surin Pelatías 

wanuskirqan. Saymi pasaman lätakuykur qayaraypa ruwakur nirqä: 
<<¡Ay TAYTA DIOS! Juk ishkay pusuqlantapis Israel runakunata 
¿lapantasuraq ushakäsinki?>> 

Mushuq shonquyuq kayänanpaq nishqan 

14Saymi TAYTA DIOS nimarqan: 

15<<Runapa surin, Babiloniacho taykaq aylluykikunapaq, wawqikikunapaq y 

lapan Israel marka mayikikunapaqmi Jerusaléncho taq runakuna nikäyan: 
<¡Babiloniaman apakush kayashpanmi paykunaqa TAYTA 

DIOSPITA karuchöna kaykäyan! Saymi kay nacioncho chakrankunata 
noqansitana kachapaykamashkansi>. 

16<<Sayno niyaptinpis Babiloniacho taykaq Israel marka mayikikunata niy: 

<Munayyuq TAYTA DIOSMI nin: Juklä nacionkunaman qarqush karpis y mana 
reqiyashqayki markakunaman jitarish karpis say nacionkunacho 
qamkunawanmi kaykäshaq>. 

17<<Mastapis niy: <TAYTA DIOSMI nin: Tiempu cumplirkuptinqa maysay 

markakunapitami shuntayämushayki. Mashtakash kayashqaykipita Israel 
nacioncho yapay täyänaykipaqmi kutisiyämushayki. 

18Kutiykasimuptïqa lapan ïdulukunata jitariyashpayki melanaypaq lutan 

ruraykunatapis manami rurayankinasu. 

19Mushuq shonquta y mushuq espïritutami qamkunaman churashaq. Rumi 

shonquykita jorqurirmi ali shonqutana qoykushayki. 

20Saymi leynïkunata y lapan nishqäkunatapis cumplirna kawayankipaq. 

Qamkunami kuyashqä runakuna kayanki. Noqanami qamkunapa Diosniki 
kashaq. 

21Melanaypaq ïdulukunata adoraqkunatami isanqa rabyanäsiyämashqanpita 

kikï juzgashaq. Noqa TAYTA DIOSMI sayno nï> >>. 

Jerusalénpita Tayta Diospa chipipiynin aywakushqan 

22-23Saypitanami querubinkuna pajar ruëdantin Jerusalénpita aywakur inti 

jeqamunan kaqlächo kaykaq lömaman chäyarqan. Paykuna jananchömi 
Israel runakunata kuyaq Tayta Diospa chipipiynin kaykarqan. 

24Saypitanami Tayta Diospa Espïritun revelacioncho joqarkamar 

Babiloniacho taykaq Israel marka mayïkunaman kutisimarqan. Nirkurnami 
say revelación rikaykashqä elaqakäkurqan. 

25TAYTA DIOS lapan musyasimashqankunatami saycho taykaq Israel marka 

mayïkunata wilarqä. 

 

Ezequiel 12 
Profëta Ezequiel prësuno aywaq tukushqan 

1Saypitanami TAYTA DIOS nimarqan: 

2<<Runapa surin, mana wiyakuq runakuna täyashqanchömi taykanki. Say 

runakuna nawiyuq karpis manami rikayansu. Rinriyuq karpis manami 
wiyayansu. Mana wiyakuq kayashpanmi sayno kayan. 

3<<Saymi qepikita kamarikuskir lapan runa rikaykäyäshuptiki prësu 

aywaykaqno aywaq tukunki. Pïmaypis rikanancho tashqaykipita jukläpa 
aywakunki. Sayno rikayäshushpayki mana wiyakuq kayashqanta capazchir 
tantiyakuyanman. 

4<<Juklä nacionman prësu apayäshunaykipaq kamarikuqno lapan 

rikaykäyäshuptiki kamarikushqayki qepikita junaqpa jipinki. Tardipana 
lapanpa rikanancho prësu aywakuykaqno wayikipita yarqunki. 

5Wayikipita yarqunaykipaq lapanpa rikanancho tikata uchkuskir qepiki 

aparikurkur saypa yarqunki. 

6Pasa sakarkuptinna lapan rikaykäyäshuptiki qepikita aparikurkur aywakunki. 

Qepapa mana rikanaykipaq qaqlaykita sapakunki. Saynöpami Israel 
runakunata tantiyasinki nacionninpita prësu aywayänanpaq kashqanta>>. 

7Saymi Tayta Dios nimashqannöla lapanta rurarqä. Juklä nacionman prësu 

apayaptin aywakuykaqnömi kamarikurqä. Junaqpami apanäpaq kaqkunata 
jipirqä. Tardipanami wayipita yarqunäpaq tikata uchkurqä. Pasa 
sakarkuptinnami lapan runa rikaykäyämaptin qepï aparikurkur yarqurqä. 

8Waraynin tutanami TAYTA DIOS nimarqan: 

9<<Runapa surin, mana wiyakuq Israel runakuna tapuyäshunkimi imanir 

sayno ruraykashqaykitapis. 

10Tapuyäshuptiki ninki: <Tayta Diosmi nin: Kay rikayashqayki kaykan 

Jerusaléncho reyta y saycho taqkunata ima päsananpaq kashqantapis 
tantiyayänaykipaqmi>. 

11<<Saynöpis paykunata wilanki: <Jerusaléncho reyta y saycho taq 

runakunatapis juklä nacionmanmi contrankuna prësu apakuyanqa. Saymi 
wayïpita yarqushqäta rikayashqaykinöla paykunapis yarquyanqa. 

12Tayta Diosmi nin: Reypis qepin aparishqami murälla perqata 

uchkuyashqanpa sakaypa qeshpikunqa. Markanta mana rikananpaqmi 
qaqlanta sapakurkur aywakunqa. 

13Nikaqtami rednïwan sarirkur caldeo runakunapa nacionnin Babiloniaman 

prësu apasishaq. Isanqa saycho kaykarpis say nacionta manami 
rikanqasu. Say nacionlachönami wanukunqapis. 

14<< <Reypa lapan cuidaqninkunatapis y soldädunkunatapis wakpa kaypami 

mashtakäsishaq. Sayno mashtakash kaykaqtami qati qatiykur espädawan 
wanusishaq. 

15Wakinnami juklä nacionkunacho y jäpa markakunacho prësu kayanqa. 

Sayraqmi TAYTA DIOS kashqäta tantiyakuyanqa. 

16<< <Juk ishkay runakuna guërrapita qeshpiyänanpaqmi kamakäsishaq. 

Wakinkunaqa qeshyawanpis ni malaqaywanpis manami wanuyanqasu. 
Contrapartinkuna juk nacionkunaman prësu apayaptinmi say nacionkunacho 
wilakuyanqa jusalikuyashqanpita castigashqäta. Sayraqmi TAYTA 

DIOS kashqäta tantiyakuyanqa> >>. 

17Yapaymi TAYTA DIOS nimarqan: 

18<<Runapa surin, mikushqayki höra y yakuta upushqayki höra lakikuykaqno 

y mansariykaqno pasaypa suksukyay. 

19Babiloniacho taykaq Israel marka mayikikunata niy: <TAYTA DIOSMI nin: 

Jerusaléncho y Israelcho taq runakuna runa mayinta nakasiyashqanpita 
castigaptïmi nacionninpis sunyaq rikakunqa. Sayta musyarmi mikuytapis 
mansa mansa mikuyanqa y yakutapis lakishqami upuyanqa. 

20Markankunapis raqälana rikakuptinmi intëru nacionpis pasaypa 

sunyaraykanqa. Sayraqmi TAYTA DIOS kashqäta tantiyakuyanki> >>. 

21 TAYTA DIOSMI yapay nimarqan: 

22<<Runapa surin, ¿imanirtaq Israel runakuna nikäyan: <Killasarkunpis 

watasarkunpis saynölami. Profëta wilakushqanpis manami cumplinsu>? 

23Kanan say runakunata niy: <TAYTA DIOSMI nin: Noqami kamakäsishaq 

Israelcho say rimayta manana parlayänanpaq. Profëtakunawan 
wilakasishqänölami lapanpis cumplinanpaqna kaykan. 

24<< <Kananpitaqa lula profëtakuna manami Israel runakunata 

lulapaykäyanqanasu ni manakaqkunamanpis yärakaykäsiyanqanasu. 

25Wilakuqnïkuna imata wilakuyänanpaqpis kikïmi parlapäshaq. 

Wilakasishqänölami lapanpis kanqa. Manaraqpis wanuyaptikimi nishqänöla 
lapantapis cumplisishaq. Mana wiyakuq runakuna, tantiyakuyay>. TAYTA 

DIOSMI sayno nin>>. 

26 TAYTA DIOSMI yapay nimarqan: 

27<<Runapa surin, Israel runakunami parlaykäyan: <Imaykapis kananpaq 

kashqanta wilakushqan imayshi kanqapis> nir. 

28Kanan paykunata wilay: <TAYTA DIOSMI nin: Manaraqpis aykälatanami 

nishqäkuna rurakanqa. Nishqäkunaqa nishqänölami kanqa>. TAYTA 

DIOSMI sayno nin>>. 

 

Ezequiel 13 
Lula profëtakunata castigananpaq nishqan 

1 TAYTA DIOSMI nimarqan: 

2<<Runapa surin, Israel runakunacho kaykaq lula profëtakuna kikinkunapa 

yarpaylanpitami wilakuykäyan. Paykunata niy: <¡TAYTA DIOS nishqanta 
wiyayay! 

3TAYTA DIOSMI nin: ¡Wawalaw, yarpayniynaq upa profëtakuna! Qamkuna 

yarpaylaykikunapitami lutankunata wilakuykäyanki. 

4<< <Israel runakuna, raqälana markakunacho taq atuqkunanömi lula 

profëtaykikuna kaykäyan. 

5Marka murälla juchush kaykaqta rikarpis mana alsaqnömi paykunaqa 

yäsiyäshunkisu castïgupita qeshpiyänaykipaq. Ali profëta karqa castiganä 
junaq chämuptin salvakuyänaykipaqmi tantiyasiyäshunkiman karqan. 

6Paykuna wilakuyashqanqa manami rasunpaypasu kaykan. Paykunaqa 

manapis kachaykaptïmi wilakuyänanpaq kachashqäta nikäyan. Niyashqanno 
lapanpis kananpaq kashqantami yarpäyan. 

7<<Revelacionchömi rikashkä>> nirpis lulakuykäyanmi. Ima päsananpaq 

kashqanta nirpis manami rasuntasu parlaykäyan. Imatapis mana 
revelaykaptïmi noqa parlapashqäta nikäyan. 

8<< <Saymi lula profëtakunata noqa TAYTA DIOS nï: Qamkuna manami rasun 

kaqtasu wilakuyanki. Revelacioncho rikayashqaykitapis manami noqasu 
rikasishkä. Sayno lutanta wilakuyashqaykipitami qamkunapa contrayki 
kaykä. Noqa TAYTA DIOSMI sayno nï. 

9<< < <<Revelaciontami rikashkä>> niq lula profëtakunata llëvasishaqmi. 

Kuyashqä Israel runakuna shuntakäyashqanmanpis manami 
yaykuyanqanasu. Israel markapa acta librunkunamanpis manami jutinkunata 
qelqayanqanasu. Israel nacionmanpis manami kutiyämunqanasu. 
Sayraqmi TAYTA DIOS kashqäta tantiyakuyanqa. 

10<< <Sayno päsanqa Israel runakunata imapis mana päsananpaq 

kashqanta criyisiyashqanpitami. Say lula profëtakuna wilakuyashqanqa 
kaykan taqukaykaq tapiata yësuwan rebucashqannölami. 

11Juchunaykaq tapiata rebucayaptinpis juchushqannömi lula profëtakuna 

wilakuyashqanpis manakaqlapaq kaykan. Fiyupa mangäda y shukukuynintin 
runtu tamya shamur juchunaykaq tapiata juchusishqannömi 
Jerusalénmanpis castïgu char ushakäsinqa. 

12Castïgu chaptinmi say lula profëtakunata niyanqa: <<Castïgu mana 

chämunanpaq kashqanta wilakuykäyaptiki ¿imanirtaq Jerusalén 
ushakash?>> > >> 

13Saymi lula profëtakunata TAYTA DIOS nin: <<Rabyanashpämi shukukuyta 

wayräsimuqno, mangäda tamyata y runtu tamyata tamyasimuqno castïguta 
qamkunaman chäsimushaq. 

14Juchunaykaq tapia rebucash karpis cimientunkuna rikakashqanyaq 

ushakashqannömi qamkunapis castigaptï ushakäyankipaq. Sayraqmi TAYTA 

DIOS kashqäta tantiyakuyanki. 

15<<Jerusalénta y lula profëtakunata ushakäsiptïraqmi rabyaynï päsanqa. 

Nirkurmi wilayäshayki lula profëtakunapis ni Jerusalén markapis manana 
kashqanta. 

16Jerusaléncho mana ali kaykaptinpis ali kaway kananpaq kashqanta 

wilakuqkuna lapanmi ushakäyanqa>>. TAYTA DIOSMI sayno nin. 

Lulakuq profetïsakunapaq Tayta Dios olqushqan 

17<<Runapa surin, lulakuq profetïsakunaqa yarpaylanpitami noqapa jutïcho 

wilakuykäyan. Paykunata niy: 

18<TAYTA DIOSMI nin: ¡Wawalaw, runata engañar puriqkuna! Qamkunaqa 

kuyashqä runakuna ali suertiyuq kayänanpaq lulaparmi maki 
muñicankunaman watakuyänanpaq cintata awaykäyanki y umankunaman 
shukutakuyänanpaqpis jakuta awaykäyanki. ¿Imanirtaq kuyashqä 
runakunata sayno engañaykäyanki? 

19<< <Sayno manakaqkunata jutïcho rurarmi manakaqman 

churaykäyämanki. Juk aptay cebädalapaq y juk amuy tantalapaqmi kuyashqä 
runakunata lulapaykäyanki. Sayno lulapäyaptikimi jusaynaq runakuna 
wanuyan y jusayuq runakunana kawayan. 

20<< <Saymi TAYTA DIOS nin: <<Maki muñicaykiman awashqäta watakurqa 

suertiyuqmi kayanki>> nirmi kuyashqä runakunata engañaykäyanki. Saymi 
qamkunapa contrayki kaykä. Pishqukunata jaulacho wichqaräsiqnömi 
kuyashqä runakunata engañar munaynikikunaman churaykäyanki. 
Pishqukunata jaulapita kachariqnömi makikikunapita paykunata jorqushaq. 

21Nirkurmi tantiyasishaq shukutakuyashqan jakukunaman manana 

criyiyänanpaq. Yapayqa mananami saykunaman criyiyanqanasu. 
Sayraqmi TAYTA DIOS kashqäta tantiyakuyanki. 

22<< <Qamkunaqa lulakurmi ali runakunata lakikuyman churayanki. Lakish 

kayänanta mana munaykaptïmi lakikaykäsiyanki. Fiyu runakunatanami mana 
alikunata rurayänanpaq shakyäsiyanki. Saymi jusalikuyta mana kacharir 
castïgupita salvakuyanqasu. 

23Qamkunata castigaptï manami lulakuyankinasu ni suertitapis 

qatiyankinasu. Kuyashqä runakunata noqami makikikunapita jorqushaq. 
Sayraqmi TAYTA DIOS kashqäta tantiyakuyanki> >>. 

 

Ezequiel 14 
Ïdulu adoraqkunata castigananpaq nishqan 

1Juk ishkay Israel mayor runakunami wayïman chaykamur nawpäman 

jamakuyarqan. 

2Saymi TAYTA DIOS nimarqan: 

3<<Runapa surin, kay runakunaqa ïdulukuna adorayman uman 

churakashqami kaykäyan. Saymi imata tapukayämaptinpis wilashaqsu. 

4<<Paykunata ninki: <TAYTA DIOSMI nin: Mayqaykipis ïdulu adorayman 

umayki churakash kaykarqa profëtatapis ama tapukuyaysu. Tapukuyaptiki 
imaptikiqa ïduluman yärakuyashqaykiman tupumi castigayäshayki. 

5Sayno ruraptï ïdulukuna adorayta capazchir wanakuyankimanpis. 

Ïdulukunata adorayashpaykimi cäsukayämankinasu>. 

6<<Sayno kaykaptinqa Israel runakunata niy: <TAYTA DIOSMI nin: Ïdulukunata 

adorayta y melanaypaq lutan rurayashqaykita wanakuyashpayki 
nishqäkunata cäsukuyay. 

7Noqata mana cäsukayämashpan mayqan runapis ïdulukuna adorayman 

uman churakash kaykar profëtaman tapukuq aywaptinqa kikïmi castigashaq, 
Israel runa kaptinpis o Israelcho taq jäpa runa kaptinpis. 

8Say runawan kikï churakarmi lapan runakuna rikakuyänanpaq 

ushakäsishaq. Saynöpami kuyashqä runakunacho say niraq runakuna 
kayanqanasu. Sayta rikarmi TAYTA DIOS kashqäta tantiyakuyanki. 

9<< <Say runa tapukushqanta mayqan profëtapis wilakuptinqa say 

profëtatapis kuyashqä Israel runakunacho kaykaqtami elaqäsishaq. Imata 
wilakurpis noqa TAYTA DIOS pantakäsiptïmi lutanta wilakunqa. 

10Tapukuq runatapis y lula profëtatapis llëvasishaqmi. 

11Saynöpami Israel runakuna qonqayämanqanasu ni jusalikuyanqanasu. 

Paykunami kuyashqä runakuna kayanqa. Noqanami paykunapa Diosnin 
kashaq>. TAYTA DIOSMI sayno nin>>. 

Jerusalén runakunata castigananpaq nishqan 

12 TAYTA DIOSMI nimarqan: 

13<<Runapa surin, may nacionchöpis runakuna mana cäsukamar 

jusalikuyaptinqa muchuywanmi uywantinta ushakäsishaq. 

14Noé, Daniel y Job say nacioncho täyaptinpis runakuna manami castïgupita 

qeshpiyanqasu. Saypa trukanqa Noé, Daniel y Joblami ali kawayashqanpita 
qeshpiyanqa>>. TAYTA DIOSMI sayno nin. 

15<<Say nacioncho taq runakunata ushayänanpaq y pipis saypa mana 

purinanpaqmi mikukuq munti uywakunatapis kachamushaq. 

16Sayno castiganäpaq kaykaptï say kimsan runakuna say nacioncho tarpis 

manami warmi surinta ni olqu surintapis salvayta kamäpakuyanqasu. Saypa 
trukanqa kikinkunalami salvakuyanqa. Saynöpami say nación sunyaqpaq 
ushakanqa. Noqa TAYTA DIOSMI sayno kananpaq jurä. 

17<<Saynöpis intëru nacionta atacayänanpaq soldädukunata kachamuptï 

runakunata y uywakunata wanusir ushayaptin 

18say kimsan runakuna say nacioncho tarpis manami warmi surinta ni olqu 

surintapis salvayta kamäpakuyanqasu. Saypa trukanqa kikinkunalami 
salvakuyanqa. Noqa TAYTA DIOSMI sayno kananpaq jurä. 

19<<Fiyupa ajanashpä say nacionman pestita kachaptï runakunapis 

uywakunapis ushakäyaptinqa 

20Noé, Daniel y Job say nacioncho tarpis manami warmi surinta ni olqu 

surinta salvayta kamäpakuyanqasu. Saypa trukanqa ali kawayayninpa 
paykunalami pestipita salvakuyanqa. Noqa TAYTA DIOSMI sayno kananpaq 
jurä. 

21<<Noqa TAYTA DIOSMI nï: Jerusaléncho mansariypaq nakayänanpaqmi 

chusku castïgukunata kachamushaq. Say castïgukunami kanqa guërra, 
malaqay, mikukuq uywakuna y pesti qeshya. Say castïgukunawanmi 
runakunapis uywakunapis chipyaq ushakäyanqa. 

22<<Saymi juk ishkaylana runakuna pusüyanqa. Paykunatami wamrantinta 

warmita olqutapis Babiloniaman prësu apakayämunqa. Täyashqaykiman 
chäyämuptinmi ïdulukunata adoraykäyaqta y jusalikuykäyaqta rikayankipaq. 
Sayta rikarmi tantiyakuyanki imanir tukuy niraq castïguwan Jerusalénta 
pasaypa ushakäsishqäta. 

23Saynöpami tantiyakuyanki paykuna lutanta rurayashqanpita Jerusalénta 

ushakäsishqäta>>. TAYTA DIOSMI sayno nin. 

Ezequiel 15 
Jerusalénta mana ali üvapa tulunman tinkusishqan 

1 TAYTA DIOSMI nimarqan: 

2<<Runapa surin, ¿üvapa tulun imalapaqqa alisuraq? ¿Wakin qerukunapita 

mas alisuraq üvapa qerun kaykan? 

3¿Üvapa tulunpita tablata rurayanmansuraq? ¿Imata shawakunalanpaqpis 

estäcata rurayanmansuraq? 

4<<Üvapa tulunqa yantalapaqmi ali kaykan. Ishkan puntanpa rupariptinqa 

shonquntapis ruparinmi. Sayno rupaskirqa manami imapaqpis välinnasu. 

5Manaraq rupaykäsiptin imata rurayänanpaqpis mana väliykarqa peorraqchir 

rupashqanqa imapaqpis välinnasu. 

6<<Saymi TAYTA DIOS nin: <Munticho üva jachata ninawan rupasiqnömi 

Jerusaléncho taq runakunatapis ushakäsishaq. 

7Noqami paykunapa contran rikakushaq. Saymi ninapita qeshpiyaptinpis 

qeshpiykaqta ninawan ushakäsishaq. Sayno contran rikakuptïraqmi TAYTA 

DIOS kashqäta tantiyakuyanqa. 

8<< <Imaypis cäsukayämänanpaq promitimarpis mana 

cäsukayämashqanpitami nacionninta pasaypa sunyaqman 
tikrarasishaq>. TAYTA DIOSMI sayno nin>>. 

 

Ezequiel 16 
Prostitüta warmiman Jerusalénta tinkusishqan 

1 TAYTA DIOSMI nimarqan: 

2<<Runapa surin, Jerusalén runakuna lutankunata rurayashqanta anyapay. 

3Jerusalén markata niy: <TAYTA DIOSMI nin: Jerusalén, ¡qam 

kanki Canaáncho yuriq warmimi! ¡Papänikipis amorreo casta runami! 
¡Mamaykipis heteo casta warmimi! 

4Yurishqayki junaq manami pipis pupu watuykita rutupäshurqaykisu. Manami 

pipis armasishurqaykisu ni kachi yakuwanpis lushipäshurqaykisu. 
Inchanawanpis manami inchashurqaykisu. 

5Manami pipis kuyapäshurqaykisu. Kuyapäshunaykipa trukanqa 

melanäyäshushpaykimi yurishqayki junaq jitaskiyäshurqayki. 

6<< <Saymi nawpaykipa päsar yawarlana jaytaykachaykaqta rikarqä. 

Saynöta rikarmi kuyapar <<¡ama wanuysu!>> nirqä. 

7<< <Shuntakushpämi jachano jatunyänaykipaq shakshasirqä. 

Shakshashpaykinami kuyaylapaq jipashyarqayki. Chuchuykikuna 
pushtuptinmi shapraykipis yurirqanna. Isanqa mödanaynaq 
mamawachaylami kaykarqayki. 

8<< <Saypita nawpaykipa yapay päsarmi rikarqä poqush jipashna kar 

majasakänaykipaq alina kaykashqaykita. Saymi majäpä shuntakushpä 
qarapächu kaptiki punchüwan saparkurqä. Nirkurmi 
majasakänansipaq pactuta rurarqansi. Saypita pasami noqapana 
kashkanki>. TAYTA DIOSMI sayno nin. 

9<< <Saypitanami yawarlana kaykaqta maylaykur perfümita winaparqä. 

10Nirkurmi kuyaylapaq bordash mödanata y alinnin kaq zapatuta jatiparqä. 

Lïnupita kuyaylapaq awash wachkuwan wachkaparkurmi sëda tëlata 
umaykimanpis shukuparqä. 

11<< <Kamaraqla kanaykipaqmi kuyaylapaq adornukunata jatiparqä. 

Makikimanpis brasilëtakunatami jatiparqä. Nirkurmi kuyaylapaq kanaykipaq 
walqatapis walqaparqä. 

12Senqaykimanpis kuyaylapaq adornutami churaparqä. Rinrikikunamanpis 

kuyaylapaq zarcïllutami jatiparqä. Umaykimanpis kuyaylapaq corönatami 
jatiparqä. 

13Saymi qellaywan y qoriwan adornash karqayki. Bordash mödanaykipis 

lïnupita y sëdapitami karqan. Alinnin kaq tantata, abëjapa mishkinta y olïvupa 
aceitintami mikuq kanki. Kuyaylapaq kar y imaykayuqpis rikakurmi reina 
kaymanpis chashkanki. 

14Say jatipashqäkunawanmi kuyaylapaq muñicanöraq karqayki. Kuyaylapaq 

kashqaykitami maysay nacionkunachöpis parlayaq> >>. TAYTA DIOSMI sayno 
nin. 

15<< <Kuyaylapaq kashqaykiman atiënikurmi pïmaywanpis luta kakushkanki. 

Munaq kaq sarikunanmi kashkanki. 

16Ïdulukunata adorakuyänan capillakunatami mödanaykiwan adornashkanki. 

Saycho ïdulukunata adorarmi runanta jarukuq warmi japuy kashkanki. 
¡Imanirtaq sayno rikakushkanki! ¡Saynöqa imaypis ama rurankimansu 
karqan! 

17<< <Kamaripashqä qellaypita, qoripita y kuyaylapaq alhäjakunapita runa 

niraq ïdulukunata ruraykurmi adorashkanki. 

18Kuyaylapaq bordash mödanata jatipashqätami say rurashqayki ïdulukunata 

jatipashkanki. Nirkurmi aceitïta y inciensütapis say ïdulukunata qarashkanki. 

19Mikunaykipaq kamaripashqä alinnin kaq tantata, aceitita y abëjapa 

mishkintapis say rurashqayki ïduluman ali jömuynin chänanpaqmi 
rupasishkanki. TAYTA DIOSMI sayno nin. 

20<< <Saynölami noqapaq kaq wamraykikunata warmita olqutapis 

adorashqayki ïdulukunapaq rupasishkanki. Ïdulukunata adorashqaykiwan 
mana contentakushpayki 

21¿imanirtaq wamraykikunatapis pishtar ïdulukunapaq rupasishkanki? 

22Poqukarnaqa ïdulu adorayman umayki churakaptin manami yarpankinasu 

wamra kaptiki ali rikashqäta ni yurishqayki wisan qarapächu yawarlana 
qoshpashqaykitapis. 

23<< <TAYTA DIOSMI nin: ¡Wawalaw! ¡Sayno kashqaykipita kanan imaraq 

päsashunki! 

24Pläzakunachöpis ïdulukunata adoranaykipaqmi tolduta sharkasishkanki. 

25Pïmaywanpis kakunaykipaqmi cälli esquïnakunachöpis sayno rurashkanki. 

Saychömi pïmaytapis anchapashkanki. 

26<< <Jichurpanöraq penqaynin kaptinmi vecïnuyki Egipto runakunawanpis 

kakushkanki. Paykunawanpis kakushpaykimi fiyupa rabyanäsimashkanki. 

27Sayno kashqaykipita qamta llëvasir nacionnikita takshayäsiyänanpaqmi 

chikishuqniki filisteo runakunapa makinman kachapaykushkä. Pasaypa 
mana alita rurashqaykita rikar paykunapis penqakuyarqanmi. 

28<< <Shanaripakur mana jimashpaykimi Asiria runakunawanpis 

kakushkanki. Paykunawan mayjina kakurpis manami jimashkankisu. 

29Saynölami Babilonia negocianti runakunawanpis kakushkanki. 

Paykunawan kakurpis jinalami shanaripakush kaykashkanki. 

30Sayno karmi qaqlaykicho yawarniynaq 

tikrashkanki. Prostitütano kakushqayki ¿manaku penqakuypaq 
kaykan?> TAYTA DIOSMI sayno nin. 

31<< <Cälli esquïnakunacho y pläzakunacho runakunawan kakushpayki 

prostitütano cobranaykipa trukanqa mana cobraylapami piwanpis 
kakushkanki. 

32Runan qanrataq warminölami kaykanki. 

33Prostitütaqa cobranmi. Qamqa cobranaykipa trukan pägankimi. Sayno 

päganki maysaypitapis shamuq runakunawan kakunayki kashqami. 

34Pägayäshunaykipa trukanqa qammi päganki. Sayno rurashpayki 

prostitütapita mas peormi kaykanki. 

35<< <Pïmaywanpis kakuq Jerusalén, TAYTA DIOS nishqanta wiyay. 

36TAYTA DIOSMI nin: Mana penqakuypami qarapachakur waynaykikunawan 

kakushkanki. Saynöpis ïduluykikunata adoranaykipaqmi 
wawaykikunatapis altarcho wanusishkanki. 

37Saymi kuyashqayki kaqkunatapis y chikishqayki kaqkunatapis lapan 

waynaykikunata nawpaykiman shuntamushaq. Paykunapa nawpancho 
qamta qarapachaptïmi lapanpis penqaynikita rikayaptin pasaypa 
penqakunkipaq. 

38<< <Jukwan jukwan qanratämashqaykipita y wanusikuq kashqaykipitami 

fiyupa rabyakushpä llëvasishayki. 

39Saymi waynaykikunapa makinman kachaykuptï sharkasishqayki 

tolduykikunata y qeshtashqayki cämaykikunata ushayanqa. Mödanaykita 
qechuyäshushpayki adornuykikunatapis apakurmi jinaylatana 
kachariyäshunki. 

40<< <Tishyayparaq runakuna shamurmi samqayäshunki y espädankunawan 

tuksiyäshunki. 

41Wayikikunatapis rupasirmi ushayanqa. Lapan warmikunapa rikananchömi 

sayno ushakäsiyanqa. Prostitüta kaynikita sayno ushakäsiptïmi 
waynaykikunata pägaykankinasu. 

42Sayraqmi ajanaynï qajarpunqa. Lutankunata manana ruraptikiqa 

mananami ajanäshaqnasu. 

43<< <Wamra kaptiki ali rikashqäta qonqaykurmi lutankunata rurar fiyupa 

ajanäsimashkanki. Say jananmanmi fiyupa shanaripakur luta purikushkanki. 
Sayno penqaypaq kawashqaykipitami llëvasishayki>. TAYTA DIOSMI sayno 
nin. 

44<< <Castigaptï lapan runakunami asipäyäshushpayki niyanqa: 

<<¡Mamalanraqmi wawanpis!>> 

45<< <Qampa mamayki kash heteo ayllu warmila y taytaykinami amorreo 

ayllu runala. Mamaykipis nanaykikunapis runanta y wawankunata 
chikiyashqami. 

46Samaria markami mayor nanayki kaykan. Payqa norti kaqlächömi 

wawankunawan tarqan. Shulka nanaykinami Sodoma marka kaykan. Payqa 
sur kaqlächömi wawankunawan tarqan. 

47Paykunata rikakurmi jusalikur qalaykushkanki. Sayno jusalikurmi 

paykunapita peor lutan ruraykunaman churakashkanki. 

48<< <Noqa TAYTA DIOSMI jurar nï: Qam rurashqaykino y 

wawaykikuna rurayashqannöqa manami nanayki Sodomapis ni 
wawankunapis rurayashsu. 

49Wawankunawan nanayki Sodomapis mikuyninkuna pusuy pusuy kaptin 

jawkala kawashpanmi orgullösa rikakuyash. Saymi muchuqkunata y 
pishipakuqkunata imaypis yanapäyashsu. 

50Pasaypa ali tukuyashpanmi melanaypaq jusalikuyash. Sayno kayashqanta 

rikarmi elaqäsishkä. 

51<< <Nanayki Samariapitapis peormi jusalikushkanki. Qam 

jusalikushqaykipitaqa nanayki jusalikushqan manami aläpasu kaykan. 

52Mas melanaypaq kaqkunata rurash karmi nanaykikunapita mas jusayuq 

kaykanki. ¡Sayjinanpa jusasapa kaykarqa pasaypa penqakuy! 

53<< <Sodomata y Samariata wawantintami yapay yanapäshaq. Saynölami 

qamtapis yapay yanapäshaykipaq. 

54Yanapaptïpis mana alita rurashqaykipita seqaypami penqakunkipaq. Saymi 

nanaykikunapis kushikuyanqa qamno mana jusalikuyashqanpita. 

55Yanapashqä wisanmi nanayki Sodomapis wawankunawan y nanayki 

Samariapis wawankunawan unay kawayashqanno yapay jawkana 
kawayanqa. Saynölami qampis wawaykikunawan jawkana kawayankipaq. 

56<< <Orgullösa kashqayki wisanmi nanayki Sodomata pasaypa 

manakaqman churarqayki. 

57Say wisanqa mana alikunata rurashqayki manaraqmi mayakarqanraqsu. 

Kananmi isanqa Edom nación, Filistea nación y lapan vecïnuyki 
nacionkunapis musyaykur ashliyäshushpayki manakaqman churayäshunki. 

58Shanaripakur pasaypa melanaypaq kaqkunata rurashqaykipita 

castigaptïmi fiyupa nakankipaq. TAYTA DIOSMI sayno nin. 

59<< <TAYTA DIOSMI nin: Qamqa manakaqman churamarmi pactu 

rurashqansita cumplishkankisu. Saymi kananqa makïta apanki. 

60Sayno llëvasirpis jipash kashqayki wisan pactu rurashqansita manami 

qonqäshaqsu. Saymi imayyaqpis alina kawanansipaq yapay pactuta 
rurashun. 

61Saynöpis mayor nanaykita y shulka nanaykitami wawaykikunano 

kayänanpaq makikiman churamushaq. Paykuna wawaykikunano 
kayänanpaq mana parlakush kaptinsipis saynömi rurashaq. Sayno ruraptïmi 
imano jusalikushqaykitapis yarparkur pasaypa penqakunkipaq. 

62<< <Qamwan yapaymi pactuta rurashun. Sayraqmi TAYTA DIOS kashqäta 

tantiyakunki. 

63Lapan jusalikushqaykita perdonaptïmi imayka mana alikunata 

rurashqaykita yarparkur fiyupa penqakushpayki upälakunkipaq>. TAYTA 

DIOSMI sayno 

Ezequiel 17 
Üvaman y ankaman tinkusishqan 

1 TAYTA DIOSMI nimarqan: 

2<<Runapa surin, Israel runakunata tinkusiypa wilapar 

3niy: <TAYTA DIOSMI nin: Jatusaq älash y tukuy niraq coloryuq plümash 

sikankaray ankashi Líbanuman chänaq. Cedru jachapa ñökanta 

4pakirishpanshi rantikuq runakunapa nacionninman apakunaq. Nirkurshi 

rantikuqkunapa markanman plantaykunaq. 

5<< <Saynölashi say ankaqa Judácho shumaq kamarish chakraman juk 

muruta muruykunaq. Aska yaku chänanmanshi imayka sauci jachano 
winananpaq murunaq. 

6Say murushqan jeqamurshi üva plantaman tikranaq. Altuyaq mana winarpis 

rämasapashi rikakunaq. Rämankuna winarshi anka kaykashqan kaqpa 
makyararqan. Ruriyaq jaqwäkurshi shumaq ñökanta sutar fiyupa 
rämasapayänaq. 

7<< <Saypitanashi jukpis sikankaray anka chänaq. Say ankapis jatunkaray 

älayuq y plümasapashi kanaq. Sayshi say üva plantapa jaqwankuna anka 
kaykashqan kaqläpana sutakäyänaq. Rämankunapis anka kaqläpanashi 
makyaräyänaq. Sayno tikrayänaq say anka kaykashqan kaqlächo yaku 
kaykaqta munayashpanshi. 

8Sayno kaptinpis say üva plantaqa ali alpacho y aska yaku aywaq 

kuchunchöshi plantaränaq. Saycho kanaq loqluypa loqlurraq winar 
rämasapayänanpaq y ali wayunanpaqshi>. 

9<<Saynöpis niy: <TAYTA DIOSMI nin: ¿Alisuraq say üva planta wayunqa? 

Punta kaq anka say üva plantapa jaqwanta rachiriptinmi wayuyninpis 
marpunqa. Raprankunapis qarwashtaykarmi sakinqa. Sayno rurananpaq 
manami aska runataraqsu ni aläpa kalpataraqsu nistanqa. 

10Plantarashqanpita jukläman plantaptinpis ¿takyanqasuraq? ¿Manasuraq 

sakikäkunqa? Inti jeqamunan kaqläpita wayra shamurmi shumaq 
chinkiykaqta chipyaq sakirasinqa> >>. 

Üvaman y ankaman tinkusishqanpita tantiyasishqan 

11 TAYTA DIOSMI nimarqan: 

12<<Mana wiyakamaq Israel runakunata tapunki tinkusiypa wilapashqaykita 

tantiyayashqanta o mana tantiyayashqantapis. Nirkur ninki: <Babilonia 
nacionpa mandaqnin reymi Jerusalénman aywar Judá nacionpa mandaqnin 
reyta y yanapaqninkunata Babiloniaman prësu apamurqan. 

13Nirkurmi Judá nacionpa mandaqnin reypa ayllunpita juk runata akrarqan 

mandaq autoridä kananpaq. Pay nishqannöla Israel nacioncho 
mandananpaqmi pactuta rurar jurasirqan. Kutiykurnami Israelcho ali 
respitädu y ali yachaq runakunata Babiloniaman apamurqan. 

14Saynöpami Babilonia nacionpa mandaqnin reyqa Judá nación runakunata 

munaynincho sarararqan. Judácho mandaq autoridä pactuta rurar 
jurashqanta cumpliptinmi Judá runakuna ali kawayarqan. 

15<< <Sayno kaptinpis Judácho mandaq runaqa Babilonia reypa contranmi 

sharkurqan. Saymi Egiptuman kachata kachakurqan cawallukunata y aska 
soldädukunata flëtakayämunanpaq. Babilonia nacionpa mandaqnin reyta 
sirvinanpaq jurarkur contran sharkushqanpita ¿manasuraq castigash kanqa? 

16Say mandaq runaqa Babiloniachömi wanunqa. Judácho mandananpaq 

Babilonia nacionpa mandaqnin rey churaptin juraykarpis mana 
cumplishqanpitami wanunqa. Noqa TAYTA DIOSMI sayno wanunanpaq jurä. 

17<< <Babilonia soldädukuna Jerusalén murälla waqtankunapa alpata qotur 

yaykuyaptinpis y törrikunata rurar runakunata wanusiyaptinpis 
washäyänanpaq manami soldädunkunata Faraón kachanqasu. 

18Babilonia nacionpa mandaqnin reyta sirvinanpaq jurar makinta qoykarpis 

mana cumplishqanpitami Judá nacionpa mandaqnin wanunqa>. 

19<<Saymi TAYTA DIOS nin: <Judá nacionpa mandaqnin runa pactu 

rurashqanta imaypis cumplinanpaqmi jutïcho jurar promitirqan. Jutïcho 
promitiykarpis mana cumpliptinqa payta castigashaqmi. 

20Atarräyawan sariqnömi Babiloniaman prësu apayämunanpaq payta 

sarisishaq. Promitimashqanta mana cumplishqanpitami saycho castigashaq. 

21Geniu soldädunkunapis guërrachömi wanuyanqa. Kawaykar 

quëdaqkunapis maysaypami qeshpir aywakuyanqa. Sayraqmi tantiyakuyanki 
nishqäkunata cumpliq TAYTA DIOS kashqäta>. 

22<<TAYTA DIOSMI nin: <Noqapis cedru jachapa ñökanta pakirirmi altunnin 

jirka puntaman plantashaq. 

23Israelcho lapan jirkakunapitapis altunnin kaq jirkamanmi plantashaq. 

Saychömi shumaq rämasapayashpan jatun cedru jachayar ali wayunqa. 
Tukuyläya pishqukunami qeshunta rurar say jachapa rämankunachöpis 
täyanqa. 

24Maysaychöpis lapan jachakunami musyayanqa noqa TAYTA DIOS jatun kaq 

jachata muturir taksha kaq jachata jatunyäsishqäta. Saynöpis musyayanqa 
loqluykaq jachata sakirasir sakish kaq jachata chinkisimushqäta. Noqa TAYTA 

DIOSMI sayno nï. Nishqänölami lapantapis cumplishaq> >>. 

Ezequiel 18 
Jusalikuqta juzgananpaq nishqan 

1 TAYTA DIOSMI nimarqan: 

2<<¿Imanirtaq Israelcho imaypis kay parlata niyan: <Taytankuna pochquq 

üvata mikuyaptin surinkunapa kirunkunami jimpan>? 

3<<Noqa TAYTA DIOSMI jurar nï: Israelcho mananami imaypis say parlata 

parlayanqanasu. 

4Lapan runakunapis y surinkunapis noqalapami kaykäyan. Jusalikuq kaqqa 

wanunqami. 

5<<Ali runaqa ali kaqlatami ruran. 

6Lömakunacho ïdulukunata adoraqkuna mikuyta rurayashqanmanpis 

manami witipansu. Israel runakuna yärakuyashqan ïdulukunamanpis 
manami yärakunsu. Runa mayinpa warminwanpis manami kakunsu. Manami 
killa qeshyanwan kaykaptinqa warmintapis yatapansu. 

7Manami pitapis nakasinsu. Jaqankuna prendata kachapaptinpis 

kutiykasinmi. Manami pitapis suwapansu. Muchuqkunatapis milqaparkunmi. 
Mödanaynaqkunatapis jatiparkunmi. 

8Qellaytapis manami wachayninpaqraqsu manan. Manami pitapis chikinsu. 

Juzgarpis manami pitapis jananpansu. 

9Leynïkunata y mandamientükunata cäsukurmi alita rurar kawan. Sayno 

rasunpa alita ruraq runaqa kushishqami kawanqa>>. TAYTA DIOSMI sayno 
nin. 

10<<Aybësisqa ali runapa surinpis suwakuqmi o wanusikuqmi rikakun. 

11Papänin kawashqanno kawananpa trukan lömakunacho ïdulukunata 

adorar rurayashqan mikuyta mikun, runa mayinpa warminwan kakun, 

12waksakunata y muchuqkunata nakasin, runakunata suwapan, jaqankuna 

prenda churayashqanta sarikurkun, ïdulukunaman yärakun, melanaypaq 
kaqkunata ruran 

13y qellayta prestarpis wachaynintami manan. ¿Say runa kawanmansuraq? 

¡Manami kawanmansu! Melanaypaq kaqkunata rurashqanpitami wanunqa. 
Sayno wanunanpaq kikinmi jusayuq kanqa. 

14<<Aybësisqa fiyu runapa surin kaykarpis taytan rurashqankunata mana 

qatirarqa ali runami rikakun. 

15Saymi lömakunacho ïdulukunata adorar mikuykunata 

rurasiyashqanmanpis witipansu. Israel runakuna yärakuyashqan 
ïdulukunamanpis yärakunsu. Runa mayinpa warminwanpis kakunsu. 

16Pitapis manami nakasinsu. Jaqankuna prendata kachapashqantapis 

manami sarikurkunsu. Pitapis manami suwapansu. Muchuqkunatapis 
milqaparkunmi. Mödanaynaqkunatapis jatiparkunmi. 

17Pobrikunatapis yanapanmi. Qellayninpa wachaynintapis manami cobransu. 

Leynïkunata y mandamientükunata cäsukurmi alita rurar kawan. Sayno 
runaqa papäninpa jusanpita manami wanunqasu, sinöqa kawanqami. 

18<<Papäninmi isanqa pïmaytapis nakasishqanpita, suwakushqanpita y 

imayka mana alikunata rurashqanpita wanunqa. Kikinpa jusanpitami sayno 
wanunqa. 

19<<Qamkuna tapukur nikäyanki: <¿Imanirtaq papänin jusalikushqanpita 

surin wanunsu?> <<Noqami nï: Say surin ali kaqta ruraykarqa manami 
wanunqasu. Leynïkunata cäsukur kawashqanpitami pay kawanqa. 

20Pipis jusalikuq kaqmi wanunqaqa. Papäninpa jusanpita manami surin 

wanunqasu. Surinpa jusanpita manami papänin wanunqasu. Alita ruraq 
kaqqa alitami chaskinqa. Mana alita ruraq kaqqa jusalikushqanpitami 
castigash kanqa. 

Lapan runa kawananta Tayta Dios munashqan 

Ezequiel 33.10-20 

21<<Jusalikuykunata kacharishpan leynïkunata cäsukuq kaqqa manami 

wanunqasu. 

22Lapan jusalikushqankunata manami yarpäshaqnasu. Ali kaqta 

rurashqanpitami kawanqa. 

23Lapan runakunapis jusalikuykunata kacharir alilatana rurayänantami noqa 

munä. Jusalankunacho wanuyänanta manami munäsu>>. TAYTA 

DIOSMI sayno nin. 

24<<Isanqa alita ruraykashqancho jusalikuyman churakashpan melanaypaq 

kaqkunata rurarqa ama yarpäsunsu kawananpaq kashqanta. Alita 
rurashqankunata lapantami qonqaykushaq. Jusalikushqanpitami say runa 
wanunqa. 

25<<Qamkuna nikäyanki: <Jusalikuqkunataqa jusalikuyta kachariyaptinpis 

Tayta Dios ama perdonanmansu. Perdonarqa lutantami ruraykan. Ali runata 
isanqa jusankunapita perdonanman. Mana perdonarqa lutantami ruraykan>. 
<<Israel runakuna, shumaq wiyayämay. ¿Mana alita ruraykashqätaku 
yarpaykäyanki? ¿Manasuraq kikikikuna mana alitaqa ruraykäyanki? 

26Jusalikuyta kacharishna kaykar yapay jusalikuyman churakarqa kikinpa 

jusanpitami wanunqa. 

27Lutan ruraykunata kacharir ali kaqkunata rurarmi isanqa salvakunqa. 

28Shumaq tantiyakushpan jusalikuyta kacharirqa manami wanunqasu. 

29<<Qamkuna nikäyanki: <Tayta Diosqa lutantami ruraykan>. Israel 

runakuna, ¿imatataq lutanta ruraykä? ¡Kikikikunami isanqa mana alikunata 
ruraykäyanki! 

30Israel runakuna, rurayashqaykiman tupumi juktapis mana kachaypa 

juzgayäshayki>>. TAYTA DIOSMI sayno nin. << <Mana ushakäyänaykipaq 
imayka jusalikuykunata wanakur jukla kachariyay. 

31Jusalikuykunata kacharir mushuq shonquta y mushuq espïrituta 

imaykanöpapis ashiyay. Israel runakuna, ¿imanirtaq wanuyta ashiyanki? 

32Jusaykikunacho wanuyänaykita manami munäsu. Jusalikuykunata 

wanakurqa kawayankimi> >>. TAYTA DIOSMI sayno nin. 

 

Ezequiel 19 
Israel nacionpa mandaqnin reykunapaq lakikushqan 

1<<Israel runakunapa mandaqnin reykunapaq wanupakuy cantata cantar 

2ninki: << <Mamaykiqa leönami karqan. Payqa leonkunapa chawpinchömi 

tarqan. Saychömi wawankunatapis chuchurqan. 

3Juk wawantami shumaq qeshpisirqan maltayashqanyaq. Cäzayta 

yachakurkurnami say leonqa runa mikuytana mäñarqan. 

4Sayta mayaykurmi juklä nación runakuna pözuta uchkuykur sayman 

jeqashta sariyarqan. Nirkurmi cadinarkur Egipto nacionpa apakuyarqan. 

5<< <Apayashqan malta wawan kutimunantami maman leöna shuyararqan. 

Manana kutimuptinnami jukaq wawantana fiyupa yaqata shakshasirqan. 

6Saypis maltayarnami wakin leonkunawan purirqan. Cäzakuyta 

yachakurnami paypis runata mikur mäñaskirqan. 

7Palaciukunatapis juchusirmi markakunatapis ushakäsirqan. Mansariypaq 

qayarashpanmi pïmaytapis mansakäsirqan. 

8Sayno kaptinmi nawpan nacionkunapita y provinciakunapita runakuna 

shuntakaykur pözuta uchkuyarqan. Sayman jeqashtanami redninkunawan 
sariyarqan. 

9Cadinarkurmi jaulaman wichqayarqan. Nirkurmi Babilonia nacionpa apaykur 

reyta entregayarqan. Carcilcho wichqaraptinmi Israel jirkakunacho 
qaparashqan wiyakarqannasu. 

10<< <Israel runakuna, mamayki karqan yaku chänan chakracho üva 

plantaraykaqmi. Shumaq parqush karmi aska rämankuna kaptin ali 
wayurqan. 

11Reypa väranpaqnöraqmi rämankunapis fuerti karqan. Wakin 

üvakunapitapis mas rämasapa winaptinmi pïmaypis rikayarqan. 

12Sayno kaykaqtami pasaypa rabyash lukiriykuyarqan. Inti jeqamunan 

kaqläpita shamuq akaq wayrawanmi lapan wayuyninpis shushurqan. 
Shankakar rämankuna sakiskiptinmi kayaskiyarqan. 

13Kananqa yaku mana kashqan sunyaq saki chakrachönami plantaraykan. 

14Rämankunapita nina sarirmi lapan wayuyninta rupar usharqan. Reypa 

väranpaqno rämankuna kashqanpis mananami kannasu>. <<Kayqa 
wanupakuy cantami kaykan. Saymi wanupakushno kay cantata 
cantayanqa>>. 

 

Ezequiel 20 
Kuyapaptinpis Israel runakuna Tayta Diosta mana wiyakuyashqan 

1Babiloniaman prësu apayämashqanpita soqta wata chusku killa esqun 

junaqna taykäyaptïmi juk ishkay Israel mayor runakuna TAYTA 

DIOSTA tapukuq shayämushpan nawpäman jamakayämurqan. 

2Saymi TAYTA DIOS nimarqan: 

3<<Runapa surin, Israel mayor runakunata niy: <TAYTA DIOSMI nin: 

¿Tapukamaqku shayämushkanki? Tapukayämaptikipis manami 
wilayäshaykisu>. TAYTA DIOSMI sayno nin. 

4<<Runapa surin, ¡say runakunata qayapay! ¡Qayapashpayki unay 

ayllunkuna melanaypaq lutankunata rurayashqanta yarpäsiy! 

5Paykunata niy: <TAYTA DIOSMI nin: Israel runakunata akrashpämi Egiptucho 

yanaparqä. Saynöpis makïta joqarkur jurashpämi nirqä: <<Noqami TAYTA 

DIOSNIKI kaykä>>. 

6<< <Say junaqmi paykunata nirqä Egiptupita jorqamur akrashqä nacionman 

pushanäpaq. Saychöqa lichipis abëjapa mishkinpis yakunöraqmi aska 
kaykan. Say nacionqa wakin nacionkunapitapis mas täkuy munaymi kaykan. 

7Saymi paykunata nirqä: <<Sararäyashqayki ïdulukunata jitariyay. Egipto 

runakuna adorayashqan ïdulukunatapis amana 
adorayaynasu. Noqami TAYTA DIOSNIKI kaykä>>. 

8<< <Sayno nikaptïpis paykuna conträ rikakurmi nishqäkunata 

wiyakuyarqansu. Manami ïdulunkunatapis jitariyarqansu ni Egipto runakuna 
adorayashqan ïdulukunatapis adorayta kachariyarqansu. Saymi fiyupa 
rabyanashpä Egiptulachöna llëvasiyta munarqä. 

9Sayno ajanarpis juklä nación runakuna mana jamurpäyämänanpaqmi mana 

llëvasiylapa Egiptupita jorqamurqä. 

10<< <Jorqaramurnami sunyaq saki jirkapa pushamurqä. 

11Saychömi wilaparqä leynïkunata y mandamientükunata cumplir ali kawayta 

tariyänanpaq. 

12Saynöpis jamay junaqkunata respitayänanpaqmi musyasirqä. Say junaqmi 

paykunapaq y noqapaq señal kaykan. Saynöpami tantiyayan TAYTA 

DIOSNIN kar santu kayänanpaq akrashqäta. 

13<< <Sayno yanapaykaptïpis conträmi sunyaq jirkacho 

rikakuyarqan. Leynïkunata cumplir ali kawayta tariyänanpaq kashqanta 
nikaptïpis mana wiyakayämashpanmi cumpliyarqansu. Jamay 
junaqkunatapis manami respitayarqansu. Saymi fiyupa ajanashpä sunyaq 
jirkalachöna ushakärasiyta munarqä. 

14Ushakäsiyta munarpis juklä nación runakuna Egiptupita jorqamushqäta 

musyayaptinmi jamuräyämänanta mana munar pacienciakurqä. 

15<< <Sunyaq jirkacho mana ushakäsirpis pushaykashqä nacionman 

manana yaykuyänanpaqmi nirqä. Saychöqa lichipis abëjapa mishkinpis 
yakunöraqmi aska kaykan. Wakin nacionkunapitapis mas kuyaylapaqmi 
kaykan. 

16Say nacionman yaykasirqäsu ïdulukunaman yärakur 

mandamientükunatapis leynïkunatapis mana cäsukuyashqanpita y jamay 
junaqkunatapis mana respitayashqanpitami. 

17<< <Sayno kayaptinpis seqaypa kuyapashpämi sunyaq jirkacho 

ushakäsirqäsu. 

18Saypa trukanqa wamrankunatami nirqä: <<Taytaykikunano lutanta ama 

rurayaysu. Paykuna adorayashqan ïdulukunatapis ama adorayaysu. 

19Noqami qamkunapa TAYTA DIOSNIKI kaykä. Estatütükunata y leynïkunata 

cumpliyay. 

20Jamay junaqmi qamkunapaq y noqapaq señal kaykan. TAYTA 

DIOSNIKI kashqäta tantiyayänaykipaq jamay junaqta imaypis respitayay>>. 

21<< <Sayno wilapaykaptïmi wamrankunapis conträ rikakur estatütükunata y 

leynïkunata cäsukuyarqansu. Say leynïkunata cumplir ali kawayta 
tariyänanpaq kashqanta musyaykarpis manami cumpliyarqansu. Jamay 
junaqtapis manami respitayarqansu. Sayno kayaptinmi pasaypa ajanashpä 
sunyaq jirkalachöna ushakärasiyta munarqä. 

22Ushakäsiyta munarpis juklä nación runakuna Egiptupita jorqamushqäta 

musyayaptinmi jamuräyämänanta mana munar pacienciakurqä. 

23<< <Jukla mana ushakäsirpis sunyaq jirkacho jurashpämi paykunata nirqä 

maysay nacionkunamanpis y maysay markakunamanpis mashtakäsinäpaq. 

24Sayno nikaptïpis leynïkunata ni estatütükunatapis manami cumpliyashsu. 

Jamay junaqtapis manami respitayashsu. Paykunapis taytankunanölami 
ïdulukuna adorayman churakäyash. 

25<< <Saymi kachapariykurqä mana ali costumbrikunata rurar lutankunacho 

kawayänanpaq. 

26Mana ali costumbrikunata rurarmi qechpa wamrankunatapis 

ïdulukunapaq altarcho rupasiyarqan. Sayno rurayänanpaq kachaparirqä 
lutanta ruraykäyashqanta tantiyakur mansakäyänanpaq y castigaykashqäta 
tantiyakuyänanpaqmi>. 

Tayta Dios castigananpaq y kuyapänanpaq nishqan 

27<<Runapa surin, Israel runakunata niy: <TAYTA DIOSMI nin: Unay 

aylluykikunapis ïdulukunata adorarmi pasaypa ajanäsiyämarqan. 

28Sayno kayaptinpis jurar promitishqänölami qoykunäpaq kaq nacionman 

chäsirqä. << <Chaykasiptïnami lömakunacho y jatusaq jachakuna 
chakinkunachöpis ïdulukunapaq sacrificiukunata rupasiyarqan. Pasaypa 
ajanäsiyämashpanmi say dioskunata adorar inciensuwanpis qoshnisiyaq y 
vïnutapis jichapäyaq. 

29Sayno rurayaptinmi paykunata olqutuparqä: ¡Imanataq say lömaqa kaykun 

adoraq aywayänaykipaq! nir. << <Olqutupashqänömi say adorayashqan 
sitiukunapa jutin kananyaqpis Bama kaykan> >>. 

30<<Israel runakunata niy: <TAYTA DIOSMI nin: ¿Unay aylluykikuna 

adorayashqan ïdulukunataku qamkunapis adoraykäyanki? 

31Say ïdulukunata adorar wamraykikunata rupasiyashpaykimi kananyaqpis 

pasaypa jusalikuykäyanki. Israel runakuna, ¿sayno rabyanaykäsiyämarku 
tapukamayta munaykäyanki? Tapukayämaptikipis manami wilayäshaykisu. 
Noqa TAYTA DIOSMI sayno kananpaq jurä. 

32<< <Qamkuna niyashkanki: <<Wakin nación runakunano qeruta y rumita 

noqansipis adorashun>>. << <Israel runakuna, sayno yarpäyashqayki 
manami alisu. 

33Noqa TAYTA DIOSMI jurar nï: Lapan kalpäwan pasaypa rabyar castigarmi 

munaynïcho sararäshayki. 

34Pasaypa rabyash castigar juklä nacionkunaman qarqush karpis 

munaynïwan shuntayämushaykimi. 

35Markakunapita sunyaq jirkakunaman apaykurmi llëvasiyäshayki. 

36Egiptupita jorqamur sunyaq jirkacho unay aylluykikunata llëvasishqänömi 

qamkunatapis llëvasiyäshayki>. TAYTA DIOSMI sayno nin. 

37<< <Misikuq runa jukpa uyshankunapita uyshankunata shuntaqnömi 

qamkunatapis shuntayäshayki. Nirkurmi rurashqansi pactu nishqanno 
kawayänaykipaq tantiyasiyäshayki. 

38Mana wajupäyäshunaykipaqmi mana cäsukamaqkunata y conträ 

sharkuqkunata qamkunapita rakishaq. Juklä nacionkunapita jorqamurpis 
manami Israelman yaykuyänanta kachapäshaqsu. Sayraqmi TAYTA 

DIOS kashqäta tantiyakuyanki. 

39<< <Israel runakuna, noqa TAYTA DIOSMI qamkunata nï: Mana 

wiyakamayta munayashpaykiqa ïdulukunata adoraq aywakuyay imay ari. 
Isanqa ïduluykikunapaq qaraynikikunata apar jutïta manakaqman 
churayänaykita manami kachapäyäshaykisu. 

40Saypa trukanqa tiempu chämunqanami sagrädu lömächo lapayki 

adorayämänaykipaq. Say lömaqa Israelcho alinnin lömami kaykan. 
Noqa TAYTA DIOSMI sayno nï. << <Say lömachömi qaraynikikunata 
chaskishaq. Mikuynikikunapita punta wayuq kaqta, uywaykikunapita punta 
yuriq kaqta y imatapis noqapaq apayämushqaykitami chaskishaq. 

41<< <Juklä nacionkunacho mashikash kaykäyaptiki shuntaptïmi lapan 

runakunapis musyayanqa qamkunata kuyaq santu Dios kashqäta. 
Inciensuwan qoshnisiptiki kushikushqänömi qamkunata yanapar 
kushikushaq. 

42<< <Unay aylluykikunata promitishqä nacionman chäsiptïraqmi TAYTA 

DIOS kashqäta tantiyakuyanki. 

43Saynöpis jusalikuyashqaykita y lutankunata rurayashqaykita yarparkur 

pasaypa pësakurmi penqakuyanki. 

44Saychöqa manami jusalikuyashqaykiman tupusu ni fiyupa mana alikunata 

rurayashqaykiman tupusu llëvasiyäshayki, saypa trukanqa 
kuyapäyäshaykimi. Israel runakuna, sayraqmi TAYTA DIOS kashqäta 
tantiyakuyanki>. TAYTA DIOSMI sayno nin>>. 

Sur kaqlä parti imano kananpaqpis nishqan 

45 45 (21.1) TAYTA DIOSMI nimarqan: 

46 46 (21.2) <<Runapa surin, sur kaqläman rikärir Neguevcho kaykaq 

muntikunata desgracia päsananpaq kaqta wilakuy. 

47 47 (21.3) Neguevcho kaykaq muntikunata niy: <¡TAYTA DIOS nishqanta 

wiyay! Paymi nishunki: Qamkunacho kayaptïmi sakita y mana sakitapis 
chipyaq rupar ushanqa. Mana upiypa rupaptinmi sur kaqlächo y norti 
kaqlächo taq lapan runakunapis shanayninta qaqlankunacho mayayanqa. 

48 48 (21.4) Lapan runakunami musyayanqa kayaptï mana upiypa 

rupashqanta> >>. 

49 49 (21.5) Saymi nirqä: <<¡Ay Tayta Dios! Runakuna nikäyan wilakushqäta 

mana tantiyayashqantami. Kanan nimashqaykita wilakuptï peorchi 
tantiyayanqasu>>. 

 

Ezequiel 21 
Jerusalénta Tayta Dios espädanwan castigananpaq nishqan 

1 1 (6) TAYTA DIOSMI nimarqan: 

2 2 (7) <<Runapa surin, Jerusalén kaqläpa tikraykur templuta y Israel nacionta 

ima päsananpaq kaqtapis wilay. 

3 3 (8) Israel runakunata wilapar ninki: <TAYTA DIOSMI nin: Qamkunapa 

contrayki rikakurmi churaräkunanpita espädäta jorqur jusayuq runakunata y 
mana jusayuq runakunatapis wanusishaq. 

4 4 (9) Espädäta jorqurmi norti kaqläpita qalaykur sur kaqläyaq lapanta 

ushakäsishaq. 

5 5 (10) Saynöpami pïmaypis musyayanqa noqa TAYTA DIOS espädäta 

jorqamushqäta. Wanusiyta manaraq usharqa churaräkunanman espädäta 
manami kutisishaqsu>. 

6 6 (11) <<Runapa surin, lapan runakunapa rikanancho fiyupa lakikushpayki 

waqay. 

7 7 (12) Imanir waqashqaykitapis tapuyäshuptiki ninki: <Desgracia 

shamunanpaq kashqanta musyarmi waqaykä. Say junaqqa pïmaypis 
kalpaynaqmi rikakuyanqa. Pasaypa almatakashqami lapanpis rikakuyanqa. 
Pasaypa mansariywan suksukyäyaptinmi qonqurninkunapis 
takanakuyanqaran. Sayno kananpaq kaq junaq chaykämunnami. Manapis 
aykälatanami say kanqa. TAYTA DIOSMI sayno nin> >>. 

8 8 (13) TAYTA DIOSMI nimarqan: 

9 9 (14) <<Runapa surin, päsananpaq kaqkunata wilakur niy: << <Tayta 

Diosmi nin: 

Ali afilashqami espäda kaykan. Chipipishqanyaq kupashqami kaykan. 

10 10 (15) Wanusinanpaq fïlu afilashqami kaykan. Chipipïnanpaqmi kupash 

kaykan. Sayno kaykaptinqa reymanpis ama yärakuyaysu. Paytapis 
ushakäsinqami. 

11 11 (16) Say espäda ali afilashnami kaykan. Chipipiqraq kupashqami kaykan. 

Wanusikuqta aptaparkunäpaq listunami kaykan. 

12 12 (17) << <Runapa surin, fiyupa qaparashpayki waqay. Kuyashqä 

runakunata say espäda wanusinanpaqnami kaykan. Israel nacionpa 

autoridäninkunatapis wanusinanpaqnami kaykan. Lapan runakunatami 
wanusinqa. Saypita lakikushpayki qasquykita kutakuy. 

13 13 (18) Lapanpaqmi nakay chämunqa. Reypis espädawan wanusishqami 

kanqa. TAYTA DIOSMI sayno nin. 

14 14 (19) << <Runapa surin, makikita jitarraq ima päsananpaq kaqtapis 

jutïcho wilakuy. Ushakäyänanpaq kashqanta runakuna tantiyayänanpaq 
ishkay kimsa kutirä espädata awiy. Saysikata wanusinanpaqmi kaykan. 

15 15 (20) Runakunapa valorninpis manami kanqanasu. Saysikami ayapis 

mashtaranqa. Runakunata wanusinanpaqmi marka punkunkunaman 
wanusikuq espädata churashkä. Say espäda shumaq kupash karmi 
chipipinraq. Wanusinanpaq fïlu afilashqami kaykan. 

16 16 (21) << <¡Espäda, aluq kaqläpa y isuq kaqläpapis kusuy! 

¡Mayqanläpapis kusuy! 

17 17 (22) Sayno kusuptiki noqapis makïta jitashaqraqmi. Rabyaynï 

päsakashqanyaqmi sayno wanusinki. TAYTA DIOSMI sayno nin> >>. 

18 18 (23) TAYTA DIOS yapaymi nimarqan: 

19 19 (24) <<Runapa surin, Babilonia nacionpa mandaqnin rey espädanwan 

shamunanpaq mäpacho ishkay nänita dibujay. Juk nacionlapita ishkan näni 
yarqarämusun. Cada näni qalaykunancho letrëruta churanki mayqan 
markaman aywaykashqantapis musyananpaq. 

20 20 (25) Juk nänita dibujanki amonita runakuna täyashqan Rabá markaman 

chäraqta. Jukaq nänitana dibujanki Judá nacioncho kaykaq ali murallash 
Jerusalén markaman chäraqta. 

21 21 (26) <<Mayqan nänipapis aywayta mana kamäpakurmi tinkuq nänicho 

Babilonia nacionpa mandaqnin rey suertita qatir flëchakunata chunkanqa. 
Saynöpis ïdulunkunata tapukur uywakunapa natinninkunatapis rikanqa. 

22 22 (27) Sayno suertita qatiptinmi aluq kaqlä nänipa aywananpaq yarqunqa. 

Say aluq kaqläpami Jerusalén kaykan. Saymi soldädunkunata rey ninqa 
Jerusalénman jukla aywar atacayänanpaq. Saynöpis ninqa wanusir 
qalaykuyänanpaq, fuertipa qaparäyänanpaq, punkukunata pakirir 
yaykuyänanpaq, marka murälla waqtankunapa alpata qotuyänanpaq y say 
murällapa nawpancho törrikunata sharkasiyänanpaqpis. 

23 23 (28) <<Babilonia nacionpa mandaqnin reywan wilanakush kayashpanmi 

sayno atacananpaq kashqanta Jerusalén runakuna criyiyanqasu. Mana 
criyiyaptinpis contran sharkuyashqanpitami paykunata prësu apakunqa. 

24 24 (29) <<Saymi Jerusalén runakunata wilanki noqa TAYTA DIOS kayno 

nishqäta: <Qamkunaqa mana alikunalatami rurayanki, mana 

mansapakuypami jusalikuyanki y lutan ruraykunaman umayki 
churakashqami kaykäyanki. Sayno kayashqaykipitami prësu aywayanki. 

25 25 (30) << <Israel runakunapa mandaqnin rey, yaqa runa kashqaykipitami 

qamman castïgu chaykämunna. 

26 26 (31) Noqa TAYTA DIOSMI nï: Umaykicho jatiraykashqayki görrata y 

corönaykita jorquy. Lapanpis juknönami kanqa. Saymi manakaqman churash 
runakuna aliman churash kayanqa. Chölu tukuqkunanami manakaqman 
churash kayanqa. 

27 27 (32) Intëru Jerusaléntapis chipyaq ushakäsiptïmi raqälana quëdanqa. 

Sayno kanqa kachamushqä runa chämur juzgaptinmi. Paypa 
munayninmanmi lapanta kachapaykushaq>. 

Amonita runakunata castigananpaq nishqan 

28 28 (33) <<Runapa surin, Israel runakunata ashliq amonita runakunata wilar 

niy: <Tayta Diosmi nin: Wanusikuq espäda churaräkunanpita jorqushnami 
kaykan. Ashi ashiykur pïmaytapis ushakäsinanpaqnami ali afilash chipipirraq 
kaykan. 

29 29 (34) << <Qamkuna revelacionta rikayashqaykikuna manami 

rasunpaypasu. Rikakuqnikikunapis lulapaykäyäshunkimi. Mana cäsukuq 
yaqa runakuna, say espädami kunkaykikunata kusunqa. Sayno 
wanuyänaykipaq höraykikuna chämushnami. 

30 30 (35) << <Amonita runakuna, espädaykikunata churaräkunanmanna 

kutisiyay. Yuriyashqayki markachömi juzgayäshayki. Shakshayashqayki 
nacionchömi llëvasiyäshayki. 

31 31 (36) Bunyaypa bunyar nina rupaqno pasaypa rabyanarmi ushakäsikuq y 

yaqa runakunapa makinman entregayäshayki. 

32 32 (37) Sakish qewanömi rupar ushakäyanki. Yawarnikikunapis intëru 

nacionchömi mashtaranqa. Sayno ushakäyaptiki manami pipis 
yarpäyäshunkinasu. TAYTA DIOSMI sayno nin> >>. 

 

Ezequiel 22 
Jerusalén runakuna jusalikuyashqan 

1 TAYTA DIOSMI nimarqan: 

2<<Runapa surin, wanusikuq kayashqanpita Jerusaléncho taqkunata 

qayapay. Mana kachaypa melanaypaq kaqkunata rurayashqanpita rimar 

3niy: <TAYTA DIOSMI nin: Marka mayikikunata wanusiyashqaykipita y 

ïdulukunata rurar pasaypa impüru rikakuyashqaykipita ushakäyänaykipaq 
höra chaykämunnami. 

4Runakunata wanusir y rurayashqayki ïdulukunata adorarmi fiyupa 

jusalikuyashkanki. Sayno karmi ushakäyänayki junaq jukla chämunanpaq 
manaypa manayashkanki. Ushakäsiptïmi maysay nación runakuna 
ashliyäshushpayki manakaqman churayäshunki. 

5Seqaypa yaqa kayashqaykipitami cercacho taqkunapis y karucho 

taqkunapis asipäyäshunki. 

6<< <Autoridänikikunapis autoridä kayninman atiënikurmi pitapis lutala 

wanusiyan. 

7Mamaykita ni taytaykitapis manami respitaykäyankisu. Jäpa runakunatapis 

nakaykäsiyankimi. Viüdakunata y waksakunatapis alquysakuykäyankimi. 

8Sagrädu kaqkunata y jamay junaqkunatapis mana respitarmi 

munayashqaykita rurakuyanki. 

9Pitapis lutala jitaparmi wanuykäsiyanki. Lömakunacho ïdulukunapaq 

mikuyta yanukurmi fiestatapis ruraykäyanki. Fiyupa melanaypaq 
kaqkunatami rurayanki. 

10<< <Wakinnikiqa madrastaykiwanmi kakuyanki. Wakinnikinami killa 

qeshyanwan kaykaptinpis warmikita respitayankisu. 

11Wakinnikimi juk runapa warminwan kakuyanki. Wakinnikinami 

lumsuynikiwanpis y legïtimu panikiwanpis kakuyanki. Taytaykipa 
surïpakuynintapis manami respitayankisu. 

12<< <Wakinnikimi päguta chaskiyanki runa mayikita wanusiyänaykipaq. 

Wakinnikinami qellayta prestarpis wachayninta manayanki. Mana 
cäsukayämashpaykimi runa mayikikunata sayno nakasiyanki. TAYTA 

DIOSMI sayno nin>. 

13<< <Imapaqpis wachakash kayashqaykipita y runa mayikita 

wanusiyashqaykipitami fiyupa rabyanä. 

14Llëvasishqä junaq manami imapaqpis valorniki ni fuerzaykipis kanqasu. 

Noqa nishqäqa nishqämi kanqa. Saymi nishqäta cumplishaq. 

15<< <Qamkunata castigarmi maysay nacionkunaman 

mashtakäsishayki. Saynöparaqmi jusalikuypita jorqushayki. 

16Qamkunata castigashqäta rikarmi wakin nación runakuna 

jamurpäyäshunki. Sayraqmi TAYTA DIOS kashqäta tantiyakuyanki> >>. 

17 TAYTA DIOSMI nimarqan: 

18<<Runapa surin, broncita, estäñuta, fiërruta y plömuta jornucho sulusiptin 

qanran yarqur imapaqpis mana välishqannömi Israel mayikikuna ni 
imapaqpis väliyansu. 

19Paykunata niy: <TAYTA DIOSMI nin: Qamkuna lapaykimi qanrano imapaqpis 

mana väliq kaykäyanki. Saymi Jerusalén marka chawpiman qotuykur 
castigayäshayki. 

20Qellayta, cobrita, fiërruta, plömuta y estäñuta jornucho sulusishqannömi 

noqapis fiyupa rabyanashpä castigayäshayki. 

21<< <Jerusalén chawpinman shuntaykushpämi fiyupa rabyash 

ushakäsiyäshayki. 

22Imanömi qellayta jornucho sulusiyan saynömi qamkunatapis marka 

chawpincho castigayäshayki. Sayraqmi tantiyakuyanki noqa TAYTA 

DIOS fiyupa rabyar castigashqäta> >>. 

23 TAYTA DIOSMI nimarqan: 

24<<Runapa surin, Israel runakunata niy: <Rabyaynïwan castigashqä 

junaqqa shulyapis ni tamyapis mana chänan chakranömi kayankipaq. 

25<< <Profëtaykikunapis malaqash leonkuna uywata mikuqnömi runakunata 

wanuykäsiyan. Nirkurmi riquëzankunata y väliq kaqkunataqa 
imaykankunatapis apakuyan. Saynöpami viüdakunapis saysika kaykäyan. 

26<< <Cüraykikunapis leynïkunata mana respitayashpanmi sagrädu 

kaqkunatapis luta manijakuyan. Sagrädu kaqkuna y mana sagrädu kaqkuna 
mayqan kashqanta musyaykarpis manami respitayansu. Saynölami püru 
kaqkuna y impüru kaqkuna mayqan kashqanta musyaykarpis manami 
respitayansu. Jamay junaqkunatapis mana respitayashpanmi 
munayashqanta rurar manakaqman churaykäyäman. 

27<< <Autoridänikikunapis uywakunata mikuq löbunömi kaykäyan. 

Runakunata wanurasir imaykantapis apakuyashqanwanmi rïcuyaykäyan. 

28Sayno jusalikuyaptinpis rabyashqäta profëtaykikuna manami wilakuyansu. 

Saypa trukanqa juchunaykaq tapiata shumaq kamaränanpaq rebucaqnölami 
lutanman yärakaykäsiyan. Imatapis mana parlapaykaptïmi say 
profëtaykikuna <<TAYTA DIOSMI nimash>> nir lulakuykäyan. 

29<< <Qamkunacho taq común runakunapis suwakuyanmi. 

Muchuqkunatapis y nakaqkunatapis alquysakuyanmi. Nacionnikicho taq jäpa 
runakunatapis nakasiyanmi. 

30<< <Mana ushakäsinäpaq favorniki ruwakamaqta ashirpis manami pitapis 

tarishkäsu. 

31Saymi fiyupa rabyanashpä llëvasiyäshayki. Imatapis nina ushashqannömi 

qamkunatapis ushakäsiyäshayki. Lutankunata rurayashqaykiman tupumi 
castigayäshayki. Noqa TAYTA DIOSMI sayno nin> >>. 

 

Ezequiel 23 

Samaria y Jerusalén markakuna say nanala kayashqan 

1 TAYTA DIOSMI nimarqan: 

2<<Runapa surin, juk kutichömi ishkay warmi wamrakuna say nanala 

kayarqan. 

3Jipashyarnami paykuna Egiptucho jukta jukta waynäkuyarqan. 

Chuchunkunatapis lapiparmi perdisiyarqan. 

4Mayor kaqpami jutin karqan Ahola y shulka kaqpanami jutin karqan Aholiba. 

Ishkanwan majasakaptïmi olqupis warmipis wamräkuna kayarqan. Aholami 
Samaria marka y Aholibanami Jerusalén marka kaykan. 

5<<Aholaqa makïcho kaykarmi vecïnun Asiria runakunata waynäkurqan. 

6Paykuna lapanpis kayarqan granäti mödanash y cawallunkuna loqashqami. 

Saynöpis capitán, mandaqkuna y kamaraq maqtakunami kayarqan. 

7Aholaqa ali chölunnin Asiria runakunawan kakushpanmi ïdulunkunatapis 

adorar pasaypa jusalikush. 

8<<Egiptucho jipashlaraq kaykar jukwan jukwan kakushqannölami Asiria 

runakunawanpis kakurqan. Chuchunkunata lapipar Egipto runakuna 
perdisiyashqannölami Asiria runakunapis payta shanaripakasiyarqan. 

9Saymi waynäkushqan Asiria runakunapa munayninman kachapaykurqä. 

10Say runakunami payta qarapachaykur espädawan wanusiyarqan. Nirkurmi 

wawankunata warmita olqutapis apakuyarqan. Sayno ushakashqantami 
maysaychöpis warmikuna parlayan. 

11<<Sayta rikakurmi nanan Aholibapis pasaypa shanaripakur nananpitapis 

mas peorraq pïmaywanpis kakurqan. 

12Paypis nanannömi Asiria runakunata fiyupa kuyakurkurqan. Say runakuna 

lapanpis kuyaylapaq azul mödanash y cawallunkuna loqashqami kayarqan. 
Saynöpis capitankunala, mandaqkunala y kamaraq maqtakunalami 
kayarqan. 

13Saymi Aholibatapis rikashkä nanannöla jukwan jukwan kakuqta. 

14<<Aholiba pïmaywanpis luta puriykashqanchömi Babilonia runakuna 

murälla perqakunacho pukawan dibujaraykaqta rikash. 

15Say dibujaraq runakunapa seqlankunapis wachkuwan wachkush, 

umankunapis kuyaylapaq tëlawan watash y Babiloniapita shamuq 
capitankuna niraqlami kayash. 

16<<Say dibüjukunata rikaykularmi Babilonia runakunawanpis kakuyta 

munashpan kachata kachakurqan pushamunanpaq. 

17Saynöpa Babilonia runakuna chäyämuptin jukninwan jukninwan kakurmi 

fiyupa jusalikush. Sayno jusalikurmi melanashqanyaq paykunawan kakush. 

18<<Mana penqakuypa luta pïmaytapis waynäkuptin nananta rikayta mana 

munashqänölami Aholibatapis rikayta munashkäsu. 

19Say jananmanpis Egiptucho jipashlaraq kaykar pïmaywanpis kakushqanta 

yarpakurkurmi mana penqakuypa pïmaywanpis kakush. 

20Egiptucho pasaypa shanaripakurmi pïmaytapis waynäkush. Say 

runakunapa penqayninpis ashnupanöraqmi y lëchinpis cawallupanöraqmi 
kash. 

21Saymi jipashlaraq kaykar Egipto runakunawan kakushqanno kakush. 

Saychömi chuchunkunatapis lapipar perdisiyash>>. 

22Saymi TAYTA DIOS nin: <<Aholiba, kananqa melanashqayki 

waynaykikunawanmi chikisishayki. Saymi ushayäshunaykipaq 
maysaypitapis shayämunqa. 

23Say runakuna shayämunqa Asiriapita y Babiloniacho Caldeapitami. Say 

caldeo runakunami kayanqa Pecod, Soa y Coa partikunapita. Lapanpis 
kayanqa kuyaylapaq maqtakuna, capitankuna, mandaqkuna y cawallun 
loqash rikaraq runakunami. 

24<<Maysay nacionkunapitami saysika soldädukuna atacayäshunaykipaq 

carrëtankunawan shayämunqa. Escüdunkuna y armankuna aptash y fiërru 
cascunkuna jatishqami shayämunqa. Kachapaykuptïmi munayashqanno 
castigayäshunkipaq. 

25Fiyupa rabyash karmi kachapäshaq vinciyäshushpayki senqaykita y 

rinrikita roquyäshunaykipaq. Wamraykikunata olqutapis warmitapis 
qechuyäshushpaykimi espädawan wanusiyanqa. Nirkurmi lapan 
imaykaykikunatapis rupasir ushayanqa. 

26Mödanaykikunatapis alhäjaykikunatapis lapantami apakuyanqa. 

27<<Saynöparaqmi Egiptucho shanaripakushqaykinöla kaychöpis pïmaywan 

kakushqaykita qajarpasishaq. Mananami ïdulukunata adoraykankinasu ni 
Egipto runakunatapis yarparaykankinasu>>. 

28 TAYTA DIOSMI nin: <<Chikishqayki nación runakunapa munayninman y 

melanashqayki runakunapa makinmanmi kachapaykushayki. 

29Paykuna fiyupa chikiyäshushpaykimi shuntayashqaykita qechur 

qarapachaskiyäshunki. Penqakuypaq pïmaywanpis luta kakushqayki 
chipyaqmi musyakanqa. 

30Sayno nakanaykipaq kikikimi jusayuq kaykanki. Qamqa juk nación 

runakunawanmi kakushkanki y paykuna adorayashqan ïdulukunatami 
adorashkanki. 

31Nanayki rurashqannölami qampis rurashkanki. Saymi nanaykita upusishqä 

castïgu cöpäta qamtapis upusishayki>>. 

32 TAYTA DIOSMI nin: <<Nanaykita upusishqä jatunkaray cöpatami 

upusishayki. Say cöpaqa anchu y jundumi kaykan. Sayta upuptikimi pïmaypis 
jamurpäyäshushpayki asipäyäshunkipaq. 

33Say cöpaqa nanayki Samaria upushqan mansariypaq cöpami kaykan. 

Saymi saypita upur shinkashpayki pasaypa lakikunkipaq. 

34Qonchuntintami ushaypa upunki. Nirkurmi say cöpata pakirir 

chuchuykitapis qashakur ushanki>>. TAYTA DIOSMI sayno nin. 

35Saymi TAYTA DIOS nin: <<Qonqakaykamar penqakuypaq 

kawakushqaykipitami fiyupa nakankipaq>>. 

36 TAYTA DIOSMI nimarqan: <<Runapa surin, Aholawan Aholiba 

jusalikuyashqanpita qayapay. 

37Paykuna ïdulukunata adorayashpanmi adulteriu jusata jusalikuqno 

kaykäyan. Saynöpis ïdulukunata adorar 
wawankunata altarcho rupasiyashpanmi wanusikuq kaykäyan. 

38Mana penqakuq kayashpanmi wawankunata wanusiyashqan junaqla 

adorayämänanpaq templüman yaykuyash. Saynöpami 
templüta impüruyäsiyash. Jamay junaqtapis manami respitayansu. 

39Yapaymi nï: Ïdulunkunata adorar wawankunata rupasiyashqan junaqla 

adorayämänanpaq yaykurmi templüta manakaqman churayash. 
¡Sayjinanpami templüta impüruyäsiyash! 

40<<Saynöpis karucho taq runakunatami say warmikuna kachankunawan 

qayasiyash. Qayasiyashqan runakuna chaykuyaptinmi say warmikuna 
armakuyash, nawinkunata pintakuyash y kamaraqla kayänanpaq 
adornunkunatapis jatikuyash. 

41Kuyaylapaq cäma jananman say runakunawan jamakurmi nawpancho 

kaykaq mësaman sagrädu inciensutapis perfümitapis churayash. 

42Wayincho fiestata rurar qayaräyashqanpis wiyakämushqami. Sunyaq 

jirkapita shamuq runakunapis sayman chaykurmi pulcërakunata y 
kuyaylapaq corönakunata jatipäyash. 

43<<Saymi yarpaylächo nirqä: <Say chakwasyash mañösa warmikunawan 

kakuyta munarqa kakuyäsunpis>. 

44Say yarpashqänölami Aholaman y Aholibaman aska runakuna shayämush. 

Mana penqakuq warmi kayaptinmi jukninpis jukninpis paykunawan kakuyash. 

45Sayno kayashqanpitami jusaynaq runakuna say warmikunata juzgayanqa. 

Runanta qanrataq warmi kayashqanpita y wanusikuq kayashqanpita 
juzgarmi condenayanqa. Wanusikuq kayaptinmi makinkunapis yawarlana 
kaykan>>. 

46Saymi TAYTA DIOS nin: <<Paykunata atacayänanpaq saysika runakunata 

kachamuptïmi lapan imaykantapis apakuyanqa. 

47Samqar ushayanqa. Espädankunawan tuksiyanqa. Wamrankunatapis 

olquta warmitami wanusiyanqa. Wayinkunatapis rupasirmi ushayanqa. 

48Saynöpami kay nacioncho melanaypaq mana ali ruraykunata elaqäsishaq. 

Sayta rikakurmi wakin warmikunapis sayno kayanqanasu. 

49Say warmikuna ïdulukunata adorayashqanpitami castigashaq. 

Sayraqmi TAYTA DIOS kashqäta tantiyakuyanki>>. 

 

Ezequiel 24 
Timpuykaq mankaman tinkusishqan 

1Babiloniaman prësu apayämashqan esqun wata cumplinanpaq ishkay killa 

pishiykaptinmi chunka kaq junaqcho TAYTA DIOS nimarqan: 

2<<Runapa surin, kanan junaq imay kaykashqansitapis qelqakuy. Kanan 

junaqmi Babilonia nacionpa mandaqnin rey Jerusalénta atacar qalaykunqa. 

3Sayno kananpaq kaykaptinqa tinkusiypa wilapar say mana wiyakuq 

Jerusalén runakunata niy: <TAYTA DIOSMI nin: Jatun mankata churkurkur 
sayman yakuta winayay. 

4Uywata pishtar chankanta, washanta y alinnin kaq tulunkunatapis sayman 

winayay. 

5Say aysata y tulukunata mankaman winayänaykipaq werannin uyshata 

pishtayay. Nirkur yantata junta waykupaykuyay tulunkunapis lutushqanyaq 
shumaq timpunanpaq> >>. 

6 TAYTA DIOSMI nin: <<¡Ay imanöraq kanqa wanusikuq Jerusalén marka! 

Jerusalén markaqa moqusyash mankanömi kaykan. Yanayash imaypis 
mana yarquqnömi kaykan. Lapan pedasyash aysata mana akraylapa 
mankapita jorquqnömi Jerusalén runakunatapis lapanta prësu apakuyanqa. 

7<<Jerusaléncho pasaypa wanusinakuylami kaykan. Wanusiyashqan 

runakunapa yawarninta alpawan sapäyänalanpaqpis manami 
yarpachakuyansu. Saypa trukanqa rumi janankunachöpis yawarnin 
pirakashqami kaykan. 

8Saymi paykunatapis wanusiptï pilchiq yawarnin rumi janankunacho 

mashtaranqa. Sayta rikarmi pïmaypis musyanqa fiyupa rabyakushpä 
Jerusalén runakunata llëvasishqäta>>. 

9Saymi TAYTA DIOS nin: <<¡Ay imanöraq kanqa wanusikuq Jerusalén marka! 

Bunyaypa bunyar nina rupananpaqmi say churkuraykaq mankata 
waykupäshaq. 

10Ninata sarirkasirmi aska yantata waykushaq. 

Aysa lutushqanyaqmi timpusishaq. Caldunpis sakishqanyaq y tulunkunapis 
rupashqanyaqmi waykushaq. 

11Nirkurmi jäkuqlatana pukayashqanyaq say mankata shanshawan 

waylasishaq. Sayno waylasishaq lapan qanran y yanayashqanpis 
elaqänanpaqmi. 

12Isanqa mayjina waylasiptïpis qanran manami yarqunqasu. 

Manakaqlapaqmi say mankata waylasishaq. 

13<<Jerusalén marka, mana penqakuypa ïdulukunata adorar 

jusalikushqaykipitami qanra mankano kaykanki. Limpiuyäsiyta munaptïpis 
manami munashkankisu. Ali cösa llëvasiptïraqmi limpiuyanki. 

14Noqa TAYTA DIOSMI sayno nï. Nishqänölami lapantapis rurashaq. Manami 

qelanäshaqsu, kuyapäshaykisu ni pësakushaqsu. Imanöpis 
kawashqaykiman tupu y rurashqaykiman tupumi castigashayki>>. TAYTA 

DIOSMI sayno nin. 

Ezequielpa warmin wanushqan 

15 TAYTA DIOSMI nimarqan: 

16<<Runapa surin, seqaypa kuyashqayki warmikitami elaqpita qorikushaq. 

Qorikuptï ama waqankisu ni lakikunkisu. 

17Saypa trukanqa shonqulaykicho yarpachakunki. Lütutapis ama jatikunkisu. 

Qara uma ni qara chakipis ama purinkisu. Qaqlaykitapis ama sapakunkisu. 
Honras mikuykunatapis ama mikunkisu>>. 

18Saypitanami tutapa runakunata parlaparqä. Tardipanami warmï 

wanuskirqan. Wanupakush kaykarpis Tayta Dios nimashqannölami waraynin 
tuta karqä. 

19Saymi runakuna tapuyämarqan: <<Warmiki wanush kaykaptin ¿imanirtaq 

sayno kaykanki?>> nir. 

20Sayno tapuyämaptinmi nirqä: <<TAYTA DIOSMI nimash 

21qamkunata y wakin Israel mayinsikunatapis ninäpaq: <TAYTA DIOSMI nin: 

Qamkunaqa templüta pasaypa kuyarmi imaypis saycho kayta munayanki. 
Saynöpis templüman atiënikurmi imapis mana päsayäshunaykipaq 

kashqanta yarpaykäyanki. Sayno kuyaykäyaptikipis templüta 
ushakäsishaqmi. Jerusaléncho quëdamuq surikikunata warmitapis olqutapis 
espädawanmi wanusiyanqa. 

22<< <Say wisanmi Ezequiel kanan kaykashqanno qamkunapis kayanki. 

Manami qaqlaykikunata sapakuyankisu ni honrastapis manami mikuyankisu. 

23Manami qara uma ni qara chaki puriyankisu. Saynöpis manami lütuyankisu 

ni waqayankisu. Jusaykikunapita lakikurmi pasaypa aywapakäyanki. Jukniki 
juknikipis shonqulaykikunachömi fiyupa lakikuyanki. 

24Ezequielmi kaykan rikakuyänaykipaq. Warmin wanuptin runa rikay mana 

lakikushqannömi qamkunapis lakikuyankisu. Sayno 
kayashpaykiraqmi TAYTA DIOS kashqäta tantiyakuyanki>. 

25<<Runapa surin, templu kuyaylapaq kaptinmi Israel runakuna seqaypa 

kushikur imaypis saycho kayta munayan. Sayno kuyaykäyaptinpis say 
templuta ushakäsishaqmi. Saynölami kuyashqan surinkunata olquta 
warmitapis wanusishaq. 

26<<Say wisanmi juk runa Jerusalénpita qeshpimushpan Babiloniaman 

chämur ima päsashqantapis wilayäshunki. 

27Say junaq shimiki pashtaptinmi qeshpimuq runawan parlanki. Manami 

upälakunkinasu. Nishqäta wilakushqaykino lapanpis kaptinmi TAYTA 

DIOS kashqäta tantiyakuyanqa>>. 

 

Ezequiel 25 
Amón nacionpaq wilakushqan 

1Saypitanami TAYTA DIOS nimarqan: 

2<<Runapa surin, Amón nación runakuna kaqläpa rikärir paykunata ima 

päsananpaq kaqtapis wilar 

3niy: <¡TAYTA DIOS nishushqaykita wiyayay! Paymi niyäshunki: Templüta 

ushakäsiyaptin <<aliraqshi benëchu>> nirmi fiyupa kushipäyashkanki. 
Saynölami kushipäyashkanki Israel nacionta asular Judá runakunata jukläpa 
apakuyaptinpis. 

4<< <Sayno kayashqaykipitami inti jeqamunan kaqlächo taq runakuna 

shamur vinciyäshunaykipaq kachaykuyäshayki. Paykunami toldunkunata 
ichisiyashpan lapan murupakuyashqaykita mikuyanqa y uywaykikunapa 
lichintapis upukurkuyanqa. 

5Rabá markaykitami camëllukunata misikuyänanman tikrasishaq. Wakin 

markaykikunatanami uyshakunata misikuyänanman tikrasishaq. 
Sayraqmi TAYTA DIOS kashqäta tantiyakuyanki>. 

6<<TAYTA DIOSMI nin: <Amonita runakuna, makikikunatapis paqchirraq y 

saltakacharraqmi Israel runakunata ushakäsiyaptin kushipäyashkanki. 

7Saymi qamkunata jäpa nación runakunapa makinman kachapaykuptï lapan 

imaykitapis apakuyanqa. Chipyaq asulaptïmi nacionnikipis kanqanasu. 
Sayraqmi TAYTA DIOS kashqäta tantiyakuyanki> >>. 

Moab nacionpaq wilakushqan 

8<<TAYTA DIOSMI nin: <Seir niyashqan Moab nación runakunami Judá 

runakunata manakaqman churar wakin nacionkunanöla kayashqanta niyan. 

9Sayno kayaptinmi Moab nación kuchuncho kaykaq Bet-jesimot markata, 

Baal-meón markata y Quiriataim kuyaylapaq markatapis jäpa runakuna 
atacar vinciyanqa. 

10Inti jeqamunan kaqlächo taq runakunami Moab nacionta vinciykur amonita 

runakunatanöla makincho sararäyanqa. Saynöpami moabita runakunapaqqa 
imaypis parlayanqanasu. 

11Moabita runakunata llëvasiptïraqmi TAYTA DIOS kashqäta tantiyakuyanqa>. 

Edom nacionpaq wilakushqan 

12<<TAYTA DIOSMI nin: <Edomita runakunaqa Judá runakunata mana 

kuyapaypa venganzata rurayashpanmi fiyupa jusalikuyash. 

13Sayno kayaptinmi noqa TAYTA DIOS nï: Temán partipita Dedán partiyaqmi 

edomita runakunata uywantinta espädawan wanusir ushayanqa. 

14Sayno asulayänanpaqmi kuyashqä Israel runakunata nishaq. Sayraqmi 

pasaypa rabyar ushakäsikuq kashqäta edomita runakuna 
tantiyakuyanqa>. TAYTA DIOSMI sayno nin. 

Filistea nacionpaq wilakushqan 

15<<TAYTA DIOSMI nin: <Filisteo runakuna unaypita pasa nanapararmi Judá 

runakunata asulayash>. 

16<<Saymi TAYTA DIOS nin: <Cereteo niyashqan filisteo runakunata y lamar 

kuchuncho kaykaq markankunata chipyaqmi elaqäsishaq. 

17Fiyupa ajanash mana kuyapaypa sayno castigaptïraqmi TAYTA 

DIOS kashqäta tantiyakuyanqa> >>. 

 

Ezequiel 26 
Tiro markapaq wilakushqan 

1Babiloniaman prësu apayämashqan chunka juk wata qalarinan 

junaqmi TAYTA DIOS nimarqan: 

2<<Runapa surin, Tiro marka runakunami Jerusalénta ushakäsiyaptin 

kushipar niyash: <¡Aliraqshi! ¡Maysay nación runakunapis negociunkunawan 
chänan marka kananqa juchush kaykan! ¡Ushakäsishna kaptinmi 
noqansimanna suerti tikramush! ¡Kananqa noqansinami paykunano 
rïcuyäshun!> 

3<<Saymi noqa TAYTA DIOS nï: Tiro marka, qampa contraykimi sharkü. 

Wayrawan lamar junishyaq pulchaqyar kuchunman chaqtanömi juklä nación 
runakunata atacashunaykipaq apamushaq. 

4Saparäshuqniki murällaykikunatapis juchusirmi ushakäsiyanqa. 

Rikachakuyänayki törrikikunatapis ushakäsiyanqami. Alpatapis chipyaq 
pisaypa ushakäsirmi pararalatana kachaykushayki. 

5Kashqayki islapis red majakuna rumilanami rikakunqa>>. TAYTA 

DIOSMI sayno nin. <<Imaykaykitapis juk nación runakunami apakuyanqa. 

6Lamar kuchuncho taksha markaykikunatapis espädawanmi ushakäsiyanqa. 

Sayraqmi saycho taqkuna TAYTA DIOS kashqäta tantiyakuyanqa. 

7<<Noqa TAYTA DIOSMI nï: Qamta ushakäsishunaykipaqmi norti kaqläpita 

Babilonia nacionpa mandaqnin rey Nabucodonosorta apamushaq. Payqa 
lapanpitapis mas munayyuq rey karmi carrëtankunawan y cawallun 
loqash aska soldädunkunawan shamunqa. 

8Lamar kuchuncho taksha markaykikunata atacarmi saycho taq runakunata 

espädawan wanusiyanqa. Nirkurmi markaykiman yaykuyänanpaq murälla 
waqtankunapa törrikunata sharkasiyanqa, alpata qotuyanqa y 
escüdunkunawanmi sapakuyanqa. 

9Markayki saparaq murällatapis mäquinawanmi tunirasiyanqa. 

Rikachakuyänayki törrikunatapis tunisirmi ushayanqa. 

10<<Saynölami marka punkukunatapis pakirir yaykuyanqa. Aska 

cawallunkunawan shayämuptinmi qoshtaynöraq polvu sharkuptin sapakash 
rikakunki. Patatarraq cawallukuna shayämushqan wiyakaptin y jaqrararraq 
carrëtakuna shayämushqan wiyakaptinmi murällaykikunapis suksukyanqa. 

11Intëru cällikikunatami cawallunkuna luskar ushayanqa. Qamcho taykaq 

runakunatami espädawan wanusiyanqa. Raku jorconnikikunatapis tunisirmi 
ushayanqa. 

12Imayka riquëzaykikunatapis qechuyäshushpaykimi negociuykikunatapis 

apakuyanqa. Perqa murällaykikunatapis juchuskasirmi kuyaylapaq 
wayikikunatapis juchusiyanqa. Taquyashqan rumikikunata y 
qeruykikunatapis lamarmanmi jitariyanqa. 

13<<Saynöpami kushish versushqaykita upälasishayki. Arpaykikuna 

waqayashqanpis manami wiyakanqanasu. 

14Markaykita alpaynaq qaqatanölami kacharishaq. Red majakunalamanmi 

tikrarasishaq. Mananami imaypis yapay sharkasiyäshunkinasu. Noqa TAYTA 

DIOSMI sayno nï>>. 

15 TAYTA DIOSMI Tiro markata nï: <<Bunrururraq wayikikuna juchushqanta 

wiyar, däñakushkuna qayaräyashqanta wiyar y runakunata wanusiyashqanta 
mayarmi lamar kuchuncho kaq nación runakunapis mansariywan 
suksukyäyanqa. 

16Say nacionkunapa mandaqnin reykunapis trönunkunapita sharkurmi 

cäpankunata y shumaq bordash mödanankunatapis loqtikur lütuta 
jatikuyanqa. Ushakäyashqaykita musyarmi fiyupa mansariywan pasachöna 
suksukyaykar jamaräyanqa. 

17Saymi ayata cantapäyashqan cantata cantapäyäshushpayki niyanqa: << 

<Wakin markakunapitapis masmi büquikikunawan lamar jananpa 
purishkanki. Kananqa ¿imanöpataq ushakaykushkanki? Pïmaypitapis reqish 
markami karqayki. Qamcho taq runakuna munayyuqmi kayarqan. 
Nawpaykikunacho kaq nacionkunatapis lapantami mansakäsiq kanki. 

18Ushakashqaykita mayarmi lamar kuchuncho kaykaq markakuna 

suksukyaykäyan. Pasaypa elaqashna kaptikimi islacho taqkunapis fiyupa 
espantar mansakash kaykäyan>. 

19<<Tiro markatami TAYTA DIOS nin: Pipis manana tashqan markakunatano 

raqälatanami kachaykushayki. Lamarpita aska yaku yarqamur 
apashunaykipaqmi kamakäsishaq. 

20Saynöpami unay wanuqkuna kaykäyashqanman jitarpushayki. Pasapa 

shonqunman qarpuriptïmi imaypis kankipaqnasu. Unay wanuqkunawanna 
kaptikimi marka kanaykipaq pipis sharkasishunkinasu. Qamcho mananami 
pipis tanqanasu. 

21Chipyaq ushakäsiptïmi marka kashqayki partipis fiyupa mansariypaq 

rikakunqa. 

Ashiyäshushpaykipis mananami tariyäshunkinasu>>. TAYTA DIOSMI sayno 
nin. 

 

Ezequiel 27 
Tiro markapaq lakikushqan 

1 TAYTA DIOSMI nimarqan: 

2<<Runapa surin, Tiro markapaq wanupakuy cantata cantay. 

3Tiro markamanmi büquikuna lamarpa maysaypitapis aywayan. Say 

markamanmi rantipakuq chäyan lamar kuchun karu markakunapitapis. Tiro 

marka ushakänanpaq kashqanta wilakur niy: << <TAYTA DIOSMI nin: Tiro 
marka, qam yarpaykanki lapanpitapis mas kuyaylapaq kashqaykitami. 

4Munashqaykipami lamar jananpa aywanki. Carpintërukunami mas 

kuyaylapaqta rurayäshushkanki. 

5Senir jirkapita apayämushqan pïnu qerupitami rurayäshushkanki. Líbanupita 

apayämushqan cedru qerupitami mastilnikita rurapäyäshushkanki. 

6Basánpita apayämushqan encina qerupitami 

rëmuykikunatapis rurapäyäshushkanki. Lamarcho kaykaq Quitim 
islapita apayämushqan pïnu tablawanmi entablayäshushkanki. 
Nirkur marfilwanmi adornayäshushkanki. 

7<< <Wayra apashunaykipaq kaq jatun rakta tëlaykikunapis Egiptucho 

bordayashqan lïnupitami kash. Bandëraykikunapis say tëlapitami kayash. 

Azul tëlakunapita y granäti tëlakunapita rurashqami tolduykikunapis kash. 
Say tëlakunata lamar kuchuncho kaykaq Elisa markapitami apayämush. 

8<< <Sidón runakunawan Arvad runakunami rëmu sutaqkunapis kayash. 

Manijayäshuqnikikunapis yachaq Tiro runakunami kayash. 

9Yachaq Gebal carpintërukunapis qamwanmi maypapis aywayaq. Say 

carpintërukunami malograkaptikipis alsariyäshuq kanki. Negociantikunapis 
maysaypitami büquikunawan negociunkunata qam kaqman apayämuq. 

10Soldäduykikunapis Persiapita, Ludpita y Futpitami kayash. 

Adornayäshushpaykimi sapakuyänan escüdunkunata y cascunkunatapis 
qam kaqcho shawarkuyaq. 

11<< <Arvadeo runakunawan soldäduykikunami marka murällayki janancho 

sapäyäshunaykipaq jiruruypa kaykäyash. Rikachakuna törrikikunachönami 
Gamad runakuna kaykäyash. Escüdunkunapis murälla perqaykicho jiruruypa 
waqiräyaptinmi kamaraqla kashkanki. 

12<< <Imaykayuqpis kaptikimi Tarsispita negociunta rantikuyänanpaq 

shayämuq. Qellayta, fiërruta, estäñuta y plömuta apakurkurmi 
trukapakuyänanpaq shayämuq. 

13<< <Saynölami Javán, Tubal y Mesec runakunapis ashmay runakunata y 

broncipita rurash manëjukunata rantikuyäshuq kanki. 

14<< <Bet-togarma runakunapis carga cawallukunawan, guërra 

cawallukunawan y mulakunawanmi jaqaykikunata pägayäshuq kanki. 

15<< <Rodaspita shamuq runakunapis y lamar kuchun nacionkunacho taq 

runakunapis negociuykikunawan trukapakuyänanpaqmi marfilta y ébano 
qerukunata apapäyämuq. 

16<< <Imaykayuqpis kaptikimi rantikuyäshunaykipaq edomita runakunapis 

apayämuq kuyaylapaq coloryuq rumikunata, granätiman tiñish tëlakunata, 
bordash mödanakunata, lïnupita awash fïnu tëlakunata, coral niyashqan 
adornuta y rubí rumikunatapis. 

17<< <Minit partipitami Judá runakunawan Israel runakunapis trïguta, 

biscöchuta, abëjapa mishkinta, aceitita y balsamu nishqan jampikunata 
trukapakuyänaykipaq apapäyämuq. 

18<< <Imaykayuqpis kaptikimi Damasco runakunapis Helbónpita 

apayämushqan vïnuta y Saharpita apayämushqan milwata rantikuyäshuq 
kanki. 

19Saynölami Uzalpita pasa apayämushqan vïnuta, fiërruta, canëlata y 

mushkuq cäñakunata rantikuyäshuq kanki. 

20<< <Dedánpita shamuqkunanami silla jananman churayänanpaq 

pellonkunata rantikuyäshuq kanki. 

21<< <Arabia runakunawan Cedarcho taq mandaqkunapis uyshakunata, 

carnikunata y chïvukunatami rantikuyäshuq kanki. 

22<< <Sabácho y Raamacho taq negociantikunapis qampitami rantiyaq. 

Paykunami mas alinnin kaq perfümikunata, cuestaq kuyaylapaq rumikunata 
y qoritapis rantikuyäshuq kanki. 

23<< <Saynölami Harán, Cane y Edén markakunapita y Sabá, Asiria y Media 

nacionkunapita negociunkunata apamur rantikuyäshuq kanki. 

24Paykuna rantikuyäshuq kanki fïnu tëlakunata, bordash azul jakukunata, 

tukuy color alfombrakunata y kuyaylapaq color jïlukunawan piltash 
watukunata. 

25<< <Saynölami negociuykikunata Tarsis runakuna büquinkunawan 

maysaypapis rantikuyänanpaq apayaq. << <Tiro marka, maysaymanpis 
riquëzata apaq büquinömi kashkanki. 

26Juk kutimi büqui manijaqkuna lamar chawpinpa rëmunkunawan 

apayäshushkanki. Saychömi inti jeqamunan kaqläpita elaqpita shamuq 
wayra laktikäsishushkanki. 

27Saymi riquëzaykikunapis y rantikunaykipaq kaq negociuykikunapis 

ushakash. Saynölami ushakäyash büqui rëmaq runakuna, büqui 
manijaqkuna, büqui uchkukaptin sapaqkuna, rantikuqnikikuna, 
soldäduykikuna y büquicho aywaq wakin runakunapis. 

28<< <Büqui manijaqkuna qayaräyaptin lamar kuchunkunapis 

suksukyashqaraqmi. 

29Rëmu sutaqkunapis büqui manijaqkunapis büquita kachariykurmi pasaman 

yarqukuyash. 

30Seqaypa pësakur qayarayparaq qampaq waqayashqanpis maysaymanmi 

wiyakash. Umankunaman alpata winakuyashpanmi uchpa janancho 
qoshpayash. 

31Qampaq lakikuyashpanmi qara putuypa rutukuyash. Qachqa mödanata 

jatikuyashpanmi lakikuywan waqayash. 

32<< <Wanushkunapaq cantayashqan cantata cantapäyäshushpaykimi 

niyan: <<Lamarcho kaykaq Tiro marka, ¿mayqan markalaraq qamman 
tinkunman karqan? 

33Büquikikunawanmi maysay nacionkuna nistäyashqantapis chäsipaq kanki. 

Saysika riquëzaykikunawanmi reykunatapis rïcuyäsiq kanki. 

34Lamar chawpincho ushakashna kaptikimi lapan negociuykikunapis 

ushakash. Qamwan kaykaq runakunapis chipyaqmi ushakäyash. 

35<< < <<Sayno ushakashqaykita rikarmi lamar kuchunkunacho taqkuna 

seqaypa mansakäyash. Reykunapis mansariywan suksukyäyashpanmi 
pasaypa almatakäyash. 

36Juklä nación negociantikunapis mansakashqami wichyakuyash. 

Mansariypaq ushakashpayki mananami imaypis kankinasu>> > >>. 

 

Ezequiel 28 
Tiro markapa mandaqnin rey imano kananpaqpis nishqan 

1 TAYTA DIOSMI nimarqan: 

2<<Runapa surin, Tiro markapa mandaqnin reyta niy: << <TAYTA DIOSMI nin: 

Runala kaykarmi pasaypa orgullösu rikakushpayki nikanki: <<Noqapis juk 
diosmi kaykä. Jamaraykäpis dioskuna jamaränanchömi. Lamar 
chawpinchömi kaykäpis. Dios yarpashqannömi yarpäpis>>. << <Sayno 
nishpaykipis manami diossu kanki. 

3¿Danielpitapis mas musyaq yachaqsuraq kanki? ¿Aja tantiyay kaqkunatapis 

lapantasuraq tantiyanki? 

4Musyaq yachaq kaynikiwanmi imaykatapis tarir rïcuyashkanki. 

Babulnikikunamanmi qellayta y qoritapis juntashkanki. 

5Negociu rantikuyta yacharmi rïcuyashkanki. Imaykaykikunapis aska 

kaptinmi seqaypa orgullösu rikakushkanki. 

6<< <Sayno kaptikimi noqa TAYTA DIOS nï: Qam nikanki juk diospano 

yarpaynikipis kashqantami. 

7Sayno kashqaykipitami jäpa runakunata atacayäshunaykipaq 

kachamushaq. Paykunami ali yachaq kaynikiwan shuntashqaykikunata y 
sharkasishqaykikunata ushakäsiyanqa. Chölu tukuykaqtami ushariyäshunki. 

8Elaqpita wanusiyäshuptikimi lamarcho shenqaypa wanuqkunano qampis 

kanki. 

9Wanusishuqniki runakunapa nawpanchöpis ¿dios kashqaykitasuraq 

nikanki? Pï runatapis wanusiqnölami wanusiyäshunki. 

10Suwa alqutanömi mana cäsukamaq jäpa runakuna wanusiyäshunki> >>. 

TAYTA DIOSMI sayno nin. 

11Tayta Diosmi nimarqan: 

12<<Runapa surin, Tiro markapa mandaqnin reypaq wanupakuy cantata 

cantashpayki ninki: << <TAYTA DIOSMI nin: Pïmaypis rikakuyänanpaqmi 
seqaypa yachaq y kuyaylapaq karqayki. 

13Tayta Diospa Edén huertanchömi tarqayki. Mödanaykipis imaykaläya 

chipipiq rumikunawan bordashqami karqan. Say kuyaylapaq rumikunami 
karqan cornalina, topacio, jaspe, crisólito, berilo, ónice, zafiro, carbunclo y 
esmeralda. 

Alhäjaykikuna y arëtikikunapis qorilapitami karqan. Kamashushqayki 
junaqpita pasami lapan saykuna kamarishna kaykarqan. 

14<< <Querubinno täpakuq kanaykipaqmi qamta churarqä. Sagrädu jirkächo 

karmi chipipiykaq rumikuna chawpincho puriq kanki. 

15Kamashqä junaqpita pasa alilata rurarmi kawashkanki. Sayno 

kaykashqaykipitami jusalikuyman churakashkanki. 

16Negociuyki ali yarqapäshuptikimi mala mäñata yachakushkanki. Saymi 

sagrädu jirkäpita qarqushkä. Täpakuq querubinno kaptikipis chipipiykaq 
rumikuna chawpinpitami qamta qarqushkä. 

17<< <Kuyaylapaq karmi orgullösu rikakushkanki. Pïmaypis halagayäshuptiki 

chölu tukushqaykipitami soqunchash rikakushkanki. Kananqa mana cäsush 
kanaykipaqmi kacharishkä. Reykuna asipäyäshunaykipaqmi qamta 
manakaqman churashkä. 

18<< <Negociuykikunata engañanantinpa rantikurmi fiyupa jusalikushkanki. 

Templuykitapis manakaqmanmi churashkanki. Saymi qamta y makikicho 
kaqkunata manakaqman churashkä. Lapan runakunapis suwa alqutanömi 
rikaykäyäshunki. 

19Maysay markacho lapan reqishuqnikikunapis sayno kashqaykita rikarmi 

fiyupa mansariywan kachakaypa äyakäyash. Pasaypa mansariypaqmi 
ushakashkanki. Manami pipis rikashunkinasu> >>. 

Sidón imano kananpaqpis nishqan 

20 TAYTA DIOSMI nimarqan: 

21<<Runapa surin, Sidón marka kaqläpa rikärir 

22niy: << <TAYTA DIOSMI nin: Sidón marka, contraykimi rikakushkä. Qamta 

castigaptïmi santu kashqäta pïmaypis musyayanqa. Sayraqmi TAYTA 

DIOS kashqäta tantiyakunki. 

23<< <Tukuy niraq qeshyatami qamman kachamushaq. Contrayki 

soldädukunami qamcho taykaq runakunata wakcho kaychöpis espädawan 
wanusiyanqa. Intëru cällikikunachöpis yawarmi mashtaranqa. 
Saynöpami TAYTA DIOS kashqäta tantiyakuyanqa. 

24<< <Sayno llëvasiptïmi Israel runakunata nawpan nacionkunacho taq 

runakuna nakasiyanqanasu. Israel runakuna mananami kashakuna 
chawpincho kaykaqnönasu kayanqa. Saynöpami TAYTA DIOS kashqäta 
tantiyakuyanqa. 

25<< <TAYTA DIOSMI nin: << <Juklä nacionkunacho mashtakash kaykaq Israel 

runakunatami shuntamushaq. Sirvimaqnï Jacobta unay qoykushqä 
nacionmanmi kutisimushaq. Kutisimuptïmi maysay nación runakuna santu 
kashqäta tantiyakuyanqa. 

26Wayinkuna rurakur, üvankuna plantakurmi pipis mana wajupash jawkalana 

saycho kawakuyanqa. Mayqan nación runakunatapis Israel runakunata 
nakasiyaptinqa castigashaqmi. Saynöpami TAYTA DIOSNIN kashqäta Israel 
runakuna tantiyakuyanqa> >>. 

 

Ezequiel 29 
Egipto runakunata castigananpaq nishqan 

1Babiloniaman prësu apayämashqan chunka wata cumplinanpaq ishkay killa 

pishiykaptinmi chunka ishkay junaqcho TAYTA DIOS nimarqan: 

2<<Runapa surin, Egipto nacionpa mandaqnin rey Faraón kaqlämanpa rikärir 

paypa y saycho taq lapan Egipto runakunapapis contran kashqäta wilakuy. 

3Wilakur niy: << <TAYTA DIOSMI nin: Egipto nacionpa mandaqnin rey Faraón, 

contraykimi kaykä. Mayu chawpincho jatunkaray mansaypaq uywanömi 
kaykanki. Sayno karmi Nilo mayu kikikipa kashqanta nikanki. Saynöpis 
nikanki say mayuta kikiki rurashqaykitami. 

4Sayno nikaqtami noqa shamur jatun anzuëluwan shimipita shequmushayki. 

Mayupita jorqamuptïmi saysika pescädukuna escämaykiman laqakash 
yarqayämunqa. 

5Nirkurmi janaykicho laqaraykaq pescäduntinta sunyaqcho kachaykushayki. 

Saycho jitaräyaptiki manami pipis shuntayäshunkisu. Munti uywakunawan 
wiskurkunami mikuyäshunki. 

6Saynöpami Egipto runakunapis tantiyakuyanqa TAYTA DIOS kashqäta. << 

<Yanapänaykipaq Israel runakuna yärakuyäshuptikipis shoqush tukrunölami 
kashkanki. 

7Aptarkuyäshuptiki pakikäkushpaykimi paykunata ikishninpa qawsirishkanki. 

Tuknakurkuyäshuptikipis pakikäkushpayki tunisirmi seqlankunata 
pakirishkanki. 

8<< <Saymi TAYTA DIOS nin: Egipto nación, qamcho taq runakunatapis y 

uywakunatapis espädäwanmi chipyaq ushakäsishaq. 

9Nilo mayuta kikiki rurashqaykita nishqaykipita y say mayu qampa kashqanta 

nishqaykipitami pipis mana tänan sunyaqman tikrasishayki. 
Saynöpami TAYTA DIOS kashqäta tantiyakunki. 

10<< <Egipto nación, qampapis y mayuykikunapapis contraykimi rikakü. 

Qamta ushakäsirmi pasaypa sunyaqta kacharishayki. Migdol markapita 
Sevene markayaq y saypita Etiopía tinkuq lindërunyaqmi ushakäsishayki. 

11Chusku chunka (40) watayaqmi pasaypa sunyaqla kanki. Manami runapis 

ni uywakunapis qamcho täyanqasu. 

12<< <Wakin nacionkunata ushakäsishqäpitapis peormi qamta 

ushakäsishayki. Markaykikunatapis wakin markakunapita peormi raqälatana 
kacharishaq. Chusku chunka (40) watayaqmi saynöla kanki. Qamcho taykaq 
runakunatapis maysay nacionkunamanmi qarqurishaq. 

13<< <TAYTA DIOSMI nin: Chusku chunka (40) watapitaraqmi Egipto 

runakunata may nacionman qarqushqäpitapis shuntamushaq. 

14Paykunata prësu apayashqanpita shuntarkamurmi unay ayllunkuna 

yuriyashqan Patros partiman apashaq. Saychömi pipis mana cäsush 
kayanqa. 

15Pasaypa walkaqyäsiptïmi wakin nacionkunanönasu munayyuq kanqa. 

Saymi wakin nacionkunata munayninman churanqanasu. 

16<< <Egiptupa mandaqnin Faraónman Israel runakuna mananami yapay 

yärakuyanqanasu. Saymi tantiyakuyanqa Faraónman yärakur conträ 
sharkuyashqanta. Saynöpami TAYTA DIOS kashqäta tantiyakuyanqa> >>. 

Egipto runakunata Nabucodonosor vincinanpaq nishqan 

17Babiloniaman prësu apayämashqan ishkay chunka qanchis (27) wata 

qalaykunan killami TAYTA DIOS nimarqan: 

18<<Runapa surin, Babilonia nacionpa mandaqnin rey Nabucodonosor 

soldädunkunawan Tiro nación runakunata atacayashpan seqaypami 
nakayash. Saymi soldädunkunapa umankunapis paqlayash y waqtankunapis 
pushlush. Sayno arurpis vinciyta mana puëdir manami imatapis jorquyashsu. 

19<<Saymi TAYTA DIOS kar nï: Babilonia nacionpa mandaqnin rey 

Nabucodonosor Tiro markapita imatapis mana jorqush kaptinmi Egipto 
naciontana vincinanpaq kamakäsishaq. Saymi Egipto runakunapa 
riquëzankunata y imaykankunatapis apakur soldädunkunata päganqa. 

20Noqa kachaptïmi Tiro markata atacaq aywash. Saymi Egiptumanna 

kachashaq saypita imaykantapis apakuyänanpaq>>. TAYTA DIOSMI sayno 
nin. 

21<<Say wisanmi Israel nación unay munayyuq kashqanno yapay kananpaq 

yanapäshaq. Ezequiel, saynölami qamtapis yanapäshayki wilakuynïta 
wilakuptiki Israel runakuna shumaq chaskikuyänanpaq. Sayraqmi TAYTA 

DIOS kashqäta tantiyakuyanqa>>. 

 

Ezequiel 30 
Egipto runakunata castigananpaq yapay nishqan 

1 TAYTA DIOSMI nimarqan: 

2<<Runapa surin, wilakushpayki niy: << <TAYTA DIOSMI nin: 

¡Egipto runakuna, fiyupa castigash kayänaykipaq kaq junaq chaykämunnami! 

¡Seqaypa lakikuyashpayki waqayay! 

3Say junaq janaykichönami kaykan. Qamkunata castiganäpaq manami 

aykäpis pishinnasu. Say junaqqa pasapis sakakurkuqnöraqmi kanqa. Lapan 
nacionkunapis fiyupa mansariywanmi turbatäyanqa. 

4Nacionnikicho guërra kaptinmi saysika runakuna wanuyanqa. Marka 

murällaykikunatapis cimientunpita juchurasirmi imaykaykikunatapis 
apakuyanqa. Sayta musyarmi Etiopíachöpis mansariywan suksukyäyanqa. 

5<< <Say guërrachömi Etiopía nacionpa, Fut nacionpa, Lud nacionpa, Arabia 

nacionpa, Libia nacionpa y Egiptuta yanapaq wakin nacionkunapa 
soldädunkunapis wanuyanqa. 

6<< <TAYTA DIOSMI nin: Egipto nacionta yanapaqkuna lapanpis 

wanuyanqami. Migdolpita pasa Seveniyaqmi guërracho wanuyanqa. 
Munayyuq kar chölu tukuykäyaptinmi ushakärasiyanqa. TAYTA DIOSMI sayno 
nin. 

7<< <Ushakaq nacionkunapitapis peormi Egipto nación ushakanqa. Ushakaq 

markakunanölami markankunapis chipyaq ushakäyanqa. 

8Egipto nacionta ninawan rupasirmi lapan yanapaqninkunatapis 

ushakäsishaq. Sayraqmi TAYTA DIOS kashqäta tantiyakuyanqa. 

9<< <Say wisanmi büquiwan Etiopíaman kachata kachashaq. Sayno 

kachashaq mana yarpachakuq Etiopía runakunapis ushakäyänanpaqna 
kashqanta wilananpaqmi. Saymi Etiopía runakuna fiyupa mansakäyanqa. 
Say junaq chämunanpaq manami aykäpis pishinnasu. 

10<< <TAYTA DIOSMI nin: Babilonia nacionpa mandaqnin rey 

Nabucodonosorwanmi Egipto nacionpa imayka riquëzankunatapis 
ushakäsishaq. 

11Paytami imatapis mana mansaq soldädunkunatawan Egiptuman 

kachashaq. Paykunami say nacionta espädankunawan ushakäsiyanqa. 
Saymi maysaychöpis aya mashtaranqa. 

12Nilo mayutapis sakisirmi yaqa runakunapa makinman say nacionta 

kachaykushaq. Jäpa runakunawanmi say nacionta lapan imaykankunatawan 
ushakäsishaq. TAYTA DIOSMI sayno nin. 

13<< <TAYTA DIOSMI nin: Egipto runakuna rurayashqan ïdulukunata lapantami 

ushakäsishaq. Menfis markacho adorayashqan ïdulukunatapis chipyaqmi 
ushakäsishaq. Say nacioncho taq runakunata pasaypami jaka 
shonquyäsishaq. Egiptucho reypis mananami kanqanasu. 

14<< <Patros partita chipyaqmi asulashaq. Zoán markatapis kayaypami 

ushakäsishaq. Tebas marka runakunatapis lapantami juzgashaq. 

15Egiptucho ali corralash Sin markata llëvasiptïraqmi shonqü paskakanqa. 

Lapan imaykantintami Tebas markata chipyaq ushakäsishaq. 

16<< <Egipto nacionta ushananpaqmi ninata sarisipaykushaq. Sin markacho 

taqkuna nanaywanmi iksikäyanqaraq. Tebas markapa murällankuna 
shilikarmi kichakäyanqa. Menfis markacho taqkuna mansakashlami imaypis 
kayanqa. 

17On markacho y Pibeset markacho taq chölukunapis guërrachömi 

wanuyanqa. Warmikunatanami juk nacionman prësu apakuyanqa. 

18<< <Egipto nación munayyuq kaptinpis ushakäsishaqmi. Orgullösu 

rikakushqanpitami manakaqman churashaq. Say junaqmi Tafnes markacho 
pasapis sakakurkunqa. Intëru Egiptucho pukutaypis yanayparaqmi 
qenqiskinqa. Lapan runakunatapis juklä nacionmanmi prësu apakuyanqa. 

19Jusalikuyashqanpita saynömi Egipto runakunata castigashaq. 

Sayraqmi TAYTA DIOS kashqäta tantiyakuyanqa> >>. 

20Babiloniaman prësu apayämashqan chunka juk wata qalaykunan killa 

qanchis junaqchömi TAYTA DIOS nimarqan: 

21<<Runapa surin, Egipto nacionpa mandaqnin rey Faraónpa rikrantami 

pakirishkä. Say pakirishqä rikranta manami pipis jampipashsu ni maray 
tulmalawanpis watapashsu. Saymi yapay espädata aptanalanpaqpis rikran 
aliyanqanasu. 

22<<TAYTA DIOSMI nin: <Egipto nacionpa mandaqnin Faraónpa contran 

rikakurmi ishkan rikranta pakirishaq. Sänu kaqta y pakish kaqtapis 
pakirishaqmi. Sayno ruraptïmi aptaraykashqan espädantapis kachapakunqa. 

23Maysay nacionkunaman qarquptïmi Egipto runakuna mashtakar 

aywakuyanqa. 

24<< <Babilonia nacionpa mandaqnin reytami munayyuq kananpaq 

yanapäshaq. Espädätapis paytami aptapäshaq. Faraónpa rikrantami isanqa 
pakirishaq. Saymi Babilonia nacionpa mandaqnin reypa nawpancho 
wanunaykaqnöraq nanaywan atanqa. 

25Yapaymi nï: Babilonia nacionpa mandaqnin reytami munayyuq kananpaq 

yanapäshaq. Faraóntami isanqa munayniynaqta kachaykushaq. Babilonia 
nacionpa mandaqnin reytami espädäta aptapäshaq. Paymi Egipto 
runakunata chipyaq wanusinqa. Saynöpami TAYTA DIOS kashqäta 
tantiyakuyanqa. 

26<< <Maysay nacionkunapa qarquptïmi Egipto runakuna mashtakar 

aywakuyanqa. Sayraqmi TAYTA DIOS kashqäta tantiyakuyanqa> >>. 

 

Ezequiel 31 
Asiria kashqanno Egiptupis kananpaq nishqan 

1Babiloniaman prësu apayämashqan chunka juk watamanna aywaykaptinmi 

kimsa kaq killa punta kaq junaqcho TAYTA DIOS nimarqan: 

2<<Runapa surin, Egipto nacionpa mandaqnin rey Faraónta y nacionnincho 

taykaq runakunata niy: << <Manami pipis qamkunano munayyuq kansu. 

3Qamkunaqa Asiria nación kashqannömi munayyuq kayanki. 

Asiriaqa Líbanucho kaykaq cedru jachami karqan. Kuyaylapaq jatunkaray 
rämasapami karqan. 

Ñökanpis pukutayyaqmi charqan. 

4Oqucho kashpanmi shumaq winarqan. Chakinpa yaku aywarmi wakin 

jachakunatapis ushmarqan. 

5<< <Saymi lapan jachapitapis mas jatunyarqan. 

Aska yaku shumaq oquptinmi seqaypa copösuyarqan. Rämankunapis 
wakläman kaylämanraqmi mashtararqan. 

6Rämankunachömi imaykaläya pishqukunapis qeshunta rurakuyaq. 

Chakinchömi tukuy casta uywakunapis wachayaq. Lantuyninchömi maysay 
nación runakunapis täyaq. 

7<< <Kuyaylapaqmi say jacha winarqan. Jaqwanta aska yaku oquptinmi 

rämankuna shumaq copösuyarqan. 

8Tayta Diospa huertancho mayqan cedrupis manami sayno jatun karqansu. 

Cipreskunapa rämankunapis manami say jachapa rämankunanösu karqan. 
Castäñu jachakunapa rämankunapis manami say jachapa rämankunaman 
tinkurqansu. Tayta Diospa huertancho mayqan jachapis sayno kuyaylapaq 
manami karqansu. 

9Kuyaylapaqta y rämasapatami Tayta Dios rurarqan. Sayno kaptinmi Tayta 

Diospa Edén huertancho kaq wakin jachakuna say cedruta chikipäyaq. 

10<< <Saymi TAYTA DIOS nin: Lapan jachakunapita mas jatunyar ñökanpis 

pukutayyaq chaptinmi pasaypa orgullösu rikakurqan. 

11Saymi jäpa nacionpa mandaqnin reypa makinman kachapaykurqä. Say 

reymi jusalikushqanman tupu llëvasirqan. 

12Jäpa yaqa runakuna muturiyaptinmi jirkakunacho, pampakunacho y 

raqrakunachöpis say jachapa rämankuna pakish jitaräyarqan. Saymi maysay 
nación runakuna lantuynincho taykäyashqanpita aywakuyarqan. 

13Tuniskasiptinmi tukuyläya pishqukuna tronculanchöna qeshunkunata rurar 

täyarqan. Rämankunatanami tukuyläya munti uywakuna jarutakuyarqan. 

14<< <Kananpitaqa aska yaku ushmaptinpis mananami ima jachapis sayno 

copösuyanqanasu. Mayjina parqush karpis manami pukutayman 
chashqanyaq winanqanasu. Lapanpis ushakaqla karmi wanushkuna 
kaykäyashqanman chäyanqa. Runa ushakaqla kashqannömi ushakaqla 
kaykäyan. 

15<< <TAYTA DIOSMI nin: Wanushkuna kaykäyashqanman Asiria nación 

chashqan junaqmi mayukuna y pasa rurincho kaykaq lamarpis fiyupa 
lakikushpan sakirqan. Líbano jirkapis lakikuptinmi saycho lapan jachakunapis 
wanuytäyarqan. Sayno kananpaq noqami kamakäsirqä. 

16<< <Cedru jachano qapaparraq tuniptinmi maysay nación runakunapis 

mansariywan suksukyäyarqan. Wanushkuna kaykäyashqanman chäsiptïmi 
Edéncho y Líbanucho aska yakuwan winaq kuyaylapaq jachakunapis 
kushikur niyarqan: <<Noqakunawannami wanushkuna kaykäyashqancho 
kaykanki>>. 

17<< <Nawpataqa say jachakuna cedru jachapa lantuynincho kar 

yanapaqninmi kayarqan. Kananqa lapanpis say jachakuna espädawan 
wanusish runakunanömi ushakash kaykäyan. 

18<< <Egipto nación, cedru jachanömi qampis kaykanki. Kuyaylapaq 

kashqaykiman Edéncho jachakuna manami mayqanpis tinkunsu. Sayno 
karpis Edéncho kaq wakin jachakunanölami wanushkuna kaykäyashqanman 
chanki. Mana cäsukamaqkuna y guërracho espädawan wanuqkuna 
ushakäyashqannölami qampis y qamcho taq runakunapis 
ushakäyanki. TAYTA DIOSMI sayno nin> >>. 

 

Ezequiel 32 
Faraón ushakänanpaq kashqanpita cantashqan 

1Babiloniaman prësu apayämashqan chunka juk watamanna aywaykaptinmi 

chunka ishkay kaq killa punta kaq junaqcho TAYTA DIOS nimarqan: 

2<<Runapa surin, Egipto nación ushakänanpaq kashqanpita mandaqnin rey 

Faraónta cantapar niy: << <Wakin nacionkunapita mas munayyuq karmi 
leonno kaykanki. Saynöpis lamarcho mansaypaq uywanömi kaykanki. Saymi 
mayukunatapis pulchaqyäsinki. Yakutapis chakikiwanmi puchkatäsinki. 
Kuchunkunatapis jarukurmi ushanki> >>. 

3<< <TAYTA DIOSMI nin: 

Aska nación soldädukuna favorniki sharkuyaptinpis rednïwan sarirmi 
yakupita jorqamushayki. 

4Pampaman qarachaykamurmi jitaraykaqta kacharishayki. Nirkurmi 

kamakäsishaq wiskurkuna y lapan jirka uywakuna maysaypitapis shamur 
pacha junta mikuyäshunaykipaq. 

5Jirkakunaman y pampakunamanmi pedäzu pedäzu jitarishayki. 

6Sayno wanusiptïmi yawarniki mayukunaman juntar puntakunayaqpis 

chanqa. 

7<< <Qamta ushakäsishqä junaqqa pasatapis sakäsishaqmi. 

Qoyllarkunatapis manami chipipïsimushaqsu. Intitapis pukutaywanmi 
sapaskishaq. Killatapis manami asikyäsimushaqnasu. 

8Qampa jusaykikunapitami jana pasacho lapan asikyaqkunata sakäsishaq. 

Saymi intëru nacionnikipis sakaycho rikakunqa. TAYTA DIOSMI sayno nin. 

9<< <Mana reqishqayki nacionkunaman ushakashqaykita wilakasiptïmi aska 

markakunacho fiyupa mansariyanqa. 

10Qamta castigashqäta musyarmi maysay nación runakuna mansariyanqa. 

Espädäta joqarkuptïmi mandaqnin reykunapis pasaypa mansakäyanqa. Qam 
ushakashqaykino paykunapis ushakäyänanpaq kashqanta yarparmi 
pasaypa suksukyäyanqa> >>. 

11<< <Faraóntami TAYTA DIOS nin: << <Babilonia nacionpa mandaqnin rey 

shamushpanmi espädanwan wanusishunki. 

12Babilonia soldädukunapis yaqa kayashpanmi pïmaypitapis mansay 

kaykäyan. Say soldädukuna markaykikunacho saysika runakunata 
wanusiyänanpaqmi kamakäsishaq. Saymi Egipto runakuna chölu 
tukuyanqanasu. Saysika kayaptinpis lapantami Egipto runakunata 
wanusiyanqa. 

13<< <Mayu kuchunkunacho misisishqayki uywaykikunatapis lapantami 

ushakäsishaq. Saymi runapis ni uywakunapis yakuta jarukur 
puchkatäyanqanasu. 

14Saypitanami yaku chuyänanpaq kamakäsiptï jichash aceitinölana 

mayukuna chiyaylapana aywayanqa. TAYTA DIOSMI sayno nin. 

15<< <Egipto nacionta sunyaqmanmi tikrasishaq. Lapan imaykantapis 

chipyaqmi ushakäsishaq. Lapan runakunatami saycho wanusishaq. 
Sayraqmi TAYTA DIOS kashqäta tantiyakuyanqa. 

16<< <Egipto nación ushakashqanpitami sayno cantayanqa. Say cantaqa 

runa wanuptin fiyupa lakikur cantayashqan cantami kanqa. Saynömi juklä 
nación warmikuna Egiptupaq fiyupa lakikur cantapäyanqa. Egiptucho saysika 
wanuq runakunapaq waqarmi cantapäyanqa. TAYTA DIOSMI sayno nin> >>. 

Egipto runakuna wanur mayman chäyänanpaqpis nishqan 

17Babiloniaman prësu apayämashqan chunka juk watamanna aywaykaptinmi 

chunka ishkay kaq killa chunka pisqa junaqcho TAYTA DIOS nimarqan: 

18<<Runapa surin, Egiptucho taykaq saysika runakuna y wakin nación 

runakuna wanuyänanpaq kashqanpita fiyupa lakikur cantay. Noqami 
wanushkunapa almankuna kaykäyashqanman paykunata qarpurishaq. 

19Paykunata cantapar niy: << <Egipto runakuna, wakin nación runakunapita 

¿mas ali kayashqaykitaku yarpäyanki? Sayno yarparpis Diosta mana 
cäsukuq runakunapa almankuna kayashqanmanmi qamkunapis wanur 
chäyanki> >>. 

20Saynöpis Tayta Dios nimarqan: <<Egipto runakunata wanusinäpaq 

espädapis kamarishnami kaykan. Saymi lapanpis paykuna guërracho 
ushakäyanqa. 

21Wanushkunapa almankuna kaykäyashqanman charmi munayyuq 

mandaqkunapa almankunawanpis tinkuyanqa. Egipto runakunapa 
almankunata y yanapaqnin soldädukunapa almankunata chaskikuyashpanmi 
say almakuna niyanqa: <¿Qamkunapis kaymannaku uräyämushkanki? 
¡Espädawan wanusish jusasapa runakunapa almankunawanmi kaychöqa 
kaykansi!> 

22<<Saychömi Asiria nacionpis lapan soldädunkunawan kaykäyan. 

Castigaptïmi guërracho lapanpis paykuna wanuyash. 

23Paykunaqa wanushkuna kaykäyashqanpita mas rurichömi kaykäyan. 

Kawayashqan wisan runakunata fiyupa mansakäsish karpis kananqa 
guërracho wanuyashpan almakuna kaykäyashqanchönami lapanpis say 
soldädukuna kaykäyan. 

24<<Saychömi Elam nacionpis lapan soldädunkunawan kaykäyan. 

Castigaptïmi guërracho lapanpis paykuna wanuyash. Mana 
cäsukayämashqanpitami wanushkuna kaykäyashqanpita mas ruricho 
kaykäyan. Kawayashqan wisan runakunata fiyupa mansakäsish karkurpis 
kananqa wanuqkuna kaykäyashqanchömi penqaypaq jitaraykäyan. 

25<<Elam nación saycho kananpaqmi sitiu kaykan. Saysika soldädunkunapis 

intërunpami tumaparaykäyan. Say mana cäsukamaq runakunaqa 
castigaptïmi lapanpis guërracho wanuyash. Paykunaqa kawayashqan wisan 
runakunata fiyupami mansakäsiyaq. Kananmi isanqa wanuqkuna 
kaykäyashqancho penqaypaq jitaraykäyan. 

26<<Saychömi Mesec nacionwan Tubal nación runakunapis soldädunkunapa 

chawpincho kaykäyan. Say mana cäsukamaq runakunaqa guërrachömi 
lapanpis wanuyash. Paykunaqa kawayashqan wisan runakunata fiyupami 
mansakäsiyaq. 

27Paykunata manami unay geniu runakunata pampayashqannösu 

pampayash. Say geniu runakunataqa espädankunatapis y wakin 
armankunatapis jawnaparkurmi pampayarqan. Sapakuyänan 
escüdunkunatapis janankunamanmi churapäyarqan. Kawayashqan wisan 
geniu kayashpanmi paykunapis runakunata mansakäsiyaq. 

28<<Egipto runakuna, qamkunapis wanurqa mana cäsukamaq runakunapa y 

guërracho wanuqkunapa almankuna kayashqanchömi kayanki. 

29<<Edom nacionpis mandaqnin reykunawan y mandäsiqninkunawanmi 

saycho kaykäyan. Kawayashqan wisan seqaypa munayyuq karkurpis 
kananqa guërracho wanuqkunapa y mana cäsukamaq runakunapa 
almankunawannami kaykäyan. 

30<<Norti kaqlä nacionkunapa lapan mandaqnin reykunapis y lapan Sidón 

runakunapis saychömi kaykäyan. Kawayashqan wisan seqaypa munayyuq 
kayashpan runakunata fiyupami mansakäsiyaq. Kananmi isanqa guërracho 
wanuqkunapa y mana cäsukamaq runakunapa almankuna 
kaykäyashqancho penqaypaq jitaraykäyan. 

31Sayman chaykur saysika wanushkunata rikayashpanmi mandaq Faraón 

lapan soldädunkunawan kushikur niyanqa: <Manami noqalansitasu 
wanusimashkansi>. Noqa TAYTA DIOSMI sayno kananpaq nï. 

32<<Fiyupa mansakäsikuq karpis mana cäsukamaq runakunapa y guërracho 

wanuqkunapa almankunawan iwalmi Faraónpis soldädunkunawan 
jitaräyanqa>>. TAYTA DIOSMI sayno nin. 

 

Ezequiel 33 
Rikachakuqno Ezequiel kashqan 

Ezequiel 3.16-21 

1 TAYTA DIOSMI nimarqan: 

2<<Runapa surin, marka mayikikunata wilapar niy: <Musyayashqaykinöpis 

may nacionchöpis guërra kaptinqa juk runatami rikachakunanpaq churayan. 

3Paymi contrapartin soldädukuna nacionninman yaykuykäyaqta rikar 

jukla cornëtata tukan marka mayinkuna kamarikuyänanpaq. 

4Cornëta tukamushqanta wiyaykar mana kamarikuyaptinqa contrapartinkuna 

chaykurmi say markacho taq runakunata wanusiyan. Mana kamarikurqa 
kikinkunami wanuyänanpaq jusayuq kayanqa. 

5Sayno ushakäyanqa cornëta waqamuqta wiyaykarpis mana 

kamarikuyashpanmi. Kamarikuq kaqmi isanqa wanuypita qeshpinqa. 

6<< <Say rikachakuq runa contran soldädukuna shamuykäyaqta rikaykar 

cornëtata mana tukaptinqa markaman yaykur lutami pitapis wanusiyan. 
Jusankunapita say runakuna wanusish kayaptinpis cornëtata mana 
tukashqanpita rikachakuq runami jusayuq kaykan>. 

7<<Runapa surin, Israel runakunapa rikachakuqninno kanaykipaqmi 

churashkä. Saymi wilapashqäta paykunata wilanki. 

8Jusalikuq runata ushakäsinäpaq wilaptï jusalikuyta wanakunanpaq wilay. 

Mana wilarqa qammi jusayuq kanki say runa wanushqanpita. 

9Jusalikuyta wanakunanpaq nikaptiki mana wanakurqa jusanpitami say runa 

wanunqa. Wilashqaykichöqa wanuptinpis manami jusayuqnasu kanki. 

Lapan runakuna kawayänanta Tayta Dios munashqan 

Ezequiel 18.21-32 

10<<Runapa surin, Israel runakunata niy: <Qamkuna nikäyanki 

jusalikuyashqaykipita Tayta Dios castigayäshuptiki mana awantayänaykipaq 
kashqantami. Saynöpis nikäyanki manana kawayänaykipaq kashqantami>. 

11<<Saymi TAYTA DIOS jurar nin: <Jusalikuqkuna wanuyänanta manami 

munäsu, sinöqa lutan ruraykunata kacharir noqa munashqäno 
kawayänantami munä. Israel runakuna, jusalikuyashqaykita kacharir 
wiyakayämay. ¿Imanirtaq wanuyta ashiykäyanki?> 

12<<Runapa surin, Israel mayikikunata niy: <Ali runapis jusalikurqa 

castigashqami kanqa. Mana ali runapis jusalikuyta wanakurqa 
perdonashqami kanqa. 

13<< <Aybësis ali runapis alita ruraq kashqanman atiënikushpan lutan 

rurayman churakanmi. Say runata ali kawananpaq promitish karpis mana 
alitana ruraptinqa wanusishaqmi. Nawpata alita rurashqankunatapis manami 
yarpäshaqnasu. 

14-15<< <Aybësis fiyu runa jusalikuyta wanakur munashqänömi kawan. Saymi 

jaqankuna prenda churayashqanta y suwakushqanta kutisir leynïkunata 
cäsukun. Sayno kawaq runataqa wanusinäpaq nirkurpis manami 
wanusishaqnasu. 

16Nawpata jusalikushqankunatapis manami yarpäshaqnasu. Lutankunata 

manana rurarqa mananami wanunqanasu>. 

17<<Sayno niptikimi marka mayikikuna niyäshunki: <Jusalikuqkunataqa 

jusalikuyta kachariyaptinpis Tayta Dios ama perdonanmansu. Perdonarqa 
lutantami ruraykan. Ali runata isanqa jusalikuptinpis perdonanman. Mana 
perdonarqa lutantami ruraykan>. Sayno parlarqa lutantami nikäyan. 

18<<Yapaymi nï: Ali runapis jusalikurqa wanunqami. 

19Jusalikuq runapis jusalikuyta kacharishpan munashqäno kawarqa 

salvakunqami. 

20Israel runakuna, ¿imanirtaq nikäyanki shumaq mana juzgashqäta? 

Imanöpis kawayashqaykiman tupumi lapaykitapis juzgayäshayki>>. 

Jerusalénta ushakäsiyänanpaq nishqan 

21Babiloniaman prësu apayämashqan chunka ishkay watamanna 

aywaykaptinmi chunka kaq killa pisqa junaqcho Jerusalénpita qeshpimuq 
runa nimarqan: <<¡Jerusaléntami ushakaskasiyash!>> 

22Say runa chämushqan qanyannin sakaymi TAYTA DIOS shimïta 

pashtasirqan. Saymi say tuta runa chämunanpaqqa parlarqäna. 

23Saymi TAYTA DIOS nimarqan: 

24<<Runapa surin, raqälan kaykaq Israel markakunacho taykaq runakunami 

nikäyan: <Abrahampis kikilanmi kay nacionta munaynincho sarararqan. 
Noqansi askaq kaykarqa ¡imanirtaq kay nacionta munayninsicho 
sararansisu!> 

25<<Saymi paykunata ninki: <TAYTA DIOSMI nin: Qamkunaqa uywakunapa 

yawarnintami mikuykäyanki. Saynöpis ïdulukunatami ruwakuykäyanki y runa 
mayikitapis wanuykäsiyankimi. ¿Sayno kaykarku kay nacionpa duëñun kayta 
munaykäyanki? 

26Qamkuna wanusikuq, ïduluta adoraq y jukpa warminwan kakuqmi 

kaykäyanki. ¿Sayno kaykarku kay nacionpa duëñun kayta munaykäyanki?> 

27<<Ezequiel, paykunata mastapis niy: <TAYTA DIOSMI jurashpan nin: 

Raqälana kaykaq markakunacho taqkunapis guërrawanmi wanuyanqa. 
Chakracho taqkunatapis jirka uywakunami mikuyanqa. Qaqakunacho y 
machaykunacho taqkunapis pestiwanmi wanuyanqa. 

28Chipyaq ushakäsiptïmi Israel nación sunyaq rikakunqa. Saypa manami 

pipis purinqanasu. Sayno ushakäsiptïmi runa tukuyänanpaq pipis 
kanqanasu. 

29Melanashqäta rurayashqaykipita kay nacionta ushakäsiptïraqmi TAYTA 

DIOS kashqäta tantiyakuyanki>. 

30<<Runapa surin, Israel runakunami marka murällakunacho y wayi 

punkukunachöpis shuntakäyashpan niyan: <TAYTA DIOSPA wilakuyninta 
Ezequiel wilakushqanta wiyaq aywashun>. 

31Sayno nir shuntakäyämushpanmi wilapashqaykita wiyaq tukuyan. Nirkurqa 

mananami cäsukayämansu. Kuyamashqanta nirpis manami rasunpasu 
kuyayäman. Saypa trukanqa rïcuyaypaq wachakash karmi lutanta 
rurayänalanpaq yarpachakuykäyan. 

32<<Paykunapaq qam kaykanki arpata tukapaylapa jipashta cantapaq 

chölunölami. Saymi nishqaykita wiyaykarpis wiyakuyansu. 

33Sayno kaptinpis wilakushqayki lapanpis cumplinanpaqnami kaykan. 

Cumpliptinraqmi wilakuqnï profëta kashqaykita tantiyakuyanqa>>. 

 

Ezequiel 34 
Israel nacioncho autoridäkunata qayapashqan 

1 TAYTA DIOSMI nimarqan: 

2<<Runapa surin, Israel runakunapa autoridäninkunapa contran wilakur niy: 

<TAYTA DIOSMI nin: Qamkuna kikikilaykikunapaq yarpachakurmi 
uyshäkunata shumaq rikaykäyankisu. Uysha misiq runakunaqa ¿manaku 
uyshankunata shumaq rikayanman? 

3Uyshakunapa lichinta upuykarpis, milwanpita mödanaykikunata 

jatikuykarpis y weranninta mikuykarpis manami shumaqsu rikaykäyanki. 

4Uyutaqkunatapis manami kachin qarayankisu ni qeshyaqkunatapis 

jampipäyankisu. Chakin pakishkunatapis manami maray tulmalawanpis 
wataparkuyankisu. Jukpa uyshanman takukaptinpis manami 
shuntayämunkisu ni oqrakaptinpis ashiyankisu. Saypa trukanqa astaraykarmi 
munayashqaykita rurasiyanki. 

5<< <Misiqniynaq kar uyshäkuna wakpa kaypa mashtakäyaptinmi jirka 

uywakuna mikur ushakuyan. 

6Maysay jirkakunapa y raqrakunapami oqrakash purikuyan. Maysaypa 

mashtakäyaptinpis manami pipis ashinsu ni watukansu>. 

7<<Autoridäkuna, Tayta Dios nishqanta shumaq wiyayay. 

8TAYTA DIOSMI jurashpan nin: <Uysha misiq uyshankunata shumaq 

rikashqanno mana rikayaptikimi suwakunapis uyshäkunata apakuyan y tukuy 
niraq jirka uywakuna mikukurkuyan. Uysha misiqnïkuna kaykarpis oqrakaq 
uyshäkunata manami ashiykäyankisu. Saypa trukanqa kikilaykikunapaq 
yarpachakurmi paykunata rikayankisu>. 

9<<Uyshërukuna, Tayta Dios nishqanta shumaq wiyayay. 

10TAYTA DIOSMI nin: <Qamkunapa contraykimi kaykä. Uyshäkunata mana ali 

misiyashqaykipitami juzgayäshayki. Uyshäkunata mikur mana 
ushayänaykipaqmi makikikunapita shuntakushaq>. 

Ali uyshëru imano kashqanpis 

11<<TAYTA DIOSMI nin: <Kikïmi uyshäkuna ashiq aywar shuntamushaq. 

12Oqrakash uyshankunata misiq runa ashishqannömi noqapis uyshäkunata 

ashishaq. Pukutay qenqiraptin pantakar maypa aywayash kaptinpis 
shuntamushaqmi. 

13Maysay markakunapitapis y nacionkunapitapis shuntamushaqmi. Kikinpa 

nacionninman kutiykasimurmi Israel nación lömakunacho shumaq misishaq. 
Mayukuna nawpan chakrakunacho y maychöpis runakuna täyashqanchömi 
paykunata sararäshaq. 

14Israel nación lömakunachömi ali qewa kashqancho misishaq. Saycho 

pacha junta misiykurmi ali kunchacho punusishaq. 

15Mana mansakuyänanpaqmi kikï täpashaq>. TAYTA DIOSMI sayno nin. 

16<< <Oqrakaqkunatapis ashi ashiykurmi kunchanman shuntamushaq. 

Chakin pakikushkunatapis watapäshaqmi. Uyutaqkunatapis kachinman 
jampita talurkurmi qarashaq. Wera kaqkunata y kalpayuq kaqkunatami 
isanqa ushakäsishaq. Rurayashqanman tupumi juzgashaq>. 

17<<TAYTA DIOSMI nin: <Kuyashqä runakuna, lapaykita juzgarmi uyshapita 

cabrata rakiqno lutan ruraqkunata rakiyäshayki. 

18Wakinnikiqa ali qewata mikur pusuq kaqtaqa panatarmi ushaykäyanki. 

Chuya yakuta upurpis jarukurmi puchkatäyanki. 

19¿Sayno panatakuyashqaykitasuraq wakin uyshäkuna mikuyanqa? 

¿Saynöpis jarukur puchkatäyashqayki yakutasuraq upuyanqa?> 

20<<Saymi TAYTA DIOS nin: <Kikïmi wera kaqkunatapis y uyu kaqkunatapis 

shumaq rikashaq. 

21Qamkunaqa wera karmi uyu kaq uyshäkunata tanqar y takar maysaypapis 

qarqur ushaykäyanki. 

22Sayno qarquyaptikipis uyu uyshäkunata pipis manana nakasinanpaqmi 

sapäshaq. Lutanta rurayashqaykipitami juzgayäshayki. 

23<< <Uyshäkunata shumaq rikananpaqmi ali misikuqta churashaq. Say 

misikuq kanqa sirvimaqnï Davidmi. Paymi misiqnin kanqa. 

24NOQAMI paykunapa Diosnin kashaq. Sirvimaqnï Davidmi paykunapa 

mandaqnin rey kanqa. Noqa TAYTA DIOSMI sayno nï. 

25<< <Kuyashqä runakunawanmi pactuta rurashaq imaypis yanapaptï jawka 

kawayänanpaq. Israel nacionpita mikukuq jirka uywakunata elaqäsishaqmi. 
Saymi jäkuq jirkakunachöpis muntikunachöpis mana mansariypa 
punukuyanqa. 

26Paykunata sagrädu lömä nawpankunaman pushaykurmi bendicionnïta 

qoshaq. Tamyatapis tiempulanchömi tamyasimushaq. 

27Kikinkunapa chakrankunachömi jawkala kawayanqa. Frütakunapis 

mikuykunapis alimi wayunqa. Jäpa runakunapa makinpita 
jorqamuptïmi TAYTA DIOSNIN kashqäta tantiyakuyanqa. 

28<< <Mayqan nación runakunapis mananami yapayqa munaynincho 

sararäyanqanasu ni fiyu uywakunapis mikuyanqanasu. Saypa trukanqa 
imapis mana mansarïsiptinmi jawkana kawakuyanqa. 

29Mikuyninkunapis shuntayta mana atipäyashqanyaq wayuptinmi muchuypis 

kanqanasu. Juklä nación runakunapis asipaykäyanqanasu. 

30Saynöpami uyshäkuna tantiyakuyanqa TAYTA DIOSNIN kashpä 

paykunawan kaykashqäta y paykunata kuyashqäta>. TAYTA DIOSMI sayno 
nin. 

31<< <Qamkunaqa ali qewächo misishqä uyshäkunami kaykäyanki. 

Kuyashqä runakunami kaykäyanki. Noqanami Diosniki kaykä>. TAYTA 

DIOSMI sayno nin>>. 

 

Ezequiel 35 
Edom nacionta ushakäsiyänanpaq nishqan 

1 TAYTA DIOSMI nimarqan: 

2<<Runapa surin, Seir jirkaläpa tikraykur edomita runakunata ima 

päsananpaq kaqtapis wilakuy. 

3Wilakur niy: << <TAYTA DIOSMI nin: Edomita runakuna, contraykimi rikakü. 

Qamkunata castigarmi markaykikunatapis sunyaraykaq raqälatana 
kachaykushaq. 

4Chipyaq ushakäsiyaptïmi markaykikuna sunyaq rikakunqa. Sayraqmi TAYTA 

DIOS kashqäta tantiyakuyanki. 

5<< <Qamkuna imaypis Israel runakunapa contranmi kayashkanki. Saymi juk 

nación runakuna atacayaptinpis pakayänaykipa trukan wanusiyänanpaq 
entregayashkanki. 

6Paykunata entregayashqaykinömi qamkunatapis wanusiyäshunaykipaq 

entregayäshayki. Noqa TAYTA DIOSMI sayno kananpaq jurä. 

7<< <Edom nacionnikita pasaypa sunyaqtami kacharishaq. Nacionnikipita 

yarquq kaqta y kutimuq kaqtapis wanusishaqmi. 

8Maysaychöpis espädawan wanusiyäshunaykipaqmi kamakäsishaq. Saymi 

jirkakunacho, lömakunacho, mayukunacho y mayu kuchun 
pampakunachöpis aya mashtaranqa. 

9Imayyaqpis sunyaqla kananpaqmi kamakäsishaq. Markaykikunatapis 

chipyaq ushakashtami kacharishaq. Sayraqmi TAYTA DIOS kashqäta 
tantiyakuyanki. 

10<< <Qamkuna niyashkanki Judá naciontawan Israel nacionta duëñu 

tukuyänaykipaq kashqantami. Sayno niyashkanki say nacionkunata 
noqa TAYTA DIOS yanapaykaptïpis. 

11Saymi jurashpä nï: Israel runakunata rabyapäyashqaykiman tupu, 

chikiyashqaykiman tupu y contran sharkuyashqaykiman tupumi noqapis 
qamkunata ushakäsishayki. Saynöpami Israel runakunapis tantiyakuyanqa 
qamkunata castigashqäta. 

12<< <Israel runakunata castigaptï kushiparmi niyashkanki: <<Benëchu Israel 

nación pasaypa sunyaq rikakush. Say jananmanmi noqansipis peor 
usharpasishun>>. Sayno niyashqaykipita kikikikunatami ushakäsiyäshayki. 
Sayraqmi musyayanki noqa TAYTA DIOS lapan niyashqaykita wiyashqäta. 

13Qamkunaqa noqapapis conträ parlarmi imaykatapis shimikiman 

chashqanta rimayashkanki. Selläma chölu tukur sayno parlayashqaykita 
lapantami wiyashkä. 

14<< <TAYTA DIOSMI nin: Edom nacionnikita ushakäsiptï maysay nación 

runakunami kushikuyanqa. 

15Israel nacionta ushakäsiyaptin kushipäyashqaykinömi noqapis 

ushakäsiyäshuptiki kushipäyäshayki. Edom nacionniki chipyaqmi 
ushakanqa. Sayraqmi TAYTA DIOS kashqäta tantiyakuyankipaq>. 

Ezequiel 36 
Israel runakuna ali kawayänanpaq nishqan 

1<<Runapa surin, Israel jirkakunata niy: <Israelcho kaykaq jirkakuna, TAYTA 

DIOS nishqanta wiyayay. 

2TAYTA DIOSMI nin: Contraykikunami nikäyan: <<Kananqa Israelcho kaykaq 

jirkakunapis noqansipanami kaykan>>. 

3<< <Saymi noqa TAYTA DIOS nï: Wakpita kaypita contraykikuna shamurmi 

pasaypa ushakäsiyäshushkanki. Saynöpami jäpa runakuna duëñu 
tukuyäshushkanki. Imaykata ashliyäshushpaykimi manakaqman 
churayäshushkanki. 

4<< <Noqa TAYTA DIOSMI nï: Israelcho kaykaq jirkakunapis, lömakunapis, 

mayukunapis y raqrakunapis, nikashqäta wiyayämay. Rasunpaypami 
Israelcho kaykaq markakuna pipis mana taptin raqälana kaykäyan. Saynöpis 
juk nación runakuna Israel runakunata vinciyashpanmi imaykantapis 
apakuyash. Saymi nawpaykicho nacionkunapis kushipäyäshushkanki. 

5Sayno kaykaptinpis noqa TAYTA DIOSMI fiyupa rabyanashpä say 

nacionkunapa contran y Edom nación runakunapa contran kaykä. Say 
runakuna fiyupa kushikuyashpan y manakaqman churayashpanmi kuyashqä 
nacionnïta duëñu tukuyash> >>. 

6Saypitami mastapis Ezequielta Tayta Dios nirqan: <<Israelcho kaq 

jirkakunata, lömakunata, raqrakunata y pampakunata noqapa jutïcho wilapar 
niy: <TAYTA DIOSMI nin: Juklä nación runakuna Israel runakunata manakaqta 
tumpayashqanpitami fiyupa rabyash kaykä. 

7Saymi makïta joqarkur jurashpä nï: Say nación runakunatapis 

chikiqninkunami manakaqman churar ashliyanqa. 

8<< <Israel jirkakuna, Israel runakuna kutiyämunanpaqnami kaykäyan. 

Qamkunachöqa jatusaq rämasapa jachakunami winayanqa. Say 
jachakunapa wayuynintami Israel runakuna kutimur mikuyanqa. 

9Qamkunaman bendicionnïta churamuptïmi murupakur kawayanqa. 

10Saymi intëru Israel nacioncho runakuna saysikaman mirayanqa. 

Sunyaqpaq ushakäsish markakunachöpis yapaymi täyanqa. Juchusish 
markakunatapis yapaymi sharkasiyanqa. 

11Runakunapis y uywakunapis mirarmi unay kayashqanno yapaypis saysika 

kayanqa. Puntata kawayashqanpitapis mas alimi kawayanqa. 
Sayraqmi TAYTA DIOS kashqäta musyayanqa. 

12<< <Israel jirkakuna, janaykikunapami kuyashqä Israel runakuna yapay 

puriyanqa. Paykunapa herencianmi kayanki. Wamrankunatapis manami 
yapay mikuyankinasu>. 

13<<TAYTA DIOSMI nin: <Juklä nación runakunami manakaqman 

churayäshushpayki niyan: <<Israel jirkakunaqa runa mikuq y wamrakunata 
ushakäsiqmi kayan>>. 

14<< <Sayno niyaptinpis kananpitaqa mananami imaypis runakunata 

mikuyankinasu ni wamrankunatapis wanusiyankinasu. 

15Jäpa nación runakuna ashliyäshunaykita manami kachapäshaqnasu. 

Saynöpis mananami wamrakunata mikuyankinasu>. TAYTA DIOSMI sayno 
nin>>. 

16Saypitanami TAYTA DIOSMI nimarqan: 

17<<Runapa surin, Israel runakuna jusalikuyashpanmi täyashqan 

nacionninta impüruyäsiyash. Warmipa killa qeshyan impüru kashqannömi 
paykuna rurayashqanpis pasaypa impüru kaykan. 

18Runakunata wanusir y ïdulukunatapis adorayashpanmi nacionninta 

impüruyäsiyash. Sayno rurayashqanpitami fiyupa rabyashpä castigarqä. 

19Saymi paykunata qarqur juklä nacionkunacho markakunamanpis 

mashtakäsirqä. Jusalikuyashqanman tupumi castigarqä. 

20<<Qarquptï maymanpis chäyashqan markakunachömi runakuna niyaq: 

<Kay runakuna adorayashqan Diosqa manami kuyashqan runakunata 
sapayta kamäpakushsu. Saymi nacionninpita qarqush>. Sayno 
nirmi santu jutïta manakaqman churayash. 

21Israel runakuna maymanpis chäyashqancho santu jutïta manakaqman 

churayaptinmi fiyupa lakikü. 

22<<Sayno kaptin Israel runakunata niy: <TAYTA DIOSMI nin: Israel runakuna, 

jusalikuyashqaykipitami maysay nacionchöpis runakuna manakaqman 
churayäman. Sayno kaptinpis manami qamkuna raykusu say nacionkunapita 
shuntayämushayki. Saypa trukanqa santu jutï raykumi jorqayämushayki. 

23Jutïta manakaqman churayänanpaq qamkunami jusayuq kayashkanki. 

Sayno kaptinpis qamkunata jorqamuptïmi jutï santu kashqanta say nación 
runakuna musyayanqa. Munayyuq TAYTA DIOS kashqäta musyayänanpaqmi 
lapan runakunapa rikay nawin jorqayämushayki>. TAYTA DIOSMI sayno nin. 

24<< <Say nacionkunapita noqami jorqayämushayki. Jäpa markakunapita 

shuntamurmi kikikikunapa nacionnikiman qoriyämushayki. 

25Chuya yakuwanmi maylapayäshayki. Qanraykikunata chipyaqmi 

awipäyäshayki. Ïdulukunata adorar impüru rikakuyashqaykitapis 
maylapäyäshaykimi. 

26<< <Nirkurmi mushuq shonquta y mushuq espïrituta qoyäshayki. Mana 

cäsukuq rumi shonquykikunatapis cäsukuq ali shonqumanmi tikrasishaq. 

27Yanapäyäshunaykipaqmi Espïritüta qamkunaman churamushaq. 

Saynöpami leynïkunata y yachasishqäkunata cumplir kawayanki. 

28Unay aylluykikunata qoykushqä nacionchömi täyanki. Qamkunami 

kuyashqä runakuna kayanki. Noqanami qamkunapa Diosniki kashaq. 

29<< <Manana jusalikuyänaykipaqmi yanapäyäshayki. Saynöpis 

trïguykikunata seqaypa wayusimuptïmi muchuypis ni malaqaypis kanqanasu. 

30Saynölami imaykaläya früta wayuq jachakunata y chakrakunacho 

mikuykunatapis ali wayusimushaq. Saymi imaypis malaqäyankinasu ni juklä 
nación runakunapis penqayman churayäshunkinasu. 

31Sayraqmi mana alita rurayashqaykipita, yaqa kayashqaykipita y 

melanaypaq jusalikuyashqaykipita fiyupa penqakuyanki. 

32<< <TAYTA DIOSMI nin: Israel runakuna, shumaq tantiyakuyay. Manami 

qamkuna raykusu juklä nacionkunapita shuntayämushayki, sinöqa santu jutï 
raykumi. Qamkunaqa jusaykikunapita pasaypa penqakush uysuräkuyay. 

33<< <TAYTA DIOSMI nin: Jusalikuyashqaykikunata maylarkurmi 

kutisiyämushayki. Saychömi juchusish markaykikunata sharkarkasir yapay 
täyanki. 

34Purunyash chakrakunata kichar yapay murupakuyaptinmi pïmay 

päsaqkunapis rikar 

35kushish niyanqa: <<Kay chakrakunaqa purunyashqami kayarqan. Kananqa 

Edén huertano kuyaylapaqmi kaykäyan. Chipyaq ushakash, sunyaq y 
raqälana markakunapis ali murallash runa tänan markanami kaykäyan>>. 

36<< <Saynöpami nawpan nacionkunacho kawaykar quëdaq runakuna 

tantiyakuyanqa chipyaq ushakash kaykaptinpis noqa TAYTA DIOS yapay 
sharkasishqäta. Saynöpis tantiyakuyanqa qachpa chakrakunatapis yapay ali 
chakramanna tikrasishqätami. Noqa TAYTA DIOSMI sayno nï. Nishqätaqa 
cumplishaqmi. 

37<< <TAYTA DIOSMI nin: Israel runakuna ruwakayämashqanta wiyashpämi 

uyshanöraq saysikaman mirayänanpaq kamakäsishaq. 

38Fiesta kaptin Jerusaléncho sacrificiupaq saysika uyshakuna unay 

kayashqannömi say markakunacho saysika runakuna täyanqa. Israel 
nacioncho juchusish markakunachöpis saysikami runakuna täyanqa. 
Sayraqmi TAYTA DIOS kashqäta tantiyakuyanqa> >>. 

 

Ezequiel 37 
Sakish tulukuna kawariyämushqan 

1Juk junaqmi saysika tulukuna mashtaraykashqan pampaman TAYTA 

DIOSPA Espïritun apamarqan. 

2Sayman chaykasimar kuchu kuchu purisimaptinmi saysika tulukuna intëru 

pampacho mashtaraykaqta rikarqä. Say tulukuna pasaypa yuraqashqami 
kayarqan. 

3Saymi nimarqan: <<Runapa surin, ¿kay tulukuna kawariyämunqasuraq?>> 

Nimaptinmi nirqä: <<Tayta Dios, qamlami sayta musyanki>>. 

4Saymi nimarqan: <<Say tulukunata wilar niy: <Yuraqash tulukuna, TAYTA 

DIOS nishqanta wiyayay. 

5TAYTA DIOSMI nin: Jaynikikunata qamkunaman kutisimuptïmi 

kawariyämunki. 

6Anku ankuykikunata yurisimurmi aysaykitapis juntäsishaq. Nirkur 

qaraykikunata yurirkasir jaynikikunata kutisipaptïmi kawariyämunki. 
Sayraqmi TAYTA DIOS kashqäta musyayanki> >>. 

7Saymi Tayta Dios nimashqannöla wilakurqä. Wilakuykaptï bunrurumuptinmi 

pasa suksur qalakuykurqan. Saymi tulukuna cuerpunkunaman lapan 
kutiyarqan. 

8Rikaraykaptïmi tulukuna jananpa anku ankunkuna yurirqan. Aysankuna 

juntaptinmi qaranpis saparkurqan. Jayninmi isanqa karqanraqsu. 

9Saymi TAYTA DIOS nimarqan: <<Runapa surin, jaynin shamunanpaq jutïcho 

qayakushpayki niy: <Tayta Diosmi nin: Jaynikuna, chuskunläpita shamur kay 
wanush jitaraykaqkuna kawariyänanpaq yaykuyay> >>. 

10Tayta Dios nimashqannöla wilakuykaptïmi jayninkuna yaykuskiptin 

kawarimur ichirkuyarqan. Yupaytapis mana atipaypaq soldädukunanöraqmi 
kayarqan. 

11Yapaypis Tayta Dios nimarqan: <<Runapa surin, kay tulukunanömi Israel 

runakuna kaykäyan. Paykunami nikäyan: <Sakish tuluno kashpansi 
saynölanachir imaypis kakushun. Sayno kashpansi mananami ima ruraytapis 
kamäpakunsinasu. Chipyaq ushakashnönami kaykansi>. 

12<<Sayno niyaptinpis Israel runakunata niy: <TAYTA DIOSMI nin: Kuyashqä 

runakuna, juklä nacioncho kayashpayki panteoncho yuraqash tuluno 
kayaptikipis qamkunata jorqamurmi Israel nacionman kutisiyämushayki. 
Ayata kawarisimuqnömi ali kawayänaykipaq yanapäyäshayki. 

13Sayno ruraptïmi TAYTA DIOS kashqäta musyayanki. 

14<< <Wanushno kayaptikipis Espïritüta qamkunaman churamur 

kawarisimushpämi markaykikunaman kutisiyämushayki. Saymi 

musyayanki TAYTA DIOS kar nishqäta rasunpa cumplishqäta>. TAYTA 

DIOSMI sayno nin>>. 

Judáta y Israelta juklasananpaq nishqan 

15 TAYTA DIOSMI nimarqan: 

16<<Runapa surin, juk qeruman qelqay <Judápita kaq Israel runakuna> nir. 

Juk qerumanna qelqay <Efraínpita kaq Israel runakuna> nir. 

17Nirkur juklasakash kayänanpaq ishkanta soqparkuy. Saynöpami ishkanpis 

juklaylanölana kayanqa. 

18<<Imapaq sayta rurashqaykitapis tapuyäshuptiki 

19ninki: <TAYTA DIOSMI nin: Efraínpita kaq y Judápita kaq Israel runakunatami 

juklasashaq. Saynöpami ishkanpis makïchöna kayanqa>. 

20<<Say qelqashqayki qerukunata Israel runakuna rikayänanpaq ishkanta 

soqparkur aptaranki. 

21Nirkur ninki: <TAYTA DIOSMI nin: May nacioncho kayaptinpis Israel 

runakunata jorqarkamurmi kikinkunapa nacionninman pushashaq. 

22Juk nacionlana kananpaqmi paykunata Israelcho juklasashaq. Paykunapa 

mandaqnin reypis juklaylanami kanqa. Mananami imaypis ishkay nacionman 
rakikäyanqanasu. 

23Melanashqä ïdulukunatapis manami adorayanqanasu ni 

jusalikuyanqanasu. Conträ sharkush kayaptinpis perdonashpämi salvashaq. 
Paykunami kuyashqä runakuna kayanqa. Noqanami paykunapa Diosnin 
kashaq. 

24<< <Sirvimaqnï Davidmi mandaqnin rey kanqa. Pay japalanmi misiqnin 

kanqa. Saymi nishqäkunata cäsukayämashpan leynïkunata y 
yachasishqäkunatapis cumpliyanqa. 

25Sirvimaqnï Jacob tashqan y paykunapa unay ayllunkuna täyashqan 

nacionchömi täyanqa. Surinkunapis y paykunapita miraqkunapis saychömi 
imayyaqpis täyanqa. Sirvimaqnï Davidmi imayyaqpis paykunapa mandaqnin 
rey kanqa. 

26<< <Paykunawanmi jawka kawayänanpaq pactuta rurashaq. Say pactu 

rurashqäqa manami imaypis ushakanqasu. Askaman mirayänanpaqmi 
kamakäsishaq. Imaypis paykunawan kanäpaqmi templütapis paykuna 
täyashqancho rurasishaq. 

27Saynöpami paykunawan täshaq. Noqami Diosnin kashaq. Paykunanami 

kuyashqä runakuna kayanqa. 

28Templü paykunacho imayyaqpis kaptinmi maysay nación runakuna 

musyayanqa Israel runakunata kuyaq Tayta Dios kashqäta. Paykunata 
akrashkä santu kayänanpaqmi> >>. 

 

Ezequiel 38 
Israel nacionta atacananpaq wilakushqan 

1 TAYTA DIOSMI nimarqan: 

2<<Runapa surin, Magog particho taykaq Gog kaqläpa rikäriy. Gogmi Mesec 

nacionpa y Tubal nacionpa mandaqnin rey kaykan. Payta ima päsananpaq 
kaqtapis wilakur 

3niy: <TAYTA DIOSMI nin: Mesecpa y Tubalpa mandaqnin rey Gog, qampa 

contraykimi kaykä. 

4<< <Shimipita shequrkurmi saysika soldäduykikunatawan cawallunkuna 

loqaraqnintinta jorqamushayki. Escüduykita y espädaykita kamarikush 
kaykaqtami Israelman apamushayki. 

5Persiapita, Cuspita y Futpitami escüdunkuna aptash y cascunkuna jatish 

yanapäyäshunaykipaq shayämunqa. 

6Qamkunawanmi shayämunqa Gomer y Bet-togarma nacionkunapa lapan 

soldädunkunapis. Paykuna norti kaqlä fiyupa karupitami tröpanwan 
shayämunqa. Maysaypitami yanapäyäshunaykipaq shuntakäyämunqa. 

7Say shuntakämuq runakunawan shumaq kamarikuyay. Kikikimi paykunapa 

capitanninpis kanki. 

8<< <Kananpita aska watatami Israel nacionman pelyaq yaykunaykipaq 

nishayki. Say wisanqa Israel nación markakuna nawpata guërracho 
ushakash karpis yapaymi kayanqa. Guërracho vincir juklä nacionkunaman 
apayashqan runakunapis kutiyämushnami kayanqa. Israel lömakuna 
kashqancho jawkanami täyanqa. 

9Paykunaman aywar mangädanöraq y pasata sapakurkuq yana 

pukutaynöraqmi lapan soldäduykikunawan y yanapäyäshuqniki 
runakunawan chäyanki. 

10<< <TAYTA DIOSMI mandaq Gogta nin: Say wisanqa lutan yarpaykunalaman 

umayki churakashqami kanki. 

11Saymi ninkipaq: <<Pïninpis yanapänanpaq mana kaptinmi say nacionman 

yaykushaq. Mana yarpachakuypa ni kamarikuypa kaykaqtami atacashaq. 
Paykunapa markankunapis murallänimi y marka punkunkunapis 
cerröjuynaqmi. 

12Aska nacionkunapita kutimur markankunachöna täyaptinmi wäkankunapis 

y imaykankunapis aska kaykan. Saykunata lapantami apakushaq. Paykuna 
yarpäyan kay pasapa pupuncho taykäyashqantami>>. 

13<< <Sayno niptikimi Sabáwan Dedán runakuna y Tarsischo taq rantikuq 

runakuna autoridäninkunawan niyäshunki: <<¿Suwapäyämänaykipaqku 
shayämushkanki? ¿Qellaynïkunatapis, qorïkunatapis, uywäkunatapis, wakin 
imaykäkunatapis apakuyänaykipaqku saysika runakunawan 
shayämushkanki?>> > 

14<<Runapa surin, mandaq Gogta noqapa jutïcho niy: <TAYTA DIOSMI nin: 

Say wisan kuyashqä Israel runakuna jawka kawayashqanta tantiyarmi 

15norti kaqlä karu markaykipita Israel nacionman shamunki. Yupaytapis mana 

atipaypaq soldädukunata y cawallunkuna loqash saysika runakunawanmi 

16kuyashqä Israel nacionnïta atacanki. Saysika soldädukunawan shamurmi 

pasa sapakurkuq yana pukutaynöraq kayanki. Shamuq watakunacho sayno 
atacanaykipaqmi kamakäsishaq. Saynöpami wakin nación runakunapis 
munayyuq kashqäta musyayanqa. 

17<< <TAYTA DIOSMI nin: Israel nacionta atacanaykipaq kaqtami sirvimaqnï 

profëtakunawan unaypis wilakasirqä. 

Gog castigash kananpaq nishqan 

18<< <TAYTA DIOSMI nin: Israel nacionman mandaq Gog yaykuptinmi fiyupa 

rabyakurkushaq. 

19Kachkachyayparaq ajanaptïmi Israel nación fiyupa suksukyanqa. 

20Pescädukunapis, pishqukunapis, munti uywakunapis, lätaypa puriqkunapis 

y runakunapis fiyupa mansarirmi suksukyäyanqa. Jirkakunapis juchunqami, 
qaqakunapis kuchpakäyanqami y marka murällakunapis juchurmi 
ushakäyanqa. 

21<< <Israel lömakunachömi mandaq Gogta tukuyläya desgraciawan 

castigashaq. Soldädunkunapis kikinpurami espädankunawan 
wanusinakuyanqa. TAYTA DIOSMI sayno nin. 

22Pestiwan y wanusinakuywanmi castigashaq. Payman, soldädunkunaman y 

paywan shamuq lapan runakunamanmi mangädata, ruminöraq runtu tamyata 
y azufriyuq ninata tamyasimushaq. 

23Sayno castigarmi munayyuq y santu kashqäta maysay nación runakunata 

musyasishaq. Sayraqmi TAYTA DIOS kashqäta tantiyakuyanqa> >>. 

 

Ezequiel 39 
Gog vincish kananpaq nishqan 

1<<Runapa surin, jutïcho mandaq Gogpa contran wilakur niy: <TAYTA 

DIOSMI nin: Mesec y Tubal nacionkunapa mandaqnin Gog, qampa 
contraykimi kä. 

2Norti kaqlä karupita qarachash apamushpämi Israel jirkakunaman 

chäsimushayki. 

3Saychömi isuq kaq makikicho aptaraykashqayki flëcha jitakunaykita 

pakirishaq. Aluq kaq makikicho sararaykashqayki flëchaykikunatapis 
jitarishaqmi. 

4Soldäduykikunawan y juk nacionkunapita shayämuq soldädukunawanmi 

Israel jirkakunacho lapayki wanuyanki. Saycho wiskurkuna y chucaru jirka 
uywakuna mikuyäshunaykipaqmi kamakäsishaq. 

5Liwyaq pampakunachömi wanush jitaräyanki. Noqa TAYTA DIOSMI sayno nï. 

6<< <Saynölami Magog runakuna taykäyashqan markakunatapis ninawan 

rupasishaq. Costacho ali sigurash markakunatapis saynölami rurashaq. 
Sayraqmi TAYTA DIOS kashqäta tantiyakuyanqa. 

7Kuyashqä Israel runakunata salvaptïmi santu kashqäta pïmaypis 

tantiyanqa. Mananami imaypis santu jutïta manakaqman churayanqanasu. 
Saynöpami maysay nacioncho Israel runakunapa santu TAYTA 

DIOSNIN kashqäta musyayanqa. 

8Nishqäno kananpaq kaq junaq chämuptin lapan nishqäkuna 

cumplinqami>. TAYTA DIOSMI sayno nin. 

9<< <Saymi Israel runakuna markankunapita yarqur chikiqninkunapa 

escüdunkunata, flëchankunata, taksha lanzankunata y jatun lanzankunata 
rupasiyänanpaq shuntayanqa. Say shuntayashqanmi qanchis watantin 
yanukuyänanpaq yanta kanqa. 

10Saymi jirkakunapita yantata apayämunqanasu ni muntiman qeru mutuqpis 

aywayanqanasu. Saypa trukanqa shuntayashqan armakunami yantankuna 
kanqa. Imaykanta qechuq yaykuyaptinpis kikinkunatami qechuyanqa. 
Suwapäyaptinpis kikinkunatami suwapäyanqa>. TAYTA DIOSMI sayno nin. 

11<< <Say wisanmi Gog y soldädunkuna pampakuyänanpaq Israelcho juk 

partita rakishaq. Say kanqa Kachi Lamar simpan Viajëru jutiyuq 
pampachömi. Saycho mandaq Gog lapan soldädunkunawan saysika 
pamparäyaptinmi runakuna saypa puriyanqanasu. Saymi say partipa jutinta 
churapäyanqa Hamón-gog Pampa jutin kananpaq. 

12Israel runakuna qanchis killataraqmi say ayakunata pampayta ushayanqa. 

Sayraqmi Israel nación limpiu quëdanqa. 

13Israel runakunaqa lapanmi aya pampayman churakash kayanqa. 

Munayyuq kaynïwan chikiqninkunata sayno ushakäsishqätami imaypis 
yarparäyanqa>. TAYTA DIOSMI sayno nin. 

14<< <Ayakunata pampar qalaykuyashqanpita qanchis killa päsarkuptinmi 

runakunata kachayanqa intëru nacionpa aywar tulukunata ashi ashiykur 
pampayänanpaq. 

15Rikapakur aywaqkuna runapa tulunta tarirqa juk señaltami churayanqa 

pampaqkuna shuntayänanpaq. Hamón-gog Pampa niyashqanmanmi say 
tulukunatapis pampayanqa. 

16Saynöpami Israel nación limpiu quëdanqa. << <Saynöpis say 

pamparäyashqan pampachömi juk marka kanqa. Say markapa jutinmi 
Hamona kanqa> >>. 

17 TAYTA DIOSMI nimarqan: <<Runapa surin, wiskurkunata, condorkunata y 

lapan chucaru jirka uywakunata shuntakäyänanpaq niy. Maysaypitapis 
qorikäyämusun kamarikushqä mikuyta mikuyänanpaq. Israel jirkakunachömi 
paykunapaq banquëtita kamarishaq. Saychömi aysata mikuyanqa y yawarta 
upuyanqa. 

18Basáncho kaykaq wera carnipa, uyshapa, chïvupa y törukunapa aysanta 

mikuqno y yawarninta upuqnömi soldädukunapa aysanta mikuyanqa y kay 
pasacho mandaqkunapa yawarninta upuyanqa. 

19Wanusishqä runakunapa wiranta ali jimayashqanyaqmi mikuyanqa. 

Shinkäyashqanyaqmi yawarnintapis upuyanqa. 

20Say banquëticho pacha junta mikuyanqa cawallu aysakunata, muntädu 

aywaqkunapa aysankunata y lapan soldädukunapa 
aysankunatami>>. TAYTA DIOSMI sayno nin. 

21<< <Saynöpami maysay nación runakuna munayyuq kashqäta 

musyayanqa. Paykunami rikayanqa lutanta rurayashqankunapita juzgar 
castigashqäta. 

22Israel runakunapis say junaqpita pasami musyayanqa paykunapa TAYTA 

DIOSNIN kashqäta. 

23<< <Israel runakunata sayno salvaptïmi maysay nación runakunapis 

musyayanqa munayyuq kashqäta. Manami munayniynaq kaptïsu Israel 
runakuna juklä nacionkunacho nakaykäyan, sinöqa jusalikuyashqanpita y 
nishqäta mana cumpliyashqanpitami sayno nakaykäyan. Saymi paykunata 
yanapänäpa trukan chikiqninkunata yanapashkä guërracho 
wanusiyänanpaq. 

24Mana wiyakamaypa jusalikuyashqanman tupumi Israel runakunata 

castigarqä>. 

25<<Saymi TAYTA DIOS nin: <Jacobpita miraq Israel runakunata kuyaparmi 

juklä nacionkunacho taykaqta Israel nacionman kutisimushaq. Sayno 
kutisimuptïmi pïmaypis santu jutïta respitayanqa. 

26Nacionnincho pipis mana wajupaptinmi jawkalana kawayanqa. Saymi 

nawpata conträ sharkur lutanta rurayashqanpita pasaypa penqakuyanqa. 

27<< <Juklä nacionkunacho y chikiqninkunapa markankunacho 

täyashqanpitami paykunata shuntamushaq. Sayno rurashqäta maysay 
nacioncho taq runakunami rikayanqa. Saynöpami santu Dios kashqäta 
musyayanqa. 

28Jäpa nacionkunaman prësu aywayänanpaq noqami kamakäsirqä. 

Maysaymanpis qarqushqänölami ni juktapis mana kachaypa 
markankunaman shuntamushaq. Sayraqmi TAYTA DIOSNIN kashqäta 
tantiyakuyanqa. 

29Israel runakunamanmi Espïritüta churamushaq. Yapayqa mananami 

paykunata kacharishaqnasu>. TAYTA DIOSMI sayno nin>>. 

 

Ezequiel 40 
Revelacioncho Israelman Ezequielta chäsishqan 

1Babiloniaman prësu apayämashqan ishkay chunka pisqa (25) watamanna 

aywaykaptinmi punta kaq killa chunka junaqcho TAYTA DIOS munayninwan 
elaqpita Israelman apaskamarqan. Jerusalénta Babilonia runakuna 
juchusiyashqanpita chunka chusku watanami päsash karqan. 

2Israel nacionman revelacioncho chäsimarmi altunnin jirkaman Tayta Dios 

churamarqan. Saypita sur kaqläpa rikachakurmi markanöraq saysika 
wayikuna kaykaqta rikarqä. 

3Sayman chäsimaptinmi broncipita rurash niraq runata rikarqä. Lïnupita 

rurash cordilnin y tupukuna varïllan aptashqami punku nawpancho 
ichiraykarqan. 

4Say runami nimarqan: <<Runapa surin, nishqäkunata shumaq 

tantiyakunaykipaq alcäbu kay. Lapanta rikasinäpaqmi kayman Tayta Dios 
apamushushkanki. Lapan rikashqaykita Israel runakunata wilapanki>>. 

Inti jeqamunan kaqlächo kaq patiu punku 

5Saymi templu patiuta tumaraykaq perqa murällata rikarqä. Say runa 

tupunanpaq aptaraykashqan varïllan kimsa metrumi karqan. Saywan perqa 
murällapa anchuyninta y altuynintapis tupuptinmi kimsa metru karqan. 

6Nirkurnami aywarqan inti jeqamunan kaqläpa kaykaq murälla punkumanna. 

Punku yaykunaman grädapa wisarkurmi perqapa anchuyninta tupurqan. 
Tupuptinmi karqan kimsa metru. 

7-10Punkupa yaykurmi cada läducho kimsa cuartukunata rikarqä. Lapanpis 

say cuartukuna kimsa metru anchu y kimsa metru largumi kayarqan. 
Cuartukunata rakiq perqapa anchuyninmi ishkay metru pulan karqan. Say 
soqta cuartukunata päsarkuptinmi jatun cuartu kaykarqan. Say cuartupa 
anchuyninmi chusku metru karqan. Say cuartupita templuman 
yaykunanchömi juk metru anchu perqa kaykarqan. Taksha cuartukunapita 
jatun cuartuman rakiraq perqapa anchuyninmi kimsa metru karqan. 

11Punkupa anchuyninmi soqta metru pulan karqan. Punku yaykuna perqata 

tupuptinnami anchuynin pisqa metru karqan. 

12Cada taksha cuartu yaykunachömi pulan metru altu perqa kaykarqan. 

Cuartukunapa anchuyninpis larguyninpis kimsa metrumi karqan. 

13Juk cuartupa ruri kuchunpita frentin kaq cuartupa ruri kuchunyaq tupuptinmi 

chunka ishkay metru pulan karqan. 

14Jatun cuartupa y wakin cuartukunapa anchuyninta jiruruypa tupuptinmi 

soqta chunka metru karqan. 

15Nirkur yaykuna punkupita ruri kaq punkuyaq tupuptinmi ishkay chunka 

pisqa metru larguynin karqan. 

16Cada taksha cuartukunapis ventänayuqmi kayarqan. Ruripanami 

rëjasninkuna karqan. Saynölami jatun cuartupapis ventänankuna kayarqan. 
Rakiq perqankunachönami palmërakuna dibujaraykäyarqan. 

Jatun kaq patiu 

17Saypitanami say runa pushamarqan jatun kaq patiuman. Saychömi 

patiulämanpa rikarqä kimsa chunka (30) cuartukunata. Say patiuqa kuchu 
kuchu enlajashqami karqan. 

18Saynöpis altar kashqan patiupita mas bäjuchömi karqan. Anchuyninmi 

ishkay chunka pisqa (25) metru karqan. 

19Yaykuna punkupa frentinchömi juk punkupis karqan. Say punkuyaq 

tupuptinmi pisqa chunka (50) metru karqan. Saynömi karqan inti jeqamunan 
kaqlä punkucho. Saypitanami rikarqä norti kaqlä punku imano kashqantapis. 

Norti kaqlächo kaq patiu punku 

20Norti kaqläpapis patiuman yaykuna punku karqanmi. Say punkutapis 

larguyninta y anchuynintami tupurqan. 

21Pasadïsupa cada lädunchömi kimsa cuartukuna karqan. Inti 

jeqamunanläpa kaykaq punkuchönölami cuartukunata rakiq perqa y jatun 
kaq cuartupis karqan. Tupuptinmi larguynin karqan ishkay chunka pisqa (25) 
metru y anchuynin karqan chunka ishkay metru pulan. 

22Jatun cuartupis, ventänakunapis, palmëra dibüjunkunapis inti jeqamunan 

kaqlä punkucho kaykashqannölami karqan. Sayman yaykunanpaqpis 

qanchis grädakunami karqan. Saychöpis patiu kaqlämanpami jatun kaq 
cuartu karqan. 

23Inti jeqamunan kaqlä punkupa frentincho kaykashqannömi norti kaqlä 

punku frentinchöpis ruri kaq patiuman yaykunapaq juk punku kaykarqan. Say 
punkuyaq tupuptinmi pisqa chunka (50) metru karqan. 

Sur kaqlächo kaq patiu punku 

24Saypitanami sur kaqlächo kaykaq punkuman pushamarqan. Lapanta 

tupuptinmi wakin kaq punkukunanöla mïdirqan. 

25Cuartunkunapa ventänankunapis wakin kaqnölami karqan. Larguyninta 

tupuptinmi pisqa chunka (50) metru karqan. Anchuyninta tupuptinnami 
chunka ishkay metru pulan karqan. 

26Wisänanpaqpis qanchis grädakunami karqan. Jatun cuartupis 

patiumanpami karqan. Rakiq perqankunachöpis ishkanlächömi palmërakuna 
dibujaraykarqan. 

27Sur kaqlächo kaykaq punku yaykunapa frentinchöpis ruri kaq patiuman 

yaykuyänanpaq punku karqanmi. Juk punkupita jukaq punkuyaq tupuptin 
pisqa chunka (50) metrumi karqan. 

Ruri kaq patiuman yaykuna punkukuna 

28Saypitanami pushamarqan ruri kaq patiuman yaykuna juk punkuman. Say 

punkuqa sur kaqlächömi karqan. Say punkutapis tupuptin wakin kaq 
punkukuna tamäñulami kayarqan. 

29Taksha cuartunkunapis, rakiq perqakunapis y jatun cuartu alarpis wakin 

punkukunacho kaykaq tamäñulami kayarqan. Ventänankunapis 
sawanläpami kayarqan. Tupuptin larguynin ishkay chunka pisqa (25) metru y 
anchuyninnami chunka ishkay metru pulan karqan. 

30Lädunkunacho kaq cuartukunata tupuptinmi larguynin karqan chunka 

ishkay metru pulan y anchuyninnami ishkay metru pulan karqan. 

31Cuartukunata rakiraq perqankunachöpis palmërakunami dibujararqan. 

Wisäkuyänan grädankunapis puwaqmi karqan. Punkuqa ura kaq patiumanmi 
rikaraykarqan. 

32Saypitanami inti jeqamunan kaqlä ruri kaq patiu punkuman pushamarqan. 

Saytapis tupuptinmi wakin kaq punku tamäñula karqan. 

33Taksha cuartunkunapis rakiq perqankunapis y jatun cuartupis say 

tamäñulami karqan. Patiumanpami ventänankunapis karqan. Tupuptin 
larguynin karqan ishkay chunka pisqa (25) metrumi. Anchuyninnami chunka 
ishkay metru pulan karqan. 

34Rakiq perqankunachöpis palmërakunami dibujararqan. Wisäkuyänan 

grädankunapis puwaqmi karqan. Punku yaykunaqa ura kaq patiumanmi 
rikaraykarqan. 

35Saypitanami norti kaqlä punkuman pushamarqan. Say punkuta tupuptinmi 

wakin kaq tamäñula karqan. 

36Taksha cuartunkunapis rakiq perqankunapis jatun cuartu y lapan 

ventänankunapis say tamäñulami karqan. Tupuptin ishkay chunka pisqa (25) 
metrumi larguynin karqan. Anchuyninnami chunka ishkay metru pulan 
karqan. 

37Cuartukunata rakiq perqankunachöpis palmërakunami dibujararqan. 

Wisäkuyänan grädankunapis puwaqmi karqan. Punku yaykunaqa ura kaq 
patiumanmi rikaraykarqan. 

Uywakunata pishtayänanpaq kaq cuartu 

38Say punku yaykunachömi juk cuartu karqan. Saychömi sacrificiupaq 

apayämushqan uywakunata pishtarir maylayaq. 

39Say cuartuchömi pishtapakuyänanpaq jukaq läduncho ishkay y jukaqlächo 

ishkay mësakuna karqan. Saychömi pishtayaq rupasina sacrificiupaq, 
purificasina sacrificiupaq y consagrasina sacrificiupaqpis. 

40Say cuartupa waqtanchöpis norti kaqlä punkuman wisaraq gräda 

nawpanchömi ishkay mësakuna karqan. Saynölami jukaq nawpanchöpis 
ishkay mësakuna karqan. 

41Saymi ruri cuartucho chusku mësakuna y waqta punku nawpancho chusku 

mësakuna karqan. Lapan mësakuna puwaqnintinmi kayarqan. Say 
mësakuna jananchömi sacrificiupaq uywakunata pishtayaq. 

42Pishtapakuyänan manëjukunata churakuyänanpaqmi chusku mësakuna 

rumipita karqan. Say mësakunapa larguyninpis y anchuyninpis qanchis 
chunka pisqa (75) centïmetrumi karqan. Altuyninnami pulan metru karqan. 

43Cuartupa ruri paderninkunachömi ganchunkuna cuarta maslan tumaypa 

jatiräyarqan. Mësakunachönami pishtayashqan uywakunapa aysan 
churaraykarqan. 

Cürakunapaq cuartukuna 

44Ruri kaq patiuchömi ishkay cuartukuna karqan. Juk cuartumi norti kaqlä 

punku nawpancho karqan. Say cuartupa punkunmi sur kaqlämanpa 
rikararqan. Jukaq cuartunami sur kaqlä punku nawpancho karqan. Say kaqpa 
punkunnami norti kaqlämanpa rikararqan. 

45Pushamaq runami nimarqan: <<Sur kaqlämanpa punkuyuq cuartuqa 

templuta täpaq cürakunapaqmi kaykan. 

46Norti kaqläman punkuyuq cuartunami altarcho aruq cürakunapaq kaykan. 

Say cürakunaqa Sadocpita miraqkunami kaykäyan. Leví trïbu mayinkunapita 
paykunalami TAYTA DIOSPA nawpancho sirviyänanpaq kaykäyan>>. 

Ruri kaq patiu y templuman yaykuna kaq cuartu imano kashqanpis 

47Nirkurnami say runa tupurqan ruri kaq patiutana. Tupuptinmi larguyninpis 

anchuyninpis pisqa chunka (50) metru karqan. Saymi cuadrädu 
karqan. Altarnami templu nawpancho kaykarqan. 

48Saypitanami templuman yaykuna kaq cuartuman pushamarqan. Saycho 

ishkan lädunpa perqata tupuptinmi ishkay metru pulan anchuynin karqan. 
Punkupa anchuyninta tupuptinnami qanchis metru karqan. Punkupa cada 
läduncho kaykaq perqakunapa larguyninta tupuptinmi juk metru pulan 
karqan. 

49Say cuartupa anchuyninnami chunka metru karqan. Yaykuna punkupita 

frentincho kaykaq punkuyaq tupuptinmi soqta metru karqan. Chunka 
grädakunapami sayman wisäyaq. Templuman yaykunachönami ishkay 
columnakuna waklä kaylä ichiraykäyarqan. 

 

Ezequiel 41 
Templu rurincho imano kashqanpis 

1Nirkurmi Lugar Santuman say runa pushamarqan. Punkucho ishkanlä 

perqakunata tupuptinmi kimsa metru anchuynin karqan. 

2Punkupa anchuyninta tupuptinnami pisqa metru karqan. Punkupa cada 

läduncho kaykaq perqakunapa larguyninta tupuptinmi ishkay metru pulan 
karqan. Yaykuna punkupita frentincho kaykaq punkuyaq ishkay chunka (20) 
metrumi karqan. Say cuartupa anchuyninmi chunka metru karqan. 

3Saypitami pushamaq runa ruri kaq cuartuman yaykurqan. Say punkucho 

ishkanlä perqakunata tupuptinmi juk metru anchuynin karqan. Punkupa 
anchuyninta tupuptinnami kimsa metru karqan. Punkupa cada läduncho 
kaykaq perqakunapa larguyninta tupuptinmi kimsa metru pulan karqan. 

4Ruri kaq cuartupa cada lädunta tupuptinmi larguyninpis anchuyninpis 

chunka metru karqan. Nirkurmi pushamaq runa nimarqan: <<Kay cuartuqa 
Lugar Santïsimumi kaykan>>. 

Templuman laqaraykaq cuartukuna 

5Nirkurnami say runa tupurqan templupa perqanta. Tupuptinmi anchuynin 

kimsa metru karqan. Saynöpis tumaypami templuman laqaraq cuartukuna 
karqan. Say cuartukunapa anchuyninmi ishkay metru karqan. 

6Cuartukunaqa kimsa chunkami (30) kayarqan. Say cuartukuna ishkay 

altusyuqmi kayarqan. Altuskuna kayänanpaqmi templu waqtan perqacho 
patakkuna kayarqan. Say patakkunachömi altuscho kaq cuartukunapa 



1654 

 

 
© 2018  Wycliffe Bible Translators, Inc. 

  
 

 

terrädunkuna jamararqan. Saynöpami terräduta churananpaq templuta 
uchkurqansu. 

7Altuscho y janan kaq altuscho kaq cuartukunaqa pasacho kaq 

cuartukunapita mas anchumi karqan. Altusman y janan kaq altusman 
wisäyänanpaqmi tumaypa tumaypa escalëra karqan. 

8Saynöpis templu waqtanpa kimsa metru altu cimientu tumarämuqtami 

rikarqä. Say cimientu jananchömi templu waqtacho kaykaq cuartukuna 
kayarqan. 

9Cuartukunapa perqanpa anchuyninmi ishkay metru pulan karqan. Saymi say 

cuartukunapita 

10cürakunapa cuartunkunayaq chunka metru libri karqan. Cürakunapa 

cuartunkunaqa templu waqtanpa tumaypami karqan. 

11Templucho laqaraykaq cuartukunapa punkunkunami say libri kaqläpa 

karqan. Jukaq punkumi rikararqan norti kaqläpa y jukaq punkunami 
rikararqan sur kaqläpa. Templu waqtanpa tumamuq jäkuraqpa anchuyninmi 
ishkay metru pulan karqan. 

Templupa qepancho kaq wayi 

12Templu qepanchömi jatunkaray wayi karqan. Say wayiqa frentincho kaykaq 

patiuläpami rikararqan. Say wayipa anchuyninmi kimsa chunka pisqa (35) 
metru karqan. Larguyninnami chusku chunka pisqa (45) metru karqan. 
Wayipa perqanpa anchuyninmi ishkay metru pulan karqan. 

Templuta tupushqan 

13Saypitanami templuta tupurqan. Tupuptinmi pisqa chunka (50) metru 

larguynin karqan. Saynöpis templu qepancho kaykaq patiuta, wayita y 
perqata tupuptinmi pisqa chunka (50) metru larguynin karqan. 

14Templupa anchuyninta y punkun patiupa anchuyninta tupuptinmi pisqa 

chunka (50) metru karqan. 

15Nirkurmi tupurqan templu qepancho kaykaq jatun wayita. Say wayiqa 

frentincho kaykaq patiutami rikararqan. Tupuptinmi say wayi ishkanlä 
cuartuntin pisqa chunka (50) metru karqan. 

Templu rurin imano kashqan 

Templu rurinpis y yaykunanpis 

16entablashqami karqan. Saynölami quiciunkunapis, rëjash ventänakunapis 

y lapan paderkunapis pasapita ventänayaq y ventänapita janamanpa 
entablash kayarqan. 

17Mas ruri kaq cuartupa y wakin cuartukunapa lapan perqankunachöpis 

18querubinkuna y palmërakunami dibujararqan. Juk querubín y juk palmëra, 

juk querubín y juk palmërami tumaypa dibujararqan. Say querubinkunaqa 
ishkay qaqlayuqmi kayarqan. 

19Jukaq qaqlanqa runapa qaqlan niraqmi karqan. Say kaq qaqlanmi 

rikaraykarqan jukaq palmëra kaqpa. Jukaq qaqlannami leonpa qaqlan niraq 
karqan. Say kaq qaqlannami rikaraykarqan jukaqlä palmëra kaqläpa. Intëru 
templuchömi sayno dibujash tumaraykarqan. 

20Querubinkuna y palmërakuna intëru templu perqachömi pasapita punku 

jananyaq dibujararqan. 

21Templuman yaykuna quiciunkunami chusku esquïnayuq karqan. 

Diospa nawpancho kaykaq mësa 

Lugar Santïsimuman yaykunachömi 

22qerupita rurash altar karqan. Altuyninmi karqan juk metru pulan. Larguynin 

y anchuyninpis juk metrumi karqan. Say altarpa esquïnankuna, janankuna y 
jamaräkunanpis qerupita rurashqami karqan. Saymi pushamaq runa 
nimarqan: <<Kay kaykan TAYTA DIOSPA nawpancho kaykaq mësami>>. 

Templucho kaykaq punkukuna 

23Lugar Santuman y Lugar Santïsimuman yaykunanpis punkuyuqmi karqan. 

24Cada punku ishkay höjayuq karmi ishkanläman kichana karqan. 

25Perqakunacho dibujaraqnölami say punkukunachöpis querubinkuna y 

palmërakuna dibujaraykarqan. Templuman yaykuna punkuqa tablawanmi 
qataraykarqan. 

26Yaykuna kaq cuartukunachömi ventänakunapis kaykarqan. Saychömi 

palmërakuna dibujaraykäyarqan. Templuman laqaraykaq cuartukunaqa 
qerupita rejïllayuqmi kayarqan. 

 

Ezequiel 42 
Cürakunapa cuartunkuna 

1Saypitanami say runa norti kaqlächo kaykaq jatun patiuman pushamar 

chäsimarqan cürakunapaq cuartukuna kashqanman. Say cuartukunaqa 
templupa qepancho kaykaq patiulämanpa y saycho jatun wayilämanpami 
rikararqan. 

2Cuartukunapa larguyninta tupuptinmi pisqa chunka (50) metru karqan. 

Anchuyninnami ishkay chunka pisqa (25) metru karqan. 

3Say cuartukunapa waqtanchömi templu qepancho chunka metru anchu 

patiu karqan. Frentinchönami rumiwan läjash jatun patiu karqan. Say 
cuartukunaqa kimsa grädaman qatashqami kayarqan. 

4Punkunkunaqa norti kaqläpami rikaräyarqan. Sayläpami päsararqan juk 

pasadïsu pisqa metru anchu y pisqa chunka (50) metru largu. 

5Ultimu grädacho kaykaq cuartukunaqa mas takshami karqan. Chawpi kaq 

grädacho kaykaq cuartukunanami isanqa mas jatulan karqan. Pasacho 
kaykaq cuartukunanami mas jatun karqan. 

6Cuartukuna kimsa pïsu kaykarpis manami patiucho kaq cuartukunanösu 

columnayuq kayarqan. Saymi cada pïsucho cuartukuna urapita janayaq mas 
taksha kayarqan. 

7-8Say cuartukunapa larguyninmi karqan ishkay chunka pisqa (25) metru. 

Punku nawpancho perqanami ishkay chunka pisqa (25) metru karqan. 
Frenticho kaykaq pasadïsunami pisqa chunka (50) metru karqan. 

9Jatun patiupita cuartukunaman yaykuyänanpaqmi inti jeqamunanlächo 

punku karqan. 

10Saynölami sur kaqläpapis cuartukuna kayarqan. Say cuartukunaqa templu 

qepancho kaykaq wayi frentincho y templu qepancho kaykaq patiu 
frentinchömi kayarqan. Say wayipa y patiupa perqa murällanpa waqtanchömi 
say cuartukuna kayarqan. 

11Norti kaqlächo kaykaq cuartukunapa frentincho pasadïsu kashqannölami 

sur kaqlä cuartukunapa frentinchöpis pasadïsu karqan. Saynölami sur kaqlä 
cuartukunapa larguyninpis, anchuyninpis, yarqukunanpis y punkunkunapis 
norti kaqlä cuartukunapano kayarqan. 

12Sur kaqlä cuartukunaman yaykuyänanpaqmi pasadïsu qalaykunancho 

punku karqan. Say punkuqa inti jeqamunan kaqläpami rikararqan. 

13Pushaykämaq runami nimarqan: <<Norti kaqlächo y sur kaqlächo kaykaq 

cuartukuna sagrädumi kaykan. Say cuartukunachömi TAYTA 

DIOSPA nawpancho sirviq cürakuna mas sagrädu kaq ofrendakunata 
mikuyanqa. Say cuartukuna sagrädu kaptinmi sayman churayanqa saki 
mikuy ofrendakunata, purificasina sacrificiukunata y consagrasina 
sacrificiukunatapis. 

14<<Templucho kaykashqanpita jatun patiuman manaraq yarqurmi 

mödanankunata cürakuna trukakuyanqa. Sayno trukakuyanqa templucho 
jatikuyashqan mödana sagrädu kaptinmi. Juk mödanata trukakuskirraqmi 
runakunawan tinkuyänanpaq yarqayämunqa>>. 

15Templuta y saycho kaykaq patiukunata tupur ushaskirnami say runa inti 

jeqamunan kaqlä punkupa yarqasimarqan. Nirkurmi perqa murällatana 
tumaypa tupurqan. 

16Aptaraykashqan varïllawan inti jeqamunan kaqläpa tupuptinmi ishkay 

pachak pisqa chunka (250) metru karqan. 



1657 

 

 
© 2018  Wycliffe Bible Translators, Inc. 

  
 

 

17Norti kaqpana tupuptinmi ishkay pachak pisqa chunka (250) metru karqan. 

18Sur kaqläpapis tupuptinmi ishkay pachak pisqa chunka (250) metru karqan. 

19Saypita inti jeqanan kaqläpana tupuptinmi ishkay pachak pisqa chunka 

(250) metru karqan. 

20Saymi say perqa murällapa larguynin y anchuyninpis ishkay pachak pisqa 

chunka (250) metru karqan. Say perqa murällami rakirqan sagrädu kaqpita 
mana sagrädu kaqta. 

 

Ezequiel 43 
Templuman Tayta Dios kutishqan 

1Nirkurnami pushamaq runa kutisimarqan inti jeqamunan kaqlä punkuman. 

2Saypitami rikarqä Israel runakunata kuyaq Tayta Diospa chipipiynin inti 

jeqamunan kaqläpita aywaykämuqta. Jakash mayu qayarashqannöraqmi 
shamushqan wiyakämurqan. Chipipiyninwanmi kay pasapis fiyupa 
asikyarqan. 

3Say rikaykashqä karqan Jerusalénta ushakäsinanpaq Tayta Dios 

aywashqanta rikashqänömi. Saynöpis karqan Quebar mayu nawpancho 
nawpata rikashqänömi. Saymi pasaman jukla lätakuykurqä. 

4Saypitami inti jeqamunan kaqlä punkupa TAYTA DIOSPA chipipiyninpis 

qoshnipis templuman yaykurqan. 

5Sayno rikaraykaptïmi TAYTA DIOSPA Espïritun joqarkamar ruri kaq patiuman 

yaykasimarqan. Saychömi rikarqä say qoshni templucho juntaraykaqta. 

Templucho imano kananpaq kashqanpis 

6Pushamaq runapa nawpancho kaykarmi wiyarqä templu rurinpita 

7kayno nimaqta: <<Runapa surin, kay wayichömi jamakunä trönu kaykan. 

Chakï ichiräkunan kaycho kaptinmi imayyaqpis Israel runakunawan kay 
templucho täshaq. Paykunapis ni mandaqnin reykunapis manami yapay 
ïdulukunata adorayanqanasu. Mandaqnin reykuna wanuyaptinpis reträtunta 
rurar mananami adorayanqanasu. Saynöpami santu jutïta manakaqman 
churayanqanasu. 

8<<Punta kaq templüpita reykunapa palaciunman juk perqa murällalami 

saparaykarqan. Sayno cercala kaptinmi palaciuncho ïdulukunata 
adorayashpan santu jutïta manakaqman churayarqan. Saymi fiyupa rabyar 
paykunata ushakäsishkä. 

9<<Kananqa ïdulukunata amana adorayäsunnasu. Unay reykuna 

pamparaykäyashqanman aywar say reykunatapis amana adorayäsunnasu. 
Saykunata kachariyaptinqa imayyaqpis paykunawanmi kaykäshaq. 

10<<Runapa surin, rikashqayki templu imano kashqanta y ima tamäñu 

kashqantapis Israel runakunata wilay. Sayta musyarqa capazchir 
jusalikuyashqanpita penqakuyanmanpis. 

11Penqakuyaptinqa templu y punkunkuna imano kayashqanta rikashqaykita 

lapanta tantiyasiy. Saynöpis wilay templucho imano sirviyämänanpaq 
yachasishqä leykunata. Say leykuna nishqannöla shumaq rurayänanpaq y 
cumpliyänanpaq lapanta qelqay. 

12Löma janancho templu kaykashqan pampakuna kuchu 

kuchu sagrädumi kanqa. Sayta tantiyarqa templucho imano 
sirviyämänanpaq kaq leykunata cumpliyanqami>>. 

Templucho altar imano kananpaqpis 

13Kaychömi qelqaraykan altarpa tamäñun. Altar intëru kuchun jiruruypami 

pulan metru jundu zanja karqan. Anchuyninpis pulan metrumi karqan. 
Zanjapa wirpannami karqan juk cuartapita maslan. 

14Altar jamaränan juk metru altumi karqan. Anchuyninnami pulan metru 

karqan. Altarpa chawpi kaq partinmi ishkay metru altuynin karqan. Saychömi 
pulan metru anchu juk gräda karqan. 

15Altarpa jana tumannami ishkay metru altu karqan. Chuskun 

esquïnankunachömi waqrankuna karqan. 

16Altar jananqa chuskun lädunpa say tamäñulami karqan. Soqta metru 

larguynin y soqta metru anchuynin kaptinmi cuadrädu karqan. 

17Altarpa jana kuchuncho canalëtanpis qanchis metrumi cada läduncho 

karqan. Say canalëtapa anchuyninmi pulan metru karqan. Jundunnami 
cuarta masla karqan. Altarman wisaraq grädankunapis inti jeqamunanläpami 
karqan. 

18Nirkurmi pushamaq runa nimarqan: <<Runapa surin, TAYTA DIOSMI nin: 

<Sacrificiuta rupasiyänaykipaq y yawarta saqsupäyänaykipaq altarta rurar 
ushaskiyaptin purificayanki. Kanan tantiyasishayki imano 
purificayänaykipaqpis. 

19Sadocpita miraq Leví ayllu cürakuna purificasina sacrificiuta 

rupasiyänanpaq juk turïtuta kamaripanki. Say cürakunalami altarnïcho 
sirviyäman. Noqa TAYTA DIOSMI sayno nï. 

20<< <Say turïtuta pishtarmi yawarninwan altarpa chuskun waqrankunata, 

waqranpa uralänin patakcho chuskun esquïnankunata y altarpa wirpancho 
kaykaq canalëtakunata tumaypa saqsupanki. Saynöpami say altarta 
purificanki. 

21Nirkur purificasina sacrificiupaq pishtayashqan turïtupa aysantana 

templupita jorquskir rupasiyänanpaq kaq particho rupasinki. 

22<< <Waraynin junaqnami sänu chïvuta purificasina sacrificiupaq 

rupasiyanqa. Saypa yawarninwanpis turïtupa yawarninwan rurashqaykinöla 
altarta purificanki. 

23Sayno purificaskir sänu turïtuta y sänu carnëruta 

24nawpäman apamunki. Saykunata pishtarirmi kachisarkur noqa TAYTA 

DIOSPAQ sacrificiuta rupasiyanqa. 

25<< <Qanchis junaqyaqmi purificasina sacrificiupaq juk chïvuta, juk turïtuta 

y juk carnitapis sänunninta cada junaq rupasiyanqa. 

26Sayno sacrificiuta rupasirmi cürakuna waran waran qanchis junaqyaq 

altarta purificayanqa. 

27<< <Sayno rurarkurnami puwaq junaqpitaqa rupasina sacrificiupaq y jawka 

kawakuy sacrificiupaq apayämushqanta cürakuna rupasir qalaykuyanqa. 
Sayno rurayaptinmi kushish chaskikushaq>. TAYTA DIOSMI sayno nin>>. 

 

Ezequiel 44 
Templucho wichqaraykaq punku 

1Saypitanami pushamaq runa yapay pushamarqan templupa jatun 

patiunman yaykuna juk punkuman. Say punkuqa inti jeqamunan kaqlächömi 
karqan. Say punku wichqaraykarqanmi. 

2Saychömi TAYTA DIOS nimarqan: <<Kay punku imaypis wichqaraykanqami. 

Israel runakunata kuyaq TAYTA DIOS kar kay punkupa yaykush kaptïmi pipis 
mana yaykunanpaq kichanqasu. Saymi imaypis wichqaräkunqa. 

3Mandaq autoridämi isanqa kay punkucho kaykaq ruri cuartulaman yaykunqa 

nawpächo mikunanpaq. Say cuartuman yaykunanpaq y saypita yarqunanpaq 
patiuparaqmi päsanqa>>. 

Templuman pï yaykunanpaqpis nishqan 

4Saypitami norti kaqlä yaykuna punkupa päsasimar templu ruri kaq patiuman 

pushamashpan templu frentinyaq chäsimarqan. Saypita rikärinäpaqmi TAYTA 

DIOSPA chipipiynin templucho junta kaykänaq. Saymi pasaman jukla 
lätakuykurqä. 

5Saychömi TAYTA DIOS nimarqan: <<Runapa surin, shumaq wiyamay. 

Templücho imano kayänanpaq kaqtapis nishqäkunata shumaq tantiyakuy. 
Saynöpis templuman pï yaykunanpaq y pï mana yaykunanpaq kaqtapis 
tantiyakuy. 

6<<Mana wiyakuq Israel runakunata niy: <TAYTA DIOSMI nin: Israel runakuna, 

melanashqäkunata amana rurayaynasu. 

7Señaläni mana cäsukamaq jäpa runakunata amana templüman 

yaykasiyaynasu. Paykunata yaykasirqa saki mikuy ofrendakunata, 
uywakunapa wiranta y yawarninta altarnïman churarpis 
templüta impüruyaykäsiyankimi. Sayno rurarqa pactu rurashqansitami 
manakaqman churaykäyanki. 

8<< <Nishqäno rurayänaykipa trukanmi jäpa runakunata templücho 

sirviyämänanpaq churayashkanki. 

9Israel markakunacho tarpis señaläni mana cäsukamaq jäpa runakunaqa 

manami templüman yaykuyanqasu>. TAYTA DIOSMI sayno nin. 

Levitakuna templucho imata rurayänanpaqpis nishqan 

10<< <Israel runakuna mana wiyakamaypa ïdulukunata 

adorayashqannölami levitakunapis ïdulukunata adorayash. Saymi 
levitakunaqa 

11templu punku täpakuqlana y runakuna apayämushqan uywakunata 

rupasina sacrificiupaq y wakin sacrificiukunapaqpis pishtapakuqlana 
kayanqa. Saynöpis runakunata templucho yanapäyänalanpaqmi listu 
kaykäyanqa. 

12Sayno kayanqa ïdulukunata adorar Israel runakunata 

jusalikasiyashqanpitami>. TAYTA DIOSMI sayno nin. 

13<< <Levitakunaqa manami cüra kayanqanasu ni nawpämanpis 

witiyämunqanasu. Sagrädu ofrendakunata ni templucho wakin sagrädu 
kaqkunatapis manami yataylapis yatayanqanasu. Lutanta rurayashqanpitami 
pasaypa penqakuyanqa. 

14Paykunata churashaq templuta täpayänalanpaq y saycho ruraypaq 

kaqkunata rurayänalanpaqmi. 

Cürakuna imano kayänanpaq y imata rurayänanpaqpis nishqan 

15<< <Israel runakuna mana cäsumar ïdulukunata adorayaptinpis 

Sadocpita miraq cürakunami isanqa nishqäkunata cäsukur templucho 
sirviyämash. Saymi paykunaqa nawpächo sirvimar wiratapis 
yawartapis altarnïman churayanqa>. TAYTA DIOSMI sayno nin. 

16<Paykunalami templüman yaykuyanqa y altarnïcho sirviyämanqa. 

Paykunaqa lapan nishqätami wiyakayämanqa. 

17<< <Ruri kaq patiupa yaykurmi lïnupita rurash sotänata cürakuna 

jatikuyanqa. Paykuna sirviyämashpan patiuchöpis ni templu rurinchöpis 
manami milwapita awash mödanataqa jatikuyanqasu. 

18Umankunatapis lïnupita awash pañuëluwanmi watakuyanqa. 

Calzoncïllutapis lïnupita awashtami jatiräyanqa. Jumpisikuqtaqa manami 
imatapis jatikuyanqasu. 

19Jatun patiuman manaraq yarqur y runakunawan manaraq tinkurmi 

jatiräyashqan lïnu mödanankunata trukakuyanqa. Trukakuyashqan 
mödanankunata templupa nawpancho kaykaq cuartukunamanmi 
churaykuyanqa. Saynöpami jatun patiucho kaykaq runakunata ima 
desgraciapis päsanqasu. 

20<< <Cürakunaqa aqsankunatapis manami qara putuypaqa 

rutusikuyanqasu ni aläpapis winasiyanqasu. Saypa trukanqa kamaraqla 
kayänanpaqmi rutusikuyanqa. 

21Altar kashqan kaq patiuman yaykuyänan kaptinqa vïnuta manami 

upuyanqasu. 

22Viüda warmiwan ni runan kacharish warmiwanpis manami 

majasakäyanqasu. Saypa trukanqa Israel ayllu doncëlla jipashlawan o 
cürapa viüdalanwanmi majasakäyanqa. 

23<< <Cürakunami qamkunata tantiyasiyäshunki imapis sagrädu kashqanta 

y imapis mana sagrädu kashqanta, imapis püru kashqanta y 
imapis impüru kashqanta. 

24Demandukunachöpis leynïkuna nishqannömi juzgayäshunki. 

Fiestakunachöpis imano rurayänaykipaqpis nishqänölami cumplisiyäshunki. 
Jamay junaqkunatapis paykunami respitasiyanqa. 

25<< <Impüru mana rikakuyänanpaq ayatapis manami yatayanqasu. Maman, 

taytan, olqu surin, warmi surin, wawqin o doncëlla panin wanuptinmi isanqa 
yatayanmanpis. 

26Ayata yatayashqanpita armakuskirmi qanchis junaqyaq shuyaräyanqa 

purificakuyänanpaq. 

27Saypitaraqmi altar kashqan kaq patiuman kutir yapay sirviyämänanpaq 

purificasina sacrificiuta apayämunqa>. TAYTA DIOSMI sayno nin. 

28<< <Cürakunapaqa manami chakranpis kanqasu. Chakran kananpa 

trukanqa noqami herencian kashaq. Israelcho particionnin ni chakran mana 
kaptinpis noqami paykunata ashmashaq. 

29Apayämushqayki saki mikuy ofrendakunata, purificasina sacrificiukunata y 

consagrasina sacrificiukunatami paykuna mikuyanqa. Noqapaq 
apayämushqaykikuna lapanpis paykunapaqmi kanqa. 

30Punta wayuqkunapita primiciata apayämushqaykita y lapan 

ofrendaykikunatapis cürakunami chaskiyanqa. Saynölami tantata masarar 
puntata jornupita jipishqaykitapis paykunata qoyanki. Sayno rurayaptikiqa 
bendicionnïtami qamkunaman churamushaq. 

31<< <Kikilan wanushta o kuru mikush aysataqa cürakuna manami 

mikuyanqasu. Uywapa kaptinpis pishqupa kaptinpis say aysata manami 
mikuyanqasu. 

 

Ezequiel 45 
Templuta sharkasinanpaq kaq parti 

Ezequiel 48.9-20 

1<< <Suertita jitaypa runakunata posisionnin aypur NOQAPAQPIS juk partita 

rakiyanki. Saypa larguyninmi kanqa ishkay lëwa pulan y anchuyninnami 
kanqa ishkay lëwa. Noqapaq rakiyashqayki partiqa sagrädumi kanqa. 

2Say partichömi templupaq rakiyanki chuskun lädunpa ishkay pachak pisqa 

chunka (250) metruta. Intëru kuchunpami libri kanqa ishkay chunka pisqa (25) 
metru anchu. 

3<< <Noqapaq rakiyashqayki partita ishkayman rakiykur juk partita tupuyanki 

ishkay lëwa pulan larguta y juk lëwa anchuta. Saychömi templupis Lugar 
Santïsimupis kanqa. 

4Saynöpis say rakiyashqayki partiqa templucho sirvimaqnï cürakuna 

wayinkunata sharkasiyänanpaqmi kanqa. Saychömi templupis kanqa. 

5Jukaq partitapis tupuyanki ishkay lëwa pulan larguta y juk lëwa anchuta. Say 

parti kanqa templucho aruq levitakunapaqmi. Saychömi paykunapis 
markankunata rurakuyanqa. 

6<< <Nirkur noqapaq rakiyashqayki partipa nawpancho markata 

sharkasiyänaykipaq tupuyanki ishkay lëwa pulan larguta y pulan lëwa 
anchuta. Saynöpami noqapaq rakiyashqayki parti nawpankunapa 
wayikikunata sharkasikuyanki. 

Mandaq autoridäpaq rakiyashqan posision 

Ezequiel 48.21-22 

7<< <Saynölami mandaq autoridäpaqpis posisionta rakiyanki. Say posisionqa 

ishkay partiman rakishqami kanqa. Juk parti kanqa inti jeqamunan kaqlächo 
y jukaq partinami kanqa inti jeqanan kaqlächo. Chawpinchömi noqapaq 
rakiyashqayki y markapaq rakiyashqayki parti kanqa. Inti jeqamunan kaqläpa 
larguyninmi Israel nacionpa lindërunyaq chanqa. Saynölami inti jeqanan 
kaqläpapis larguynin Israel nacionpa jukaq lindërunyaq chanqa. Saymi juk 
kuchunpita jukaq kuchunyaq larguynin kanqa nawpan kaq trïbukuna 
chaskiyashqan posisionpa larguynin kashqannöla. 

8Say posision kanqa mandaq autoridäpa chakranmi. Saynöpami churashqä 

mandaq autoridäkuna chakraykikunata qechuyäshunkinasu. Saypa trukanqa 
Israel nacioncho cada trïbupami chakrankuna kanqa. 

Mandaq autoridä imano rurananpaqpis yäsishqan 

9<< <TAYTA DIOSMI nin: Israel runakunapa mandaqninkuna, amana mana ali 

kaqta rurayaynasu ni pitapis nakasiyaynasu. Lapantapis munashqäno ali 
kaqlatana rurayay. Kuyashqä runakunapa chakranta ama 
qechuyaynasu>. TAYTA DIOSMI sayno nin. 

10<< <Pësakunaykipis tupuykipis cabal kasun. 

11Efa tupupis y bato tupupis say tamäñulami kanqa. Chunka batukunaqa juk 

homermanmi yaykunqa. Saynölami chunka efakunapis juk homerman 
yaykunqa. 

12<< <Pësayänaykipaq siclo niyashqan pësumi kanqa. Juk sicluqa ishkay 

chunka (20) gera niyashqanmi lasanqa. Soqta chunka (60) siclumi juk mina 
kanqa. 

13<< <Israel runakuna, trïgutapis y cebädatapis cosecharqa soqta chunka 

(60) partiman rakiyanki. Nirkur juk parti kaqta mandaq autoridäman apayanki. 

14Aceitita aparqa cada pachak (100) batupita jukta apayanki. 

15Uyshata aparqa cada ishkay pachakpita (200) juktami ali weranninta 

apayanki. Trïguta, cebädata, aceitita y uyshata apayashqaykipitami mandaq 
autoridä churanqa saki mikuy ofrendapaq, rupasina sacrificiupaq y jawka 
kawakuy sacrificiupaqpis. Saynöpami jusalikuyashqaykipita 
perdonayäshayki>. TAYTA DIOSMI sayno nin. 

16<< <Israel nacioncho may markacho täyashpaykipis say ofrendakunata 

apar Israelcho mandaq autoridäta entregayanki. 

17Cada wata rurayashqayki fiestakunacho, lulu killa fiestakunacho, jamay 

junaqkunacho y lapan fiestachöpis mandaq autoridänami kikinpa 
chakrankunapita sacrificiukunapaq apamunqa. Saynöpami kanqa rupasina 
sacrificiupaq, saki mikuy ofrendapaq, vïnu ofrendapaq, purificasina 
sacrificiupaq y jawka kawakuy sacrificiupaqpis. Saynöpami 
jusalikuyashqaykipita perdonayäshayki. 

18<< <TAYTA DIOSMI nin: Cada wata qalaykunan killa punta kaq junaqchömi 

sänu turïtuta pishtaskir templuta cüra purificanqa. 

19Say pishtashqan turïtumi purificasina sacrificiu kanqa. Cürami templupa 

columnankunata, altarpa chuskun esquïnancho patakninkunata y templupa 
ruri kaq patiunman yaykuna punkuta pishtashqan turïtupa yawarninwan 
saqsupanqa. 

20Pipis mana yarpaypa o mana tantiyakuypa jusalikushqanpita 

perdonanäpaq wata qalaykuq killa qanchis kaq junaqchöpis saynöla cüra 
ruranqa. Saynöpami templuta purificanqa. 

21<< <Say qalaykuq killalacho chunka chusku junaqcho Pascua fiestata rurar 

qalaykuyanki. Say fiestata qanchis junaqnintinmi rurayanki. Say 
junaqkunacho levadüraynaq tantatami mikuyanki. 

22Fiesta qalaykunan junaqmi mandaq autoridä kikinpa jusanpita y 

qamkunapa jusaykikunapitapis juk turïtuta churamunqa cürakuna pishtar 
altarcho rupasiyänanpaq. 

23<< <Qanchis junaqnintin fiestachömi cada junaq rupasina sacrificiupaq 

churamunqa qanchis sänu turïtukunata y qanchis sänu carnikunata. 
Purificasina sacrificiupaqnami juk chïvuta cada junaq churamunqa. 

24Cada turïtuta y cada carnita churamurmi ishkay chunka (20) kïlu saki mikuy 

ofrendata y kimsa litru pulan aceititapis churamunqa altarman 
jichapäyänanpaq. 

25<< <Qanchis kaq killa chunka pisqa junaqcho fiestata rurar wakin kaq 

fiestakunacho churamushqannölami mandaq autoridä churamunqa. Sayno 
churamunqa purificasina sacrificiupaq, rupasina sacrificiupaq, saki mikuy 
ofrendapaq y aceitita altarman jichapäyänanpaqpis. 

 

Ezequiel 46 
Mandaq autoridä fiestakunacho imata rurananpaqpis nishqan 

1<< <TAYTA DIOSMI nin: Ruri kaq patiucho inti jeqamunan kaqlä punkuqa aruy 

junaqkunacho wichqaräkunqami. Jamay junaqkunacho y lulu killakunachömi 
isanqa kicharanqa. 

2Say junaqkunami mandaq autoridä jatun kaq patiupita say punkupa 

yaykunqa. Nirkurmi rupasina sacrificiuta y jawka kawakuy sacrificiuta 
cürakuna rupasiyashqanyaq punku yaykunalacho urkunpis pasaman 
töpashqanyaq qonqurpakuykur adoramanqa. Saylapitami jatun patiuman 
kutikunqa. Say punkuqa pasa sakashqanyaqmi kicharanqa. 

3Saynölami común runakunapis jamay junaqkunacho y lulu killakunacho say 

punku nawpalanpita adorayämanqa. 

4<< <Cada jamay junaqmi mandaq autoridä noqapaq rupasinanpaq 

apamunqa soqta carnishkunata y yayan carnita. Lapanpis saykuna sänulami 
kayanqa. 

5Carnita apamurqa ishkay chunka (20) kïlu saki mikuytami apamunqa. 

Carnishkunata apamurqa puëdishlanpitami aykatapis saki mikuy ofrendata 
apamunqa. Ishkay chunka (20) kïlu saki mikuy ofrendata apamurqa kimsa 
litru pulan aceititami apamunqa. 

6<< <Lulu killachöqa juk turïtuta, soqta carnishkunata y juk carnitami sänuta 

apamunqa. 

7Turïtuta apamurqa ishkay chunka (20) kïlu saki mikuytami apamunqa. 

Saynölami carnita apamurpis ishkay chunka (20) kïlu saki mikuyta 
apamunqa. Carnishkunata apamurmi isanqa puëdishlanman saki mikuy 
ofrendata apamunqa. Ishkay chunka (20) kïlu saki mikuyta apamushqan 
jananmanmi kimsa litru pulan aceititapis apamunqa. 

8<< <Templu patiuman mandaq autoridä yaykurqa punkucho kaykaq 

cuartupami yaykunqa y saylapami yarqunqapis. 

9Fiestakunacho adorayämänanpaq shamuq común runakunami isanqa norti 

kaqlä punkupa yaykurqa sur kaqlä punkupana yarquyanqa. Sur kaqlä 
punkupa yaykuqkunaqa norti kaqlä punkupana yarquyanqa. Yaykuyashqan 
punkulapa ama kutiyanqasu, sinöqa defrenti päsayanqa. 

10Común runakuna yaykuyaptin y yarquyaptinpis paykunawanmi mandaq 

autoridäpis yaykunqa y yarqunqa. 

11<< <Fiestakuna kaptin cada turïtuta y cada carnita pishtar ishkay chunka 

(20) kïlu saki mikuy ofrendatami mandaq autoridä apamunqa. Carnishkunata 
apamurqa puëdishlanmanmi saki mikuytapis apamunqa. Ishkay chunka (20) 
kïlu saki mikuy ofrendamanmi kimsa litru pulan aceititapis apamunqa. 

12<< <Mandaq autoridä voluntäninpita rupasina sacrificiuta o jawka kawakuy 

sacrificiuta noqapaq apamuptinqa inti jeqamunan kaqlä punkutami 
kichapanqa. Saypa yaykuptinmi rupasina sacrificiuta y jawka kawakuy 
sacrificiuta jamay junaqkunacho rupasiyashqannöla rupasinqa. 
Yarquskiptinnami say punkuta wichqarkuyanqa. 

Waran waran sacrificiuta rupasinanpaq nishqan 

13<< <Cada tuta NOQAPAQ sacrificiuta rupasiyänaykipaq juk watayuq sänu 

carnishta pishtasiyanki. 

14Saynöla cada tuta NOQAPAQ apayämunki qanchis kïlu saki mikuyta y 

jarinawan taluyänaykipaq juk litru aceitita. Mana kachaypa imayyaqpis sayta 
rurayanki. Say nishqäqa imayyaqpis leymi qamkunapaq kanqa. 

15Rupasina sacrificiupaq carnishta pishtarqa saki mikuyta y aceititapis cada 

tuta imaypis apayämunki. 

Mandaq autoridä chakrankunata imano aypunanpaqpis nishqan 

16<< <TAYTA DIOSMI nin: Mandaq autoridä surinkunata chakrata aypuptinqa 

say chakrakuna imaypis surinkunapa herencianmi kanqa. 

17Chakranpita ashmayninta aypuptinqa Jubileo watayaqlami ashmaynin say 

chakrata sararanqa. Saypitaqa mandaq autoridätami kutisiyanqa. Sayno 
kutisiyanqa mandaq autoridäpa surinkunapa herencian say chakra kaptinmi. 

18<< <Común runakunapa kaqchöqa mandaq autoridä manami ima 

posisiontapis chaskinqasu ni runakunapa chakrantapis qechunqasu. 
Surinkunata herenciata kachapayta munarqa kikinpa kaqtami aypunqa> >>. 

Templucho kusinakuna imano kayashqanpis 

19Saypitanami norti kaqläpa kaykaq punkupa pushamar cürakunapa 

cuartunkuna kashqanman say runa chäsimarqan. Say cuartukuna norti 
kaqläpami rikararqan. Sayman chaykasimaptinmi inti jeqanan kaqlächo juk 
cuartuta rikarqä. 

20Saychömi nimarqan: <<Kaychömi cürakuna yanukuyanqa consagrasina 

sacrificiuta, purificasina sacrificiuta y saki mikuy ofrendatapis. Kaycho 
yanukuyashqanta manami jatun patiuman jorquyanqasu. Jorquyaptinqa 
saycho kaykaq runakunata ima desgraciapis päsanmanmi>>. 

21Saypitami jatun patiuman yaykasimar kuchu kuchu rikapakur purisimarqan. 

Cada kuchuchömi juk taksha alar karqan. 

22Say alarkunaqa say tamäñulami corralash kayarqan. Larguyninmi ishkay 

chunka (20) metru y anchuyninnami chunka pisqa metru karqan. 

23Say corralaraq perqapa chakinpami tulpakuna kaykarqan. 

24Saychömi nimarqan: <<Kay tulpakunachömi runakuna apayämushqanta 

templucho aruqkuna yanukuyanqa>>. 

 

Ezequiel 47 
Templupita pashtamuq yaku imano kashqanpis 

1Saypitanami say runa templu punkuman kutisimarqan. Saychömi rikarqä 

kikin punku quiciun rurinpita yaku pashtaykämuqta. Altarpa sur kaqläninpa 
päsarmi inti jeqamunan kaqläpa yaku aywaykaqta rikarqä. 

2Nirkur ruri kaq patiupita y jatun kaq patiupita norti kaqlä punkupa waqtayaq 

jorqaramarmi inti jeqamunan kaqlä punkuman pushamarqan. Saychömi 
punkupita sur kaqläninpa yaku yarqaykämuqta rikarqä. 

3Saypitami cordilta aptakurkur inti jeqamunan kaqläpa aywar pisqa pachak 

(500) metruta say runa tupurqan. Say tupushqan kaqpa simpasimaptinmi 
usuputüyaqla yaku sarimarqan. 

4Yapay pisqa pachak (500) metruta tupuskir simpasimaptinmi qonqurnïyaqna 

yaku sarimarqan. Saypita yapay pisqa pachak (500) metruyaq tupuskir 
simpasimaptinmi seqläyaqna yaku sarimarqan. 

5Yapay pisqa pachak (500) metrupitanaqa mananami chakilapa 

simpanäpaqnönasu karqan. Saymi aläpa jakash kaptin nadyaypana 
simparqä. 

6Saypitanami nimarqan: <<Lapan rikashqaykita shumaq tantiyakuy>>. 

Nirkurmi mayu kuchulanpa kutisimarqan. 

7Kutirmi mayupa ishkan kuchunkunacho aska jachakunata rikarqä. 

8Saymi nimarqan: <<Kay yaku inti jeqamunan kaqläpami 

aywaykan. Arabá pampapa päsarmi Kachi Lamarman yaykuykan. Sayman 
charmi pochquq yakuta ali yakuman tikrasinqa. 

9Maymanpis kay yaku chashqan kaqchöqa tukuy niraq uywakunami 

kawayanqa. Pochquq yakuta mishkiqman tikrasiptinmi saysika 
pescädukunapis kanqa. Maymanpis kay yaku chashqanchöqa lapanmi 
kawayanqa. 

10<<En-gadi partipita En-eglaim partiyaqmi kay mayu kuchunkunacho 

pescaqkunapis redninkunata majäkuyanqa. Mediterráneo Lamarchönöraqmi 
imaykaläya pescädukuna saysika kanqa. 

11Sinigankuna y qochankunami isanqa jinala pochquq kakunqa. 

12<<Kay mayupa ishkan kuchunkunapapis imaykaläya früta wayuq 

jachakunami winayanqa. Raprankunapis manami shushunqasu y imaypis 
wayuraykanqami. Templupita yarqamuq yaku kuchuncho karmi 
wayushqanpis tiempulancho poqumunqa. Say wayuyninmi mikunapaq kanqa 
y raprankunanami jampipaq kanqa>>. 

Israel nacionpa lindërunkuna imano kayashqanpis 

13 TAYTA DIOSMI nin: <<Kananmi tantiyasishayki chunka ishkay trïbu Israel 

runakuna posisionta chaskiyaptin lindërunkuna maypa kananpaq 
kashqantapis. Josépita miraqkunaqa ishkay trïbupaqtanömi posisionta 
chaskiyanqa. 

14Wakin trïbukunami isanqa iwal iwal posisionta chaskiyanqa. Unay 

aylluykikunata kay nacionta qoykush kaptïmi kay nación qamkunapa kanqa. 

15<<Norti kaqläpami Israel nacionpa lindërun Mediterráneo jatun lamarpita 

qalaykur Hetlón markapa aywaq nänipa aywaranqa Zedad partiyaq. 

16Saypitami aywaranqa Hamat, Berota y Sibraim partikunapa. Sibraim parti 

kaykan Damascupita Hamatman aywaqchömi. Nirkur aywaranqa Hazar-
haticón partipa. Say parti tinkuykan Haurán partiwanmi. 

17Saymi norti kaqläpa tinkuq lindëru aywaranqa Mediterráneo Lamarpita 

Hazar-enán partiyaq. Say kanqa Damascupita norti kaqlächo y Hamatpita sur 
kaqlächömi. 

18<<Inti jeqamunan kaqläpanami Israel nacionpa lindërun Haurán partipa y 

Damasco partipa aywaranqa. Saypita Jordán mayupa aywar inti jeqamunan 
kaqlä lamar nawpan Tamar markayaqmi chanqa. Jordán mayu kay 
simpanchömi Israel nación kanqa y wak simpanchönami Galaad kanqa. 

19<<Sur kaqläpanami Israel nacionpa lindërun kanqa Tamar markapita 

qalaykur Cadescho kaykaq Meriba yakupa päsar Mediterráneo jatun 
lamaryaq. Saynömi sur kaqläpa lindërun kanqa. 

20<<Inti jeqanan kaqläpanami Mediterráneo Lamar kuchulanpa Israel 

nacionpa lindërun kanqa. Nortiläpa aywaranqa Hamat partiman 
chashqanyaqmi. Saynömi inti jeqanan kaqläpa lindërun kanqa. 

Posisionta aypunakuyashqan 

21<<Nacionnikita chunka ishkay Israel trïbupura aypunakuyanki. 

22Nirkur cada trïbu chaskishqancho runakuna posisionta chaskiyänanpaq 

suertita jitaypa aypunakuyanki. Qamkunacho yuriq jäpa runakunatapis 
surinkuna kaptin sayno aypuyanki. Markaykicho yuriq jäpa runakunata Israel 
runatanöna cuentayanki. Saymi marka mayikikunata chakrata 
aypuyashqaykinöla paykunatapis aypuyanki. 

23Maychöpis täyashqan trïbuchömi jäpa runakunapis posisionninkunata 

chaskiyanqa>>. TAYTA DIOSMI sayno nin. 

 

Ezequiel 48 
Norti kaqlächo Israel trïbukunapa posisionninkuna maycho kananpaqpis 

nishqan 

1<<Kanan tantiyasishayki Israel trïbukunapa posisionninkuna mayninpa 

kananpaq kashqantapis. Dan trïbu runakuna chaskiyashqan posisionqa 
Israel nacionpa norti kaqlä kuchunchömi kanqa. Paykunapa lindërun Hetlón 
markapa aywaq nänipa aywaranqa Hamat partiyaqmi. Saypitami chanqa 
Hazar-enányaq. Say kaykan Damascupa y Hamatpa sur kaq lindërun 
tinkuqchömi. Dan trïbu runakuna chaskiyashqan posisionninpa larguynin 
Israel nacionpa anchuynin kashqannölami kanqa. Saymi inti jeqamunan kaq 
lindërupita qalaykur inti jeqanan lindëruyaq kanqa. 

2<<Dan trïbu runakuna chaskiyashqan posisionpita sur kaqlächömi Aser trïbu 

runakunapa posisionnin kanqa. Say posisionpa lindërun kanqa inti 
jeqamunan kaqläpapis inti jeqanan kaqläpapis nacionninpa lindërun 
kashqannömi. 

3<<Aser trïbu runakuna chaskiyashqan posisionpita sur kaqlächömi Neftalí 

trïbu runakunapa posisionnin kanqa. Say posisionpa lindërun kanqa inti 
jeqamunan kaqläpapis inti jeqanan kaqläpapis nacionninpa lindërun 
kashqannömi. 

4<<Neftalí trïbu runakuna chaskiyashqan posisionpita sur kaqlächömi 

Manasés trïbu runakunapa posisionnin kanqa. Say posisionpa lindërun 
kanqa inti jeqamunan kaqläpapis inti jeqanan kaqläpapis nacionninpa 
lindërun kashqannömi. 

5<<Manasés trïbu runakuna chaskiyashqan posisionpita sur kaqlächömi 

Efraín trïbu runakunapa posisionnin kanqa. Say posisionpa lindërun kanqa 
inti jeqamunan kaqläpapis inti jeqanan kaqläpapis nacionninpa lindërun 
kashqannömi. 

6<<Efraín trïbu runakuna chaskiyashqan posisionpita sur kaqlächömi Rubén 

trïbu runakunapa posisionnin kanqa. Say posisionpa lindërun kanqa inti 
jeqamunan kaqläpapis inti jeqanan kaqläpapis nacionninpa lindërun 
kashqannömi. 

7<<Rubén trïbu runakuna chaskiyashqan posisionpita sur kaqlächömi Judá 

trïbu runakunapa posisionnin kanqa. Say posisionpa lindërun kanqa inti 
jeqamunan kaqläpapis inti jeqanan kaqläpapis nacionninpa lindërun 
kashqannömi. 

Judá trïbupa posisionninpita sur kaqlächo kaykaq parti imano kananpaqpis 
nishqan 

Ezequiel 45.1-6 

8<<Judá trïbu runakuna chaskiyashqan posisionpita sur kaqlächo juk partita 

rakiyanki. Anchuynin kanqa chunka ishkay lëwa pulanmi. Larguyninnami 
kanqa inti jeqamunan kaqläpita inti jeqanan kaqläyaq. Saymi lädun trïbukuna 
chaskiyashqan posisionpa larguyninnöla kanqa. Say parti chawpinchömi 
templu kanqa. 

9<<Saycho noqapaq rakiyashqayki partipa larguynin kanqa ishkay lëwa pulan 

y anchuyninnami kanqa juk lëwa. 

10Say partiqa cürakunapaqmi kanqa. Norti kaqläpami larguynin kanqa ishkay 

lëwa pulan. Inti jeqanan kaqläpami anchuynin kanqa juk lëwa. Saynölami inti 
jeqamunan kaqläpa anchuynin kanqa juk lëwa. Sur kaqläpami larguynin 
kanqa ishkay lëwa pulan. Say partipa chawpinchömi templü kanqa. 

11<<Cürakunapaq rakiyashqayki partiqa kanqa sirvimaq Sadoc cürapita 

miraq cürakuna täyänanpaqmi. Israel runakuna y levitakuna mana 
wiyakayämaptinpis paykunaqa wiyakayämarqanmi. 

12Noqapaq rakiyashqayki particho cürakunapaq rakiyashqayki partiqa 

mas sagrädumi kanqa. Levitakunapa posisionnin nawpanchömi kanqa. 

13<<Cürakunapa posisionnin nawpanchömi levitakunapa posisionnin kanqa. 

Larguyninmi kanqa ishkay lëwa pulan y anchuyninmi kanqa juk lëwa. 

14Say posisionta manami rantikuyanqasu, trukakuyanqasu ni pitapis 

qoykuyanqasu. Say posisionqa noqapaq kar sagrädumi kaykan. 

15<<Pusuq kaq partipa larguynin kanqa ishkay lëwa pulan y anchuynin kanqa 

pulan lëwa. Say partiqa manami sagrädusu kanqa, sinöqa común runakuna 
täyänanpaq y uywankunata misikuyänanpaqmi kanqa. <<Say parti 
chawpichönami marka kanqa. 

16Say markapa larguyninpis anchuyninpis say tamäñulami kanqa. Cada 

lädunpa larguyninmi kanqa ishkay waranqa ishkay pachak pisqa chunka 
(2,250) metru. 

17Markapa nawpankunapanami uywaykikunata misikuyänaykipaq jiruruypa 

qewa kanqa. Say qewa kashqanpa anchuyninpis larguyninpis pachak ishkay 
chunka pisqa (125) metrumi kanqa. 

18<<Markapa ishkan lädunpa pusuq kaqnami rakiyashqayki sagrädu partipa 

nawpancho kanqa. Inti jeqamunan kaqläpa larguyninmi juk lëwa y inti 
jeqanan kaqläpapis larguynin juk lëwami kanqa. Markacho taq runakuna 
mikuyänanpaq say ishkanlächömi murupakuyanqa. 

19Markacho taq Israel runakuna mayqan trïbu karpis say chakrakunachömi 

murupakuyanqa. 

20<<Cürakunapaq, levitakunapaq, markata sharkasinanpaq y 

murupakuyänanpaq rakiyashqayki partiqa lapanraqmi anchuyninpis 
larguyninpis ishkay lëwa pulan kanqa. 

Mandaq autoridäpaq rakiyashqan imano kananpaqpis nishqan 

Ezequiel 45.7-8 

21<<Mandaq autoridäpa posisionninpis kanqami. Paypa posisionninpa 

chawpinchömi sagrädu partikuna y markapaq rakiyashqayki partikuna 
kanqa. Saymi mandaq autoridäpa posisionninpa anchuynin ishkay lëwa 
pulan kanqa. Larguyninnami kanqa Israel nacionpa jukaq lindërun kuchunpita 
hasta jukaq lindërun kuchunyaq. <<Say posisionpa chawpinchömi sagrädu 
parti kanqa. Saychömi templupis kanqa. 

22Say chawpi kaq partichömi Leví trïbu runakunapa posisionninpis y markata 

sharkasiyänanpaq rakiyashqayki partipis kanqa. Norti kaqlächömi Judá trïbu 
runakunapa posisionnin kanqa. Sur kaqlächönami Benjamín trïbu 
runakunapa posisionnin kanqa. 

Sur kaqlächo Israel trïbukunapa posisionninkuna maycho kananpaqpis 
nishqan 

23<<Saypita sur kaqläpami wakin kaq trïbukunapa posisionninkunapis kanqa. 

Benjamín trïbu runakuna chaskiyashqan posisionpa lindërun kanqa inti 
jeqamunan kaqläpapis inti jeqanan kaqläpapis nacionninpa lindërun 
kashqannömi. 

24<<Benjamín trïbu runakuna chaskiyashqan posisionpita sur kaqlächömi 

Simeón trïbu runakunapa posisionnin kanqa. Say posisionpa lindërun kanqa 
inti jeqamunan kaqläpapis inti jeqanan kaqläpapis nacionninpa lindërun 
kashqannömi. 

25<<Simeón trïbu runakuna chaskiyashqan posisionpita sur kaqlächömi 

Isacar trïbu runakunapa posisionnin kanqa. Say posisionpa lindërun kanqa 

inti jeqamunan kaqläpapis inti jeqanan kaqläpapis nacionninpa lindërun 
kashqannömi. 

26<<Isacar trïbu runakuna chaskiyashqan posisionpita sur kaqlächömi 

Zabulón trïbu runakunapa posisionnin kanqa. Say posisionpa lindërun kanqa 
inti jeqamunan kaqläpapis inti jeqanan kaqläpapis nacionninpa lindërun 
kashqannömi. 

27<<Zabulón trïbu runakuna chaskiyashqan posisionpita sur kaqlächömi Gad 

trïbu runakunapa posisionnin kanqa. Say posisionpa lindërun kanqa inti 
jeqamunan kaqläpapis inti jeqanan kaqläpapis nacionninpa lindërun 
kashqannömi. 

28Gad trïbu runakuna chaskiyashqan posisionpa sur kaq lindërun Tamarpita 

pasa Meriba-cadescho yaku kaykaqpami aywaranqa. Saypita Egipto 
raqrayaq päsarmi jatun Mediterráneo Lamaryaq chanqa. 

29<<Saynömi Israel runakunata trïbunpa trïbunpa posisionnin 

aypuyanki>>. TAYTA DIOSMI sayno nin. 

Markapa punkunkuna imano kananpaqpis nishqan 

30<<Kanan tantiyasishayki markapa punkunkuna imano kananpaq 

kashqantapis. Norti kaqläpa larguyninmi ishkay waranqa ishkay pachak pisqa 
chunka (2,250) metru kanqa. 

31Cada punkupa jutinmi kanqa Israel trïbukunapa jutin. Norti kaqläpa kanqa 

Rubén punku, Judá punku y Leví punku. 

32<<Inti jeqamunan kaqlächöpis markapa larguynin ishkay waranqa ishkay 

pachak pisqa chunka (2,250) metrumi kanqa. Saylächömi kanqa José punku, 
Benjamín punku y Dan punku. 

33<<Sur kaqlächöpis markapa larguynin ishkay waranqa ishkay pachak pisqa 

chunka (2,250) metrumi kanqa. Saylächöpis kanqa Simeón punku, Isacar 
punku y Zabulón punkumi. 

34<<Inti jeqanan kaqlächöpis markapa larguynin ishkay waranqa ishkay 

pachak pisqa chunka (2,250) metrumi kanqa. Saylächömi kanqa Gad punku, 
Aser punku y Neftalí punku. 

35Markata tumaypa saparaq perqa murällanqa esqun waranqa (9,000) 

metrumi kanqa. Say markapa jutinmi imayyaqpis kanqa TAYTA 

DIOS Täkunan>>. 

Daniel 
Daniel 1 

Amïgunkunawan Babiloniacho Daniel kayashqan 

1Judá nacioncho kimsa watana Joacim rey kaykaptinmi Babilonia nacionpa 

mandaqnin rey Nabucodonosor soldädunkunawan Jerusalénman chaykur 
tumaypa sapaskiyarqan. 

2Tayta Diosmi kachaparirqan rey Joacimta Nabucodonosor prësu sarinanpaq 

y Diospa templuncho kaykaq wakin manëjukunata apakunanpaq. 
Saykunatami Babiloniaman apaykur diosninkunapa templuncho kaq almacén 
cuartuman churarqan. 

3Nirkurnami eunucukunapa mandaqnin Aspenazta Nabucodonosor nirqan 

prësu apayämushqan wakin Israel maqtakunata palaciuman pushananpaq. 
Wakin maqtakunaqa Israel rey ayllumi kayarqan y wakinnami Israelcho rïcu 
ayllukuna kayarqan. 

4Say pushayashqan maqtakuna kayarqan sänu, kuyaylapaq, shumaq 

tantiyakuq, yachasiptin jukla yachakuq y ali yachaq. Saymi paykuna ali 
kayarqan reypa palaciuncho sirviyänanpaq, Babilonia runakuna 
qelqayashqankunata estudiayänanpaq y parlayashqan idiömata 
yachakuyänanpaq. 

5Rey Nabucodonosormi ordenarqan palaciucho yanukuyashqan 

mikuykunata say maqtakuna waran waran mikuyänanpaq y vïnutapis 
upuyänanpaq. Saynöpis ordenarqan kimsa wata shumaq yachakurkur 
palaciucho payta sirviyänanpaqmi. 

6Say akrashqan maqtakunachömi kayarqan Daniel, Ananías, Misael y 

Azarías. Paykuna Judápitami kayarqan. 

7Paykunapa jutinta Aspenaz trukasirmi Danielpa jutinta trukasirqan Beltsasar 

kananpaq, Ananíaspa jutinta trukasirqan Sadrac kananpaq, Misaelpa jutinta 
trukasirqan Mesac kananpaq y Azaríaspa jutintana trukasirqan Abed-nego 
kananpaq. 

8Danielmi impüru kayta mana munar yarpachakurqan reypa mikuyninta 

mana mikunanpaq y vïnuntapis mana upunanpaq. Saymi Aspenazta 
ruwakurqan say mikuykunata mana qarananpaq. 

9Tayta Dios yanapaptinmi Danielqa Aspenazwan ali yachanänakuyarqan. 

10Sayno ruwakuptinmi Aspenaz nirqan: <<Isanqa reytami mansapakü. Paymi 

nimash qamkunata ali mikuyta y ali vïnuta qaranäpaq. Wakin maqtakuna 
weray weray kaykäyaqta rikar y qamkunata upishyashta 
rikaykuyäshushpaykiqa wanusimanqachir>>. 

11Sayno niptinmi cuidaqnin runatana Daniel ruwakurqan. Say runatami 

mandaq Aspenaz churash karqan Danielta, Ananíasta, Misaelta y Azaríasta 
cuidananpaq. Ruwakurmi Daniel nirqan: 

12<<Ruwakuläshayki, taytay. Verdüralata y yakulata chunka junaq 

qaraykayälämay. 

13Say chunka junaq päsarkuptin reypa mikuyninta mikuq maqtakunaman 

tinkusiyämanki imano kaykäyashqätapis rikanaykipaq. Paykunapita mas ali 
kayaptïqa manakuyashqänöla qarayämanki>>. 

14Saymi cuidaq runa awnishpan manakuyashqannöla chunka junaq 

qararqan. 

15Chunka junaq cumplirkuptinnami rey kamaripashqan mikuyta 

mikuqkunapitapis mas weray weray kaykäyarqan. 

16Saymi maqtakunata cuidaq runaqa reypa mikuyninta ni vïnuntapis say 

maqtakunata qararqansu. Saypa trukanqa verdüralatana qararqan. 

17Say chuskun maqtakunata Tayta Dios yachayta qormi yanaparqan 

Babilonia runakuna qelqayashqan röllukunata liyiyänanpaq y 
yachasishqankunata shumaq yachakuyänanpaq. Saynöpis Danielta 
yanaparqan pipis revelación chaskishqanta tantiyananpaq y runakuna 
imapaq sueñuyashqantapis musyananpaq. 

18Rey Nabucodonosor nishqanno kimsa wata yacharkasirnami reypa 

nawpanman say maqtakunata Aspenaz pusharqan. 

19Danielwan, Ananíaswan, Misaelwan y Azaríaswan parlaskirnami rey 

tantiyakurqan lapan maqtakunapitapis mas yachaq kayashqanta. Saymi 
paykunata churarqan yanapaqnin kayänanpaq. 

20Mayjina aja kaqkunata rey tapuptin maysaycho brüjukunapita y 

rikakuqkunapitapis chunka kuti masmi tantiyayarqan. 

21Saynöpami Danielqa Babiloniacho tarqan rey Ciro punta kaq wata 

mandashqan wisanyaq. 

 

Daniel 2 
Mandaq Nabucodonosor sueñushqan 

1Ishkay watana Nabucodonosor rey kaykarmi yapay yapay saylata 

sueñurqan. Saymi fiyupa lakikur punuytapis tarirqansu. 

2Sueñushqan imapaq kashqantapis wilayänanpaqmi rey qayasirqan 

musyakuqkunata, brüjukunata, rikakuqkunata y qoyllar estudiaqkunata. 
Lapan qayasishqankuna nawpanman shuntakaskiyaptinmi 

3rey nirqan: <<Sueñushqä imapaq kashqantapis mana musyarmi fiyupa 

lakish kaykä>>. 

4Saymi say yachaq runakuna arameo idiömacho niyarqan: <<¡Qamla 

imayyaqpis rey kaykulay! Sueñushqaykita wilaykayälämay imapaq 
kashqantapis wilayänäpaq>>. 

5Sayno niyaptinmi rey Nabucodonosor paykunata nirqan: <<Manami 

wilayäshaykisu. Imata sueñushqäta y imapaq say suëñu kashqantapis mana 
wilayämaptikiqa pedäzu pedäzu kusuyäshunaykipaq y wayikikunatapis 
juchusir ushayänanpaqmi ordenashaq. 

6Mayqaykipis imata sueñushqäta y imapaq say suëñu kashqantapis 

wilayämaptikimi isanqa churayäshayki lapan runakuna 
respitayäshunaykipaq. Say jananmanmi imaykatapis kamaripäyäshayki. 
Kanan jukla wilayämay imata sueñushqäta y imapaq sueñushqätapis>>. 

7Sayno niptinmi yapay niyarqan: <<Tayta rey, imata sueñushqaykitapis 

wilayämaptikiqa sueñushqayki imapaq kashqantapis wilayäshaykimi>>. 

8Saymi rey Nabucodonosor nirqan: <<Imata sueñushqätapis manami 

wilayäshaykisu. Qamkunaqa niq tumpalami tiemputa perdiykäsiyämanki. 

9Sueñushqäta mana wilayämaptikiqa lapaykitami ushakäsiyäshayki. 

Qamkunaqa wilanakuyashkanki lulapämar engañayämänaykipaqmi. Niq 
tumpalami tiemputa perdiykäsiyämanki. Kanan jukla wilayämay imata 
sueñushqätapis. Saynöpami musyashaq sueñushqä imapaq 
kashqantapis>>. 

10Saymi yachaq runakuna reyta niyarqan: <<Manami pipis kay pasacho 

kansu imata sueñushqaykita wilashunaykipaq. Saynöpis manami mayjina 
munayyuq reypis musyakuqkunata, brüjukunata o qoyllar estudiaqkunata 
manakayämashqaykinöqa manakushsu. 

11Tayta rey, manakayämashqayki aläpa ajami kaykan. Runaqa sayta 

manami musyansu, sinöqa dioskunalami. Isanqa paykuna manami 
noqansiwansu kaykäyan>>. 

12Sayno niyaptinmi rey fiyupa rabyakushpan ordenarqan Babiloniacho lapan 

yachaq runakunata chipyaq ushakäsiyänanpaq. 

13Ordinta rurarkasirmi intëru nacionpa apasirqan lapan yachaq runakunata 

wanusiyänanpaq. Saymi Danielta y compañërunkunatapis ashisirqan 
wanusiyänanpaq. 

14Say ordinwanmi reyta cuidaq soldädukunapa capitannin aywarqan 

Babiloniacho yachaq runakunata wanusinanpaq. Say runapa jutinmi karqan 
Arioc. Daniel kaqman chaptinmi Danielqa shumaq yarpachakuskir 

15parlapar nirqan: <<¿Imataq kash rey apurädu sayno ordenananpaq?>> 

Saymi Danielta Arioc wilarqan imanir wanusinanpaq nishqantapis. 

16Wilaptinmi Danielqa rey Nabucodonosorman aywaykur manakurqan: 

<<Ichiklata shuyaykalämay imapaq say suëñu kashqantapis wilanäpaq>> nir. 

17Nirkur wayinman Daniel kutiykurmi Ananíasta, Misaelta y Azaríasta 

wilarqan rey imanir yachaq runakunata wanusiyta munashqantapis. 

18Nirkurmi paykunata nirqan: <<Jana pasacho kaq Tayta Diosta 

manakuykuyälay rey imata sueñushqantapis tantiyasimänanpaq. Mana 
tantiyasimaptinqa Babilonia nacioncho yachaq runakunatapis y noqansitapis 
wanusimäshunmi>>. 

19Say sakaymi Danielta Tayta Dios revelarqan Nabucodonosor imata 

sueñushqanta y imapaq say suëñu kashqantapis. Saymi Danielqa jana 
pasacho kaykaq Tayta Diosta alabashpan 

20nirqan: <<Tayta Dios, imaypis alabash kaykulay. Qampitami yachaypis y 

poderpis kaykan. 

21Qammi kamakäsinki ima päsananpaq kaqtapis. Tiempukunatapis qammi 

kamakäsinki. Reykunatapis churanki y trukasinki. Yachaqkunatapis mas 
yachayta qonki. Tantiyakuqkunatapis mas tantiyasinki. 

22Pipis mana tantiyashqantami musyasinki. Qampaqqa lapanpis aksichönömi 

kaykan. 

23Unay ayllükuna adorayashqan Tayta Dios, qamtami agradëcikur alabä. 

Manakushqäta wiyamarmi yachayta qomashpayki shumaq 
tantiyasimashkanki rey Nabucodonosor imata sueñushqantapis>>. 

24Nirkurmi Ariocwan parlaq Daniel aywarqan. Arioctami rey ordenash karqan 

yachaq runakunata wanusinanpaq. Saymi payta Daniel nirqan: 
<<Babiloniacho yachaq runakunata ama wanusiysu, taytay. Saypa trukanqa 
reypa nawpanman pushaykamay sueñushqan imapaq kashqantapis 
wilanäpaq>>. 

25Sayno niptinmi Arioc jinan höra Danielta pusharqan rey kaqman. 

Chaykasirmi nirqan: <<Tayta rey, Judápita prësu apamushqansi 
runakunachömi tarishkä juk yachaq maqtata. Paymi wilashunki sueñushqayki 
imapaq kashqantapis>>. 

26Sayno niptinmi Beltsasar jutiyuq Danielta Nabucodonosor tapurqan: 

<<¿Rasunpaku qam wilamanki imata sueñushqätapis y imapaq say suëñu 
kashqantapis?>> nir. 

27Sayno tapuptinmi Daniel nirqan: <<Tayta rey, sueñushqaykita ¿piraqchi 

tantiyasishunkiman? Manami yachaqkunapis, brüjukunapis, 
musyakuqkunapis ni rikakuqkunapis puëdiyanqasu. 

28Sayno kaptinpis jana pasacho kaykaq Tayta Diosmi runa mana 

tantiyashqanta revelan. Paymi sueñuynikicho musyasishushkanki shamuq 
watakuna imano kananpaq kashqantapis. Kanan wilashayki sueñuynikicho 
imata rikashqaykitapis. 

29<<Tayta rey, cämaykichömi jitaraykarqayki waray warantin ima 

päsananpaq kaqtapis yarpachakur. Saymi punukaskiptiki imapis päsananpaq 
kaqta Tayta Dios revelashushkanki. 

30Manami wakin runakunapita mas yachaq kaptïsu say sueñushqaykita 

musyasimash, sinöqa imapaq kashqantapis musyanaykipaqmi. 

31<<Tayta rey, sueñuynikichömi rikashkanki runa niraq jatunkaray 

monumentuta. Say monumentumi mansariypaq chipipiykar nawpaykicho 
ichiraykash. 

32Umanmi kash qori pürupita. Qasqun y rikrankunami kash qellaypita. 

Pachan y mama chankankunanami kash broncipita. 

33Qonqurninpita usuputunyaqmi fiërrupita kash. Chakinkunanami kuwash 

mituwan fiërru takush kash. 

34<<Rikaraykaptikimi elaqpita juk rumi say monumentu kaqman 

kuchpakämush. Rumi sayno kuchpamush pipis mana qarpaykämuptinmi. 
Fiërrupita y mitupita rurash chakinman charmi say monumentuta pakish. 

35Saymi mitupita, fiërrupita, broncipita, qellaypita y qoripita monumentuta 

shaluskish. Usya tiempu ëracho trïguta trillaptin polvu rikakushqannömi say 
monumentupis polvu rikakush. Say polvuta wayra apakuptinmi imapis 
quëdashnasu. Monumentuta shaluq rumimi isanqa jatunkaray jirka 
rikakushpan intëru pasaman juntash. 

36<<Saytami sueñushkanki, tayta rey. Imapaq kashqantapis kanan 

tantiyasishayki. 

37Jana pasacho kaykaq Tayta Diosmi churashushkanki lapan reykunapitapis 

mas munayyuq y pïmaypitapis mas respitash kanaykipaq. 

38Saynöpis qampa munaynikimanmi churamush maysaycho taq runakunata, 

lapan uywakunata y lapan pajaqkunatapis. Tayta Diosmi churashushkanki 
paykunapa mandaqnin kanaykipaq. Saymi sueñuynikicho rikashqayki 
monumentupa qori uman kaykanki. 

39<<Qam mandashqayki nacionkunataqa juk nacionmi vincir munaynincho 

sararanqa. Isanqa say nación qam mandashqayki nacionpita mënus 
munayyuqmi kanqa. Saypitanami juk nación shamunqa lapan nacionkunata 
mandananpaq. Say nacionmi broncino fuerti kar intëru kay pasata 
munaynincho sararanqa. 

40Saypita juk nacionnami lapan nacionkunata vincir mandanqa. Say nacionmi 

fiërruno fuerti kanqa. Fiërru imatapis pakir ushakäsishqannömi say nacionpis 
wakin nacionkunata chipyaq ushakäsinqa. 

41<<Tayta rey, runa niraq monumentupa chakinkuna fiërrupita y kuwash 

mitupita kashqantami rikashkanki. Say kaykan say ultimu kaq nación 
runakuna juk yarpaywan juk yarpaywan kayänanpaq kashqanmi. Sayno 
kaykarpis fiërruno fuertimi kanqa. 

42Chaki dëdunkuna fiërrupita y mitupita kashqannömi say nacionpis aybësis 

fiërruno fuerti kanqa y aybësis mituno débil kanqa. 

43Fiërruwan mitu chakinkunacho talukäyashqanta rikashqaykinömi say 

nacionpa mandaqnin reykunapis munaynincho kaykaq 
reykunawan pactuta rurayanqa yanapänakuyänanpaq. Sayno rurarpis 
fiërruwan mituta taluyta mana puëdishqansinömi say nación runakunapis 
munaynincho kaykaq nación runakunawan talukayta kamäpakuyanqasu. 

44<<Say reykuna mandaykäyashqan wisanmi jana pasacho kaykaq kikin 

Tayta Dios mandar qalaykunqa. Pay mandaykashqanqa manami imaypis 
ushakanqasu ni paytaqa manami pipis vincinqasu. Saynöpis paymi 
imayyaqpis mandaq kar wakin mandaqkunata ushakäsinqa. 

45Sayno kananpaqmi sueñuynikicho rikashkanki jirkapita kuchpamuq rumita. 

Say rumi pipis mana kuchpaykämuptin shamurmi fiërrupita, broncipita, 
qellaypita, mitupita y qoripita monumentuman char chipyaq shalush. Tayta 
rey, sayno kananpaqmi Tayta Dios revelashushkanki. Sayno päsanqa 
tiempun chämuptinmi. Say sueñushqayki rasunpaypami päsanqa. Imapaq 
kashqanta wilashqäpis rasunpaypami kaykan>>. 

46Sayno niptinmi rey Nabucodonosorqa urkunpis pasaman töpashqanyaq 

Danielpa puntanman qonqurpakuykurqan. Nirkurnami ordenarqan saki mikuy 
ofrendakunata payta entregayänanpaq y inciensuwan qoshnisiyänanpaqpis. 

47Nirkurnami Nabucodonosor nirqan Danielta: <<Sirvishqayki Diosmi lapan 

dioskunapa Diosnin y lapan reykunapa mandaqnin rey kaykan. Lapan ima 
päsananpaq kaqtapis revelaq karmi revelashushkanki imapaq 
sueñushqätapis wilamänaykipaq>>. 

48Saypitanami imaykatapis qararkur Danielta rey churarqan intëru Babilonia 

provinciacho gobernador kananpaq. Saynöpis yachaq runakunapa 
mandaqnin kananpaqmi churarqan. 

49Saypitanami reyta Daniel manakurqan Sadracta, Mesacta, Abed-neguta 

Babilonia provinciakunacho mandäsinanpaq. Kikin Danielnami quëdarqan 
reypa palaciuncho. 

 

Daniel 3 

Qoripita rurash monumentuta adorayashqan 

1Saypitanami rey Nabucodonosor qoripita juk monumentuta rurasirqan kimsa 

chunka (30) metru altuta y kimsa metru anchuta. Nirkurmi say monumentuta 
ichisirqan Babilonia provinciacho kaykaq Dura niyashqan pampaman. 

2Saypitanami qayasirqan nacionta mandäsiqninkunata, prefectukunata, 

gobernadorkunata, yäsikuqkunata, tesorërukunata, juezkunata, marka 
autoridäkunata y provinciakunacho kaykaq wakin autoridäkunatapis. 
Paykunata qayasirqan monumentuta ichisishqanpita kushikur fiestata 
rurayänanpaqmi. 

3Sayno qayasiptinmi nacionta mandäsiqninkuna, prefectukuna, 

gobernadorkuna, yäsikuqkuna, tesorërukuna, juezkuna, marka autoridäkuna 
y provinciakunacho kaykaq wakin autoridäkunapis monumentu ichisishqan 
kaqman lapan shuntakäyarqan. 

4Saychömi wilakuq runa sinchipa qayakur nirqan: <<Intëru markakunapita y 

nacionkunapita shamuqkuna, tukuy niraq idiömata parlaq karpis, shumaq 
wiyayämay. 

5Imay hörapis cornëta, këna, taksha arpa, guitärra, jatun arpa, zampöña y 

mas wakin instrumentukunapis waqamushqanta wiyar juk yarpayla lapayki 
rey Nabucodonosor ichisishqan monumentuta adorayänaykipaq 
qonqurpakuyanki. 

6Mayqaykipis say monumentuta qonqurpaykur mana adorayaptikiqa jinan 

hörami fiyupa waylash jornuman qaykuyäshunki>>. 

7Órden mansariypaq kaptinmi instrumentukuna waqamushqanta wiyar intëru 

markakunapita y nacionkunapita shamuq runakuna ima idiömata parlaq 
karpis qonqurpakuykur rey Nabucodonosor ichisishqan qori monumentuta 
adorayarqan. 

8Saypitanami juk ishkay Babilonia runakuna aywayarqan rey kaqman. 

Chaykurmi Israel runakunapa contran 

9Nabucodonosorta kayno niyarqan: <<¡Qamla imayyaqpis rey kaykulay! 

10Qammi ordenashkanki cornëtata, kënata, taksha arpata, guitärrata, arpata, 

zampöñata y mas wakin instrumentukunatapis tukamuqta wiyayashpan 
qoripita rurasishqayki monumentupa puntanman qonqurpaykur lapanpis 
adorayänanpaq. 

11Saynöpis ordenashkanki qonqurpakuykur monumentuta mana adoraq 

kaqtaqa waylash jornuman qaykasinaykipaqmi. 

12Sayno ordenaykaptikipis kanmi Babilonia provinciacho 

mandäsiyäshunaykipaq churashqayki juk ishkay Israel runakuna nishqaykita 
mana cäsukuq. Tayta rey, qam adorashqayki dioskunata paykunaqa manami 

adorayansu. Say runakunaqa rurasishqayki qori monumentuta 
adorayänanpaq ordenaykaptikipis manami adoraykäyansu. Say runakunami 
Sadrac, Mesac y Abed-nego kaykäyan>>. 

13Sayno niyaptinmi Nabucodonosor fiyupa rabyash qayasirqan Sadracta, 

Mesacta y Abed-neguta. Say maqtakuna reypa nawpanman chaykuyaptinmi 

14Nabucodonosor nirqan: <<¿Rasunpaku qamkuna diosnïkunatapis y 

qoripita rurasishqä monumentutapis adorayankisu? 

15Kananqa cornëtata, kënata, taksha arpata, guitärrata, arpata, zampöñata y 

wakin instrumentukunatapis tukamuqta wiyayashpayki jukla qonqurpakuykur 
rurasishqä monumentuta adorayay. Mana adorayaptikiqa fiyupa waylaykaq 
jornumanmi qaykasiyäshayki. Sayno ruraptï ¿ima diosraq salvayäshunki?>> 

16Niptinmi Sadrac, Mesac y Abed-nego Nabucodonosorta niyarqan: <<Tayta 

rey, saypitaqa imatapis ama parlakushunsu. 

17Waylash jornuman qaykayämaptikipis sirviyashqä Tayta Diosnïmi say 

jornupita y makikipitapis salvayämanqa. 

18Jina mana salvayämaptinpis noqakuna manami diosnikikunata 

sirviyäshaqsu ni say rurasishqayki monumentutapis adorayäshaqsu>>. 

Waylaykaq jornupita Tayta Dios salvashqan 

19Sadrac, Mesac y Abed-nego sayno niyaptinmi Nabucodonosor 

pukayayparaq rabyashpan jornu waylasiqkunata ordenarqan qanchis kuti 
mas waylasiyänanpaq. 

20Nirkurmi ali chölunnin soldädukunata mandarqan Sadracta, Mesacta y 

Abed-neguta pankarkur waylash jornuman qaykuyänanpaq. 

21Sayno rurarkurmi say jornuman qaykuyarqan cäpantinta, lanqintinta, uman 

wankukunantinta y lapan jatiräyashqan mödanantinta. 

22-23Qaykuyaptinmi say maqtakunaqa makin chakin pankash jornu rurinman 

jeqarpuyarqan. Apurä qaykuyänanpaq rey ordenaptin y pasaypa waylash 
jornu karmi qaykuq soldädukunata rupariykurqan. Saymi Sadracta, Mesacta 
y Abed-neguta qaykuq soldädukuna jukla wanuyarqan. 

24Sayta rikaykurmi jamaraykashqanpita sharkurkur Nabucodonosor fiyupa 

espantash yäsiqninkunata nirqan: <<¿Manaku kimsan maqtakunata 
pankarkur jornuman qaykasishkansi?>> Sayno niptinmi paykuna niyarqan: 
<<Aw, tayta rey>>. 

25Saymi nirqan: <<¡Jornu rurincho chusku runakuna kachayla y mana 

rupakuypa puriykäyaqtami rikaykä! ¡Paykunawan kaykaq runaqa juk dios 
niraqmi kaykan!>> 

26Saymi Nabucodonosor jornu kaqman aywaykur qayakurqan: <<¡Munayyuq 

Diosta adoraq Sadrac, Mesac y Abed-nego! ¡Yarqayämuy!>> Saymi kimsan 
maqtakuna jornupita yarqayämurqan. 

27Yarqayämuptinmi paykuna kaqman nación mandäsiqninkuna, 

prefectukuna, gobernadorkuna y yäsikuqkuna rikaq shuntakäyarqan. 
Saychömi rikayarqan say maqtakunata ichiklatapis nina mana rupashqanta. 
Ni aqsalanpis ni mödanankunalapis mana rupash kaptinmi ni rupa rupalapis 
asyäyarqansu. 

28Saymi Nabucodonosor nirqan: <<Sadrac, Mesac y Abed-nego 

adorayashqan Dios alabash kaykuläsun. Paymi angilninta kachamush 
salvananpaq. Diosninman yärakurmi noqa ordenashqätapis cäsukuyashsu. 
Paykunaqa juk dioskunata adorayänanpa trukan wanuyänanpaqpis listumi 
kayash. 

29Manami ima diospis saynöqa salvansu. Pï runatapis Sadrac, Mesac y 

Abed-nego adorayashqan Diospa contran parlaq kaqtaqa ichik ichikla 
roquykar ushakäsiyäsun. Wayinkunatapis rupasiyäsun. Sayno kasun may 
nacionpita kaptinpis y ima idiömata parlaptinpis>>. 

30Saypitanami Sadracta, Mesacta y Abed-neguta Nabucodonosor churarqan 

Babilonia provinciacho munayyuq autoridä kayänanpaqmi. 

 

Daniel 4 
Jatunkaray jachata rey Nabucodonosor sueñushqan 

1 1 (3.31) Rey Nabucodonosormi maysay markakunaman, nacionkunaman y 

ima idiömata parlaq runakunamanpis cartakur nirqan: Qamkunacho ali kaway 
kaykuläsun. 

2 2 (3.32) Munayyuq Tayta Diosmi espantaypaq kaqkunata rurashpan 

shumaq tantiyasimash. Sayta musyayänaykipaqmi kay cartata apaykäsimü. 

3 3 (3.33) ¡Pay rurashqanqa espantaypaqmi kaykan! ¡Milagru rurashqanpis 

kushikuypaqmi kaykan! ¡Paymi imayyaqpis mandaq kaykan! ¡Munayyuq 
kashqanqa imaypis manami ushakansu! 

4 4 (1) Noqa Nabucodonosormi yarpashqäno lapanpis ali kaptin palaciücho 

kushish ali kawarqä. 

5 5 (2) Juk sakay punuykashqächo mana alita sueñupäkuykurmi pasaypa 

mansakarqä. 

6 6 (3) Saymi Babiloniacho lapan yachaq runakunata qayasirqä sueñushqä 

imapaq kashqantapis tantiyasiyämänanpaq. 

7 7 (4) Musyakuqkuna, brüjukuna, qoyllarta estudiaqkuna y rikakuqkuna 

chaykayämuptinmi wilarqä sueñushqäta. Wilaptïpis manami tantiyasimayta 
kamäpakuyarqansu. 

8 8 (5) Saypitanami Daniel chämurqan. Paypa jukaq jutinmi kaykan Beltsasar. 

Sayno jutinta churapashkä adorashqä diospa jutin kashqanno kananpaqmi. 
Payta lapan dioskuna yanapäyaptinmi imata sueñushqätapis wilar nirqä: 

9 9 (6) <<Beltsasar, yachaq runakunapa mandaqnin kaptikimi musyä lapan 

dioskuna yanapäyäshushqaykita. Saymi qampaqqa imapis ajasu kaykan 
imata sueñushqätapis y sueñushqä imapaq kashqantapis wilamänaykipaq. 

10 10 (7) <<Cämächo punuykarmi sueñuynïcho rikashkä kay pasa 

chawpincho jatunkaray jacha ichiraykaqta. 

11 11 (8) Say jacha winaylanta rakuyar copösuyaptinmi ñökankunapis jana 

pasayaq chash. Saymi maysaymanpis rikakash. 

12 12 (9) Say jachapaqa raprankunapis kuyaylapaqmi kash. Lapan runakuna 

mikuyänanpaqmi wayuyninpis saysika kash. Lapan jirka uywakunapis 
jachapa chakinchömi lantukuyash. Saynölami rämankunachöpis pishqukuna 
qeshunkunata rurayash. Say jachapa wayuynintami lapan uywakunapis 
mikuyash. 

13 13 (10) <<Cämächo punuraykashqächömi sueñuynïcho rikashkä jana 

pasapita juk ángel uraykämuqta. 

14 14 (11) Say angilmi qayakamur nimurqan: <Say jachata muturiyashpayki 

lapan rämankunata lawmayay. Raprankunatapis chipyaq sipichayay. 
Wayuyninkunatapis tapshiriyay. Saycho lantukuykaq uywakunatapis lapanta 
qarquyay. Pishqukunapis qeshunkunata kachariykur aywakuyäsun. 

15 15 (12) Troncunta isanqa jaqwantinta jinalancho fiërru y bronci 

cadinakunawan wataykuyay. Qewakunapa chawpilancho uywakunawan iwal 
kawasun. Shulyapis jinalancho ushmasun. 

16 16 (13) Yarpayninpis uywapa yarpayninno rikakur qanchis watayaq sayno 

kasun>. 

17 17 (14) <<Sayno kananpaq kaqtami angilkuna wilakuyash. Sayno 

päsaptinmi pïmaypis musyayanqa lapan mandaqkunapitapis Tayta Dios mas 
munayyuq kashqanta. Paymi nacionta mandananpaq pitapis munashqanta 
churan. Munarqa mas humildi kaqtapis mandaq kananpaq churanmi. 

18 18 (15) <<Saykunatami noqa Nabucodonosor sueñushkä. Beltsasar, kanan 

wilamay imapaq saykunata sueñushqätapis. Kay mandashqä nacioncho 
manami mayqan musyakuqkunapis tantiyasimayta kamäpakuyansu. Lapan 
dioskuna yanapäshuptiki qammi isanqa tantiyasimanki>>. 

Rey Nabucodonosor imapaq sueñushqantapis Daniel wilashqan 

19 19 (16) Sayno wilashqä mansariypaq kaptinmi Beltsasar jutiyuq Daniel juk 

hörano pasaypa chiyakash wiyaräkurqan. Saymi nirqä: <<Beltsasar, ama 
mansakaysu say sueñushqäpita>>. Sayno niptïmi Daniel nimarqan: <<Say 
sueñushqaykikuna contraykikunata päsananpaq kaykuläsun, taytay. 

20-22 20-22 (17-19) Sueñuynikicho rikashqayki jachaqa kikikimi kaykanki. Say 

jacha winaylanta rakuyashqannömi qampis munayyuq rikakushkanki. 
Copösuyaptin rämankuna jana pasayaq chashqannömi qampis munayyuq 
rikakur jana pasacho kaykaq angilno kaykanki. Jachapa raprankuna 
kuyaylapaq kashqanno y wayuyninkuna lapan runakuna mikuyänanpaq aska 
kashqannömi qampis aska runakunata yanapaykanki. Jirka uywakuna 
jachapa lantuynincho lantukuyashqanno y rämankunacho pishqukunapis 
qeshunkunata rurayashqannömi lapan runakunapis munaynikicho kaykäyan. 
Say jacha kay pasacho maysaymanpis rikakashqannömi lapan 
nacionkunapis makikicho kaykäyan. 

23 23 (20) <<Saynöpis sueñuynikicho rikashkanki jana pasapita wilakuq ángel 

uraykämuqtami. Paymi nirqan: <Say jachata muturir lapanta ushakäsiyay. 
Troncunta isanqa jaqwantinta jinalancho kachaykuyay. Nirkur fiërru y bronci 
cadinakunawan watarkur jirkacho qewakunapa chawpilancho kachaykuyay. 
Shulyapis jinalancho ushmasun. Uywakunawan iwal kawasun qanchis wata 
päsashqanyaq>. 

24 24 (21) <<Tayta rey, munayyuq Tayta Dios sueñuynikicho 

rikasishushqaykiqa qamta päsashunaykipaqmi kaykan. Kanan wilashayki 
say sueñushqayki imapaq kashqantapis. 

25 25 (22) Runakuna täyashqanpita qarquyäshuptikimi uywakunawan juntu 

kawanki. Törunömi qewata mikunki y shulyami ushmashunki. Qanchis 
watami sayno kanki Tayta Dios lapanpaq munayyuq kashqanta 
tantiyakushqaykiyaq. Paymi pitapis munashqan kaqta mandaq kananpaq 
churan. 

26 26 (23) <<Jaqwantin troncu jinalancho quëdashqanqa mandaq kayman 

kutinaykipaq kashqanmi kaykan. Sayno kutinki Tayta Dios lapanpaq 
munayyuq kashqanta tantiyakushqayki hörami. 

27 27 (24) <<Sayno mana päsashunaykipaq kanan yäsishayki, tayta rey. 

Jusalikuykunata kacharir runa mayikita shumaq rikay. Yaqa kayta kacharir 
pobrikunata yanapay. Sayno rurashpayki capazchir alipis kawaykunkiman>>. 

28 28 (25) Daniel wilamashqannölami lapanpis päsamarqan. 

29 29 (26) Say sueñushqäpita juk wata päsarkuptinnami Babiloniacho kaykaq 

palaciücho puriykar 

30 30 (27) nirqä: <<¡Noqami munayyuq kar kay jatunkaray Babilonia markata 

sharkasishkä mandashqä nacionkunapa capitalnin kananpaq! Saynöpami 
maysay nacioncho munayyuq kashqäta musyayanqa>>. 

31 31 (28) Parlaytapis manaraq ushaptïmi jana pasapita kayno nimushqan 

wiyakämurqan: <<Rey Nabucodonosor, nishqäta shumaq wiyamay. 
Kananpitaqa mananami reynasu kanki. 

32 32 (29) Runakuna täyashqanpita qarquyäshuptikimi uywakunawan juntu 

kawanki. Törunömi qewata mikunki. Qanchis watami sayno kanki Tayta Dios 
lapanpaq munayyuq kashqanta tantiyakushqaykiyaq. Paymi pitapis 
munashqanta mandaq kananpaq churan>>. 

33 33 (30) Jinan hörami nimushqanno yarpaynï upatakaskirqan. Saymi 

runakuna täyashqanpita qarqayämaptin törukunano qewata mikur 
qalaykurqä. Cuerpütapis shulyami ushmamarqan. Aqsäpis ankapa plümanno 
y shilüpis ankapa shilunnömi winarqan. 

34 34 (31) Qanchis wata päsarkuptinmi noqa Nabucodonosor ciëlupa nukirkur 

Tayta Diosta perdonta manakurqä. Saymi yapay juiciüman kutirkur 
imayyaqpis kawaq munayyuq Tayta Diosta alabarqä y agradëcikurqä. 
Mandaq kayninqa mana ushakaqmi kaykan. Mandaq kaynintaqa manami 
pipis qechunqasu. 

35 35 (32) Paypaqqa mayqan nacionpis manakaqlami kaykan. Tayta Diosqa 

jana pasachöpis y kay pasachöpis munashqantami imatapis ruran. Paytaqa 
manami pipis sapata churapansu. Paytaqa manami pipis <<¿imanirtaq sayno 
ruraykanki?>> nir reclamansu. 

36 36 (33) Say hörami nawpata kashqäno juiciüman kutirkurqä. Mandaq 

kayman yapay kutir nawpata munayyuq kashqänömi yapay munayyuq karqä. 
Saynami nawpata mandäsimaqkunapis yanapäyämänanpaq yapay 
kutiyämurqan. Trönüman kutiykurmi punta kashqäpita mas munayyuq 
rikakurqä. 

37 37 (34) Saymi noqa Nabucodonosor jana pasacho kaykaq Tayta Diosta 

alabä. Pay rurashqanqa lapanpis alimi kaykan. Yachaq tukuqkunataqa 
penqaymanmi churan. 

 

Daniel 5 
Tapiacho juk maki qelqashqan 

1Babiloniapa mandaqnin rey Belsasar fiestata rurarmi waranqa (1,000) 

mandäsiqkunata qayasirqan juntu mikuyänanpaq. Saychömi paykunawan 
vïnuta upuyarqan shinkäyashqanyaq. 

2-3Shinkakurkurmi rey Belsasar ordenarqan papänin Nabucodonosor 

Jerusalén templupita apamushqan qori y qellay väsukunata 

apayämunanpaq. Saykunata apasimurqan mandäsiqninkunawan, 
warminkunawan y concubïnankunawan upyayänanpaqmi. Ordenashqanno 
apayämuptinmi say väsukunawan upyayarqan. 

4Vïnuta upyapaylapami qoripita, qellaypita, broncipita, fiërrupita, qerupita y 

rumipita rurash diosninkunata alabayarqan. 

5Say hörami palaciupa sälancho runapa makin elaqpita rikakämur mechëru 

asikyaykaq qepan yuraq tapiacho qelqarqan. Say qelqaykaq makita 
rikaykurmi 

6rey pasaypa mansakar almatakaskirqan. Qonqurninpis pasaypa 

suksukyaptinmi ichiränanpaq kalpanpis karqansu. 

7Saymi brüjukunata, qoyllar estudiaqkunata y rikakuqkunata qayaykasir rey 

nirqan: <<Mayqaykitapis kay qelqaraykaqta liyir ima nikashqantapis 
tantiyasimaq kaqtaqa fïnu granäti mödanatami jatipäshayki. Saynöpis 
qoripita rurash walqatami walqapäshayki. Nirkurmi noqawan juntu 
mandanaykipaq churashayki>>. 

8Qayasishqan yachaq runakunaqa tapiacho qelqaraykaqta liyirpis manami 

tantiyayarqansu. Saymi reyta ima niytapis kamäpakuyarqansu. 

9Saymi Belsasarqa fiyupa mansakar pasaypa almatakarqan. 

Mandäsiqninkunapis manami ima ruraytapis kamäpakuyarqansu. 

10Rey y mandäsiqninkuna mansakar qaparäyashqanta wiyarmi maman reina 

yaykurqan mikuykäyashqanman. Saychömi reyta nirqan: <<¡Qamla 
imayyaqpis rey kaykulay! Ama mansakaysu ni almatakaysu. 

11Kay mandaykashqayki nacionchömi juk runata lapan dioskuna shumaq 

yanapäyan. Papäniki Nabucodonosor mandaq kashqan wisanpis 
dioskunanöraqmi say runaqa imatapis shumaq tantiyakuq karqan. Saymi 
papäniki payta churarqan lapan musyakuqkunapa, brüjukunapa, qoyllar 
estudiaqkunapa y rikakuqkunapa mandaqnin kananpaq. 

12Paypa jutin Daniel kaptinpis papänikimi trukasirqan Beltsasar jutin 

kananpaq. Danielqa imatapis shumaq tantiyakuq karmi runakuna 
sueñuyashqan imapaq kashqantapis musyan. Saynölami ima aja kaptinpis 
shumaq arreglananpaq tantiyan. Payta qayasimuy tapiacho 
qelqaraykashqan imata nikashqantapis tantiyasishunaykipaq>>. 

13Sayno niptinmi Danielta qayaykasimur rey tapurqan: <<¿Qamku kaykanki 

Judá nacionpita papänï prësu apamushushqayki runa? nir. 

14Qampaqmi wilayämash dioskuna shumaq yanapäyäshushqaykita. Sayshi 

shumaq tantiyaptiki imapis qampaq ajasu. 

15<<Tapiacho qelqaraykaqta liyir imapaq kashqantapis niyämänanpaqmi 

yachaqkunata y brüjukunata qayasimushkä. Qelqaraykaqta liyirpis manami 
musyayansu imata nikashqantapis. 

16Qampaqmi wilayämash aja tantiyaypaq kaqkunatapis tantiyashqaykita y 

mayjina aja kaptinpis shumaq arreglashqaykita. Saymi manakü tapiacho 
qelqaraykaqta liyir imapaq kashqantapis tantiyasimänaykipaq. 
Tantiyasimaptikiqa granäti mödanatami jatipäshayki. Saynöpis qoripita 
rurash walqatami walqapäshayki. Nirkurmi mandashqä nacioncho noqawan 
juntu mandanaykipaq churashayki>>. 

17Sayno niptinmi Daniel nirqan: <<Say qaramänaykipaq kaqkuna kikikipaq 

kakusun o jukta qaraykuy. Kananmi tapiacho qelqaraykaqta liyir imapaq 
kashqantapis tantiyasishayki. 

18<<Tayta rey, papäniki Nabucodonosorta munayyuq Tayta Diosmi 

yanaparqan maysay nacionkunata munayninman churananpaq, respitash 
kananpaq y mandaq kananpaqpis. 

19Papäniki munayyuq karmi pitapis munashqan kaqta wanusiq y mana 

munashqan kaqtana wanusiqsu. Wakintana mas mandaq kananpaq churaq 
y wakintanami mandaq kashqanpita qarquq. Sayno munayyuq kaptinmi 
maysay nacionkunacho y lapan markakunacho taq runakuna ima idiömata 
parlaq karpis payta mansapakuyarqan. 

20<<Saypitanami orgullösu rikakur munashqanta ruraptin mandaq 

kashqanpita Tayta Dios qarqurirqan. 

21Runa mayinkunapita qarquriptinmi yarpayninpis uywapano rikakurqan. 

Saymi chucaru ashnukunawan juntu tashpan töruno qewata mikur kawarqan. 
Cuerpuntapis shulyami ushmarqan. Sayno kawarqan Tayta Diosla lapan 
mandaqkunapaqpis munayyuq kashqanta tantiyakushqanyaqmi. Tayta 
Dioslami nacionta mandananpaq pitapis munashqan kaqta churan. 

22<<Taytay, Nabucodonosorpa surin kaykar sayno lapan päsashqanta 

musyaykarmi orgullösu rikakushkanki. 

23Jana pasacho kaykaq Tayta Diosta rabyanäsirmi templuncho manijashqan 

väsukunata apaykasimur vïnuta upyayashkanki kikikipis, 
mandäsishuqnikikunapis, warmikikunapis y concubïnaykikunapis. Nirkurmi 
alabashkanki qoripita, qellaypita, broncipita, fiërrupita, qerupita y rumipita 
rurash dioskunata. Say dioskunaqa manami rikayansu ni wiyayansu ni 
imatapis musyayansu. Munayyuq Tayta Diostami isanqa alabashkankisu. 
Payta rabyanäsishkanki paypitaraq lapantapis chaskiykarmi. Paymi rey 
kanaykipaqpis churashushkanki. 

24<<Saymi makita Tayta Dios kachamush tapiacho qelqananpaq. 

25Say qelqasishqanmi nikan: <Yupash, yupash, pësash, rakish>. 

26<Yupash> nikan mandaq kashqayki junaqkuna yupashla kaptinmi. Say 

junaqkuna saylachöna ushakänanpaqmi Tayta Dios nish. 

27<Pësash> nikan balanzacho Tayta Dios pësashuptiki pësuyki pasaypa 

pishiptinmi. 

28<Rakish> nikan mandashayki nacionta rakiskir Media y Persia runakunapa 

makinman churananpaq destinash kaptinmi>>. 

29Sayno wilaptinmi Belsasarqa yanapaqninkunata nirqan granäti mödanata 

Danielta jatipäyänanpaq y qoripita rurash walqatapis walqapäyänanpaq. 
Saynöpis paywan juntu mandananpaqmi churarqan. 

30Say sakaymi Babilonia runakunapa mandaqnin rey Belsasarta 

wanusiyarqan. 

31 31 (6.1) Nirkurmi Mediapita kaq rey Darío Babilonia nacionta munayninman 

churarqan. Sayno rurarqan soqta chunka ishkay (62) watayuq kaykarmi. 

 

Daniel 6 
Leonkuna wichqaraykashqanman Danielta jitarpuyashqan 

1 1 (2) Nacionnin ali mandash kananta munarmi rey Darío churarqan juk 

pachak ishkay chunka (120) mandäsiqninkunata. 

2 2 (3) Say mandäsiqninkuna imata ruraykäyashqantapis rikayänanpaqmi 

kimsa ministrukunata churarqan. Say kimsanpitami juk ministru Daniel 
karqan. Say ministrukunami mandäsiqnin runakunata imatapis rey nishqanta 
rurasiyaq. 

3 3 (4) Wakin ministrukunapitapis mas tantiyakuq Daniel kaptinmi rey 

yarparqan lapan nacionta mandäsinanpaq. 

4 4 (5) Sayta musyaykurmi wakin ministrukuna y mandäsiqkuna Danielpa 

contran sharkuyashpan ima achäquilatapis ashiyarqan imatapis 
jitapäyänanpaq. Sayno kaptinpis Danielqa cäsukuq karmi imatapis lutantaqa 
rurarqansu ni qelanarqansu. Saymi imatapis jitapayta kamäpakuyarqansu. 

5 5 (6) Sayta tantiyarmi niyarqan: <<Manami imatapis tarishunsu payta 

jitapänansipaq. Diosninta adorashqanwanmi isanqa qarpurishun>>. 

6 6 (7) Sayno nirmi ministrukuna y mandäsiqkuna comisionta kachayarqan 

reywan parlaq aywayänanpaq. Chaykurmi niyarqan: <<Tayta rey Darío, 
¡qamla imayyaqpis rey kaykulay! 

7 7 (8) Lapä autoridäkuna shuntakaykurmi wilanakuyashkä juk leyta 

rurasinaykipaq. Pipis qamta adorashunaykipa trukan juk diosta o juk runata 
adoraptinqa leonkuna wichqaräyashqanman qaykush kasun. Say ley kasun 
kananpita kimsa chunka (30) junaqyaq. 

8 8 (9) Say leyta qelqarkur wilakasiy lapanpis cäsukuyänanpaq. 

Mandashqayki Media y Persia nacionkunapa leynincho nikashqanno say 
rurashqayki leyta manami pipis anulanqasu ni trukasinqasu>>. 

9 9 (10) Sayno niyaptinmi leyta qelqarkasir rey Darío firmarqan. 

10 10 (11) Say ley qelqaraykashqanta musyaykurmi Danielqa punushqan 

cuartunman wisarkur Jerusalénläpa kaq ventänata kicharqan. Nirkurnami 
waran waran kimsa kuti imaypis manakushqanno qonqurpakuykur Tayta 
Diosta manakur alabarqan. 

11 11 (12) Say acusaq runakuna chaykurmi Danielta tariyarqan Tayta Diosta 

manakuykaqta. 

12 12 (13) Sayno tariykurmi reyman aywaykur niyarqan: <<Tayta rey, 

musyashqaykinöpis qamta adorashunaykipa trukan ima diostapis o pï 
runatapis pipis adoraptinqa leonkuna wichqaräyashqanman qaykush 
kananpaqmi nishkanki. Kimsa chunka (30) junaq sayno kananpaqmi leyta 
maysaymanpis apasishkanki>>. Saymi rey nirqan: <<Aw, sayno 
cumpliyänanpaqmi ordenashkä. Mediapa y Persiapa leyninkunacho 
nikashqanno say rurasishqä leyta manami pipis anulanqasu ni 
trukasinqasu>>. 

13 13 (14) Niptinmi niyarqan: <<Judá nacionpita prësu apayämushqan 

Danielqa manami cäsukushunkisu ni firmashqayki leytapis respitansu. Pay 
kashlanmi waran waran kimsa kuti Diosninta manakuykan>>. 

14 14 (15) Sayno niyaptinmi rey pasaypa mansakar imaykanöpapis Danielta 

salvayta munar qoyayninpa yarpachakurqan. 

15 15 (16) Saymi yapay kutiykur say runakuna reyta niyarqan: 

<<Musyashqaykinöpis Mediapa y Persiapa leynincho nikashqanno say 
rurasishqayki leyta manami pipis anulanqasu ni trukasinqasu>>. 

16 16 (17) Saymi leonkuna kayashqanman jitarpuyänanpaq rey ordenarqan. 

Nirkurnami Danielta rey nirqan: <<¡Yärakushqayki Diosniki 
salvaykuläshunki!>> 

17 17 (18) Jitarpuskirmi jatun rumiwan punkuta saparkuyarqan. Danielta 

sentenciar cumpliyashqanta musyayänanpaqmi reypis y autoridäkunapis 
sëllayarqan. 

18 18 (19) Nirkur palaciunman rey aywakurmi mikuytapis munarqansu ni 

müsicata tukapäyaptinpis wiyayta munarqansu. Saynölami warati punuytapis 
tarirqansu. 

19 19 (20) Saka sakala sharkuskirmi leonkuna wichqaraykäyashqan kaqman 

rey warakayla aywarqan. 

20 20 (21) Chaykashqanchömi pasaypa lakish qayakurqan: <<Imayyaqpis 

kawaq Diosta sirviq Daniel, imaypis sirvishqayki Dios ¿leonkunapita 
salvaykushushkankiku?>> nir. 

21 21 (22) Qayakuptinmi Daniel nimurqan: <<¡Qamla imayyaqpis rey kaykulay! 

22 22 (23) Jusaynaq kashqäta musyarmi angilninta Tayta Diosnï kachamush 

leonkunapa shiminta sapaptin mana mikayämänanpaq. Tayta rey, qampa 
contrayki manami imatapis rurashkäsu>>. 

23 23 (24) Saymi seqaypa kushikushpan Danielta jukla jorqasimurqan 

leonkuna wichqaraykäyashqanpita. Jipiskamur rikayaptin manami leonkuna 
aspiylapis aspiyashsu kash. Sayno sänu karqan Tayta Diosman 
yärakuyninpami. 

24 24 (25) Saypitanami Danielpa contran sharkuq runakunata, warminkunata 

y surinkunatapis leonkuna wichqaräyashqanman jitarpuyänanpaq rey prësu 
apasimurqan. Manaraqpis pampaman chäyaptinmi leonkunaqa achkupakur 
tulunkunatapis chipyaq qapchuchuyla ushayarqan. 

25 25 (26) Saypitanami rey Darío juk leyta qelqarkur apasirqan may markacho 

y may nacioncho taqkunaman y ima idiömata parlaqkunamanpis. Say 
leychömi nirqan: <<Qamkunacho ali kaway kaykuläsun. 

26 26 (27) Noqami kanan ordenä mandashqä lapan nacionkunacho Daniel 

adorashqan Diosta mansapakur adorayänaykipaq. Paymi imayyaqpis kawaq 
Tayta Dios kaykan. Mandaq kashqan manami imaypis ushakansu. Munayyuq 
kayninpis imaypis kaykanqami. 

27 27 (28) Paymi rikamansi y ima peligrupitapis sapämansi. Paymi jana 

pasacho espantaypaq kaqkunata rikakäsimun. Kay pasachöpis 
milagrukunatami ruran. Paymi leonkunapitapis Danielta sapash>>. 

28 28 (29) Saymi Persia nacionpa mandaqnin rey Darío mandashqan wisan y 

rey Ciro mandashqan wisan Danielqa respitash karqan. 

 

Daniel 7 
Mansariypaq chusku uywakunata sueñuynincho Daniel rikashqan 

1Babilonia nacioncho rey Belsasar juk wata mandaykaptinmi sueñuynincho 

revelacionta Daniel rikarqan. Rikashqankunata qelqaykurmi 

2Daniel nirqan: <<Sueñuynïchömi rikashkä kay pasapa chuskun kuchunpita 

fiyupa wayrämuptin mansariypaq lamar yaku pulchaqyaykaqta. 

3Say lamarpitami mansariypaq jukniraq jukniraq chusku jatusaq uywakuna 

yarqayämurqan. 

4<<Punta kaq uywami karqan león niraq. Riprankunami karqan ankapa 

ripranno. Rikaraykaptïmi riprankunata lukiriyarqan. Nirkurmi say uywata 

ichisiyarqan chakilanwan runano ichinanpaq. Saynöpis runano 
yarpachakunanpaqmi yarpayta qorqan. 

5<<Ishkay kaq uywami ukumarya niraq karqan. Jukaqlä waqtanmi joqarikash 

kaykarqan. Shiminchömi amuraykarqan kimsa custillakunata. Say 
ukumaryatami nirqan: <¡Sharkur melanashqaykiyaq aysata mikuy!> 

6<<Saypitanami rikarqä leopardu niraq uywata waqtancho chusku riprayuq y 

chusku umayuq kaykaqta. Say uywami mandananpaq autoridä kayta 
chaskirqan. 

7<<Saypitanami rikarqä chusku kaq uywata. Punta kaq rikashqä 

uywakunapita mas jukniraqmi karqan. Say uywa karqan pasaypa 
mansariypaq fiyu y kalpasapami. Waqunkunapis fiërrupita jatusaq kaptinmi 
pitapis tarishqan kaqtaqa mikur ushaq y pusupakushqan kaqtanami chipyaq 
jarukur ushaq. Say uywaqa chunka waqrayuqmi karqan. 

8<<Say waqrankunata rikapaykaptïmi juk taksha waqra jeqamurqan. Say 

waqra winaptinmi kimsa kaq waqrankuna kiptukäkuyarqan. Say waqra 
karqan runapa nawinno nawiyuq y shimin tarishqantami pitapis ashliq. 

Juzgananpaq trönuman Tayta Dios jamakushqan 

9<<Saycho rikaraykaptïmi trönukunata kamariyarqan. Juk trönumanmi 

imaypis kawaq Awkin jamakurqan. Mödananpis rashtano seqaypa yuraqmi 
karqan. 

Aqsanpis yuraq milwano seqaypa yuraqmi karqan. Jamakunan trönun y 
trönunpa ruëdanpis rupaykaq ninanömi karqan. 

10Paypa nawpanpitami bunyaypa bunyar nina yarquykarqan. Waranqanpa 

waranqanpami payta sirviyarqan. Yupaytapis mana atipaypaqmi nawpancho 
kayarqan. Juzgayta qalaykunanpaqmi librukunata kicharqan. 

11<<Say taksha waqra pitapis mansariypaq qayapashqanta wiyarmi 

mansakash rikaraykarqä. Sayno rikaraykaptïmi waqrayuq uywata 
wanusiyarqan. Nirkurnami pedäzu pedäzu kusuykur rupaykaq ninaman 
qaykuyarqan. 

12Saynölami wakin kaq uywakunapa munaynintapis qechuyarqan. Qechurpis 

tiempun cumplishqanyaqlami kawaykaqta kachaykuyarqan. 

Pukutay rurincho shamuq runa munayyuq rikakushqan 

13<<Say sakaymi revelacioncho rikarqä runapa surinno jana pasapita 

pukutay janancho shamuykaqta. Paytami imaypis kawaq Awkinpa 
nawpanman pushayarqan. 

14Say Awkinmi payta churarqan lapanta mandananpaq, lapanpaq munayyuq 

kananpaq y lapanpita respitash kananpaq. Saymi may markapita karpis, 
maysay nacionpita karpis y ima idiömata parlarpis payta sirviyarqan. 

Pay mandaykashqanqa imayyaqpis mana ushakaqmi kanqa. Munayyuq 
kashqantaqa manami pipis qechunqasu ni pipis ushakäsinqasu. 

15<<Noqa Danielmi saykunata rikar pasaypa mansarirqä. Rikashqäpita 

yarpachakur fiyupami lakikurqä. 

16Saymi saycho ichiraykaqkunapa nawpanman witiykur jukninta manakurqä 

saykunapita tantiyasimänanpaq. Saymi tantiyasimar nimarqan: 

17<Say chuskun jatusaq uywakunaqa chusku nacionkunami kaykäyan. Say 

nacionkunami munayyuq rikakur wakin nacionkunatapis munayninman 
churayanqa. 

18Saypitanami munayyuq Tayta Diosman yärakuqkuna pay 

mandaykashqanta chaskiyanqa. Say mandashqanchömi imayyaqpis mana 
ushakaypa paykuna kayanqa>. 

19<<Saypitanami chusku kaq uywa imapaq kashqantapis musyayta munarqä. 

Say uywami imatapis sarishqan kaqtaqa pasaypa rachir mikurqan. 
Pusupakushqankunatapis jarukurmi usharqan. Waqunkunapis fiërrupita y 
shilunkunapis broncipitami karqan. Wakin uywakunapitapis mas jukniraq 
karmi seqaypa mansariypaq karqan. 

20<<Saynöpis musyaytami munarqä say uywapa chunka waqrankuna 

imapaq kashqanta y taksha waqra imapaq winashqantapis. Say taksha 
waqra winaptin kimsa kaq waqrankuna kiptukaskiyarqan.Say waqra 
nawiyuqmi karqan. Saynöpis shimin tarishqantami imatapis parlaq. Saymi 
say waqra wakin kaq waqranpitapis mas espantaypaq karqan. 

21Rikaraykaptïmi say waqra Tayta Diosman yärakuqkunata atacar vincirqan. 

22Sayno vincirqan imaypis kawaq Awkin shamur kuyashqan runakunapa 

favornin sharkushqanyaqmi. Favornin sharkuptinnami Tayta Dios 
mandaykashqanta chaskikuyarqan. 

23<<Saykunapita musyayta munaptïmi saycho ichiraykaq tantiyasimar 

nimarqan: <Say chusku kaq uywaqa juk nacionmi kaykan. Say nacionmi kay 
pasacho wakin nacionkunatapis munaynincho sararanqa. Wakin 
nacionkunapita mas jukniraq karmi jarukur lanquypa lanqur kay pasacho 
kaqkunata ushakäsinqa. 

24<< <Say chunka waqrankunami say nacionpa chunka mandaqnin reykuna 

kaykäyan. Paykuna wanuyaptinmi mas juk runa rey kayman yaykunqa. 
Paymi wakin reykunapitapis mas yaqa kashpan kimsa reykunata vincinqa. 

25Saynöpis munayyuq Tayta Diospa contranmi parlanqa. Tayta Diosman 

yärakuqkunatapis fiyupami nakasinqa. Tayta Diospaq rurashqan 
fiestakunatapis y mandamientunkunatapis trukasiytami munanqa. Tayta 
Diosman yärakuqkunata kimsa wata soqta killami munaynincho sararanqa. 

26<< <Sayno kaykaqta Tayta Dios juzgaptinmi say reyta munayyuq 

kashqanpita jorqur pasaypa ushakäsiyanqa. 

27Saypitanami munayyuq Tayta Diosman yärakuqkuna kay pasacho lapan 

mandaqpitapis mas mandaq kayanqa. Saynölami munayyuqpitapis mas 
munayyuq kayanqa y respitash runapitapis mas respitash kayanqa. Tayta 
Dios mandaykashqan imaypis mana ushakaq kaptinmi kay pasacho lapan 
nacionkuna payta sirviyanqa>. 

28<<Saytami sueñuynïcho rikarqä. Rikashqäkunapita yarpachakurmi noqa 

Daniel löcutar pasaypa almatakash rikakurqä. Isanqa say sueñushqäta 
manami pitapis wilaparqäsu>>. 

 

Daniel 8 
Carnitawan chïvuta revelacioncho Daniel rikashqan 

1Belsasar kimsa wata rey kaykaptinmi noqa Daniel yapay revelacionta 

rikarqä. 

2Say revelacionchömi kaykarqä Elam provinciacho kaykaq Susa markacho y 

Ulai mayu kuchuncho. 

3Rikachakushqächömi rikarqä ishkay largu waqrayuq carni mayu kuchuncho 

kaykaqta. Jukaq waqran qepataraq winamush kaykarpis mas largumi karqan. 

4Saychömi rikarqä inti jeqanan kaqläpa, norti kaqläpa y sur kaqläpa say carni 

atacaykaqta. Manami ima uywapis ichipayta kamäpakurqansu. Saynöpis 
manami munayninpita pipis salvakurqansu. Say carni munashqanta rurarmi 
lapanpitapis mas munayyuq rikakurqan. 

5Saykunapaq yarpachakuykaptïmi inti jeqanan kaqläpita juk yayan chïvu 

urkuncho jatunkaray waqrayuq yurirkamurqan. Say chïvumi pasatapis mana 
jaruylapa maysaypapis aywarqan. 

6Mayu kuchuncho rikashqä ishkay waqrayuq carniman chaykurmi lapan 

kalpanwan rabyash takaykurqan. 

7Rikaraykaptï takaykuptinmi carnipa ishkan waqran pakiskirqan. Chïvu saqtar 

pasaypa jarukur ushaptinmi carni ima ruraytapis kamäpakurqansu. Sayno 
atacaptin manami pipis washayta kamäpakurqansu. 

8Saymi chïvuqa waranlanta waranlanta mas kalpayuq rikakurqan. Pasaypa 

munayyuq kaykaptinmi jatunkaray waqran pakikäkurqan. Say pakiq waqrapa 
trukanmi chusku jatusaq waqrankuna winamurqan. Say waqrankunami 
chuskunläpa toqriraykarqan. 

9Jukaq waqrapitami taksha waqra winar mas jatunkaray rikakurqan. Say 

waqrami winarqan sur kaqläpa, inti jeqamunan kaqläpa y kuyaylapaq 
nacionninsi kaqläpa. 

10Saynöpis jatunyarqan jana pasacho kaykaq angilkunayaqmi. Saymi wakin 

angilkunata y qoyllarkunata qarparamur jarur usharqan. 

11Angilpa mandaqninpita mas munayyuq kashqanta yarparmi sacrificiuta 

templucho waran waran rupasiyänanta consientirqansu y 
templutapis impüruyäsirqan. 

12Sayno kaptinmi waran waran rupasiyänanpaq kaq sacrificiuta 

rupasiyarqannasu y Diosman yärakuqkuna saycho adorayarqannasu. Say 
waqraqa Tayta Dios nishqantapis lapantami manakaqman churarqan. Waqra 
munashqannömi lapanpis karqan. 

13Saypitami wiyarqä ángel mayinta juk ángel kayno tapuykaqta: 

<<¡Imayyaqraq waran waran rupasiyänanpaq kaq sacrificiuta rupasiyanqasu! 
¡Imayyaqraq Tayta Diosta mana cäsukur templuta manakaqman 
churayanqa! ¡Imayyaqraq Tayta Diosman yärakuqkunata nakasiyanqa!>> 

14Tapuptinmi jukaq ángel nirqan: <<Sayno kanqa ishkay waranqa kimsa 

pachak (2,300) tardiyaq y tutayaqmi. Saypitaraqmi templu purificash 
kanqa>>. 

Revelacioncho Daniel rikashqan imapaq kashqanpis 

15Noqa Daniel revelacionta rikashqäpita yarpachakur kaykaptïmi elaqpita 

nawpächo runa niraq yurirkamurqan. 

16Saypitami wiyarqä Ulai mayupita say runa niraq kayno nimuqta: 

<<Ángel Gabriel, tantiyasiy rikashqan imapaq kashqantapis>>. 

17Ángel Gabriel nawpäman shamuptinmi pasaypa mansarir lätakaypa 

pasaman aywaskirqä. Saymi nimarqan: <<Runapa surin, shumaq tantiyakuy. 
Lapan rikashqaykiqa päsanqa ushanan tiempu chämuptinraqmi>>. 

18Sayno parlapaykämaptinmi lätaraykashqächo desmayaskirqä. 

Sharkasimarmi 

19nimarqan: <<Kananmi tantiyasishayki Tayta Dios rabyashpan castigashqan 

tiempu ima päsananpaq kashqantapis. Sayqa ushanan tiempuchömi kanqa. 

20<<Ishkay waqrayuq carnita rikashqaykiqa Mediapa y Persiapa mandaqnin 

reykunami kaykäyan. 

21Rikashqayki chïvuqa Grecia nacionpa mandaqnin reymi kaykan. Chïvupa 

urkuncho jatunkaray waqrata rikashqaykiqa Grecia nacionpa punta kaq 
mandaqnin reymi kaykan. 

22Say waqra pakiptin chusku waqrakuna winayämushqanta rikashqaykiqa 

say nación chusku nacionman rakikänanpaqmi kaykan. Isanqa say 
nacionkunapa munaynin manami puntata kashqannönasu kanqa. 

23<<Say chusku nacionkuna munayniynaq rikakuyaptin y runakunapa jusan 

ayparkuptinnami mana kuyapäkuq astütu runa rey kayman yaykunqa. 

24Say reyqa pasaypa munayyuqmi rikakunqa. Isanqa manami kikinpa 

munayninwansu sayno kanqa, sinöqa jukpa munayninwanmi. Caprïchunta 
rurarmi imaykatapis pasaypa ushakäsinqa. Saynölami munayyuqkunata y 
Tayta Diosman yärakuq santu runakunatapis ushakäsinqa. 

25<<Pasaypa astütu kashpanmi pitapis engañanqa. Orgullösu kashpanmi 

aska runakunatapis elaqpita wanusinqa. Saynöpis mandaqkunapa 
mandaqnin Tayta Diospa contranmi sharkunqa. Sayno kaykashqanchömi 
castïguwan wanunqa. Say castïguqa manami runapitasu kanqa. 

26<<Tutapa y tardipa sacrificiuta mana rupasiyänanpaq kashqanta 

revelashushqaykiqa rasunpaypami päsanqa. Isanqa ama pitapis sayta 
wilaysu. Aska wata päsarkuptinraqmi saykunaqa cumplikanqa>>. 

27Sayno nimaptinmi noqa Daniel pasaypa mansarishpä kalpaynaq rikakur 

aska junaq qeshyarqä. Saypita aliyarkurnami rey nimashqanta yapay 
rurarqä. Isanqa say rikashqä imapaq kashqantapis mana tantiyarmi fiyupa 
lakikurqä. 

 

Daniel 9 
Jerusalénpaq Tayta Diosta Daniel manakushqan 

1Media nacionpita kaq Asuerupa surin Darío Babilonia nacionpa mandaqnin 

rey juk watana kaykaptinmi 

2noqa Daniel liyiykarqä TAYTA DIOSPA wilakuyninta profëta Jeremías 

qelqashqanta. Sayta liyirmi tantiyashkä qanchis chunka (70) watayaq 
Jerusalén marka raqäla kananpaq kashqanta. 

3Saymi qachqa mödanata jatikurkur y uchpaman jamaykur ayunashpä Tayta 

Diosta manakurqä. 

4Manakurmi nirqä: <<Tayta Dios, lapanpaq munayyuq y mansariypaqmi 

kanki. Kuyayäshushpayki mandamientuykikunata 
cumpliqkunapaqqa pactu rurashqaykita imaypis cumplinkimi. 

5Noqakuna jusalikurmi mana alikunata rurayashkä. Mana wiyakuqmi 

kayashkä. Mandamientuykikunata y leynikikunata manami cäsukuyashkäsu. 

6Reykunata, autoridäkunata, unay ayllükunata y lapan runakunata 

sirvishuqniki profëtakuna qampa jutikicho wilakuynikita yachasiyaptinpis 
manami cäsukuyashkäsu. 

7<<Tayta Dios, imaypis alilatami ruranki. Noqakunami isanqa lutankunata 

rurar pasaypa penqakuypaq kaykäyä. Lapäkunapis Israel runakuna sayno 
kaykäyä Jerusaléncho tarpis, Judá particho tarpis, Israel nacionpa cercancho 

tarpis o karu nacioncho tarpis. Qam nishqaykita mana cäsukuyashqäpitami 
maysay nacionkunamanpis qarqayämashkanki. 

8TAYTA DIOS, mandayämaqnï reykunapis, autoridänïkunapis, unay 

ayllükunapis y kikïkunapis qamta mana cäsukuypami jusalikuyashkä. Saymi 
pasaypa penqakuypaq kaykäyä. 

9Mana cäsukuq kayaptïpis qamqa kuyapäkuq y perdonakuq TAYTA 

DIOSNÏMI kaykanki. 

10<<TAYTA DIOSNILÄ, sirvishuqniki profëtakuna yachasiyämashqan 

leynikikunatapis manami wiyakuyashkäsu. 

11Leynikikunata mana cäsukurmi lapäkunapis lutanta rurayashkä. Saymi 

sirvishuqniki Moisés qelqashqan leykunacho nishqanno noqakunaman 
maldición chämush. 

12Castigayämänaykipaq nishqaykinömi noqakunata y autoridänïkunata 

mansariypaq castïguwan ushakäsiyämashkanki. Jerusalénta 
castigashqaykinöqa manami imaypis kay pasacho may markatapis 
castigashkankisu. 

13<<TAYTA DIOSNILÄ, kay nakaykunaqa Moisés qelqashqan leykunacho 

nishqannömi noqakunaman chämush. Sayno nakaykarpis manami perdonta 
manakayämushkäsu. Jusalikuytapis manami kachariyashkäsu. Ni 
leynikikunatapis manami cäsukuyashkäsu. 

14Saymi alilata ruraq kashpayki mansariypaq castïguta noqakunaman 

kachamushkanki. Sayno castigaykäyämaptikipis manami cäsukuyashkäsu. 

15<<Tayta Diosnilä, munaynikiwanmi kuyashqayki Israel runakunata 

Egiptupita jorqamurqayki. Saypita pasami kananyaqpis maysaycho 
musyakaykan munayyuq kashqayki. Sayta musyaykarpis jusalikuyashkämi. 

16<<Taytay, kuyapäkuq kaykarqa sagrädu lömaykicho kaykaq Jerusalénta 

ama sayjinanpa castigaykulaynasu. Unay ayllükunapis y kikïkunapis 
jusalikush kayaptïmi Jerusalén markata y kuyashqayki runakunata lapan 
nacionkunacho taq runakunapis manakaqman churayäman. 

17<<Tayta Diosnilä, kanan manakamur ruwakamushqäta wiyaykalämay. 

Jutiki raykulapis juchusish kaykaq templuykita kuyapaykulay. 

18Tayta Dios, manakamushqäta wiyaykalämay. Ushakash kaykaq Jerusalén 

markaykita kuyapaykulayna. Sayno manakamü manami jusaynaq karsu, 
sinöqa kuyapäkuq kashqaykita musyarmi. 

19<<Tayta Dios, ¡manakamushqäta wiyaykalämay! ¡Jusalikuyashqäta 

perdonaykayälämay! ¡Yanapaykayälämay, Taytay! ¡Jutiki rayku y 
akrashqayki marka rayku jukla salvaykayälämay!>> 

Qanchis chunka semänapita tantiyasishqan 

20Sayno nirmi jusalikushqäpita y Israel mayïkuna jusalikuyashqanpita TAYTA 

DIOSTA ruwakur perdonta manakurqä. Saynölami 
akrashqan sagrädu lömanpaqpis ruwakurqä. 

21Sayno ruwakuykaptïmi sacrificiuta templucho tardipa rupasiyänan 

höra ángel Gabriel pajaypa nawpäman chämurqan. Paytami nawpa kaq 
revelacionchöpis rikarqä. 

22Paymi tantiyasimar nimarqan: <<Daniel, shamushkä shumaq lapan 

rikashqaykita tantiyasinäpaqmi. 

23Manakuyta qalaykuykälaptikimi ruwakushqaykita Tayta Dios awnish. Saymi 

seqaypa kuyashushpayki wilanäpaq kachamash. Tayta Diospa wilakuyninta 
tantiyasiptï kanan shumaq wiyamay. 

24<<Qanchis chunka (70) semänami destinash kaykan Israel mayikikuna y 

Tayta Dios akrashqan sagrädu markacho taqkuna mana cäsukuq kayta, 
jusalikuyta y lutan rurayta kachariyänanpaq. Say tiempu kaykan Tayta Dios 
munashqanno runa mayinwan ali kawayänanpaq, profëtakuna 
wilakuyashqanno kamakänanpaq y mas sagrädu kaqta dedicayänanpaqmi. 

25<<Kay nishqäta shumaq tantiyakuy. Jerusalén markata yapay 

sharkasiyänanpaq ordenashqan junaqpita Tayta Dios akrashqan mandaq 
shamushqanyaq qanchis semänami päsanqa y say jananman soqta chunka 
ishkay (62) semänami päsanqa. Pasaypa nakaykuna kaptinpis Jerusalén 
markapa cällinkunata y murällankunatapis alsayanqami. 

26<<Soqta chunka ishkay semänakuna päsarkuptinnami Dios akrashqan 

runata ushakäsiyanqa. Juk mandaq runa soldädunkunawan shamurnami 
Jerusalén markata y santu templuta chipyaq juchusir ushakäsinqa. Waqya 
tamya elaqpita shamur imaykatapis ushashqannömi elaqpita kikinpis 
ushakanqa. Say tiempu ushakashqanyaqmi Tayta Dios destinashqanno 
guërrapis y wanusinakuypis kanqa. 

27<<Juk semäna masmi say mandaq runa aska 

runakunawan pactuta ruranqa. Nirkurmi pulan say 
semänachöna munanqanasu sacrificiukunata y saki mikuy 
ofrendakunata altarcho rupasiyänanta. Nirkurmi altarpa nawpanman Tayta 
Dios mana munashqan kaqta churanqa. Sayno kanqa Tayta Dios 
destinashqan tiempuyaqmi>>. 

 

Daniel 10 
Chipipiykaq runata revelacioncho Daniel rikashqan 

1Kimsa watana Persia nacionpa mandaqnin rey Ciro kaykaptinmi Beltsasar 

jutiyuq Danielta Tayta Dios revelarqan. Say revelacioncho wilashqankuna 

rasunpaypa päsananpaqmi kaykan. Aja tantiyay kaptinpis imapaq kashqanta 
Daniel tantiyarqanmi. 

2Say wisanmi noqa Daniel yarpachakur kimsa semäna fiyupa lakikurqä. 

3Sayno lakikurmi ali mikuyta ni aysatapis mikurqäsu ni vïnutapis upurqäsu ni 

perfümitapis winakurqäsu. 

4Punta kaq killacho ishkay chunka chusku (24) kaq junaqchömi Tigris mayu 

kuchuncho kaykarqä. 

5Nukirkushqächömi rikarqä lïnu fïnu mödanash runa nawpächo ichiraykaqta. 

Paypa wachkunmi fïnu qoripita rurash karqan. 

6Cuerpunpis berilo ruminöraqmi chipipirqan. Qaqlanpis elqukuynöraqmi 

chipipirqan. Nawinkunapis aksinöraqmi asikyarqan. Rikrankuna y 
chakinkunapis chipipiykaq broncinömi karqan. Aska runakuna 
parlaykaqnöraqmi parlashqanpis wiyakarqan. 

7Noqa japalämi say revelacionta rikarqä. Noqawan kaykaq runakunaqa 

manami imatapis rikayarqansu. Mana rikarpis pasaypa mansarirmi 
pakakuyarqan. 

8Say revelacionta rikashqä höra manami pipis walkimarqansu. Pasaypa 

almatakaptïmi kalpaqpis karqansu. 

9Parlashqanta wiyarmi pitir pasaman uksikaypa ishkirqä. 

10Say hörami nukirkasimaptin qonqurpakuykur suksukyashpä maki 

paltaläwan tuknakurqä. 

11Saymi nimarqan: <<Daniel, sharkuy. Tayta Dios kuyashushpaykimi 

qamwan parlanäpaq kachamash. Kanan nishqäta shumaq wiyamay>>. 
Sayno nimaptinmi suksukyaykar ichirkurqä. 

12Saymi nimarqan: <<Daniel, ama mansariysu. Revelación rikashqaykita 

tantiyanaykipaq manakuyta y ayunayta qalaykushqayki junaqpita pasami 
Tayta Dios wiyashushkanki. Saymi shamushkä tantiyasinäpaq. 

13<<Ishkay chunka juk (21) junaqmi Persia nacionpa mandaqnin ángel 

saparämash. Angilkunapa mandaqnin Miguel yanapämänanpaq 
shamuptinmi Persia nacionpa mandaqnin angilwan pelyananpaq saycho 
kachaykushkä. 

14Revelacionta rikashqaykiqa kaykan Israel runakunata ultimu tiempucho 

päsananpaq kaqkunami. Sayta tantiyasinäpaqmi shamushkä>>. 

15Sayno parlapämaptin imatapis mana parlakuylapami uysuräkurqä. 

16Sayno kaykaptïmi juk runa niraq elaqpita yurirkamur shimïta 

yataykamarqan. Saymi parlapaykämaq runata nirqä: <<Revelacionta 
rikashqäpita fiyupa lakikuptïmi kalpaqpis kannasu, taytay. 

17Parlanäpaqpis manami valornï kannasu. Wanuy wanuytanami 

rikchakuykä>>. 

18Saymi say runa niraq yapay yataykamaptin valornï yurirkurqan. 

19Nirkurmi nimarqan: <<Tayta Dios kuyaykäshuptikiqa ama mansariysu. 

¡Valorta sariy!>> Sayno parlapaykämaptinmi kalpä yurirkurqan. Saymi nirqä: 
<<Taytay, kananqa valornï kannami parlapämashqaykita wiyanäpaq>>. 

20Saymi nimarqan: <<Imapaq shamushqätapis ¿musyankiku? Kananqa 

Persia nacionpa mandaqnin angilwan pelyanäpaqmi kutishaq. Saypitanami 
Grecia nacionpa mandaqnin ángel shamunqa. 

21Say mandaq angilkunawan pelyaptï qamkunata sapäshuqniki ángel 

Miguelmi yanapäman. Paypita masqa manami pipis yanapämänanpaq 
kansu. Pelyaq manaraq aywarmi Libru de la Verdadcho ima 
qelqaraykashqantapis tantiyasishayki>>. 

 

Daniel 11 
Siria nacionpa y Egipto nacionpa mandaqnin reykuna pelyayänanpaq 

kashqanta wilashqan 

1Mastapis lïnu mödanash runa nimarqan: <<Media nacionpita kaq rey Darío 

juk watana mandaykänan wisanpis noqami ángel Miguelta yanapar 
shakyäsirqä. 

2<<Kanan wilapäshayki imapis päsananpaq kaqkunata. Persia nacionchömi 

kayanqa kimsa reykuna. Paykunapa qepanmanpis mas juk reyraqmi kanqa. 
Say reymi kimsa kaq reykunapitapis mas rïcu kanqa. Rïcu kashpan 
munayyuq rikakurmi lapan mandashqan nacionkunawan Grecia nacionpa 
contran sharkuyanqa. 

3<<Saypitanami mas munayyuq rey kanqa. Paymi maysay nacionkunata 

vinciykur munaynincho sararanqa. 

4Saynöpami aska nacionkunata juklayla kananpaq shuntanqa. Saypitanami 

chusku nacionman rakikanqa. Juk kanqa norti kaqläpa, juk kanqa sur 
kaqläpa, juk kanqa inti jeqamunan kaqläpa y juk kanqa inti jeqanan kaqläpa. 
<<Say reypa trukan manami paypita miraqkunasu mandaq kayanqa, sinöqa 
jäpa runakunami. Paykunaqa manami say rey munayyuq kashqannönasu 
kayanqa. 

5Sayno kaptinpis Egipto nacionpa mandaqnin rey munayyuq rikakuptin 

soldädunkunapa capitanninmi paypita mas munayyuq rikakunqa. Sayno 
karmi aska markakunata munaynincho sararanqa. 

6<<Saypita watakuna päsarkuptinnami Egipto nacionpa mandaqnin reyqa 

Siria nacionpa mandaqnin reywan ali kawayänan kash jipash surinta paywan 
majasakäsinqa. Sayno majasakäsiptinmi say warmita traicionpita wanusinqa 
wawantinta, runantinta y cuidaq soldäduntinta. 

7Sayno wanusiptinmi say wanuq warmipa turin soldädunkunawan aywanqa 

Siria nacionpa mandaqnin reywan pelyananpaq. Murallash markaman 
yaykushpanmi vinciykur munayninman churanqa. 

8Nirkurnami Egiptupa kutikur ïdulukunata y qellaypitawan qoripita rurash 

alhäjakunata apakunqa. Saypitaqa Siria nacionpa mandaqnin reywan aska 
wata manami wajupänakuyanqasu. 

9<<Saypitanami Siria nacionpa mandaqnin rey aywar Egipto nacionpa 

mandaqnin reyta soldädunkunawan atacanqa. Sayno karpis vinciyta mana 
kamäpakuskirmi markanpa kutikunqa. 

10<<Saypitanami surinkuna kamarikuyanqa Egiptuman kutir yapay 

atacayänanpaq. Saysika soldädukunata shuntaykurmi warakayla aywayanqa 
imaykatapis apaq cargash mayuno. Reypa murallash markanman chaykurmi 
atacayanqa. 

11Saynami fiyupa rabyashpan Egipto nacionpa mandaqnin rey 

soldädunkunawan pelyananpaq yarqamunqa. Jina kaqtami vincinqa saysika 
soldäduyuq kaykaptinpis. 

12Vincirkurnami say reyqa pasaypa ali chölu tukushpan contrankunata 

waranqanpa waranqanpa wanusinqa. Sayno karpis say reyqa walka 
tiempulami munayyuq kanqa. 

13<<Watakuna päsarkuptinnami Siria nacionpa mandaqnin rey yapay 

shuntanqa aska soldädukunata. Say soldädukunaqa mas aska y mas ali 
kamarikushqami kayanqa. Paykunawanmi kutinqa Egipto nacionpa 
mandaqnin reyta atacananpaq. 

14<<Say wisanmi Egipto nacionpa mandaqnin reypa contran askaq 

sharkuyanqa. Saynölami achäquita ashipäkuq Israel mayikikunapis paypa 
contran sharkuyanqa. Sayno sharkurpis mana vinciyaptinmi revelacioncho 
Tayta Dios tantiyasishqan cumplinqa. 

15<<Siria nacionpa mandaqnin reynami soldädunkunawan aywaykur 

murallash marka waqtanman alpata qotuyanqa saypa yaykuykur 
atacayänanpaq. Atacaptinmi Egipto nacionpa soldädunkuna mayjina ali 
chölu karpis ichipayta kamäpakuyanqasu. 

16Saynöpami atacaq aywaq soldädukuna say markata chipyaq 

ushakäsiyanqa. Nirkurmi kuyaylapaq Israel naciontapis munayninman 
churayanqa. 

17<<Saypitanami Siria nacionpa mandaqnin reyqa Egipto nacionta 

imanöpapis vinciyta munar say nacionpa mandaqnin reywan warmi surinta 
majasakäsinqa. Sayno majasakäsinqa warmi surin rikapakurir wilaptin 
atacayta yarparmi. Sayno majasakäsiptinpis manami yarpashqannösu 
kamakanqa. 

18<<Saymi Siria nacionpa mandaqnin rey jukläpa aywar lamar kuchuncho 

kaykaq aska markakunata vincinqa. Jina kaqtami juk nacionpita shamuq 
capitán vincinqa. Saymi say reyqa pasaypa penqaytukush rikakunqa. 

19Saypitanami kutikunqa murallash markanman. Saychömi desgracia 

päsaptin wanur ushakanqa. 

20<<Say reypa trukannami juk rey yaykunqa. Paymi mandashqan nación mas 

munayyuq kananta munar impuestuta cobramunanpaq runata kachanqa. 
Guërra mana kaykaptinmi manapis aykälatana say reypis wanunqa. 

Siria nacioncho yaqa runa rey kashqan 

21<<Say reypa trukannami yaqa runa lulakuypa yaykunqa rey 

kananpaq. Sayno yaykunqa rey kananpaq mana töcaykaptinmi. 

22Cargash mayu imaykatapis apaqnömi contran sharkuq runakunata lapanta 

wanusinqa. Nirkurmi wanusinqa Tayta Diosta sirviq mandaq cüratapis. 

23Say reyqa tukuyta promitiypami y engañaypami munayyuq rikakunqa. 

Sayno rikakunqa walkaqla runakuna favornin kayaptinmi. 

24<<Say runami rïcu runakuna täyashqan markakunaman soldädunkunawan 

elaqpita yaykuyanqa imaykankunatapis apakuyänanpaq. Manami say 
nacioncho mayqan mandaqpis payno rurayta kamäpakushsu. Saynöpis 
guërracho vincirkur apashqankunatami yanapaqninkunata aypunqa. 
Pasaypami yarpachakunqa murallash markakunata imanöpapis 
atacananpaq. Sayno kaptinpis juk tiempulami sayno kanqa. 

25<<Say reyqa kalpanman atiënikuykurmi Egipto nacionpa mandaqnin reyta 

aska soldädunkunawan atacanqa. Sayno atacaptinmi Egipto nacionpa 
mandaqnin reyqa aska soldädukunata shuntaykur ichipäyanqa. Sayno 
ichiparpis yärakushqan runakuna traicionaptinmi vinciyta kamäpakuyanqasu. 

26Mikur upur shuntakäyashqan amïgunkunapis ushakänantami munayanqa. 

Say pelyachömi saysika soldädunkuna wanuyanqa. 

27<<Saypitanami say ishkan reykuna wilanakuyänanpaq qorikarpis 

shonqulankunacho mana alita yarpaykäyanqa. Sayno kaptinpis 

ushakäyänanta Tayta Dios manaraq munaptinmi say reykuna 
munayashqannöqa kamakanqasu. 

28<<Siria nacionpa mandaqnin reynami guërrapita shuntashqan 

riquëzakunata apakurkur markanpa kutikunqa. Markanman kutiqnömi Tayta 
Diosta adoraqkunata atacanqa. Sayno yarpashqankunata ruraskirmi 
markanman chanqa. 

29<<Desgracia päsananpaq höra chämuptinmi say reyqa Egipto nacionta 

yapay atacanqa. Puntata vincish karpis manami yapay vincinqanasu. 

30Sayno vincinqasu Quitimpita soldädukuna büquinkunawan shayämushpan 

ichipäyaptinmi. <<Saymi ima ruraytapis mana kamäpakur fiyupa rabyashpan 
markanpa kutiykashqancho Diosta adoraqkunata yapay atacanqa. Diosta 
mana adoraqkunawanmi isanqa kuyanakuyanqa. 

31Soldädunkunami templuman yaykur impüruyäsiyanqa. Sacrificiuta Tayta 

Diospaq cürakuna waran waran rupasiyänantapis manami kachapanqanasu. 
Saypa trukanqa Tayta Dios pasaypa mana munashqan kaqtami templuman 
churanqa. 

32<<Yanapäyänanta munarmi say reyqa Tayta Diosta manana 

cäsukuqkunata tukuyta promitir engañanqa. Tayta Diosman yärakuqkunami 
isanqa mana mansariypa payta ichipäyanqa. 

33Saymi tantiyakuq runakuna aska runakunata yäsiyanqa Tayta Diosta 

imaypis sirviyänanpaq. Sayno kaptinpis wakintami espädawan wanusiyanqa, 
wakintami rupasiyanqa, wakintami prësu apakuyanqa y wakinpatanami 
imaykantapis qechur apakuyanqa. 

34Sayno nakaykäsiyaptinmi wakin runakunaqa say tantiyakuq runakunata 

yanapäyanqa. Wakinmi isanqa janan shonqula paykunawan shuntakäyanqa. 

35<<Wakin tantiyakuq runakunata nakasiyaptinmi tantiyakuyanqa imano 

nakarpis Tayta Diosman yärakur mana jusalikuypa kawayänanpaq. 
Tantiyakuqkuna sayno nakayanqa tiempun cumplishqanyaqmi. 

36<<Say reyqa munashqantami ruranqa. Saymi runa tukushpan lapan 

dioskunapita mas munayyuq kashqanta yarpar lapanpaq munayyuq Tayta 
Diospa contran espantaypaq kaqkunata parlanqa. Sayno kaptinpis Tayta 
Dios castigashqan hörayaqlami munayyuq kanqa. Päsananpaq kaqkunaqa 
päsanqami. 

37<<Say reyqa ima diostapis mana respitarmi cäsupanqasu unay ayllunkuna 

adorayashqan dioskunata ni warmikuna adorayashqan dioskunatapis. Saypa 
trukanqa yarpanqa lapan dioskunapitapis mas munayyuq kashqantami. 

38Isanqa unay ayllunkuna mana adorayashqan diostami adoranqa. Say 

diosqa murallash markakunata cuidaq diosmi kaykan. Payta adorananpaqmi 
apanqa qorita, qellayta, kuyaylapaq rumikunata y kuyaylapaq adornukunata. 

39<<Unay ayllunkuna mana adorayashqan diosman yärakurmi ali murallash 

munayyuq markata atacanqa. Vincirkurmi favornin sharkuq runakunata 
churanqa aska markakunacho gobernador kayänanpaq. Saynölami 
yanapäyashqanpita kushikur chakrakunatapis qoykunqa. 

40<<Höra chämuptinnami say reyta Egipto nacionpa mandaqnin rey 

atacanqa. Sayno atacaqtami cargash mayu imaykatapis apaqno 
carrëtankunawan, cawallun loqash soldädunkunawan y aska 
büquinkunawan atacar intëru nacionta vincinqa. 

41<<Saynöpis Israel nacionman yaykurmi saysika runakunata wanusinqa. 

Edomcho y Moabcho taq runakunami isanqa Amóncho taq saysika 
runakunawan makipita qeshpiyanqa. 

42<<Saynöpis say reyqa munayninmanmi churanqa aska nacionkunata. 

Egipto nacionpis manami qeshpinqasu. 

43Nirkurmi Egiptupita apakunqa qorita, qellayta y lapan riquëzankunatapis. 

Munayninmanmi churanqa Libia nacionta y Etiopía naciontapis. 

44<<Saypitanami inti jeqamunan kaqlächo y norti kaqlächo contran 

sharkuyashqanta wilayanqa. Saymi fiyupa rabyashpan contran 
sharkuqkunata pïmaytapis wanusiyta munar soldädunkunawan aywanqa. 

45Lamarpita kuyaylapaq sagrädu lömaman aywaq nänichömi 

campamentunta sharkasinqa. Saycho kaykaptinmi pipis mana yanapaptin 
payta wanusiyanqa>>. 

 

Daniel 12 
Ultimu tiempupaq tantiyasikuy 

1<<Say wisanmi Israel runakunata cuidaq y angilkunapa mandaqnin Miguel 

Israel runakunapa favornin sharkunqa. Runakuna fiyupa nakaycho karmi 
lakikuyanqa. Kay pasacho nacionkuna kashqanpita pasa imaypis manami 
sayjinanpa nakaykuna y lakikuykunapis kashsu. Librucho jutinkuna 
apuntaraykaqlami Israel mayikikuna salvakuyanqa. 

2<<Say junaqmi pamparaykashqanpita saysika runakuna kawariyämunqa. 

Wakinnami kawariyämunqa imayyaqpis kawayänanpaq y wakinnami 
kawariyämunqa imayyaqpis nakayänanpaq. Nakayänanpaq 
kawarimuqkunami jusalikuyashqanpita pasaypa penqaycho kayanqa. 

3Tantiyakuq runakunaqa chiwyaykaq ciëlunömi asikyäyanqa. Runakunata ali 

kawayänanpaq yachasiqkunaqa qoyllarkunanöraqmi imayyaqpis 
chipipïyanqa. 

4<<Daniel, wilapashqäta tiempun chämushqanyaq pitapis ama wilapaysu. 

Qelqaraykaq rölluta cërawan shumaq churay. Runakunaqa maysaypapis 
aywar yachakuyashpanmi mas yachaq rikakuyanqa>>. 

5Saypitanami noqa Daniel rikarqä ishkay runakunata. Jukaq runami 

ichiraykarqan mayu kay simpancho y jukaqnami ichiraykarqan wak 
simpancho. 

6Yaku janancho ichiraykaq lïnu mödanash runatami jukaq runa tapurqan: 

<<Nishqaykino mansariypaq kaqkuna kananpaq ¿ayka tiemputaq 
pishiykan?>> 

7Sayno niptinmi lïnu mödanash runa mayu janancho kaykashqanpita ishkan 

makinta joqarkur imayyaqpis kawaq Tayta Diospa jutincho jurashpan nirqan: 
<<Lapan saykuna cumplinanpaq kimsa wata pulanmi pishiykan. Say wisanmi 
Diosman yärakuqkuna munayniynaqna rikakuyanqa>>. 

8Sayno nishqankunata manami shumaqlaqa tantiyarqäsu. Saymi tapurqä: 

<<Taytay, saypita ¿imataq mas päsanqa?>> 

9Saymi nimarqan: <<Daniel, lapanpis saykuna sëllaraptinmi pipis 

musyanqasu hasta tiempu chämushqanyaq. Qamqa imaypis alita rurar 
kaway. 

10Aska runakunami tantiyakuyanqa imano nakarpis Tayta Diosman yärakur 

mana jusalikuypa kawayänanpaq. Jusalikuqkunaqa jina jusalikur kawayäsun. 
Paykuna mana tantiyakuyaptinpis Dios munashqanno kawaq runakunami 
isanqa tantiyakuyanqa. 

11<<Waran waran sacrificiuta rupasiyänanta mana kachapashqanpita hasta 

Dios mana munashqan kaqta templuman churashqanyaq juk waranqa ishkay 
pachak esqun chunka (1,290) junaqmi kanqa. 

12Kushishqami kawayanqa juk waranqa kimsa pachak kimsa chunka pisqa 

(1,335) junaqyaq mana ajayaypa shuyaraqkunaqa. 

13<<Qamqa wanushqaykiyaq Tayta Dios munashqanno kaway. Ushanan 

junaqchömi kawarirkamur herenciaykita chaskinkipaq>>. 

Oseas 
Oseas 1 

1Kaychömi qelqaraykan TAYTA DIOSPA wilakuyninta Beeripa surin Oseas 

wilakushqan. Judá nacioncho Uzías rey kaykänan wisanmi Oseas 
wilakurqan. Saynölami wilakurqan Jotam rey kaykänan wisan, Acaz rey 
kaykänan wisan y Ezequías rey kaykänan wisanpis. Israel nacionchönami 
Joáspa surin Jeroboam rey kaykarqan. 

Prostitütawan majasakänanpaq Oseasta Tayta Dios mandashqan 

2Puntata parlaparmi Oseasta TAYTA DIOS nirqan: <<Prostitüta warmiwan 

majasakar paycho surïkuy. Israel runakuna noqata kachariykayämashpan juk 
dioskunata adorarmi prostitüta warmino kaykäyan>>. 

Oseaspa surinkuna yuriyashqan 

3Saymi Diblaimpa surin Gomerta warminpaq Oseas ashirqan. Say 

warmichömi Oseaspa qechpa surin olqu yurirqan. 

4Saymi Oseasta TAYTA DIOS nirqan: <<Jezreel markacho saysika runakunata 

Jehú wanusishqannömi noqapis castigar Jehúpita miraqkunata wanusishaq. 
Sayno castigaptïmi Israel nacionpa mandaqnin reykuna kayanqanasu. Sayno 
ruranäpaq kashqanta musyayänanpaq surikipa jutinta churapay Jezreel jutin 
kananpaq. 

5Saynöpis Israel nacionpa soldädunkunata Jezreel pampachömi 

ushakäsishaq>>. 

6Saypitanami Oseaspa warmin Gomer qeshyakurqan warmi wamrata. Saymi 

Oseasta TAYTA DIOS nirqan: <<Say surikita jutisiy Lo-ruhama jutin kananpaq. 
Sayno jutin kanqa Israel runakunata manana kuyapänäpaq kaptinmi. 
Paykunata mananami perdonashaqnasu. 

7<<Judá nación runakunatami isanqa kuyapar kikï salvashaq. Manami 

guërrawansu, flëchawansu, espädawansu, cawalluwansu ni cawalluta 
loqaraq soldädukunawansu salvashaq, sinöqa munaynïwanmi>>. 

8Lo-ruhamata wasqirkurnami Gomer yapay qeshyaq rikakurqan. Say wawan 

olqumi yurirqan. 

9Saymi Oseasta TAYTA DIOS nirqan: <<Surikita jutisiy Lo-ammi jutin 

kananpaq. Say jutin kanqa Israel runakuna noqapa manana kayashqanta 
tantiyakuyänanpaqmi. Mananami noqapis paykunapa Diosninnasu 
kashaq>>. 

Israel runakuna alina kawayänanpaq nishqan 

10 10 (2.1) <<Saypitanami Israel runakunata yanapäshaq saysikaman 

mirayänanpaq. Lamar kuchuncho aqushanöraqmi yupaytapis mana 
atipaypaq saysikaq kayanqa. <Paykunaqa manami noqapanasu> nishqä 

partichöpis runakuna niyanqa: <Paykunaqa imayyaqpis kawaq Tayta Diospa 
wamrankunami kaykäyan>. 

11 11 (2.2) Saymi Judá nación runakuna y Israel nación runakuna juk 

nacionlana kayanqa. Mandaqnin reytapis juklaylatanami churayanqa. 
Maysay nacionkunacho kayashqanpita kutiyaptinmi kushikuypaq kanqa. Say 
junaqtami jutisiyanqa Jezreel jutin kananpaq. 

 

Oseas 2 

1 1 (3) Saymi olqu kaqkunata niyanki: <Tayta Diospami kaykäyanki>. Warmi 

kaqkunatanami niyanki: <Tayta Dios kuyapashqankunami kaykäyanki> >>. 

Israel nacionta prostitüta warmiman tinkusishqan 

2 2 (4) TAYTA DIOSMI Israel runakunata nin: <<Mamaykita mana kuyapaypa 

olqutupäyay. Kananpitaqa manami warmïnasu kanqa. Noqapis manami 
runannasu kashaq. Noqawan amistayta munarqa prostitüta kayta 
kacharisun. Makalarashqan waynankunatapis kacharisunna. 

3 3 (5) <<Mana kachariptinqa penqakunanpaqmi qarapachaskir 

mamawachaylata kacharishaq. Pasaypa sunyaqmanmi tikrasishaq. 
Usyawan castigaptïmi yakunaylapita wanunqa. 

4 4 (6) Qamkunatapis wachapakuy kayaptikimi kuyapäyäshaykinasu. 

5 5 (7) Mamaykiqa penqayniynaq prostitüta karmi nirqan: <Aywashaq 

waynäkunaman. Paykunapitami tarï mikuyta, yakuta, milwata, lïnuta, aceitita 
y upyanäpaq kaqkunatapis>. 

6 6 (8) <<Mamayki sayno kashqanpitami purinan nänikunatapis 

kashakunawan sapashaq. Nänipis mana aywaränanpaqmi tumaypa 
qenchashaq. 

7 7 (9) Pasaypa turbatayparaqmi waynankunata ashinqa. Mana tariykurmi 

yarpachakur ninqa: <Punta kaq runäwan amistakushaq. Paywanqa alimi 
kawakurqä>. 

8 8 (10) <<Sayno nikarpis mamayki manami cuentata qokunsu trïguta, vïnuta 

y aceititapis kamaripashqäta. Noqami qellaytapis qoritapis kamariparqä. 
Sayno kaykaptinpis say qellaypita y qoripita Baal ïdulukunata ruraykurmi 
adorarqan. 

9 9 (11) Saymi kananqa trïgu achuypaqna kaykaptinpis shuntakushaq. Sayraq 

rurash vïnutapis kutisikushaq. Mödananta rurananpaq kamaripashqä 
milwatapis lïnutapis shuntakushaqmi. 

10 10 (12) <<Kananqa waynankuna rikaykäyaptinmi penqaypaq 

qarapachashaq. Makïpita manami imanöpapis qeshpinqasu. 

11 11 (13) Fiestankunata rurar kushikuyashqanpis ushakanqami. Manami lulu 

killa fiestatapis ni jamay junaqtapis ni wakin fiestakunatapis ruranqanasu. 

12 12 (14) Payqa nikan üva chakrankunata y hïgus jachankunata waynankuna 

qarayashqantami. Say üva chakrankunata y hïgus jachankunata 
ushakäsishaqmi. Pasaypa muntiyaptinmi munti uywakuna saycho 
mikuyanqa. 

13 13 (15) Sayno rurashaq Baal diosninkunata inciensuwan 

qoshnisishqanpitami. Payqa qonqaykamarmi walqankunata y sortïjankunata 
jatikurkur waynankunaman aywaykan>>. TAYTA DIOSMI sayno nin. 

Israel runakunata shuntananpaq Tayta Dios nishqan 

14 14 (16) <<Sayno kaptinpis noqawan yapay enamurädu rikakunanpaqmi 

sunyaq jirkaman pushaykur ali shimiläpa parlapäshaq. 

15 15 (17) Üva chakrankunatapis kutisishaqmi. 

Acor Pampata tikrasishaq bendición punku kananpaqmi. Saymi yapay 
cäsukamanqa jipash kar Egiptupita jorqamushqä wisan 
cäsukamashqanno>>. 

16 16 (18) Tayta Diosmi nin: <<Say wisanmi <Tayta Baal> nimänaykipa 

trukanqa <qammi majä kanki> nimanki. 

17 17 (19) Baalpa jutinkunata mananami imaypis joqarinkinasu. 

18 18 (20) Say wisanmi mana atacayäshunaykipaq pactuta rurashaq jirka 

uywakunawanpis, pajaqkunawanpis y pachalanpa y lätaypa 
puriqkunawanpis. Espädapis, flëchapis ni ima armakunapis qam kaqcho 
manami kanqanasu. Jawkalanami punukunkipaq. 

19 19 (21) Noqapa warmïnami imayyaqpis kanki. Qamwan majasakarmi 

imaypis kuyashayki. Manami yapapakuylä warmisu kanki, sinöqa legïtimu 
kaq warmïmi. 

20 20 (22) Warmï kaptikimi imaypis kachaykushaykisu. Kuyapäkuq TAYTA 

DIOS kashqäta tantiyarmi kuyamanki>>. 

21 21 (23) TAYTA DIOSMI nin: <<Say wisanmi tamyamunanpaq 

manakayämaptiki ciëluta mandashaq tamyasimunanpaq. 

22 22 (24) Tamyaptinmi trïgupis, üvapis y olïvupis alina wayunqa. Saynöpami 

Jezreelpaq bendición kanqa. 

23 23 (25) Muruta muruqnöpis nacionnikimanmi kutisiyämushayki noqalatana 

adorayämänaykipaq. Lo-ruhama jutiki kananpaq nish karpis kananqa 
kuyapäyäshaykimi. Lo-ammi jutiki kananpaq nish karpis kananqa 
<noqapanami kayanki> niyäshaykimi. Qamkunanami niyämanki: 
<Japalaykimi Diosnï kaykanki> >>. 

Oseas 3 
Warminwan Oseas amistashqan 

1 TAYTA DIOSMI yapay nimarqan: <<Warmiki juk runawan 

qanrataykäshuptikipis paywan amistakuy. Saynöpami Israel runakuna 
tantiyakuyanqa runanta qanrataykaq warmino kayaptinpis paykunata imaypis 
kuyashqäta. Paykunataqa juk dioskunapa jutincho päsasnin atipay 
biscöchuta kushish mikuyaptinpis kuyämi>>. 

2Sayno nimaptinmi warmïta shuntanäpaq pägarqä chunka pisqa siclo 

qellayta y kimsa pachak kimsa chunka (330) kïlu cebädata. 

3Amistarkurnami nirqä: <<Kananpitaqa noqalapanami warmï kanki. Juk 

runawan amana puriynasu. Isanqa amistashqapis manaraqmi 
oqlanakushunraqsu, sinöqa aska junaq päsarkuptinraqmi punushun>>. 

4Saynömi Israel runakunapapis aska wata kanqasu mandaqnin reypis ni 

autoridäninkunapis. Manami Tayta Diospaq sacrificiutapis rupasiyanqasu ni 
juk diosta adorar wankatapis ichisiyanqanasu. Manami ni cürakunapis ni 
wayinkunacho ïdulunkunapis kanqanasu. 

5Saypitaraqmi Israel runakuna perdonta manakur TAYTA DIOSTA ashiyanqa. 

Saynölami David ayllu mandaqnin reytapis cäsukuyanqa. Shamuq 
watakunachömi TAYTA DIOSTA mansapakur bendicionninta kushish 
chaskikuyanqa. 

 

Oseas 4 
Israel runakuna jusalikuyaptin Tayta Dios rabyakushqan 

1Israel runakuna, TAYTA DIOS niyäshushqaykita tantiyakuyay. Paymi 

jusalikuyashqaykipita acusaykäyäshunki. Saymi niyäshunki: <<Qamkunaqa 
manami promitiyämashqaykita cumpliykäyankisu, kuyanakuyankisu 
ni reqiyämankisu. 

2Jutïcho promitirkurpis manami cumpliykäyankisu. Saynöpis lulakuykäyanki, 

runa mayikita wanuykäsiyanki, suwakuykäyanki y jukpa warminwanpis 
punuykäyanki. Pïmayta wanusirpis manami ajayäyankisu. 

3Sayno kayaptikimi Israelcho taqkuna fiyupa lakikuywan ima ruraytapis 

kamäpakuyansu. Jirka uywakunapis, pishqukunapis y pescädukunapis 
wanurmi ushakaykäyan>>. 

Cürakuna jusalikuyashqan 

4 TAYTA DIOSMI cürakunata nin: <<Israel runakuna lutan rurayman uman 

churakash kayänanpaq qamkunami jusayuq kaykäyanki. Sayno kaykarqa 
pitapis ama jitapäyaysu. 

5Jusayuq kayashqaykipitaqa imay karpis elaqpitami castigayäshayki. 

Qamkunatapis y lula profëtaykikunatapis castigarmi nacionnikita 
ushakäsishaq. 

6Yachasikuq kaykar mandamientükunata mana yachasiyaptikimi kuyashqä 

runakuna ushakäyanqa. Kikikikunapis manami yachasikuynïkunata 
chaskikuyankisu. Mana chaskikuyashqaykipitami cüra kaykäyashqaykipita 
qarquyäshayki. Leynïkunata mana cumpliyashqaykipitami qamkunapita 
miraqkunatapis yanapäshaqnasu. 

7<<Qamkuna askaqman mirayaptikipis masmi runakuna jusalikuykäyan. 

Saymi respitash kayänaykipaq churash kaykarpis pasaypa penqayman 
churayäshayki. 

8Jusalikuyashqanpita uywata sacrificiupaq apayämuptinmi kushikuyanki. 

Sacrificiu aysata chaskiyänayki kashqami runakuna mas jusalikuyänanta 
munaykäyanki. 

9Wakin runakuna jusalikuyashqannölami qamkunapis jusalikuykäyanki. 

Saymi qamkunatapis wakin runakunatanöla castigayäshayki. 

10Mana cäsukayämashqaykipitami mikuyänaykipaq tariyaptikipis 

ukushnikikunata watarkuyänalaykipaq kanqa. Juk dioskunaman yärakurpis 
manami ima bendiciontapis chaskiyankisu>>. 

Israel runakuna ïdulukunata adorayashqan 

11<<Prostitüta warmiwan kakur y upyaman churakarmi runakuna juiciuntapis 

oqrayan. 

12¡Saymi qerupita rurash ïdulukunata tapukuykäyan! 

¡Qeruwanmi suertita rikaykäyan! 

Ïdulukunaman uman churakash karmi lutanta rurar kawaykäyan. Warminta 
runa kacharir juk warmiwan tashqannömi noqatapis mana cäsumar juk 
diosman yärakuykäyan. 

13Lömacho kaykaq altarkunacho sacrificiutapis rupasirmi juk dioskunata 

inciensuwan qoshniykäsiyan. Roble, álamo y encina jachakuna chakincho 
lantuy ali kaptinmi say jachakuna kaqcho sayno ruraykäyan. <<Israel 
runakuna, qamkunapitami warmi surikikuna y lumsuynikikuna ïdulukuna 
adorayta yachakuykäyan. 

Ïdulukunata adorarmi altarkuna kashqancho runanta qanratar 
jusalikuykäyan. 

14Qamkunapis saynölami juk dioskunapaq sacrificiuta rupasir altarkunacho 

jukwan jukwan kakuq warmikunawan kakuykäyanki. Warmi surikikunata y 
lumsuynikikunata sayno kayänanpaq churayashqaykipita paykunata 

castiganäpa trukanqa kikikikunatami castigayäshayki. Mana tantiyakuq 
kayaynikipami lapayki ushakäyanki. 

15<<Judá runakuna, cuidä qamkunapis Israel runakunanötaq ïdulukunata 

adorayankiman. Sayno nikaptïqa Gilgalmanpis ni Bet-avénmanpis adoraq 
ama aywayaysu. 

Ïdulukunaman yärakurqa jutïtapis ama joqariyaysu. 

16<<Israel runakunaqa chucaru wäkano mana cäsukuqmi kaykäyan. Sayno 

kaykäyaptinqa ¿imanöraq washki uyshata ali qewacho misiqno paykunata 
shumaq rikäman? 

17Efraín runakunaqa ïdulukunatami adoraykäyan. Saynöla karqa ¡ima 

supaynöpis kakuyäsun! 

18Paykunaqa upyalaman churakashqami kaykäyan. 

Altarkunacho kaykaq prostitüta warmikunamanmi imaypis aywaykäyan. 

Autoridäninkunapis jusalikur penqakuypaqmi kaykäyan. 

19Sayno kayashqanpitami punshata shukukuy apaqno castigar 

maysaymanpis qarqushaq. Juk dioskunaman yärakuyashqanpis 
manakaqlapaqmi kanqa>>. 

 

Oseas 5 
Israel runakunata castigananpaq nishqan 

1<<Cürakuna, nishqäta wiyakuyay. Israel mayor runakuna, nishqäta 

tantiyakuyay. Mandaq rey, qampis aylluykikunapis nishqäta cäsukuyay. 
Mana cäsukayämashqaykipitami juzgayäshayki. Runakunata 
tunisiyänaykipaq waskata churapaqnömi Mizpacho kayashkanki. Tabor 
jirkachöpis rednömi kayashkanki. 

2Sitim partichöpis runakunata imayka pözuman jitarpuqnömi kayashkanki. 

Sayno kayashqaykipitami lapaykita castigayäshayki. 

3Israel runakuna, musyämi imano kayashqaykitapis. Runanta warmi kacharir 

jukwan kakuqnömi qamkunapis juk dioskunamanna yärakuykäyanki. 
Saynöpami pasaypa jamuraypaq kaykäyanki. 

4Lutankunaman umayki churakash karmi perdonta manakamaytapis 

kamäpakuyankisu. Manami ichiklapis reqiyämankisu>>. 

5Israel runakuna runa tukuyashqanqa wilakuykan mana ali kayashqantami. 

Paykuna jusayuq karmi castigash kayanqa. Judá runakunapis saynölami 
jusalikuyashqanpita ushakäyanqa. 

6Uyshankunata y wäkankunata sacrificiupaq rupasir TAYTA 

DIOSTA ashirpis manami tariyanqasu. TAYTA DIOSQA paykunapita 
witikushnami. 

7 TAYTA DIOSLAMAN imaypis yärakuyänanpaq promitirpis manami 

cumpliykäyansu. Surinkunapis jäpa dioskunamannami yärakuykäyan. 
Jusayuq kayashqanpitami juk killalacho ushakäyanqa. Posisionninkunatapis 
jäpa runakunami acaparakuyanqa. 

8Guërra qalaykunanpaq Gabaacho waqrata tukayay. Ramáchöpis 

kamarikuyänanpaq cornëtata tukayay. Bet-avénchöpis maya mayala 
kayänanpaq wilakuyay. Benjamín trïbu runakunatapis alcäbu kayänanpaq 
musyasiyay. 

9Tayta Dios castiganan junaqmi Efraín runakuna asulash kayanqa. 

Rasunpaypa sayno päsananpaq kashqantaqa lapan trïbu Israel 
runakunatami wilaykä. 

10 TAYTA DIOSMI nin: <<Judá runakunapa autoridäninkunaqa jukpa lindërunta 

acaparaq runanömi runa mayinpa chakranta qechuykäyan. Sayno 
kayashqanpita rabyakurmi cargash mayunöraq paykunata ushakäsishaq. 

11Efraín runakunaqa ïdulukunata adorayashqanpita pasaypami nakayanqa. 

12Milwata puyu ushaqnömi Efraín runakunata ushakäsishaq. Judá 

runakunatapis qeruta puyu ushaqnömi ushakäsishaq. 

13<<Efraín runakunaqa qeshyaykaq runanömi kaykäyan. Judá runakunapis 

pasaypa maqash runanömi kaykäyan. Sayno kayashqanta tantiyaykurmi 
Asiria nacionpa mandaqnin reyman aywaykur Efraín runakuna manakuyash 
yanapänanpaq. Manakuyaptinpis say reyqa qeshyaqta aliyäsiyta ni jampiyta 
mana puëdiqnömi yanapayta kamäpakushsu. 

14Ima uywatapis león sariykur ushashqannömi Efraín runakunata y Judá 

runakunata ushakäsishaq. Ushakäsiptï manami pipis salvanqasu. Sayno 
ushakaskasirmi aywakushaq. 

15Täkunäman kutiykurmi täkushaq jusayuq kayashqanta tantiyakur perdonta 

manakayämashqanyaq. Paykuna pasaypa lakikurraqmi ashiyämanqa>>. 

 

Oseas 6 
Israel runakuna Tayta Diosman yapay yärakuyänanpaq nishqan 

1 TAYTA DIOSMAN yapay yärakushun. Castigarkamashpansipis 

kachakäsimäshunmi. Yawarlana astarkamashpansipis jampimäshunmi. 

2Wanushno kaykashqapis elaqpitami sharkasimäshun. Nawpancho 

kawanansipaqmi yanapämäshun. 

3¡TAYTA DIOSMAN imanöpapis kutishun! Pasa waraptin inti jeqamunanpaq 

kashqanta musyashqansinömi kuyapämänansipaq kashqantapis musyansi. 
Usya tiempu päsaptin tamya qalaykunanpaq kashqanta musyashqansinömi 
yanapämänansipaq kashqantapis musyansi. 

Tayta Dios contestashqan 

4 TAYTA DIOSMI kayno nin: <<Efraín runakuna, ¡imataraq qamkunata 

ruraykümanpis! Judá runakuna, ¡imataraq qamkunata ruraykümanpis! Pasa 
waraptin pukutay rätula elaqaskishqannömi qamkuna kuyayämashqaykipis 
kaykan. Inti ratamuptin shulya elaqaskiqnömi kuyakuynikipis kaykan. 

5Saymi profëtäkunawan wilakasimushqäno qamkunata ushakäsiyashkä. 

Wilakasimushqänömi qamkunata wanusiyashkä. Wilakuynï aksino karmi 
tantiyasiyäshushkanki jusayuq kayashqaykita. 

6Ofrendakunata apayämushqaykipitapis mas munä kuyapäkuq 

kayänaykitami. Sacrificiuta rupasiyashqaykipitapis mas munä 
noqata reqiyämänaykitami. 

7<<Adán mana cäsukamashqannömi qamkunapis pactu rurashqansita 

cäsukuykäyankisu. Cäsukayämänaykipaq promitiyämashqaykitapis manami 
cumpliykäyankisu. 

8Galaad markachöqa yaqa runakunalami kaykäyan. Saychöqa 

wanusinakuylami kaykan. 

9Cürakunapis Siquemman aywaq nänichömi asaltaykäyan. Paykunaqa 

maysaychömi runakunata wanuykäsiyan. Saynöpis imayka niraq jusatami 
jusalikuykäyan. 

10<<Israel nacionchöqa mansariypaq jusalikuykäyaqtami rikashkä. Efraín 

runakunaqa runanta qanrataq warminömi juk dioskunata adoraykäyan. Israel 
runakuna sayno rurarmi pasaypa melanaypaq kaykäyan. 

11Judá runakuna, qamkunatapis castïgu shuyaraykäyäshunkimi. 

<<Kuyashqä runakunata kuyapayta munarpis 

 

Oseas 7 

1y mana ali kawayashqanpita jampiyta munarpis Efraín y Samaria 

runakuna jusalikuyashlantami rikä. Lapanpis lulakur yachakashqami 
kaykäyan. Suwakuyänanpaq yachakash karmi pipa wayintapis 
suwakuykäyan. Cällikunachöpis runakunapa imantapis qechuykäyanmi. 

2Manami tantiyakuyansu jusalikuykäyashqantapis yarparaykashqäta. 

Imaypis jusalikuykäyaqlatami rikaykä>>. 

Reykunata yanapaqninkuna wanusiyashqan 

3<<Jusalikuyaptinpis rey kushikunmi. Lulakuyaptinpis reypa yanapaqninkuna 

asikuyanmi. 

4Say yanapaqninkunaqa mäsa jakashqanyaq waylaykäsishqan jornunömi 

shanaripakush kaykäyan. Shanaripakurmi lapanpis chïnäkur puriykäyan. 

5<<Fiestata rey ruraptinmi autoridäkunaqa reyta shinkashqanyaq upyasiyan. 

Shinkaykurnami reyqa say shinkasiq runakunata churan yanapaqninkuna 
kayänanpaq. 

6Nirkurmi say yanapaqninkuna shonqunkunacho yarpachakuyan reypa 

contran sharkuyänanpaq. Saymi reypa contran wilanakuykar wararkuyanpis. 

7Paykunaqa jornucho nina imatapis rupar ushaqnömi mandaqnin 

reykunatapis wanusir ushaykäyan. Saynöpami reykuna qatinaylaman wanur 
ushakaykäyan. Sayno kaptinpis yanapänäpaq manami pipis 
manakamansu>>. 

Tayta Diosta mana cäsukur Israel runakuna imano kayashqanpis 

8<<Efraín runakunaqa mana yärakamaq nación runakunamanmi 

qelikaykäyan. Juk lädunpa chawash tikrapäni tantanömi kaykäyan. 

9Saymi ali kawayänanpaq kalpankunapis kannasu. Kalpan 

ushakashqantapis manami cuentata qokuyansu. 

Aqsankuna soquyäyashqantapis manami tantiyayansu. 

10<<Runa tukuyashqanqa wilakuykan mana ali kayashqantami. TAYTA 

DIOSNIN kaykaptïpis noqaman manami kutiyämunsu ni ashiyämansu. 

11Saymi Egipto runakunata y Asiria runakunata manakuykäyan 

yanapäyänanpaq. Say nacionkunaman manakuq aywar paluma wakläpa 
kayläpa pajaqnömi kaykäyan. 

12Sayno aywaykaqtami rednïwan sarishaq. Pishqukunata trampawan 

sariqnömi sarirkur jusalikuyashqanpita castigashaq. 

13<<¡Shuyaykusun, hïju! Noqapita witikuyashqanpita paykunata 

ushakäsishaqmi. Paykunaqa conträ sharkur manami cäsukayämansu. Mana 
ushakäsinäpaq perdonayta munaptïpis paykunaqa <cäsukuyäshaykimi> nir 
lulapäyämanlami. 

14Cämankunacho fiyupa waqar manakayämashpanpis manami lapan 

shonqunkunawansu manakayäman. Trïguta y vïnuta kamaripänäta munar 
pishtaypa pishtar kusukur manakayämarpis nishqäta manami 
cäsukayämansu. 

15<<Noqami ali kawayänanpaq paykunata yachasishkä. Kalpayuq 

kayänanpaqpis noqami kamashkä. Sayno kaykaptinpis conträ 
sharkuyänanpaqmi wilanakuykäyan. 

16Munayyuq Dios kaykaptïpis manami imapaqpis cuentayämansu. Wiksu 

flëcha flëchaptin jukläpa aywaqnömi kaykäyan. 

Autoridäninkunapis noqapaq lutankunatami parlaykäyan. Saymi contran 
soldädukunata kachashaq espädawan wanusiyänanpaq. Sayta wiyaykurmi 
Egiptuchöpis Israel runakunata manakaqman churar asipäyanqa>>. 

 

Oseas 8 
Ïdulukunata adorayashqanpita castigananpaq nishqan 

1<<¡Marka täpaq runakuna, cornëtata tukayay! 

¡Kuyashqä runakunata atacayänanpaq contrankuna ankanöraqmi 
shamuykäyan! Paykunataqa pactu rurashqäta y leynïkunata mana 
cumpliyashqanpitami castigashaq. 

2Israel runakunaqa manakamar nikäyäman: <¡Yanapaykayälämay, Taytay! 

¡Qammi kanki Tayta Diosnïkuna! 

¡Noqakunaqa kuyashqayki Israel runakunami kaykäyä!> 

3Sayno manakaykäyämarpis ali kawayänanpaq nishqäta manami 

chaskikuyashsu. Saymi castigaptï chikiqninkuna atacar qatikachäyanqa. 

4Paykunaqa mana tapukayämaylapami mandaqnin reykunata churayash. 

Mana manakayämaylapami autoridäninkunatapis churayash. Qellaypita y 
qoripitami ïdulukunatapis rurayash. Sayno rurayashqanpitami ushakäyanqa. 

5<<Samaria runakuna, qoripita rurayashqayki turïtuta adorayaptiki 

pasaypami melanä. Sayno rurayashqaykipitami fiyupa rabyash kaykä. 

¡Imayyaqraq penqakuypaq jusasapa kayanki! 

6¡Israel runakuna, wiyakuyay! Say adorayashqayki turïtuqa manami Diossu, 

sinöqa runa rurashlami. Saymi pasaypa aqullar ushakäsishaq. 

7<<Israel runakunaqa wayrata muruqno karmi shukukuylatana 

cosechayanqa. Muruyashqankunapis mana wayuptinmi aqasikuyänanpaqpis 
kanqasu. Ichiklata cosechayashqantapis jäpa runakunami mikuyanqa. 

8¡Israel nación ushakanqami! Juklä nación runakunaqa mana sirviq 

uyllutanömi rikayanqa. 

9Israel runakunaqa chucaru ashnuno karmi Asiria nación runakunaman 

aywaykäyan. Paykunaqa waynäkuq warminömi kaykäyan. 

10Asiria nacionta y wakin nacionkunata sayno pägayaptinpis say 

nacionkunatami shuntashaq atacayänanpaq. Munayyuq reypa munaynincho 
karmi juk tiempuyaq nakayanqa. 

11<<Efraín runakunaqa aska altarkunatami rurayash saycho perdonta 

manakayämänanpaq. Saypaq ruraykarpis say altarkuna kaqcho ïdulukunata 
adorar masmi jusalikuykäyan. 

12Paykunapaq aska leykunata qelqasish kaptïpis manami cäsukuyansu. 

13Sacrificiukunata altarcho rupasirmi aysata kushish mikuykäyan. Sayno 

rurayaptinpis say sacrificiukuna manami shonqüpaqnösu kaykan. 
Jusalikuyashqantaqa manami imaypis qonqashaqsu. Perdonanäpa trukan 
castigaptïmi Egiptuman kutiyanqa. 

14Kamaqnin Tayta Dios kaykaptïpis Israel runakuna manami 

yärakayämansu. Yärakayämänanpa trukanqa amparakuyänanpaq 
palaciukunatami sharkaykäsiyan. Judá runakunapis ali murallash 
markankunamanmi yärakuykäyan. Nina rupar ushashqannömi murallash 
markankunata y ali sharkasishqan palaciunkunatapis ushakäsishaq>>. 

 

Oseas 9 
Israel runakunata nacionninpita qarqunanpaq nishqan 

1Israel runakuna, mañösa warmi runanta kachariykuqnömi qamkunapis 

Tayta Diosta kachariykuyashkanki. Cosëchayki ali kananta munarmi juk 
diosman yärakuykäyanki. Pägupaq rayku prostitüta warmi juk runawan 
punushqannömi qamkunapis kaykäyanki. Sayno kaykarqa cosëchata 
shuntayashqaykipita ama kushikuyaysu. Wakin nación runakunanöqa 
kushikuypita ama saltaykachäyaysu. 

2Trïgupis mikuyänaykipaq ni vïnupis upuyänaykipaq manami aypanqasu. 

3 TAYTA DIOS rikasiyäshushqayki nacioncho täyänaykipa trukanqa 

Egiptumanmi kutiyanki. 

Asiriachöna täyashpaykimi mana mikuyänaykipaq kaq impüru mikuykunata 
mikuyanki. 

4Saycho manami TAYTA DIOSPAQ vïnuta altarman winapäyankinasu. 

Sacrificiuta rupasiyaptikipis manami chaskiyäshunkinasu. 

Ayata yataq runa impüru kashqannömi mikuynikikunapis impüru kanqa. Say 
mikuyta pipis mikurqa impürumi rikakunqa. Manami TAYTA 

DIOSPA templunman apayänaykipaqnösu kanqa, sinöqa kikikikuna 
mikuyänalaykipaqmi. 

5Sayno kaptinqa ¡imataraq rurayanki TAYTA DIOSTA adorar fiestata 

rurayashqayki junaq! 

6Asiria runakuna mana ushakäsiyäshunaykipaq qeshpirmi Egiptuchöna 

täyanki. Wayikikunapita apurädu yarqurmi qellaynikikunatapis 
kachariyankipaq. Qellaynikikuna kashqanchöpis ishankalami jeqamunqa. 

Wayikikunachöpis kashalami winanqa. Egiptucho wanuptiki Menfis jäpa 
markamanmi pampayäshunki. 

Profëtakuna wilakuyashqanta Israel runakuna mana chaskiyashqan 

7Israel runakunata Tayta Dios castigananpaq kaq junaqkuna chämushnami. 

Jusaykikunaman tupumi juzgashunki. Pasaypa nakarraqmi Tayta Dios 
castigashushqaykita tantiyayanki. Qamkuna nikäyanki profëtakuna mana 
tantiyakuq kayashqantami. Saynöpis nikäyanki Tayta Diospa wilakuqninkuna 
löcu kayashqantami. Sayno nikäyanki pasaypa jusasapa y chiki 
kayashpaykimi. 

8Kikin Tayta Diosmi profëtata churash Israelcho rikachakuq japuy kananpaq. 

Sayno kaptinpis mana aliman churakänanpaq trampata churapaqnömi 
kaykäyanki. Profëtakunata chikir Tayta Diospa templunchöpis contranmi 
sharkuykäyanki. 

9Gabaacho unay runakuna seqaypa jusasapa kayashqannömi qamkunapis 

jusasapa kaykäyanki. Sayno kayashqaykita Tayta Dios yarparaykanmi. 
Paymi lapan jusaykikunapita castigashunki. 

Israel runakunapa wamrankuna nakayänanpaq nishqan 

10 TAYTA DIOSMI nin: <<Sunyaq jirkacho üvata tariykur kushikuqnömi unay 

Israel runakunata tariykur kushikurqä. Unay aylluykikunaqa punta poquq 
hïgusnömi kushikuypaq kayarqan. Baal-peor partiman chaykurmi isanqa 
saycho adorayashqan diosta adorar pasaypa penqaypaq rikakuyarqan. 

Adorayashqan dios mana väliq kashqannömi paykunapis mana väliq 
rikakuyarqan. 

11<<Pishqukuna elaqpita pajar aywakuqnömi noqapis paykunata kacharir 

aywakushaq. Saymi warmikunapis qeshyaq rikakuyanqanasu ni wawatapis 
tariyanqanasu. 

12Yuriqlantapis wamrakunata chipyaqmi ushakäsishaq. 

¡Wawalaw! Kachariykuptï kuyapaypaqmi nakayanqa. 

13Israel nacionta rikashkä kuyaylapaq Tiro markatanömi. Sayno kaptinpis 

mana cäsukamar surinkunata castïguman apaqnömi kaykäyan. Castigaptïmi 
surinkunapis wanusish kayanqa>>. 

14Jusankunaman tupu Israel runakunata castigay, Tayta Dios. 

Warminkunapis qoluq rikakuyäsun. Wawan yuriptinpis lichin ama kasunsu. 

15 TAYTA DIOSMI nin: <<Gilgalchömi jusalikuyta qalaykuyarqan. Saychömi 

Israel runakuna rabyanäsiyämarqan. Saynöla jusalikuyaptinmi wayinpita 
pitapis qarqushqanno noqapis nacionnïpita qarqushaq. 

Autoridäninkunapis mana cäsukayämaptinmi Israel runakunata manana 
kuyashaqnasu. 

16Efraín runakunaqa qarwashtash jachanömi kaykäyan. Jaqwan sakish jacha 

manana wayushqannömi paykunapis wamraynaq rikakuyanqa. 
Wamrankuna kaptinpis lapantami wanusir ushashaq>>. 

17Efraín runakuna mana cäsukuq kayashqanpitami Tayta Dios 

kachariykunqa. Nacionninpita qarqush karmi wakläpa kayläpa purikuyanqa. 

 

Oseas 10 
Israelcho altarkunata ushakäsiyänanpaq nishqan 

1Israel runakunaqa rïcu kayashpanmi tampiyparaq wayuq üvano kaykäyan. 

Rïcuyarmi manakaq dioskunapaq altarkunata ruraykäyan. Mikuynin 
wayuptinpis adorayashqan wankakunatami kuyaylapaqta adornaykäyan. 

2 TAYTA DIOSLATA sirviyänanpaq promitirpis manami cumpliykäyansu. 

Kananqa TAYTA DIOSTAMI cuentata qoyanqa. Paymi altarninkunata y 
ichisiyashqan wankakunatapis shalur ushakäsiyanqa. 

3Saymi Israel runakuna niyanqa: <<TAYTA 

DIOSTA mana mansapakushqansipitami mandamaqninsi reypis kannasu. 
Isanqa rey karpis ¡imanöparaq yanapämäshun! 

4Mandamaqninsi reykunaqa criyisimänalansipaqmi imatapis promitiyan. 

Pactuta rurarpis manami cumpliyansu. Soquncha mirar chakracho aska 
kashqannömi nacionninsicho mana ali ruraykunalana kaykan>>. 

5¡Samaria runakunapis mansakashqami kaykäyan! 

¡Bet-avéncho adorayashqan qori turïtuta apakuyänanpaq kashqantami 
tantiyaykäyan! Cürakunapis y runakunapis waqaykäyan kuyayashqan ïdulu 
manana kananpaq kashqanta musyarmi. 

6Soldädukuna say ïduluta apakurmi Asiria nacionpa mandaqnin reyta 

qaraykuyanqa. Saynöpami Efraín runakuna pasaypa penqakush kayanqa. 

Ïduluman yärakuyashqanpitami penqakush uysuräyanqa. 

7Samariacho taq reytapis shakluta yaku apaqnömi prësu apakuyanqa. 

8Avéncho kaykaq altarkunatapis lapantami juchusiyanqa. Say 

altarkunachömi Israel runakuna ïdulukunata adorar jusalikuykäyan. Juchusir 
ushayaptinmi say altarkuna kashqancho kashakunalana y shirakakunalana 
winayämunqa. Say wisanmi runakuna pasaypa nakar jirkakunata niyanqa: 
<<¡Jukla ushakäyänäpaq janäkunaman juchumuy!>> Qaqakunatapis 
niyanqa: <<¡Jukla nitikarkayämay!>> 

Israel runakuna mana cäsukuyashqan 

9 TAYTA DIOSMI nin: <<Israel runakuna, unay aylluykikuna Gabaa 

markacho jusalikuyashqanpita pasa kananyaq jusalikuyta manami 

kachariyankisu. Saymi yaqa runakuna Gabaacho unay ushakäyashqanno 
qamkunapis ushakäyanki. 

10Imaypis munashqä hörami castigayäshayki. Penqakuypaq 

jusalikuyashqaykipita castigaptïmi maysay nacionpita runakuna shayämunqa 
atacayäshunaykipaq. 

11<<Manshu töru trïguta kushish jarushqannömi Israel nacionpis kaykan. 

Kananqa kuyaylapaq matankanman yügutanami churashaq. Judá nacionpis 
taklata sutaq törunömi kanqa. Jacobpita miraqkunapis cospiadörata 
qarachaqnömi kayanqa. 

12<<Munashqäno ali kawayay. Sayno kawarqa chakrata ali muruwan 

muruqnömi kaykäyanki. Saymi cosëchata shuntar kushikuyashqaykino 
qamkunata kuyapashqäta tantiyar kushikuyanki. Sayno kaptinqa chakrata 
kichaqno shonquykikunata kichapäyämay. Höra chämushnami lapan 
shonquykikunawan ashiyämänaykipaq. Shamur salvashqäyaq mana 
utikaypa manakayämay. 

13<<Isanqa jusalikularmi kawayashkanki. Jukniki juknikipis lulapänakurmi 

mana ali kawaykäyanki. Guërra carrëtaykikunaman y aska 
soldäduykikunamanmi yärakuykäyanki. 

14Saymi nacionnikicho guërralana kanqa. 

Amparakuyänayki wayikikunapis juchusishqami kanqa. Bet-arbelcho guërra 
kaptin Salmán runakunata ushakäsiyashqannömi qamkunatapis 
warmikitapis y wamraykikunatapis ushakäsiyäshunki. 

15Bet-el runakuna, aläpa jusalikuyashqaykipita qamkunatapis saynömi 

rurayäshunki. Israel nacionta atacayashpanmi mandaqnin reytapis pasa 
manaraq waraptin wanusiyanqa>>. 

 

Oseas 11 
Israel runakunata Tayta Dios kuyashqan 

1<<Israel runakunata unaypita pasami kuyaykä. Surï kaptinmi Egiptupita 

qayamurqä. 

2Seqaypa kuyaykaptïmi noqapita witikuykäyan. Baal dioskunapaqpis 

sacrificiukunata rupaykäsiyan. 

Ïdulukunatapis inciensuwan qoshniykäsiyan. 

3<<Sayno kaykäyaptinpis wamrata makipita janchakurkur puriyta 

yachasishqannömi Efraín runakunata purisirqä. Sayno yachaykäsiptïpis 
manami tantiyakuyansu yanapaykashqäta. 

4Paykunata fiyupa kuyashpämi shulwapaylapa y taqlapaylapa nawpäman 

pushamurqä. Imayka iti wamrata marqarkur qaqlanta qaqläman töpaykasir 
kuyaqnömi kuyarqä. Sayno kuyarmi mikuytapis kikï qararqä. 

5<<Sayno kuyaykaptïpis paykunaqa manami iñiyämannasu. Saymi 

Egiptuchösu yapay ashmay kayanqa, sinöqa Asiria runakunapa 
munayninchönami kayanqa. 

6Markacho taqkunataqa espädawanmi wanusiyanqa. Markankuna murallash 

kaptinpis ushakäsiyanqami. Sayno ushakäsiyanqa sapakuyta 
yarpäyaptinpis. 

7Kuyashqä runakuna noqapita jiwashqami kaykäyan. Munayyuq Dios 

kashqäta niyashpanpis janan shonqulami sirviyäman. 

8<<Efraín runakuna, ¡imanöpataq qamkunata qonqayküman! Israel 

runakuna, ¡imanöpataq qamkunata kachariyküman! 

Adma markata y Zeboim markata ushakäsishqäno manami qamkunata 
ushakaykasïmansu. Qamkunata kuyapar lakikuptï shonqüpis 
tiktikyayparaqmi lakikun. 

9Rabyanäsimaptikipis manami lapaykitasu ushakäsiyäshayki. Castigarpis 

manami lapaykitasu wanusiyäshayki. Noqa manami runasu kä, sinöqa 
qamkunawan kaykaq santu Diosmi. Manami chipyaqsu ushakäsiyäshayki. 

10<<Qamkuna tantiyakurmi qatiräyämanki. Leonno qaparaptïmi inti jeqanan 

kaqläpita suksukyarraq kutiyämunki. 

11Pishqukuna shiwyayla pajayashqannömi Egiptupita shiwyayla kutiyämunki. 

Palumakuna shiwyayla pajayashqannömi Asiriapita shiwyayla kutiyämunki. 
Wayikikunacho yapay täyänaykipaqmi yanapäyäshayki>>. TAYTA 

DIOSMI sayno nin. 

Israel runakuna jusalikuyashqan 

12 12 (12.1) <<Israel runakuna tukuynöpami lulapaykäyäman. Judá 

runakunapis mana cäsukayämashpanmi ïdulu adorayman churakäyash. 

 

Oseas 12 

1 1 (2) Efraín runakunaqa pasaypa lulakuylaman y wanusinakuylaman 

umankuna churakash karmi Asiria runakunawan pactuta ruraykäyan. Egipto 
nacionwanpis pactuta rurayashpanmi aceitita apaykäsiyan. Say 
nacionkunawan pactuta rurarqa wayralawan pachan juntänanpaq kashqanta 
yarpaqnömi manakaqlapaq ruraykäyan. Inti jeqamunan kaqläpita shamuq 
akaq wayrata qoyayninpa qatikachaq japuymi manakaqkunata 
ruraykäyan>>. 

2 2 (3) Judá runakunawanpis TAYTA DIOS rabyashqami kaykan. Saymi 

jusalikuyashqanman tupu castiganqa. 

3 3 (4) Unay ayllunsi Jacobpis wawqinpa ankunta aptakushqami yurirqan. 

Poqukarkurnami Tayta Dioswan pelyarqan. 

4 4 (5) Angilwan pelyar vinciykurmi bendicionninta qonanpaq waqapashpan 

ruwakurqan. Saypitanami Bet-elcho Tayta Dios yuriparkur parlaparqan. 

5 5 (6) Paymi lapanta mandaq TAYTA DIOS kaykan. 

¡Paypa jutinpis Yahwehmi kaykan! 

6 6 (7) Sayno kaykaptinqa jusalikuykunata wanakur Tayta Diosta perdonta 

manakuyay. Tayta Diosta promitiyashqaykinöla leyninkunata cäsukur 
kawayay. Kuyayäshuqniki Tayta Diosman imaypis yärakuyay. 

7 7 (8) TAYTA DIOSMI nin: <<Qamkunaqa cananeo runakunanömi runa 

mayikita pësuwan engañaykäyanki. Runa mayikita engañaymi 
gustayäshunki. 

8 8 (9) Sayno engañarmi kushish nikäyanki: <Seqaypami rïcuyashkä. 

Negociupaqpis suertï kanmi. Runakunata engañashqäta manami pipis 
cuentata qokunsu>. 

9 9 (10) Sayno nirpis tantiyakuyay unay aylluykikuna Egiptucho kayashqanpita 

pasa TAYTA DIOSNIKI kashqäta. Saymi castigaptï toldukunalacho 
täyanki Ramäda fiestata rurar täyashqaykino. 

10 10 (11) <<Jusaykikunata wanakuyänaykipaqmi profëtakunawan 

wilakasimurqä. Wilapäyäshunaykipaqmi sueñuyninchöpis yaparir yaparir 
revelarqä. Imamanpis tinkusiypa tantiyasiyäshunaykipaqmi kachamurqä. 

11 11 (12) <<Galaad particho taq runakunaqa ïdulukunata manakaqlapaqmi 

sirviykäyan. Gilgalcho taq runakunapis törukunata pishtar juk dioskunapaqmi 
sacrificiukunata altarkunacho rupaykäsiyan. Saymi altarninkunatapis lapanta 
shalur ushashaq. Perqayashqan rumikunapis chakrakunachömi 
mashtaräyanqa>>. 

12 12 (13) Unay ayllunsi Jacobmi Aram partiman qeshpir aywakurqan. 

Saychömi uyshata misipakuypa warmita tarirqan. 

13 13 (14) Saypita unaylatanami Israel runakunata Egiptupita juk 

profëtawan TAYTA DIOS jorqamurqan. Say profëtawanmi paykunata 
cuidasirqan. 

14 14 (15) Sayno kaykaptinpis qamkunaqa Tayta Diosta fiyupami 

rabyanaykäsiyanki. Pasaypa jusayuq kayashqaykipitami Tayta Dios 
castigayäshunki. Castigash kayänaykipaq kikikikunami jusayuq kaykäyanki. 

Oseas 13 
Israel runakuna castigash kayänanpaq nishqan 

1Nawpataqa Efraín runakuna yäsiyaptin Israelcho wakin trïbukuna 

chaskikuyaqmi. Sayno kaykarpis Baal diosta adorarmi Efraín runakunaqa 
wanushnöna kaykäyan. 

2Jusalikuytaqa manami wanakuyansu. Qellayta fundirkasirmi 

munayashqantano ïdulukunata ruraykäsiyan. Nirkurmi niyan: <<Ïdulunsipaq 
lapansi sacrificiuta rupasishun>>. Sayno nirmi turïtu niraq ïduluta musayan. 

3Saymi tuta pukutaypis y shulyapis elaqaskiqno elaqäyanqa. Saki oqshata 

wayra apakushqanno y jornupita qoshtay yarqur elaqäkuqnömi elaqäyanqa. 

4 TAYTA DIOSMI nin: <<Egiptucho unay aylluykikuna kayashqanpita 

pasami TAYTA DIOSNIKI kaykä. Noqalami qamkunapa salvashuqniki kaykä. 
Sayno kaykaptïqa imamanpis ama <diosnï> nir yärakuyaysu. 

5<<Unay aylluykikuna sunyaq jirkapa puriyaptin noqami ali rikarqä. 

6Qamkunatapis pacha junta mikuyänaykipaq mikuyta kamaripaptïmi 

orgullösu rikakuyashkanki. Saymi qonqakaykamar cäsukayämashkankinasu. 

7Sayno kayaptikimi imayka leonno y nänicho tigri pakakuykur atacaqno 

atacayäshayki. 

8Wawankuna suwapaqta ukumarya atacashqannömi qamkunatapis 

ushayäshayki. Imayka león atacar ushaqnömi pasaypa ushayäshayki. 
Imayka fiyu uywa rachiykar ushaqnömi ushayäshayki. 

9<<Israel runakuna, yanapaykaptïpis conträ kayaptikimi ushakäsiyäshayki. 

10Unay aylluykikunami manakuyarqan mandayäshuqniki reykuna 

kayänanpaq. Kananqa salvayäshunaykipaq ¡maychötaq say rey kaykan! 

Autoridänikikunapis ¡maychötaq kaykäyan yanapäyäshunaykipaq! 

11Mandayäshuqniki reykunata churapänäpaq manakayämaptinmi rabyash 

karpis reyta churaparqä. Kananqa qamkunawanpis rabyash karmi 
mandayäshuqniki reyta elaqäsishaq. 

12<<Qamkuna jusalikuyashqaykiqa lapanmi librucho apuntaraykan. 

13Wachay nanaywan warmi nakashqannömi qamkunapis nakayanki. 

Mamanta wachay nanay sariptinpis yarqamuyta mana munar mana kamakaq 
wamranömi kaykäyanki. Say wamra mana kamakashpan mamanpa 
pachalancho wanushqannömi qamkunapis wanuyanki. 

14<<¿Wanuypita salvayäshaykisuraq? 

¡Manami salvayäshaykisu! 

¡Wanuy! ¡Ushakäsinaykipaq yarqamuy! 

¡Sepultüra! ¡Ultakurkunaykipaq shamuy! Say runakunata manami 
kuyapäshaqnasu. 

15<<Israel runakuna, pasaypa rïcuyäyashpayki kuyaylapaq waytano 

kaykäyaptikipis ushakäsiyäshaykimi. 

Akaq wayra sunyaq saki jirkapita shamur yakuta y pukyukunata 
sakisishqannömi qamkunata ushakäsiyäshayki. Contraykikuna shamurmi 
riquëzaykikunata y alhäjaykikunata qechuriyäshushpayki apakuyanqa. 

16 16 (14.1) Samaria marka asulashqami kanqa. Conträ rikakuyashqaykipitami 

espädawan wanusiyäshunki. Surikikunatapis paqshirmi ushayanqa. 
Qeshyaq warmikunapa pachantapis qashariyanqami>>. 

 

Oseas 14 
Tayta Diosman yapay yärakuyänanpaq yäsishqan 

1 1 (2) Israel runakuna, jusalikuyashqaykipitami castïguman chäyashkanki. 

Sayno kaykarqa kuyashuqniki TAYTA DIOSMAN kutikuyay. 

2 2 (3) TAYTA DIOSTA kayno manakuyay: <<Lapan jusalikuyashqäta 

perdonaykayälämay, Taytay. Kuyapäyämar chaskiykayälämay. 

Alabayashqäkunami qampaq ofrenda kanqa. 

3 3 (4) Asiria runakunaqa manami salvayämanqasu. Ni paykunapa 

cawallukunata loqakurkur pelyarpis manami vinciyäshaqsu. Runa 
rurashqankunata manami <Diosnïmi kanki> nir adorayäshaqnasu. Qamman 
yärakayämuptinmi waksakunatapis kuyapanki>>. 

Israel runakunata perdonananpaq Tayta Dios nishqan 

4 4 (5) TAYTA DIOSMI nin: <<Rabyaynï päsaskiptinmi imaypis 

cäsukayämänaykipaq yanapäyäshayki. Jusalikush kayaptikipis 
perdonayäshaykimi. 

5 5 (6) Bendicionnïta churamur shulyanömi qamkunapaq kaykäshaq. 

Qamkunanami liriu wayta kuyaylapaq tuktushqanno kayanki. Líbanucho 
jatusaq cedru jacha shumaq jaqwäkushqannömi kayanki. 

6 6 (7) Olïvu jachakunapa rämankuna palqar mashtakashqannömi 

qamkunapis askaman mirayanki. Líbano munticho cedru mushkuptin 
kushikuypaq kashqannömi qamkunapis kushikuypaq kayanki. 

7 7 (8) Qamkuna yapaymi noqapa makïcho kawayanki. Trïgu shikshiraykaqno 

y üva chinkiraykaqnömi kayanki. Líbanucho wayuq üvapita vïnu ali kashqanta 
maysaychöpis parlayashqannömi qamkunapaqpis ali kawayashqaykita 
maysaychöpis parlayanqa. 

8 8 (9) Noqami qamkunata imapitapis sapaykä. Noqami copösu pïnu jachano 

lantupaykä. Noqami lapanchöpis yanapaykä. Sayta tantiyakurirmi 
<¡ïdulukuna manami imapaqpis välinsu!> niyanki>>. 

9 9 (10) Yachaqkuna y yarpaysapakuna kay wilakuyta tantiyakuyäsun. TAYTA 

DIOSPA näninqa derëchumi. 

Ali runakunaqa saypa purir manami ishkiyansu. Jusasapakunami isanqa say 
nänipa aywar ishkiyan. 

Joel 
Joel 1 

Chakracho mikuykunata chukluskuna ushayashqan 

1 TAYTA DIOS revelashqantami Petuelpa surin Joel wilakur nirqan: 

2Mayor runakuna, kanan nishqäta shumaq wiyayämay. Judá nacioncho taq 

runakunapis, kanan wilakushqäta wiyayämay. Kay castïgutano ¿imaylapis 
rikayashkankiku? Taytaykikuna kawayashqan wisan kayno mansariypaq 
castïgu ¿imaylaqa kashsuraq? 

3Kay castïgu imano kashqantapis surikikunata wilapäyanki. Surikikunapis 

surinkunata wilapäyanqa. Saynöla wilkaykikunapis surinkunata wilapäyanqa. 

4Jatusaq chukluskuna katuyashqantapis akapa chukluskunami 

ushakurkuyash. 

Akapa chukluskunapita qeshpiqlantapis malumyakunami mikukurkuyash. 
Saypita pusuqlantapis shiwrikunami ushakurkuyash. 

5Upyalaman churakash runakuna, tantiyakuyay. Shinkashqaykipita 

kachakarkur waqayay. Chukluskuna üvata ushaptin upyayänaykipaq vïnupis 
manami kannasu. 

6Yupaytapis mana atipaypaq soldädukunanömi say chukluskuna 

markansiman juntaykayämush. Kirunkunapis waqunkunapis leonpanöraqmi 
kaykan. 

7Lapan üvakunatapis chakranpami ushayash. Hïgustapis pasaypami 

ushayash. Yürantapis rämankunatapis tululantami kachaykuyash. 

8Majasakänanpaq promitishqan maqta wanuykuptin doncëlla jipash lütu 

mödanata jatikurkur waqashqanno iksuypa iksur waqayay. 

9Cürakunapis waqakuykäyan saki mikuy ofrendata ni vïnutapis TAYTA 

DIOSPA templunman pipis manana apaptinmi. 

10Trïgupis manami kannasu. 

Üvakunapis sakishqami kaykäyan. Olïvu jachakunapis ushakashqami 
kaykäyan. Lapan chakrakunapis pasaypa qaralanami kaykäyan. 

11Chakracho aruqkuna, üvata cosechaqkuna, makilaykikunata soqpakurkur 

waqayay. Trïgutapis cebädatapis walälami muruyashkanki. 

12Üvapa yürankunapis sakikäkuyashnami. Hïguskunapis ushakäyashnami. 

Granädakunapis, palmërakunapis, manzänapa yürankunapis y lapan 
plantakunapis sakishnami kaykäyan. Saymi runakunapis pasaypa 
mansakash kaykäyan. 

13Tayta Diosta altarcho sirviq cürakuna, qachqa mödanata jatikurkur 

waqayay. Saki mikuypis ni vïnupis Tayta Diosninsipa wayinman 
apayämunanpaq mananami kannasu. 

14Mayor runakunata y común runakunata Tayta Diosninsipa wayinman 

shuntakäyänanpaq qayasiyay. TAYTA DIOSTA manakur lapayki ayunayay. 

15¡TAYTA DIOS juzganan junaq chaykämunnami! Say junaq chämuptin 

¡imanöraq runa nakaykuyälanqa! Say junaqmi lapanpaq munayyuq Tayta 
Dios saysika runakunata ushakäsinqa. 

16Mikuyninsi ushakaptin pasaypa muchuychönami kaykansi. Saymi Tayta 

Diosninsipa templunman aywarpis kushikunsinasu. 

17Murushqansi trïgupis manami winamushnasu. Mikuy pirwakuna 

wayikunachöpis wayralami tumaykan. 

18Qewata maychöpis mana tarirmi wäkakunapis pasaypa kuyapaypaq 

waqaykäyan. Saynölami uyshakunapis cabrakunapis wanur ushakaykäyan. 

19¡TAYTA DIOS, yanapaykayälämay! Jirkacho qewatapis y munti 

jachakunatapis ninami rupar ushash. 

20Raqrapa aywaq yakupis sakikäkushqami. Sunyaq jirkacho qewakunatapis 

ninami ushash. Saymi jirka uywakunapis waqapaykäyäshunki. 

 

Joel 2 
Tayta Dios juzganan junaq mansariypaq kashqan 

1 TAYTA DIOS juzganan junaq chaykämunnami. Judácho taqkuna, lapayki 

mansariyashpayki suksukyäyay. Pïmaypis 
musyananpaq sagrädu Sión lömacho cornëtata tukayay. 

2Say junaq pasapis sakakäkunqami. Yanawyayparaqmi pukutaypis 

sapakurkunqa. Pasa waraptin jirkakunapa inti mashtamushqannömi saysika 
soldädukuna shayämunqa. Saynöqa manami imaypis kashsu ni imaypis 
kanqasu. 

3Imatapis tarishqan kaqta nina ushaqnömi lapantapis ushayanqa. 

Atacayänanpaq manaraq chämuptin Edén huertanömi lapanpis kuyaylapaq 
kanqa. Päsaskiyaptinmi isanqa sunyaykar rikakunqa. Manami imapis say 
soldädukunapita qeshpinqasu. 

4Guërra cawallukunanömi mansariypaq kayanqa. Cawalluta 

loqakurkur cörriq soldädukunanömi cörriyanqa. 

5Guërra carrëtakuna elaqpita puntapa tumamur taqrarayla aywashqannömi 

paykunapis patatayla aywapäkushqan mayakanqa. Usya tiempucho muntita 

nina bunyaypa bunyar ushaqnömi qaparäyanqa. Guërraman aywaq saysika 
soldädukuna kamarikushla aywayashqannömi aywayanqa. 

6Sayta rikaykurmi runakuna pasaypa mansakar cärankunapis almatakash 

rikakuyanqa. 

7Atacaqkunaqa ali chölu kayashpanmi mana mansariypa cörriyashpan marka 

murälla jananman wisäyanqa. Lapanmi mana yaqaykachaypa wachuchuyla 
aywayanqa. 

8Mana tanqanakuypami lapanpis aywayashlanpa aywayanqa. Paykunata 

flëchayaptinpis mana qeshpiypami yaykuyanqa. 

9Markakunamanpis mana mansariypami yaykuyanqa. Tapia jananpapis 

cörriyanqami. Wayikunamanpis achpaypami wisäyanqa. Ventänapapis 
suwanömi yaykuyanqa. 

10Kay pasapis pasaypami mansakanqa. Jana pasapis suksukyanqami. Intipis 

y killapis sakakäkunqami. Qoyllarkunapis manami asikyäyanqanasu. 

11Say atacaqkunapa puntantami TAYTA DIOS aywanqa. 

Atacayänanpaq mandaptin maqakuynöraqmi wiyakanqa. Nishqanta 
ruraqkunaqa yupaytapis mana atipaypaqmi kayanqa. Paykunaqa 
tishyayparaqmi aywayanqa. TAYTA DIOS juzganan junaq pasaypa 
mansariypaqmi kanqa. Sayta manami pipis awantanqasu. 

Wanakuyänanpaq nishqan 

12Saymi TAYTA DIOS nin: <<Lapan shonquykikunawan perdonta 

manakayämashpayki makïman kutiyämuy. Jusayuq kayashqaykipita lakikur 
ayunayashpayki waqayay>>. 

13Jusalikuyashqaykipita pësakur mödanaykikunata rachiyänaykipa trukanqa 

jusaykikunata kachariyay. Lapan shonquykikunawan kuyashuqniki TAYTA 

DIOSNINSI munashqanno kawayay. Payqa kuyapäkuq y perdonakuqmi 
kaykan. Imapitapis juklaqa manami rabyakunsu. Perdonayäshushpaykiqa 
manami castigayäshunkinasu. 

14Capazchir castigayäshunaykipa trukan bendicionta qoyäshunkiman. 

Saynöpami TAYTA DIOSNINSITA agradëcikur saki mikuy ofrendatapis 
vïnutapis apayanki. 

15 Sión lömacho cornëtata tukayay. Lapayki wilanakuyay shuntakaykur 

ayunayänaykipaq. 

16Purificakuyänaykipaq lapayki shuntakäyay. 

Awkinpis wamrapis lapayki aywayay. Chuchuykaq wamrakunatapis apayay. 
Sayraq majasakashkunapis punukuyänaykipita yarqur ayunaq aywayay. 

17 TAYTA DIOSTA sirviq cürakuna, altar kaqcho waqayay. Tayta Diosta 

manakur niyay: <<Kuyashqayki runakunata perdonaykulay, Taytay. 

Ama kachapaykulaysu jäpa nación runakuna munayninman 
churayämashpan alquysakayämänanta. 

Ama kachapaykulaysu qamman mana yärakamuq runakuna asipäyämar 
<¿maychötaq Diosnin kaykan?> niyämänanta>>. 

18Sayno manakushqaqa kuyapäkuq kashpanmi TAYTA 

DIOS perdonamäshun. 

19Saymi nimäshun: <<Pacha junta kayänaykipaqmi trïgutapis, vïnutapis y 

aceititapis kamaripäyäshayki. Mana yärakamaqkuna alquysakuyäshunaykita 
manami kachapäshaqnasu. 

20Norti kaqläpita shamuqkunataqa sunyaq jirkamanmi qarqushaq. Puntanta 

aywaqkunatami Kachi Lamarman qarpushaq. Qepanta aywaqkunatanami 
Mediterráneo Lamarman qarpushaq. Saychömi lapanpis ismuyashpan 
pasaypa asyäyanqa. Sayno ruraptï espantaypaqmi kanqa. 

21<<Israel runakuna, ama mansariyaysu. Favorniki sharkunäpaq kaykaptinqa 

kushikuyay. 

22Jirka uywakuna, ama mansariyaysu. Qewapis loqluyparaqmi winamunqa. 

Früta jachakunapis wayunqami. Hïguspis üvapis tampiyparaqmi wayunqa. 

23Sióncho taqkuna, noqaman yärakayämashpayki kushikuyay. Unaynömi 

punta kaq tamyata y qepa kaq tamyatapis tiempulancho tamyasimushaq. 

24Saymi trïgutapis askata shuntayanki. Vïnupis aceitipis saysikami kanqa. 

25<<Kachamushqä chukluskuna wata wata ushashqanpitawanmi 

aruyashqaykiman bendicionnïta churamushaq. 

26Saymi mikuynikikunapis pusuy pusuy kanqa. Qamkunata yanapashpämi 

kushikuypaq kaqkunata rurashaq. Saymi lapan shonquykikunawan kushish 
alabayämanki. Manami imaypis yapay penqayman churayäshaykinasu. 

27Saychömi tantiyayanki qamkunawan kaykashqäta. Saynöpis 

tantiyayanki TAYTA DIOSNIKI kashqätami. Noqapita mas manami juk Dios 
kansu. Kanan kaykäyashqaykinöqa manami penqaycho yapay 
kayankinasu>>. 

Espíritu Santuta Tayta Dios kachamunanpaq nishqan 

28 28 (3.1) <<Saypitanami Espïritüta lapan runakunaman kachamushaq. 

Saymi olqu surikikuna y warmi surikikunapis wilakuynïta wilakuyanqa. 

Awkinkunatapis sueñuyninkunachömi musyasishaq. Maqtakunapis 
revelaciontami rikayanqa. 

29 29 (3.2) Say junaqkunami olqumanpis warmimanpis sirvimaqnïkunaman 

Espïritüta kachamushaq. 

30 30 (3.3) Jana pasachöpis y kay pasachöpis rikakäsimushaq imaypis mana 

rikayashqaykikunatami. Yawartapis, ninatapis y ichiraykaq qoshtaytapis 
rikayankimi. 

31 31 (3.4) Intipis sakakäkunqami. Killapis yawarmanmi tikranqa. Saykuna 

kanqa juzganä junaq manaraq chämuptinmi. Say junaqqa seqaypa 
mansariypaqmi kanqa. 

32 32 (3.5) Sayno kaptinpis noqata manakamaq kaqtaqa pïmaytapis 

salvashaqmi. Promitishqänölami Sión lömacho kaykaq Jerusaléncho 
runakunata salvashaq. Qayashqä kaqkunataqa lapantami salvashaq>>. 

 

Joel 3 
Lapan nación runakunata Tayta Dios juzgananpaq nishqan 

1 1 (4.1) TAYTA DIOSMI nin: <<Say junaqkuna chämuptin Judá runakunatapis y 

Jerusalén runakunatapis ali kawayänanpaqmi yanapäshaq. 

2 2 (4.2) Lapan nación runakunata shuntarkurmi Josafat Pampaman apashaq. 

Saychömi paykunata juzgashaq kuyashqä Israel runakunapa contran 
rikakuyashqanpita. Qoykushqä nacionninpitami Israel runakunata say 
contrankuna maysay nacionman qarquyash. Israel nación noqapa 
kaykaptinmi paykuna aypunakuyash. 

3 3 (4.3) Suertita jitaypami kuyashqä runakunata rakipänakuyash. 

Wamrakunata olqutapis warmitapis rantikurmi ushayash. Say qellaywanmi 
upyayash y prostitüta warmikunawan kakuyash. 

4 4 (4.4) <<¡Tiro y Sidón markacho taq runakuna! 

¡Filistea nacioncho taq runakuna! ¿Imanirtaq rabyanäsiyämanki? ¿Imanirtaq 
conträ sharkuyanki? Ichiklanami pishiykan qamkunata castiganäpaq. 

5 5 (4.5) Qamkunaqa suwapäyämashpaykimi qellaynïtapis, qorïtapis 

tesörükunatapis templuykikunaman apakuyashkanki. 

6 6 (4.6) Qamkunaqa Judá runakunatapis y Jerusalén runakunatapis karuman 

apaykurmi griego runakunapa ashmayninpaq rantikuyashkanki. 

7 7 (4.7) Karuman rantikuyaptikipis kikïmi shuntamushaq. Paykunata 

rantikuyashqaykinölami qamkunatapis rantikuyäshayki. 

8 8 (4.8) Olqutapis warmitapis surikikunata Judá runakunamanmi rantikushaq. 

Paykunanami karucho taq sabeo runakunaman rantikuyanqa. Noqa TAYTA 

DIOSMI sayno nï>>. 

9 9 (4.9) Maysay nacionkunachöpis kayno wilakuyay: <<¡Guërraman 

aywayänaykipaq kamarikuyay! 

¡Ali chölunnin kaq soldädukunata shuntayay! 

¡Geniu kaqkunaqa lapayki guërraman aywayay! 

10 10 (4.10) Lampaykipita espädayki rurakuyay. 

Ösikipitapis lanzayki rurakuyay. Jaka shonqu karpis <¡ali chölumi kä!> niyay. 

11 11 (4.11) Israelpa nawpancho kaq nacionkuna, lapayki jukla 

shuntakäyämuy>>. Soldäduykikunata pushaykalämuy, TAYTA DIOS. 

12 12 (4.12) <<Lapan nación runakuna kamarikuskir Josafat Pampaman 

aywayäsun. Saychömi Israelpa nawpancho kaq nacionkunata juzgashaq. 

13 13 (4.13) Paykunapa jusankuna seqaypami poqush kaykan. Poquraykaq 

trïguta ösiwan achuyashqanno wanusiyay. Vïnuta ruraqkuna üvata 
jaruyashqanno ushakäsiyay. Juzgar castiganäpaq kaq tiempu chämushna 
kaptinqa sayno rurayay>>. 

14 14 (4.14) Juzgana Pampachöqa waranqanpa waranqanpami runakuna 

shuntakash kaykäyan. Paykunata TAYTA DIOS juzganan junaq 
chämunqanami. 

15 15 (4.15) Say junaqqa intipis killapis sakakäkuyanqami. Qoyllarkunapis 

manami asikyäyanqanasu. 

16 16 (4.16) TAYTA DIOSMI Sión lömapita pasa leonnöpis qaparämunqa. 

Jerusalénpita pasa qayakamushqanmi maqakuynöraq wiyakämunqa. Saymi 
jana pasapis y kay pasapis suksukyäyanqa. Kuyashqan Israel runakunatami 
isanqa castïgupita sapanqa. 

Judá runakunaman bendicionta churananpaq kashqan 

17 17 (4.17) Tayta Diosmi nin: <<Say junaq chämuptinmi musyayanki TAYTA 

DIOSNIKI kashqäta. Noqaqa santu Sión lömachömi tä. Jerusalénqa santu 
markämi kanqa. Saymi jäpa nación runakuna imaypis vinciyanqanasu. 

18 18 (4.18) Say wisanmi jirkakunacho y lömakunacho vïnupis y lichipis 

yakunöraq saysika kanqa. Judá nacioncho raqrakunapapis mana sakiypami 
yaku aywanqa. Templü rurinpita yaku pashtamurmi Sitim 
Pampatapis parqunqa. 

19 19 (4.19) <<Egipto nación raqälami rikakunqa. Edom nacionpis pasaypa 

sunyaqmi rikakunqa. Sayno ushakanqa Judá nacionta atacashpan 
jusaynaqkunata wanusir ushayashqanpitami. 

20 20 (4.20) Judácho y Jerusalénchömi isanqa imaypis runakuna täyanqa. 

21 21 (4.21) Kikïpis Sión lömachömi täshaq. Runakunata saycho 

wanusiyashqanpitami mana perdonaypa lapanta juzgashaq>>. 

Amós 
Amós 1 

1Kay libruchömi qelqaraykan Amós wilakushqan. Payqa Tecoa markacho taq 

uysha misiq runami karqan. Amós wilakushqan wisanmi Judá nacioncho 
Uzías rey kaykarqan y Israel nacionchönami Joáspa surin Jeroboam rey 
kaykarqan. Amós wilakushqanpita ishkay wata päsarkuptinraqmi fiyupa 
temblor karqan. 

2Wilakurmi Amós nirqan: <<TAYTA DIOSMI Sión lömapita pasa leonnöpis 

qaparämun. Jerusalénpita pasa qayakamushqanmi maqakuynöraq 
wiyakämun. Parlamuptinmi jirkacho qewakunapis elaqpita qashrurunqa. 
Carmelo jirkachöpis qewakuna sakikäkunqami>>. 

Siria nación runakunata Tayta Dios juzgananpaq nishqan 

3 TAYTA DIOSMI nin: <<Damasco markacho taq runakunapa jusankuna 

seqaypa poqushnami kaykan. Paykunaqa ëracho trïguta trillaqnömi Galaad 
runakunata ushakäsiyash. Sayno rurayashqanpitami fiyupa castigashaq. 

4Saymi imaykatapis nina rupar ushaqno rey Hazaelpa ayllunkunata y rey 

Ben-adad sharkasishqan palaciuta ushakäsishaq. 

5Damasco markaman yaykuna punkukunatapis lapantami pakir ushashaq. 

Bicat-avéncho y Bet-edéncho mandaqkunatapis saynölami ushakäsishaq. 
Nirkurmi contran runakuna shamur Siria runakunata prësu apakuyanqa Kir 
partiman>>. TAYTA DIOSMI sayno nin. 

Filisteo runakunata Tayta Dios juzgananpaq nishqan 

6 TAYTA DIOSMI nin: <<Gaza markacho taq runakunapa jusankuna seqaypa 

poqushnami kaykan. Paykunami juk marka intëru runakunata edomita 
runakunaman rantikuyarqan. Sayno rurayashqanpitami fiyupa castigashaq. 

7Saymi imaykatapis nina rupar ushashno Gaza markapa murällanta y 

palaciunkunatapis ushakäsishaq. 

8Asdod markacho y Ascalón markacho reykunatapis ushakäsishaqmi. Mana 

kuyapaypami Ecrón markacho taq runakunatapis ushakäsishaq. Saynöpami 
filisteo runakuna lapanpis wanuyanqa>>. TAYTA DIOSMI sayno nin. 

Tiro runakunata Tayta Dios juzgananpaq nishqan 

9 TAYTA DIOSMI nin: <<Tiro markacho taq runakunapa jusankuna seqaypa 

poqushnami kaykan. Paykunami ayllunkunawan ali 
rikanakuyänanpaq pactuta rurayash kaykarpis juk marka intëruta edomita 
runakunaman say ayllun runakunata rantikuyarqan. Sayno 
rurayashqanpitami fiyupa castigashaq. 

10Saymi imaykatapis nina rupar ushashqanno Tiro markapa murällanta y 

palaciunkunatapis ushakäsishaq>>. 

Edomita runakunata Tayta Dios juzgananpaq nishqan 

11 TAYTA DIOSMI nin: <<Edom nacioncho taq runakunapa jusankuna seqaypa 

poqushnami kaykan. Paykunaqa pasaypa rabyarmi ayllunkuna kaykaptin 
Israel runakunata mana kuyapaypa espädankunawan wanusiyarqan. Sayno 
rurayashqanpitami fiyupa castigashaq. 

12Saymi imaykatapis nina rupar ushaqno Temán markata y Bosracho 

palaciukunatapis ushakäsishaq>>. 

Amón nación runakunata Tayta Dios juzgananpaq nishqan 

13 TAYTA DIOSMI nin: <<Amón nacioncho taq runakunapa jusankuna 

poqushnami kaykan. Paykunaqa chakrankunata qechuyänan kashqami 
Galaadcho taq qeshyaq warmikunata espädawan pachanta qashar 
wanusiyarqan. Sayno rurayashqanpitami fiyupa castigashaq. 

14Saymi imaykatapis nina rupar ushashqanno Rabá markapa murällanta y 

palaciunkunatapis ushakäsishaq. Pasaypa qapararraq waqya tamyanöraqmi 
say markata ushakäsishaq. 

15Mandaqnin reytapis mandäsiqninkunatapis juklä nacionmanmi prësu 

apakuyanqa>>. TAYTA DIOSMI sayno nin. 

 

Amós 2 
Moab nación runakunata Tayta Dios juzgananpaq nishqan 

1 TAYTA DIOSMI nin: <<Moab nacioncho taq runakunapa jusankuna seqaypa 

poqushnami kaykan. Paykunaqa Edom nacionpa mandaqnin reypa 
tulunkunata uchpayashqanyaqmi rupasiyarqan. Sayno rurayashqanpitami 
fiyupa castigashaq. 

2Saymi imaykatapis nina rupar ushashqanno Moab nacionta y Queriotcho 

palaciukunatapis ushakäsishaq. Pelyacho 
qapararraq cornëtanta tukaykäyaptinmi moabita runakunata soldädukuna 
wanusir ushakäsiyanqa. 

3Say nacionpa mandaqnin reytapis ushakäsishaqmi. Mandäsiqninkunatapis 

wanusishaqmi>>. TAYTA DIOSMI sayno nin. 

Judá nación runakunata Tayta Dios juzgananpaq nishqan 

4 TAYTA DIOSMI nin: <<Judá nacioncho taq runakunapa jusankuna seqaypa 

poqushnami kaykan. Paykunaqa mandamientükunata y leynïkunata mana 
cäsukurmi unay ayllunkuna adorayashqan ïdulukunata adoraykäyan. Sayno 
rurayashqanpitami fiyupa castigashaq. 

5Saymi imaykatapis nina rupar ushashqanno Judá nacionta y Jerusaléncho 

palaciukunatapis ushakäsishaq>>. 

Israel nación runakunata Tayta Dios juzgananpaq nishqan 

6 TAYTA DIOSMI nin: <<Israel runakuna, qamkunapapis jusaykikunaqa 

seqaypa poqushnami kaykan. Qamkunaqa jusaynaq runakunatami 
rantikuykäyanki. Lanqipa chaninnöla jaqayki kaykaptinpis muchuq 
runakunata ashmay kayänanpaqmi rantikuykäyanki. Sayno 
rurayashqaykipitami fiyupa castigayäshayki. 

7Pobrikunata y humildikunatami munayashqaykita ruraykäsiyanki. Juez 

kaykarpis manami quejakuyashqanta arreglayankisu. Wakinnikiqa 
taytaykiwan say warmilatami manijaykäyanki. Sayno rurar santu jutïta 
manakaqmanmi churaykäyanki. 

8Prenda kachapäyäshushqayki mödana 

jananchömi altarkuna nawpanchöpis punuykäyanki. Saynöpis 
manakaqlapita condënata pägasiyashqayki vïnutami juk dioskunata 
adorayashqayki capillakunacho upyaykäyanki. 

9<<Qamkunata kuyarmi amorreo runakunata ushakäsishkä. Cedru 

qerukunano jatusaq kaykaqta y encina jachakunano anku kaykaqtami say 
runakunata asulashkä. Jachapa wayuynintapis jaqwantapis elaqäsiqnömi 
elaqäsishkä. 

10Amorreo runakuna täyashqanman chäyänaykipaq kikïmi Egiptupita 

qamkunata jorqamurqä. Kikïmi chusku chunka (40) wata sunyaq jirkakunapa 
pushamurqä amorreo runakuna täyashqan markakunata qoykunäpaq. 

11Surikikunapitami wakinta akrashkä profëta kayänanpaq. Wakintanami 

akrashkä nazareo runa kayänanpaq. Israel runakuna, ¿manaku sayno 
kananpaq kamakäsishqäta tantiyakuyanki?>> TAYTA DIOSMI sayno nin. 

12<<Sayno akraptïpis qamkunaqa nazareo runakunata mana munaykaqtami 

vïnuta upusiyashkanki. Saynölami profëtakunatapis michäyashkanki 
wilakuynïta mana wilakuyänanpaq. 

13Sayno kayashqaykipitami wankayla chaqnash carrëta imatapis jarushqan 

kaqtaqa pakir ushashqanno qamkunatapis ushakäsiyäshayki. 

14Noqapa makïpitaqa mayjina cörriq kayashpaykipis manami qeshpiyankisu. 

Ni kalpasapa kayashpaykipis defiendikuyta manami kamäpakuyankisu. Ni 
mayjina geniuyuq kayashpaykipis manami salvakuyankisu. 

15Flëchayta munarpis manami kamäpakuyankisu. Shiwyayla cörriq karpis 

manami ayqiyta kamäpakuyankisu. Cawalluta loqakurkur qeshpiq karpis 
manami salvakuyankisu. 

16Say junaqqa mayjina geniuyuq karpis armaykikunata kachariykurmi 

qeshpiyankipaq>>. TAYTA DIOSMI sayno nin. 

 

Amós 3 
Israel y Judá runakunata Tayta Dios juzgananpaq nishqan 

1Israel y Judá runakuna, Egiptupita jorqamushuqniki TAYTA DIOS nishqanta 

wiyayay: 

2<<Kay pasacho saysika runakuna kaykäyaptinpis qamkunalatami akrashkä 

kuyashqä runakuna kayänaykipaq. Saymi jusalikuyashqaykipita 
castigayäshayki>>. 

3Maypa iläyänanpaqpis ilaq mayinwan puntata wilanakunraqmi. 

4Leonpis munticho qaparan uywata mikunanpaq tarirraqmi. León malwapis 

machayninpita chikikamun mikunanpaq sarirraqmi. 

5Pishqukunapis trampaman ishkiyan ima mikuytapis churapashqaraqmi. Ima 

trampapis juchun uywa yaykuptinraqmi. 

6 Cornëtatapis tukayan markacho imapis mansakaypaq kaptinraqmi. 

Saynölami markacho ima desgraciapis päsan Tayta Dios castigaptinraq. 

7Sirviqnin profëtakunata manaraq wilarqa TAYTA DIOS manami imatapis 

mansariypaq kaqkunata ruransu. 

8León qaparashqanta wiyar ¿piraq mana mansakunmansu? TAYTA 

DIOS nishqanta wiyar ¿piraq mana wilakunmansu? 

9Wilakuqkuna, Asdod markaman aywaykur nishqäta palaciuncho reyta 

wilapäyay. Egiptumanpis aywaykur nishqäta palaciuncho reyta wilapäyay. 
Wilapar niyanki: <<Samaria markaman y nawpan lömakunaman lapayki 
shayämuy. Saychömi rikayanki markacho lutanta ruraykäyaqta y mana 
kuyapaypa runakunata nakaykäsiyashqanta. 

10Paykunaqa ali kaqta rurayta manami yachayansu. Suwakuyashlantami 

palaciunkunachöpis sararaykäyan>>. 

11Sayno kayashqanpitami Samaria runakunata TAYTA DIOS nin: 

<<Contraykikuna maysaypita shamurmi atacayäshunki. 

Amparakuyänaykipaq sharkasiyashqayki jatusaq perqa murällakunatapis 
lapantami juchusiyanqa. Palaciuykikunapitapis lapan tariyashqantami 
apakuyanqa>>. 

12 TAYTA DIOSMI nin: <<Uyshata leonpa shiminpita qechuptin chakilanpis o 

rinrilanpis quëdashqannömi Samariacho taq Israel runakunapis walkaqla 
quëdayanqa. Damascupita rantiyämushqan kuyaylapaq sillëtacho jamaraq 
runakunapis walkaqlami quëdayanqa>>. 

13Lapanta mandaq TAYTA DIOSMI nin: <<Nishqäta shumaq wiyayay. 

Jacobpita miraq lapan runakunata wilar niyay: 

14<Jusalikuyashqanpita Israel runakunata juzganä junaq Bet-elcho 

kaykaq altarkunata lapantami ushakäsishaq. Ushakäsiptïmi altarpa 
esquïnancho kaykaq waqrankunapis pakikar pasaman shikwayanqa. 

15Usya wisan täyänanpaq rurasiyashqan wayitapis y tamya wisan 

täyänanpaq rurasiyashqan wayitapis lapantami juchusishaq. 
Marfilwan adornash wayikunatapis lapantami juchusishaq. Lapan ali 
wayikunatami ushakäsishaq> >>. TAYTA DIOSMI sayno nin. 

 

Amós 4 

1Samaria warmikuna, shumaq wiyakuyay. Qamkunaqa rïcu karmi Basán 

particho kaykaq wera wäkakunano llushwäyankiraq. Pobrikunatami 
nakaykäsiyanki. Muchuqkunatapis maqarmi ushaykäyanki. Upyaman qokash 
karmi runaykitapis vïnuta manayparaq manaykäyanki. 

2 Santu TAYTA DIOSMI jurashpan kayno niyäshunki: <<Höra chämunqanami 

qamkunatapis wamraykikunatapis pescädutano shimipita anzuëluwan 
shequrkur prësu apayäshunaykipaq. 

3Marka murälla uchkukunapa jorqurirmi prësu apayäshunki. Nirkurmi Hermón 

jirkaläpa qarquyäshunki>>. TAYTA DIOSMI sayno nin. 

Tayta Dios olqutupashqan 

4<<Ïdulukunata adorayta munarqa ¡Bet-elman y Gilgalman aywaykur 

adorayay ari! 

¡Jusa kashqanta musyaykar adorarqa saycho mas jusalikuyay! 

¡Cada tuta sacrificiuta rupasiyay ari! 

¡Cada kimsa junaqchöpis diezmuykita apayay ari! 

5¡Agradëcikuyashpayki levadürayuq tantakunatapis rupasiyay ari! 

Qamkunataqa ofrendakunata churayashlaykipitapis alabakuymi 
gustäyäshunki>>. Sayno kayashqaykitami munayyuq TAYTA DIOS nin. 

6 TAYTA DIOSMI nin: <<Muchuycho kayänaykipaq y may markachöpis mikuy 

mana kananpaq kamakäsiptïpis manami perdonta manakayämashkankisu. 

7Saymi mikuykuna poqunanpaq kimsa killa pishiykaptin usyäsimurqä. Wakin 

markacho tamya kananpaq y wakin markacho usya kananpaqpis noqami 
kamakäsirqä. Saymi tamya chashqan chakrachöqa mikuykuna ali wayurqan 
y mana tamyashqan kaqchönami mikuykuna sakikäkuyarqan. 

8Yakuynaq markakunacho taq runakunami yakuyuq markakunaman 

aywayarqan yaku manakuq. Saycho yakuta upurpis manami jimayarqansu. 
Sayno castigaykaptïpis manami perdonta manakayämashkankisu>>. TAYTA 

DIOSMI sayno nin. 

9<<Noqami qamkunata castigarqä ranchawan y mikuyta ushaq 

kurukunawanpis. Chakraykikunacho hïgusta y üvatapis chukluswanmi 

ushasirqä. Sayno castigaykaptïpis manami perdonta 
manakayämashkankisu>>. TAYTA DIOSMI sayno nin. 

10<<Egipto nacionta castigashqä plägakunawanmi qamkunatapis castigarqä. 

Maqtakunata guërracho contraykikuna wanusiyänanpaq y cawalluykikunata 
apakuyänanpaqpis noqami kamakäsirqä. Contraykikuna vinciyäshuptiki 
wanuq runakuna ismush jitarpänanpaqpis noqami kamakäsirqä. Sayno 
castigaykaptïpis manami perdonta manakayämashkankisu>>. TAYTA 

DIOSMI sayno nin. 

11<<Sodomata y Gomorrata ushakäsishqänömi wakin markaykikunatapis 

ushakäsirqä. Saymi qamkunaqa ninapita pusuq tisunnölana quëdayarqayki. 
Sayno castigaykaptïpis manami perdonta manakayämashkankisu>>. TAYTA 

DIOSMI sayno nin. 

12<<Saynöla mana cäsukayämaptikiqa masraqmi castigayäshayki. 

¡Ukush wirawan kupakuykäyay shamur castiganäpaq!>> 

13Noqami jirkakunatapis y wayratapis kamashkä. Noqami imata 

yarpashqätapis runakunata musyasï. Junaqtapis sakaymanmi tikrasï. 
Noqami jirka puntakunapapis purï. Jutïpis lapanpaq 
munayyuq Yahwehmi kaykan. 

 

Amós 5 

1Israel runakuna, wanupakuy cantatano kanan cantapaptï shumaq 

wiyayämay. 

2Doncëlla jipashno kuyaylapaq kaykarpis nacionniki ushakanqami. Pasaypa 

asulash kaptinmi pipis sharkasinqanasu. 

3 TAYTA DIOSMI nin: <<Israel nacioncho juk markapita waranqa (1,000) 

runakuna pelyaman aywar pachaklanami (100) kutiyämunqa. Juk markapita 
pachak runakuna pelyaman aywar chunkalanami kutiyämunqa>>. 

4 TAYTA DIOSMI nin: <<Israel runakuna, noqata ashiyämay. 

Ashimarqa kawayankimi. 

5Bet-elman ama aywayaysu. Gilgalman ni Beersebamanpis ama chäyaysu. 

Gilgal markacho taq runakunata juk nacionmanmi prësu apakuyanqa. Bet-el 
markapis lapanmi ushakäsish kanqa>>. 

6 TAYTA DIOSTA ashirqa kawayankimi. Mana cäsukuyaptikiqa imaykatapis 

nina ushashqannömi lapaykita ushakäsiyäshunki. Say höraqa Bet-elcho 
adorayashqayki ïdulukuna manami mayqanpis salvayäshunkisu. 

7Qamkunaqa pobrikuna quejakayämushqantapis manami arreglayankisu. 

Jusayuqpa favornin sharkurmi jusaynaq kaqpa contran rikakuykäyanki. 

8 TAYTA DIOSMI kamash Pléyades nishqan qoyllarkunata y Orión nishqan 

qoyllarkunatapis. Paymi sakaytapis junaqman tikrasin. Junaqtapis 
yanawyaykaq sakaymanmi tikrasin. Lamarpita pukutayta joqarkurmi 
tamyasimun. Jutinpis Yahwehmi kaykan. 

9Kalpasapa runatapis ushakäsinmi. 

Altu murällayuq markakunatapis ushakäsinmi. 

10Qamkunaqa demanduta ali arreglaq kaqta chikiykäyankimi. Rasun kaqlata 

wilakuq testïgukunatapis qarquykäyankimi. 

11Impuestukunata pobrikunata pägasirmi mikuyänanpaq shuntayashqantapis 

qechuykäyanki. Sayno kayashqaykipitami laqlash rumiwan kuyaylapaq 
wayikunata sharkasirpis täyankisu. 

Üvata plantarpis vïnunta manami upuyankipaqsu. 

12Musyämi jusalikur mana cäsukayämashqaykitapis. Qamkunaqa 

chaskipakur jusayuqkunapa favorninmi sharkuykäyanki y jusaynaq kaqtami 
tikrapaykäyanki. 

13Tikrapäyänaykipaq kashqanta musyarmi tantiyakuq runakunapis 

upälakuyan. Fiyu kayaptikimi pïmaypis mansa mansalana kawayan. 

14Kuyaypaq munaypaq kawayänaykipaq lutankunata rurayaysu, sinöqa ali 

kaqkunalata rurayay. Saymi lapanta mandaq TAYTA 

DIOS yarpäyashqaykinöla yanapäyäshunki. 

15Lutan ruraykunata kacharir ali kaqkunalata rurayay. 

Despächuykikunachöpis shumaq arreglayay. Sayno rurayaptikiqa Josépita 
miraqkuna lapayki mana ushakäyänaykipaq capazchir lapanta 
mandaq TAYTA DIOS kuyapaykuyäshunkimanpis. 

16Munayyuq y lapanta mandaq TAYTA DIOSMI nin: <<Pläzakunacho 

waqakuylami kanqa. Cällikunachöpis fiyupa lakikuyashpanmi qaparäyanqa. 
Chakracho aruqkunatapis waqäsiyänanpaqmi qayayanqa. 
Waqapakuqkunawanmi juntu waqayanqa. 

17Shamur castigaptïmi lapan üva chakrakunachöpis Israel runakuna 

waqayanqa>>. TAYTA DIOSMI sayno nin. 

18¡Ay, imanöraq kayanki TAYTA DIOS juzganan junaq chämuptin! ¿Imanirtaq 

munaykäyanki say junaq chämunanta? Say junaq ali kananpaq kashqanta 
yarpäyaptikipis pasaypa mansariypaqmi kanqa. 

19Say junaq kanqa leonpita qeshpir ukumaryawan tinkuqnömi. Saynöpis 

kanqa wayinman yaykur tuknakuptin perqa uchkupita makinta culebra 
picamuqnömi. 

20Saymi TAYTA DIOS juzganan junaq chämuptin kushikuyänanpa trukan 

fiyupa lakikuyanqa. Sakaychöno kar manami ima ruraytapis 
kamäpakuyanqasu. 

21<<Noqapaq fiestata rurayashqaykitapis pasaypami melanä. Shuntakar 

janan shonqula adorayämashqaykitapis pasaypami ajayashkä. 

22Rupasina sacrificiukunata y saki mikuykunata noqapaq rupasiyaptikipis 

manami chaskishaqsu. Werannin turïtuta jawka kawakuy sacrificiupaq 
rupasiyaptikipis manami chaskishaqsu. 

23Arpata tukar kushish cantayashqaykitapis manami wiyayta munäsu. 

24Noqa munä runa mayikikunawan ali kawar munashqäno kawayänaykitami. 

Mayu mana ushakaypa aywashqanno runa mayikikunawan imaypis ali 
kawayay. 

25<<Israel runakuna, chusku chunka (40) wata sunyaq jirkapa purir manami 

noqapaqsu uywakunata y saki mikuykunata rupasiyarqayki. 

26Saypa trukanqa rey kashqanta yarparmi Sicut jutiyuq ïduluta aparish 

purisiyarqayki. Saynöpis qoyllar niraq Quiún ïdulutami aparish purisiyarqayki. 
Saykunataqa kikikikunami rurayarqayki diosnikikuna kayänanpaq. 

27Saymi Damascupita mas washaqan partiman qarqusishayki>>. Sayno 

rurayäshunaykipaqmi TAYTA DIOS nin. Paypa jutinqa Lapanta Mandaq Tayta 
Diosmi. 

 

Amós 6 
Israel y Judá nacionkuna castigash kayänanpaq nishqan 

1 Sióncho jawka täkuq autoridäkuna, ¡pasaypami nakayankipaq! Samaria 

lömacho kushish täkuq yachaq runakuna, ¡pasaypami nakayankipaq! 
Qamkuna ali tantiyasikuq kayashqaykita yarparmi Israel mayikikuna 
shayämun tantiyasiyänaykipaq. 

2Calne markaman aywar paykunata ima päsashqantapis tantiyakuyay. 

Hamat markamanpis aywar paykunata ima päsashqantapis tantiyakuyay. 
Rikayay Filistea nacioncho kaykaq Gat markata ima päsashqantapis. Say 
markakunacho taq runakunapita ¿mas ali pelyaq kayashqaykitaku 
yarpaykäyanki? Markaykikunapis say markakunapita ¿mas jatun y mas aska 
runakuna kashqantaku yarpaykäyanki? 

3Qamkuna yarpaykäyanki ima desgraciapis mana päsayäshunaykipaq 

kashqantami. Sayno yarparpis lutankunata rurarmi desgraciaman 
ishkiykäyanki. 

4Qamkunaqa marfilpita rurash kuyaylapaq catrichöraqmi jitaräyankipis. 

Uyshakunata y wera turïtukunataran mikur jamaräyankipis. 

5Arpakunatapis waqay waqaylataraq tukarmi versukunatapis 

mushuqkunalata jamutaykäyanki. Instrumentukunatapis Davidnöraqmi tukuy 
niraqta ruraykäyanki. 

6Jatusaq väsukunawanraqmi vïnutapis upyaykäyanki. 

Alinnin perfümikunataraqmi winakuykäyanki. Qamkunata manami imapis 
qokuyäshunkisu Israel nación ushakäsish kananpaq kaptinpis. 

7Sayno kaykaqtami puntata qamkunataraq jäpa markaman prësu 

apayäshunki. Saymi fiesta ruraypis ni ali alilata mikuypis kanqanasu. 

8Lapanta mandaq TAYTA DIOSMI kikinpa jutincho jurar nin: <<Jacobpita 

miraqkuna runa tukuyashqan fiyupami rabyanäsiman. Palaciunkunata 
rikaytapis manami munäsu. Saymi markanta y lapan imaykankunatapis 
contrankunapa munayninman kacharishaq. 

9Saynöpami juk wayicho chunka runakuna kawaykar quëdaqlanpis 

wanuyanqa. 

10Wanuq runakunapa ayanta shuntarkur rupasinanpaqmi mayqan ayllulanpis 

aywanqa. Wayiman chaykur ruricho pilatapis rikarmi tapur ninqa: <¿Pilaqa 
qamwan saycho kaykanraqku?> Saymi ruripita nimunqa: <Manami pipis 
kaycho kansu>. Mastapis nimunqa: <Upälakuy. Cuidä TAYTA DIOSPA jutinta 
joqarinkiman. Jutinta joqarishqaqa maspis castigamäshunchir. 

11 TAYTA DIOSMI kamakäsinqa jatusaq wayitapis taksha wayitapis 

juchusiyänanpaq> >>. 

12¿Pilaqa cawallun loqakurkur qaqa pachanpa cörrinmansuraq? ¿Pilaqa 

lamarcho yuntakunawan yapyanmansuraq? Say yarpaykuna upa yarpay 
kashqannömi qamkunapis mana tantiyakuq runakuna kaykäyanki. 
¿Imanirtaq mana alikunata rurar Tayta Diospa leyninkunata venënumanno 
tikraykäsiyanki? Runakunata kushikasiyänaykipa trukanqa ¿imanirtaq mana 
alikunata rurar lakikuyman churaykäyanki? 

13Qamkunaqa manakaqkunapita alabakurmi nikäyanki: <<Kikinsipa 

kalpansiwanmi munayyuq kaykansi>>. 

14Lapanta mandaq TAYTA DIOSMI nin: <<Israel runakuna, shumaq 

wiyayämay. Noqami juk nación runakunata pushamushaq Hamat partipa 
lindërunpita Arabá pampayaq munaynincho sararäyäshunaykipaq>>. 

 

Amós 7 
Revelacioncho chukluskunata Amós rikashqan 

1Reypa cosëchanta shuntayta ushaskir kikinkunapa cosëchanta manaraq 

shuntayta qalaykuyaptinmi TAYTA DIOS revelacioncho rikasimarqan saysika 
chukluskunata kay pasaman kachamunanpaqna kamariykashqanta. 

2Say chukluskuna lapan qewakunata ushaykäyaqtana rikasimaptinmi 

ruwakur nirqä: <<TAYTA DIOS, perdonaykayälämay. Mana 
perdonayämaptikiqa Jacobpita miraqkuna walka kaqlanpis lapächir 
ushakäyäshaq>>. 

3Saymi TAYTA DIOS kuyapämashpan nimarqan: <<Ruwakaykämaptikiqa 

chukluskunata manami kachamushaqsu>>. 

Revelacioncho ninata Amós rikashqan 

4Saypitanami TAYTA DIOS revelacioncho rikasimarqan Israel nacionta 

ninawan castigashqanta. Say ninami pasa rurinpita pashtamuq yakuta sakisir 
intëru Israel nacionta usharqan. 

5Sayta rikarmi ruwakur nirqä: <<TAYTA DIOS, ama sayno 

ushakaykasiyälämaysu. Mana perdonayämaptikiqa Jacobpita miraqkuna 
walka kaqlanpis lapächir ushakäyäshaq>>. 

6Saymi TAYTA DIOS kuyapämashpan nimarqan: <<Ruwakamashqaykipita 

manami saytapis rurashaqsu>>. 

Revelacioncho plomädata Amós rikashqan 

7Saypitanami revelacioncho Tayta Diosta rikarqä perqa murälla nawpancho 

plomädan aptash runa ichiraykaqta. 

8Saymi tapumar nimarqan: <<Amós, ¿imatataq rikaykanki?>> Nimaptinmi 

nirqä: <<Albañilpa plomädantami rikaykä, Taytay>>. Saymi nimarqan: 
<<Plomädawan murälla derëchu o wiksu kashqantapis musyayashqaykinömi 
Israel runakuna imano kawayashqantapis musyashaq. Jusalikur 
kawayashqanpita mananami mas perdonashaqnasu. 

9<<Isaacpita miraqkuna rurasiyashqan altarkunatami ushakäsishaq. Israel 

nacioncho lapan capillakunatapis juchusishaqmi. Espädäta aptakurkurmi 
aywashaq rey Jeroboampita miraqkunata ushakäsinäpaq>>. 

Cüra Amasías profëta Amóspa contran sharkushqan 

10Amós sayno wilakuptinmi Bet-elcho kaq cüra Amasías Israel runakunapa 

mandaqnin rey Jeroboamman wilakasir nirqan: <<Qampa contrayki parlarmi 
Amós puriykan. Israel runakuna pay nishqanta cäsupäyaptinqa nacionninsi 
ushakanqami. 

11Pay puriykan kayno nirmi: <Jeroboamqa espädawan wanusishqami kanqa. 

Saynöpis Israel runakunata juk nacionmanmi prësu apakuyanqa> >>. 

12Saypitanami Amósta cüra Amasías nirqan: <<¡Profëta, kaypita jukla 

aywakuy! Wilakushqaykiwan gänapakuyta munarqa Judá nacionman 
kutiykur saycho wilakuy. 

13Kay Bet-elcho Israel nacionpa templun kaptinmi reypis Diosta adoraq 

shamun. Sayno kaykaptinqa kaycho ama wilakuysu>>. 

14Sayno niptinmi Amós nirqan: <<Noqa manami profëtasu ni profëtapa 

surinsu kä, sinöqa uyshakunata misipakur y munti hïguskunata shuntalar 
kawaqmi kä. 

15Uyshakunata misikur puriykaptïmi TAYTA DIOS nimarqan: <Israel 

runakunaman aywar wilakuynïta wilapay>. 

16Kanan shumaq wiyamay TAYTA DIOS qampaq nishqanta. <<Qam nikanki: 

<Israel runakunapa contran ama wilakuysu. Isaacpita miraqkunapaq 
imatapis ama parlakuysu>. 

17<<Saymi TAYTA DIOS nin: <Warmikimi kay markacho prostitüta rikakunqa. 

Warmi surikikunata y olqu surikikunatami espädawan wanusiyanqa. 
Chakraykikunatapis suertita jitayashpanmi rakipänakuyanqa. Kikikinami 
Diosta mana cäsukuqkuna täyashqan nacioncho wanunki. Israel 
mayikikunatami karu nacionman prësu apakuyanqa> >>. 

 

Amós 8 
Revelacioncho poqush frütakunata Amós rikashqan 

1Saypitanami revelacioncho TAYTA DIOS rikasimarqan juk canastacho 

poqush frütakunata. 

2Nirkurmi tapur nimarqan: <<¿Imatataq rikaykanki, Amós?>> Saymi nirqä: 

<<Juk canastacho poqush frütakuna winaraykaqtami rikaykä, Taytay>>. 
Saymi nimarqan: <<Runakuna mikuyänanpaq poqush frütakuna listu 
kashqannömi Israel runakunapis castiganäpaq listu kaykäyan. Saymi 
paykunata perdonashaqnasu. 

3<<Castigar ushakäsiptïmi Israel runakuna maysaychöpis wanush 

jitaräyanqa. Saymi palaciuchöpis kushish cantayänanpa trukan 
wanushkunapaq lakikur waqayanqa. Sayno ushakäyaptinmi lapanpis 
sunyaranqa>>. TAYTA DIOSMI sayno nin. 

4Kay nishqäta shumaq wiyayämay. Yana ashnuykitanömi humildikunata 

mana pägaypa aruykäsiyanki. Pobrikunata pasaypami nakaykäsiyanki. 

5Qamkunaqa nikäyanki: <<¡Imayraq lulu killa fiesta ushakanqa trïgunsita 

rantikunansipaq! 

¡Imayraq jamay junaqpis ushaykunqa saki mikuyninsita rantikunansipaq! 
Rantikurqa pësuwan y tupuwan engañaypami gänashun>>. 

6Qamkunaqa qellaypaq wachakash karmi trïgupa qawshuntapis 

rantikuykäyanki. Jaqan pägapakuyta mana kamäpakuq pobrikunatapis 
ashmaynikikuna kayänanpaqmi rantiykäyanki. Paykunata mana 
kuyapaypami rantiykäyanki ichikla qellaylawan karpis o juk par lanqilawan 
karpis. 

7Saymi Jacobpita miraq runakunata kuyaq TAYTA DIOS jurar nin: 

<<Jusalikuyashqaykita manami imaypis qonqäshaqsu. 

8Jusalikuyashqaykipita ¿manasuraq kay pasapis suksukyanqa? Nilo mayu 

jakar bötiypa bötirraq aywashqannömi kay pasapis seqaypa kuyunqa. Mana 
kuyapaypa castigaptïmi intëru Israelcho runakunapis pasaypa 
waqayanqa>>. 

9 TAYTA DIOSMI nin: <<Castiganä junaqmi pulan junaq kaykaptin pasa 

sakakäkunanpaq kamakäsishaq. Pulan junaq ali asikyaraykaptinmi intëru 
mundupis sakay rikakunqa. 

10Fiestata rurayänaykipa trukan imaypis waqalarmi kayanki. Cantarpis waqay 

waqaylatami cantayanki. Lütu mödanaykikuna jatishlami puriyankipis. 
Lakikuyashpaykimi umaykikunatapis qara putuypa rutukuyanki. Juklayla 
suriki wanuykuptin waqayashqaykinömi pasaypa lakikur waqayanki. Ima 
rurayashqaykipis manami shonquykikunapaqsu kanqa>>. 

11 TAYTA DIOSMI nin: <<Qamkunata castigaptï pasaypa muchuymi intëru 

nacioncho kanqa. Manami mikanaysu ni yakunaysu say muchuy kanqa, 
sinöqa wilakuynïta wiyayta munaymi. 

12Wilakuynïta wiyayta munarmi runakuna maysaypapis puriyanqa. Lamarpa 

juk kuchunpita jukaq kuchunyaq aywarpis wilakuynïta manami tariyanqasu. 
Norti kaqläpita inti jeqamunan kaqläyaq aywarpis manami tariyanqasu. 

13Say wisanmi wilakuynïta mana wiyar kuyaylapaq jipashkunapis y geniuyuq 

maqtakunapis yakunaypita bëta sarishno kayanqa. 

14Saynöpis Samariacho kaq ïdulukunata adoraqkuna, Dancho kaykaq 

ïdulupa jutinta joqariqkuna y Beersebacho kaykaq ïdulukunapa jutinta 
joqariqkunapis lapanmi wanur ushakäyanqa>>. 

 

Amós 9 
Tayta Dios juzgaptin pipis mana qeshpinanpaq kashqanta nishqan 

1Tayta Diostami revelacioncho rikarqä altarpa nawpancho ichiykur nimuqta: 

<<Numbralkunapis suksukyashqanyaq templu tuknaraq columnakunata 
takay. Saynöpami runakuna jananman templu juchumunqa. Saypita 
qeshpiqkunata espädawan wanusiptï manami ni juklaylapis qeshpinqasu. 

2Pasa rurinman pakakuyaptinpis jorqamushaqmi. Jana pasaman 

wisäyaptinpis uräsimushaqmi. 

3Carmelo puntaman pakakuyaptinpis ashi ashiykurmi sarimushaq. Lamar 

rurinman pakakuyaptinpis sikankaray culebrawanmi picasishaq. 

4Juklä markaman contrankuna prësu apakuyaptinpis espädawanmi 

wanusishaq. Israel runakunataqa maycho rikarpis yanapänäpa trukan 
castigashaqmi>>. 

5Lapanta mandaq TAYTA DIOS kay pasata yataykuptinmi sulukäkunqa. Saymi 

intëru Israel nacioncho taq runakuna waqayanqa. Nilo mayu bötiypa bötir 
aywashqannömi pasapis janaman y uraman kuyur suksukyanqa. 

6Tayta Diosqa jana pasachömi wayinta rurakush. Pasa jananpa 

azulyaraykaqtapis paymi kamash. Paymi lamarpita pukutaytapis sharkarkasir 
pasa jananman tamyasimun. Jutinpis Yahwehmi kaykan. 

7 TAYTA DIOSMI nin: <<Israel runakuna, qamkunata kuyashqänölami Etiopía 

runakunatapis kuyä. Qamkunata Egiptupita jorqamushqänölami filisteo 
runakunatapis Caftor islapita jorqamurqä. 

Aram runakunatapis Kir partipitami jorqamurqä. 

8<<Noqa rikaykämi Israel nacioncho taqkuna pasaypa jusalikuykäyashqanta. 

Sayno kayashqanpitami say nacionta ushakäsishaq. Ushakäsirpis Jacobpita 
miraqkunata wakintaqa manami ushakäsishaqsu>>. TAYTA DIOSMI sayno nin. 

9<<Trïguta zarandayashqannömi Israel runakunatapis lapan nación 

runakunatawan zarandashaq. Rurupa kaqkuna yarquyaptinpis gransa 
kaqkuna mana yarquyashqanno manami juklaylapis mana cäsukamaqkuna 
castïgupita qeshpinqasu. 

10Mana cäsukamaq kaqkunataqa lapantami espädawan wanusishaq. 

<Manami imapis päsamäshunsu> niqkuna lapanmi ushakäyanqa>>. 

Israel nación yapay kananpaq Tayta Dios nishqan 

11<<Say wisanmi Davidpa wayin juchush kaptinpis yapay sharkasishaq. 

Unay kashqanno yapay kananpaqmi wakrankunata sapashaq y juchush 
kaqkunata alsashaq. 

12Saynömi rurashaq kawaykar quëdaq edomita runakunapis Israel 

runakunapa munaynincho kayänanpaq. Saynölami jutïta joqariq kaq wakin 
nacionkunapis munayninchömi kayanqa>>. TAYTA DIOSMI sayno nin. Paymi 
saykunata ruranqa. 

13 TAYTA DIOSMI nin: <<Shamuq watakunacho trïgu shuntaytapis manaraq 

ushayaptinmi muruy tiempuna kanqa. 

Üva jaruytapis manaraq ushayaptinmi üva plantapakuy tiempuna chämunqa. 
Jirkakunapa y lömakunapa mayunöraqmi vïnu aska aywanqa. 

14Karu nacioncho kayashqanpitami kuyashqä Israel runakunata 

kutisimushaq. Kutiykamurmi juchush markakunata alsarkur saycho täyanqa. 
Yapay plantayashqan üvapitami vïnutapis upuyanqa. Murupakuyashqan ali 
wayuptinmi mikuyninkunapis saysika kanqa. 

15Kikinkunapa nacionninman kutisiptïmi imayyaqpis saycho täyanqa. Saypita 

mananami pipis qarqunqanasu. Noqa kuyashuqniki TAYTA DIOSMI sayno 
kananpaq nï>>. 

Abdías 
Abdías 1 

Edomita runakunata Tayta Dios castigananpaq nishqan 

1Kaychömi qelqaraykan Edom nación runakunapaq profëta Abdíasta TAYTA 

DIOS revelashqan. TAYTA DIOSMI nacionkunaman juk kachata kachash. Say 
kachami wilakur nikan: <<¡Aku aywashun edomita runakunata 
atacanansipaq!>> 

2Edomita runakunatami TAYTA DIOS nin: <<Wakin nacionkunapitapis mas 

walkala kayänaykipaqmi castigayäshayki. Saynöpami pasaypa penqayman 
churayäshayki. 

3Qamkunaqa qaqakunata uchkuykur wayikikunata rurash karmi ali chölu 

tukuykäyanki. 

Altunnin qaqakunacho tarmi pipis mana vinciyäshunaykipaq kashqanta 
yarpaykäyanki. Sayman atiënikurqa kikilaykikunami engañakuykäyanki. 

4Ankano may altupa pajayaptikipis y qoyllarkuna kaykäyashqancho 

punukunaykikunata rurayaptikipis saypitami jitarpayämushayki>>. TAYTA 

DIOSMI sayno nin. 

5<<Sakaypa suwa yaykurpis ¿manaku tarishqan kaqlata apakun? 

Üva palaqkuna ¿manaku juk ishkay sarta üvakunata yürancho 
kachaykuyanraq? Noqami isanqa chipyaq ushakäsiyäshayki. 

6Edomita runakuna, imaykaykikunatapis lapantami qechuyäshunkipaq. 

Pakaraykäsiyaptikipis ashi ashirkurmi ali alinnin kaqkunataqa apakuyanqa. 

7Lapan yanapäshuqnikikunapis contrayki tikrarmi lulapäyäshunkipaq. 

Vincirkuyäshushpaykimi nacionnikipitapis qarquyäshunkipaq. 

Amïguykikunapis contraykimi rikakuyanqa. Paykunaman yärakuykäyaptikipis 
lulapaylapami desgraciaman jitarpuyäshunkipaq. Edomita runakuna, 
¡maytaq musyaq yachaq kayashqayki!>> 

8 TAYTA DIOSMI edomita runakunata mastapis nin: <<Qamkunata castiganä 

junaq lapan musyaq runakunatami ushakäsishaq. Täyashqayki jirkakunacho 
manami juklaylapis yachaq runa quëdanqasu. 

9Mansariyashpanmi Temáncho taq geniu runakunapis suksukyäyanqaraq. 

Täyashqayki kaqchöqa chipyaqmi wanusish kayanqa. 

Edomita runakunapa jusan ima kashqanpis 

10<<Qamkunaqa aylluykikuna kaykaptinmi Israel runakunata 

nakasiyashkanki y wanusiyashkanki. Sayno rurayashqaykipitami 
kikikikunapis penqakuypaq pasaypa ushakäyankipaq. 

11Karupita shamuq contran soldädukuna imaykakunatapis markapita 

apakuyaptin y Jerusalénpa punkunkunata pakir ushayaptinmi qamkunaqa 
say soldädukunata yanapäyarqayki. Qechuyashqankunata 
rakipänakuyänanpaq suertita jitayaptin say runakunanömi qamkunapis 
imaykankunata apakuyarqayki. 

12¡Imanirtaq kushipäyarqayki aylluykikunata desgracia päsaptin! 

¡Imanirtaq kushipäyarqayki Judá nación raqälana rikakuptin! ¿Imanirtaq 
asipäyarqayki kuyapaypaq kaykaqta rikashpayki? 

13¡Imanirtaq desgracia päsaykaptin akrashqä markaman yaykuyarqayki! 

¿Imanirtaq makilan soqpash waqaykäyaqta rikaykar kushipäyarqayki? 

¡Imanirtaq contrankuna vinciyaptin imankunatapis apakuyänaykipaq 
yaykuyarqayki! 

14¡Imanirtaq qeshpikuykaqkunata wanusiyänaykipaq tinkuq nänikunachöpis 

shuyaräyarqayki! 

¡Imanirtaq ayqikuykaqkunata sari sariykur contrankunapa makinman 
entregayarqayki! 

Tayta Dios juzganan junaq kashqan 

15<<Lapan nación runakunata juzganäpaq kaq junaq walkalanami pishiykan. 

Say junaqmi runakunata nakasiyashqaykinöla qamkunatapis 
nakasiyäshayki. 

16 Sagrädu lömächo kuyashqä runakunata nakasiyashqaykinömi 

qamkunatapis y lapan nación runakunatapis nakasiyäshaykipaq. 
Castigaptïmi chipyaq elaqäyanqa. 

17Kawaykar quëdaq runakunami isanqa Sión lömaman amparakuyanqa. Say 

löma sagrädu kaptinmi Jacobpita miraq runakuna salvakuyashpan 
herencianta shuntayanqa. 

18Say wisanmi Jacobpita y Josépita miraq runakuna ninano kayanqa. 

Esaúpita miraq runakunanami sakish oqshano kayanqa. Edomita runakunata 
chipyaq ushakäsiptinmi juklaylapis kawaykar quëdayanqasu. Noqa TAYTA 

DIOSMI sayno nï>>. 

Israel runakunata Tayta Dios yanapänanpaq nishqan 

19Saypitanami Neguevcho taq Israel runakuna Edom partita acaparayanqa. 

Sefelacho taq Israel runakunami filisteo runakuna täyashqan partita 
acaparayanqa. Wakin Israel runakunanami Efraín partita y Samaria partita 
shuntayanqa. Benjamín trïbu kaq Israel runakunami Galaad partita 
shuntayanqa. 

20Juklä nacionpita saysika Israel runakuna kutimurmi cananeo runakuna 

unay täyashqan partita shuntayanqa Sarepta markayaq. Jerusalénpita 

Sefarad markaman prësu apayashqan runakunami kutimur Neguevcho 
kaykaq markakunata shuntayanqa. 

21Lapanta vinciskirnami Sión lömaman wisäyanqa Esaúpita miraq 

runakunata juzgayänanpaq. TAYTA DIOSPA makinchömi lapanpis kanqa. 

Jonás 
Jonás 1 

Jonás qeshpishqan 

1Amitaipa surin Jonástami TAYTA DIOS nirqan: 

2<<Nínive markacho taq runakunapa jusankuna aypashnami. Say jatun 

markaman aywar paykunata ushakäsinäpaq kashqanta wilay>>. 

3Sayno nikaptinmi Jonásqa qeshpir Jope markaman aywarqan. Saychömi 

tarirqan Tarsis markaman büqui yarqunanpaqna kaykaqta. Saymi TAYTA 

DIOSPITA qeshpiyta yarpar pasäjita jukla rantiskir say büquiwan Tarsisman 
aywakurqan. 

4Say büquiwan aywaykaptinmi TAYTA DIOS fiyupa wayräsimurqan. Saymi 

yaku junaqtaraq fiyupa pulchaqyaptin büquipis pakikänanpaqna kaykarqan. 

5Saymi büqui manijaqkunaqa pasaypa mansakäyashpan diosninkunata cada 

ünun manakuyarqan. Nirkurmi büqui mana talpukänanpaq apaykäyashqan 
cargankunata lamarman jitariyarqan. Sayyaqqa büquipa jawa kaq 
cuartunchömi Jonás pasaypa punukash kaykarqan. 

6Büqui manijaqkunapa mandaqninmi rikchasir nirqan: <<¡Punuy siki! 

¡Imanirtaq punuräkunki! Sharkur diosnikita manakuy. Capazchir 
salvamashwanpis kaycho mana ushakänansipaq>>. 

7Saypitanami büqui manijaqkuna wilanakur niyarqan: <<Pipa jusanpita kayno 

nakaykashqansitapis musyanansipaq suertita jitashun>>. Sayno jitayaptinmi 
Jonáspaq suerti yarqamurqan. 

8Saymi Jonásta tapuyarqan: <<Wilayämay, taytay. ¿Imatataq rurashkanki 

kayno nakanansipaq? ¿Imachötaq arunki? ¿Maypitataq shamushkanki? 
¿May runataq kanki? ¿Mayqan ayllutaq kanki?>> 

9Saymi Jonás nirqan: <<Noqaqa hebreo runami kä. Jana pasacho 

kaykaq TAYTA DIOSTA mansapakurmi payta sirvï. Paymi lamartapis kay 
pasatapis kamash>>. 

10Sayno niptinmi büquicho aruqkuna fiyupa mansakäyashpan niyarqan: 

<<¡Imanirtaq TAYTA DIOSTA cäsukushkankisu!>> Sayno niyarqan TAYTA 

DIOSPITA qeshpikuykashqanta wilash kaptinmi. 

11Mas peor yaku pulchaqyaptinnami tapuyarqan: <<Kanan ¿imatataq 

rurashun yaku chawänanpaq?>> 

12Saymi Jonás nirqan: <<Lamarman jitarpayämay pulchaqyaykashqanpita 

yaku chawänanpaq. Noqami jusayuq kä lamar kayno sharkunanpaq>>. 

13Sayno niptinpis büqui manijaqkuna imaykanöpapis lamar kuchunmanmi 

büquita kutisiyta munayarqan. Fiyupa wayraptinmi kutisiyta munarpis 
kamäpakuyarqansu. 

14Saymi TAYTA DIOSTA manakuyarqan: <<Qam munaptikimi lapan kaykuna 

päsaykan, Taytay. Ama ushakaykasiyälämaysu kay runa jusalikushqanpita. 
Lamarman jitariyaptï jusan mana kaptinqa ama noqakunata 
jitapaykayälämaysu>>. 

15Sayno manakuskir Jonásta lamarman jitarpuskiyaptinmi fiyupa 

pulchaqyaykashqanpita chawaskirqanna. 

16Sayno chawaskiptinmi TAYTA DIOS munayyuq kashqanta tantiyar büqui 

manijaqkuna fiyupa mansakäyarqan. Saymi sacrificiuta rupasir promitiyarqan 
payta sirviyänanpaq. 

17 17 (2.1) Jonásta ultakurkunanpaqmi TAYTA DIOS shuyaraykäsinaq 

jatunkaray pescäduta. Ultakurkuptinmi pescädupa pachancho kimsa paqas 
kimsa junaq karqan. 

 

Jonás 2 
Tayta Diosta Jonás manakushqan 

1 1 (2) Pescädupa pachanchömi TAYTA DIOSTA Jonás kayno manakurqan: 

2 2 (3) <<TAYTA DIOS, pasaypa lakikur manakamuptï wiyamashkankimi. 

Wanunäpaq kaykar qayakamuptïmi salvamashkanki. 

3 3 (4) Lamarman winarpamaptikimi ruriyaq talpukashkä. Lamar yaku fiyupa 

pulchaqyar shamuqpis janäpami päsash. 

4 4 (5) Nawpaykipita qarqariykamashqaykitami yarpashkä. Saynöpis 

yarpashkä sagrädu templuykiman imaypis manana yaykunäpaq 
kashqantami. 

5 5 (6) Yaku pasaypa saparämaptinmi lamar rurincho kashkä. Yaku rurincho 

qewa winamuqpis umämanmi awrikash. 

6 6 (7) Pasaypa ruriyaqmi chashkä. Mananami yarqamunäpaq kashqanta 

yarpashkänasu. TAYTA DIOS, wanunäpaqna kaykaptï qammi 
salvamashkanki. 

7 7 (8) Wanuy wanuytana rikachakuykashqächömi qamta 

manakamushkä, TAYTA DIOS. Manakamushqätami santu templuykipita 
wiyamashkanki. 

8 8 (9) Ïdulukunata adoraqkunaqa Diospa kuyakuyninta wasqipäyanmi. 

9 9 (10) Noqami isanqa lapan shonqüwan agradëcikur sacrificiukunata 

qampaq rupasishaq. Qamta promitishqätaqa lapantami cumplishaq. 
Qamlami munayyuq kaykanki pitapis salvanaykipaq>>. 

10 10 (11) Saymi TAYTA DIOS mandaptin pescäduqa lamar kuchunman Jonásta 

aqturamurqan. 

 

Jonás 3 
Nínivicho taq runakuna jusalikuyta wanakuyashqan 

1Saypitanami Jonásta TAYTA DIOS yapay nirqan: 

2<<Nínive jatun markaman aywar noqa nishqäta wilakuy>>. 

3Saymi TAYTA DIOS nishqanno Nínive jatun markaman Jonás aywarqan. Say 

markataqa kimsa junaqraqmi pipis puriyta ushaq. 

4Níniviman chaykurmi juk junaq qoyati wilakur Jonás purirqan. Wilakurmi 

kayno nirqan: <<¡Kananpita chusku chunka (40) junaq manaraq kaptinmi kay 
markata Tayta Dios ushakäsinqa!>> 

5Sayno wilakushqanta wiyarmi Nínive runakuna criyiyashpan rïcupis pobripis 

qachqa mödanata jatikurkur ayunayarqan. 

6Jonás wilakushqanta wiyaykurmi Nínivicho mandaq reypis qachqa 

mödanata jatikuskir uchpaman jamaykur Tayta Diosta manakurqan. 

7Saynöpis Nínive runakuna ayunayänanpaqmi autoridäninkunawan wilakasir 

niyarqan: <<Pipis ama mikusunsu ni yakutapis ama upusunsu. 
Uywankunatapis ama qarayäsunsu ni yakutapis ama upusiyäsunsu. 

8Saypa trukanqa lapan runakunapis qachqa mödanata jatikurkur lapan 

shonqunkunawan Tayta Diosta manakuyäsun. Saynöpis jusalikuyta y 
wanusinakuyta kacharir alina kawayäsun. 

9Sayno ruraptinsi capazchir Tayta Dios kuyapämashpansi manana 

ushakäsimäshunsu>>. 

10Nínive runakuna jusalikuyashqanta wanakuyaptinmi ushakäsinanpaq 

wilakasish karpis Tayta Dios manana ushakäsirqannasu. 

 

Jonás 4 
Jonás rabyakushqan 

1Nínive runakunata Tayta Dios mana ushakäsiptinmi Jonás fiyupa 

rabyakurqan. 

2Saymi TAYTA DIOSTA nirqan: <<TAYTA DIOS, musyämi kuyapäkuq y 

perdonakuq Dios kashqaykita. Kuyakuq karmi juklaqa rabyakunkisu. 
<Castigashaqmi> nirkurpis jusalikuyta wanakuyaptinqa manami 

castigankinasu. Markächo kaykälarnami maliciarqä Nínive runakunata 
kuyapänaykipaq kashqanta. Saymi Tarsisman qeshpir aywakuykarqä. 

3Wilakarkasimar mana ushakaykäsirqa mejor jukla shuntakamay. Kay 

pasacho kawanäpa trukanqa jukla wanukushaq>>. 

4Sayno manakuptinmi TAYTA DIOS nirqan: <<Sayno rabyakushqayki 

¿alisuraq kaykan?>> 

5Saypitami Nínive markapita Jonás aywakurqan inti jeqamunanläman. 

Saychömi ramädata ruraykur Nínive markata ima päsashqantapis 
rikananpaq lantuman jamakurqan. 

6Jonás lantukunanpaqmi ramäda jananpa calabäzata TAYTA 

DIOS winasimurqan. Calabäzapa raprankuna shumaq lantupaptinmi Jonás 
seqaypa kushikurqan. 

7Sayno kaykaptinmi calabäzapa yüranta kuptunanpaq waraynin tuta 

shiwrita TAYTA DIOS yurisirqan. Kuptuskiptinmi calabäza sakikäkurqan. 

8Saymi inti jeqamuptin shanaq wayrata Jonásman Tayta Dios 

wayräsimurqan. Intipa shanayninpis fiyupa umanman chaptinmi 
desmayananpaq kashqanta Jonás yarparqan. Saymi wanuyta munar nirqan: 
<<¡Kawanäpa trukanqa jina wanukümanpis!>> 

9Saymi Tayta Dios nirqan: <<Calabäza sakikäkushqanpita rabyakushqayki 

¿aliku kaykan?>> Sayno niptinmi Jonás nirqan: <<Awmi. Fiyupami 
rabyanaykä>>. 

10Saymi TAYTA DIOS nirqan: <<Say calabäzata manami qamsu murushkanki 

ni qamsu winasimushkankipis. Juk sakaymi winamush y waraynin junaqqa 
sakikäkushqami. Sayno kaptinpis say calabäzapaq lakikunki 
lantupäshunaykipaq manana kaptinmi. 

11Nínive markachöqa pachak ishkay chunka waranqapita (120,000) masmi 

runakuna kaykäyan. Paykunaqa manami musyayansu ali y mana ali ima 
kashqantapis. Saymi say calabäzapaq lakikushqaykipitapis masraq noqa 
lakikü Nínive markacho runakunapaq y uywakunapaqpis>>. 

Miqueas 
Miqueas 1 

1Moreset markacho taq Miqueastami TAYTA DIOS revelacionkunacho 

rikasirqan Samaria markata y Jerusalén markata ima päsananpaq 
kashqantapis. Sayno rikasirqan Judá nacioncho Jotam rey kaykänan wisan, 
Acaz rey kaykänan wisan y Ezequías rey kaykänan wisanmi. 

Samaria runakunata Tayta Dios castigananpaq kashqan 

2Maysay markakunacho taqkuna, TAYTA DIOS nishqanta lapayki wiyayay. 

Munayyuq TAYTA DIOSMI sagrädu templunpita pasa jusalikuyashqaykita 
shimpiyäshunkipaq. 

3Täkunanpita shamurmi jirka puntakunapa purinqa. 

4Jaruptinmi ninacho cëra suluqno say puntakuna sulunqa. Pampakunapis 

aska yaku aywar raqrayäsishqannömi raqrayash quëdanqa. 

5Lapan saykuna kanqa Jacobpita miraq runakuna jusalikuyashqanpitami. 

Israel runakuna jinan Samaria markachömi jusalikuykäyan. Judá 
runakunapis jinan Jerusalénchömi ïdulukunata adoraykäyan. 

6 TAYTA DIOSMI nin: <<Samaria markata chipyaq ushakäsiptïmi üvata 

plantayänalanpaqna kanqa. Ruminkunata raqrapa qarpasiptïmi cimientulana 
rikakanqa. 

7Contrapartinkuna shamurmi Samaria runakuna adorayashqan 

ïdulunkunatapis pasaypa pakir ushayanqa. Qerupita rurash sagrädu 
kaqkunatapis lapantami rupasiyanqa. Prostitütakuna gänapakuyashqan 
qellaywanmi say ïdulukunata rurasiyarqan. Contrankuna shamurmi say 
ïdulukunata sulusir qellayta fundiyanqa prostitütakunawan kakur 
pägayänanpaq>>. 

Miqueas lakikushqan 

8Tayta Dios sayno castigananpaq kashqanta musyarmi lakikur iksuypa iksur 

waqaykä. Qara chakila y qarapächulami lakish puriykä. 
Saynöpis chacal aulaqnömi pasaypa waqaykä. 

Avestruz qaparaqnömi qaparaykä. 

9Samaria markapa qerinqa ima jampiwanpis manami aliyansu. Say qeriqa 

Judátapis jukushqami. Judá mayïkuna täyashqan Jerusalénmanpis 
chashqami. 

10Saytaqa Gat markacho runakunata ama wilapäyaysu. Desgracia 

päsamashqansita mana musyayänanpaq ama waqayaysu. Bet-le-afracho 
taq runakuna, fiyupa lakikur alpacho qoshpayay. 

11Safircho taqkuna, nacionnikipita juklämanmi qarapächulata prësu 

apayäshunki. Zaanáncho taqkuna, yanapäyäshunaykipaq manami pipis 

yarqayämunqasu. Beteselcho taqkuna, waqayaptikipis manami pipis 
kuyapäyäshunkisu. 

12Marotcho taqkunaqa fiyupami lakikuyanqa pipis salvananta munar. 

Paykunamanqa desgracialatami TAYTA DIOS kachamunqa. Say desgraciaqa 
Jerusalén marka punkuyaqmi chanqa. 

13Laquischo taq runakuna, qamkunami Israel nación runakunano mas 

puntata Judá nacioncho jusalikuyarqayki. 
Jusalikuyänanpaq Sión runakunatapis qamkunami yachasiyarqayki. 
Kananqa qamkunamanmi castïgu chämunqa. Say castïgupita 
qeshpiyänaykipaq cawalluykikunaman carrëtaykikunata watayay. 

14Imaypis mana kutiyämunaykipaqna Moreset-gat markapita despidikur 

aywakuyay. Israel nacionpa mandaqnin reykunaqa Aczib marka 
runakunamanmi yärakuykäyan. Sayno yärakuyaptinpis Aczib runakunaman 
castïgu chaptin say reykunata manami imanöpapis yanapäyanqasu. 

15Maresacho taqkuna, qamkunamanmi contraykikunata kachamushaq 

ushakäsiyäshunaykipaq. Saymi Israel nacioncho mas rïcukunapis mansarir 
qeshpiyashpan Adulam machayman pakakuyanqa. 

16Jerusaléncho taq runakuna, kuyayashqayki surikikunatami karu nacionman 

apakuyanqa. Sayno kananpaq kashqanpita lakikuyashpayki qara putuypa 
rutukuyay. Wiskurno kayänaykipaq qara putuypa rutukuyay. 

 

Miqueas 2 
Yaqa rïcukunata castigananpaq nishqan 

1¡Shuyaykuyay hïju! Qamkunaqa punurpis lutanta rurayänalaykipaqmi 

yarpachakuykäyanki. Munayashqaykita rurayänaykipaq munayyuq karmi 
pasa wararkuptinqa yarpäyashqaykino lutanta ruraykäyanki. 

2Saymi jukpa chakrankunata acaparaykäyanki. Runa mayikipa wayintapis 

qechuykäyanki. Sayno rurarmi warmintinta surintinta nakaykäsiyanki. 
Posisionnintapis mana kuyapaypami qechuykäyanki. 

3Sayno kayaptikimi TAYTA DIOS nin: <<Noqapis yarpachakuykänami 

qamkunata castiganäpaq. Makïpita manami imanöpapis qeshpiyankisu. 
Fiyupa nakasiptï orgullösu kaynikipis mä maypashi aywanqa. 

4Vincishuqnikikunami kushipäyäshushpayki cantapar niyäshunki: <Aliraqshi 

pasaypa ushakäyashkanki. Diosnikimi chakraykikunatapis qoyämash. 
Qamkunata vincirmi qechuyashkä. Chakraykikunapis noqakunapanami 
kaykan>. Sayno nir wiyasipäyäshushpaykimi cantapäyäshunki>>. 

5Saynöpami TAYTA DIOS entregamashqansi nacioncho qamkunataqa pipis 

posisionta aypuyäshunkisu. 

6Tayta Dios sayno castigananpaq kashqanta wilakuptïmi runakuna 

nikäyäman: <<Qam nimashqaykinöqa manami imaypis päsayämanqasu. 

7Jacobpita miraqkuna kayaptïmi TAYTA DIOS noqakunawan rabyakunsu. 

Castigayämänanpaq kashqanta wilakuptikipis pay manami 
castigayämanqasu. 

Ali runakuna kayaptïmi payqa imaypis yanapäyämanqa>>. 

8Sayno niqkunapaqmi Tayta Dios nin: <<Qamkunaqa kuyashqä runakuna 

kaykarmi conträ sharkuykäyanki. Guërrapita wayinkunaman tranquïlu kutiq 
runakunapatami mödanantapis qechuykäyanki. 

9Kuyaylapaq wayinkunata qechuyänayki kashqami warmikunata 

qarquykäyanki. Saynölami wawankunapa herenciankunatapis 
qechuykäyanki. 

10<<¡Qamkunata manami rikaytapis munäsu! 

¡Kaypita jukla waqranyäyay! Kay nacioncho mananami täyankinasu. 
Qamkunami jusayuq kaykäyanki kay nacioncho jusalikuyla kananpaq. Saymi 
pasaypa ushakäsish kayanki. 

11Wakinkuna lulakurmi niyan: <Tayta Diosmi bendicionta churamunqa 

vïnupis y ima shinkäsikuqpis aska kananpaq>. Sayno nir wilakuptinqa 
profëtaykikuna kananpaq kushishqami chaskikuykäyanki>>. 

Kuyashqan runakunata Tayta Dios salvananpaq nishqan 

12<<Jacobpita miraq runakuna, kawaykar quëdaqkunataqa imayka 

uyshakunata juk pasaman shuntaqnömi nacionnikiman yapay 
shuntayämushayki. Shuntamuptïmi walkaqla karpis askaqno büllata rurar 
kushikuyanki. 

13Juklä nacioncho kaykäyashqaykipita kikïmi nacionnikiman 

pushayämushayki. Marka punkupa yarquyaptikipis manami pipis 
sapäyäshunkisu. Mandaqniki rey karmi puntaykikunata kikï aywashaq>>. 

 

Miqueas 3 
Mana ali autoridäkunata castigananpaq nishqan 

1Saypitanami noqa nirqä: 

¡Jacobpita miraq runakunapa autoridäninkuna! 

¡Israel runakunapa mandaqninkuna! 

¡Shumaq wiyayämay! ¿Manaku tantiyakuyanki ali kaqta rurayänaykipaq 
kashqanta? 

2Qamkunaqa alikunata rurayänaykipa trukan mana alikunatami ruraykäyanki. 

Saymi runa mayikipa qaranta lushtiqno y tulunpita aysanta shipliqno 
kaykäyanki. 

3Tayta Dios kuyashqan runakunata mikuqnömi kaykäyanki. Qaranta 

shipraskir tulunta pakiqnömi kaykäyanki. Caldukuyänaykipaq aysanta 
kusuqnömi munashqaykita ruraykäsiyanki. 

4Sayno kayashqaykipitami manakuyaptikipis Tayta Dios yanapäyäshunkisu. 

Rabyanäsir jusalikuyashqaykipitami rikaytapis munayäshunkisu. 

Lula profëtakunata castigananpaq nishqan 

5Lula profëtakunami TAYTA DIOS kuyashqan runakunata lulapaykäyan. 

Paykunaqa imatapis aptapaq kaqpaqqa bendición kananpaq kashqantami 
niyan. Mana aptapaq kaqpaqmi isanqa maldición kananpaq kashqanta niyan. 
Say lula profëtakunatami TAYTA DIOS nin: 

6<<Qamkunataqa imata ruranäpaq kaqtapis manami musyasiyäshaykinasu. 

Imano kananpaq kaqtapis manami wilapäyäshaykinasu. Saymi 
sakäpakushno kar imata wilakuyänaykipaq kaqtapis musyayankinasu>>. 

7Say lula profëtakunaqa pasaypa penqaychömi kayanqa. Tayta Dios mana 

tantiyasiptinmi imata wilakuyänanpaqpis shimin tarinqasu. 

8Noqatami isanqa TAYTA DIOSPA Espïritun yanapaykäman pay 

munashqanno wilakunäpaq. Saymi valornï kan Israel runakuna mana 
cäsukuq kayashqanta y jusayuq kayashqanta mana mansariypa 
wilakunäpaq. 

Jerusalén marka ushakänanpaq nishqan 

9¡Jacobpita miraq runakunapa autoridäninkuna! 

¡Israel runakunapa mandaqninkuna! 

¡Shumaq wiyayämay! ¿Imanirtaq demandukunata shumaq arreglayankisu? 
¿Imanirtaq leykunatapis cumpliyankisu? 

10Sayno kayaptikimi Jerusalénchöqa mana ali ruraykunala y wanusinakuyla 

kaykan. 

11Autoridäkunapis ashäkuyta apapaqnin kaqlapaqmi favornin sharkuyan. 

Cürakunapis qellaypaq kashlami yachasiyan. Profëtakunapis qellaypaq 
kashlami wilakuyan. Sayno kaykarmi niyan: <<Tayta Dios 
yanapaykämansimi. Manami ima desgraciapis päsamäshunsu>>. 

12Sayno kayashqaykipitami Sión löma imayka barbichash chakrano 

quëdanqa. Jerusalén markata ushakäsiptinmi raqälana quëdanqa. 
Templutapis juchusiyaptinmi jachakunalana saycho winanqa. 

Miqueas 4 
Maysay nacionpitapis Jerusalénman Diosta adoraq aywayänanpaq nishqan 

Isaías 2.2-4 

1Shamuq watakunachömi TAYTA DIOSPA wayin kaykashqan lömaqa wakin 

lömakunapita mas respitash kanqa. Saymanmi maysay nacionpitapis 
runakuna Tayta Diosta adoraq aywayanqa. 

2Saynölami Sión lömapita TAYTA DIOSPA yachasikuyninta maysaymanpis 

apayanqa. Jerusalénpita pasami palabranta wilakuyanqa. Maysay nacionpita 
runakuna Jerusalénman aywarmi niyanqa: <<Lapansi wisäshun TAYTA 

DIOS akrashqan lömaman. Jacobpita miraq runakuna yärakuyashqan TAYTA 

DIOSPA wayinman yaykushun. Saychömi kikin yachasimäshun 
mandamientunkunata imano cumplinansipaqpis. Saynöpami pay 
munashqanno lapansi kawashun>>. 

3Aska nación runakuna chikinakuyaptinpis TAYTA DIOSMI arreglanqa. Say 

nacionkuna jatun y mayjina karucho kayaptinpis paymi juzganqa. Juk 
markawan juk marka guërrata manami rurayanqanasu. Maysaychöpis 
runakuna espädankunapitami planchonkunatana rurasiyanqa. 
Lanzankunapitanami ösita rurasiyanqa. Guërracho pelyayänanpaqpis 
manami kamarikuyanqanasu. 

4Sayno kaptinmi runakuna mana mansariypanami kawayanqa. 

Üva jachapa y hïgus jachapa chakincho jawkanami jamapäyanqa. Lapanta 
mandaq TAYTA DIOSMI sayno kananpaq kashqanta nin. 

5Wakin marka runakuna diosninkunaman yärakuyaptinpis noqansiqa 

munayyuq TAYTA DIOSNINSIMANMI imaypis yärakushun. 

Israel runakuna markanman kutiyänanpaq nishqan 

6 TAYTA DIOSMI nin: <<Say junaqqa chakin pakish y oqrakash uyshakunata 

aylluqnömi castigashqä Israel runakunata shuntamushaq. 

7Chakin pakish uyshano kayaptinpis y juklä markaman qarqush kayaptinpis 

yanapäshaqmi markanman kutir munayyuq rikakuyänanpaq. 
Nirkurnami Sión lömapita imayyaqpis paykunapa mandaqnin rey kashaq. 

8<<Sión marka, uyshakunata rikachakuna törrino karmi Tayta Dios 

kuyashqan runakunata ali rikaykanki. Qamqa yapaymi munayyuq kankipaq. 
Kuyashqä Jerusalénpitaqa yapaymi reykuna mandayanqa. 

9Sayno kananpaq kaykaptinqa ¿imanirtaq wachay nanaywan qaparaq 

warmino qaparaykanki? ¿Manaku mandashuqniki rey kan? ¿Yachaq 
runakuna wanukuyashku? 

10Sayno kaptinpis qamcho taq runakunata jäkuq jirkakunapa prësu aparmi 

Babilonia nacionman chäsiyanqa. 

Ay Sión, sayno kananpaq kaptinqa fiyupa lakikur wachay nanaywan 
qoshpaykaq warmi qaparashqanno qaparay. Juklä nacionman 
apayäshuptikipis contraykikunapa makinpitami TAYTA 

DIOS salvayäshunki>>. 

11Kananqa aska nación runakunami shuntakaykur contrayki sharkuyash. 

Paykuna wilanakurmi nikäyan: <<¡Sión marka ushakaykaqta rikar 
kushipäshun!>> 

12Isanqa say runakuna manami tantiyayansu TAYTA DIOS imata 

yarpaykashqantapis. Manami musyayansu trïguta wirunanpaq ëraman 
shuntaqno paykunata shuntar castigananpaq kashqanta. 

13Tayta Diosmi nin: <<Sión, trïguta jarusir punshanta ushakäsiyashqanno say 

nacionkunata ushakäsiy. Noqami yanapäshayki fiërru waqrayuq y bronci 
shiluyuq töruno kar aska nacionkunata ushakäsiyänaykipaq. Nirkurnami 
suwayashqan riquëzankunatapis shuntamunki. Saytanami kay pasapa 
duëñun kaptï noqa TAYTA DIOSPAQ apamunki>>. 

 

Miqueas 5 
Israel runakunapa mandaqnin rey yurinanpaq nishqan 

1 1 (4.14) Jerusalén runakuna, contraykikunata ichipäyänaykipaq 

kamarikuyay. Qamkunata atacayäshunaykipaq jäpa runakunami 
chäyämunqa. Paykunami vinciyäshushpayki mandayäshuqniki reyta 
qaqlancho fiyupa wiruyanqa. 

2 2 (1) Belén Efrata marka, Judácho kaq wakin markakunapita mas takshala 

kaptikipis qamchömi Israel runakunapa mandaqnin rey yurinqa. Payqa 
unaypita pasami kaykan. 

3 3 (2) Itita warmi qeshyakushqanyaqlami contrankunapa makincho Israel 

runakunata Tayta Dios kacharinqa. Wamra yuriskiptinnami Israel runakuna 
mashtakash kaykäyashqanpita kutiyämunqa. 

4 4 (3) Say wamra winarkurnami TAYTA DIOS yanapaptin imayka uysha 

misiqnöpis kuyashqan runakunata shumaq rikanqa. Maysaychöpis runakuna 
payta adorayaptinmi Israel runakuna pitapis mana mansaypa jawkana 
kawakuyanqa. 

5 5 (4) Paymi salvamäshun jawka kawanansipaq. Say wisan Asiria runakuna 

markansita atacar palaciunsikunaman yaykayämuptinpis ichipäyänanpaq 
aska capitankunatami kachashun. 

6 6 (5) Say capitankunami espädankunawan Asiria runakunata vincirkur 

munayninman churayanqa. Saynöpami Nimrodpa markanpita salvamäshun. 

Contrankunata Israel runakuna vinciyänanpaq nishqan 

7 7 (6) Jacobpita miraqkunata wakinta wanusiyaptinpis kawaykar 

quëdaqkunataqa maysay markakunachöpis alimi rikayanqa. Shulyapis 
tamyapis TAYTA DIOSPA bendicionnin kashqannömi paykunapis lapan marka 
runakunapaq bendición kayanqa. 

8 8 (7) Mayqan markapis contran sharkur atacaptinqa munti uywakunata león 

atacaqnöraqmi Israel runakuna atacayanqa. Malta león uyshakunaman 
yaykur wanusir ushashqannömi paykunapis contrankunata wanusir 
ushayanqa. Kawaykaqtaqa manami juklaylatapis kachayanqasu. 

9 9 (8) TAYTA DIOS, saynöpami Israel runakunapa lapan contrankunatapis 

ushakäsinkipaq. 

10 10 (9) Say contran runakunatami TAYTA DIOS nin: <<Say junaqmi 

cawalluykikunatapis chipyaq wanusishaq. Guërra carrëtaykikunatapis 
lapantami ushakäsishaq. 

11 11 (10) Markaykikunatapis y amparakuyänaykipaq sharkasiyashqayki jatun 

wayikunatapis lapantami juchusir ushakäsishaq. 

12 12 (11) <<Brüjukunatapis lapantami ushakäsishaq. Rikakuqkunapis 

qamkunacho manami kanqanasu. 

13 13 (12) Adorayashqayki ïdulukunatapis y wankakunatapis ushakäsiptï 

kikikikuna rurayashqayki dioskunata manami imaypis adorayankinasu. 

14 14 (13) Asera diösapaq jawiyashqayki raku qerukunatapis lapantami 

ushakäsishaq. Markaykikunatapis lapantami juchusir ushashaq. 

15 15 (14) Fiyupa rabyashpämi mana cäsukamaq runakunataqa may 

markacho täyaptinpis castigashaq>>. 

 

Miqueas 6 
Israel runakuna defiendikuyänanpaq Tayta Dios nishqan 

1 TAYTA DIOS nishqanta wiyayay. Paymi nin: <<Jirkakuna wiyaykäyäshuptiki 

sharkurkur nawpächo defiendikuyay. Sinchipa parlayämuy jirkakuna 
wiyayäshunaykipaq. 

2Jirkakuna, kuyashqä runakunata shimpiptï wiyayämay. Pasata tuknaraq 

cimientukunapis, Israel runakunata cuentata manaptï wiyayay. 

3<<Kuyashqä runakuna, ¿imachötaq qamkunata ajanäsishkä? ¿Imachötaq 

qamkunata rabyanäsishkä? Imacho resientikasishqätapis mä niyämay. 

4Egiptucho ashmay kaykäyashqaykipita salvashpämi qamkunata 

jorqamurqä. Noqami kachamurqä Moisésta, Aarónta y 
Maríata pushayämushunaykipaq. 

5Kuyashqä runakuna, yarpäyay Moab nacionpa mandaqnin rey Balac 

qamkunapa contrayki sharkushqanta. Sayno sharkuptinpis yarpäyay Beorpa 
surin Balaam maldicionashunaykipa trukan bendisishushqaykita. Yarpäyay 
Sitimpita Gilgalyaq Jordán mayuta imano päsayashqaykitapis. Saykunata 
yarparmi tantiyakuyanki noqa TAYTA DIOSNIKI qamkunata imaypis 
salvashqäta>>. 

Tayta Dios imata munashqanpis 

6¿Imalansiwanraq TAYTA DIOSPA nawpanman chäshun? ¿Imalataraq 

munayyuq Tayta Diosta adoranansipaq apashun? ¿Sacrificiuta 
rupasinansipaq watayuq turïtukunatasuraq apapashun? 

7Waranqa (1,000) carnikunata pishtar paypaq rupasish ¿kushikunqasuraq? 

Chunka waranqa (10,000) mayukuna aywaykaqtano saysika 
aceitita altarman jichapash ¿kushikunqasuraq? Jusalikushqansipita qechpa 
surinsitapis wanurkasir rupasipash ¿kushikunqasuraq? 

8 TAYTA DIOS imata munashqantapis nimashkansinami. Pay munaykan ali 

kaqlata ruranansita, runa mayinsita kuyapänansita y mana runa tukuypa pay 
nishqanta cäsukunansitami. 

Jerusalén runakunata Tayta Dios castigananpaq nishqan 

9Jerusalén runakuna, TAYTA DIOSMI qayaykäyäshunki. Tantiyakuq runa 

karqa payta mansapakuyay. Qayakurmi nin: <<Markacho kaqkuna y mayor 
runakuna, lapayki wiyakuyay. 

10Wayikikunachöpis suwakuyashlaykimi kaykan. Saynöpis wayikikunacho 

kaykan runa mayikita engañayänaykipaq pësakunami. 

11¿Imanöpataq perdonäman runa mayinta pësuwan engañaqtaqa? 

12Kay markacho kaq rïcu runakunaqa runa mayinta nakasiq, runa mayinta 

engañaq y lulakuqlami kaykäyan. 

13<<Sayno kayashqaykipitami castigayäshayki. Jusalikuyashqaykipitami 

ushakäsiyäshayki. 

14Mikurpis ukushnikita watarkunalaykipaq tarirmi malaqaykälar kawayanki. 

Cosëchata shuntayashqaykipis manami aypanqasu pirwayänaykipaq. 
Pirwakuyashqaykitapis guërracho vinciyäshushpaykimi apakuyanqa. 

15Mururpis manami cosechayankisu. 

Aceitünasta aqayaptikipis lushikuyänaykipaq aceiti manami kanqasu. 

Üvata jaruyaptikipis vïnuta upuyänaykipaq manami kanqasu. 

16<<Qamkunaqa rey Omri yachasishqan costumbrinkunata rurarmi jusayuq 

kaykäyanki. Rey Acab jusalikur kawashqannömi kawaykäyanki. Sayno 

kayashqaykipitami fiyupa castigar desgraciaman qarpushayki. Japanla 
nakayashqaykita rikarmi asipäyäshushpayki manakaqman churayäshunki>>. 

 

Miqueas 7 
Jusalikuyman Israel runakuna churakäyashqan 

1¡Kaychi kaylaqa! Cosechash chakraman yaykur üvata y hïgusta ashiq 

runanömi kaykä. Chakracho imatapis mana tarir mikanaykaq runa 
lakikushqannömi lakikü. 

2Kay nacioncho manami pipis Tayta Diosta cäsukunsu. 

Alilata ruraq runaqa manami jukpis kansu. Wanusinakuylapaqmi 
yarpaykäyan. Jukninpis jukninpis ushakäsinakuylatami munaykäyan. 

3Jusalikuypaqqa mamalan wachashqami kaykäyan. 

Autoridäkunapis y juezkunapis chaskipakurmi shumaq arreglayansu. Rïcu 
runakunaqa päga pägaykurmi munayashlanta rurasiyan. Saynöpami wakin 
runakunapis jusalikuylaman churakash kaykäyan. 

4Paykunachöqa mas respitash runapis kashanöraqmi kaykan. Mas 

yärakuypaq runapis wallankanöraqmi kaykan. Sayno kayaptinmi jusankuna 
aypaykämunna. Wilakuq profëtakuna wilakuyashqannölami castigash 
kayänanpaq kaq junaq chaykämunna. Say wisan imata rurayänanpaqpis 
manami kamäpakuyanqasu. 

5Pitapis ama criyiyaynasu. Mas kuyayashqayki amïguykikunamanpis ama 

yärakuyaynasu. Warmikitapis lutalaqa imatapis ama wilapäyaynasu. 

6Olqu surinmi taytanta manakaqman churan. Warmi wawanmi mamanpa 

contran rikakun. Lumsuyninpis suedrantami chikin. Sayno karmi say 
wayilacho tarpis kikinpurala chikinakuyan. 

7Sayno kaptinpis noqaqa TAYTA DIOSLAMANMI yärakuykä. Salvamänanpaq 

Tayta Dioslamanmi imaypis yärakushaq. Payqa manakushqäta wiyamanmi. 

Israel runakunata Tayta Dios salvananpaq nishqan 

8Say wisanmi Israel runakuna niyanqa: <<Chikimaqnïkuna, desgracia 

päsayämashqanpita ama kushipäyämaysu. Ishkirpis sharkuyäshaqmi. 
Mansariypaq sakaychöno kaptïpis TAYTA DIOSMI noqapaq aksi kanqa. 

9Tayta Diosta rabyanäsirmi jusalikushkä. Saymi castigamaptinpis jina 

awantakushaq. Nirkurmi perdonamashpan aksiman jorqamanqa. 
Salvamaptin kushishqami kawashaq>>. 

10Chikimaqnïkunapa rikay nawinmi Tayta Dios yanapämanqa. Sayta rikarmi 

pasaypa penqaytukush rikakuyanqa. Tayta Dios castigamashqanta rikar 
paykunaqa kushipäyämashpan niyämarqan: <<¿Maychötaq Diosniki 

kaykan?>> Sayno niyämashqanpitami cällicho kaykaq mituno luskash 
kayanqa. Sayno kaykaqta rikarmi noqapis paykunata kushipäshaq. 

11Jerusalén marka, jiruruypa corralaraq perqaykikuna alsash kayänanpaq 

kaq junaq chaykämunnami. Lindëruykikunapis mas jatunmi kanqa. 

12Say wisanqa maysaypitami runakuna qamman shayämunqa. Saymi 

shayämunqa Asiriapita, Egiptupita, Nilo mayupita, Éufrates mayupita, lamar 
kuchunpita, jalqakunapita y maysaypitapis. 

13Jusalikular kawayashqanpitami markankuna sunyaräyanqa. 

Tayta Diosta manakuyashqan 

14Tayta Dios, kuyashqayki runakuna kaykäyaptïqa shumaq rikaykayälämay. 

Noqakunaqa kaykäyä uyshaykikunanömi. 

Alinnincho tarpis munti rurincho oqrakashnömi kaykäyä. Unay ayllükunata ali 
rikashqaykino noqakunatapis rikaykayälämay. Basáncho y Galaadcho ali 
qewakuna kashqanman yapay pushaykayälämay. 

15Unay ayllükunata Egiptupita jorqamushpayki milagrukunata rurashqaykino 

noqakunapaqpis milagrukunata ruraykulay. 

16Milagrukunata rurashqaykita wakin nación runakunapis rikayäsun. Sayta 

rikarmi paykunapis tantiyakuyanqa qam japalayki munayyuq Dios 
kashqaykita. Kikinkuna munayniynaq kashqanta tantiyarmi pasaypa 
penqaytukush rikakuyanqa. 

Äyakash rikakur ima ruraytapis manami kamäpakuyanqasu. 

17Paykunaqa culebrakunanömi alpata mikuyanqa. Pakaraykäyashqanpita 

yarqamurmi nawpaykiman suksukyaykar chäyämunqa. 

18Tayta Dios, qamnöqa manami juk dios kansu. Kuyashqayki runakuna 

perdonta manakuyäshuptiki perdonankimi. Jusalikuyashqantapis 
qonqankimi. Rabyar imayyaqpis castiganaykipa trukanqa salvashqayki 
runakunata kuyapar yanapankimi. 

19Yapay kuyapaykayälämay, Taytay. Jusalikuyashqätapis amana 

yarparaykulaysu. Saypa trukanqa jusalikuyashqäta mas jundunnin lamarman 
jitarpuy. 

20Abrahamta, Jacobta y wakin unay ayllükunata kuyapar promitishqaykita 

cumpliykulay, Taytay. 

Nahum 
Nahum 1 

1Kay libruchömi qelqaraykan profëta Nahúmta Tayta Dios revelashqan. 

Nahúmqa karqan Elcos markapitami. Paytami Tayta Dios revelacioncho 
rikasirqan Nínive markata ushakäsinanpaq kashqanta. 

Nínivita Tayta Dios castigananpaq nishqan 

2 TAYTA DIOSQA munan pay japalanta sirviyänantami. Contran kaqkunataqa 

mana kuyapaypami pitapis castigan. Pipis mana wiyakuptinqa fiyupami 
rabyakun. 

3 TAYTA DIOSQA pacienciakuq y munayyuqmi kaykan. Pacienciakuq karpis 

jusalikuqkunataqa castiganmi. TAYTA DIOSQA huracán y waqya tamya 
jananpami aywan. Pukutaypis chakincho polvu sharkuqnölami kaykan. 

4Olqüpaptinqa lamarpis y mayukunapis sakikäkuyanmi. Basán particho y 

Carmelo jirkacho kaqkunapis sakikäkuyanmi. Líbanucho kaykaq 
waytakunapis wanutäyanmi. 

5Pay shamuptinqa lömakunapis mansariyashpan suksukyäyanmi. 

Jirkakunapis sulur ushakäyanmi. Kay pasapis y kay pasacho kaqkunapis 
lapanmi mansariyashpan suksukyäyan. 

6Pay rabyanaptin ¿piraq mansarinmansu? Pay ajanaptin ¿piraq ichipanman? 

Pay rabyakurqa ninanöraqmi imaykatapis ushan. Pay puriptinqa 
qaqakunapis shilikäyanmi. 

7 TAYTA DIOSQA alilata ruraqmi kaykan. Payqa lakikuycho kaqkunatapis 

yanapanmi. Payman yärakuqkunatapis alimi rikan. 

8Paypa contran kaqkunatami isanqa juchu apaqnöraq ushakäsin. Maysaypa 

aywayaptinpis wanuylami qatiraykan. 

9¿Imanirtaq TAYTA DIOSPA contran sharkuyänaykipaq wilanakuykäyanki? 

Payqa lapaykitami ushakäsiyäshunki. Contran kaqkunataqa chipyaqmi 
ushakäsinqa. 

10Shatayash shirakata y saki oqshata nina rupar ushaqnömi ushakäsinqa. 

11Nínive runakuna, qamkunapa mandaqniki reyqa TAYTA DIOSPA contranmi 

sharkush. Saymi mana alita yäsiyäshunki. 

12Kuyashqan runakunatami TAYTA DIOS kayno nin: <<Qamkunata castigash 

karpis kananpitaqa mananami castigayäshaykinasu. 

Asiria nación runakunatami isanqa munayyuq kayaptinpis y saysika 
kayaptinpis lapanta ushakäsishaq. 

13Say runakunapa munaynincho kayashqaykipita jorquyäshaykimi. 

Mananami yapayqa paykunapa munaynincho kayankinasu>>. 

14Nínive markapa mandaqnin reytanami TAYTA DIOS kayno nin: <<Jutikita 

aparänanpaqpis qampita miraqkuna manami kayanqanasu. Saynöpis 
diosnikipa templuncho kaykaq ïdulukunata qerupita rurash kaqtapis, qoripita 
y qellaypita fundish kaqtapis lapantami ushakäsishaq. Manakaqman qamta 
churashpämi say templuman pampashayki>>. 

15 15 (2.1) Judá runakuna, ali wilakuyta apamuq runa jirkakunapa 

shamuykaqta rikayay. Paymi apaykämun ali kawayänaykipaq kaq wilakuyta. 
Kananpitaqa ushakäsiyäshunaykipaq contrayki runakuna mananami 
shayämunqanasu. Paykunaqa lapannami wanur ushakäyash. Sayno 
kaykaptinqa Tayta Diospa fiestankunata rurar kushikuyay. Say fiestakunacho 
payta promitiyashqaykita cumpliyay. 

 

Nahum 2 

1 1 (2) Nínive runakuna, contrayki runakunami ushakäsiyäshunaykipaq 

shamuykäyan. Sayno kaptin törriman wisarkur alcäbula kaykäyay. Nänipa 
shamuqta rikachakuyay. Espädaykikunata jukla puestukuyay. 
Soldäduykikunata apurä shuntayay. 

2 2 (3) Qamkunami Jacob ayllu runakunata ushakäsir rämaynaq üvatano 

qarapachashta kachariyashkanki. Sayno ruraykäyaptikipis TAYTA 

DIOSMI Israel runakunata yanapanqa unay kawayashqanno yapay ali 
kawayänanpaq. 

3 3 (4) Tayta Diospa soldädunkunaqa atacayäshunaykipaq kamarikushnami 

kaykäyan. Escüdunkunapis mödanankunapis pukami kaykan. 
Carrëtankunapis elqukuynöraqmi asikyar cörriykäyan. Cawallunkunapis 
guërraman jukla yaykuyta munayashpanmi atipakuykäyan. 

4 4 (5) Carrëtankunapis qoshtataylami cällikunapa aywaykäyan. 

Pläzakunachöpis asikyaypa asikyarmi elqukuynöraq wakpa kaypa 
cörriykäyan. 

5 5 (6) Rey mandaptinmi ali chölu capitankunapis escüdunkunawan 

sapakurkur markata atacayänanpaq murällaman tanqanakurraq cörriykäyan. 

6 6 (7) Marka nawpanpa päsaykaq mayuta qaykuykurmi reypa palaciuntapis 

juchuykäsiyan. 

7 7 (8) Reypa warmintapis prësumi apakuykäyan. 

Apakuyaptinmi ashmaynin warmikunapis paluma waqashqannöraq 
waqaraykar qatiraykäyan. Qasqunkunatapis kutarraqmi waqaykäyan. 

8 8 (9) Atacayaptinmi Nínive runakuna qeshpir aywakuykäyan. Qocha 

saparaq kichakaskiptin yaku bunyaypa bunyar aywaqnöraqmi tanqanakurraq 

aywakuykäyan. Sayno qeshpikurmi kutiyänanpaq mayjina qayayaptinpis 
manana kutiyannasu. 

9 9 (10) ¡Nínive runakuna kachariyashqan qellayninta y qorintapis apakuyay! 

¡Paykunapa riquëzankunaqa yupaytapis mana atipaypaqmi kaykan! 

10 10 (11) ¡Nínive marka sunyaraykanmi! 

¡Pasaypa pükashqami kaykan! 

¡Wayinkunapis juchusishqami kaykan! 

¡Runakuna pasaypa mansakäyaptinmi shonqunkunapis kurun kurunyan y 
qonqurninkunapis suksukyan! 

¡Pasaypa almatakäyaptinmi valorninkunapis kannasu! 

11 11 (12) Nawpataqa Nínive marka leonpa machayninnömi karqan. Saychöqa 

awkinkunapis y wamrakunapis jawkalami kawayarqan. 

12 12 (13) Uywakunata wanusiq leonkunanömi Nínive runakuna kayarqan. 

Saymi contrankunata ushakaykasir markanman imaykatapis apaykur 
aypunakuyaq. Saynöpami wayinkunamanpis suwakuyashqanta juntayaq. 

13 13 (14) Sayno kayashqanpitami lapanta mandaq TAYTA DIOS Nínive 

runakunata kayno nin: <<Noqaqa qamkunapa contraykinami rikakushkä. 
Contrayki rikakurmi lapan guërra carrëtaykikunata uchpayashqanyaq 
rupasishaq. Lapan surikikunatapis ushakäsishaqmi. Sayno ushakäsiptïmi 
täyashqaykicho suwakunapis kayanqanasu. Ni wilakuqkunapis qamkuna 
kaqcho manami kayanqanasu>>. 

 

Nahum 3 

1¡Shuyaykuyay hïju Nínive runakuna, kananmi musyayämanki! Qamkunaqa 

mana kuyapaypami runakunapa yawarninta mashtaypa mashtayashkanki. 
Lulakularmi y runakunata wanusilarmi puriykäyanki. Mana jamaypami 
suwakuylaman churakash kaykäyanki. 

2Sayno kayashqaykipitami wiyayankipaq sumbadorta pashtasiyaqta, 

carrëtakunapa ruëdankuna jaqraraykäyaqta, 

cawallukuna patatayla cörriyaqta y carrëtakuna taqrarayla aywaykäyaqta. 

3Saynöpis rikayankipaq cawallun loqash soldädukuna atacayäshushqaykita, 

chipipiqtaraq espädankuna y lanzankuna aptash shamuykäyaqta, saysika 
runakuna malograkush kaykäyaqta, waranqanpa waranqanpa ayakuna 
jitaraykäyaqta y yupaytapis mana atipaypaq wanush runakuna mashtaraqta. 
Sayno kaptinmi mayman jaruykunaykipaqpis mana kanqasu. 

4 Prostitüta warmi kuyaylapaq kar runata engañashqannömi qamkunapis 

aska markakunata engañayashkanki. Brüjukunanömi juk nación 
runakunatapis criyisiyashkanki. Sayno kayashqaykipitami say desgraciakuna 
päsayäshunkipaq. 

5Saymi lapanta mandaq TAYTA DIOS niyäshunki: <<Qamkunapa contraykimi 

kaykä. Runakunapa nawpancho ruripanta qaripaptin warmi 
penqakushqannömi qamkunapis markakunapa nawpancho 
penqakuyankipaq. 

6Saynöpis ismaywan qanratakur runa penqakushqannömi qamkunapis 

penqakuyankipaq. 

7Lapan rikayäshuqniki runakunami qeshpiykur niyanqa: <¡Nínive marka 

pasaypa ushakashqami kaykan! Kananqa ¿piraq say markata kuyapanqa? 
¿Pilaraq saycho taq runakunata shoqanqa?> 

8<<Nínive runakuna, ¿imanirtaq yarpäyanki Tebas runakunapita mas 

munayyuq kayashqaykita? Tebas markaqa kaykan Nilo mayupa 
nawpanchömi. Markapa intëru kuchunpa tumarmi say mayu murällano 
saparan. 

9Pipis mana atacananpaqmi Etiopía y Egipto nacionkuna favornin imaypis 

sharkuyarqan. Saynölami Fut y Libia nacionkunapis Tebas markata 
yanapäyarqan. 

10Sayno kaptinpis juk nación runakuna vinciykurmi Tebas runakunata prësu 

apakuyarqan. Saynölami wamrankunata toqshun pilchiq pilchiq cälli 
esquïnankunacho paqshirqäriyarqan. Nirkurmi saycho kaykaq yachaq 
runakunata prësu apakuyänanpaq suertita jitayarqan. Saynölami mayor 
runakunatapis cadinarkur prësu apakuyarqan. 

11<<Nínive runakuna, qamkunapis Tebas marka runakunanölami shinkash 

runano sankapaykachäyankipaq. Contraykikuna mana sariyäshunaykipaqmi 
pakakur puriyankipaq. 

12Hïgus jachata kuyusir shikwaq kaq wayuyninta mikur ushayashqannömi 

qamkunatapis ushayäshunkipaq. Poqush hïgus shikwashqannölami 
pakakuna törrikikunapis juchur ushakäyanqa. 

13Soldäduykikunapis pasaypa warmïshumi rikakuyanqa. Punkuykikunata 

nina rupar ushaptinmi wanwanyaraykanqa contraykikuna 
yaykayämunanpaq. 

14<<Upuyänaykipaq yakuta churakuyaptikipis, marka murälla mas anchu 

kananpaq perqayaptikipis, mituta jaruykur tikawan shumaq sigurayaptikipis 

15markaykita rupasirmi qamkunatapis rupasiyäshunkipaq. Qeshpiq kaqtaqa 

espädawanmi wanusiyäshunki. Chakrata malumya pükaypa ushashqannömi 

qamkunatapis ushayäshunki. Sayno kananpaq kaykaptinqa ¡soldäduykikuna 
saysika kayänanpaq shuntayay, ari! 

¡Chukluskuna saysika kashqanno kayänaykipaq qamkunapis mirayay, ari! 

16<<Qamkuna kaqcho negociantikuna qoyllarnöraqmi askaq kaykäyan. 

Sayno kaptinpis chukluskuna punuyshïtunta loqtirir pajar 
aywakuyashqannömi paykunapis aywakuyanqa. 

17Markaykita täpaq soldädukuna y capitannikikunapis saysika 

chukluskunanömi kaykäyan. 

Alaptin perqacho chukluskuna laqaräyashqannömi paykunapis kaykäyan. Inti 
jeqarkamuptin chukluskuna pajar aywakuyashqannömi soldäduykikunapis 
qeshpir aywakuyanqa. Maycho kayashqanpis manami musyakanqasu. 

18<<Asiria nacionpa mandaqnin rey, tantiyakuy ima päsashunaykipaq 

kashqantapis. Mandäsishuqnikikuna y soldäduykikunapa capitanninkunapis 
wanurmi ushakäyanqa. Soldäduykikunapis jirkakunapa mashtakäyaptin 
manami pipis shuntananpaq kanqasu. 

19Qampaqqa wanuypis janaykichönami kaykan. Qamqa pïmaytapis mana 

kuyapaypami nakasishkanki. Sayno kashqaykipita desgracia 
päsashushqaykita musyarmi pïmaypis kushipäyäshushpayki 
paqchipäyäshunki>>. 

Habacuc 
Habacuc 1 

1Kaychömi qelqaraykan profëta Habacucta Tayta Dios revelashqan. 

Habacuc lakikur manakushqan 

2 TAYTA DIOS, lapan shonqüwan manakamuptïpis ¡imayraq wiyaykamanki! 

Sayjina manakaykämuptïpis ¡imayraq yaqa runakunapa makinpita 
salvayämanki! 

3¡Imayyaqraq mana alikunata rurayashqanta rikashaq! Kaychöqa 

wanusinakuyla y ushakäsinakuylami kaykan. Maysaychöpis rimanakuyla y 
chikinakuylami kaykan. 

4Sayno kawayashpanmi leykunata cäsukuykäyansu. Saymi ima ruraytapis 

mana kamäpakuqkunata alquysakuykäyan. Munashqaykino kawaq 
runakunatami pasaypa chikiykäyan. Juezkunapis manami leykuna 
qelqarashqannösu arreglaykäyan. 

Habacuc manakushqanta Tayta Dios contestashqan 

5Saymi Tayta Dios nirqan: <<Wakin nacionkunata ima päsashqantapis 

tantiyakur pasaypa mansakäyay. Seqaypa mansariypaq kaqkunata 
ruranäpaqnami kaykä. Imano ruranäpaq kashqanta wilayäshuptikipis 
manami criyiyankipaqsu. 

6Noqami kamakaykäsï Babilonia yaqa runakuna guërrata rurayänanpaq. 

Paykuna maysaypapis puriykäyan runakunapa wayinkunata y chakrankunata 
qechurmi. 

7Pasaypa mansariypaq yaqami kaykäyan. Juk nacionman charpis say 

nacionpa leyninkunata cäsupäyänanpa trukan kikinkunapa leyninkunalatami 
välisiyan. 

8<<Paykunapa cawallunkunaqa tigripitapis masmi cörriyan. Sakaypa 

puriq löbu mansaypaq kashqanpitapis mas mansaypaqmi kaykäyan. Say 
cawallunkuna loqashqami yupaytapis mana atipaypaq puriykäyan. 
Chipshaman anka karupita aywaqnömi pelyamanqa karupita pasa 
aywaykäyan. 

9Tinkuyashqan kaqtaqa pïmaytapis wanusiyanmi. Mayman chäyaptinpis 

runakuna pasaypami mansariyan. Prësu sariyashqan runakunapis lamar 
kuchuncho aqushanöraqmi kaykäyan. 

10<<Nación mandaq reykunatapis autoridäkunatapis asipar manakaqmanmi 

churayan. Markacho runakuna amparakuyänanpaq murallayashqanta rikar 
asikuyanmi. Murälla waqtanman alpata qotuykurmi say markakunaman 
yaykuyan atacayänanpaq. 

11Shukukuy imatapis ushakäsishqannömi pïmaytapis ushakäsiyan. Tayta 

Diosman yärakuyänanpa trukan kikinkunapa kalpanmanmi atiënikuyan>>. 

Tayta Diosta Habacuc yapay manakushqan 

12Tayta Dios sayno niptinmi Habacuc nirqan: <<TAYTA DIOS, imaypitapis 

kawaq santu Diosmi kaykanki. Imaypis mana ushakaqmi kaykanki. Sapämaq 
qaqami kaykanki. Kikiki yanapaptikimi Babilonia runakuna shayämunqa 
castigayämänanpaq. 

13Sayno kaptinpis qam manami rikaytapis munankisu jusalikur kawaq 

runakunataqa. Jusasapa runakunataqa imaypis manami chaskinkisu. Sayno 
kaykarqa ¿imanirtaq say yaqa runakunata ushakäsinkisu? ¿Imanirtaq say 
jusasapa runakuna jusaynaq runakunata wanusiyaptin upälakunki? 

14¿Imanirtaq kachapanki lamarcho pescäduta redwan sarirkur 

apakushqanno runakunata apakuyänanpaq? ¿Imanirtaq kachapanki pipis 
mana cäsush arashtano wanusiyänanpaq? 

15<<Anzuëluwan karpis redwan karpis aska pescäduta sariqnömi maysay 

nacionpita runakunata wanusir seqaypa kushikuyan. 

16Mikunanpaq pusuy pusuy kaptin pescaq runa redninkunata y anzuëlunta 

adorar sacrificiukunata rupasishqannömi armankunata adorayan y kalpayuq 
kayashqanpita gäla tukuyan. 

17¿Saynölasuraq wanusiyanqa? ¿Saynölasuraq nacionkunata mana 

kuyapaypa ushakäsiyanqa?>> 

 

Habacuc 2 

1<<Rikachakuna törricho marka täpaq runa maya mayala kashqannömi 

noqapis maya mayala shuyaraykä manakushqäta TAYTA 

DIOS contestamänanta>>. 

Habacuc yapay manakushqanta Tayta Dios contestashqan 

2Saymi TAYTA DIOS nimarqan: <<Pipis mana pantaypa liyinanpaq taksha 

tablaman revelashqäta shumaq qelqay. 

3Say revelashqäqa tiempun chämuptinraqmi cumplinqa. Jukla mana 

cumpliptinpis mana ajayaypa shuyaray. Imay karpis kamakanqami. Höran 
chämuptinqa lapanpis nishqänömi kanqa. 

4<<Say runakunaqa orgullösu karmi kalpalankunaman atiënikuykäyan. 

Paykunaqa mana alikunatami rurayan. Munashqäno kawaq runaqa noqaman 
yärakamarmi kawanqa>>. 

Alquysakuq runakunata Tayta Dios ushakäsinanpaq nishqan 

5Orgullösu runakunaqa imaykayuqpis kayta munarmi jamaytapis tariyansu. 

Rïcu kayman chaykurpis ali kawayta manami tariyansu. Munayyuq kayta 
munarmi ayakunata sepultüra chaskiypa chaskishqanno runakunata 
ushaypa ushaykäyan. Saymi juk markata juk markata atacar vinciykäyan. 

6Say vinciyashqan runakunami vinciqninkunata manakaqman churayashpan 

niyanqa: <<¡Shuyaykuyay hïju! ¡Qamkunaqa runakunapa imaykantapis 
qechu qechurkurmi pasaypa rïcuyaykäyanki! 

¡Imayyaqraq suwakuylapa rïcuyäyanki! 

7Nakasiyashqayki runakuna wanusiyäshunaykipaq elaqpita chäyämuptinmi 

mansakaywan pasaypa suksukyäyanki. Lapan imaykitapis apakurmi 
qarapächulata kachaykuyäshunki. 

8Aska markakunapa imaykantapis apakuyashqaykipitami saysika 

soldädukuna shamur qamkunapatapis imaykaykikunata apakuyanqa. Sayno 
rurayäshunki nacionnïman shamuykur may markachöpis 
wanusiyashqaykipita y mana alikunata rurayashqaykipitami. 

9<<¡Shuyaykuyay hïju! Qamkunaqa runapa imaykankunatapis rïcuyäyänayki 

kashqami suwapaykäyanki. Sayno rïcuyar yarpaykäyanki imapis mana 
päsayäshunaykipaq kashqantami. 

10Kuyapäkuyniynaq kayashqaykipitami qamkuna y aylluykikunapis 

penqaycho rikakuyankipaq. 

Aska markakunata ushakäsiyashqaykipitami kikikikunatapis 
ushakäsiyäshunkipaq. 

11Lutanta rurayashqaykitami wayipa perqankunacho kaykaq rumikunapis y 

terrädukunapis shimpiyäshunkipaq. 

12<<¡Shuyaykuyay hïju! Qamkunaqa runakunata wanusir imaykankunatapis 

apakuyashlaykiwanmi markaykikunata sharkasiyashkanki. 

13Sayno kayashqaykipitami lapanta mandaq TAYTA DIOS lapan 

sharkasiyashqaykita ninawan ushakäsinqa. Ushakäsiptinmi lapan 
aruyashqaykipis waläla kanqa. 

14Lamarcho yaku junta kashqannömi TAYTA DIOSTA reqiqkunapis kay 

pasacho junta kayanqa. 

15<<¡Shuyaykuyay hïju! Qamkunaqa vecïnuyki markakunata vincir 

penqaymanmi churayanki. Qarapächu kaykaqta rikananpaq runa mayinta 
shinkäsiqnömi kaykäyanki. 

16Sayno rurayashqaykipitami respitädu kayänaykipa trukan penqaycho 

kayankipaq. TAYTA DIOSPA castïgun winaraykaq cöpapita upuyaptikimi 
kikikikunatapis qarapachayäshunkipaq. Kanan munayyuq karpis waray 
warantinqa kuyapaypaqmi kayankipaq. 

17Líbanuman aywaykur jachakunata ushar saycho taq uywakunatapis 

wanusiyashqaykipitami kikikikunatapis Tayta Dios mana kuyapaypa 
wanusiyäshunkipaq. Runakunata may markachöpis wanusiyashqaykipitami 
pasaypa nakayankipaq. 

18<<Qeruta laqlaykur rurayashqan ïdulukuna ¿imapaqraq välin? Runakunata 

engañanalanpaq kaykaptinqa ¿imapaqraq välin metalkunata fundiykur 
ïdulukunata rurayashqan? Shimin kaptinpis manami parlakuyansu. 

¡Imanöparaq kikin ruraqpis sayman yärakunman! 

19<<¡Shuyaykuyay hïju! Qamkunaqa qerupita rurayashqan ïdulutami 

<rikchay> nikäyanki. Saynöpis rumipita rurayashqan ïdulutami <sharkuy> 
nikäyanki. Say ïdulukuna manami imatapis musyasiyäshunkisu. Qoriwan y 
qellaywan enchapashla karpis manami kawayansu. 

20 TAYTA DIOSMI sagrädu isanqa templuncho kaykan. Paypa nawpancho 

lapan runakuna maysaychöpis upälakuyäsun>>. 

 

Habacuc 3 
Tayta Diosta Habacuc yapay manakushqan 

1Profëta Habacuc Tayta Diosta cantapaylapa manakurmi nirqan: 

2 TAYTA DIOS, Israel mayïkunata unay shumaq yanapashqaykitami 

wilapäyämash. Lapan rurashqaykikunata musyarmi seqaypa kushikü. Unay 
yanapashqaykinöla kananpis yanapaykayälämay, Taytay. Saynöpami 
rurashqaykikunata rikayäshaq. Jusalikuyashqäpita rabyash karpis 
kuyapaykayälämay. 

3Temán markapitami TAYTA DIOS shamun. Parán lömapitami santu Dios 

shamun.Selah Intëru ciëluchömi munayyuq kashqan rikakaykan. Intëru 
pasachömi payta alabaykäyan. 

4Chipipiynin nawipis sakaqpaqraqmi asikyaykämun. Makinpitapis 

elqukuynöraqmi asikyay rikakaykämun. Munayyuq kashqan maysaychömi 
musyakaykan. 

5Contrankunata castigananpaq shamuptin puntantami mansariypaq pesti 

qeshya shamun. Qepantanami fiebri qeshya shamun. 

6Tayta Dios ichiykuptin pasapis fiyupami suksun. Rikaraptin maysay 

markakunapis pasaypami mansakäyan. Jirkakuna unaypita pasa karpis 
juchunmi. Saynölami lömakunapitapis juchu aywan. Tayta Diosmi isanqa 
mana ushakaq kaykan. 

7Cusáncho taq runakunata pasaypa desgraciacho kaykaqtami rikashkä. 

Madiáncho taq runakunata pasaypa mansarir suksukyaykäyaqtami rikashkä. 

8Tayta Dios, ¿mayukunawanku o lamarwanku rabyash kaykanki? ¿Sayku 

cawalluyki loqash y guërra carrëtaykiwan lapanta vincirkur puriykanki? 

9Flëchawan flëchanaykipaqpis kamarikushlanami kaykanki. Flëchaykitapis 

jitaq jitaqlanami kaykanki.Selah Mayukunawanmi kay pasatapis 
raqrasashkanki. 

10Rikayäshushpaykimi jirkakunapis mansariyashpan suksukyäyan. Waqya 

tamyapis pasaypami tamyamun. Lamarpis bunyaypa bunyarmi qaparan. 
Yakupis fiyupami pulchaqyan. 

11Flëchaykita y lanzaykita jitaptiki pasaypa chipipiykarmi aywan. 

Aywaykaqta rikarmi intipis killapis ichikuykuyan. 

12Contraykikunata castiganaykipaqmi fiyupa rabyash kay pasacho 

maysaypapis purinki. Castigarmi nacionkunatapis lanqur ushanki. 

13Kuyashqayki runakunata salvanaykipaqmi yarqamushkanki. 

Akrashqayki reyta yanapänaykipaqmi shamushkanki. Saymi contrayki 
sharkuq reykunata ushakäsishkanki. Paykuna mandayashqan 
nacionkunatapis asulashkankimi.Selah 

14Say nacionkunapita shamuq soldädukunami waqya tamyano shayämurqan 

wakpa kaypa qarqayämänanpaq. Yaqa runa jäkuqcho asaltar 
kushikushqannömi paykunapis atacayämashpan kushikuyarqan. Jina 
kaqtami kikinpa flëchankunawan flëchar ushakäsishkanki. 

15Bunyaypa bunyaykaq lamar jananpami cawalluyki loqash purinki. 

16Shamushqaykita wiyashpä pasaypami mansarishkä. Wirpäpis pasaypami 

katatash. Tulükunapis pasaypami qotukash. Valornïpis pasaypami 
ushakäkush. Sayno kaptinpis conträkunata ushakäsinaykipaq kashqanta 
musyarmi qamman yärakaykämü. 

17Hïguskuna mana tuktuptinpis, 

üvakuna ni olïvukuna mana wayuptinpis, 

chakracho ima cosëcha mana kaptinpis y uyshakuna y wäkakuna 
ushakaptinpis 

18 TAYTA DIOSMAN yärakurmi kushikushaq. Salvamänanpaq kashqanta 

musyarmi payta imaypis alabashaq. 

19Tayta Diosmi valorta qoman imano karpis payman yärakunäpaq. Pay 

yanapämaptinmi luychunöraq shumaq cörrï. Jirkakunapa purirpis mana 
luskakaypami purï. (Kay salmuqa cantaqkunapa mandaqninpaqmi. 
Cuerdayuq instrumentuta tukar cantayanki.) 

Sofonías 
Sofonías 1 

Tayta Dios castiganan junaq imano kananpaq kashqan 

1Kaychömi qelqaraykan TAYTA DIOSPA wilakuyninta Sofonías wilakushqan. 

Sofonías wilakurqan Amónpa surin Josías Judá nacionpa mandaqnin rey 
kaykashqan wisanmi. Sofonías karqan Cusipa surinmi. Cusi karqan 
Gedalíaspa surinmi. Gedalías karqan Amaríaspa surinmi. Amarías karqan 
Ezequíaspa surinmi. 

2 TAYTA DIOSMI nin: <<Kay pasacho kaqkunata chipyaqmi ushakäsishaq. 

3Runakunatapis uywakunatapis lapantami ushakäsishaq. Pishqukunatapis 

lamarcho pescädukunatapis lapantami ushakäsishaq. Mana cäsukamaq 
runakunatapis chipyaqmi ushakäsishaq. Kay pasacho lapan runakunatami 
ushakäsishaq>>. TAYTA DIOSMI sayno nin. 

4<<Judá runakunata y Jerusaléncho taqkunata castigashaqmi. 

Baalta adoraqkunata y rurasiyashqan ïdulukunatapis lapantami 
ushakäsishaq. Baalta sirviq cürakunatapis lapantami ushakäsishaq. 

5Wayi jananman wisaykur jana pasacho kaykaq qoyllarkunata qonqurpaykur 

adoraqkunatapis ushakäsishaqmi. Qonqurpaykur adoraykämarpis dios 
Molocta adoraqkunatapis ushakäsishaqmi. 

6Saynölami ushakäsishaq mana cäsukamaqkunata, mana ashimaqkunata y 

mana ruwakamaqkunatapis>>. 

7 TAYTA DIOSPA nawpancho lapayki upälakuyay. Juzganan junaq 

chaykämunnami. Say junaqpaqqa TAYTA DIOSMI sacrificiuta kamarish. 
Sacrificiuta mikuyänanpaq qayasishqan runakunapis listunami kaykäyan. 

8 TAYTA DIOSMI nin: <<Say juzganä junaqmi castigashaq nación 

mandaqkunata, reypa surinkunata y jäpa runakunapa costumbrinta qatirar 
mana adoramaqkunatapis. 

9Say junaqmi ïdulu adoraqkunataqa lapanta castigashaq. Say runakunaqa 

adorayashqan ïdulukunapa templunman churayänanpaqmi suwakuypa y 
asaltaypa imaykatapis shuntayan>>. 

10 TAYTA DIOSMI nin: <<Say junaqqa chikiqninkuna atacayaptin Pescädu 

jutiyuq punkupita seqaypa qayaräyashqanmi maysaymanpis wiyakanqa. 
Marka kuchun barriucho qayaräyashqanpis wiyakanqami. Nawpan 
lömakunacho qaparäyashqanpis fiyupa mansariypaqmi wiyakanqa. 

11<<Mactes barriucho taqkuna, lapayki waqayay. Say junaqmi lapan 

negociantikuna wanuyanqa. Rantikuqkunaqa lapanmi ushakäyanqa. 

12Say wisanmi lamparinwan aksikurkur Jerusaléncho taqkuna imano 

kawaykäyashqantapis rikashaq. Saychömi jusalikur jawkala kaykaq 
runakunata castigashaq. Say runakunaqa shonqunkunachömi nikäyan: 
<TAYTA DIOSQA manami castigakunsu. Payqa manami alitapis ni mana 
alitapis ruransu>. 

13Sayno nikäyaptinmi chikiqninkuna lapan imaykankunatapis apakuyanqa. 

Wayinkunatapis juchusirmi ushayanqa. Täyänanpaq sharkasiyashqan 
wayikunachöpis manami täyanqasu. 

Üvakunata plantarpis vïnunta manami upuyanqasu>>. 

14 TAYTA DIOS juzganan junaq chämunanpaq walkalanami pishiykan. 

¡Say junaqpaqqa manami aykäpis kannasu! Say junaq fiyupa mansariypaq 
kaptinmi ali chölu runakunapis qaparäyanqa. 

15Say junaqqa Tayta Dios fiyupami rabyakunqa. Saymi runakuna fiyupa 

lakikur ima ruraytapis kamäpakuyanqasu. Qaparaykarmi ushakäyanqa. 
Fiyupa sakaymi kanqa. Yanawyayparaq pukutarmi mansariypaq 
sakakurkunqa. 

16Say junaqmi altu murallash markakunaman y jatusaq törrikunaman 

amparakuyaptinpis contran runakuna atacayanqa. 

Atacayaptin mansarirmi cornëtata tukayashpan qaparäyanqa. 

17Tayta Dios kaynömi nin: <<Runakunata castigaptïmi lakikuyashpan 

sakäpakushno puriyanqa. Sayno kayanqa mana cäsukamaypa 
jusalikuyashqanpitami. Yawarninpis pasachömi mashtaranqa. 

Ayankunapis uywapa iskannömi mashtaräyanqa>>. 

18 TAYTA DIOS juzganan junaqqa manami qellayninkunapis ni qorinkunapis 

runakunata salvanqasu. Paymi fiyupa rabyashpan kay nacionta chipyaq 
ushakäsinqa. Elaqpitami kay nacioncho taqkunata lapanta ushakäsinqa. 

 

Sofonías 2 

1Suëla cära Judá runakuna, lapayki shuntakaykur yarpachakuyay jusalikuyta 

kachariyänaykipaq. 

2Tayta Dios rabyanan junaq manaraq chämushqanyaq jusalikuyta 

kachariyay. Mana kachariyaptikiqa punshata wayra apar ushakäsishqannömi 
ushakäsiyäshunkipaq. 

3Kay pasacho ali shonqu runakuna, TAYTA DIOSTA lapayki ashiyay. 

Mandamientunkunata cäsukuqkuna, mana yachaq tukuylapa pay 
munashqanno kawayay. Sayno kawayaptikiqa capazchir TAYTA 

DIOS rabyanan junaq salvayäshunkimanpis. 

Filisteo runakunata castigananpaq nishqan 

4Gaza markapis sunyaqmi rikakunqa. 

Ascalón markapis pasaypami ushakanqa. 

Asdod markacho taqkunatapis junaqpami suwapäyanqa. Ecrón markacho 
taqkunatapis jaqwapita jachata lukiriqnömi qarquyanqa. 

5¡Wawalaw! ¡Lamar kuchuncho taq filisteo runakuna, qamkunapis 

lakipaypaqmi kayankipaq! Castigashunaykipaqmi TAYTA DIOS nin: 
<<¡Canaáncho taq filisteo runakuna, sunyaqpaqmi ushakäsiyäshayki! 

6Lamar cercancho kaq chakrakunapis tikranqa uywakunata misikuna purma 

chakramanmi. Uysha kunchakunalami saycho kanqa>>. 

7Kawaykar quëdaq Judá runakunatami isanqa TAYTA DIOS yanapanqa mana 

mansariypana kawayänanpaq. Paykunapaqna say chakrakuna kaptinmi 
uywankunata saycho misikuyanqa. 

Ascalóncho kaykaq wayikunachömi punuyanqapis. 

Moabita y amonita runakunata castigananpaq nishqan 

8Tayta Diosmi nin: <<Noqa wiyashkämi Moab nación runakuna y Amón 

nación runakuna kuyashqä runakunata ashliyashqanta. Saynöpis 
wiyashkämi kuyashqä runakunata alquysakuykashqanta. Paykunaqa Judá 
runakunapa chakrankunata qechurmi rïcuyäyash>>. 

9Saymi Israel runakunata kuyaq y lapanta mandaq TAYTA DIOS jurar nin: 

<<Sodoma markanömi Moab nacionpis ushakanqa. Gomorra markanömi 
Amón nacionpis ushakanqa. Chakrankunatapis kashami jiranqa. Wakin 
chakrankunaqa pasaypami qachpayanqa. Sunyaq jirkanömi imayyaqpis 
kanqa. Kawaykar quëdaq kuyashqä runakunami paykunapa imaykantapis 
apakuyanqa. 

Alinnin kaq chakrankunatapis qechurirmi saycho täyanqa. Nishqäqa 
rasunpami kanqa>>. 

10Sayno paykunata päsanqa seqaypa runa tukuyashqanpitami. Paykunami 

lapanta mandaq TAYTA DIOS kuyashqan runakunata alquysakuyash. 

11Kay pasacho adorayashqan lapan dioskunata TAYTA DIOS ushakäsirmi 

Moab nación runakunata y Amón nación runakunata fiyupa castiganqa. 
Saymi may karu islakunacho taq runakunapis markankunacho Tayta 
Diostana adorayanqa. 

Etiopía runakunata castigananpaq nishqan 

12<<Etiopía runakuna, qamkunatapis espädäwanmi ushakäsiyäshayki>>. 

Asiria runakunata castigananpaq Tayta Dios nishqan 

13Saynölami Tayta Diosqa norti kaqläpa aywar Asiria nacionta ushakäsinqa. 

Nínive markacho taq runakunatapis ushakäsiptinmi pasaypa jäkuq 
rikakunqa. 

14Say partiqa uywa misikunami rikakunqa. Imayka niraq munti uywakunami 

saycho täyanqa. Tukulana y akakluylanami vïgakunachöpis punuyanqa. 
Saykuna waqashqanpis ventänapami wiyakämunqa. Punkukuna 
ushakaptinmi cedru tablawan entablayashqanpis alayrina rikakanqa. 

15Say markacho taq runakunaqa ima desgracia päsananpaq kashqanta 

yarpaylapis manami yarpäyansu. Saymi shonqunkunacho niyan: 
<<Noqansipita masqa ¿pinataq kanqapis?>> Jina kaqta ushakäsiptinmi 
markankuna tikranqa jirka uywakuna täkunanman. Sayta rikarmi marka 
nawpanpa päsaqkuna makitapis paqchirraq kushipäyanqa. 

 

Sofonías 3 
Jerusalén runakunata castigananpaq nishqan 

1¡Mana wiyakuq Jerusalén runakuna, lakipaypaqmi ushakäyanki! 

Qamkunaqa fiyupa jusasapami kaykäyanki. Pïmaytapis nakasiyänaykipaq 
mamalan wachashqami kaykäyanki. 

2Qamkunaqa pï wilapäyäshuptikipis manami chaskikuyankisu. 

Corrigiyäshuptikipis manami cäsukuyankisu. TAYTA DIOSMANPIS manami 
yärakuyankisu. Payta manami manakuylapis manakuyankisu. 

3Mikanaypita qaparaykaq leonkunanömi autoridänikikunapis kaykäyan. 

Tulutapis mana kachariq malaqash atuqkunanömi jueznikikunapis kaykäyan. 

4Profëtaykikunapis mana respitakuq y engañakuqmi kaykäyan. 

Cüraykikunapis sagrädu templutami impüruyäsiyan. Tayta Diospa 
leyninkunatapis manami cumpliyansu. 

5Sayno kayaptinpis TAYTA DIOSQA imaypis Jerusalénchömi kaykan. Payqa 

manami imatapis lutankunataqa ruransu. Cada tutami tantiyasimansi alilata 
ruraq kashqanta. Sayno kaptinpis jusalikuq runakunaqa lutanta rurar manami 
penqakuyansu. 

6Tayta Diosmi nin: <<Aska nacionkunatami ushakäsishkä. Törrinkunatapis 

juchusirmi ushakäsishkä. Pipis mana puriptinmi cällinkunapis sunyaraykan. 
Markankunapis lapanmi ushakash. Saychöqa manami pipis tannasu. 

7Saymi kayno yarparqä: <Say nacionkunata ushakäsishqäta rikakurmi 

Jerusaléncho taq runakuna mansapakamar lutan ruraykunata kachariyanqa. 
Cäsukayämaptinqa paykunata manami ushakäsishaqsu>. Sayno yarpaptïpis 
paykunaqa jusalikuyman churakashqami kaykäyan>>. 

8Saymi TAYTA DIOS nin: <<¡Shuyaykuyay hïju! Juzganä junaq imay karpis 

chämunqami. Fiyupa rabyanäsiyämashqanpitami lapan nacionkunata 

shuntaykur castigashaq. Nina imaykatapis liptaypa rupar ushaqnömi kay 
pasacho taqkunata lapanta ushakäsishaq>>. 

Runakunata salvananpaq Tayta Dios promitishqan 

9<<Nirkurnami maysaycho taq runakunata tantiyasishaq jutïta joqarir 

alabayämänanpaq. Saynöpami shumaq wilanakur juk shonqula 
sirviyämanqa. 

10Mas karucho taq runakunapis yanapänäpaqmi manakayämanqa. Say 

runakunaqa Etiopía nacioncho kaykaq mayukunapita mas karuchömi 
taykäyan. Saypita pasami ofrendankunata noqapaq apayämunqa. 

11Say wisanmi jusalikur kushikuqkunata qamkunapita qarqushaq. 

Sagrädu lömächo manami ali chölu tukuyanqanasu. Mana jusalikuypa 
kawarmi uysuykachaykäyanqanasu. 

12<<Qamkuna täyashqaykichöqa ali shonqu y pobri runakunalami täyanqa. 

Paykunaqa noqalamannami yärakayämanqa. 

13Israelcho kawaykar quëdaq runakunaqa mananami lutanta rurayanqanasu. 

Paykunaqa mananami lulakuyanqanasu ni pitapis engañayanqanasu. 
Tranquïlu mikukuq uyshakunanömi kayanqa. Manami pipis paykunata 
mansakasinqanasu>>. 

14¡Sión runakuna, cantayay! 

¡Israel runakuna, kushikur qayaräyay! 

¡Jerusalén runakuna, lapan shonquykikunawan kushikuyay! 

15 TAYTA DIOS mananami castigayäshunkinasu. Chikishuqnikikunatapis 

qarqunqami. TAYTA DIOSMI mandaqniki rey kaykan. Qamkunawan 
kaykaptinqa manami imapitapis mansariyankinasu. 

16Say wisanmi Jerusalén runakunata niyanqa: <<Sión runakuna, 

mansariyänaykipa trukanqa ¡valorta sariyay!>> 

17Qamkunawanmi TAYTA DIOS kaykan. Munayyuq karmi salvayäshunki. 

Kuyayäshushpaykimi mushuq kawayta qoyäshunki. Qamkunapaq seqaypa 
kushikurmi 

18fiestata ruraqno cantanqa. Tayta Diosmi nin: <<Manana nakayänaykipaqmi 

yanapäyäshayki. Manami penqaypaqnasu kayanki. 

19Say wisanqa nakasishuqnikikunata kikïmi ushakäsishaq. Nirkurmi 

oqrakash uyshata shuntaqno maysaypitapis shuntayämushayki. Pakikush 
uyshata jampiqnömi jampiyäshayki. Manami pipis 
jamuraykäyäshunkipaqnasu. Saypa trukanqa yanapäyäshayki 
maysaychöpis respitash y alabash kayänaykipaqmi. 

20Say wisanqa maysaypitami shuntayämushayki. Jäpa nacionkunaman 

apayäshuqnikikunapa rikay nawin kutisimuptïmi pïmaypis kushikur 
respitayäshunkipaq. Noqa TAYTA DIOSMI sayno nï>>. 

Hageo 
Hageo 1 

1Kaychömi qelqaraykan TAYTA DIOSPA wilakuyninta profëta Hageo 

wilakushqan. Paymi rey Darío Persia nacioncho mandar ishkay watamanna 
aywaykaptin soqta kaq killa punta kaq junaqcho wilakurqan. Say wilakushqan 
karqan Judápa gobernadornin Zorobabelpaq y mandaq cüra Josuépaqmi. 
Zorobabel karqan Salatielpa surinmi y Josuénami karqan Josadacpa surin. 

2Lapanta mandaq TAYTA DIOSMI Israel runakunata nin: <<Qamkunaqa 

nikäyanki: <TAYTA DIOSPA templunta yapay sharkasinansipaq manaraqmi 
tiempu chämunraqsu> >>. 

3Saymi TAYTA DIOSPA wilakuyninta profëta Hageo wilakur nirqan: 

4<<¿Templü juchush kaykaqta rikaykarku qamkuna kuyaylapaq 

wayikikunacho kushish taykäyanki?>> 

5Lapanta mandaq TAYTA DIOSMI nin: <<Imano kawaykäyashqaykitapis 

shumaq tantiyakuyay. 

6Askata mururpis walkalatami shuntayanki. Sayjina mikurpis manami 

pachaykikunata juntapakuyankisu. Yakuta upurpis kashlanmi 
yakunaykäyanki. Rakta jatikurpis manami qoñurïyankisu. 

Arupakurpis manami nisidänikikunapaq aypäsiyankisu>>. 

7Lapanta mandaq TAYTA DIOSMI nin: <<Imano kawaykäyashqaykitapis 

shumaq tantiyakuyay. 

8Templuta yapay sharkasiyänaykipaq muntikunapa aywar qeruta apayämuy. 

Templuta sharkasiyaptikiqa kushikushaqmi. Saychömi kushish 
alabayämankipaq. 

9<<Cosëchayki shumaq wayunanpaq kashqanta yarparpis walkalatami 

shuntayanki. Wayikikunaman pirwakuyashqaykitapis juk pükaylami elaqäsï. 
Tantiyakuyay imanir sayno rurashqätapis. Sayno rurä templü juchusish 
kaykaqta rikaykarpis kikikipa wayilaykipaq yarpachakuyaptikimi. 

10Sayno kayaptikimi tamyasimüsu. Saymi chakraykikunacho 

mikuynikikunapis wayunnasu. 

11Fiyupa usya kananpaq noqami kamakäsishkä. Saymi trïgupis, üvapis, 

olïvupis, ni imayka mikuypis wayunnasu. Uywakunapaqpis qewa manami 
kannasu. Runakunapis manakaqlapaqmi aruyan>>. 

Templuta sharkasir qalaykuyashqan 

12Profëta Hageo wilakushqanta wiyarmi Salatielpa surin Zorobabel, 

Josadacpa surin mandaq cüra Josué y lapan runakuna pasaypa 
mansakäyashpan TAYTA DIOS nishqanta wiyakuyarqan. 

13Saymi profëta Hageuwan wilakasir Judá runakunata TAYTA DIOS nirqan: 

<<Noqaqa yanapänäpaq qamkunawanmi kaykä>>. 

14Sayno nirmi TAYTA DIOS shakyäsirqan aruyänanpaq. Saymi Judápa 

gobernadornin Zorobabel, mandaq cüra Josué y wakin runakunapis lapanta 
mandaq TAYTA DIOSPA templunta sharkasir qalaykuyarqan. 

15Arur qalaykuyarqan soqta kaq killa ishkay chunka chusku (24) 

junaqchömi. Say karqan rey Darío ishkay wata mandaq kaykaptinmi. 

 

Hageo 2 
Mushuq templu kuyaylapaq kananpaq kashqanta wilashqan 

1Say watalachömi qanchis killa ishkay chunka juk (21) junaqcho profëta 

Hageuta TAYTA DIOS kayno nirqan: 

2<<Judápa gobernadornin Zorobabelta, mandaq cüra Josuéta y wakin 

runakunatapis kayno niy: 

3<Punta kaq templuta rikaqkuna musyayanmi kuyaylapaq kashqanta. 

Kananqa ¿imanötaq kaykan? ¿Manaku manakaqman churash kaykan?> 

4<<TAYTA DIOSMI kayno nin: <¡Valuray, Zorobabel! Mandaq cüra Josué, 

¡qampis valuray! Kay nacioncho taykaqkuna, ¡lapayki valurayay! 
Qamkunawan kaykaptïqa shakyäsinakur lapayki aruyay. 

5Unay aylluykikuna Egiptupita yarqayämuptin imaypis yanapänäpaqmi 

paykunawan pactuta rurarqä. Saymi qamkunawanpis Espïritü kaykan. 
Qamkunawan kaykaptïqa ama mansariyaysu. 

6<< <Ichiklanami pishiykan jana pasatapis, kay pasatapis, lamartapis 

suksukyäsinäpaq. 

7Saynölami lapan nacionkunatapis suksukyäsishaq. Sayno ruraptïmi imayka 

riquëzankunatapis kay templuman apayämunqa. Saynöpami kay templucho 
kuyaylapaq kaqkunapis junta kanqa. Noqa lapanta mandaq TAYTA 

DIOSMI sayno nï. 

8<< <Noqapami qellaypis, qoripis kaykan. 

9Kanan sharkaykäsiyashqayki templuqa punta kaq templupitapis mas 

kuyaylapaqmi kanqa. Saymi kaycho lapaykipis jawkalana kawayankipaq. 
Noqa lapanta mandaq TAYTA DIOSMI sayno nï> >>. 

10Ishkay wata rey Darío mandaq kaykaptinmi esqun killa ishkay chunka 

chusku (24) junaqcho profëta Hageo TAYTA DIOSPA wilakuyninta wilakur 
nirqan: 

11<<Lapanta mandaq TAYTA DIOSMI nin: <Leynïkunapita cürakunata tapur 

kayno ninki: 

12<<Pipis sacrificiuta rupasinanpaq sagrädu aysata mödananwan pitush 

apaykar say mödananpa kuchun vïnuta o aceitita o ima mikuytapis töpaptin 
¿say vïnu, aceiti o ima mikuypis sagrädusuraq rikakunqa?>> > >> Sayno 
tapuptinmi cürakuna <<manami>> niyarqan. 

13Saymi Hageo yapay tapurqan kayno nir: <<Juk runa ayata 

yatashqanpita impüru kaykar mikuykunata yataptin ¿say mikuykunapis 
impürusuraq rikakunqa?>> Tapuptinmi cürakuna niyarqan: <<Aw, 
impürunami rikakunqa>>. 

14Saymi Hageo nirqan: <<TAYTA DIOS kaynömi nin: <Say japuymi kay 

runakunapis impüru kaykäyan. Saymi lapan rurashqankuna y noqapaq 
apayämushqanpis impüru kaykan. 

15<< <Templüta manaraq sharkasiyta qalaykuyaptiki ima 

päsayäshushqaykitapis shumaq tantiyakuyay. 

16Ishkay chunka (20) säcu mikuyta shuntayänaykipaq mururpis 

cosëchachöqa chunka säculatami shuntayarqayki. Pisqa chunka (50) barril 
vïnuta jorquyta yarparpis ishkay chunka (20) barrillatami jorquyarqayki. 

17Usyawan, ranchawan y runtu tamyawanmi lapan murupakuyashqaykitapis 

ushakäsishkä. Sayno ruraykaptïpis qamkunaqa manami templüta 
sharkasiyashkankisu. 

18<< <Kanan kaykansi esqun killa ishkay chunka chusku (24) junaqchömi. 

Kanan junaqmi templupa cimientunkunata alsayta qalaykuyashkanki. 

19Saymi kananpitaqa bendicionnïta lapan aruyashqaykiman churamushaq. 

Sayno churamuptïmi pirwaykikunacho mikuykuna ushakanqasu y üvayki, 
hïgusniki, granädayki y olïvusnikipis shumaq wayunqa> >>. 

Zorobabelpaq Tayta Dios nishqan 

20Say junaqlami Hageuta TAYTA DIOS yapay nirqan: 

21<<Judápa gobernadornin Zorobabelta wilay jana pasata y kay pasatapis 

suksukyäsimunäpaq kashqanta. 

22Reykunatami manakaqman churashaq. Munayyuq nacionkunapis vincish 

kayänanpaqmi kamakäsishaq. Guërra carrëtankunatapis manijaqnintintami 
kuchpakäsishaq. Cawallun loqash aywaqkunapis kikinpurami 
wanusinakuyanqa. 

23Salatielpa surin sirvimaqnï Zorobabel, say junaqmi sëllakunä sortïjäno 

kanaykipaq churashayki. Sayno kanaykipaqmi qamta akrashkä. Noqa 
lapanta mandaq TAYTA DIOSMI sayno nï>>. 

Zacarías 
Zacarías 1 

Jusalikuyta kachariyänanpaq Tayta Dios nishqan 

1Rey Darío juk wata puwaq killana mandaq kaykänan wisanmi noqa profëta 

Zacaríasta TAYTA DIOS parlapämarqan. Noqa kaykä Berequíaspa surin y 
Iddupa wilkanmi. 

2Tayta Diosmi nimarqan: <<Unay Israel runakuna fiyupami 

rabyanäsiyämarqan. 

3Kananqa Israel mayikikunata niy: <Lapanta mandaq TAYTA DIOSMI nin: 

¡Noqaman kutiyämuy! Kutiyämuptikiqa yapaymi yanapäyäshayki. 

4Unay aylluykikunano chukru shonqu ama kayaysu. Paykunataqa 

profëtakunawanmi wilakasirqä jusalikuykunata kacharir noqaman 
kutiyämunanpaq. Sayno nikaptïpis manami wiyakayämashsu. Noqa TAYTA 

DIOSMI sayno nï. 

5<< <Say aylluykikunapis y profëtakunapis ushakäyashnami. 

6Sirvimaqnï profëtakunawan wilakasishqänölami lapanpis päsash. 

Wilakasishqäno castigaptïmi jusalikuyashqanta wanakur niyarqan: 
<<Castigamänansipaq nishqannölami lapanta mandaq TAYTA DIOSQA mana 
wiyakushqansipita castigamashkansi>> > >>. 

7Rey Darío mandaq kashqan kimsa watata cumplinanpaq juk killa 

pishiykaptinmi ishkay chunka chusku (24) junaqcho noqa profëta 
Zacaríasta TAYTA DIOS yapay parlapämarqan. Sayqa karqan Sebat killami. 

8Juk sakaymi revelacioncho rikarqä puka cawallun loqash runa ichiraykaqta. 

Say runaqa aska arrayán jachakuna kashqan raqrachömi kaykarqan. 
Qepanchömi kaykäyarqan puka cawallun, bäyu cawallun y yuraq cawallun 
loqash runakuna. 

9Say hörami juk ángel parlapaykämarqan. Paytami tapurqä: <<Taytay, ¿pï 

runakunataq cawallun loqash runakuna kaykan?>> nir. Tapuptïmi nimarqan: 
<<Kanan wilashayki pï kayashqantapis>>. 

10Arrayán kashqancho kaykaq runanami niyämarqan: <<Paykunaqa 

kaykäyan intëru kay pasata rikapakuyänanpaq TAYTA 

DIOS kachamushqanmi>>. 

11Arrayán jachakunacho kaykaq runaqa TAYTA DIOSPA angilninmi karqan. 

Saymi loqash kaykaqkuna say angilta niyarqan: <<Maysaypapis purirmi 
rikayashkä runakuna jawkala kawakuykäyaqta>>. 

12Saymi TAYTA DIOSPA angilnin nirqan: <<Lapanta mandaq TAYTA 

DIOS, qanchis chunka (70) watana päsaykaptinpis ¿kashlanku Jerusalén y 
Judá runakunata rabyapaykanki?>> 

13Sayno niptinmi noqawan parlaykaq angilta TAYTA DIOS ali shimilanpa 

parlaparqan. 

14Saymi say ángel wilakunäpaq nimarqan: <<Lapanta mandaq TAYTA 

DIOS kaynömi nin: <Jerusalénta y Sión lömata seqaypami kuyä. 

15Saymi atacaqnin nación runakuna jawkala kawakuykäyaqta rikar fiyupa 

rabyaykä. Israel runakunata castigayänanpaq kachapaykuptïmi paykunaqa 
aläpana nakasiyash. 

16Saymi noqa TAYTA DIOS nï: Kananqa Jerusalénta kuyapäshaqnami. 

Yapaymi wayïta y Jerusalén markatapis sharkasiyanqa. Noqa lapanta 
mandaq TAYTA DIOSMI sayno nï> >>. 

17Saynöpis say ángel nimarqan: <<Mastapis kayno wilakuy: <Lapanta 

mandaq TAYTA DIOSMI nin: Noqami bendicionnïta churashaq Judá 
markakunacho imaykapis aska kananpaq. Sión lömacho taq runakunatapis 
kuyapäshaqmi. Noqapa kananpaqmi Jerusalén markata yapay shuntashaq> 
>>. 

Chusku waqrakunata y chusku herrërukunata revelacioncho rikashqan 

18 18 (2.1) Saypitanami revelacioncho rikarqä chusku waqrakunata. 

19 19 (2.2) Saymi noqawan parlaykaq angilta tapurqä: <<Say waqrakuna 

¿imataq kaykan?>> nir. Saymi nimarqan: <<Say waqrakunaqa kaykäyan 
Judá runakunata, Israel runakunata y Jerusalén runakunata maysaypapis 
qarquq nacionkunami>>. 

20 20 (2.3) Saypitanami TAYTA DIOS rikasimarqan chuskuq herrërukunata. 

21 21 (2.4) Saymi angilta tapurqä: <<¿Imaqtaq kay herrërukuna 

shayämush?>> nir. Saymi nimarqan: <<Paykuna shayämush waqrakunata 
ushakäsiyänanpaqmi. Say waqrakunaqa kaykäyan Judá nación runakunata 
wakpa kaypa mashipa mashir qarquq nación runakunami. Qarquyaptinmi 
Judá runakunaqa pasaypa penqaytukush rikakuyarqan>>. 

 

Zacarías 2 
Cordilnin aptash maqtata revelacioncho rikashqan 

1 1 (5) Saypitanami revelacioncho rikarqä cordilnin aptash juk maqta 

kaykaqta. 

2 2 (6) Paytami tapurqä: <<¿Maypataq aywaykanki?>> nir. Saymi nimarqan: 

<<Jerusalén markapa larguynin y anchuynin ayka kashqantapis musyanäpaq 
tupuqmi aywaykä>>. 

3 3 (7) Saypitanami noqawan parlaq ángel aywaykaptin juk ángel tinkuparqan. 

4 4 (8) Paymi nirqan: <<Warakayla aywar tupumuq maqtata niy: 

<Jerusalénchöqa saysika runakunami täyanqa. Uywankunapis askami 
kayanqa. Runakuna saysika kayaptinmi marka murällapis kanqanasu. 

5 5 (9) TAYTA DIOSMI nin: <<Jerusalénta cuidanäpaqqa noqami kashaq intëru 

kuchunpa nina rataraykaq murällano. Kikïmi Jerusaléncho taqkunawan 
kaykäshaq>> > >>. 

6 6 (10) Israel runakunatami TAYTA DIOS nin: <<Noqami kay pasapa chuskun 

kuchunman qamkunata qarqushkä. ¡Kananqa norti kaqlä nacionpa qarqush 
kaqkuna, Jerusalénman qeshpiyämuy! 

7 7 (11) ¡Babiloniacho taq Sión runakuna, Jerusalénman qeshpiyämuy!>> 

8 8 (12) Lapanta mandaq TAYTA DIOSMI kachamash imaykitapis apakuq 

nacionkunata kayno wilanäpaq: <<Kuyashqä runakunata pipis nakasirqa 
nawi ñïñüta toqiqnömi kaykäyan. 

9 9 (13) Say nakasiqkunataqa kikïmi castigashaq. Castigarmi kamakäsishaq 

kikinpa ashmayninkuna paykunata suwapäyänanpaq>>. Say nishqannöla 
päsaptinmi musyayankipaq lapanta mandaq TAYTA DIOS kachamashqanta. 

10 10 (14) Mastapis TAYTA DIOS kaynömi nin: <<Sión runakuna, 

qamkunawanmi imaypis kaykäshaq. Sayno kaykaptinqa kushikur cantayay. 

11 11 (15) Say wisanmi aska nación runakuna sirviyämanqa. Kuyashqä 

runakuna kayaptinmi noqaqa paykunawan imaypis kaykäshaq>>. Say 
nishqannöla päsaptinmi musyayankipaq lapanta mandaq TAYTA 

DIOS qamkunaman kachamashqanta. 

12 12 (16) Sagrädu nacioncho herencian kananpaqmi Judá runakunata TAYTA 

DIOS shuntanqa. Jerusalén markatapis yapaymi akranqa kikinpa kananpaq. 

13 13 (17) Maysaycho taq runakuna, TAYTA DIOSPA nawpancho 

upälakuyay. Payqa jana pasapitami shamuykan. 

 

Zacarías 3 
Josuépa mödananta trukasipaqta revelacioncho rikashqan 

1Saypitanami TAYTA DIOS rikasimarqan mandaq cüra Josuéta. Pay 

ichiraykarqan TAYTA DIOSPA angilninpa nawpanchömi. Josuépa aluq kaq 
nawpanchömi Satanás kaykarqan payta acusashpan. 

2Acusaptinmi TAYTA DIOSPA angilnin nirqan: <<¡TAYTA 

DIOSMI upälakunaykipaq nikäshunki, Satanás! ¡Jerusalénta akraq TAYTA 

DIOSMI upälakunaykipaq nikäshunki! Kay runaqa ¿manaku kaykan rupaykaq 
ninapita jorqurish shanshaykaq carbonno?>> 

3Josuéqa pasaypa qanra mödanan jatishqami angilpa nawpancho 

ichiraykarqan. 

4Saymi yanapaqninkunata ángel nirqan: <<Jatiraykashqan qanra mödananta 

loqtipäyay>>. Nirkurnami Josuéta nirqan: <<Lapan jusalikushqaykitami 
perdonashkä. Kananqa kuyaylapaq mödanata jatipäyäshunaykipaqmi 
nishaq>>. 

5Saypitanami nirqan: <<Mandaq cüra jatikunan limpiu görrata Josuéta 

jatipäyay>>. Saymi limpiu görrata jatipäyarqan. Nirkurnami kuyaylapaq 
mödanatapis jatipäyarqan. Sayno jatipäyaptinmi TAYTA DIOSPA angilnin 
nawpancho ichiraykarqan. 

6Jatiparkuyaptinnami Josuéta TAYTA DIOSPA angilnin nirqan: 

7<<Lapanta mandaq TAYTA DIOSMI nin: <Lapan nishqäta cäsukuptikiqa 

templüta y patiunta rikanaykipaqmi churashayki. Saynöpis churashayki 
sirvimaq angilnïkunano kanaykipaqmi. 

8<< <Mandaq cüra Josué, qampis y cüra mayikikunapis shumaq 

wiyakayämay. Qamkunaqa señalnömi kaykäyanki. Saymi Renuevo nishqan 
sirvimaqnï runata kachamushaq. 

9<< <Nawpaykiman churashqä rumita rikay. Say rumiqa qanchis nawiyuqmi 

kaykan. Say rumimanqa kikïmi qelqashaq. Saymi juk junaqlacho runakunapa 
jusankunata perdonashaq. Noqa lapanta mandaq TAYTA DIOSMI sayno nï. 

10Say junaqmi cada ünuyki üva jachaykikuna chakincho y hïgus jachaykikuna 

chakincho vecïnuykikunawan kushish jamakuyankipaq. Noqa lapanta 
mandaq TAYTA DIOSMI sayno nï> >>. 

 

Zacarías 4 
Qori candelabrutawan ishkay olïvu jachata revelacioncho rikashqan 

1Saypitanami noqawan parlaykaq ángel kutiykamur punukash runata 

rikchasiqno rikchasimarqan. 

2Nirkurmi tapumarqan: <<¿Imatataq rikaykanki?>> nir. Saymi nirqä: 

<<Qoripita fundiypa rurash candelabrutami rikaykä. Say candelabrupa 
puntanchömi aceitita winananpaq tazonpis kaykan. Say tazonpa 
wirpanchömi qanchis lamparinkuna kaykäyan. Cada lamparinpa mëchanman 
tübulapami aceiti yaykuykan. 

3Candelabrupa nawpanchömi ishkay olïvu jachakuna kaykäyan. Jukaq 

olïvumi kaykan aluq kaq läduncho. Jukaq olïvunami kaykan isuq kaq 
läduncho>>. 

4Sayno nirkushpämi noqawan parlaykaq angilta tapurqä: <<¿Imatataq 

saykunawan tantiyaykäsimanki, taytay?>> nir. 

5Saymi ángel nimarqan: <<¿Manaku musyanki imapaq kashqantapis?>> 

Nimaptinmi nirqä: <<Manami musyäsu, taytay>>. 

6Mastapis nimarqan: <<Zorobabeltami TAYTA DIOS kayno nin: <Manami 

soldädukunatasu ni kalpatasu nistanki, sinöqa Espïritütami. Noqa lapanta 
mandaq TAYTA DIOSMI sayno nï>. 

7<<Jatunkaray jirkano problëmakuna aläpa jatun kaptinpis Zorobabelpaqqa 

manakaqnölami kanqa. Saymi templuta ushananpaq ultimu kaq rumita 
churaptin <¡achalaw, kuyaylapaqmi!> niyanqa>>. 

8Nirkurnami TAYTA DIOS nimarqan: 

9<<Templuta Zorobabel sharkasir qalaykurqa ushasishqanyaqmi 

arusinqa>>. Say nishqanno templuta arusir ushasiptinmi musyayankipaq 
lapanta mandaq TAYTA DIOS qamkunaman kachamashqanta. 

10Plomädata churapaylapa templuta Zorobabel sharkaykäsiqta rikarmi 

manakaqman churaqkunapis kushikuyanqa. Candelabrupa qanchis 
mechërunkunaqa TAYTA DIOSPA nawinkunami kaykäyan. Say 
nawinkunawanmi rikaykan intëru kay pasata. 

11Masta tapurmi nirqä: <<Candelabrupa ishkan läduncho kaykaq olïvu 

jachakuna ¿imata kaykan?>> 

12Saynöpis tapurqä: <<Olïvupa ishkan rämankuna ¿imataq kaykan? Say 

rämankunapitami qoripita rurash tübupa candelabruman aceiti yaykuykan>>. 

13Sayno tapuptïmi ángel nimarqan: <<¿Rasunpaypaku tantiyankisu?>> 

Saymi nirqä: <<Manami tantiyäsu, Taytay>>. 

14Saymi nimarqan: <<Saykunaqa kaykäyan kay pasata kamaq Tayta Dios 

akrashqan ishkay runakunami. Paykunaqa Tayta Diostami sirviykäyan>>. 

 

Zacarías 5 
Qelqash röllu pajaykaqta revelacioncho rikashqan 

1Saypitami rikarqä juk röllu pajaykaqta. 

2Saymi ángel tapumarqan: <<¿Imatataq rikaykanki?>> nir. Saymi nirqä: 

<<Röllu pajaykaqtami rikaykä. Say röllupa largunmi kaykan chunka metru y 
anchunnami pisqa metru>>. 

3Niptïmi nimarqan: <<Saychömi qelqaraykan castïgu kay pasaman 

chämunanpaq kashqan. Say röllupa jukaq waqtanchömi qelqaraykan 
suwakuqkuna wanusish kayänanpaq kashqan. Jukaq waqtanchönami 
qelqaraykan jutïcho promitirpis lulakuqkunaqa wanusish kayänanpaq 
kashqan. 

4Lapanta mandaq TAYTA DIOSMI nin: <Say castïgutami kachamushkä 

suwakunapa wayinman yaykunanpaq y jutïcho promitirkurpis mana 
cumpliqkunapa wayinmanpis yaykunanpaq. Say castïguwanmi saycho 
taqkuna chipyaq wanuyanqa. Saymi ushakanqa wayi perqakunapis y 
qerunkunapis> >>. 

Canastacho warmi kaykaqta revelacioncho rikashqan 

5Saypitanami noqawan parlaykaq ángel witiykamur nimarqan: <<Taqay 

shamuykaqta rikay>>. 

6Rikärirmi tapurqä: <<¿Imataq taqay kaykan?>> nir. 

Angilnami nimarqan: <<Taqayqa kaykan jatun canastami. Saychömi 
winaraykan maysaycho taq runakunapa jusankuna>>. 

7Say jatun canastaqa plömupita rurash sapanawan sapashqami kaykarqan. 

Sapananta kicharkuptinmi rikarqä rurincho juk warmi jamaraykaqta. 

8Saymi ángel nimarqan: <<Kay warmiqa runakunapa jusankunami kaykan>>. 

Sayno nirkushpanmi warmita ruriman sumur plömu sapanawan yapay 
saparkurqan. 

9Yapay nukirkushqächömi rikarqä cigüeñapa riprantano riprash ishkay 

warmikunata. Say riprankunata wayra joqariptinmi pajar aywakuyarqan. 
Saymi say canastata joqarkur altulapa apakuyarqan. 

10Sayta rikarmi angilta tapurqä: <<¿Maymantaq apaykäyan say jatun 

canastata?>> nir. 

11Saymi nimarqan: <<Babiloniachömi say canastapaq templuta 

sharkasipäyanqa. Templuta sharkasiyta ushaskirnami sayman 
churayanqa>>. 

 

Zacarías 6 
Chusku carrëtakunata revelacioncho rikashqan 

1Saypitanami yapay rikarqä mas juk revelacionta. Saychömi rikarqä ishkay 

jirka puntan chawpinpita chusku carrëtakuna yarqaykäyämuqta. Say jirka 
puntakunaqa broncipitami karqan. 

2Punta yarqamuq carrëtatami puka cawallukuna qarachayarqan. Saypa 

qepanta yarqamuq carrëtatanami yana cawallukuna qarachayarqan. 

3Saypa qepanta yarqamuq carrëtatami yuraq cawallukuna qarachayarqan. 

Ultimu yarqamuq carrëtatanami bäyu cawallukuna qarachayarqan. 

4Saykunata rikarmi parlapaykämaq angilta tapurqä: <<Rikasimashqayki 

¿imataq kaykan, taytay?>> nir. 

5Tapukuptïmi ángel nimarqan: <<Saykunaqa kaykäyan kay pasata kamaq 

Tayta Diospa nawpanpita chuskunläpa aywaq wayrakunami. 

6Yana kaq cawallukunami norti kaqläpa carrëtata qarachaykäyan. Yuraq kaq 

cawallukunami inti jeqanan kaqläpa carrëtata qarachaykäyan. Bäyu kaq 
cawallukunami sur kaqläpa carrëtata qarachaykäyan>>. 

7Manaraq aywarmi say cawallukunaqa atipakuykäyarqan intëru kay pasapa 

jukla cörriyta munayashpan. Say cawallukunatami ángel nirqan: 
<<Tumayämuy intëru pasata>>. Saymi cawallukunaqa intëru pasapa 
tumayämurqan. 

8Saypitanami ángel qayaykamar nimarqan: <<¡Rikay! Norti kaqläpa aywaq 

cawallukunami castïgüta sayman chäsiyash. Saymi kanan rabyanänasu>>. 

9Nirkurnami TAYTA DIOS nimarqan: 

10<<Heldai, Tobías y Jedaíasmi Babiloniacho täyashqanpita chäyämush. 

Paykuna apayämushqan qoritawan qellayta manakuskir say junaqla 
Sofoníaspa surin Josíaspa wayinman ayway. 

11Chaykur apashqayki qellaypita y qoripita corönata ruraskasir jatipanki 

Josadacpa surin mandaq cüra Josuéta. 

12<<Jatiparkur ninki: <Lapanta mandaq TAYTA DIOSMI nin: <<Kaychömi 

kaykan Renuevo nishqan runa. Paymi templüta sharkasinqa. 

13Templüta sharkasiptinmi rey kananpaq churayanqa. Trönunman jamaykur 

mandaptinmi mandäsinanpaq nawpanman juk cürapis jamakunqa. 
Paykunaqa ishkanpis say yarpaylami kayanqa. 

14Say corönaqa templuchömi churaranqa. Sayta rikarmi runakuna 

yarpäyanqa Heldai, Tobías, Jedaías kamaripäkuq kayashqanta y Sofoníaspa 
surin Josías corönata rurashqanta>>. 

15<< <TAYTA DIOSNINSITA cäsukuyaptikiqa juk nacionpita pasami templuta 

arüsiyäshunaykipaq runakuna shayämunqa. Nishqäno kamakaptinmi 
musyayankipaq qamkunaman lapanta mandaq TAYTA 

DIOS kachamashqanta> >>. 

 

Zacarías 7 
Ayunayänanpaq o mana ayunayänanpaqpis tapukuyashqan 

1Rey Darío chusku wata mandaq kaykaptinmi profëta Zacaríasta TAYTA 

DIOS yapay parlaparqan. Say karqan esqun kaq killacho chusku kaq 
junaqmi. Esqun kaq killapa jutinmi karqan Quisleu. 

2Say wisanmi Bet-el runakuna Sarezerta, Regem-melecta y wakin 

runakunatapis kachakuyarqan TAYTA DIOSTA ruwakuyänanpaq. 

3Saymi lapanta mandaq TAYTA DIOSPA templunman chaykur cürakunata y 

profëtakunata tapukuyarqan: <<Pisqa kaq killacho aska watanami waqar 
ayunayä. ¿Kashlanku ayunar sïguiyäshaq?>> nir. 

4Sayno tapukuyaptinmi wilapänäpaq lapanta mandaq TAYTA DIOS nimarqan: 

5<<Judácho taykaq lapan runakunata y cürakunata niy: <Qamkuna qanchis 

chunka (70) watantin pisqa kaq y qanchis kaq killacho ayunar waqayashpayki 
¿munashqänösuraq ayunayashkanki? 

6Adorayämänayki fiestachöpis pachaykikuna raykulami mikur upur 

shuntakäyanki. 

7Unay aylluykikunapis qamkunano kayashqantami profëtäkunawan 

wilakasirqä. Say wisanmi Jerusalénta manaraq ushakäsiptin ali kawayarqan. 
Nawpancho kaq markakunachöpis runakuna juntami täyarqan. 
Saynölami Neguevcho y Sefelacho taq runakunapis askaq taykäyarqan> >>. 

8Mastapis profëta Zacaríasta TAYTA DIOS nirqan: 

9<<Lapanta mandaq TAYTA DIOS karmi nï: <Runa mayikita juzgarqa pitapis 

mana jananpaypa juzgayay. Jukniki juknikipis kuyapänakuyay. 

10Viüdakunata, waksakunata, juklä nación runakunata ni pobrikunatapis ama 

nakasiyaysu. Runa mayikipa contran ama yarpäyaysu. 

11<< <Profëtäkunawan sayno wilakasiptïpis unay aylluykikunaqa manami 

cäsukayämarqansu. Saypa trukanqa mana wiyayämänanpaq rinrinta 
sapakurkurmi jukläpa tikrakuskiyarqan. 

12Diamantino chukru kananpaqmi shonqunkunatapis chukruyäsiyarqan. 

Sayno rurayarqan unay profëtakuna wilakuyashqan leynïkunata y 
yachasishqäkunatapis wiyakuyta mana munarmi. Profëtakuna 
wilakuyänanpaq Espïritümi tantiyasirqan. Sayno wilakuykäyaptinpis mana 
wiyakuyaptinmi fiyupa rabyakurqä. 

13Saymi paykuna mana cäsuyämashqannöla noqapis paykunata 

cäsupashkäsu. Lapanta mandaq TAYTA DIOS karmi sayno nï. 

14Saypitami shukukuy wayra mashipa mashir apaqnöpis mana reqiyashqan 

nacionkunaman wakpa kaypa paykunata mashtakäsishkä. Puntata 
täyashqan nacionpis sunyaq rikakuptinmi runakuna saypa päsayarqannasu. 
Saymi kuyaylapaq nacionnincho pipis tarqannasu> >>. 

 

Zacarías 8 
Kuyashqan runakunata yapay ali kawayänanpaq Tayta Dios promitishqan 

1Lapanta mandaq TAYTA DIOSMI nimarqan: 

2<<Noqa lapanta mandaq TAYTA DIOS karmi nï: Sióncho taqkunata fiyupami 

kuyä. Saymi chikiqninkunataqa rikaytapis munäsu. 

3<<Noqa TAYTA DIOSMI nï: Sión lömamanmi kutimushaq. Jerusalénchömi 

täshaq. Say markataqa cäsukuq marka kashqantami niyanqa. Lapanta 
mandaq TAYTA DIOS akrashqan sagrädu löma kashqantami niyanqa. 

4<<Lapanta mandaq TAYTA DIOS karmi nï: Jerusalén markapa 

pläzankunachömi awkinkunapis y chakwankunapis yapay jamaräyanqa. 
Paykunaqa pasaypa chachana karmi tukrulankunawanna puriyanqa. 

5Wamrakunapis purwa purwaraqmi cällikunacho puklayanqa. 

6<<Lapanta mandaq TAYTA DIOS karmi nï: Sayno kananpaq kashqanta mana 

criyiyaptikipis noqapaqqa manami ajasu kanqa. 

7<<Lapanta mandaq TAYTA DIOS karmi nï: Noqami kuyashqä runakunata 

jorqamushaq maysay nacionman prësu apayash kayaptinpis. 

8Paykunataqa Jerusaléncho täyänanpaqmi maysaypitapis shuntamushaq. 

Paykunami kuyashqä runakuna kayanqa. Noqanami paykunapa Diosnin 
kashaq. Lapan promitishqäta cumplirmi paykunata shumaq rikashaq. 

9<<Lapanta mandaq TAYTA DIOS karmi nï: Templüpa cimientunta alsayta 

qalaykuyashqayki junaqpita pasami profëtakuna wilayäshurqayki sharkasir 
ushayänaykipaq kashqanta. Sayno kaykaptinqa kushi kushila aruyay. 

10Templuta sharkasiyta manaraq qalaykuyaptikiqa manami qellay kashsu 

aruqkunata pägayänaykipaq ni uywapa flëtinta pägayänaykipaqpis. Jukniki 
juknikipis chikinakuyänaykipaq kachapariptïmi nänipa purirpis mansa 
mansala puriyarqayki. 

11Kananpitaqa manami saynönasu kawayankipaq. Lapanta mandaq TAYTA 

DIOS karmi sayno nï. 

12Saypa trukanqa lapaykimi jawkalana kawayankipaq. Üvaykikunapis 

shumaqnami wayunqa. Chakraykikunapis alinami wayunqa. Tamyapis 
tiempulanchömi tamyamunqa. Bendicionnïta churamuptïmi ali 
kawayankipaq. 

13Judá runakuna y Israel runakuna, nawpataqa maysay nación runakunami 

niyarqan maldicionädu kayashqaykita. Sayno niyaptinpis noqami salvashpä 
bendicionnïta qamkunaman churamushaq. ¡Mansarïyänaykipa trukanqa 
valurayay! 

14<<Lapanta mandaq TAYTA DIOS karmi nï: Unay aylluykikuna 

rabyanäsiyämaptin castiganäpaq nishqänölami paykunata castigarqä. 

15Qamkunamanmi isanqa bendicionnïta churamushaq. Sayno churamushaq 

Jerusaléncho täyaptikipis o Judácho kaykaq wakin markakunacho 
täyaptikipis. Sayno yanapänäpaq kaykaptinqa ama mansariyaysu. 

16Ama lulapänakuyaysu. Runakuna ali kawayänanpaq shumaq arreglayay. 

Pïmaywanpis ali kawayay. 

17Mayqaykipis runa mayikita ama nanaparaysu. Saynöpis ama 

lulakuyaysu. Sayno kawarqa fiyupami rabyanäsiyämanki. Noqa TAYTA 

DIOSMI sayno nï>>. 

18Mastapis lapanta mandaq TAYTA DIOS nimarqanmi: 

19<<Chusku kaq killacho, pisqa kaq killacho, qanchis kaq killacho, chunka 

kaq killacho lakikur ayunayänanpa trukanqa Judá runakuna kushikuyashpan 
fiestata rurarmi alabayämanqa. Sayno kananpaq kaykaptinqa mana 
lulapänakuypa alila kawayäsun>>. 

20Lapanta mandaq TAYTA DIOS karmi nï: Juklä nacionkunapita y juklä 

markakunapitami runakuna Jerusalénman shayämunqa. 

21Shayämunanpaqmi juk markaman juk markaman aywar niyanqa: <<¡TAYTA 

DIOSTA ruwakuq aywashun! ¡Lapanta mandaq TAYTA DIOSTA ashishun!>> 
Saymi wakin runakunapis niyanqa: <<¡Noqakunapis aywayäshaqmi!>> 

22Sayno wilanakurmi markankunapita y nacionninkunapitapis lapanta 

mandaq TAYTA DIOSTA ashir manakuyänanpaq Jerusalénman shayämunqa. 

23Lapanta mandaq TAYTA DIOS karmi nï: Say wisanmi maysay nacionpita 

karpis y ima idiömata parlaq karpis chunka runakuna Judá nación juk runata 
mödananpita sarirkur ruwakuyanqa: <<Qamwan aywaytami munayä. 
Wiyayashkä Tayta Dios qamkunawan kaykashqantami>> nir. 

 

Zacarías 9 
Israel nacionpa vecïnun nacionkunapaq wilashqan 

1Kaychömi qelqaraykan TAYTA DIOSPA wilakuynin Hadrac markacho y 

Damasco markacho taq runakunapaq. Lapan trïbu Israel runakuna imano 
kawayashqantapis TAYTA DIOS rikashqannömi Siriacho taq runakunatapis 
rikaykan. 

2Damascupa colindancho taykaq Hamat runakunatapis, Tiro runakunatapis y 

Sidón runakunatapis mayjina yachaq kayaptinpis paymi juzgananpaq 
rikaraykan. 

3Tiro runakunaqa markanta sapänanpaq murällatapis altutami sharkasiyash. 

Seqaypa rïcuyashpanmi alpatanöraq qellayta shuntayash y shalatanöraq 
qoritapis shuntayash. 



1789 

 

 
© 2018  Wycliffe Bible Translators, Inc. 

  
 

 

4Sayno kaykaqtami Tayta Dios muchuyman chäsinqa. Imaykantapis 

lamarman jitarirmi markankunata chipyaq rupasinqa. 

5Sayta rikarmi Ascalón markacho taqkuna fiyupa mansakäyanqa. Gaza 

runakunapis fiyupa lakikuyashpanmi suksukyäyanqa. Pipis yanapänanpaq 
manana kaptinmi Ecrón runakunapis fiyupa lakikuyanqa. Gaza markapa 
mandaqnintapis wanusiyanqami. Ascalón markapis sunyaqmi rikakunqa. 

6Asdod markachöpis jäpa runakunami täyanqa. Tayta Diosmi nin: <<Ali chölu 

tukuyashqanpitami filisteo runakunata castigashaq. 

7Yawartash aysata mikuykäyashqantapis shiminpitami qechushaq. 

Ïdulukunapaq kankayashqan sacrificiutapis mikuykäyaptinmi qechushaq. 
<<Kawaykar quëdaq runakunaqa noqatana sirviyämashpanmi Judá 
runakunanöna kayanqa. Ecrón runakunaqa jebuseo runakunanömi kayanqa. 

8<<Templüta pipis mana atacananpaq kikïmi cuidashaq. Kuyashqä 

runakunata pipis mana nakasinanpaq kikïmi rikashaq>>. 

Siónman rey chaptin alabayashqan 

9<<¡Sión runakuna, seqaypa kushikuyay! 

¡Jerusalén runakuna, kushikur cantayay! Rikayay mandaqniki rey 
shamuykaqta. Paymi alilata ruraq salvashuqniki kaykan. Humildi karmi 
ashnun loqash shamuykan. Malta ashnun loqashqami shamuykan. 

10<<Paymi Efraín runakunapa guërra carrëtankunatapis ushakäsinqa. 

Jerusaléncho guërrapaq kaq cawallukunatapis ushakäsinqami. Guërrata 
rurayänanpaq flëchankunatapis lapantami ushakäsinqa. Paymi maysay 
nacioncho taq runakunapaq ali kawayta apamunqa. Lamarpa juk kuchunpita 
jukaq kuchunyaqmi kay pasacho taqkunata mandanqa. Saynöpis mandanqa 
Éufrates mayupita kay pasa kuchunyaqmi. 

11<<Jerusalén runakuna, yawarta jichar pactu rurashqansita yarparmi 

yanapäyäshayki. Jatun saki pözuchöno prësu kaykäyashqaykipitami 
jorqayämushayki. 

12¡Jäpa nacioncho tarpis kutimuyta yarparqa nacionnikiman kutikayämuyna! 

Aläpa nakayashqaykipita ishkay kuti mastami bendicionnïta churamushaq. 

13Judá runakuna, flëcha jitakunänömi kayankipaq. Efraín runakuna, 

flëchänömi kayankipaq. Sión runakuna, espädänömi kayankipaq. 
Qamkunatami kachayäshayki Grecia runakunata munaynikiman 
churayänaykipaq>>. 

14Kuyashqan runakunaman TAYTA DIOS shamurmi flëchankunatapis 

maqakuytanöraq contrankunaman jitanqa. Munayyuq TAYTA 

DIOSMI cornëtanta tukar sur kaqläpita löcu wayrano shamunqa 
contrankunata ushakäsinanpaq. 

15Kuyashqan runakunata lapanta mandaq TAYTA DIOSMI sapanqa. 

Sapaptinmi contrankuna warakarpis chäsiyanqasu. Saymi kuyashqan 
runakuna kushikuyashpan shinkash runakunanöraq büllata rurayanqa. 
Chikiqninkunata wanusirmi yawarninwan ushmash kayanqa. Sacrificiupaq 
shuntashqan yawar tazoncho junta winaraykaqno y altarpa waqrankunacho 
yawar pichuraykaqnömi chikiqninkunapa yawarninwan pichush kayanqa. 

16Say junaqqa TAYTA DIOSMI kuyashqan runakunata salvanqa. Misikuq runa 

uyshankunata salvashqannömi paykunatapis salvanqa. Kuyashqan 
runakunaqa corönacho kuyaylapaq adornunömi nacionnincho kayanqa. 

17Täyashqan nacionmi maypis täkuypaq y kuyaylapaq kanqa. Trïgupis y 

mushuq vïnupis askami kanqa. Saychömi olqu wamrakunapis y warmi 
wamrakunapis kuyaylapaq shakshäyanqa. 

 

Zacarías 10 
Kuyashqan runakunata Tayta Dios salvananpaq promitishqan 

1Mikuy winaykashqan wisan tamyasimunanpaq TAYTA DIOSTA manakuyay. 

Manakuyaptikiqa elqukasimur alimi tamyasimunqa. Saynöpami 
chakraykikunacho qewa shumaq winamunqa. 

2Ïdulukunapa jutincho wilakuqkunaqa lulakuyanmi. Saynölami 

adivïnukunapis lulakuyan. Imapaq sueñuyashqanta tapukuyaptinpis 
lutankunalatami parlayan. Janan shonqulami kuyapäyanpis. Sayno 
engañayaptinmi misiqniynaq uyshakunano maysaychöpis mashikash 
runakuna kaykäyan. 

3 TAYTA DIOSMI nin: <<Kuyashqä runakunapa mandaqninkunawan rabyash 

karmi paykunata fiyupa castigashaq. Nirkurmi kuyashqä Judá runakunata kikï 
rikashaq. Yanapaptïmi guërracho pelyananpaq alinnin cawalluno kayanqa. 

4<<Judá runakunapitami juk ali mandaq shamunqa. Payqa kanqa 

cimientucho alinnin kaq rumino, tolduta ichisinanpaq estäcano y guërracho 
pelyananpaq flëchanömi. Saynölami Judá runakunapita wakin 
mandaqkunapis kayanqa. 

5Paykunami ali chölulantaq kayanqa. Nänicho mituta jarukushqannömi 

chikiqninkunata guërracho ushayanqa. Yanapaptïmi pelyacho vinciyanqa. 
Cawallun loqash kaqkunatapis vincir penqaymanmi churayanqa. 

6<<Judá runakunatami valurasishaq. Josépita miraqkunatami salvashaq. 

Paykunata kuyapashpämi nacionninman kutisishaq. Imaypis mana 
kacharishnömi kayanqa. Noqaqa paykunapa TAYTA DIOSNINMI kaykä. 
Manakayämashqanta imaypis wiyashaqmi. 

7Efraín runakunaqa ali chölulantaqmi kayanqa. Vïnuta upurkur kushikuqnömi 

kushish kawayanqa. Kushish kaykaqta rikarmi surinkunapis kushikuyanqa. 
Yanapashqäpita kushikurmi alabayämanqa. 

8<<Kuyashqä runakunata salvashaqmi. Wichyakur qayashpämi 

maysaypitapis shuntamushaq. Nawpata mirayashqannömi yapaypis 
tishyayparaq mirayanqa. 

9Maysay markakunamanpis mashtakäsiptïmi sirviyämänanpaq 

tantiyakuyanqa. Karu nacionkunapitami surinkunawan kutiyämunqa. 

10Noqami Egiptupita y Asiriapitapis kutisimushaq. Nirkurmi Galaad y Líbano 

partikunaman churashaq saycho täyänanpaq. Saycho askaman mirayaptinmi 
täyänanpaqpis kichkinqa. 

11<<Lamarcho ölakunanöraq nakaykuna kaptinpis sayta chawäsiqnömi 

paykunata yanapäshaq. Cargash mayunöraq nakaykuna kaptinpis jawka 
kawayänanpaqmi yanapäshaq. 

Asiria runakuna ali chölu tukuyaptinpis y Egipto runakuna munayyuq 
kayaptinpis manakaqmanmi churashaq. 

12Kuyashqä runakunatami valorta qoshaq cäsukamar ali kawayänanpaq. 

Noqa TAYTA DIOSMI sayno nï>>. 

 

Zacarías 11 

1¡Líbano nación, punkuykikunata kichay nina yaykur cedru qeruykikunata 

rupar ushananpaq! 

2Ciprés qerukuna, waqayay cedru qerukuna tuniyashqanpita. Kuyaylapaq 

cedru qerukuna ushakashnami kaykäyan. Basáncho kaq encina qerukuna, 
jatun munti ushakaptin waqayay. 

3Loqluypa loqluykaq qewakuna sakishnami kaykäyan. Saymi uysha 

misiqkuna qaparayparaq waqaykäyan. Jordán mayu pampacho 
muntikunapis ushakashnami kaykäyan. Muntikuna manana kaptinmi 
leonkunapis qaparaykäyan. 

Ishkay misikuqman tinkusiypa tantiyasishqan 

4 TAYTA DIOSNÏMI nimarqan: <<Pishtapaq kaykaq uyshakunata shumaq misiy. 

5Uyshakunata rantiqkunaqa mana kuyapaypami pishtaykäyan. 

Rantikuqkunapis nikäyan: <¡Päkilä! ¡TAYTA DIOSPA bendicionninwanmi 
rïcuyashkä!> Uysha misiqkunapis manami uyshankunata kuyapäyansu. 

6<<Sayno kaptinmi noqapis kay nacioncho taq runakunata kuyapäshaqnasu. 

Saymi chikiqninkunapa y mandaq reykunapa makinman entregashaq. 

Chikiqninkuna kay nacionta asulaptin manami salvashaqsu. Noqa TAYTA 

DIOSMI sayno nï>>. 

7Saymi uyshata rantiq negociantikuna minkakamaptin pishtananpaq kaykaq 

uyshankunata shumaq cuidarqä. Cuidanäpaqmi ishkay tukruta ashirqä. 
Jukaq tukruta jutisirqä Ali Kaway jutiyuq kananpaq. Jukaq tukrutanami 
jutisirqä Juklasash jutiyuq kananpaq. Say tukrükunawanmi uyshakunata 
misirqä. 

8Makïcho kaykaq kimsa misiqkuna chikimar rabyanäsiyämaptinmi juk 

killalacho paykunata qarqurqä. 

9Saypitanami uyshakunata nirqä: <<¡Manami qamkunata misiyäshaykinasu! 

¡Wanuyaptikipis, wanusiyäshuptikipis y kikikipura wanusinakuyaptikipis 
manami imapis qokamannasu!>> 

10Sayno nirmi Ali Kaway jutisishqä tukrüta pakirirqä. Sayno pakirmi 

musyasishkä maysay nación runakunawan rurashqan pactuta Tayta Dios 
ushakäsishqanta. 

11Saymi say junaq ushakarqan paykunawan Tayta Dios pactu rurashqan. 

Pakishqäta rikarmi uyshata rantiq negociantikuna tantiyayarqan pactu 
rurashqanta TAYTA DIOS ushakäsishqanta. 

12Saymi nirqä: <<Qamkunapaq ali kaptinqa misishqäpita pägayämay. 

Pägayämayta mana munarqa amapis pägayämaysu>>. Saymi 
misipashqäpita pägayämarqan kimsa chunka (30) qellayta. 

13Sayno pägayämaptinmi TAYTA DIOS nimarqan: <<Misinaykipaq qamta 

churaykaptïqa walkalata pägayäshushpayki noqatapis manakaqmanmi 
churaykäyäman. Arupashqaykipita pägayäshushqayki qellaytaqa templucho 
babulman winay>>. Saymi say kimsa chunka (30) qellayta aparkur templucho 
kaykaq babulman winarqä. 

14Saypitanami Juklasash jutiyuq tukrüta pakirirqä. Saynöpami musyasirqä 

Judá runakunawan Israel runakuna chikinakur kawayashqanta. 

15Saypitanami TAYTA DIOS nimarqan: <<Kananqa mana ali misikuq runa 

kashqanno kay. 

16Kananpitaqa kay nacionman juk misikuq churashaq oqrakashtapis mana 

ashiqta, malwatapis mana cäsuqta, chakin pakishtapis mana jampiqta y 
uyukunatapis ali qewaman mana qatiqtami. Say misikuqqa shumaq 
misinanpa trukanqa wera weranlanta mikurmi shilulantana kachaykunqa>>. 

17¡Shuyaykuy hïju, mana väliq misikuq runa! Misiykashqayki uyshakunata 

kacharishqaykipita aluq kaq makikitapis pishtaypa pishtayäsun. 

Aluq kaq nawikitapis espädawan oqtiyäsun. Rikraykipis wanukäsun. 

Aluq kaq nawikipis qaprayar ama rikasunnasu. 

Zacarías 12 
Jerusaléncho taqkunata ali rikananpaq Tayta Dios promitishqan 

1Kaychömi qelqaraykan TAYTA DIOSPA wilakuynin. Kay wilakuyqa Israel 

runakunapaqmi kaykan. Jana pasata kamakäsiq, kay pasata shumaq 
takyasiq y runata kawayta qoq TAYTA DIOSMI nin: 

2<<Shinkäsikuq träguno kananpaqmi Jerusalénta tikrasishaq. Saymi 

Jerusalénta y Judáta atacarqa chikiqnin nación runakuna shinkashno rikakur 
ima ruraytapis kamäpakuyanqasu. 

3<<Maysay nación runakunami Jerusalén runakunata chikiyashpan contran 

sharkuyanqa. Saymi jatunkaray rumino kayänanpaq Jerusalén runakunata 
churashaq. Pipis joqariyta munaqtaqa wanuqpaqmi nitinqa>>. 

4 TAYTA DIOS kaynömi nin: <<Say junaqkunami soldädukunapa lapan 

cawallunkunata mansakäsishaq. Loqakuq soldädukunatapis 
löcuyäsishaqmi. Juklä nación runakunapa cawallunkunatapis 
qaprayäsishaqmi. Judá runakunatami isanqa ali rikashaq. 

5Saymi Judá soldädukunapa capitanninkunaqa shonqulancho niyanqa: 

<Lapanta mandaq TAYTA DIOSMI Jerusaléncho taq runakunata imaypis 
yanapan>. 

6<<Say wisanmi kamakäsishaq Judá soldädukunapa capitanninkuna 

shanshano kayänanpaq. Saymi yantata y trïgu manöjuta nina ushashqanno 
paykunapis vecïnun nacionkunata isuq kaqlämanpis aluq kaqlämanpis 
ushayanqa. Jerusalén runakunanami yapay markankunachöna täyanqa. 

7Jerusalénta manaraq salvar puntataqa Judácho kaykaq wakin marka 

runakunataraqmi salvashaq. Saynöpami Jerusaléncho taqkuna y Davidpita 
miraqkuna runa tukuyanqanasu. 

8<<Say wisanmi Jerusaléncho taq runakunata pipis atacaptin noqa TAYTA 

DIOS yanapäshaq atacaqninta vincinanpaq. Saycho taqkuna mayqanpis pishi 
kalpa kaptinqa yanapäshaq rey Davidno kalpayuq kananpaqmi. Saynölami 
Davidpita miraqta yapay churashaq rey kananpaq. Pay mandanqa nawpanta 
aywaq ángel mandashqannömi. 

9<<Say wisanmi mayqan nacionpis Jerusalénta atacaptin say atacaq 

nacionta chipyaq ushakäsishaq. 

10Davidpita miraqkunata y Jerusaléncho taqkunatami tantiyasishaq 

kuyapäkuq kayänanpaq y imay hörapis manakayämänanpaq. 
Tuksiyämashqanta rikarmi waqayanqa. Qechpa surin wanuykuptin 
waqaqnöraqmi makintapis pakipaylaparaq waqayanqa. 

11<<Say junaqmi Meguido pampacho kaykaq Hadad-rimónpaq 

lakikuyashqanno Jerusaléncho fiyupa lakikuyanqa. 

12Judá runakunaqa fiyupa lakikur ayllunpa ayllunpami waqayanqa. Saymi 

waqayanqa David ayllupita miraqkuna warmintin, Natánpita miraqkuna 
warmintin, 

13Leví trïbupita miraqkuna warmintin, Simeipita miraqkuna warmintin, 

14y wakin ayllukunapis warmintin. 

 

Zacarías 13 
Judá runakuna Tayta Dios munashqanno kawayänanpaq nishqan 

1<<Say wisanmi pukyupita pashtamuq yakuwan maylaq japuy Davidpita 

miraqkuna y Jerusaléncho taq runakuna jusalikuyashqanta perdonashaq>>. 

2Lapanta mandaq TAYTA DIOSMI nin: <<Say wisanmi intëru kay nacioncho 

ïdulukunata ushakäsishaq. Saymi qepa yuriqkuna say ïdulukunapa 
jutinkunatapis musyayanqanasu. Saynölami lula profëtakunatapis y lutanta 
yarpäsiq supaykunatapis ushakäsishaq. 

3Noqapa jutïcho pipis lulakur wilakuptinqa kikinkunapa taytan y mamanmi 

niyanqa: <¡Qamqa kikikipa yarpaylaykipitami Tayta Diospa wilakuqnin 
kashqaykita nikanki! Sayno nishqaykipitami wanunkipaq>. Sayno nirmi 
lutanta wilakuykaqta kikinpa maman y taytan tuksiyanqa. 

4<<Say wisanmi lapan lula profëtakuna lulakur wilakuyashqanpita pasaypa 

penqakuyanqa. Saymi profëtakuna ayllukuyashqan qarasapita rurash 
mantuta imaypis ayllukuyanqanasu ni profëta tukuyanqanasu. 

5Saypa trukanqa kaynömi niyanqa: <Noqaqa manami profëtasu kä. Común 

runala karmi wamra kashqäpita pasa chakralacho winashkä>. 

6Pipis <¿imanirtaq cuerpuykicho sirakuna kaykan?> nir tapuptin kaynömi 

niyanqa: <Saytaqa amïgükunapa wayincho arurmi malograkushkä> >>. 

7Lapanta mandaq TAYTA DIOSMI nin: <<Espäda, uyshata misinanpaq 

churashqä amïgüpa contran rikakuy. Uysha misiqta wanuykasiptï 
uyshankuna wakpa kaypami aywakuyanqa. Uysha malwakunatapis 
ushakäsishaqmi. 

8Saymi kay nacioncho taqkunaqa pulanpita mas wanuyanqa. Wakilannami 

kawayanqa. 

9Kawaykar quëdaqkunataqa jusaynaq kayänanpaqmi purificashaq. Qellayta 

ninawan fundiqno y qoripa qanranta ninawan jorquqnömi paykunata 
purificashaq. Paykuna manakayämaptin wiyashaqmi. Paykunatami nishaq: 

<Qamkunaqa kuyayashqä wamräkunami kaykäyanki>. Paykunanami 
niyämanqa: <Noqakunapa Diosnïqa QAMMI kanki> >>. 

 

Zacarías 14 
Tayta Dios shamur mandananpaq kashqanta nishqan 

1Jerusalén runakuna, TAYTA DIOS juzgayäshunaykipaq kaq junaq 

chämunqanami. Rikaraykäyaptikimi chikishuqniki nación runakuna 
vincirkuyäshushpayki imaykaykikunatapis rakipänakuyanqa. 

2Jerusalénta sayno atacayänanpaqmi lapan nación runakunata Tayta Dios 

shuntamunqa. Say runakuna Jerusalénman yaykuyashpanmi saycho kaq 
wayikunapita imaykatapis apakuyanqa. Warmikunatapis violarmi ushayanqa. 
Jerusaléncho taq runakunata pulantaqa prësumi apakuyanqa. Wakintanami 
markalancho kachaykuyanqa. 

3Sayno ruraykäyaptinmi kikin TAYTA DIOS pelyanqa say nacionkunawan. 

Israel runakunata unay yanapar pelyashqannömi say nacionkunawan 
pelyanqa. 

4Say junaqmi Jerusalén simpan inti jeqamunan kaqlä Olivos lömacho TAYTA 

DIOS ichinqa. Saycho ichiptinmi Olivos löma ishkayman partikanqa. 
Partikaptinmi jatunkaray raqra rikakunqa inti jeqamunanpita hasta inti 
jeqananyaq. Pulan lömami norti kaqläpa rakikanqa y pulan kaqnami sur 
kaqläpa rakikanqa. 

5Say raqra Azal partiyaq chaptinmi qamkunaqa say jatunkaray raqrapa 

qeshpiyankipaq. Judá nacionpa mandaqnin rey Uzías kashqan wisan 
terremötu kaptin unay aylluykikuna qeshpiyashqannömi qamkunapis 
qeshpiyankipaq. Say hörami santu angilninkunawan TAYTA DIOS shamunqa. 

6Say wisanqa manami kanqasu asikyaypis, alaypis ni qajapapis. 

7Manami sakaypis ni junaqpis kanan kashqannösu kanqa, sinöqa sakay 

kaptinpis junaqpanölami asikyanqa. Say junaqnöqa manami imaypis kashsu 
ni kanqasu. TAYTA DIOSLAMI musyan say junaq imano kananpaq 
kashqantapis. 

8Say wisanqa usya tiempupis y tamya tiempupis chuya yakumi Jerusalénpita 

yarqamunqa. Pulan yakumi chanqa inti jeqamunan kaqlä lamaryaq. Pulan 
yakunami chanqa inti jeqanan kaqlä lamaryaq. 

9Say wisanqa intëru kay pasacho TAYTA DIOSLAMI rey kanqa. Saymi 

maysaychöpis pay japalantana alabayanqa. 

10Intëru Judá nacionmi pampa rikakunqa Gebapita hasta Jerusalénpa sur 

kaqlänincho kaykaq Rimón partiyaq. Jerusalénnami löma jananchöna 
quëdanqa. Runakuna Jerusaléncho täyanqa Benjamín Punkupita hasta Unay 
Punku jutiyuq punku kashqanyaqmi. Say Unay Punkupa jutinmi kanan 

kaykan Esquïna Punku. Saynölami täyanqa Hananeelpa rikachakunan 
törripita hasta reypaq üvata jaruyänan kaykaqyaq. 

11Saymi Jerusaléncho runakuna tishyayparaq täyanqa. Mananami ima 

maldicionpis paykunapaq kanqanasu, sinöqa jawkalanami täyanqa. 

12Jerusalén runakunata atacayashqanpitami lapan contran nación 

runakunata TAYTA DIOS mansariypaq fiyu qeshyawan castiganqa. Say 
qeshyawanmi kawaykäyälaptin aysanpis y nawinkunapis ismunqa. 
Saynölami qallunkunapis shiminkunalacho ismunqa. 

13Say wisanmi TAYTA DIOS say runakunata fiyupa mansariyman churanqa. 

Saymi kikinpura chikinakur pelyayanqa. 

14Jerusalénta sapar pelyayänanpaqmi Judá parti markakunacho taq 

runakuna Jerusalénman shayämunqa. Nawpan nacionkunacho taq 
runakunata vinciykurmi saysika riquëzankunata qechuyanqa. Say 
riquëzakunami kanqa saysika qellay, qori y mödanakunapis. 

15Chikiqninkunapa campamentunkunacho kaykaq cawallukunata, 

mulakunata, camëllukunata, ashnukunata y wakin uywakunatapis 
mansariypaq qeshyami ushanqa. Say qeshyaqa ämunkunata sarishqan 
qeshyalami kanqa. 

16Jerusalén runakunawan pelyayashqanpita kawaykar quëdaq jäpa nación 

runakunaqa cada watami Jerusalénman shayämunqa poderyuq rey TAYTA 

DIOSTA adorayänanpaq. Saycho adorarmi Ramäda fiestata rurayanqa. 

17Mayqan nación karpis lapanta mandaq TAYTA DIOSTA adorayänanpaq 

Jerusalénman mana shayämuptinqa say nacioncho tamya manami kanqasu. 

18Egiptupita karpis Ramäda fiestata rurayänanpaq mana 

shayämuptinqa TAYTA DIOSMI wakin nacionkunata castigashqannöla 
castiganqa. Saymi paykunapaqpis tamya kanqasu. 

19Saynömi castiganqa Egipto runakuna y mayqan nación runakunapis 

Ramäda fiestata rurayänanpaq mana shayämuptinqa. 

20Say wisanmi cawallukuna walqaraykäyashqan campanillakunachöpis 

qelqaranqa: <<TAYTA DIOSPAQ SANTUMI>> nir. TAYTA DIOSPA wayin 
templucho yanukuyänanpaq kaq mankakunapis altarpa nawpancho kaykaq 
tazonkunano santumi kanqa. 

21Intëru Jerusaléncho y Judáchöpis lapan mankakunami lapanta 

mandaq TAYTA DIOSPAQ santu kayanqa. Santu kaptinmi pipis 
adorayänanpaq shamur say mankakunawan apayämushqan sacrificiuta 
yanukuyanqa. Say wisanqa lapanta mandaq TAYTA DIOSPA templuncho 
rantikuqkuna manami kayanqanasu. 

Malaquías 
Malaquías 1 

1Kaychömi qelqaraykan Israel runakunata profëta Malaquías TAYTA 

DIOSPA wilakuyninta wilashqan. 

Israel runakunata Tayta Dios kuyashqan 

2 TAYTA DIOSMI nin: <<Noqa qamkunata imaypis kuyämi. <<Sayno 

kuyaykaptïmi qamkunaqa nikäyämanki: <¿Imanöpataq musyayäman 
kuyayämashqaykita?> <<Saymi tantiyasï: <¿Manaku Jacobwan Esaú say 
wawqila kayarqan? Sayno kaykaptinpis unay aylluyki Jacobtami kuyarqä 

3y Esaútanami chikirqä. Saymi Esaú ayllukuna täyashqanta sunyaq jirkaman 

tikrasishkä. Kananqa chacalkuna täkunalanmi rikakush> >>. 

4Saymi edomita runakuna niyanqa: <<Markansikunata ushakäsiptinpis 

yapaymi kay nacionta sharkasishun>>. Sayno niyaptinpis lapanta 
mandaq TAYTA DIOSMI nin: <<Markankunata yapay sharkasiyaptinpis 
yapaymi ushakäsishaq. Saymi nacionninta jutisiyanqa Jusasapa Runakuna 
Täyashqan Nación jutin kananpaq. Saynöpis niyanqa paykunawan imaypis 
rabyash kaykashqätami. 

5Sayno ushakäsishqäta rikayashpaykimi niyanki: <TAYTA DIOS alabash 

kaykuläsun. Munayyuq kashqan maysay nacionkunachömi musyakanqa> 
>>. 

Cürakunata Tayta Dios qayapashqan 

6Cürakunapaqmi lapanta mandaq TAYTA DIOS nin: <<Surinkuna papäninta 

respitayanmi. Ashmay runakunapis patronninta cäsukuyanmi. Noqami 
qamkunapa papäniki y patronniki kaykä. Papäniki kaykaptïqa ¿imanirtaq 
respitayämankisu? Patronniki kaykaptïqa 
¿imanirtaq mansapakayämankisu? Qamkunaqa manakaqmanmi 
churaykäyämanki. <<Nirkurpis kaynömi nikäyämanki: <¿Imachötaq qamta 
manakaqman churayashkä?> 

7<<Manakaqman churaykäyämanki mana ali 

uywakunata sacrificiukunapaq altarnïman apayämushpaykimi. <<Sayno nir 
tantiyasiptïpis yapaymi niyämanki: <¿Imachötaq qamta manakaqman 
churayashkä?> <<Qamkunaqa manakaqman churaykäyämanki mana alinnin 
kaq uywakunata sacrificiupaq altarnïman apamurmi. 

8Qapra uywakunata sacrificiupaq apayämushqayki ¿ali kashqantaku 

yarpäyanki? Saynöpis weqrunninta o qeshyaykaqninta apayämushpayki 
¿alitasuraq ruraykäyanki? Saykunata mä gobernadornikita qarayänaykipaq 
apapäyay. Paypis manami chaskiyäshunkisu. Noqa lapanta mandaq TAYTA 

DIOSMI sayno nï. 

9<<Sayno manakaqman churarkamarpis cösaraqku yanapänäta munar 

ruwakayämankipis. Mana ali uywakunata sacrificiupaq apayämuptiki 
¿kushishsuraq chaskishayki? Noqa lapanta mandaq TAYTA DIOSMI sayno nï. 

10<<¡Ima aliraq kanman pipis mana yaykunanpaq templupa punkunta 

wichqayaptin! Saynöpaqa manami pipis altarnïman mana ali uywakunata 
apayämunmansu. Sayno apayämushqayki manami gustamansu. 
Apayämuptikipis manami chaskiyäshaykisu. 

11<<Inti jeqamunanläpita inti jeqananläyaqmi maysay nacionkunacho jutïta 

joqarir shumaq sirviyäman. Maysaychömi inciensuwan qoshnisiyan y saki 
mikuyta altarkunaman apayan. Sayno rurarmi maysaychöpis respitayäman. 
Noqa lapanta mandaq TAYTA DIOSMI sayno nï. 

12<<Altarnïta mana respitarqa kikïtapis manami respitaykäyämankisu. Mana 

munashqäta altarnïman apayämushpayki manakaqmanmi 
churaykäyämanki. 

13Saynöpis nikäyanki sirviyämashqayki aläpa aja kashqantami. Sirvimarpis 

janan shonqulami sirviyämanki. Altarnïman sacrificiupaq apaykäyämunki 
suwakuy uywata, weqrunnin uywata, qeshyaykaqnin uywata. Say 
uywakunata ¿chaskinäpaq kashqantaku yarpaykäyanki? 

14<<Lapanpaq munayyuq reymi noqa kaykä. Maysay nacionkunachömi 

mansapakayäman. Qamkunaqa uywaykikunapita alinnin kaqta 
apayämunaykipaq promitirkurpis däñash kaq uywata altarnïman 
apamushqaykipitami maldicionash kaykäyanki. Noqa lapanta mandaq TAYTA 

DIOSMI sayno nï>>. 

 

Malaquías 2 

1<<Cürakuna, qamkunatami kayno nï: 

2Qamkunaqa manami cäsukayämankisu ni respitayämankisu. Sayno 

kayaptikimi castigayäshayki. Qamkunaman bendicionnïta churamushqätapis 
maldicionmanmi tikrasishaq. Lapan shonquykikunawan mana 
cäsukayämashqaykipita maynami maldicionman tikrasishkä. Lapanta 
mandaq TAYTA DIOS karmi sayno nï. 

3<<Saymi qamkunapita miraqkunata walkayaykäsilar ushakäsishaq. 

Noqapaq apayämushqayki uywakunapa ashashnintapis qaqlaykikunamanmi 
jichapäshayki. Nirkurmi say uywakunapa ashashnintinta jitariyäshayki. 

4Saynöpami tantiyakuyanki nishqäta cäsukayämänaykipaq kashqanta. 

Cäsukayämaptikiqa unay aylluyki Leví trïbu 
runakunawan pactuta rurashqänömi imaypis kanqa. Noqa lapanta 
mandaq TAYTA DIOSMI sayno nï. 

5<<Leví trïbu runakunawan pactuta rurarmi promitirqä yanapaptï ali 

kawayänanpaq. Paykunanami promitiyämarqan imaypis 
mansapakayämänanpaq. Saymi promitishqänöla yanaparqä y paykunapis 
mansapakamar respitayämarqan. 

6Leynïkuna nishqantanölami yachasiyarqan. Manami manakaqkunatasu 

parlayarqan. Munashqäno ali kawarmi askaqta tantiyasiyarqan 
jusalikuykunata kachariyänanpaq. 

7<<Cüra karmi qamkunapis wilakuynïta yachasiyänaykipaq 

kaykäyanki. Lapanta mandaq TAYTA DIOSPA wilakuqnin kayaptikimi 
runakuna qamkunaman shayämun yachakuyta munar. 

8Sayno kaptinpis qamkunaqa mana alikunata rurar lutanta yachasiyaptikimi 

askaq jusalikuyash. Sayno karmi Leví trïbuwan pactu rurashqätapis 
manakaqman churaykäyanki. Noqa lapanta mandaq TAYTA DIOSMI sayno nï. 

9Leynïkunata mana cäsukurmi wakin runakunata ali rikarpis wakintaqa mana 

ali rikaykäyanki. Saymi runakuna mana respitayäshunaykipaq y 
manakaqman churayäshunaykipaq qamkunata kacharishkä>>. 

Mana lulapänakuyänanpaq yäsishqan 

10¿Manaku Tayta Diosqa lapansipapis Taytansi kaykan? ¿Manaku 

lapansitapis juk Diosla kamamashkansi? Sayno kaykarqa ¿imanirtaq jukninsi 
jukninsipis lulapänakunsi? Sayno kawarqa unay ayllunsikunawan Tayta 
Dios pactu rurashqanta manakaqmanmi churaykansi. 

Ïduluta adoraq warmiwan mana majasakäyänanpaq nishqan 

11Tayta Dios nishqanta cumpliyänanpaq promitirpis Judá runakuna manami 

cumpliyansu. Saymi Jerusaléncho y intëru Israelcho ïduluta adoraq 
warmikunawan penqaypaq taykäyan. Sayno rurarmi TAYTA DIOS kuyashqan 
templunta manakaqman churaykäyan. 

12Ïduluta adoraq warmiwan majasakaq runataqa Tayta Dios mana 

kuyapaypami Israel runakunapita qarqunqa. Sayno qarqunqa pï kaptinpis y 
lapanta mandaq TAYTA DIOSPAQ ofrendata apamuptinpis. 

Warminwan rakikäyashqanpita olqutupashqan 

13 TAYTA DIOSPA altarninman uywakunata y saki mikuykunata apayaptikipis 

manami chaskiyäshunkisu. Saymi altarnin nawpancho sayjinanpa waqar 

14tapukuykäyanki: <<¿Imanirtaq chaskimansisu?>> nir. Pay 

chaskiyäshunkisu maqta kayashqaykipita pasa majasakäyashqayki 
warmikita kacharish kayaptikimi. Sayno kachariyashkanki paylawan 
täyänaykipaq TAYTA DIOSPA nawpancho pactuta rurash kaykarpis. 

15¿Manaku juklaylano kayänanpaq ishkantapis Tayta Dios kamarqan? 

Cuerpunpis y espïritunpis paypami kaykan. ¿Manaku tantiyayanki imanir 

juklaylano kayänanpaq kamashqanta? Sayno kamarqan say runapa 
surinkuna Tayta Dios munashqanno kawayänanta munarmi. Sayno 
kaykaptinqa shumaq tantiyakuyay maqta kaykar majasakäyashqayki 
warmikipita mana rakikäyänaykipaq. 

16Israel runakuna adorayashqan TAYTA DIOSMI nin: <<Noqa fiyupami rabyakü 

majanpita rakikäyaptin. Sayno rurar pasaypa penqaypaqmi kaykäyan. Noqa 
lapanta mandaq TAYTA DIOSMI sayno nï. Sayno kaykaptinqa majaykiwan 
mana rakikaypa täyänaykipaq shumaq yarpachakuyay>>. 

Runakunata juzgananpaq nishqan 

17Qamkunaqa lutankunata parlarmi TAYTA DIOSTA fiyupa rabyanäsiyanki. 

Sayno kaykarmi tapukuyanki: <<¿Imanötaq Diosta rabyanäsishkansi?>> nir. 
Payta rabyanäsiyanki kayno parlarmi: <<Imano kawakushqapis Tayta Dios 
manami juzgamäshunsu. TAYTA DIOSPAQQA alimi kaykan jusalikur 
kawakushqapis. Imano kawakushqapis payqa kushikunmi>>. 

 

Malaquías 3 

1Lapanta mandaq TAYTA DIOSMI nin: <<Nänita pisaq japuy runakunata 

kamarikasinanpaqmi wilakuqnïta puntäta kachashaq. Saypitanami 
shuyakuykäyashqayki mandaq chämur elaqpita templuman yaykunqa. Paymi 
qamkunawan pactu rurashqäta wilakunqa. Rikayta munayashqayki wilakuq 
chämunqanami. 

2<<Paymi jusalikuyashqaykipita purificashunaykipaq wararaykaq ninano y 

taqshakuna jabonno kanqa. Sayno kaykaptinqa chämuptin ¿piraq 
awantanman? Saynöpis paypa nawpancho ¿piraq ichiraykanman? 

3Payqa qorita y qellayta ninawan sulusir qanranta 

jorquqnömi levitakunata purificanqa. NOQA munashqänöna 
sacrificiukunata altarcho rupasiyaptinqa 

4Judá y Jerusalén runakuna sacrificiuta apayämushqanta kushishqami 

chaskikushaq. Unay ayllunkuna sacrificiukunata apayämuptin 
chaskishqänömi paykunapis apayämuptin kushish chaskikushaq>>. 

5Lapanta mandaq TAYTA DIOSMI nin: <<Kikïmi qamkunata juzgayäshayki 

brüjuta rurayaptiki, majayuq kaykar jukwan kakuyaptiki, jutïcho promitirkur 
mana cumpliyaptiki, arusiyashqaykita mana pägayaptiki, viüdata y waksata 
nakasiyaptiki, jäpa runata mana ali rikayaptiki y 
mana mansapakayämaptiki>>. 

Diezmuta y ofrendata apayänanpaq nishqan 

6<<Noqa TAYTA DIOS imaypis promitishqäta cumplïmi. Saymi unay aylluyki 

Jacobta promitishqäta cumplir qamkunata ushakäsishkäsu. 



1801 

 

 
© 2018  Wycliffe Bible Translators, Inc. 

  
 

 

7Sayno kaptinpis qamkunaqa unay aylluykikuna kawayashqanpita pasami 

leynïkunata cumpliyankisu. Saymi lapanta mandaq TAYTA DIOS kar kayno nï: 
¡Noqaman kutiyämuy! Noqaman kutiyämuptikiqa yapaymi yanapäyäshayki. 
<<Sayno nikaptïmi qamkuna niyanki: <¿Imatataq mana cäsukuyashkäsu?> 

8<<Qamkuna suwapaykäyämankimi>>. <<Sayno niptïmi qamkunaqa 

nikäyämanki: <¿Imatataq qamta suwapäyashkä?> <<Qamkuna 
suwapäyämashkanki diezmuta y ofrendata mana apamurmi. 

9Qamkuna lapan nacionninpa suwapäyämashqaykipitami maldicionädu 

kaykäyanki. 

10<<Diezmukunata lapanta wayïcho tröjäman apayämuy. Saynöpami 

wayïcho saysika mikuy kanqa. Saynömi ciëlu punkuta kichar qamkunaman 
bendicionnïta pusuy pusuytami churamushaq. Rasunpaypa churamunäpaq 
kashqäta musyayänaykipaq diezmuta apayämuy. Noqa lapanta 
mandaq TAYTA DIOSMI sayno nï. 

11Mikuy ushaq kurukunata ushakäsiptïmi chakraykikuna ali wayunqa y 

üvaykikunapis tampiraypaqraq wayunqa. Noqa lapanta mandaq TAYTA 

DIOSMI sayno nï. 

12Markayki täkuy munay kaptinmi lapan nación runakunapis munapäyanqa. 

Noqa lapanta mandaq TAYTA DIOSMI sayno nï>>. 

Cäsukuq kaqkunata kuyapänanpaq nishqan 

13Mastapis TAYTA DIOSMI nin: <<Qamkuna conträmi parlayashkanki. 

<<Sayno niptïmi niyämanki: <¿Imatataq contrayki parlayashkä?> 

14<<Qamkunaqa conträ parlarmi niyashkanki: <Walälami Diosta sirvinsi. 

¿Imalapaqtaq leyninkunatapis cäsukunsi? Jusalikushqansipita lakikushqapis 
lapanta mandaq TAYTA DIOS manami cäsumansisu. 

15Orgullösu runakunaqa kushishqami kawayan. Jusalikuqkunapis rïcumi 

kaykäyan. Tayta Diosta mana cäsukuyaptinpis paykunapaqqa ima castïgupis 
manami kansu> >>. 

16Saymi TAYTA DIOSTA mansapakuqkuna wilanakur shakyäsinakuyarqan 

payta imaypis cäsukuyänanpaq. Sayno wilanakuyashqanta wiyarmi TAYTA 

DIOSQA rölluman jutinkunata nawpancho qelqasirqan imaypis 
yarparänanpaq. 

17Lapanta mandaq TAYTA DIOSMI nin: <<Juzganä junaqmi say runakunata 

kuyapäshaq. Cäsukuq surinta papänin kuyapashqannömi noqapis paykunata 
kuyapäshaq. 

18Saymi runakuna yapay tantiyayanqa cäsukamaqkunata kuyapashqäta y 

mana cäsukamaqkunata castigashqäta, sirvimaqkunata ali rikashqäta y 
mana sirvimaqkunata mana ali rikashqätapis>>. 

Malaquías 4 
Tayta Dios juzganan junaq chämunanpaq nishqan 

1 1 (3.19) Lapanta mandaq TAYTA DIOSMI nin: <<Walkalanami pishiykan 

juzganä junaq chämunanpaq. Say junaqmi bunyaypa bunyar nina rupar 
oqshata ushashqanno lapan chölu tukuqkunata y yaqa runakunatapis 
chipyaq ushakäsishaq. 

2 2 (3.20) Qamkunapaqmi isanqa, mansapakamaq kayaptiki, inti jeqamuqno 

salvación shamunqa. Salvacionta chaskirmi imayka becërrukuna 
pañaqnöraq kushish tiwyakachäyanki. 

3 3 (3.21) Juzganä junaq chämuptinmi yaqa runakunata vincir uchpatano 

jarukur ushayanki. Noqa lapanta mandaq TAYTA DIOSMI sayno nï>>. 

Elíasta kachamunanpaq Tayta Dios nishqan 

4 4 (3.22) Tayta Diosmi nin: <<Sirvimaqnï Moisésta Horeb 

puntacho kamaripashqä leynïkunata imaypis ama qonqäyaysu. Say 
leynïkuna y mandamientükunaqa lapan Israel runakunapaqmi kaykan. 

5 5 (3.23) <<Juzganä junaq japanla mansariypaqmi kanqa. Say junaq 

manaraq chämuptinmi profëta Elíasta qamkunaman kachamushaq. 

6 6 (3.24) Pay wilakuptinmi mamanpis wawankunawan y papäninpis 

surinkunawan amistayanqa. Surinkunapis papäninwan y mamanwan 
amistayanqa. Mana amistayaptinqa shamushqä hörami nacionninta 
ushakäsishaq>>. 

 

 

  



1803 

 

 
© 2018  Wycliffe Bible Translators, Inc. 

  
 

 

Quechua, Huamalíes-Dos de Mayo Huánuco - All Bible 
 

 

Mateo 
Mateo 1 

Jesúspa unay ayllunkuna pï kayashqanpis 
Lucas 3.23-38 

1Abrahampita y rey Davidpita miraq Jesucristupa unay ayllunkuna kaynömi 

kayarqan: 

2Abrahampa surinmi karqan Isaac. Isaacpa surinmi karqan Jacob. Jacobpa 

surinmi karqan Judá y wawqinkunapis. 

3Judápa surinkunami kayarqan Fareswan Zara. Paykunapa mamanmi 

karqan Tamar. Farespa surinmi karqan Esrom. Esrompa surinmi karqan 
Aram. 

4Arampa surinmi karqan Aminadab. 

Aminadabpa surinmi karqan Naasón. Naasónpa surinmi karqan Salmón. 

5Salmónpa surinmi karqan Booz. Boozpa mamanmi karqan Rahab. Boozpa 

surinmi karqan Obed. Obedpa mamanmi karqan Rut. Obedpa surinmi 
karqan Isaí. 

6Isaípa surinmi karqan rey David. Rey Davidpa surinmi karqan Salomón. 

Salomónpa mamanmi karqan Uríaspa viüdan. 

7Salomónpa surinmi karqan Roboam. Roboampa surinmi karqan Abías. 

Abíaspa surinmi karqan Asa. 

8Asapa surinmi karqan Josafat. Josafatpa surinmi karqan Joram. Jorampa 

surinmi karqan Uzías. 

9Uzíaspa surinmi karqan Jotam. Jotampa surinmi karqan Acaz. 

Acazpa surinmi karqan Ezequías. 

10Ezequíaspa surinmi karqan Manasés. Manaséspa surinmi karqan Amón. 

Amónpa surinmi karqan Josías. 

11Josíaspa surinmi karqan Jeconías y wawqinkunapis. Jeconías kawashqan 

wisanmi Israel runakunata Babilonia soldädukuna nacionninman prësu 
apayarqan. 

12Saychönami Jeconíaspa surin Salatiel yurirqan. Salatielpa surinmi karqan 

Zorobabel. 

13Zorobabelpa surinmi karqan Abiud. 

Abiudpa surinmi karqan Eliaquim. Eliaquimpa surinmi karqan Azor. 

14Azorpa surinmi karqan Sadoc. Sadocpa surinmi karqan Aquim. 

Aquimpa surinmi karqan Eliud. 

15Eliudpa surinmi karqan Eleazar. Eleazarpa surinmi karqan Matán. 

Matánpa surinmi karqan Jacob. 

16Jacobpa surinmi karqan Maríapa runan José. Maríapa wawanmi karqan 

Jesús. Paymi karqan Tayta Dios kachamushqan Cristo. 

17Abraham kawashqan wisanpita David yurishqanyaq juk chunka 

chusku generacionmi karqan. Saynölami David kawashqan wisanpita Israel 
runakunata Babiloniaman apayashqan wisanyaq juk chunka chusku 
generación karqan. Saynölami Babiloniaman apayashqan wisanpita 
Jesucristo yurishqanyaqpis juk chunka chusku generación karqan. 

Jesús yurishqan 

Lucas 2.1-7 

18Kaychömi qelqaraykan Jesucristo manaraq yuriptin ima päsashqanpis. 

Joséwan tänanpaqmi María parlakushna karqan. Joséwan manaraq tar 
Espíritu Santupa munayninwan qeshyaq rikakurqan. 

19José ali runa karmi Maríata penqayman churayta mana munar pakaylapa 

kachariyta yarparqan. 

20Sayno yarpachakuykaptinmi Tayta Diospa angilnin Joséta sueñuynincho 

nirqan: <<Rey Davidpa ayllun José, Maríawan majasakayta ama 
penqakuysu. Payqa Espíritu Santupa munayninwanmi qeshyaq kaykan. 

21Olqu wamratami qeshyakunqa. Payman yärakuqkunata jusankunapita 

salvananpaq kaptinmi say wamrapa jutinta churapanki Jesús jutin 
kananpaq>>. 

22Lapanpis sayno päsarqan profëtanwan Tayta Dios kayno nishqan 

cumplikänanpaqmi: 

23<<Juk doncëlla jipashmi qeshyaq rikakur olqu wamrata qeshyakunqa. Say 

wamrapa jutintami churapanqa Emanuel jutin kananpaq>>. (Emanuel 
ninanqa Tayta Dios noqansiwanmi kaykan ninanmi.) 

24Sayno niptinmi José punuykashqanpita rikcharkamur Tayta Diospa 

angilnin nishqannöla Maríawan tarqan. 

25Isanqa Maríawan taykarpis wawan yurishqanyaq manami 

yataparqanraqsu. Wamra yuriykuptinnami jutinta churaparqan Jesús jutin 
kananpaq. 

 

Mateo 2 
Qoyllar estudiaqkuna Jesústa adorayänanpaq chäyashqan 

1Herodes rey kashqan wisanmi Judea provinciacho kaykaq Belén markacho 

Jesús yurirqan. Yuriykuptinmi qoyllar estudiaq runakuna inti jeqamunan 
kaqläpita Jerusalénman chaykur 

2tapukuyarqan: <<¿Maychötaq Israel runakunapa mandaqnin rey kananpaq 

yuriq iti kaykan? Qoyllarnin jeqamuqta rikarmi payta adoraq 
shayämushkä>>. 

3Sayta wiyaykurmi rey Herodes y Jerusaléncho taq runakunapis pasaypa 

yarpachakuyman churakäyarqan. 

4Saymi mandaq cürakunata y ley yachasiqkunata qayaykasir Herodes tapur 

nirqan: <<Salvamaqninsi Cristo ¿maycho yurinanpaqtaq kaykan?>> 

5Sayno tapuptinmi niyarqan: <<Judea provinciacho kaykaq Belén 

markachömi, taytay. Saycho yurinanpaqmi Tayta Diospa profëtan kayno 
qelqarqan: 

6<< <Belén marka, Judácho kaq wakin markakunapita mas takshala 

kaptikipis qamchömi Israel runakunapa mandaqnin rey yurinqa. Paymi Israel 
runakunata uysha misiq japuy rikanqa> >>. 

7Sayta wiyaykurmi qoyllar estudiaqkunata pakaylapa Herodes qayasirqan. 

Chaykuyaptinmi say qoyllarta imaypitana rikayashqantapis tapurqan. 

8Wilayaptinmi Herodes nirqan: <<Belénman aywaykur say wamrata 

ashiyämuy. Tariykurqa wilayämanki noqapis adoraq aywanäpaq>>. 

9Belénman aywaykäyaptinmi say rikayashqan qoyllarpis paykunapa 

puntanta aywarqan. Wamra kaykashqan kaq wayi derëchunman 
chaykurnami qoyllar ichikuykurqan. 

10Sayta rikarmi fiyupa kushikuyarqan. 

11Wayiman yaykuyashpanmi wamratawan maman Maríata tariyarqan. 

Saymi wamrapa puntanman qonqurpakuykur adorayarqan. Nirkurnami 
apayashqan qorita, inciensuta y mïrratapis qarayarqan. 

12Herodes kaqman manana kutiyänanpaq Tayta Dios sueñuynincho 

revelaptinmi juk nänipana markanman kutikuyarqan. 

Egiptuman Jesústa José qeshpisishqan 

13Qoyllar estudiaqkuna aywakuyaptinnami Joséta sueñuynincho Tayta 

Diospa angilnin nirqan: <<Herodesmi wamrata wanusinanpaq ashisinqa. 
Kanan höra sharkur wamrata mamantinta Egiptuman qeshpisiy. Saycho 
täyämunki yapay wilashqäyaq>>. 

14Saymi jinan höra rikcharkamur pasa manaraq waraptin wamrata 

mamantinta apakurkur Egiptuman aywayarqan. 

15Saychömi Herodes wanushqanyaq täyarqan. Saynöpami Tayta Diospa 

profëtan kayno qelqashqanta cumpliyarqan: <<Surï kaptinmi Egiptupita 
qayamurqä>>. 

Beléncho wamrakunata wanusiyashqan 

16Qoyllar estudiaqkuna wilaq mana kutiykuyaptinmi rey Herodes fiyupa 

rabyakurqan. Saymi soldädunkunata kacharqan Belén markacho y nawpan 
estanciakunachöpis olqu wamrakunata wanusiyänanpaq. Qoyllarta imay 
rikayashqantapis wilapäyashqanpita cuenta jorqurirmi wamrakunata 
wanusiyarqan sayraq yurishpita ishkay watayuqyaq. 

17Sayno wanusirmi profëta Jeremías kayno qelqashqanta cumpliyarqan. 

18<<Ramá markacho lakikur ataypa atar waqashqanmi wiyakaykämun. 

Sayqa Raquel waqashqanmi kaykan. Wawankuna wanush kaptinmi 
shoqayaptinpis mana chawaypa waqaykan>>. 

Egiptupita kutiyämushqan 

19Herodes wanuykuptinnami Egiptucho José kaykaptin Tayta 

Diospa angilnin sueñuynincho 

20nirqan: <<Wamrata mamantinta apakurkur Israelpa kutikuyay. Wamrata 

wanusiyta munaqkuna wanuyashnami>>. 

21Sayno niptinmi wamrata mamantinta apakurkur Israelman kutikuyarqan. 

22Kutiykäyashqanchömi José musyarqan Judeacho rey Herodespa trukan 

surin Arquelao mandaq kaykashqanta. Sayta musyaykurmi Judeaman 
kutiyta mansarirqan. Saymi sueñuynincho Tayta Dios wilaptin Galileamanna 
aywakuyarqan. 

23Saynöpami Nazaret markaman taq aywakuyarqan. Saycho tarmi Tayta 

Diospa profëtankuna kayno niyashqanta cumpliyarqan: <<Nazareno 
kashqantami runakuna niyanqa>>. 

 

Mateo 3 
Bautizaq Juan wilakushqan 

Marcos 1.1-8; Lucas 3.1-9, 15-17; Juan 1.19-28 

1Say watakunami Judea provinciacho kaykaq sunyaq jirkacho Bautizaq 

Juan wilakur 

2nirqan: <<¡Tayta Dios mandaykashqan chämushnami! ¡Jusalikuykunata 

wanakur Tayta Dios munashqannöna kawayay!>> 

3Sayno wilakunanpaqmi profëta Isaías qelqashqancho nin: <<Juk runami 

sunyaq jirkacho qayakuypa wilakur nikan: <Tayta Dios shamunanpaq nänita 
alsayay. Wenqu nänikunata derechayay> >>. 

4Juanpa mödanan karqan camëllupa aqsanpita awashqami. Wachkunpis 

karqan camëllu qarapita rurashqami. Mikuyninpis chukluskuna y abëjapa 
mishkinmi karqan. 

5Juan wilakushqanta wiyaqmi Jerusalénpita, Judeapita y Jordán mayu wisan 

markakunapita runakuna aywayarqan. 

6Tayta Diosta perdonta manakuyaptinmi Jordán mayucho say runakunata 

Juan bautizarqan. 

7Sayman aska fariseo y saduceo runakunapis bautizakuq chäyashqanta 

rikarmi Juan nirqan: <<¡Culebra casta runakuna! ¡Pitaq qamkunata 
niyäshushkanki Tayta Diospa castïgunpita qeshpiyänaykipaq kashqanta! 

8Jusaykikunata rasunpaypa wanakush karqa Tayta Dios munashqannöna 

kawayay. 

9Ama yarpäyaysu Abrahampa ayllun kayashqaykipita Tayta Dios 

salvayäshunaykipaq kashqanta. Noqa kaynömi nï: Tayta Dios munarqa kay 
rumikunatapis Abraham ayllu runakunaman tikrarasinmanmi. 

10Mana wayuq jachakunata chakipita muturir ninaman qaykuqnömi 

jusalikuqkunata castigananpaq Tayta Dios kamarikushna kaykan. 

11<<Jusalikuyta wanakur Tayta Dios munashqanno kawayänaykipaqmi 

yakuwan bautizä. Qepäta shamuq kaqmi isanqa Espíritu Santuwan y 
ninawanpis bautizayäshunki. Noqapita mas munayyuq kaptinmi lanqinta 
apapänaläpaqpis välïsu. 

12Trïguta wayrananpaq jurquëtan aptashnami kaykan. Wayraskirnami 

trïguta wayinman churanqa. Punshantanami imaypis mana upiq ninaman 
qaykunqa>>. 

Jesústa Juan bautizashqan 

Marcos 1.9-11; Lucas 3.21-22 

13Juan bautizananpaqmi Jesúspis Galileapita Jordán mayuman aywarqan. 

14Chaykuptinmi bautizayta mana munar Juan nirqan: <<Manami qamta 

bautizämansu, taytay. Saypa trukanqa noqatachir 
bautizaykalämankimanqa>>. 

15Sayno niptinmi Jesús nirqan: <<Imano kaptinpis bautizaykalämay. 

Bautizamänaykitami Tayta Dios munan>>. Sayno niptinmi bautizarqan. 

16Bautizakuskir yakupita yarqaykämuptinmi jana pasa kichakämurqan. 

Saychömi Jesús rikarqan Espíritu Santu imayka palumano urämur 
jananman chaykaqta. 

17Saynöpis jana pasapita Tayta Dios nimurqan: <<Payqa kuyay surïmi. 

Paypitami kushish kaykä>>. 

Mateo 4 
Jesústa Satanás tentayta munashqan 

Marcos 1.12-13; Lucas 4.1-13 

1Saypitanami Jesústa Espíritu Santu sunyaq jirkaman pusharqan diablu 

tentananpaq. 

2Saycho chusku chunka (40) junaq y chusku chunka paqas ayunaskiptinmi 

Jesústa wanunayparaq mikanay sarikuykurqan. 

3Saymi diablu chaykur nirqan: <<Diospa Surin kaykarqa mä kay rumikunata 

tantaman tikrasiy>>. 

4Sayno niptinmi Jesús nirqan: <<Tayta Diospa palabrancho kaynömi 

qelqaraykan: <Manami tantata mikularsu runa kawan, sinöqa Tayta Dios 
lapan nishqankunata cäsukurpis kawanmi> >>. 

5Saypitanami sagrädu Jerusalén markaman Jesústa diablu pusharqan. 

Saychönami templupa altunnin kaq puntanman ichiykasir 

6nirqan: <<Diospa Surin karqa mä kaypita tiwyarpuy. Diospa palabrancho 

kaynömi qelqaraykan: <Angilninkunatami Tayta Dios kachamunqa 
rikayäshunaykipaq. Paykunami sariyäshunki chakilaykitapis rumikunacho 
mana takakunaykipaq> >>. 

7Niptinmi Jesús nirqan: <<Saynöpis Tayta Diospa palabrancho kaynömi 

qelqaraykan: <Tayta Diosta ama tentankisu> nir>>. 

8Saypitanami altunnin jirkaman diablu pushaykur maysay nacionkunata y 

riquëzankunata rikaskasir 

9nirqan: <<Qonqurpaykur adoramaptikiqa lapan rikashqaykikunatami 

qoykushayki>>. 

10Saymi Jesús nirqan: <<¡Witikuy, Satanás! Tayta Diospa palabrancho 

kaynömi qelqaraykan: <Tayta Dioslatami adorayanki. Pay japalantami 
sirviyanki> >>. 

11Sayno niptinmi diablu aywakurqan. Saypitanami angilkuna chaykur 

Jesústa yanapäyarqan. 

Galileacho wilakur Jesús qalaykushqan 

Marcos 1.14-15; Lucas 4.14-15 

12Carcilcho Juan wichqaraykashqanta mayarmi Galileaman Jesús kutirqan. 

13Nazaret markacho tänanpa trukanqa Capernaúm markamannami taq 

aywarqan. Say marka karqan Galilea qocha kuchuncho, Zabulón y Neftalí 
trïbu runakuna täyashqan kaqchömi. 

14Capernaúmcho Jesús tarmi profëta Isaías kayno wilakushqanta 

cumplirqan: 

15<<Zabulón trïbu y Neftalí trïbu runakuna, qamkuna täyashqaykipami lamar 

kuchunpa y Jordán mayu wak simpanpa näni päsaykan. Mana Israel 
runakunapis qamkuna täyashqaykicho askaqmi täyan. 

16Sakäpakushno kawarpis asikyayta rikaqnömi salvayäshuqnikita rikayanki. 

Yanawyaykaqchöno kawayaptikipis salvayäshuqnikiqa aksinömi kanqa>>. 

17Capernaúmcho tashpanmi wilakuyta qalaykur Jesús nirqan: <<¡Tayta 

Dios mandaykashqan chämushnami! ¡Jusalikuyta wanakur Tayta Dios 
munashqannöna kawayay!>> 

Discïpulun kayänanpaq pescaqkunata Jesús qayashqan 

Marcos 1.16-20; Lucas 5.1-11 

18Galilea qocha kuchunpa aywaykashqanchömi Jesús rikarqan ishkay 

runakunata. Pescaq karmi redninta yakuman mashtaykäyarqan. Paykuna 
kayarqan Simón y wawqin Andrés. Simónpa jukaq jutinmi karqan Pedro. 

19Paykunatami Jesús nirqan: <<Qatiräyämay. Noqami yachasiyäshayki 

runakunatana pescayänaykipaq>>. 

20Sayno niptinmi redninkunata kachariykuyashpan Jesúswan aywayarqan. 

21Saypita mas wakläpa aywaykäyashqanchönami rikarqan Santiagutawan 

wawqin Juanta. Paykunaqa taytan Zebedeuwanmi büquincho redninkunata 
shilpaykäyarqan. Paykunapis Jesús qayaptinmi 

22taytanta y büquita kachaykur jukla aywayarqan. 

Qeshyaqkunata Jesús aliyäsishqan 

Lucas 6.17-19 

23Intëru Galileapa Jesús purirmi Tayta Dios mandaykashqanpa ali 

wilakuyninta sinagögakunacho yachasirqan y tukuy niraq qeshyawan 
qeshyaqkunata aliyäsirqan. 

24Saytami Siria nación markakunachöpis musyayarqan. Saymi paykunapis 

Jesús kaqman apayarqan tukuy niraq qeshyawan 
qeshyaykaqkunata, supay nakasishqan runakunata, wanuy qeshyawan 
nakaqkunata y pulan cuerpun wanush runakunatapis. Say qeshyaqkunata 
lapantami Jesús aliyäsirqan. 

25Askaqmi Jesústa qatiräyarqan. Say runakuna kayarqan Galileapita, 

Decápolispita, Jerusalénpita, Judeapita y Jordán mayu wak simpanpitapis. 

 

Mateo 5 
Kushish kawanansipaq Jesús yachasishqan 

Lucas 6.20-23 

1Tishyayparaq runakuna shuntakäyaqta rikarmi lömaman wisarkur Jesús 

jamakurqan. Nawpanman discïpulunkuna shuntakäyaptinmi 

2yachasir nirqan: 

3<<Kushishqami kawayanqa Tayta Diosta nistaqkuna. Paykunapaqmi Tayta 

Dios mandaykashqan kaykan. 

4<<Kushishqami kawayanqa lakikur waqaqkuna. Paykunatami Tayta Dios 

shoqanqa. 

5<<Kushishqami kawayanqa ali shonquyuqkuna. Paykunami herencian 

kananpaq mushuq pasata chaskiyanqa. 

6<<Kushishqami kawayanqa mikanaypanöraq y yakunaypanöraq Tayta 

Dios munashqanno kawayta munaqkuna. Paykunatami Tayta Dios 
yanapanqa. 

7<<Kushishqami kawayanqa runa mayinta kuyapaqkuna. Paykunatami 

Tayta Dios kuyapanqa. 

8<<Kushishqami kawayanqa shonqunkunacho imaypis alilata 

yarpaqkuna. Paykunami Tayta Diosta rikayanqa. 

9<<Kushishqami kawayanqa runa mayinta amistasiqkuna. Paykunatami 

Tayta Dios <wamrämi kanki> ninqa. 

10<<Kushishqami kawayanqa Tayta Dios munashqanno kawayashqanpita 

runakuna nakasiyaptin. Paykunapaqmi Tayta Dios mandaykashqan kanqa. 

11<<Kushishqami kawayanki noqata chaskikayämashqaykipita runakuna 

ashliyäshuptiki, nakasiyäshuptiki y lulakur imaykata jitapäyäshuptikipis. 

12Sayno kaptinpis kushikuyay. Qamkunata gloriacho maynami premiuta 

Tayta Dios shuyaraykäsiyäshunki. Qamkunata chikiyäshushqaykinölami 
unay runakunapis Tayta Diospa profëtankunata chikiyarqan. 

Kachino y aksino kashqansita Jesús yachasishqan 

Marcos 9.50; Lucas 14.34-35 

13<<Qamkuna kay pasacho kachinömi kaykäyanki. Kachi qamyakäkurmi 

isanqa imapaqpis välinnasu. Say kachita jitariptin pïmaypis jarukunmi. 

14<<Kay pasacho aksinömi kaykäyanki. Alayrinnincho kaykaq markata 

pïmaypis rikayashqannömi imano kawayashqaykitapis rikaykäyäshunki. 

15Manami pipis aksita sarirkasir cajón rurinman churansu, saypa trukanqa 

wayicho lapanta asikyapänanpaqmi alayrinninman churan. 

16Saynöla qamkunapis runakuna rikakuyäshunaykipaq sakaycho asikyaqno 

alikunata rurayay. Sayno kawayashqaykita rikakurmi jana pasacho kaykaq 
Taytaykita alabayanqa. 

Moisés y profëtakuna qelqayashqankunata Jesús cumplishqan 

17<<Ama yarpäyaysu Moisés qelqashqan leykunata y profëtakuna 

qelqayashqankunata manakaqman churanäpaq shamushqäta. Manami 
manakaqman churanäpaqsu shamushkä, saypa trukanqa paykuna 
qelqayashqankuna noqacho cumplikänanpaqmi. 

18Rasunpami nï: Jana pasapis ni kay pasapis manaraq ushakaptinqa 

manami ni juk letralapis Diospa leyninpita elaqanqasu. Saycho 
qelqaraqkuna lapanmi cumplikanqa. 

19<<Pipis kay mandamientukunata juklaylatapis mana cäsukur y wakin 

runatapis mana cäsukuyänanpaq shimita jatiparqa Tayta 
Dios mandaykashqancho manami ima premiutapis chaskinqasu. Lapan kay 
mandamientukunata cäsukur y wakin runatapis cäsukunanpaq yachasirmi 
isanqa Tayta Dios mandaykashqancho premiuta chaskinqa. 

20Noqa kaynömi nï: Fariseukunapitapis y ley yachasiqkunapitapis mas 

shumaq mana kawarqa manami Tayta Dios mandaykashqanman 
yaykuyankisu. 

Runa mayinsiwan ali kawanansipaq Jesús yachasishqan 

21<<Qamkuna musyayankimi unay runakunata kayno nishqanta: <Runa 

mayikita ama wanusinkisu. Wanusiq kaqqa juzgashqami kanqa>. 

22Sayno niptinpis noqa nï: Pipis runa mayinta rabyaparqa jusayuqmi kanqa. 

Saynöpis runa mayinta ashlirqa juzgashqami kanqa. Runa mayinta 
manakaqman churarqa infiernuman qaykushqami kanqa. 

23<<Sayno kaykaptinqa altarman ofrendaykikunata churayänaykipaq 

kaykäyashqaykicho runa mayikiwan ajanäsinakush kayashqaykita yarparqa 

24altar nawpanman ofrendaykikunata kachaykur jinan höra 

ajanäsinakuyashqaykiwan reconciliakuq aywayay. Nirkurraq kutiykur Tayta 
Diospaq ofrendaykita churayanki. 

25<<Pipis quejakushuptiki autoridäman manaraq char jukla arreglayay. 

Mana arreglayaptikiqa juezmanmi apasiyäshunki. Jueznami wardiakunawan 
carcilman wichqasiyäshunki. 

26Rasunpami nï: Saypita manami yarquyankisu lapan jaqan kayashqaykita 

manaraq pägapakurqa. 

Adulteriu jusapita Jesús yachasishqan 

27<<Qamkuna musyayankimi Moisés qelqashqancho kayno nishqanta: 

<Majaykita ama jarukunkisu>. 

28Sayno niptinpis noqa nï: Juk warmita munaparqa maynami majaykita 

jarukuqno kaykäyanki. 

29<<Sayno kaptinqa aluq kaq nawikikuna jusalikasiyäshuptikiqa say nawikita 

jorqurir jitariykuyay. Infiernuman qaykush kayänaykipa trukanqa mas alimi 
kanman wiskulapis kayaptiki. 

30Aluq kaq makikikuna jusalikasiyäshuptikiqa say makikita kusurir 

jitariykuyay. Infiernuman qaykush kayänaykipa trukanqa mas alimi kanman 
juk makiyuqlapis kayaptiki. 

Majanpita mana rakikänanpaq Jesús yachasishqan 

Mateo 19.9; Marcos 10.11-12; Lucas 16.18 

31<<Saynöpis Moisés qelqashqan leykunacho kaynömi nikan: <Pipis 

warminwan rakikar imarqa papilta firmapäsun>. 

32Sayno niptinpis noqa nï: Mayqan runapis warmin mana jarukuykaptin juk 

warmiwan tarqa jusayuqmi kaykan warmin juk runawan tar adulteriucho 
kananpaq. Saynölami runanpita rakikash warmiwan taq runapis adulteriucho 
kaykan. 

Mana juranansipaq Jesús yachasishqan 

33<<Saynöpis qamkuna musyayankimi unay runakunata kayno nishqanta: 

<Mana cumpliyänaykipaqqa ama jurayankisu. Jurarqa mana qonqaylapa 
cumpliyanki>. 

34Sayno niptinpis noqa nï: Ni ima nilarpis ama jurayankisu. Sayno 

kaykaptinqa ama jurayankisu <jana pasapaq> nirpis. Jana pasaqa Tayta 
Diospa trönunmi kaykan. 

35Ama jurayankisu <pasapaq> nirpis. Kay pasaqa Tayta Diospa chakin 

jaruräkunanmi kaykan. Ama jurayankisu <Jerusalénpaq> nirpis. 
Jerusalénqa lapanpaq munayyuq Rey tashqan markami kaykan. 

36Ama jurayankisu <umäpaq> nirpis. Manami munayyuqsu kayanki 

aqsaykita yuraqman ni yanaman tikrasiyänaykipaqpis. 

37Awnirqa awniyanki, y mana cumpliyänayki kaptinqa ama awniyankisu. 

Jurayparaq awnirqa Satanás munashqannömi parlaykäyanki. 

Chikimashqapis mana rabyapänansipaq Jesús yachasishqan 

Lucas 6.29-30 

38<<Musyankimi Moisés qelqashqan leykunacho kayno nishqanta: 

<Nawinta jorquptinqa kikinpa nawintapis jorqusun. Kirunta jorquptinqa 
kikinpa kiruntapis jorqusun>. 

39Sayno niptinpis noqa nï: Chikishuptikipis ama nanaparaysu. 

Laqyayäshuptikipis jukaq qaqlaykita kamapäyanki. 

40Pipis demandashushpayki camïsaykita qechuyäshuptikiqa punchuykitapis 

kachapariykuyanki. 

41Qepinta juk lëwayaq apapäyänaykipaq obligayäshuptikiqa ishkay 

lëwayaqpis apapariyanki. 

42Imatapis <qaraykalämay> nir manakuyäshuptikiqa qaraykuyanki. Saynöla 

imatapis <manaykalämay> niyäshuptikiqa manaykuyanki. 

Chikimaqninsita kuyanansipaq Jesús yachasishqan 

Lucas 6.27-28, 32-36 

43<<Saynöpis musyayankimi runakuna kayno niyashqanta: 

<Kuyanakuyashqaykiwanqa kuyanakuyanki. Chikishuqnikitaqa chikiyanki>. 

44Sayno niyaptinpis noqa nï: Chikishuqnikikunata kuyayanki. 

[Ashliyäshuptikipis ali shimilaykipa parlapäyanki. Mana ali rikayäshuptikipis 
ali rikayanki. Manakaqman churayäshuptikipis y] nakasiyäshuptikipis 
paykunapaq Tayta Diosta manakuyanki. 

45Tayta Diosqa ali runakunapaq y mana ali runakunapaqpis intita 

jeqasimunmi. Saynölami ali runakunapaq y mana ali runakunapaqpis 
tamyasimun. Jana pasacho kaykaq Taytayki kuyapäkuq kashqanno 
qamkunapis kuyapäkuq karqa paypa wamranmi kaykäyanki. 

46<<Kuyanakuyashlaykiwan kuyanakurqa ama yarpäyaysu ali runa 

kayashqaykita. Impuestu cobraq runakunapis kuyanakuyashlanwanqa 
kuyanakuyanmi. 

47Kiruyki tinkushlanwan ali kawarqa ¿ima alitataq ruraykäyanki? Jusasapa 

runakunapis saynölaqa kawayanmi. 

48Jana pasacho kaykaq Taytayki jusaynaq kashqanno qamkunapis 

jusaynaq kayay. 

 

Mateo 6 
Pitapis mana wilapaypa muchuqkunata yanapänansipaq Jesús yachasishqan 

1<<Paqtäraq runakuna rikayäshunalaykipaq alikunata rurayanki. Sayno 

rurayaptikiqa jana pasacho kaykaq Taytayki manami ima premiutapis 
qoyäshunkisu. 

2<<Muchuqkunata yanapäyashpayki ama orgullösu runakunanöqa 

sumäsiyankisu. Paykunaqa cornëtata tukaqnöraqmi sinagögakunacho y 
cällikunachöpis yanapashqanta wilakuyan. Rasunpami nï: Paykunapaqa 
runakuna alabayashlannami premiunkuna kanqa. 

3Pitapis yanapäyashpayki ama wilakuyankisu. 

4Mana wilakuylapa yanapäyaptikiqa Taytaykimi [lapanpa nawpancho] 

premiuta qoyäshunki. 

Tayta Diosta manakunansipaq Jesús yachasishqan 

Lucas 11.2-4 

5<<Tayta Diosta manakur ama orgullösu runakunanöqa 

manakuyankisu. Paykunaqa runakuna 
rikayänalanpaqmi sinagögakunacho y cälli esquïnakunachöpis ichiykur 
Tayta Diosta manakuyan. Rasunpami nï: Paykunapaqa runakuna 
alabayashlannami premiunkuna kanqa. 

6Tayta Diosta manakurqa wayikiman yaykuykur punkuykita wichqakurkur 

manakuyanki. Saycho kikilayki manakuyashqaykita rikarmi Taytaykiqa 
[lapanpa nawpancho] premiuta qoyäshunki. 

7<<Mana Israel runakunaqa say palabralawanmi yaparir yaparir 

manakuyan. Sayno manakuyan Tayta Dios wiyananpaq kashqanta 
yarparmi. Qamkunaqa ama sayno manakuyankisu. 

8Manaraq manakuyaptikipis Taytaykiqa imata nistaykäyashqaykitapis 

maynami musyaykan. 

9Qamkunaqa Tayta Diosta kayno manakuyanki: << <Jana pasacho kaykaq 

Papä, qampa jutiki respitash kaykuläsun. 

10Kay pasacho mandaq kanaykipaq shamuykulay. Jana pasacho 

cäsukuyäshushqaykino kay pasachöpis cäsukuykuyäläshunki. 

11Waran waran mikuyänäpaq mikuyta kamaripaykayälämay. 

12Chikimaqnïkunata perdonayashqäno noqakunatapis perdonaykayälämay. 

13Jusalikuyman ama kachaykayälämaysu. Saypa trukanqa mana alikunapita 

sapaykayälämay. [Qampa makikichömi imaykapis kaykan. Lapanpaq 
munayyuqmi kaykanki. Imayyaqpis alabash kaykulay. Amén.]> >> 

14<<Runa mayikita perdonayaptikiqa qamkunatapis jana pasacho kaykaq 

Taytayki perdonayäshunkimi. 

15Runa mayikita mana perdonayaptikimi isanqa qamkunatapis 

perdonayäshunkisu. 

Ayünupita Jesús yachasishqan 

16<<Ayunayashpayki ama orgullösu runakunano kayankisu. Paykunaqa 

runakuna rikayänalanpaqmi almatakash puriyan. Rasunpami nï: 
Paykunapaqa runakuna alabayashlannami premiunkuna kanqa. 

17Qamkuna ayunayashpaykiqa shumaq paqakuyanki y naqsakuyanki. 

18Sayno rurayaptiki runakuna manami musyayanqasu 

ayunaykäyashqaykita. Runakuna mana rikayäshuptikipis lapantapis rikaq 
Taytaykimi rikaykäyäshunki. Paymi [lapanpa nawpancho] premiuta 
qoyäshunki. 

Gloriaman riquëzata churakunansipaq Jesús yachasishqan 

Lucas 12.33-34 

19<<Kay pasacho riquëzata ama shuntayaysu. Kay pasacho riquëzataqa 

puyumi ushan, runami apakun y ismurmi ushakan. 

20Saypa trukanqa gloriaman riquëzata churakuyay. Gloriachöqa manami 

puyupis ushanqasu, runapis apakunqasu ni ismunqasu. 

21Maymanmi riquëzaykita churayanki saylamanmi shonquyki 

yarparaykanqa. 

Nawinsi aksino kashqan 

Lucas 11.34-36 

22<<Nawikikunami shonquykipaq aksino kaykan. Saymi nawikikuna ali 

kaptinqa shonquykipis aksicho kaykan. 

23Nawikikuna mana ali kaptinmi isanqa sakaycho kaykäyanki. Shonquykicho 

aksi mana kaptinqa pasaypa sakäpakushqami kaykäyanki. 

Rïcu kaylapaq mana yarpachakunansipaq Jesús yachasishqan 

Lucas 16.13 

24<<Manami pipis ishkay patronta sirvinmansu. Ishkay patronyuq karqa 

jukninta chikir juknintami kuyanqa. Jukninta cäsukur juknintaqa manami 
cäsukunqasu. Saynölami rïcu kaylapaq yarpachakurqa Tayta Diosta sirviyta 
kamäpakuyankisu. 

Tayta Diosman yärakunansipaq Jesús yachasishqan 

Lucas 12.22-31 

25<<Sayno kaykaptinqa ama yarpachakuyaysu: <¿Imanöraq kawaykushaq? 

¿Imataraq mikuykushaq? ¿Imataraq upushaq? ¿Imataraq jatikuykushaq?> 
nir. Manami mikuylapaq ni mödanalapaq yarpachakunansipaqsu kaykansi. 

26Pishqukuna imano kawayashqantapis tantiyakuyay. Paykuna manami 

murukuyansu ni cosechayansu ni pirwakuyansu. Sayno kayaptinpis jana 
pasacho kaykaq Taytaykimi mikuyta puestupan. Tayta Diospaqqa 
pishqukunapitapis masmi väliyanki. 

27<<Mayjina yarpachakurpis ¿piraq juk kukush maslatapis 

shaksharkunman? 

28Sayno kaykaptinqa ¿imanirtaq yarpachakuyanki ali mödanayuq 

kayänaykipaq? Waytakuna imano winayashqantapis tantiyakuyay. 
Waytakuna manami arukuyansu ni puskakuyansu. 

29Noqa kaynömi nï: Waytakuna kuyaylapaq kayashqannöqa manami rey 

Salomónpa mödanankunapis karqansu. 

30Janan shonqula yärakuq runakuna, waray warantin rupasish kananpaq 

kaykaptinpis qewakunata kuyaylapaqta winaykäsirqa ¿manasuraq 
qamkunatapis nistäyashqaykita Tayta Dios kamaripäyäshunki? 

31<<Sayno kaykaptinqa ama lakikuyaysu: <¿Imataraq mikushaq? ¿Imataraq 

upushaq? ¿Imataraq jatikushaq?> niyashpayki. 

32Saynöqa lakikuyan Tayta Diosman mana yärakuq runakunalami. Jana 

pasacho kaykaq Taytayki imata munayashqaykitapis musyaykanmi. 

33Imaykapitapis mas puntataqa Tayta 

Dios mandaykashqancho kawayänaykipaq y pay munashqanno 
kawayänaykipaq yarpachakuyay. Sayno kawayaptikiqa imata 
munayashqaykitapis kamaripäyäshunkimi. 

34Cada junaq imalapis yarpachakuyänaykipaq kaykaptinqa waray junaqpaq 

ama yarpachakuyaysu. 

 

Mateo 7 
Pitapis mana juzganansipaq Jesús yachasishqan 

Lucas 6.37-38, 41-42 

1<<Tayta Dios mana juzgayäshunaykipaq runa mayikita ama juzgayaysu. 

2Runa mayikita juzgayaptikiqa Tayta Dios qamkunatapis juzgayäshunkimi. 

Runa mayikita imanöpis yanapäyashqaykiman tupumi qamkunatapis Tayta 
Dios yanapäyäshunki. 

3Nawikikunacho jatunkaray qeru jatiraykaptinqa ¿imanirtaq runa 

mayikikunapa nawincho ichiknayla shuka jatiraykaqta rikapäyanki? 

4Nawikikunacho jatunkaray qeru jatiraykaptinqa ¿imanöparaq niyankiman: 

<Nawikipita shukata jorqapäshayki>? 

5¡Ishkay cära runakuna! Puntata nawikikunacho kaykaq qerutaraq jorquyay. 

Sayraqmi shumaq rikayanki runa mayikipa nawinpita shukata 
jorqupäyänaykipaq. 

6<<Sagrädu kaqtaqa alqukunata ama jitapäyaysu. Perlasnikitaqa 

kuchikunata ama jitapäyaysu. Jitapäyaptikiqa kuchikuna jarukuyanqami y 
alqukuna usharpis ushaykuyäshunkimi. 

Mana ajayaypa Tayta Diosta manakunansipaq Jesús yachasishqan 

Lucas 11.9-13 

7<<Manakuyaptikiqa Tayta Dios kamaripäyäshunkimi. Ashirqa tariyankimi. 

Punkuta takakuyaptikiqa kichapäyäshunkimi. 

8Manakuq kaqqa chaskinmi. Ashiq kaqqa tarinmi. Punkuta takakuq kaqtaqa 

kichapanmi. 

9<<Mayqaykikunatapis wamraykikuna tantata manakuyäshuptiki ¿rumita 

aptaparkuyankimansuraq? 

10Pescäduta manakuyäshuptiki ¿culebrata qarayankimansuraq? 

11Qamkuna yaqa kaykarpis wamraykikunata ali kaqlata qaraykäyaptikiqa 

¿manasuraq jana pasacho kaykaq Taytaykipis manakuq kaqta ali kaqkunata 
kamaripanqa? 

Runa mayinsita ali rikanansipaq Jesús yachasishqan 

Lucas 6.31 

12<<Imanömi runa mayiki rikayäshunaykita munayanki, saynöla qamkunapis 

runa mayikita ali rikayanki. Sayno kawanansipaqmi Moisés 
qelqashqanchöpis y profëtakuna qelqayashqanchöpis nikan. 

Kichki punkuman Jesús tinkusishqan 

Lucas 13.24 

13<<Kichki punkupa yaykuyay. Anchu kaq punkupa yaykuqkunaqa jatun 

nänipami infiernuman aywaykäyan. Askaqmi say punkupa yaykuykäyan. 

14Kichki kaq punkupa yaykuqkunami isanqa llanu nänipa gloriaman 

aywaykäyan. Walkaqlami say punkupa yaykuykäyan. 

Lutan yachasikuqkuna pï kayashqanpis 

Lucas 6.43-44 

15<<Profëta tukuqkunata chaskipäyankimantaq. Paykunaqa uyshano 

shamurpis wanusikuq löbunömi kaykäyan. 

16Jachata wayuyninpa reqishqansinömi runakunatapis imano 

kawayashqanta rikar reqinsi. Manami kashakunapitasu üvata palansi ni 
cardonkunapitasu hïgustapis qorinsi. 

17Ali jachaqa alitami wayun. Mana ali jachami isanqa mana alita wayun. 

18Saynölami ali wayuq jachaqa mana alitaqa wayunsu. Mana ali wayuq 

jachapis manami alita wayunsu. 

19Say jachataqa muturir ninamanmi qaykunsi. 

20Jachata wayuyninpa reqishqansinömi runakunatapis imano 

kawayashqanta rikar reqinsi. 

Tayta Diosta cäsukuqkunala paypa nawpanman chäyänanpaq Jesús 
yachasishqan 

Lucas 13.25-27 

21<<Manami jutïta joqariyashlanpitasu jana pasacho kaykaq 

Taytä mandaykashqanman yaykuyanqa. Saymanqa yaykuyanqa pay 
munashqanno kawaqkunalami. 

22Juiciu finalcho askaqmi niyämanqa: <Tayta, Tayta, qampa wilakuynikitami 

wilakurqä. Saynöpis qampa jutikichömi supaykunatapis qarqurqä. 
Saynölami qampa jutikicho milagrukunatapis rurarqä>. 

23Sayno niyämaptinmi nishaq: <Qamkunata manami reqïsu. ¡Jusasapa 

runakuna, nawpäpita witikuyay!> 

Cäsukuq runa y mana cäsukuq runa imano kashqanpis 

Lucas 6.47-49 

24<<Nishqäkunata wiyakamaq runaqa qaqa janancho wayita sharkasiq 

runanömi kaykan. 

25Say wayiqa fiyupa tamyaptinpis, mayu jakar jaytaptinpis y fiyupa 

wayraptinpis manami juchunqasu. 

26<<Nishqäkunata mana wiyakamaq runami isanqa aqusha janalancho 

wayita sharkasiq runano kaykan. 

27Say wayiqa fiyupa tamyaptin, mayu jakar jaytaptin y fiyupa wayraptinmi 

juchunqa. Saynölami mana wiyakamaq runa pasaypa kuyapaypaq kanqa>>. 

28Jesús sayno yachasiptinmi runakuna fiyupa admirakuyarqan. 

29Manami ley yachasiq runakunanösu yachasirqan, sinöqa munayyuq karmi 

shumaq yachasirqan. 

 

Mateo 8 
Leprawan qeshyaykaqta Jesús aliyäsishqan 

Marcos 1.40-45; Lucas 5.12-16 

1Lömacho yacharkasir urämuptinmi saysika runakuna Jesústa qatiräyarqan. 

2Saychömi leprawan qeshyaykaq runa Jesúspa puntanman 

qonqurpakuykur nirqan: <<Taytay, voluntäniki kaptinqa aliyaykasilämay>>. 

3Sayno ruwakuptinmi Jesús yataykur nirqan: <<Aliyash kanaykita 

munämi>>. Sayno niptinmi jinan höra aliyaskirqan. 

4Saypitanami Jesús nirqan: <<Aliyäsishqäta ama pitapis wilapankisu. Saypa 

trukanqa cüraman ayway aliyashqaykita rikashunaykipaq. Nirkur 
aliyashqaykita musyayänanpaq Moisés qelqashqancho nishqannöla 
ofrendaykita templuman apay>>. 

Capitanpa ashmayninta Jesús aliyäsishqan 

Lucas 7.1-10; Juan 4.43-54 

5Capernaúm markaman Jesús chaykuptinmi Roma soldädukunapa 

capitannin ruwakur 

6nirqan: <<Ashmaynïmi pasaypa ansa wayïcho jitaraykan, taytay. Manami 

kuyukunsu. Fiyupami nakaykan>>. 

7Sayno niptinmi Jesús nirqan: <<Aliyäsinäpaq aywashun>>. 

8Saymi capitán nirqan: <<Taytay, mana Israel runa kaykaptï wayïmanpis 

manami yaykunkimansu. Ashmaynï aliyänanpaq kaylapita niykulay. 

9Noqapis mandamaqnïpa munayninchömi kaykä. Saynölami 

soldädükunapis munaynïcho kaykäyan. Mayqantapis <saypa ayway> niptï 
aywan y <shamuy> niptï shamun. Saynölami ashmaynïpis <kayta ruray> 
niptï ruran>>. 

10Sayno niptinmi Jesús kushikur paywan aywaykaq runakunata nirqan: 

<<Rasunpami nï: Sayjinanpa yärakamaq runataqa manami ni Israel 
runakunachöpis tarishkäsu. 

11Saymi qamkunata nï: Maysay nacionkunapitapis shuntakaykurmi Tayta 

Dios mandaykashqancho Abrahamwan, Isaacwan y Jacobwanpis jamaykur 
mikuyanqa. 

12Wakin runakunami isanqa Tayta Dios mandaykashqancho kawayänanpaq 

kashqanta yarparpis yanawyaykaq sakayman qaykush kayanqa. Saychömi 
fiyupa waqar kiruntapis uchuyanqa>>. 

13Nirkurnami capitanta Jesús nirqan: <<Wayikipa kutikuy. 

Yärakamashqaykinömi ashmayniki aliyashna kaykan>>. Say hörami 
capitanpa ashmaynin aliyarqan. 

Pedrupa suedranta Jesús aliyäsishqan 

Marcos 1.29-34; Lucas 4.38-41 

14Saypita Pedrupa wayinman aywarmi Jesús tarirqan Pedrupa suedran 

fiebriwan ansa jitaraykaqta. 

15Saymi makinta yataykuptin jinan höra aliyaskir mikuyta qararqan. 

Aska qeshyaqkunata Jesús aliyäsishqan 

Marcos 1.32-34; Lucas 4.40-41 

16Pasa sakaykaptinnami Jesúsman 

apayämurqan supaykuna nakasiyashqan aska runakunata. Say 
runakunapitami supaykunata Jesús juk shimila qarqurqan. Saynölami tukuy 
qeshyawan qeshyaykaqkunatapis aliyäsirqan. 

17Sayno aliyäsirmi profëta Isaías kayno qelqashqanta cumplirqan: <<Paymi 

qeshyansikunata apakush. Paymi nanayninsikunatapis jorqush>>. 

Qatirayta munaqkunata Jesús tantiyasishqan 

Lucas 9.57-62 

18Aska runakuna juntapaykuyaptinmi discïpulunkunata Jesús nirqan: 

<<Wak simpaman päsashun>>. 

19 Büquiman yaykuyänanpaqna kaykäyaptinmi ley yachasiq runa Jesústa 

nirqan: <<Rabí, maypa aywaptikipis qatiräshaykimi>>. 

20Sayno niptinmi Jesús nirqan: <<Atuqkunapaqa machayninkuna kanmi. 

Pishqukunapapis qeshunkuna kanmi. Runapa Surinpami isanqa maycho 
punuykunalanpaqpis kansu>>. 

21Saypitanami juk discïpulun nirqan: <<Qatiränäpaq papänïtaraq puntata 

pampaskamushaq, taytay>>. 

22Saymi Jesús nirqan: <<Wanushkunataqa wanush mayinkuna 

pampakuyäsun. Qamwanqa jukla aywashun>>. 

Wayrapaqpis yakupaqpis Jesús munayyuq kashqan 

Marcos 4.35-41; Lucas 8.22-25 

23Saypitanami büquiman Jesús wisaptin discïpulunkunapis qepanta 

wisäyarqan. 

24Qochata simpaykäyaptinmi Jesús punukäkurqan. Sayyaqmi fiyupa 

wayrawan yaku pulchaqyar büquita talpukäsinanpaqna kaykarqan. 

25Saymi discïpulunkuna Jesústa rikchasir niyarqan: <<¡Taytay, 

talpukaykansinami! ¡Salvaykayälämay!>> 

26Sayno niyaptinmi Jesús nirqan: <<Janan shonqula yärakuq runakuna, 

¿imanirtaq mansakäyanki?>> Niskirmi sharkurkur wayratawan yakuta 
olqutuparqan. Olqutupaskiptinmi wayrapis yakupis chawaskirqan. 

27Sayta rikarmi discïpulunkuna mansakash niyarqan: <<Yakupis wayrapis 

sayno cäsunanpaqqa ¡pinataq kay runaqa!>> 

Supaykuna löcuyäsiyashqan runakunata aliyäsishqan 

Marcos 5.1-20; Lucas 8.26-39 

28Qochata simparkurnami Gadara niyashqan partiman chäyarqan. 

Saychömi supaykuna löcuyäsiyashqan ishkay runakuna panteonpita 
yarqayämurqan. Paykuna pasaypa mansaypaq kayaptinmi saypaqa pipis 
päsaqsu. 

29Jesústa rikäriyashpanmi sinchipa qaparar niyarqan: <<¡Diospa Surin 

Jesús! ¡Imatataq noqakunawan munanki! ¿Manaraqpis höräkuna 
chämuptinku nakasiyämänaykipaq shamushkanki?>> 

30Paykunapita mas washaläninchömi saysika kuchikunata misiykäyarqan. 

31Saymi supaykuna Jesústa ruwakur niyarqan: <<Kay runakunapita 

qarqayämarqa taqay kuchikunalaman yaykuyänäpaq 
kachapaykayälämay>>. 

32Ruwakuyashqanta Jesús awniptinmi supaykuna ishkan runakunapita 

yarquskir say kuchikunaman yaykukuykuyarqan. Saymi kuchikuna 
löcutäyashpan tunapa cörrir qochaman jeqakurpuyarqan. Saychömi 
shenqaypa wanuyarqan. 

33Sayta rikaykurmi kuchi misiqkuna cörrila markaman wilakuq aywayarqan. 

Chaykurmi wilakuyarqan löcuyash runakunapita supaykunata Jesús 
qarqushqanta y kuchikuna qochaman jeqar shenqaypa wanuyashqantapis. 

34Saymi lapan runakuna markapita Jesús kaqman aywayarqan. Chaykurmi 

saypita aywakunanpaq ruwakuyarqan. 

 

Mateo 9 
Paralïticu runata Jesús aliyäsishqan 

Marcos 2.1-12; Lucas 5.17-26 

1Saypitanami büquiwan simpaskir taykashqan Capernaúm markaman 

Jesús kutirqan. 

2Saychömi paralïticu runata kirmawan Jesús kaqman apayarqan. Apaqkuna 

payman yärakuyashqanta musyarmi say qeshyaqta Jesús nirqan: <<Ama 
lakikuysu, hïju. Lapan jusaykikunatami perdonashkä>>. 

3Sayno niptinmi ley yachasiqkuna yarpachakuyarqan: <<¡Sayno nirqa Dios 

tukuykanmi!>> 

4Sayno yarpaykäyashqanta musyarmi Jesús nirqan: <<¿Imanirtaq lutanta 

yarpaykäyanki? 

5¿Mayqantaq mas aja kaykan? ¿Runapa jusankunata perdonayku? ¿O 

qeshyaqta aliyäsiyku? 

6Runapa Surin kay pasacho runakunata perdonananpaq munayyuqmi 

kaykan. Saytami kanan musyayanki>>. Nirkurmi paralïticu runata nirqan: 
<<¡Sharkuy! Kirmaykita apakurkur wayikipa aywakuy>>. 

7Sayno niptinmi jinan höra aliyashna sharkurkur wayinpa aywakurqan. 

8Sayta rikaykurmi runakuna kushikuyashpan Tayta Diosta alabar niyarqan: 

<<¡Kay runataqa Tayta Diosmi munayninta qoykush kaykunata 
rurananpaq!>> 

Discïpulun kananpaq Mateuta Jesús qayashqan 

Marcos 2.13-17; Lucas 5.27-32 

9Saypita aywakurmi Jesús rikarqan Mateo jutiyuq runa impuestuta cobrar 

jamaraykaqta. Saymi nirqan: <<Qatirämay>>. Sayno niptinmi Jesúswan 
Mateo aywakurqan. 

10Saypitanami wayincho mikuyänanpaq Jesústa Mateo qayasirqan. 

Saychömi impuestu cobraq runakuna y jusasapa runakunapis Jesúswan y 
discïpulunkunawan mikuyarqan. 

11Sayta rikaykurmi fariseukuna Jesúspa discïpulunkunata niyarqan: 

<<¿Imanirtaq impuestu cobraqkunawan y jusasapa runakunawanpis 
Señorniki mikuykan?>> 

12Sayno niyashqanta wiyaykurmi Jesús nirqan: <<Sänu kaqkunaqa manami 

mëdicuta nistäyansu, sinöqa qeshyaykaqkunalami. 

13Tayta Diospa palabrancho imata nishqantapis yachakuyay. Saychöqa 

kaynömi nikan: <Sacrificiuta rupasiyashqaykipitapis mas munä kuyapäkuq 
kayänaykitami>. Noqa manami jusaynaq runakunamansu shamushkä, 
saypa trukanqa [jusalikuyta wanakuyänanpaq] jusasapa runakunamanmi>>. 

Yachasikuynin mushuq kashqanta Jesús tantiyasishqan 

Marcos 2.18-22; Lucas 5.33-39 

14Juk kutichömi Juanpa discïpulunkuna Jesústa tapuyarqan: 

<<Noqakunapis y fariseukunapis cadalami ayunayä. Qampa 
discïpuluykikunaqa ¿imanirtaq ayunayansu?>> 

15Sayno tapuyaptinmi Jesús nirqan: <<Casarakuq maqta kaykaptinqa 

casaray fiestaman qayasishqan invitädunkuna ¿lakikuyanmansuraq? 
Casarakuq maqtata wanusiyaptinmi isanqa ayunayanqa. 

16<<Manami pipis makwa mödanata mushuq ratashwan shilpansu. Mushuq 

ratashqa qentir makwa mödanata masmi rachikäsin. 

17Saynöpis manami pipis sayraq rurash vïnuta makwa urpumanqa winansu. 

Winaptinqa vïnu poqur laksiriykunqami. Sayno kaptinqa vïnupis y urpupis 
ushakanqami. Saymi sayraq rurash vïnuta sänu urpuman winansi. Sayno 
rurashqaqa vïnupis manami jichanqasu ni urpupis ushakanqasu>>. 

Warmita aliyäsishqan y wamrata kawarisimushqan 

Marcos 5.21-43; Lucas 8.40-56 

18Sayno parlaykaptinmi sinagögacho mandaq runa chaykur Jesúspa 

puntanman qonqurpakuykushpan nirqan: <<Warmi surïmi päsarpush, 
taytay. Aywaykuläshun. Yataykuptikiqa kawariykamunqami>>. 

19Sayno ruwakuptinmi discïpulunkunawan Jesús aywayarqan. 

20Aywaykäyaptinmi chunka ishkay watana yawar apaywan qeshyaykaq 

warmi qepalanpa yaykuykur Jesúspa mödananpa kuchunta yataykurqan. 

21Sayno rurarqan <<Jesúspa mödananta yataykularpis aliyäshaqmi>> nir 

yarpashpanmi. 

22Yataykuptinmi tikraykur Jesús payta rikärishpan nirqan: <<Ama lakikuysu, 

hïja. Yärakamashqaykipitami aliyashkanki>>. Say nishqan hörami warmi 
aliyaskirqan. 

23Saypitanami autoridäpa wayinman Jesús chaykur tarirqan ayata 

pampayänanpaq tukapakuqkuna tukaykäyaqta y runakunapis fiyupa 
waqaykäyaqta. 

24Paykunatami Jesús nirqan: <<Waqtapa yarqukuyay. Wamraqa manami 

wanushsu, sinöqa punuykanlami>>. Sayno niptinmi asipäyarqan. 

25Waqtapa yarquskiyaptinnami wamra sutaraykashqanman Jesús yaykuskir 

makinpita aptarkuptin wamra kawarirkur sharkamurqan. 

26Sayno kawarisimushqantami say markacho y wakin markakunachöpis 

musyayarqan. 

Ishkay qaprakunata Jesús aliyäsishqan 

27Saypita Jesús aywakuptinmi ishkay qaprakuna paypa qepanpa aywar 

niyarqan: <<¡Davidpa Surin Jesús, kuyapaykayälämay!>> 

28Wayiman Jesús yaykuptinpis say qaprakuna qepantami yaykuyarqan. 

Saymi Jesús tapurqan: <<¿Qamkuna criyiyankiku nawikikunata 
aliyäsinäpaq kashqanta?>> Niptinmi <<awmi taytay, criyiyämi>> niyarqan. 

29Sayno niyaptinmi paykunapa nawinkunata yataykur Jesús nirqan: 

<<Yärakayämashqaykipitami nawikikuna rikanqana>>. 

30Sayno niptinmi paykunapa nawinkuna jukla aliyarqan. Saymi Jesús nirqan: 

<<Aliyäsishqäta pitapis ama wilapäyankisu>>. 

31Sayno niptinpis yarqurilarmi Jesús aliyäsishqanta pïmaytapis 

wilapäyarqan. 

Mana parlaq runata Jesús aliyäsishqan 

32Say aliyäsishqan qaprakuna yarquriyaptinnami Jesús kaqman 

pushayarqan parlayta mana puëdiq runata. Say runacho supay kaptinmi 
parlarqansu. 

33Saymi say supayta Jesús qarquskiptin runa parlar qalaykurqan. Sayta 

rikaykurmi runakuna kushikuyashpan niyarqan: <<¡Manami maychöpis 
rikashkansisu kayno aliyäsikuqtaqa!>> 

34 Fariseukunami isanqa niyarqan: <<Kay runaqa supaykunapa 

mandaqninpa munayninwanmi supaykunata qarquykan>>. 

Runakunata Jesús kuyapashqan 

35Lapan markakunapa y jalqakunapa Jesús purirmi Tayta 

Dios mandaykashqanpa ali wilakuyninta sinagögakunacho yachasirqan y 
tukuy niraq qeshyawan qeshyaqkunata aliyäsirqan. 

36Saymi saysika runakuna Jesús kaqman shuntakäyarqan. Misiqniynaq y 

oqrakash uyshakunano kaykaqta rikarmi Jesús kuyaparqan. 

37Saymi discïpulunkunata nirqan: <<Cosëcha shuntaypaq kaykaqnömi 

saysika runakuna Tayta Diospa wilakuyninta chaskikuyänanpaq kaykäyan. 
Sayno kaptinpis walkaqlami wilakuqkuna kaykäyan. 

38Tayta Diosta manakuyay wilakuqkunata kachananpaq>>. 

 

Mateo 10 
Apostolninkunata Jesús akrashqan 

Marcos 3.13-19; Lucas 6.12-16 

1Saypitanami chunka ishkay discïpulunkunata qayaykur munayninta Jesús 

qorqan runakunapita supaykunata qarquyänanpaq y tukuy qeshyakunawan 
qeshyaykaqkunata y imayka nanaywan kaqkunatapis aliyäsiyänanpaq. 

2Say chunka ishkay apostolkunami kayarqan Simón (paypa jukaq jutinmi 

karqan Pedro), Simónpa wawqin Andrés, Zebedeupa surinkuna 
Santiaguwan Juan, 

3Felipe, Bartolomé, Tomás, Romapaq impuestuta cobraq Mateo, Alfeupa 

surin Santiago, Tadeo, 

4Zelote niyashqan Simón y Jesústa rantikuq Judas Iscariote. 

Apostolninkunata wilakuyänanpaq Jesús kachashqan 

Marcos 6.7-13; Lucas 9.1-6 

5Say chunka ishkay apostolninkuna wilakuq aywayänanpaq kacharmi Jesús 

nirqan: <<Ama aywayankisu mana Israel runakunapa markankunamanqa, 
ni Samariacho kaykaq markakunamanpis ama yaykuyankisu. 

6Saypa trukanqa Israel runakunalaman aywayanki. Paykunami oqrakash 

uyshano kaykäyan. 

7Paykunata niyanki: <¡Tayta Dios mandaykashqan chämushnami!> 

8Qeshyaqkunata aliyäsiyanki. Wanushkunatapis 

kawarisiyanki. Leprawan qeshyaykaqkunata 
aliyäsiyanki. Supaykunatapis runakunapita qarquyanki. Munaynïta 
dembaldila chaskiyashqaykino pitapis dembaldila aliyäsiyanki. 

9<<Qellaytapis, qoritapis ni cobritapis gastuykikunapaq ama apayankisu. 

10Saynöpis ama apayankisu mirkapaykikunata, trukanaykikunata ni 

tukruykikunatapis. Jatiräyashqayki lanqilaykikunawan aywayanki. Arupakuq 

runa päguta chaskinanpaq derëchun kashqannömi qamkunapapis 
qarayäshunaykipaq derëchuykikuna kaykan. 

11<<May markaman charpis mayqan ali runa kashqantapis tapukuyanki. Say 

runapa wayilancho juk markaman päsayashqaykiyaq posädakuyanki. 

12Wayinman char <ali kaway qamkunacho kaykuläsun> niyanki. 

13Ali chaskiyäshuptikiqa niyashqaykinömi ali kaway kanqa. Mana 

chaskiyäshuptikimi isanqa ali kaway kanqasu. 

14Wilakuyashqaykita say wayicho o say markacho mana chaskiyäshuptikiqa 

chakikikunacho kaykaq polvuta tapshiriykur aywakuyanki. 

15Rasunpami nï: Sodoma y Gomorra runakunata 

castigashqanpitapis peormi juiciu final junaqcho say runakunata Tayta Dios 
castiganqa. 

Discïpulunkuna chikish kayänanpaq Jesús nishqan 

Marcos 13.9-13; Lucas 21.12-17 

16<<Löbukunaman uyshakunata qaykuqnömi qamkunata kachaykä. 

Culebrano alcäbula puriyanki y manshu palumano humildi kayanki. 

17Runakunapita alcäbu kakuyanki. Chikiyäshushpaykimi prësu sarirkur 

autoridäkunaman apayäshunki. Sinagögakunachöpis astayäshunkimi. 

18Noqaman yärakayämashqaykipitami gobernadorkunamanpis y 

reykunamanpis prësu apayäshunki. Saynöpami wilakuynïta paykunata y 
wakin mana Israel runakunatapis wilapäyanki. 

19Autoridäkunaman apayäshuptikipis ama lakikuyankisu: <¿Imataraq 

nishaq? ¿Imanöraq parlashaq?> niyashpayki. Tayta Diosmi 
tantiyasiyäshunki imata niyänaykipaqpis. 

20Manami kikikikuna yarpäyashqaykitasu parlayanki, sinöqa Taytaykipa 

Espïritun tantiyasiyäshushqaykitami. 

21<<Noqaman yärakayämashqanpitami wawqintapis, surintapis y 

taytantapis wanusiyänanpaq autoridäkunaman apayanqa. 

22Noqaman yärakayämashqaykipitami pïmaypis chikiyäshunki. Sayno 

chikiyäshuptikipis wanuyashqaykiyaq yärakayämashpaykiqa salvashqami 
kayanki. 

23Juk markacho chikiyäshuptiki juk markaman qeshpikuyanki. Rasunpami 

nï: Israelcho lapan markakunapa purir manaraq ushayaptikimi Runapa 
Surin kutimunqa. 

24<<Mayqan yachakuqpis manami yachasiqninpita mastaqa 

yachansu. Saynölami ashmaypis patronninpita mas munayyuqsu kaykan. 

25Yachakuqkunapis yachasiqninno karmi kushikuyan y ashmaykunapis 

patronninno karmi kushikuyan. Noqatapis 
Beelzebú nikäyämarqa qamkunatapis wamräkuna kayaptiki peorraqmi 
ashliyäshunki. 

Mana mansariyänanpaq Jesús nishqan 

Lucas 12.2-7 

26<<Runakuna chikiyäshuptikipis ama mansariyankisu. Paykuna pakaylapa 

jusalikuyashqanpis juiciu finalchöqa musyakanqami. 

27Sayno kaykaptinqa pakaylapa nishqäkunata pïmaypis wiyayänanpaq 

wilakuyay. Rinrilaykicho nishqäkunatapis wayi jananman wisarkur 
qayakuypa wilakuyay. 

28Ama mansariyankisu pipis wanusiyäshunaykipaq jurapäyäshuptiki. 

Wanusiyäshushpaykipis almaykitaqa manami wanusinqasu. Saypa 
trukanqa Tayta Dioslata mansapakuyay. Paymi isanqa munayyuq kaykan 
pitapis almantinta infiernucho ushakäsinanpaq. 

29<<¿Manaku ishkay pishqukunata juk centimulacho rantikuyan? Sayno 

kaptinpis manami ni juklaylapis wanunsu Taytayki mana munaptinqa. 

30Aqsaykikunapis paypaqqa yupashlami kaykan. 

31Qamkunaqa saysika pishqukunapitapis masmi väliyanki. Sayno 

kaykaptinqa ama mansariyaysu>>. 

Favornin parlaqkunapita Jesús nishqan 

Lucas 12.8-9 

32<<Pipis runakunapa nawpancho favornï parlaptinqa noqapis jana pasacho 

kaykaq Taytäpa nawpancho paykunapa favorninmi parlashaq. 

33Pipis runakunapa nawpancho ñëgamaptinqa noqapis jana pasacho 

kaykaq Taytäpa nawpancho ñëgashaqmi. 

Jesúsman yärakuqkuna chikish kayänanpaq nishqan 

Lucas 12.51-53; 14.26-27 

34<<Ama yarpäyaysu shamushqäpita kay pasacho runakuna jawkala 

kawayänanpaq kashqanta. Saypa trukanqa kikinpurami chikinakuyanqa. 

35Saymi taytanwan surin chikinakuyanqa, mamanwan wawan 

chikinakuyanqa y suedranwan lumsuynin chikinakuyanqa. 

36Chikiqninkunaqa kikinpa wayinchömi kayanqa. 

37<<Pipis discïpulü kayta munarqa papäninta y mamanta kuyashqanpitapis 

noqata mas kuyamäsun. Sayno mana kuyamarqa manami discïpulü 
kayanmansu. Saynöpis wamrankunata kuyashqanpitapis noqata mas 
kuyamäsun. Sayno mana kuyamarqa manami discïpulü kayanmansu. 

38Cruzninta apaqno mana qatirämarqa manami discïpulü kayanmansu. 

39Vïdanta salvayta munaqkunaqa vïdanta oqrayanqami. Vïdanta noqa rayku 

oqraqkunami isanqa vïdanta salvayanqa. 

Premiuta chaskinansipaq Jesús nishqan 

Marcos 9.41 

40<<Qamkunata chaskikushuqnikikunaqa noqatami 

chaskikayäman. Noqata chaskikamaqkunaqa kachamaqnïtapis 
chaskikuykäyanmi. 

41Profëtakunata chaskikuq kaqqa profëtanömi premiuta chaskinqa. 

Saynöpis jusaynaq runata chaskikuq kaqqa say runanömi premiuta 
chaskinqa. 

42Mayqan discïpulüta juk pucillu yakulatapis makyaq kaqtaqa Tayta Diosmi 

premiuta qonqa>>. 

 

Mateo 11 

1Chunka ishkay discïpulunkunata yachasiyta ushaskirnami Galileapa 

markan markan Tayta Diospa wilakuyninta wilakur Jesús purirqan. 

Discïpulunkunata Bautizaq Juan Jesúsman kachashqan 

Lucas 7.18-35 

2Carcilcho kaykarmi Bautizaq Juan musyarqan Jesucristo imata 

ruraykashqantapis. Saymi [ishkay] discïpulunkunata Jesús kaqman 
kacharqan 

3tapumur niyänanpaq: <<¿Qamkush kaykanki Tayta Dios kachamushqan 

Cristo o juktaraqkush shuyakuyäshaq?>> 

4Sayno tapuyaptinmi Jesús nirqan: <<Kutir Juanta wilayay wiyayashqaykita 

y rikayashqaykita. 

5Qaprakuna rikayannami. Makllukuna puriyannami. Leprawan qeshyaqkuna 

aliyashnami. Upakuna wiyayannami. Wanushkuna kawariyämushnami. 
Muchuqkunapis Tayta Diospa ali wilakuyninta wiyaykäyannami. 

6Yarpäyashqanno mana ruraptïpis mana ajayaypa noqaman yärakamaq 

runaqa kushishqami kawanqa>>. 

7Juanpa discïpulunkuna kutiskiyaptinnami runakunata Jesús nirqan: 

<<¿Imata rikaqtaq sunyaq jirkaman aywayarqayki? ¿Shoqushta wayra 
kuyusiqta rikayänaykipaqku? 

8Manasayqa ¿ima rikaqtaq aywayarqayki? ¿Ali mödanash runata rikaqku 

aywayarqayki? Musyayashqaykinöpis reypa wayincho taq rïcu 
runakunalami ali mödanan jatish kaykäyan. 

9Sayno kaptinqa ¿ima rikaqtaq aywayarqayki? ¿Profëta rikaqku? Aw, 

profëta rikaqmi. Noqa kaynömi nï: Paynöqa manami mayqan profëtapis 
kashsu. 

10Juanta kachamunanpaqmi kayno qelqaraykan: <Nänita pisaq japuy 

runakunata kamarikasinanpaqmi wilakuqnïta puntaykita kachashaq>. 

11<<Rasunpami nï: Lapan profëtakunapitapis Bautizaq Juanqa mas 

tantiyakuqmi. Sayno kaptinpis Tayta Dios mandaykashqanman sayraq 
yaykuqkuna Juanpitapis masmi tantiyayan. 

12<<Bautizaq Juan wilakur qalaykushqanpita pasami Tayta Dios 

mandaykashqanman aska runakuna yaykuykäyan. Sayno kaykaptinpis 
wakin runakuna manami munayansu say wilakuyta wilakuyänanta, sinöqa 
imanöpapis sapatami churapaykäyan. 

13Juan manaraq wilakuptinmi Moiséspis y profëtakunapis sayno kananpaq 

kashqanta wilakuyarqan. 

14Paykuna wilakuyashqanta mana criyiyaptikipis <Elías shamunqami> nir 

profëta wilakushqantaqa Juanmi cumplish. 

15Rinriyuq kaqkunaqa nishqäkunata wiyakuyäsun. 

16<<Kanan tiempu runakunata ¿imamanraq tinkusïman? Paykunaqa 

pläzacho puklaq wamrakunanölami kaykäyan. 

17Say wamrakunami qayarar niyan: <Pinkulluta tukayaptïpis manami 

tushuyankisu. Aya apay cantata cantayaptïpis manami waqayankisu>. Say 
wamrakunanölami kanan tiempu runakunapis kaykäyan. 

18Juan tantata mana mikuptin y vïnuta mana upuptinmi niyan: 

<¡Payqa supaypa munayninchömi kaykan!> 

19Runapa Surin mikuptin y upuptinmi niyan: <¡Kay runaqa mikular upular 

purikun! ¡Impuestu cobraqkunawan y jusasapa runakunawanmi 
shuntakan!> Sayno niyaptinpis discïpulükuna Tayta Dios munashqanno 
kawayaptinmi Juanta y noqata Tayta Dios kachayämashqan 
tantiyakaykan>>. 

Jusalikuqkunata juzgananpaq Jesús nishqan 

Lucas 10.13-15 

20Aska milagrukunata Jesús rurashqanta rikarpis jusalikuykunata runakuna 

manami wanakuyarqansu. Saymi Jesús nirqan: 

21<<¡Wawalaw, Corazín runakuna! ¡Wawalaw, Betsaida runakuna! 

Markaykikunacho milagrukunata rurashqäno Tiro markacho y Sidón 
markacho milagrukunata rurash kaptïqa maynami jusalikuykunata 
wanakuyashpan qachqa mödanata jatikurkur uchpa janancho 
jamaräyanman karqan. 

22Noqa kaynömi nï: Tiro y Sidón runakunata castigashqanpitapis peormi 

juiciu final junaqcho Tayta Dios castigayäshunki. 

23<<Capernaúm runakuna, ¿jana pasaman chäyänaykipaq kashqantaku 

yarpaykäyanki? ¡Qamkunaqa Hadesman qaykushqami kayanki! 
Qamkunacho rurashqä milagrukunata Sodomacho ruraptïqa jusankunata 
kachariyaptin kananyaqmi say marka kaykanman karqan. 

24Noqa kaynömi nï: Sodoma runakunata castigashqanpitapis peormi juiciu 

final junaqcho Tayta Dios castigayäshunki>>. 

Tayta Diosta Jesús manakushqan 

Lucas 10.21-22 

25Saychömi Tayta Diosta manakur Jesús nirqan: <<Jana pasacho y kay 

pasacho munayyuq Papä, qamtami alabä. Manami yachaq tukuqkunatasu 
yarpaykashqaykikunata musyasishkanki, saypa trukanqa wamrano 
kaqkunalatami. 

26Sayno kanantami munashkanki, Papä>>. 

27Nirkurnami saycho kaykaq runakunata nirqan: <<Taytämi lapantapis 

munaynïman churamush. Surin kaptïmi payla noqata reqiman. Saynöpis 
Taytä kaptinmi noqala payta reqï. Saymi noqa tantiyasishqä kaqkunala 
Taytäta reqiyan>>. 

28<<Utikash y lakish kaqkuna, lapayki noqaman shayämuy. Noqami jamayta 

tarisiyäshayki. 

29Noqapa yügüta matankakuyay. Kuyapäkuq y ali shonqu kashqäta rikakur 

noqapita yachakuyay. Noqapita yachakurmi jamayta tariyanki. 

30Noqapa yügü ankashlami. Manami aja apaysu>>. 

 

Mateo 12 
Jamay junaqpaq Jesús munayyuq kashqan 

Marcos 2.23-28; Lucas 6.1-5 

1Jamay junaqchömi discïpulunkunawan Jesús päsaykäyarqan trïgu 

poquraykaq chakrakunapa. Saypa päsarmi discïpulunkuna mikanäyashpan 
trïguta palar uchuyarqan. 

2Sayta rikarmi fariseukuna niyarqan: <<Rikay. Discïpuluykikuna leyninsita 

mana cäsukuypami jamay junaq kaykaptin trïguta palaykäyan>>. 

3Saymi Jesús nirqan: <<¿Manaku imaypis liyiyashkanki 

yanapaqninkunawan mikanar David imata rurashqantapis? 

4Davidshi Tayta Diospa wayinman yaykur Diospaq churayashqan tantata 

mikunaq. Say tanta manami David ni paywan kaykaq runakuna 
mikuyänanpaqsu karqan, saypa trukanqa cürakunala mikuyänanpaqmi. 

5Saynöpis Moisés qelqashqan leykunacho nikan cürakuna templucho jamay 

junaq arurpis jusayuq mana kayashqantami. Saytapis ¿manaku 
liyiyashkanki? 

6Saymi qamkunata nï: Noqami templupitapis mas munayyuq kaykä. 

7<<Tayta Diospa palabrancho kaynömi nikan: <Sacrificiuta 

rupasiyashqaykipitapis mas munä kuyapäkuq kayänaykitami>. Sayta 
tantiyakurqa manami discïpulükunata jamurpaykäyankimansu. 

8Runapa Surinqa jamay junaqpaqpis munayyuqmi kaykan>>. 

Makin wanush runata jamay junaqcho Jesús aliyäsishqan 

Marcos 3.1-6; Lucas 6.6-11 

9Saypita aywarmi sinagögaman Jesús yaykurqan. 

10Saychömi makin wanush runapis kaykarqan. Saymi Jesústa tapur 

niyarqan: <<Jamay junaqcho qeshyaykaqta ¿aliyäsishwanku o manaku?>> 
Sayno tapuyarqan aliyäsiptinqa say achäquila Jesúspa contran 
sharkuyänanpaqmi. 

11Saymi Jesús nirqan: <<Mayqaykipapis uyshayki pözuman jeqaptin jamay 

junaq kaykaptinpis ¿manaku jinan höra jorquq aywayanki? 

12Uyshapitapis masmi runa välin. Sayno kaykaptinqa jamay junaqchöpis 

runa mayinsita aliyäsishwanmi>>. 

13Nirkurmi makin wanush runata nirqan: <<¡Makikita joqariy!>> 

Joqarkuptinmi jukaq makinno alina rikakurqan. 

14Saypitanami fariseukuna yarquriyashpan Jesústa wanusiyänanpaq 

wilanakuyarqan. 

Jesúspita profëta Isaías qelqashqan 

15Sayno wilanakuyashqanta musyaykurmi say markapita Jesús 

aywakurqan. Aywakuptinmi aska runakuna qepanpa aywayarqan. Qeshyaq 
kaqtaqa lapantami Jesús aliyäsirqan. 

16Aliyarkasirmi Jesús nirqan: <<Pitapis ama wilapäyankisu noqa 

aliyäsishqäta>>. 

17Saynöpami profëta Isaías kayno qelqashqanta Jesús cumplirqan: 

18<<Sirvimaqnï imano kashqantapis tantiyakuyay. Paytami akrashkä. 

Paytami kuyä. Paypitami fiyupa kushikü. Espïritütami payman 
kachamushaq. Paymi maysay nación runakuna munashqäno 
kawayänanpaq wilakunqa. 

19Payqa manami olqutupanqasu ni qayapanqasu. Cällikunachöpis manami 

wajukur purinqasu. 

20Laksish shoqushtapis manami pakirinqasu. Upinaykaq aksitapis manami 

upirasinqasu. Payqa lapantapis alimi juzganqa. 

21Juklä nacioncho taqkunapis paymanmi yärakuyanqa>>. 

Jesúspa contran parlayashqan 

Marcos 3.20-30; Lucas 11.14-23; 12.10 

22Saypitanami supay qaprayäsishqan y upayäsishqan runata Jesús kaqman 

pushayarqan. Say runami Jesús aliyäsiptin rikarqanna y parlarqanna. 

23Sayta rikarmi runakuna kushikuyashpan niyarqan: <<¿Kay 

runaqa Davidpa Surinsuraq kaykan?>> 

24Sayno niyashqanta wiyarmi fariseukuna niyarqan: <<Kay runaqa 

supaykunapa mandaqnin Beelzebúpa munayninwanmi supaykunata 
qarquykan>>. 

25Paykuna yarpäyashqanta musyarmi Jesús nirqan: <<Juk nacioncho 

runakuna kikinkunapura chikinakurqa ¿manasuraq wanusinakur 
ushakäyanman? Saynöpis juk markacho taqkunapis o juk wayicho 
taqkunapis chikinakurqa ¿manasuraq wakpa kaypa aywakur 
ushakäyanman? 

26Saynölami Satanáspis kikinpa contran sharkurqa rakikash kayanqa. 

Sayno kaptinqa mandaykashqanpis ushakanqami. 

27<<Beelzebúpa munayninwan supaykunata qarquptïqa ¿pipa 

munayninwantaq discïpuluykikunaqa supaykunata qarquyan? Diospa 
munayninwan supaykunata qarquyashqanta tantiyaykarqa ¿imanirtaq 
tantiyayankisu noqapis Diospa munayninwan qarqushqäta? 

28Diospa Espïritunwan supaykunata qarquptïmi Tayta Dios mandaykashqan 

qamkunaman chämushqanta musyayanki>>. 

29<<Kalpayuq runata manaraq pankarqa manami pipis wayinman yaykur 

imankunatapis apakunmansu. Pankaykurmi isanqa imankunatapis 
apakunman. 

30<<Pipis favornï mana karqa chikiykämanmi. Mana shuntäsimaq kaqqa 

mashiykanmi. 

31Saymi qamkunata nï: Runakuna jusalikuyashqanta y Diospa contran 

parlayashqantapis Tayta Dios perdonanqami. Espíritu Santupa contran 
parlayashqantami isanqa perdonanqasu. 

32Runapa Surinpa contran parlayaptinqa perdonanqami. Espíritu Santupa 

contran parlayaptinmi isanqa kay vïdachöpis ni juk vïdachöpis 
perdonanqasu. 

Parlakuyninpa runata reqishqansita Jesús nishqan 

Lucas 6.43-45 

33<<Ali jachaqa alitami wayun. Mana ali jachami isanqa mana alita wayun. 

Wayuyninpami jachata reqinsi. 

34¡Culebra casta runakuna! Fiyu runa kaykarqa ¿imanöpashi alita 

parlaykuyankiman? Runaqa shonqun yarpashqantami alitapis o mana 
alitapis parlan. 

35Ali runaqa shonqun alita yarpashqantami parlan y fiyu runaqa shonqun 

mana alita yarpashqantami parlan. 

36Saymi qamkunata nï: Imatapis lutankunata parlayashqanpitami Tayta Dios 

juiciu finalcho juzganqa. 

37Alita parlaqtaqa salvanqami. Lutankunata parlaqtami isanqa infiernuman 

qaykunqa>>. 

Milagrutaraq Jesús rurananta munayashqan 

Marcos 8.11-12; Lucas 11.29-32 

38Sayno niptinmi wakin fariseukuna y ley yachasiqkuna Jesústa niyarqan: 

<<Rabí, Tayta Dios rasunpaypa kachamushushqaykita musyayänäpaq ima 
milagrutapis ruraykulay>>. 

39Saymi Jesús nirqan: <<¡Mana wiyakuq jusasapa runakuna! Milagruta 

ruranäta munayaptikipis manami ima milagrutapis rurashaqsu. Saypa 
trukanqa profëta Jonásta salvar milagruta rurashqannömi Tayta Dios juk 
milagruta ruranqa. 

40Kimsa junaq kimsa paqas jatunkaray pescädupa pachancho Jonás 

kashqannömi Runapa Surinpis kimsa junaq kimsa paqas pamparanqa. 

41<<Jonás wilakushqanta chaskikurmi Nínive runakuna jusalikuyta 

wanakuyarqan. Kananqa Jonáspita mas munayyuq kaqmi 
wilapaykäyäshunki. Saymi juiciu finalcho Nínive runakuna sharkarkamur 
kanan wisan runakunata acusayanqa>>. 

42<<Salomón yachasishqanta wiyananpaqmi mandaq reinapis sur kaqlä 

karu nacionpita shamurqan. Kananqa Salomónpita mas yachaq kaqmi 
wilapaykäyäshunki. Saymi juiciu finalcho say reina sharkarkamur kanan 
wisan runakunata acusanqa. 

Runaman supay kutishqan 

Lucas 11.24-26 

43<<Runapita supay yarqurmi maychöpis tänanpaq ashir sunyaq 

jirkakunapa purin. Mana tariykurmi 

44nin: <Yarqamushqä wayïman kutikushaq>. Kutishpanmi tarin pisapakush 

y churapakush jäkuraykaqta. 

45Saynöta tariykurmi supay mayinkunaman aywar paypita mas fiyu qanchis 

supaykunata pushakurkur say tashqanman kutin. Saymi nawpata 
kashqanpitapis peorraq say runa rikakun. Saynömi päsanqa kanan wisan 
yaqa runakunatapis>>. 

Jesúspa maman y wawqinkuna pï kayashqanpis 

Marcos 3.31-35; Lucas 8.19-21 

46Jesús sayno yachaykäsiptinmi paywan parlayta munar maman y 

wawqinkuna punkucho shuyaraykäyarqan. 

47Saymi juk runa Jesústa wilarqan: <<Mamaykiwan wawqikikunami 

punkucho shuyaraykäyäshunki>> nir. 

48Sayno wilaptinmi Jesús nirqan: <<Kanan wilayäshayki mamä y wawqïkuna 

pï kayashqantapis>>. 

49Sayno nirmi discïpulunkuna kaqläpa toqiykur nirqan: <<Paykunami mamä 

y wawqïkuna kaykäyan. 

50Pipis jana pasacho kaykaq Taytä munashqanno kawaq kaqmi wawqï, panï 

y mamä kaykan>>. 

 

Mateo 13 
Murupakuq runaman Jesús tinkusishqan 

Marcos 4.1-9; Lucas 8.4-8 

1Say junaqlami wayipita yarqurir Jesús aywarqan Galilea qocha kuchunman. 

Chaykurmi yachasinanpaq jamakurqan. 

2Saymanmi aska runakuna shuntakäyarqan yachasishqanta wiyayta munar. 

Aläpa kichkipäyaptinnami qocha kuchuncho kaykaq büquiman wisarkur 
Jesús jamakurqan. 

3Saypitanami imamanpis tinkusiypa aska yachasikuykunata yachasir nirqan: 

<<Juk runashi trïgu muruq aywanaq. 

4Muruta shikaptinshi näniman wakin shikwanaq. Saytashi pishqukuna 

shamur upshakurkuyänaq. 

5Wakin kaq murushi shalaman shikwanaq. Saycho alpa mana kaptinshi ras 

jeqamurpis 

6jaqwäkuyta mana kamäpakur shanaywan sakikäkunaq. 

7Wakin kaq murushi kashakuna chawpinman shikwanaq. Jeqamurpis 

kashakuna nitiptinshi qarwashtaykälar wanunaq. 

8Wakin kaq murunashi isanqa ali alpaman shikwanaq. Saycho ali 

winamurshi ali espïgayuq kayänaq. Wakin espïgashi pachak (100) trïguta 
wayunaq, wakin espïgashi soqta chunka (60) trïguta wayunaq y wakinnashi 
kimsa chunka (30) trïguta wayunaq. 

9Rinriyuq kaqkunaqa nishqäkunata wiyakuyäsun>>. 

Tinkusiypa imanir Jesús yachasishqanpis 

Marcos 4.10-12; Lucas 8.9-10 

10Saypitanami discïpulunkuna Jesústa tapuyarqan: <<Taytay, 

tantiyaykasilämay tinkusiypa imanir yachasishqaykitapis>>. 

11Saymi Jesús nirqan: <<Qamkunataqa Tayta Dios mandaykashqan imano 

kashqantapis shumaqmi tantiyasiyäshayki. Wakinkunataqa manami 
tantiyasishaqsu. 

12Yachasishqäta cäsukuqkunaqa masmi tantiyakuyanqa. Mana 

cäsukuqkunami isanqa ichiklata tantiyayashlantapis qonqaykuyanqa. 

13Saymi imamanpis tinkusiypa wilapaykä. Paykunaqa rikaykarpis manami 

cuentata qokuyansu y wiyaykarpis manami tantiyayansu. 

14Sayno kananpaq kashqanta musyarmi profëta Isaías kayno qelqarqan: 

<<Mayjina wiyayashpaykipis manami tantiyayankisu. Mayjina 
rikayashpaykipis manami cuentata qokuyankisu. 

15Say runakunapa shonqunkuna chukruyashqami. Rinrinkunapis 

upayashqami. Nawinkunapis qaprayashqami. Sayno karmi rikayansu, 
wiyayansu, tantiyakuyansu ni wanakuyansu. Sayno kayaptinmi noqapis 
aliyäsishaqsu. 

16<<Qamkunatami isanqa Tayta Dios yanapaykäyäshunki rikayashqaykita y 

wiyayashqaykita tantiyakuyänaykipaq. 

17Rasunpami nï: Unay profëtakunapis y Tayta Dios munashqanno kawaq 

runakunapis rikayashqaykita rikayta munarpis manami rikayarqansu. 
Wiyayashqaykita wiyayta munarpis manami wiyayarqansu. 

Murupakuqman tinkusishqanta Jesús tantiyasishqan 

Marcos 4.13-20; Lucas 8.11-15 

18<<Kanan tantiyasiyäshayki murupakuq runaman tinkusiypa 

yachasishqäta. 

19Trïgu muruqa Tayta Dios mandaykashqanpa wilakuyninmi kaykan. Wakin 

runakunaqa chukru näninömi kaykan. Saymi Tayta Diospa wilakuyninta 

wiyarpis mana chaskikuyaptin Satanás shamur wiyayashlantapis 
qonqaykasin. 

20<<Wakin runakunaqa shalanömi kaykäyan. Paykunaqa Diospa 

wilakuyninta wiyar kushishqami chaskikuyan. 

21Kushish chaskikurpis jaqwäkuyta mana kamäpakuq trïgunömi kaykäyan. 

Saymi Diospa palabranta chaskikuyashqanpita runakuna chikiyaptin 
qepaman kutikuyan. 

22<<Wakin runakunaqa kasha kasha chakranömi kaykäyan. Paykunaqa 

Diospa wilakuyninta wiyarpis kay vïdacho imaykankunapaqpis lakikur y rïcu 
kanalanpaq yarpachakurmi Diospa wilakuyninta qonqaykur mana wayuq 
trïguno kaykäyan. 

23<<Wakin runakunami isanqa ali alpano kaykäyan. Paykunaqa Tayta 

Diospa wilakuyninta chaskikurmi Tayta Dios munashqanno kawayan. Saymi 
ali alpacho juk murulapita juk pachak (100) trïgu o soqta chunka (60) trïgu o 
kimsa chunka (30) trïgu wayushqanno kaykäyan>>. 

Trïguwan ballicu winamushqanpita Jesús yachasishqan 

24Saypitanami tinkusiypa yapay yachasir Jesús nirqan: <<Tayta 

Dios mandaykashqan imano kashqantapis tinkusiypa yachasiyäshayki. Juk 
runashi chakrancho trïguta murunaq. 

25Murupakuyta ushaskiptinnashi chikiqnin runa sakaypa aywaykur trïgu 

murushqan jananman ballicuta shikanaq. 

26Trïgu winamur shikshiyta qalaykuptinshi ballicupis reqilapa kaykänaq. 

27<<Sayshi ashmayninkuna aywaykur patronninta niyänaq: <Taytay, 

akraylata muruykaptikiqa ¿maypitaraq ballicu winamush?> 

28<<Sayno wilayaptinshi ninaq: <Mayqanpis chikipämaqnïmi sayta 

shikapämash>. <<Sayno niptinshi ashmaykuna tapur niyänaq: 
<¿Munankiku say ballicuta lukiyänäta?> 

29<<Niyaptinshi ninaq: <Ama lukiyaysu. Ballicuta lukirqa trïgutapis 

lukiyankimi. 

30Jina cosëchayaq saycho winakusun. Cosëchachönami achuqkunata 

nishaq: <<Puntata ballicuta shuntar wankuyay rupasinansipaq. Trïguta 
isanqa shuntarkur mikuy churakunäman pirwayay>> > >>. 

Ñäbus muruman Jesús tinkusishqan 

Marcos 4.30-32; Lucas 13.18-19 

31Mastapis tinkusiypa yachasirmi Jesús nirqan: <<Tayta 

Dios mandaykashqanqa ñäbus muruta juk runa chakranman 
murushqannömi kaykan. 

32Lapan murupita mas ichiknayla kaykarpis winamurqa wakin 

qewakunapitapis mas jatunmi winan. Saymi rämankunacho pishqukunapis 
qeshunkunata rurayan>>. 

Levadüraman Jesús tinkusishqan 

Lucas 13.20-21 

33Tinkusiypa yapay yachasirmi Jesús nirqan: <<Tayta 

Dios mandaykashqanqa levadüranömi kaykan. Tantata rurananpaq ishkay 
arröbano jarinaman levadürata winaptin mäsa shumaqmi jakan>>. 

Imapaq tinkusiypa Jesús yachasishqan 

Marcos 4.33-34 

34Saynömi Jesús imamanpis tinkusiypa runakunata yachasirqan. 

Imamanpis mana tinkusiypaqa manami imaypis yachasirqansu. 

35Sayno yachasirqan Tayta Diospa profëtan kayno nishqanta 

cumplinanpaqmi: <<Imamanpis tinkusiypami yachasiyäshayki. Kay pasata 
kamashqanpita pasa pipis mana tantiyashqankunatami wilakushaq>>. 

Ballicuman tinkusiypa yachasishqanta Jesús tantiyasishqan 

36Saypitanami runakunata despachaskir juk wayiman Jesús yaykurqan. 

Saychömi discïpulunkuna ruwakuyarqan ballicuman tinkusiypa 
yachasishqanta tantiyasinanpaq. 

37Saymi Jesús nirqan: <<Trïguta muruq kaqqa Runapa Surinmi kaykan. 

38Chakraqa intëru kay pasami kaykan. Trïguqa Tayta 

Dios mandaykashqancho kawaq runakunami kaykäyan. 
Ballicuqa Satanás munashqanno kawaq runakunami kaykäyan. 

39Ballicuta shikaq kaqqa diablumi kaykan. Cosëchaqa juiciu finalmi kaykan. 

Cosëchata shuntaqkunanami angilkuna kaykäyan. 

40<<Ballicuta shuntarkur ninaman qaykushqannömi juiciu final junaqpis 

kanqa. 

41Say junaqmi angilninkunata Runapa Surin kachamunqa jusalikasiqkunata 

y jusalikuqkunatapis mandashqanpita shuntaykur 

42bunyaypa bunyaykaq ninaman qaykuyänanpaq. Saychömi fiyupa waqar 

kiruntapis uchuyanqa. 

43Tayta Dios munashqanno kawaqkunami isanqa Tayta Dios 

mandaykashqancho intinöraq asikyäyanqa. Rinriyuq kaqkunaqa 
nishqäkunata wiyakuyäsun. 

Pamparaq qellayman Jesús tinkusishqan 

44<<Tayta Dios mandaykashqanqa chakracho qellay pamparaqmanmi 

tinkun. Juk runashi chakracho saysika qellay pamparaykaqta tarinaq. Say 

qellayta tariykurshi kashlanman pampaykunaq. Nirkurshi lapan 
imaykantapis rantikuykur say qellay pamparaykaq chakrata kushish 
rantinaq. 

Perlaskunaman Jesús tinkusishqan 

45<<Saynöpis Tayta Dios mandaykashqanqa kuyaylapaq perlasmanmi 

tinkun. Juk negociantishi alinnin perlasta rantinanpaq ashinaq. 

46Mas alinnin kaqta tariykurnashi lapan imaykantapis rantikuykur say 

perlasta rantinaq>>. 

Redman Jesús tinkusishqan 

47<<Saynöpis Tayta Dios mandaykashqanqa redmanmi tinkun. Lamarman 

redta jitar imayka casta pescädutami sariyan. 

48Red juntatami lamar kuchunman jorquyan. Saychömi ali kaq pescäduta 

canastaman winayan y mana ali kaqtana jitariyan. 

49Saynölami juiciu finalcho angilkuna shamur ali runakunapita jusalikur 

kawaq runakunata rakiyanqa. 

50Jusalikur kawaq runakunatami bunyaypa bunyaykaq ninaman 

qaykuyanqa. Saychömi fiyupa waqar kiruntapis uchuyanqa>>. 

Maran kaq y mushuq kaq mikuyman Jesús tinkusishqan 

51Sayno yacharkasirnami discïpulunkunata Jesús tapur nirqan: <<¿Kay 

yachasishqäkunata tantiyayankiku?>> Sayno tapuptinmi niyarqan: <<Aw, 
tantiyayämi, taytay>>. 

52Saymi Jesús nirqan: <<Tayta Dios mandaykashqanpita yachasiq runaqa 

maran kaq mikuykunata y sayraq churashqan kaqkunata jorqarkamur 
qarakuqnömi kaykan>>. 

Nazaretcho Jesús wilakushqan 

Marcos 6.1-6; Lucas 4.16-30 

53Imamanpis tinkusiypa yacharkasirmi Jesús saypita aywakurqan. 

54Markanman chaykur sinagögacho yachasiptinmi marka mayinkuna 

admirayashpan niyarqan: <<Sayno yachasinanpaq ¿maychöraq 
yachakamush? Saynöpis ¿imanöparaq milagrukunata ruran? 

55¿Manaku payqa carpintëru Josépa surin kaykan? Saynöpis paypa maman 

¿manaku María? Wawqinkunapis ¿manaku Santiago, José, Simón y Judas? 

56Lapan paninkunapis ¿manaku kaycho täyan? Sayjinanpa 

yachasinanpaqqa ¿maychöraq yachakamush?>> 

57Sayno nirmi Jesús yachasishqankunata chaskikuyarqansu. Saymi Jesús 

nirqan: <<Wakin markakunacho profëtata chaskikuyaptinpis ayllunkuna y 
marka mayinkunaqa manami chaskikuyansu>>. 

58Sayno mana chaskikuyaptinmi juk ishkay milagrukunalata saycho 

rurarqan. 

 

Mateo 14 
Bautizaq Juanta Herodes wanusishqan 

Marcos 6.14-29; Lucas 9.7-9 

1Say wisanmi Galileapa mandaqnin Herodes mayarqan Jesúspaq pïmaypis 

parlayashqanta. 

2Saymi yanapaqninkunata Herodes nirqan: <<Say runaqa Bautizaq Juanmi 

kawarimush kanqa. Saymi munayyuq kaykan milagrukunata rurananpaq>>. 

3Nawpatami Juanta Herodes prësu sarisir cadinawan watarkur carcilman 

wichqasish karqan. Sayno rurarqan Herodías jutiyuq warmi manakuptinmi. 
Herodías karqan Herodespa wawqin Felipipa warminmi. 

4Herodíasta Herodes suwash kaptinmi Juan nirqan: <<Wawqikipa warminta 

suwamushpayki jusalikushkankimi>>. 

5Sayno niptinmi Herodesqa Juanta wanusiyta munarqan. Wanusiyta 

munarpis profëta kashqanta lapan runakuna niyaptinmi mansarirqan. 

6Saypita Herodespa diyancho fiesta kaptinmi Herodíaspa jipash wawan 

lapan qayasishqankunapa nawpancho shumaq tushurqan. Sayta rikarmi 
Herodes selläma kushikushpan 

7Tayta Diospa jutincho jurar say jipashta promitirqan: <<Imatapis 

manakamashqaykitami qoykushayki>> nir. 

8Sayno niptinmi jipashqa maman yachasishqannöla Herodesta nirqan: 

<<Bautizaq Juanpa umanta juk plätuwan qoykamay>>. 

9Sayta manakuptinmi rey Herodes fiyupa lakikurqan. Sayno kaptinpis 

qayasishqankunapa nawpancho jurash karmi manakushqanta 
qoykuyänanpaq wardiakunata nirqan. 

10Saymi wardiakuna Juanpa umanta carcilcho roquskir 

11juk plätuwan apamur jipashta ayaparkuyarqan. Jipashnami mamanta 

ayaparqan. 

12Sayno rurayashqanta musyaykurmi Juanpa discïpulunkuna ayanta 

shuntayashpan pampayarqan. Saypitanami Jesúsman aywaykur Juanta 
wanusiyashqanta wilayarqan. 

Pisqa waranqa runakuna mikuyänanpaq milagruta Jesús rurashqan 

Marcos 6.30-44; Lucas 9.10-17; Juan 6.1-14 

13Sayta musyaykurmi büquiman wisarkur sunyaqninman Jesús japalan 

aywakurqan. Aywakushqanta musyaykurnami runakuna markakunapita 
chakilapa aywayarqan Jesústa tariyashqanyaq. 

14Büquipita urarkurnami Jesús tarirqan aska runakuna shuyakuykäyaqta. 

Saymi kuyapashpan qeshyaykaqkunata aliyäsirqan. 

15Tardiyaptinnami discïpulunkuna Jesús kaqman aywaykur niyarqan: 

<<Sunyaqchömi kaykansi. Pasapis tardiyaykannami. Runakunata niykuy 
markakunapa aywar mikuyninkuna rantiyämunanpaq>>. 

16Sayno niyaptinmi Jesús nirqan: <<Manami mikuy ashiq aywayanmansu. 

Qamkuna pachan qarayay>>. 

17Sayno niptinmi discïpulunkuna niyarqan: <<Pisqa tantawan ishkay 

pescädulami mirkapäkuna kaykan>>. 

18Saymi Jesús nirqan: <<Say mirkapaykita apayämuy>>. 

19Nirkurmi runakunata Jesús nirqan pashpaman jamakuyänanpaq. Pisqa 

tantatawan ishkay pescäduta aptarkurmi jana pasapa rikärishpan Tayta 
Diosta Jesús päkilä nirqan. Tantata pakirirnami discïpulunkunata makyarqan 
runakunata qarayänanpaq 

20Pacha junta mikuskiyaptinnami pusuq kaqta chunka ishkay canasta 

juntata shuntayarqan. 

21Saycho mikuqkuna kayarqan pisqa waranqano (5,000), warmikunata y 

wamrakunata mana yupaylapa. 

Yaku jananpa Jesús aywashqan 

Marcos 6.45-52; Juan 6.15-21 

22Saypitanami discïpulunkunata Jesús nirqan büquiman wisarkur wak 

simpaman nawpayänanpaq. Aywakuyaptinnami saycho kaq runakunata 
despachaskir 

23Tayta Diosta manakunanpaq kikilan jirkaman wisarqan. Saychömi pasa 

sakashqanyaq manakuykarqan. 

24Sayyaqqa discïpulunkuna qocha chawpintanami büquiwan 

aywaykäyarqan. Fiyupa wayrar yakuta pulchaqyäsiptinmi seqaypa 
nakaykäyarqan. 

25Pasa waraykaptinnami discïpulunkuna kaqman yaku jananpa Jesús 

aywarqan. 

26Sayta rikaykurmi discïpulunkuna fiyupa mansakar qaparäyarqan: 

<<¡Achachalay! ¡Almachä shamuykan!>> niyashpan. 

27Saymi Jesús nirqan: <<¡Noqami kaykä! ¡Ama mansayämaysu!>> 

28Saynami Pedro nirqan: <<Rasunpaypa qam karqa noqapis yaku jananpa 

shamunäpaq kamakaykasilay, taytay>>. 

29Sayno niptin Jesús nirqan: <<Shamuy, ari>>. Saymi büquipita yarqurir 

yaku jananpa Jesús kaqman aywayta qalaykurqan. 

30Aywaykashqanchömi fiyupa wayrämuptin mansariywan talpukar 

qapararqan: <<¡Salvaykalämay, taytay!>> nir. 

31Saymi jinan höra makinpita sutarkur Jesús nirqan: <<Janan shonqula 

yärakuq runa, ¿imanirtaq yärakamankisu?>> 

32Büquiman wisarkuyaptinnami wayrapis chawarqanna. 

33Sayta rikaykurmi büquicho kaykaqkuna qonqurpakuykur niyarqan: 

<<¡Rasunpaypami Tayta Diospa Surin kaykanki, taytay!>> 

Genesaretcho qeshyaykaqkunata Jesús aliyäsishqan 

Marcos 6.53-56 

34Qochata simparkurnami Genesaret pampaman chäyarqan. 

35Saycho runakuna Jesústa reqirkurmi maysaypa wilakasiyarqan. Saymi 

lapan qeshyaqkunata aliyäsinanpaq apayarqan. 

36Chaykasirmi Jesústa ruwakuyarqan qeshyaqninkuna mödananpa 

kuchulantapis yataykunanpaq. Saychömi lapanpis yataykuq kaqqa 
aliyäyarqan. 

 

Mateo 15 
Runakuna lutankunata yarpar impüru rikakuyashqan 

Marcos 7.1-23 

1Saypitanami fariseukuna y ley yachasiqkuna Jerusalénpita chaykur 

Jesústa tapur niyarqan: 

2<<¿Imanirtaq discïpuluykikuna unay ayllunsikunapa costumbrinkunata 

mana cumpliyashpan mikuyänanpaq makinkunata awikuyansu?>> 

3Sayno niyaptinmi Jesús nirqan: <<Qamkunapis ¿imanirtaq Tayta Diospa 

mandamientunta cumpliyänaykipa trukan costumbrikikunata mas 
cumpliykäyanki? 

4Tayta Diospa mandamientun kaynömi nikan: <Mamaykitapis taytaykitapis 

ali rikanki>. Saynöpis nikan: <Pipis mamanta o taytanta mana respitaq 
kaqqa wanusish kasun>. 

5<<Sayno nikaptinmi qamkunaqa kayno nir yachaykäsiyanki: <Imaykipis 

Tayta Dioslapaq kashqanta nikarqa mamaykita ni taytaykita 
yanapäyänaykipaq manami yatayankimannasu>. 

6Mamanta y taytanta manana yanapäyänanpaq yachasirqa Tayta Diospa 

palabranta manakaqmanmi churaykäyanki. 

7¡Ishkay cära runakuna! Rasuntachir Isaías qamkunapaq kayno qelqarqan: 

8<< <Kay runakunaqa shimilanmi respitamaq tukuyan. Shonqunkunachöqa 

manami yarpaylapis yarpäyämansu. 

9Nishqäta yachasiyänanpa trukanqa runakuna niyashlantami yachasiyan. 

Saymi manakaqlapaq adorayämanpis> >>. 

10Sayno nirkushpanmi runakunata qayaykur Jesús nirqan: <<Kay 

nishqäkunata shumaq tantiyakuyay. 

11Manami imatapis mikushqanpitasu pipis impüru rikakun, saypa trukanqa 

lutankunata parlashqanpitami>>. 

12Saymi discïpulunkuna Jesústa niyarqan: <<¿Tantiyankiku sayno niptiki 

fariseukuna rabyakuyashqanta?>> 

13Sayno niyaptinmi Jesús nirqan: <<Jana pasacho kaykaq Taytä mana 

plantashqan jacha karmi paykunaqa chakrapita lukirish kayanqa. 

14Paykunata ama cäsupäyaysu. Paykunaqa qaprapura pushanakuqnömi 

kaykäyan. Qaprapura pushanakurqa ishkanmi pözuman jeqakurpuyanqa>>. 

15Sayno niptinmi Pedro nirqan: <<Mikuyman tinkusiypa yachasishqaykita 

tantiyaykasiyälämay, taytay>>. 

16Saymi Jesús nirqan: <<¿Qamkunapis manaku tantiyayankiraq? 

17Manami mikuyta mikushqanpitasu runa impüru rikakun. Mikushqanqa 

pachanpita pillu pillunpami päsakun. 

18Shonquncho mana alita yarpashqanta parlarmi isanqa impüru rikakun. 

19Runakunaqa shonquncho mana alikunata yarparmi runa mayinta 

wanusiyan, majanta jarukuyan y fornicación jusata jusalikuyan. Saynöpis 
suwakuyan, lulakuyan y runa mayinta ashliyan. 

20Saykunata rurarmi runaqa impüru rikakun. Manami makinta mana 

awikuylapa mikursu impüru rikakun, sinöqa shonquncho mana alikunata 
yarparmi>>. 

Mana Israel warmi Jesúsman yärakushqan 

Marcos 7.24-30 

21Saypitanami Jesús aywarqan Tiro y Sidón markakunaläpa. 

22Say markakunachömi cananeo niyashqan mana Israel runakuna täyan. 

Saymi juk cananea warmi Jesús kaqman aywaykur sinchipa ruwakurqan: 
<<¡Davidpa Surin Jesús, kuyapaykalämay! Warmi 
wawätami supay löcayäsir fiyupa nakaykäsin>> nir. 

23Sayno niptin Jesús manami imatapis parlakurqansu. Saymi 

discïpulunkuna Jesústa niyarqan: <<Pasaypa qapararmi taqay warmi 
qatiraykämansi. Aywakunanpaq niykulay, taytay>>. 

24Sayno niyaptinmi say warmita Jesús nirqan: <<Oqrakash uyshano kaykaq 

Israel runakunalamanmi Tayta Dios kachamash>>. 

25Sayno niptinmi Jesúspa puntanman qonqurpakuykur say warmi nirqan: 

<<¡Yanapaykalämay ari, taytay!>> 

26Sayno ruwakuptinmi Jesús nirqan: <<Qamta yanaparqa wamrakunapa 

tantanta qechurir alqukunata jitapaykuqnömi käman>>. 

27Sayno niptinmi warmi nirqan: <<Aw, taytay. Isanqa mësapita 

shikwapakuyashqantami alqukunapis mikuyan>>. 

28Saymi Jesús nirqan: <<Rasunpaypami yärakamanki. 

Ruwakamashqaykinömi kanqa>>. Say hörami say warmipa wawan 
aliyarqan. 

Qeshyaykaqkunata Jesús aliyäsishqan 

29Saypita aywakurnami Galilea qocha kuchunpa Jesús päsarqan. 

Nirkurnami juk lömaman wisarkur saycho jamakurqan. 

30Saymanmi aska runakuna chäsiyarqan weqrukunata, qaprakunata, 

makllukunata, parlayta mana puëdiqkunata y wakin qeshyawan 
qeshyaykaqkunatapis. Saychömi lapan qeshyaqkunata Jesús aliyäsirqan. 

31Saymi runakuna fiyupa kushikuyarqan upakuna parlaykäyaqta wiyar, 

makllukuna aliyashna kaykäyaqta rikar, weqrukuna puriykäyaqta rikar y 
qaprakuna rikaykäyaqta rikar. Sayno kushikurmi Tayta Diosta alabayarqan. 

Chusku waranqa runakuna mikuyänanpaq milagruta Jesús rurashqan 

Marcos 8.1-10 

32Saypitanami discïpulunkunata qayaykur Jesús nirqan: <<Kay runakunata 

pasaypami kuyapä. Kimsa junaqnami mikuytapis mana yawaypa 
noqansiwan kaykäyan. Mikünilata aywakuyänanpaq niptïqa 
wayinkunamanpis manaraq charchir malaqaywan aywapakäyanqa>>. 

33Sayno niptinmi discïpulunkuna niyarqan: <<Kay sunyaq jirkachöqa 

¿maychöraq mikuyta tariykushun kaysika runakunapaq?>> 

34Niyaptinmi Jesús tapurqan: <<¿Aykalataq tantayki kaykan?>> <<Qanchis 

tantawan juk ishkay pescädulami kaykan, taytay>> niyarqan. 

35Sayno niyaptinmi runakuna jamakuyänanpaq Jesús nirqan. 

36Jamaykuyaptinnami pescäduta y qanchis tantata aptarkur Tayta Diosta 

manakur päkilä nirqan. Nirkurnami tantata pakirir discïpulunkunata 
makyarqan aypukuyänanpaq. 

37Saymi lapan mikuyarqan pacha junta. Pusushqankunatanami 

discïpulunkuna shuntayarqan qanchis canasta juntata. 

38Saycho mikuqkuna kayarqan chusku waranqano (4,000), warmikunata y 

wamrakunata mana yupaylapa. 

39Runakunata despachaskirnami büquiman wisarkur discïpulunkunawan 

Magdala partiman Jesús aywakuyarqan. 

 

Mateo 16 
Milagrutaraq rikayta munayashqan 

Marcos 8.11-13; Lucas 12.54-56 

1Jesústa manakaqman churayta 

munarmi fariseukunawan saduceukuna aywaykur niyarqan: <<Tayta Dios 
rasunpaypa kachamushushqaykita musyayänäpaq ima milagrutapis 
ruraykulay, taytay>>. 

2Saymi Jesús nirqan: <<Inti jeqashqan höra pukutay qarwa qarwa 

rikakuptinmi qamkuna niyanki: <Waray usyanqami>. 

3Saynölami pukutaraykar warämuptin niyanki: <Kanan junaqqa 

tamyanqami>. [¡Ishkay cära runakuna!] Saykunata tantiyaykarqa ¿imanirtaq 
rurashqäkunata rikaykar Tayta Dios kachamashqanta tantiyayankisu? 

4¡Mana wiyakuq jusasapa runakuna! Milagruta ruranäta 

munayaptikipis manami ima milagrutapis rurashaqsu. Saypa trukanqa 
profëta Jonásta salvar milagruta rurashqannömi Tayta Dios juk milagruta 
ruranqa>>. Sayno niskirmi Jesús aywakurqan. 

Fariseukunapa yachasikuyninta levadüraman Jesús tinkusishqan 

Marcos 8.14-21 

5Qochata simparkurmi Jesúspa discïpulunkuna tantata qonqayashqanta 

yarpaskiyarqan. 

6Saymi Jesús nirqan: <<Fariseukunapawan saduceukunapa levadüranta 

cuidädu chaskipäyankimantaq>>. 

7Sayno niptinmi discïpulunkuna kikinpura ninakuyarqan: <<Tantata mana 

mirkapakamushqansipitami sayno nikämansi>>. 

8Sayno parlaykäyashqanta tantiyarmi Jesús nirqan: <<¡Janan shonqula 

yärakuq runakuna! ¿Imanirtaq parlaykäyanki tantata mana 
apayämushqaykipita? 

9¿Imanirtaq tantiyayankisu imapaq parlaykashqätapis? ¿Manaku 

yarpäyanki pisqa tantalapita pisqa waranqa (5,000) runakuna mikuyänanpaq 
milagruta rurashqäta? ¿Manaku yarpäyanki pusuq tantata ayka canastata 
shuntayashqaykitapis? 

10Saynöpis ¿manaku yarpäyanki qanchis tantalapita chusku waranqa 

(4,000) runakuna mikuyänanpaq milagruta rurashqäta y pusuq tantata ayka 
canastata shuntayashqaykitapis? 

11¿Imanirtaq tantiyayankisu tantapaq mana parlashqäta? Qamkunata sayno 

nikä fariseukunapawan saduceukunapa levadüranta mana 
chaskipäyänaykipaqmi>>. 

12Sayno niptinmi tantiyayarqan levadürapita mana parlaykashqanta, saypa 

trukanqa fariseukunapa y saduceukunapa yachasikuyninta mana 
chaskipäyänanpaq nikashqanta. 

Jesúsqa Cristo kashqanta Pedro nishqan 

Marcos 8.27-30; Lucas 9.18-21 

13Cesarea de Filipos kinrayman chaykurmi discïpulunkunata Jesús 

tapurqan: <<Runapa Surin ¿pï kashqantataq runakuna nikäyan?>> 

14Saymi discïpulunkuna niyarqan: <<Wakin niyan Bautizaq Juan 

kashqaykita. Wakinnami niyan profëta Elías kashqaykita. Wakinnami niyan 
profëta Jeremías o mayqan profëtapis kashqaykita>>. 

15Sayno niyaptinmi Jesús yapay tapurqan: <<Qamkunaqa ¿pï kashqätataq 

yarpäyanki?>> 

16Saymi Simón Pedro nirqan: <<Qamqa imayyaqpis kawaq Tayta Diospa 

Surinmi kanki. Pay kachamushqan Cristumi kanki>>. 

17Saymi Jesús nirqan: <<Jonáspa surin Simón, alitami nishkanki. Sayno 

ninaykipaq manami runasu tantiyasishushkanki, sinöqa jana pasacho 
kaykaq Taytämi. 

18Qamta nï Pedro kashqaykitami. Kay rumi 

jananchömi iglesiäta sharkasishaq. Say iglesiataqa Satanáspis manami 
vincinqasu. 

19Qamtami qoykushayki Tayta Dios mandaykashqanman yaykuna llävinpa 

wawankunata. Saymi kay pasacho watashqaykiqa jana pasachöpis watash 
kanqa. Kay pasacho paskashqaykiqa jana pasachöpis paskashqami 
kanqa>>. 

20Sayno nirkushpanmi discïpulunkunata nirqan: <<Tayta Dios 

kachamushqan Cristo kashqäta pitapis ama wilayankisu>>. 

Wanunanpaq kashqanta Jesús wilakushqan 

Marcos 8.31—9.1; Lucas 9.22-27 

21Saypitanami discïpulunkunata Jesús wilapar nirqan: <<Jerusalénmanmi 

aywanä kaykan. Saychömi Israel mayor runakuna, mandaq cürakuna y ley 
yachasiqkuna fiyupa nakasimar wanusiyämanqa. Wanusiyämashqanpita 
kimsa junaqtami kawarimushaq>>. 

22Sayno niptinmi jukläman qayaykur Pedro olqutupar nirqan: <<Tayta, 

saytaqa Tayta Dios ama munaykuläsunsu. ¡Sayqa manami 
päsashunkimansu!>> 

23Sayno niptin Pedruman tikrarkur Jesús nirqan: <<¡Nawpäpita 

witikuy, Satanás! ¡Ama sapata churapämaysu! Qam manami munankisu 
Tayta Dios munashqanta ruranäta, saypa trukanqa runa munashqanta 
ruranätami munaykanki>>. 

24Nirkurmi discïpulunkunata Jesús nirqan: <<Pipis discïpulü kayta munarqa 

shonqun munashqanno ama kawasunsu, saypa trukanqa cruzninta apaqno 
noqata qatirämäsun. 

25Vïdanta salvayta munaqkunaqa vïdanta oqrayanqami. Vïdanta noqa rayku 

oqraqkunami isanqa vïdanta salvayanqa. 

26Infiernuman qaykush kananpaq kaptinqa ¿imapaqtaq välin intëru munduta 

makincho sararashqanpis? Mayjina rïcu karpis manami rïcu kashqanwanqa 
salvacionta rantinqasu. 

27<<Runapa Surin angilninkunawan y Taytanpa munayninwan 

shamurmi imanöpis kawashqanman tupu pitapis juzganqa. 

28Rasunpami nï: Manaraqpis wanurmi wakinniki rikayanki Runapa Surin 

lapantapis mandananpaq shamuykaqta>>. 

 

Mateo 17 
Jesús chipipiykaq rikakushqan 

Marcos 9.2-13; Lucas 9.28-36 

1Saypita soqta junaqtami Pedruta, Santiaguta y Santiagupa wawqin Juanta 

pushakurkur Jesús wisarqan altunnin jirkaman. 

2Saychömi paykunapa rikanancho Jesús jukniraqman tikrarqan. Saymi 

qaqlanpis intinöraq chipipirqan y mödananpis pasaypa yuraq rikakur 
empañakuyparaq asikyarqan. 

3Saychömi rikayarqan Moiséswan Elías yuriparkur Jesúswan parlaykäyaqta. 

4Saymi Jesústa Pedro nirqan: <<Alipaqmi kaycho kaykäyä, taytay. 

Munaptikiqa kimsa suklata rurayämushaq: jukta qampaq, jukta Moiséspaq y 
jukta Elíaspaq>>. 

5Pedro sayno nikashqan hörami chipipiykaq pukutay paykunata 

sapakurkurqan. Pukutaypitanami Tayta Dios nimurqan: <<Paymi kuyay 
Surï. Paypitami kushish kaykä. Pay niyäshushqaykita cäsukuyay>>. 

6Sayno nimuqta wiyaykurmi discïpulunkuna seqaypa mansakäyashpan 

pasaman lätakuykuyarqan. 

7Sayno lätaraykäyaptinmi paykunata yataykur Jesús nirqan: <<Ama 

mansakäyaysu. Sharkuyay>>. 

8Sayno niptin nukirkuyashpanmi Jesúslatana rikayarqan. 

9Jirkapita uraykäyämushqanchömi Jesús nirqan: <<Puntacho 

rikayashqaykita pitapis ama wilapäyankiraqsu. Runapa 
Surin wanushqanpita kawarimuptinraq wilakuyanki>>. 

10Saymi discïpulunkuna Jesústa tapuyarqan: <<Runapa Surin wanunanpaq 

kaykaptinqa ¿imanirtaq ley yachasiqkuna niyan puntata Elíasraq 
shamunanpaq kashqanta?>> 

11Niyaptinmi Jesús nirqan: <<Elías rasunpaypami puntata shamunqa 

lapanta kamakäsinanpaq. 

12Isanqa Elías maynami shamush. Pay pï kashqantapis mana reqirmi 

wanusiyarqan. Saynölami Runapa Surintapis wanusiyanqa>>. 

13Jesús sayno niptinmi discïpulunkuna tantiyayarqan Elíaspaq parlar 

Bautizaq Juanpaq parlaykashqanta. 

Juk maqtata Jesús kachakäsishqan 

Marcos 9.14-29; Lucas 9.37-43a 

14Runakuna shuntaraykäyashqanman Jesús chaptinmi puntanman 

qonqurpakuykur juk runa ruwakur nirqan: 

15<<Surïta kuyapaykulay, taytay. Wanuy qeshya sariptinmi pasaypa nakan. 

Aska kutimi ninamanpis yakumanpis jeqash. 

16Discïpuluykikunaman apamuptïpis manami kachakäsiyta 

kamäpakuyashsu>>. 

17Sayno niptinmi Jesús nirqan: <<¡Yärakuyniynaq jusasapa runakuna! 

¡Imayyaqraq qamkunawan kaykäshaq! ¡Imayyaqraq qamkunata 
awantayäshayki! Mä say maqtata apayämuy>>. 

18Nawpanman chaykasiyaptinmi maqtata nakaykäsiq supayta Jesús 

olqutuparqan. Saymi supayqa jinan höra maqtapita yarqurir aywakurqan. 
Say hörapitami maqta sänuna rikakurqan. 

19Saypita kikilankunana kaykarmi discïpulunkuna Jesústa tapuyarqan: 

<<Noqakunaqa ¿imanirtaq say supayta qarquyta kamäpakuyashkäsu?>> 
nir. 

20Saymi Jesús nirqan: <<Janan shonqula yärakurmi qarquyta 

kamäpakuyashkankisu. Rasunpami nï: Ñäbuspa murunno ichiklapis 
yärakuyniki kaptinqa taqay jirkata witikunanpaq niyaptikipis 
witikunmanmi. Manami imapis aläpa ajasu qamkunapaq kanman. 

21[Sayno kaptinpis kayno supaykunataqa qarquyanki ayunar Tayta Diosta 

manakurraqmi]>>. 

Wanunanpaq kashqanta Jesús yapay wilakushqan 

Marcos 9.30-32; Lucas 9.43b-45 

22Galileacho puriykarmi discïpulunkunata Jesús nirqan: <<Runapa 

Surinta chikiqninkunapa makinmanmi entreganqa. 

23Wanusiyaptinpis kimsa junaqtami kawarimunqa>>. Sayno niptinmi 

discïpulunkuna fiyupa lakikuyarqan. 

Templupaq impuestuta Pedro pägashqan 

24Saypitanami Capernaúmman discïpulunkunawan Jesús chäyarqan. 

Saychömi templupaq impuestu cobraqkuna Pedruta tapur niyarqan: 
<<Señornikiqa ¿manaku templupaq impuestuta pägan?>> 

25Sayno tapuyaptinmi Pedro nirqan: <<Aw, päganmi>>. Saypita wayiman 

Pedro yaykurir imatapis manaraq niptinmi Jesús nirqan: <<¿Ima ninkitaq, 
Simón? Mandaq reykuna ¿pitataq impuestuta cobrayan? ¿Marka 
mayinkunataku o jäpa runakunataku?>> 

26Sayno tapuptinmi Pedro nirqan: <<Jäpa runakunatami, taytay>>. Saymi 

Jesús nirqan: <<Sayno kaptinqa surinkuna manami pägayansu. 

27Sayno kaptinpis cobraqkuna mana rabyakuyänanpaq qochaman aywar 

anzuëluwan pescäduta sarimuy. Punta kaq pescäduta sarimushqaykipa 
shiminchömi qellay kaykanqa. Say qellaywan ishkansipita impuestuta 
pägamuy>>. 

 

Mateo 18 
Wamrano kanansipaq Jesús tantiyasishqan 

Marcos 9.33-37; Lucas 9.46-48 

1Juk kutimi discïpulunkuna Jesústa tapur niyarqan: <<Tayta 

Dios mandaykashqancho ¿pitaq mas ali rikash kanqa, taytay?>> 

2Saymi juk wamrata nawpanman Jesús qayaykur 

3nirqan: <<Rasunpami nï: Wamrano mana karqa manami imaypis Tayta 

Dios mandaykashqanman yaykuyankipaqsu. 

4Pipis kay wamrano humildi kaqmi Tayta Dios mandaykashqancho mas ali 

rikash kanqa. 

5Saynölami kay wamrano kaqkunata noqapa jutïcho pipis chaskirqa 

noqatapis chaskiykäman. 

Jusaman mana ishkisinansipaq Jesús tantiyasishqan 

Marcos 9.42-48; Lucas 17.1-2 

6<<Pipis noqaman yärakamaq juk wamralatapis jusalikasiptinqa mas alimi 

kanman mulinu rumita kunkanman shequparkur lamarman qarpuriyaptinpis. 

7¡Wawalaw, imanöraq kayanqa pitapis jusalikasiq runakuna! Sayno 

runakuna kay pasacho imaypis kayanqami. Paykuna fiyupa castigashqami 
kayanqa. 

8<<Sayno kaptinqa makiki o chakiki jusalikasiyäshuptiki kusurir jitariykuyay. 

Imaypis mana upiq ninaman ishkay chakiyuq o ishkay makiyuq qaykush 
kayänaykipa trukanqa mas alimi kanman juk chakiyuqlapis o juk 
makiyuqlapis Tayta Diospa nawpanman chäyaptiki. 

9Saynöla nawikipis jusalikasiyäshuptikiqa oqtirir jitariykuyay. Infiernuman 

ishkay nawiyuq qaykush kayänaykipa trukanqa mas alimi kanman wisku 
nawilapis Tayta Diospa nawpanman chäyaptiki. 

10<<Noqa kaynömi nï: Kay wamrakunapa angilninkunami jana pasacho 

Taytäpa nawpancho imaypis kaykäyan. Sayno kaykaptinqa kay 
wamrakunata manakaqman ama churayaysu. 

11[Runapa Surin shamush oqrakashkunata salvananpaqmi.] 

Oqrakash uyshaman tinkusiypa Jesús yachasishqan 

Lucas 15.3-7 

12<<Pipis pachak (100) uyshanpita jukta oqraykurqa ¿manaku wakin kaqta 

aylluykur jukla ashiq aywan? 

13Tariykurqa esqun chunka esqun (99) uyshankunapaq kushikushqanpitapis 

masraqmi kushikun. 

14Saynölami jana pasacho kaykaq Taytäpis munansu juk wamralapis 

oqrakänanta. 

Yärakuq mayinsita tantiyasinansipaq Jesús tantiyasishqan 

Lucas 17.3 

15<<Yärakuq mayiki rabyanäsiyäshuptikiqa tantiyasiyänaykipaq japalanwan 

parlayanki. Chaskikuptinqa perdonar amistayanki. 

16Mana chaskikuptinqa yapay tantiyasiyänaykipaq juk ishkay yärakuq 

mayikita pushayanki. Saynöpami imata nishqaykitapis mana ñëgananpaq 
ishkay o kimsa testïgu kayanqa. 

17Paykuna tantiyasiyaptinpis mana chaskikuptinqa yärakuq mayikikuna 

shuntakäyashqancho tantiyasiyänanpaq wilayanki. Paykuna niyashqantapis 
mana chaskikuptinqa amana say runawan shuntakäyankinasu. Saypa 
trukanqa mana Israel runatano y impuestu cobraq runatano rikayanki. 

18<<Rasunpami nï: Kay pasacho watayashqaykiqa jana pasachöpis 

watashqami kanqa. Kay pasacho paskayashqaykiqa jana pasachöpis 
paskashqami kanqa. 

19Yapaypis qamkunata nï: Ishkaqlapis say yarpayla manakuyaptikiqa jana 

pasacho kaykaq Taytä yanapäshunkimi. 

20Juk ishkaqlapis jutïcho shuntakäyaptikiqa qamkunawanmi kaykäshaq>>. 

Perdonanakur kawanansipaq Jesús nishqan 

21Sayno yachasiptinmi Jesúsman witiykur Pedro tapurqan: <<Taytay, 

yärakuq mayï lutanta rurar rabyanäsimaptin ¿ayka kutitaq perdonäman? 
¿Qanchis kutisuraq?>> 

22Saymi Jesús nirqan: <<Manami qanchis kutilasu perdonankiman, sinöqa 

qanchis chunka (70) kuti qanchispis perdonanki>>. 

23Saypitanami Jesús nirqan: <<Tayta Dios mandaykashqan imano 

kashqantapis wilapäshayki. Juk reyshi ashmayninkunata ninaq jaqan 
kayashqanpita cuentata qoyänanpaq. 

24Jaqanta pägayänanpaqshi juk ashmayninta reyman pushayänaq. Say 

ashmayqa chunka waranqa (10,000) talentushi jaqan kanaq. 

25Jaqanta pägayta mana kamäpakuptinshi yanapaqninkunata say rey ninaq: 

<Qellaynïta mana perdinäpaq kay runata, warminta, surinkunata y 
imaykankunatapis rantikuyay>. 

26<<Sayno niptinshi ashmayninqa nawpanman qonqurpakuykur ruwakunaq: 

<Shuyaykalämay, tayta. Jaqaykita lapantachir pägaykuläshayki> nir. 

27<<Sayno ruwakuptinshi say rey kuyapashpan lapan jaqanta perdonar 

manana rantikunänasu. 

28<<Perdonaskiptin aywaykashqanchöshi tinkunaq jaqan kaq ashmay 

mayinwan. Say ashmay mayinqa pachak (100) denariulashi jaqan kanaq. 
Sayno kaykaptinpis kunkapita aptakurkurshi ninaq: <¡Jaqäta pägamay!> 

29<<Sayno ruraptinshi qonqurpakuykur ruwakunaq: <Shuyaykalämay, tayta. 

Jaqaykita lapantachir pägaykuläshayki> nir. 

30Sayno ruwakuptinpis manashi perdonayta munanaqsu. Saypa trukanqa 

jaqanta pägashqanyaqshi carcilman wichqasinaq. 

31<<Sayno rurashqanta rikaykurshi wakin ashmaykuna carcilcho kaq runata 

kuyapashpan reyman aywaykur ima päsashqantapis wilayänaq. 

32Sayshi say runata qayaykasir rey ninaq: <¡Mana kuyapäkuq runa! 

Sayjinanpa jaqä kaykaptikipis ruwakamaptikimi lapanta perdonashkä. 

33¿Imanirtaq qamta kuyapashqäno ashmay mayikita kuyapashkankisu?> 

34Sayno nir fiyupa rabyakurshi kikintapis carcilman wichqasinaq. Saychöshi 

wardiakuna castigayänaq reypa lapan jaqanta pägashqanyaq>>. 

35Sayno wilaparkurmi Jesús nirqan: <<Yärakuq mayikita lapan 

shonquykiwan mana perdonayaptikiqa saynölami qamkunatapis jana 
pasacho kaykaq Taytä rurashunki>>. 

 

Mateo 19 
Warminpita mana rakikäyänanpaq Jesús yachasishqan 

Marcos 10.1-12 

1Sayno yacharkasirmi Galileapita aywar Judeaman chänanpaq Jordán 

mayu simpanparaq Jesús tumamurqan. 

2Paypa qepantami aska runakuna aywayarqan. Saychömi 

qeshyaykaqkunatapis aliyäsirqan. 

3 Fariseukunapis sayman aywaykurmi lutanta parlasiyänan kash Jesústa 

tapuyarqan: <<¿Ima achäquilapis warminpita runa rakikanmanku o 
manaku?>> nir. 

4Sayno tapuyaptinmi Jesús nirqan: <<¿Manaku liyiyashkanki Tayta Diospa 

palabranta? Saychömi nikan olqutapis warmitapis Tayta Dios kamashqanta. 

5Sayno kamarkurmi Tayta Dios kayno nirqan: <Mamanpa y taytanpa 

makinpita runa yarqukun warminwan mana rakikaypa tänanpaqmi. Ishkaq 
karpis juklaylanömi kayanqa>. 

6Sayno nikaptinqa mananami ishkaqnasu kaykäyan, sinöqa juklaylanönami. 

Saymi Tayta Dios juklasashqantaqa pipis rakinmansu>>. 

7Sayno niptinmi fariseukuna tapuyarqan: <<Sayno kaptinqa ¿imanirtaq 

Moisés qelqashqancho nikan warminpita rakikar papilta firmaparkur 
qarqunanpaq kashqanta?>> 

8Saymi Jesús nirqan: <<Runakuna warminpita rakikäyänanpaq Moisés 

permitirqan chukru shonqu kayaptinmi. Isanqa manami sayno kananpaqsu 
Tayta Dios kamarqan. 

9Sayno kaptinpis noqa nï: Mayqan runapis warmin mana jarukuykaptin juk 

warmiwan tarqa adulteriuchömi kaykan. [Saynölami runanpita rakikash 
warmiwan taq runapis adulteriucho kaykan]>>. 

10Saymi discïpulunkuna niyarqan: <<Sayno kaptinqa mas alimi kanman 

warmiynaqla kakuptin>>. 

11Sayno niyaptinmi Jesús nirqan: <<Manami lapansu majaynaq kawayta 

kamäpakuyan. Tayta Dios kamakäsiptinmi isanqa majaynaq täkun. 

12Wakin runakuna warmiynaq täkuyänanpaqmi yuriyan. Wakinqa capash 

karmi warmiwan tänanpaq yarpäyansu. Wakinnami Tayta 
Dios mandaykashqancho kawar warmita ashiyansu. Pipis majaynaq täkuyta 
munarqa japala täkusun>>. 

Wamrakunapaq Tayta Diosta Jesús manakushqan 

Marcos 10.13-16; Lucas 18.15-17 

13Saypitanami wamrakunata Jesús kaqman apayarqan umankunaman 

makinta churaykur Tayta Diosta manakunanpaq. Wamrakunata 
apaykäyaqta rikarmi discïpulunkuna michäyarqan. 

14Saymi discïpulunkunata Jesús nirqan: <<Wamrakunata apakayämunanta 

ama michäyaysu. Wamrano kaqkunapaqmi Tayta 
Dios mandaykashqan kaykan>>. 

15Sayno nirkushpanmi wamrakunapa umanman makinta churaykur Tayta 

Diosta manakurqan. Nirkurnami saypita aywakurqan. 

Rïcu runa ajataraq salvakunanpaq kashqan 

Marcos 10.17-31; Lucas 18.18-30 

16Juk kutichömi Jesúsman chaykur juk maqta nirqan: <<Rabí, [ali runami 

kanki]. ¿Imatataq alita ruräman mana ushakaq kawayta tarinäpaq?>> 

17Saymi Jesús nirqan: <<¿Imanirtaq ali ruraypaq tapumanki? Juklaylami ali 

ruraqqa. Mana ushakaq kawayta tariyta munarqa paypa 
mandamientunkunata cäsukuy>>. 

18Sayno niptinmi say maqta yapay tapurqan: <<¿Mayqan 

mandamientukunatataq cumplïman?>> nir. Saymi Jesús nirqan: <<Runa 
mayikita ama wanusinkisu. Majaykita ama jarukunkisu. Ama 
suwakunkisu. Manakaqta pitapis ama tumpankisu. 

19Mamaykitapis taytaykitapis ali rikanki. Saynöpis kikiki kuyakushqaykino 

runa mayikita kuyanki>>. 

20Saymi maqta nirqan: <<Saykunataqa [wamra kashqäpita pasami] lapanta 

cumplishkä. ¿Imataq mas pishiykäman cumplinäpaq?>> 

21Niptinmi Jesús nirqan: <<Tayta Dios munashqanno kayta munarqa lapan 

imaykaykikunatapis rantikuykur say qellayta muchuqkunata aypuy. Sayno 
ruraptikiqa jana pasachömi riquëzayki kanqa. Nirkur qatirämay>>. 

22Sayno niptinmi pasaypa rïcu kar say maqta lakish aywakurqan. 

23Aywakuptinmi discïpulunkunata Jesús nirqan: <<Rasunpami nï: ¡Ajami 

kaykan rïcu runakuna Tayta Dios mandaykashqanman yaykuyänanpaq! 

24Yapaymi qamkunata nï: Rïcu runa Tayta Dios mandaykashqanman 

yaykushqanpitaqa mas raslami camëllupis awja uchkupa ushturinman>>. 

25Sayta wiyarmi discïpulunkuna pasaypa mansakash niyarqan: <<Sayno 

kaptinqa ¿piraq salvakunman?>> 

26Saymi paykunata rikärishpan Jesús nirqan: <<Runakuna 

salvakunanpaqqa aläpa ajami kaykan. Tayta Diospaqmi isanqa imapis ajasu 
kaykan>>. 

27Saymi Pedro nirqan: <<Noqakuna lapan imaykäkunatapis kachaykurmi 

qamta qatiraykäyä, taytay. Sayno kaykäyaptïqa noqakunapaq ¿imataq 
kanqa?>> 

28Sayno niptinmi Jesús nirqan: <<Rasunpami nï: Mushuq pasacho Runapa 

Surin chipipiykaq trönunman jamaykuptinmi qamkunapis 
qatiräyämashqaykipita chunka ishkay trönukunacho jamakuyanki. 
Saychömi chunka ishkay trïbu Israel runakunata juzgayanki. 

29<<Noqa rayku pipis wayinta, wawqinkunata, paninkunata, mamanta, 

taytanta, [warminta,] surinkunata y chakrankunatapis kachariq kaqqa 
pachak (100) kuti mastami chaskinqa. Saynöpis mana ushakaq kawaytami 
tarinqa. 

30Askaqmi respitash kaykaqkuna manakaqman churash kayanqa. 

Manakaqman churash kaqkunanami respitash kayanqa>>. 

 

Mateo 20 
Minkaykunaman tinkusiypa Jesús yachasishqan 

1<<Tayta Dios mandaykashqan imano kashqantapis kanan 

tantiyasiyäshayki. Juk runashi üva chakrancho arusinanpaq tuta tutala 
minkay ashiq aywanaq. 

2Minkayta tarirshi juk jornalta pägananpaq parlaskir üva chakranman aruq 

kachanaq. 

3<<Saypita tuta malway hörano pläzapa yapay aywarshi runakuna 

aruyniynaq puriykäyaqta tarinaq. 

4Sayshi ninaq: <Qamkunapis üva chakräman aruq aywayay. 

Pägayäshaykimi>. Sayno niptinshi paykunapis aywayänaq. 

5<<Pulan junaqpis y tardi malwayna intipis yapayshi minkay ashiq aywanaq. 

Tariykurshi wakin kaqtanöla chakranman kachanaq. 

6<<Saypita minkaykuna yarquyänanpaq juk hörano pishiykaptinshi yapay 

aywar runakuna aruyniynaq kaykäyaqta tarinaq. Sayshi ninaq: <¿Imanirtaq 
qoyati imatapis mana ruraypa kaykäyanki?> 

7<<Sayno niptinshi niyänaq: <Manami pipis minkakayämashsu, taytay>. 

<<Sayshi ninaq: <Qamkunapis chakräman aruq aywayay>. 

8<<Pasa sakaykaptinnashi capatazninta ninaq: <Aruqkunata qayaykur 

lapanta juk jornalta pägay. Tardiraq yaykuqkunata puntata päganki y tutapita 
aruqkunata qepata päganki>. 

9Say nishqannölashi tardiraq aruq yaykuqkunata juk jornal complëtuta 

päganaq. 

10Sayta rikarshi tutapita aruqkunaqa shayämunaq mas askata 

chaskiyänanpaq kayashqanta yarpar. Sayno yarparpis juk jornaltashi 
paykunapis chaskiyänaq. 

11Sayshi chakrayuqta reclamar 

12niyänaq: <Tardiraq yaykamuqkuna juk hörala aruykäyaptinqa ¿imanirtaq 

noqakunataqa sayjina shanaycho aruykäyaptï paykunatanöla 
pägaykäyämanki?> 

13<<Sayno niyaptinshi chakrayuq runa ninaq: <Amïgu, parlashqansinömi 

pägaykä. Manami engañaykäsu. 

14Päguykikunata chaskiykarnaqa aywakuyayna. Kikï munarmi tardi 

yaykamuqkunatapis qamkunatano pägaykä. 

15Qamkuna ¿ima cuentayuqtaq kayanki aykata pägaptïpis? ¿Ali runa 

kashqäpitaku ajanäyanki?> >> 

16Sayno wilaparkurmi Jesús nirqan: <<Saynölami qepa kaqkuna puntacho 

kayanqa. Punta kaqkunanami qepacho kayanqa. [Askaqta qayarpis 
walkälatami Tayta Dios akranqa]>>. 

Wanusiyänanpaq kashqanta Jesús yapay wilakushqan 

Marcos 10.32-34; Lucas 18.31-34 

17Jerusalénman aywaykäyashqanchömi chunka ishkay discïpulunkunata 

jukläman qayaykur Jesús nirqan: 

18<<Musyayankimi Jerusalénman aywaykashqansita. Saychömi Runapa 

Surinta prësu sarirkur mandaq cürakunaman y ley yachasiqkunaman 
apayanqa. Paykunami wanusish kananpaq niyanqa. 

19Mana Israel autoridäkunapa makinman churayaptinmi asipäyanqa, 

astayanqa y crucificayanqapis. Sayno kaptinpis kimsa junaqtaqa 
kawarimunqami>>. 

Santiagupa y Juanpa maman ruwakushqan 

Marcos 10.35-45 

20Saypitanami Zebedeupa warmin wawankunata pushakurkur Jesús 

kaqman charqan. Jesúspa puntanman qonqurpakuykurmi nirqan: 
<<Ruwakuläshayki, taytay>>. 

21Sayno niptinmi Jesús nirqan: <<¿Imata ruranätataq munaykanki?>> 

Saymi say warmi nirqan: <<Mandaq kanaykipaq Tayta Dios churashuptiki 
kay ishkay wawäkunata churaykulanki mandäsishunaykipaq, taytay. Jukta 
jamaykasinki aluqnikiman y jukaqtana isuqnikiman>>. 

22Saymi Jesús nirqan: <<Imata manakayämashqaykitapis manami 

musyayankisu. ¿Noqa upunäpaq kaq cöpata upuyankimansuraq? 
[¿Awantayankimansuraq bautizayämänanpaq kashqanno 
bautizayäshuptiki?]>> Saymi niyarqan: <<Awmi, taytay>>. 

23Sayno niyaptinmi Jesús nirqan: <<Rasunpaypami noqa upunäpaq kaq 

cöpata upuyanki [y bautizayämänanpaq kashqanno bautizayäshunki]. 
Sayno kaptinpis aluq kaq nawpäman ni isuq kaq nawpäman jamasinäpaq 
manami noqapitasu kaykan. Saymanqa jamayanqa Taytä nishqan 
kaqkunalami>>. 

24Say ruwakuyashqanta wiyarmi wakin kaq discïpulunkuna Juantawan 

Santiaguta rabyapäyarqan. 

25Saymi discïpulunkunata qayaykur Jesús nirqan: <<Musyayashqaykinöpis 

nación mandaq runakunaqa munayashqantami rurasiyan. 

26Qamkunachöqa manami sayno kanmansu. Mayqaykipis mandaq kayta 

munarqa ashmaynöla runa mayikita yanapäyay. 

27Ali rikash kayta munarqa esclävunöla runa mayikita yanapäyay. 

28Runapa Surinpis manami sirvish kananpaqsu shamush, sinöqa 

sirvinanpaq y runakuna rayku wanur askaqta salvananpaqmi>>. 

Ishkay qaprakunata Jesús aliyäsishqan 

Marcos 10.46-52; Lucas 18.35-43 

29Jericó markapita discïpulunkunawan Jesús aywakuptinmi aska runakuna 

qepanta aywayarqan. 

30Say nänichömi ishkay qapra runakuna jamaraykäyarqan. Paykunami 

Jesús päsaykashqanta mayar qayakuyashpan niyarqan: <<¡Davidpa 
Surin Tayta Jesús, kuyapaykayälämay!>> 

31Saymi upälakuyänanpaq olqutupäyarqan. Olqutupäyaptinpis masraqmi 

qayakur niyarqan: <<¡Davidpa Surin Jesús, kuyapaykayälämay ari!>> 

32Saymi say qaprakunata qayaykur Jesús tapurqan: <<¿Imacho 

yanapänätataq munayanki?>> nir. 

33Niptinmi qaprakuna niyarqan: <<Nawïkuna rikanantami munayä, taytay>>. 

34Saymi kuyapar nawinkunata yataykuptin jinan höra rikayarqanna. 

Aliyarkurnami Jesúspa qepanta aywayarqan. 

 

Mateo 21 
Jerusalénman Jesús yaykushqan 

Marcos 11.1-11; Lucas 19.28-38; Juan 12.12-19 

1Jerusalénman Jesús aywarmi Olivos lömacho Betfagé markaman 

chäyarqan. Saypitanami ishkay discïpulunkunata kachar 

2nirqan: <<Taqay markaman aywayay. Chäyashpaykimi malta wawayuq 

ashnu wataraykaqta tariyanki. Say ashnuta paskarir wawantinta apayämuy. 

3Pipis tapushuptiki niyanki: <Señor Jesúsmi munaykan. Rätulatami 

kutirasimunqa> >>. 

4Saynöpami Tayta Diospa profëtan kayno qelqashqanta cumplirqan: 

5<<Sión runakunata wilay: <Rikayay mandaqniki rey shamuykaqta. Humildi 

karmi ashnun loqash shamuykan. Malta ashnun loqashqami shamuykan> 
>>. 

6Saymi discïpulunkuna aywar Jesús nishqannöla rurayarqan. 

7Mamantinta apaykur punchunkunata karunaparkuyaptinmi malta ashnun 

loqash Jesús aywarqan. 

8Sayno aywaptinmi saysika runakuna kushikur punchunkunata näniman 

mashtayarqan. Saynölami wakinkunapis palmakunapa rämankunata pakirir 
pakirir näniman mashtayarqan. 

9Saymi puntanta aywaqkuna y qepanta aywaqkunapis kushikuyashpan 

niyarqan: <<¡Hosana! ¡Davidpa Surin alabash kaykuläsun! ¡Tayta Diospa 
jutincho shamuq runa alabash kaykuläsun! ¡Jana pasachöpis alabash 
kaykuläsun!>> 

10Jerusalénman Jesús yaykuptinmi saycho kaykaq lapan runakuna jukninpis 

jukninpis tapunakuyarqan: <<¿Piraq taqay runa?>> niyashpan. 

11Saymi Jesúswan aywaykaq runakuna niyarqan: <<Pay kaykan Galileacho 

kaykaq Nazaretpita shamuq profëta Jesúsmi>>. 

Templucho rantikuqkunata qarqushqan 

Marcos 11.15-19; Lucas 19.45-48; Juan 2.13-22 

12Templu patiuman yaykurirnami rantikuqkunata y rantipakuqkunatapis 

Jesús qarqurqan. Saynölami qellay trukasiqkunapa mësankunatapis y 
paluma rantikuqkunapa sillëtankunatapis tikrar usharqan. 

13Qarqurmi nirqan: <<Tayta Diospa palabrancho kaynömi qelqaraykan: 

<Wayïqa kanqa runakuna manakayämänanpaqmi>. Sayno nikaptinpis 
qamkunaqa suwakunapa machayninmanmi tikrasiyashkanki>>. 

14Templu patiucho Jesús kaykaptinmi qaprakuna y weqrukunapis payta 

witipäyarqan. Paykunata lapantami aliyäsirqan. 

15Saychömi wamrakunapis payta alabar niyarqan: <<¡Hosana! ¡Davidpa 

Surinta alabashun!>> Runakunata Jesús aliyaykäsiqta rikaykur y 
wamrakuna alabaykäyaqta wiyarmi mandaq cürakuna y ley 
yachasiqkunapis fiyupa rabyanäyarqan. 

16Saymi Jesústa niyarqan: <<¿Wiyankiku kay wamrakuna 

nikäyashqanta?>> Saymi Jesús nirqan: <<Aw, wiyämi. ¿Manaku 
liyiyashkanki Diospa palabrancho kayno qelqaraykashqanta: <Pishi 
wamrakuna y chuchuykaq wamrakunapis alabayäshunkimi>?>> 

17Sayno niskirmi paykunata kacharir Betania markaman kutikurqan saycho 

päsakunanpaq. 

Hïgus jacha sakinanpaq Jesús nishqan 

Marcos 11.12-14, 20-24 

18Waraynin tuta Jerusalénman Jesús kutiykashqanchömi mikanarqan. 

19Saymi näni nawpancho hïgus jachata rikaykur wayuyninta ashiq 

aywarqan. Rapralanta tariykurmi nirqan: <<¡Kananpitaqa manami imaypis 
wayunkinasu!>> Sayno niptinmi jinan höra hïgus jacha sakikäkurqan. 

20Sayta rikaykurmi discïpulunkuna admirakuyashpan ninakuyarqan: 

<<¿Imanöpataq hïgus jacha jinan höra sakiskish?>> 

21Saymi Jesús nirqan: <<Rasunpami nï: Lapan shonquykiwan Tayta 

Diosman yärakurqa manami kay hïgus jachata sakisishqänölasu rurayanki, 
sinöqa taqay jirkata: <Kaypita lamarman ayway> niyaptikipis aywanqami. 

22Lapan shonquykiwan yärakur imatapis Tayta Diosta manakurqa 

chaskiyankimi>>. 

Jesústa cürakuna tapuyashqan 

Marcos 11.27-33; Lucas 20.1-8 

23Saypita templu patiuman yaykuykur yachaykäsiptinmi mandaq cürakuna y 

Israel mayor runakunapis Jesústa tapuyarqan: <<Qam ¿pipa 
munayninwantaq rantikuqkunata qarqushkanki? ¿Pitaq nishushkanki sayno 
qarqunaykipaq?>> nir. 

24Saymi Jesús nirqan: <<Qamkunatapis mä tapushayki. Tapushqäta 

niyämaptikiqa noqapis wilayäshaykimi pipa munayninwan qarqushqätapis. 

25¿Pitaq Juanta kachamush bautizananpaq? ¿Tayta Diosku o 

runakunalaku?>> Sayno tapuptinmi kikinpura ninakuyarqan: <<Tayta Dios 
kachamushqanta nishqaqa: <¿Imanirtaq chaskikuyashkankisu?> 
nimäshunmi. 

26Runakuna kachayämushqanta nishqaqa intëru markami contransi 

sharkuyanqa. Lapanmi yarpäyan Juan profëta kashqanta>>. 

27Saymi Jesústa niyarqan: <<Manami musyayäsu pï kachamushqantapis>>. 

Sayno niyaptinmi Jesús nirqan: <<Noqapis manami wilayäshaykisu pipa 
munayninwan rantikuqkunata qarqushqäta>>. 

Juk runapa ishkay surinkunaman Jesús tinkusishqan 

28<<¿Ima niyankitaq? Juk runapashi ishkay surinkuna kanaq. Qechpa kaq 

surintashi ninaq: <Hïju, kanan junaq üva chakrächo yanapaykalämay>. 

29Sayno ruwakuptin manashi awninaqsu. Nikarpis yarpachakurirqa aruqshi 

aywanaq. 

30Qechpa surinta minkakushqannölashi shulka kaq surintapis minkakunaq. 

Sayshi surin ninaq: <Yanapäshayki ari, papä>. Sayno awnirkurpis manashi 
aywanaqsu. 

31<<Kanan mä niyämay. ¿Mayqantaq taytan munashqanta rurash?>> 

Sayno niptinmi <<qechpa kaq surinmi>> niyarqan. Saymi Jesús nirqan: 
<<Rasunpami nï: Say qechpa kaq surin kashqannömi Romapaq impuestu 
cobraqkuna y prostitüta warmikunapis kaykäyan. Paykunaqa qamkunapita 
mas puntatami Tayta Dios mandaykashqanman yaykuykäyan. 

32Tayta Dios munashqanno kawayänaykipaq Bautizaq Juan 

yachasiyäshuptikipis qamkunaqa manami chaskikuyashkankisu. Impuestu 
cobraqkuna y prostitüta warmikunami isanqa wilakushqanta 
chaskikuyash. Sayta rikaykarpis qamkunaqa wilakushqanta manami 
chaskikuyashkankisu ni jusalikuyashqaykita wanakuyashkankisu>>. 

Chakra arriendaq runakunaman tinkusiypa Jesús yachasishqan 

Marcos 12.1-12; Lucas 20.9-19 

33<<Mas juktapis tinkusiypa yachasiyäshayki: Juk runashi chakranman 

üvata plantaykasir intëru kuchunpa perqasinaq. Üvata jaruyänanpaqshi 

pözuta rurasinaq. Chakranta täpananpaqshi törritapis sharkasinaq. Lapanta 
ruraskasirnashi chakranta arriendakuykur juklä markapa aywakunaq. 

34<<Cosëcha qalaykuptinnashi üva chakra arriendunpita 

cobrakayämunanpaq ashmayninkunata kachanaq. 

35Chäyaptinshi chakra arriendaqkunaqa say ashmaykunata jukta 

maqayänaq, jukta wanusiyänaq y juktanashi samqar ushayänaq. 

36Sayshi chakrayuq runaqa puntata kachashqanpita mas askaqtana 

ashmayninkunata kachanaq. Paykunatapis saynölashi rurayänaq. 

37<<Saypitanashi kikinpa surintana kachanaq <surïtaqa respitayanqami> 

nishpan. 

38Sayshi surin aywaykaqta rikayashpan chakra arriendaqkuna wilanakur 

niyänaq: <Taqaymi kay chakrawan quëdananpaq kaykan. Chakranwan 
quëdakunansipaq wanuskasishun>. 

39Chaykuptinnashi wilanakuyashqannöla üva chakrapita jukläman apaykur 

wanusiyänaq>>. 

40Sayno wilaparkurmi Jesús nirqan: <<Say üva chakrayuq kutishpan 

¿imatataq ruranqa say runakunata?>> 

41Tapuptinmi niyarqan: <<Say yaqa runakunataqa mana kuyapaypami 

wanusir ushanqa. Nirkurmi cada cosëchacho pägaq kaqtana chakranta 
arriendakuykunqa>>. 

42Saymi Jesús nirqan: <<¿Manaku liyiyashkanki Tayta Diospa palabran 

kayno nishqanta? << <Wayi sharkasiqkuna <<kay rumi manami alisu>> nir 
jitariyashqanmi wayi esquïna cimientuchöna churaraykan. Sayno kananpaq 
Tayta Diosmi kamakäsish. Saypitami seqaypa kushikunsi>. 

43<<Saymi qamkunata nï: Mandashqanta qechurkuyäshushpayki cäsukuq 

runakunatana qoykunqa. 

44Pipis say rumiman tuniq kaqqa ushakanqami. Saynölami pipa 

jananmanpis say rumi charqa pasaypa ushakäsinqa>>. 

45Sayno tinkusiypa yachasiptinmi mandaq cürakuna 

y fariseukuna tantiyayarqan paykunapa contran parlaykashqanta. 

46Saymi prësu sarisiyta munarpis profëta kashqanta runakuna parlayaptin 

paykunata mansapar sarisiyarqansu. 

 

Mateo 22 
Majasakay fiestaman tinkusiypa Jesús yachasishqan 

Lucas 14.15-24 

1Mastapis tinkusiypa yachasirmi Jesús nirqan: 

2<<Tayta Dios mandaykashqanqa majasakay fiestanömi kaykan. Juk reyshi 

olqu surin majasakaptin fiestata ruranaq. 

3Sayshi ashmayninkunata kachanaq invitashqan runakunata 

qayayämunanpaq. Qayasiptinpis manashi aywayta munayänaqsu. 

4Saypitashi wakin ashmayninkunatana kachar ninaq: <Törükunata y 

werannin turïtukunatapis pishtarkasir mikuyta maynami yanukasishkäna. 
Lapanpis kamarishnami kaykan. Invitashqä runakuna shayämusunna>. 

5Sayno nir qayasiptinpis manashi mayqanpis fiestaman aywayänaqsu. 

Wakinshi chakran aruq aywakuyänaq. Wakinshi negociun rantikuq 
aywakuyänaq. 

6Wakinnashi reypa ashmayninkunata maqar wanusiyänaq. 

7<<Sayshi reyqa fiyupa rabyakur soldädunkunata kachanaq. Chaykurshi 

ashmaynin wanusiq runakunata wanurkasir markantapis rupasiyänaq. 

8Saypitanashi ashmayninkunata ninaq: <Surï majasakänanpaq lapanpis 

kamarishnami kaykan. Sayno kaptinpis invitashqä runakuna manakaqman 
churamarmi shayämushsu. 

9Kanan nänikunapa aywar tariyashqayki kaqtaqa qayayämuy majasakay 

fiestaman shayämunanpaq>. 

10<<Sayno niptinshi ashmayninkuna nänikunapa yarqur lapan tariyashqan 

runakunata wilayänaq. Sayshi ali runapis fiyu runapis wayiman juntaqpaq 
fiestaman chäyänaq. 

11Invitashqan runakunata rikaq yaykurshi say rey rikanaq juk runa trukaküni 

kaykaqta. 

12Sayshi say runata tapunaq: <Amïgu, majasakay fiestaman invitaykaptïqa 

¿imanirtaq mana trukakuylapa shamushkanki?> Sayno tapuptinshi say runa 
ima niytapis kamäpakunaqsu. 

13Sayshi ashmayninkunata rey ninaq: <Kay runata chakipita makipita 

pankarkur yanawyaykaq sakayman jitarpuyay. Saychömi fiyupa waqar 
kiruntapis uchunqa> >>. 

14Sayno wilaparkurmi Jesús nirqan: <<Askaqtami Tayta Dios qayash. 

Isanqa walkaqlatami akrash>>. 

Impuestuta pägayänanpaq Jesústa tapuyashqan 

Marcos 12.13-17; Lucas 20.20-26 

15Saypitanami fariseukuna templupita yarquskir wilanakuyarqan Jesústa 

imanöpapis lutanta parlasiyänanpaq. 

16Saymi shumaq yacharkasir fariseukuna kachayarqan discïpulunkunata y 

Herodespa favornin sharkuq runakunata. Paykunami Jesústa niyarqan: 
<<Rabí, noqakuna musyayämi rasun kaqlata yachasishqaykita. Manami 
runakuna alabashunaykita munarsu yachasinki, saypa trukanqa Tayta Dios 
munashqannölami. 

17Kanan mä niyämay. Romacho mandaq Césarpaq ¿impuestuta 

pägashwanku o manaku?>> 

18Lutanta parlasinanpaq tapuyashqanta tantiyarmi Jesús nirqan: <<¡Ishkay 

cära runakuna! ¿Imanirtaq lutanta parlasimayta munayanki? 

19Mä impuestu pägana qellayta rikasiyämay>>. Sayno niptinmi 

sararäyashqan qellayta Jesústa aptaparkuyarqan. 

20Sayta rikaykurmi Jesús tapurqan: <<Kay qellaycho ¿pipa reträtuntaq 

kaykan? Saynöpis ¿pipa jutintaq qelqaraykan?>> 

21Sayno tapuptinmi niyarqan: <<Mandaq Césarpami>>. Saymi Jesús nirqan: 

<<Césarpa kaqta Césarta qoykuyay. Tayta Diospa kaqtaqa Tayta Diosta 
qoykuyay>>. 

22Sayno niptinmi say runakuna espantash aywakuyarqan. 

Wanushkuna kawariyämunanpaq kashqanta Jesústa tapuyashqan 

Marcos 12.18-27; Lucas 20.27-40 

23Say junaqlami saduceukuna Jesústa tapuq aywayarqan. Paykuna 

manami criyiyansu wanuqkuna kawariyämunanpaq kashqanta. 

24Saymi Jesústa tapur niyarqan: <<Rabí, Moisés qelqashqancho nikan: 

<Warmiyuq runa suriynaq wanuptin wawqinmi cuñädan viüdawan tanqa. 
Saynöpami wamrankuna kaptin say wanuq wawqinpa surinkunano 
kayanqa>. 

25Kanan niyäshayki. Juk kutishi qanchis wawqikuna kayänaq. Qechpa 

kaqshi juk warmita ashinaq. Payshi manaraq surin kaptin wanunaq. Sayshi 
shulka kaq wawqinna say viüdawan tänaq. 

26Paypis surin manaraq kaptinshi wanunaq. Saypita mas shulkan kaqnashi 

say viüdawan tänaq. Paypis surin manaraq kaptinshi wanunaq. Saynölashi 
lapan wawqinkuna say viüdawan täyänaq. Surin manaraq kaptinshi lapanpis 
wanuyänaq. 

27Saypitanashi say viüdapis wanukunaq. 

28Wanushkuna kawariyämunan junaqqa ¿mayqanpa warminraq kanqa, 

qanchis wawqiwan tash kaykaptinqa?>> 

29Sayno niyaptinmi Jesús nirqan: <<Qamkuna lutantami yarpäyanki. 

Manami Tayta Diospa palabrantapis ni Tayta Dios munayyuq kashqantapis 
tantiyayankisu. 

30Kawarimurqa mananami pipis majasakanqanasu, saypa trukanqa jana 

pasacho [Tayta Diospa] angilninkunanölanami kayanqa. 

31Wanushkuna kawariyämunanpaq kashqanta ¿manaku Tayta Dios 

niyäshushqaykita liyiyashkanki? Palabranchömi nin: 

32<Abrahampa, Isaacpa y Jacobpa Diosninmi kaykä>. Tayta Diosqa 

manami wanushkunapa Diosninsu, saypa trukanqa kawaykaqkunapa 
Diosninmi>>. 

33Sayno yachasishqanta wiyaykurmi runakuna seqaypa kushikuyarqan. 

Mas cäsukunansipaq kaq mandamientu 

Marcos 12.28-34; Lucas 10.25-28 

34 Saduceukunata upälasishqanta musyaykurmi fariseukuna shuntakaykur 

Jesús kaqman aywayarqan. 

35Saychömi ley yachasiq juk fariseo runa Jesús yachashqanta o mana 

yachashqantapis musyayta munar tapurqan: 

36<<Rabí, ¿mayqan mandamientutataq mas cäsukushwan?>> 

37Sayno tapuptinmi Jesús nirqan: << <Tayta Diosta kuyayanki lapan 

shonquykikunawan, lapan voluntänikikunawan y lapan yarpaynikikunawan>. 

38Kay mandamientumi lapan mandamientupitapis mas cäsukunansipaq 

kaykan. 

39Saynölami juk mandamientupis nikan: <Kikiki kuyakushqaykino runa 

mayikita kuyanki>. 

40Say ishkan mandamientuta cumplirqa Moisés qelqashqan lapan 

mandamientukunata y profëtakuna wilakuyashqantapis 
cumpliykäyankimi>>. 

Davidpitapis Cristo mas mandaq kashqan 

Marcos 12.35-37; Lucas 20.41-44 

41 Fariseukuna saycho shuntakash kaykäyaptinmi Jesús tapurqan: 

42<<Cristo ¿pï kashqantataq yarpäyanki? ¿Pipa Surintaq kaykan?>> Sayno 

tapuptinmi niyarqan: <<Davidpa Surinmi, taytay>>. 

43Saymi Jesús nirqan: <<Davidpa Surin kaptinqa ¿imanirtaq Espíritu Santu 

tantiyasiptin kikin Davidpis nirqan mandaqnin rey kashqanta? Pay 
nishqanqa kayno nirmi qelqaraykan: 

44<< <Mandamaqnïtami Tayta Dios nirqan: <<Aluq kaq nawpäman 

jamakamuy lapan chikishuqnikikunata munaynikiman churashqäyaq>> >. 

45Kikin Davidpis mandaqnin rey kashqanta nikaptinqa ¿imanöpataq Cristuqa 

Davidpa Surin kanman?>> 

46Sayno niptin manami pipis ima niytapis kamäpakurqansu. Say junaqpita 

pasa manami pipis Jesústa tapupayta almitirqannasu. 

 

Mateo 23 
Ley yachasiqkuna y fariseukuna lutan ruraq kayashqanta Jesús nishqan 

Marcos 12.38-40; Lucas 20.45-47 

1Saypitanami runakunata y discïpulunkunata Jesús nirqan: 

2<<Moisés qelqashqan leykunata yachasiyänanpaqmi fariseukunawan ley 

yachasiqkuna munayyuq kaykäyan. 

3Sayno kaykaptinqa yachasiyäshushqaykita cäsukuyay. Isanqa paykuna 

kawayashqannöqa ama kawayaysu. Diospa palabranta yachasirpis 
kikinkunaqa manami mandamientukunata cumpliyansu. 

4Paykunaqa apaytapis mana kamäpakuyashqanyaq qepita aparipaqnömi 

aska leykunata cumpliyänanpaq runakunata niyan. Sayno kaptinpis 
cumpliyänanpaq manami ichiklatapis yanapäyansu. 

5<<Imatapis rurayan runakuna rikayänalanpaqmi. Saymi jatusaq 

filacteriankunata ruraykur purisiyan. Saynöpis largu jïlukunata 
mödanankunapa chuskun kuchunman jiraykurmi puriyan. 

6Mikuyänanpaq qayasiyaptinpis paykunaqa mësamanraqmi 

jamakuyan. Sinagögakunachöpis punta puntamanraqmi jamakuyan. 

7Pläzakunachöpis runakuna <rabí> nir ali rikayänantami munayan. 

8<<Qamkunapaqa juklaylami yachasishuqniki. Saynöpis say wawqilami 

kaykäyanki. Sayno kaykaptinqa ama munayaysu <rabí> niyäshunaykita. 

9Kay pasachöqa ama pitapis <Taytansi> nir Diostano respitayaysu. 

Juklaylami Taytaykiqa. Payqa jana pasachömi kaykan. 

10Qamkunatapis yachasikuq kashqaykita ama niyäshunkisu. Juklaylami 

yachasishuqnikiqa. Payqa Cristumi. 

11Mas ali rikash kayta munarqa ashmaynöla kayay. 

12Runa tukuqkunaqa penqayman churashqami kayanqa. Qollmi shonqu 

kaqkunami isanqa aliman churash kayanqa. 

Ley yachasiqkunata y fariseukunata Jesús qayapashqan 

Lucas 11.37-52 

13<<¡Wawalaw, ishkay cära fariseukuna y ley yachasiqkuna! Wayi punkuta 

wichqapaqnömi Tayta Dios mandaykashqanman pipis mana 
yaykuyänanpaq sapata churapaykäyanki. Sayno karmi kikikikunapis 
yaykuyankisu. 

14[<<¡Wawalaw, ishkay cära fariseukuna y ley yachasiqkuna! Viüdakunapa 

pobrëzalantapis qechuykäyankimi. Nirkurmi santu tukuyashpayki may höra 
Tayta Diosta manakuyanki. Sayno kayashqaykipitami Tayta Dios 
castigayäshunki.] 

15<<¡Wawalaw, ishkay cära fariseukuna y ley yachasiqkuna! Qamkunaqa 

juk runalapis yachasiyashqaykita chaskikunanta munarmi maysaypapis 
aywayanki. Chaskikurnami qamkunapitapis ishkay kuti 
masraq Satanás munashqanta rurayan. 

16<<¡Wawalaw! Qamkunaqa qaprano karmi lutanpa pushaykäyanki. Sayno 

karmi nikäyanki: <Templupa jutincho promitir mana cumpliyaptikipis manami 
imapis imanansu. Templucho kaykaq qoripa jutincho promitirmi isanqa 
cumpliyänayki>. 

17¡Mana tantiyakuq qaprakuna! ¿Mayqantaq mas sagrädu? ¿Templucho 

kaykaq qoriku o say qorita sagräduyäsiq templuku? 

18<<Saynöpis qamkuna nikäyanki: <Altarpa jutincho promitir mana 

cumpliyaptikipis manami imapis imanansu. Altar janancho churashqan 
ofrendapa jutincho promitirmi isanqa cumpliyänayki>. 

19¡Mana tantiyakuq qaprakuna! ¿Mayqantaq mas sagrädu? ¿Ofrendaku o 

ofrendata sagräduyäsiq altarku? 

20<<Altarpa jutincho jurar manami altarpa jutilanchösu juraykäyanki, sinöqa 

altar jananman churayashqan ofrendakunapa jutinchöpis juraykäyankimi. 

21Templupa jutincho jurarpis manami templupa jutilanchösu juraykäyanki, 

sinöqa templucho kaykaq Tayta Diospa jutinchömi juraykäyanki. 

22Ciëlupa jutincho jurarpis manami ciëlupa jutilanchösu juraykäyanki, sinöqa 

Tayta Diospa trönunpa jutincho y kikin Tayta Diospa jutinchömi 
juraykäyanki. 

23<<¡Wawalaw, ishkay cära fariseukuna y ley yachasiqkuna! Qamkunaqa 

mentapita, anispita y comïnuspita diezmuta rakiykarpis mas 
cäsukuyänaykipaq kaq mandamientukunata manami cumpliyankisu. Say 
mandamientukuna nikan runa mayikita ali rikayänaykipaq, 
kuyapäyänaykipaq y Tayta Diosta awniyashqaykita cumpliyänaykipaqmi. 
Diezmupaq rakir cumpliyashqaykino say mandamientukunatapis 
cumpliyankiman. 

24Qamkunaqa qaprano karmi lutanpa pushaykäyanki. Yakupita chushpita 

shuyshurpis camëlluta ultakurkuqnömi kaykäyanki. 

25<<¡Wawalaw, ishkay cära fariseukuna y ley yachasiqkuna! Qamkunaqa 

janalanpa maylash pucilluno y plätunömi kaykäyanki. Say plätukuna 
rurincho qanra kashqannömi qamkunapis shonquykikunacho 
suwakuyänaykipaq y mana alita rurayänaykipaq yarpaykäyanki. 

26¡Qapra fariseukuna! Plätupa rurinta maylaqno puntata mana ali 

yarpäyashqaykikunata kachariyay. Saynöparaqmi rasunpaypa santu 
kayanki. 

27<<¡Wawalaw, ishkay cära fariseukuna y ley yachasiqkuna! Qamkunaqa 

janalanpa pintash mïchu niraqmi kaykäyanki. Mïchupa janan kuyaylapaq 
kaptinpis rurincho tulukuna ismur melanaypaqmi kaykan. 

28Saynömi qamkunapis runakuna rikayäshuptiki ali ruraqno kaykäyanki. 

Isanqa ishkay cära kayashqayki y lutan yarpäyashqaykikuna pasaypa 
penqakuypaqmi kaykan. 

29<<¡Wawalaw, ishkay cära fariseukuna y ley yachasiqkuna! Qamkunaqa 

profëtakunapa mïchunkunatami ruraykäyanki y ali runakunapa 
monumentunkunatami adornaykäyanki. 

30Nirkurmi nikäyanki: <Unay ayllükuna kawayashqan wisan kawarqa 

profëtakunata wanusiyaptin noqakuna manami wanusiyämansu karqan>. 

31Sayno nirmi musyaykäsiyanki profëtakunata wanusiq runakunapa ayllun 

kar paykunanöla kaykäyashqaykita. 

32¡Sayno kaykarqa unay aylluykikunanöla qamkunapis wanusiyay ari! 

33<<¡Culebra casta runakuna! Infiernuman Tayta Dios qaykuyäshunaykipaq 

kaykaptinqa ¿imanöparaq salvakuyanki? 

34Qamkunata tantiyasiyäshunaykipaqmi profëtakunata, musyaq runakunata 

y yachasiqkunatapis kachamushaq. Paykunatami wakinta wanusiyanki, 
wakinta crucificayanki, wakinta sinagögakunacho astayanki y wakintanami 
markan markan qatikachar nakasiyanki. 

35Jusaynaq Abelta wanusishqanpita Berequíaspa surin Zacaríasta templu 

punkucho wanusishqanyaqmi kay pasacho lapan ali runakunata 
wanusiyashqanpita qamkuna jusayuq kaykäyanki. 

36Rasunpami nï: Say wanusiq runakunatanömi qamkunata Tayta Dios 

juzgayäshunki>>. 

Jerusaléncho taqkunapaq Jesús lakikushqan 

Lucas 13.34-35 

37<<¡Ay, Jerusalén, Jerusalén! Qamqa Tayta Diospa profëtankunata 

nawpapita pasami wanuykäsinki. Pay kachamushqan wilakuqkunatapis 
samqaykankimi. Chipshankunata walpa oqlakuqno wawaykikunata aska 
kuti shuntayta munaptïpis manami munashkankisu. 

38Sayno kashqaykipitami wayikikunapis templuykipis sunyaraykar 

quëdanqa. 

39Noqa kaynömi nï: Manami yapay rikamankinasu <¡Tayta Diospa jutincho 

shamuq runa alabash kaykuläsun!> nishqaykiyaq>>. 

 

Mateo 24 
Templuta juchusiyänanpaq kashqanta Jesús wilashqan 

Marcos 13.1-2; Lucas 21.5-6 

1Templupita yarqurir Jesús aywaykaptinmi discïpulunkuna rikasiyarqan 

templu kuyaylapaq kashqanta. 

2Saymi Jesús nirqan: <<Rasunpami nï: Kay lapan rikaykäyashqaykita 

chipyaqmi juchusiyanqa. Manami ni juk rumilapis perqaranqanasu>>. 

Manaraq kutimuptin imano kananpaq Jesús nishqan 

Marcos 13.3-13; Lucas 21.7-19 

3Saypitanami Olivos lömaman aywaykur Jesús jamakurqan. Saychömi 

kikilankuna kaykar discïpulunkuna tapur niyarqan: <<Wilaykayämay, tayta. 
¿Imaytaq nishqaykino kanqa? Kutimunaykipaq y kay pasa ushakänanpaq 
¿ima señaltaq kanqa?>> 

4Sayno niyaptinmi Jesús nirqan: <<Cuidätaq pipis lulapaykäyäshunkiman. 

5Askaqmi jutïcho shayämunqa <noqami Cristo kä> nir. Sayno nirmi aska 

runakunata engañayanqa. 

6Guërra kaptinpis y guërra kananpaq kashqanta mayarpis ama 

mansakäyaysu. Puntataqa saykunaraqmi kanqa. Sayno kaptinpis kay pasa 
manaraqmi ushakanqaraqsu. 

7Juk nacionmi juk nacionwan guërrata rurayanqa y juk marka runakunami 

juk marka runakunawan wanusinakuyanqa. Saynölami [pestipis,] 
muchuypis, terremötupis maysaycho kanqa. 

8Say nakaykuna kanqa qalaykunalanraqmi. 

9<<Say wisanmi nakasiyäshunki y wanusiyäshunki. Noqaman 

yärakayämashqaykipitami pïmaypis chikiyäshunki. 

10Sayno nakarmi yärakayämashqanpita qepaman askaq kutikuyanqa. 

Paykunami qepaman mana kutiqkunata chikir autoridäkunaman juknintapis 
juknintapis apasiyanqa. 

11Lula profëtakunapis askaq yuriyämushpanmi lutanta yachasir aska 

runakunata criyisiyanqa. 

12Maysaychöpis jusalikur kawarmi kuyanakuyanqanasu. 

13Sayno kaptinpis wanuyashqanyaq yärakamaqkunaqa salvashqami 

kayanqa. 

14Tayta Dios mandaykashqanpa ali wilakuyninta maysay nacionkunachöpis 

wilakuskiyaptinraqmi kay pasa ushakanqa. 

Nakaykuna kananpaq kashqanta Jesús tantiyasishqan 

Marcos 13.14-23; Lucas 21.20-24 

15<<Profëta Daniel qelqashqannölami Tayta Dios mana 

munashqanta sagrädu templucho rikayanki. (Kay qelqashqäta liyiqkunaqa 
shumaq tantiyakuyäsun.) 

16Sayno kaykaqta rikar Judea markakunacho taqkuna jirkakunapa qeshpir 

aywakuyäsun. 

17Wayi janancho kaykaqkuna imankunatapis mana jorquylapa 

qeshpikuyäsun. 

18Chakracho kaykaqkunapis ni punchunta jorquqpis kutiyäsunsu. 

19<<¡Ay imanöraq nakaykuyanqa qeshyaq warmikuna y iti wawayuq 

warmikuna! 

20Tayta Diosta manakuyay qeshpiyashqayki junaq tamya killacho ni jamay 

junaqcho mana kananpaq. 

21Say wisanqa runakuna fiyupami nakayanqa. Tayta Dios kay pasata 

kamashqanpita pasa imaypis manami sayjinanpa nakayashsu. Saynöpis 
yapayqa mananami imaypis sayno nakayanqanasu. 

22Akrashqan runakunata kuyaparmi Tayta Dios say nakay junaqkunata 

päsasinqa. Mana päsasiptinqa lapanpis wanurmi ushakäyanman. 

23<< <Tayta Dios kachamushqan Cristo kaychömi kaykan> niyäshuptikipis 

ama criyiyankisu. <Wakchömi kaykan> niyäshuptikipis ama cäsupäyankisu. 

24Say wisanmi Cristo tukuqkuna y lula profëtakunapis yuriyämunqa. 

Runakunata criyisiyänan kashqami admiraypaq milagrukunatapis 
rurayanqa. Sayno rurarmi Tayta Dios akrashqan runakunatapis engañayta 
munayanqa. 

25Manaraq sayno kaptinmi musyayänaykipaq qamkunata wilaykä. 

26<< <Tayta Dios kachamushqan Cristo sunyaq jirkachömi kaykan> 

niyäshuptikipis rikaq ama aywayankisu. <Say wayichömi kaykan> 
niyäshuptikipis ama criyiyankisu. 

27Elqukuptin ciëlupa juk kuchunpita jukaq kuchunyaq asikyashqanta 

rikayashqannömi Runapa Surin kutimuptin lapanpis rikayanqa. 

28Maychöpis wanushkuna jitaraykäyashqanmanmi wiskurkuna 

juntakäyanqa>>. 

Jesús kay pasaman kutimunanpaq kashqan 

Marcos 13.24-37; Lucas 17.26-30, 34-36; 21.25-33 

29<<Fiyupa nakaykuna päsarkuptinmi intipis sakakäkunqa, killapis 

asikyämunqanasu, qoyllarkunapis shikwayämunqa y jana pasapis 
suksukyanqa. 

30Saypitanami Runapa Surin shamunanpaq señal jana pasacho 

rikakämunqa. Runapa Surin shamuptinnami pukutay janancho seqaypa 
chipipiykar munayyuq shamuykaqta maysaychöpis runakuna rikayanqa. 
Sayno shamuykaqta rikarmi lapan nación runakuna mansarir waqayanqa. 

31Cornëta sinchipa waqamuptinmi angilninkunata Runapa Surin 

kachamunqa akrashqan kaqkunata maysaypitapis shuntayämunanpaq. 

32<<Hïgus jachata rikar tantiyakuyay. Raprankuna chinkimuptinmi usya 

tiempu qalaykunanpaqna kashqanta musyayanki. 

33Saynölami nishqäno päsaykashqanta rikar musyayanki Tayta 

Dios mandaykashqan cercachöna kashqanta. 

34Rasunpami nï: Kanan tiempu runakuna manaraq ushakaptinmi lapan 

nishqäkuna cumplikanqa. 

35Jana pasa y kay pasa ushakaptinpis noqa nishqäkuna manami 

ushakanqasu. 

36<<Runapa Surin imay junaq imay höra kutimunanpaq kashqanta manami 

runapis ni angilpis [ni Diospa Surinpis] musyayansu. Saytaqa Taytä 
japalanmi musyaykan. 

37<<Noé kawashqan wisan runakuna kawayashqannömi Runapa Surin 

shamushqan wisanpis kawaykäyanqa. 

38Diluviu manaraq kaptin arcaman Noé yaykushqan junaqyaqmi runakuna 

mikur, upyar y majasakar kaykäyarqan. 

39Sayno kaykäyaptinmi diluviu elaqpita shamuptin lapanpis shenqaypa 

wanur ushakäyarqan. Saynölami mana musyayashqan höra Runapa 
Surinpis elaqpita shamunqa. 

40<<Say hörami ishkaq runakuna chakrancho aruykaqpita jukaqta 

pushakunqa y jukaqta kachaykunqa. 

41Maraycho ishkaq warmikuna aqakuykaqpitami jukaqta pushakunqa y 

jukaqta kachaykunqa. 

42Saymi kamarikushlana kaykäyänayki. Manami musyayankisu imay junaq 

Señorniki kutimunanpaq kashqantapis. 

43<<Tantiyakuyay. Imay höra suwa shamunanpaq kashqanta musyarqa 

mana punuypami wayinta pipis täpanman. 

44Saynöla qamkunapis kamarikushla kaykäyay. Mana musyayashqayki 

hörami elaqpita Runapa Surin shamunqa. 

Ashmayman Jesús tinkusishqan 

Lucas 12.41-48 

45<<Mas yärakuypaq y tantiyakuq kaq ashmaynintami wayinman patronnin 

churan wakin ashmaykunatapis höralancho qarananpaq. 

46Patronnin kutimur yäsishqanno lapantapis ruraykaqta tariykuptinqa say 

ashmay seqaypami kushikunqa. 

47Rasunpami nï: Say ashmaypa makinmanmi lapan imaykantapis patronnin 

churanqa. 

48Mana yärakuypaq ashmay karmi isanqa <patronnï manaraqmi 

kutimunqaraqsu> nir 

49ashmay mayinkunata maqan y upyaq mayinkunawan mikur upyar 

jitaräkun. 

50Sayno kaykaptinmi mana yarpashqan höra elaqpita patronnin kutimur 

51mana kuyapaypa ishkay cära runakunatawan say ashmayta castiganqa. 

Saychömi fiyupa waqar kiruntapis uchunqa>>. 

 

Mateo 25 
Chunka jipashkunaman tinkusiypa Jesús yachasishqan 

1<<Tayta Dios mandaykashqan imano kashqantapis wilapäshayki. Chunka 

jipashkunashi aksinkunata apakurkur shuyaq aywayänaq casarakuq maqta 
shamuptin fiestaman yaykuyänanpaq. 

2Pisqa kaq jipashkunashi ali yarpayyuq kayänaq. Pisqa kaqnashi 

yarpayniynaq kayänaq. 

3Yarpayniynaq kaqkunaqa manashi aksinpaq aceitita yapayänanpaq 

apayänaqsu. 

4Ali yarpayyuq kaq jipashkunashi isanqa aksinpaq aceitita apayänaq. 

5Casaraq maqta jukla mana chaptinshi say jipashkuna 

shuyaraykäyashlancho punukäkuyänaq. 

6<<Pulan paqasnashi juk runa qayakamunaq: <¡Casarakuq maqta 

shamuykannami! ¡Chaskikuq yarqayämuy!> nir. 

7Sayshi lapan jipashkuna sharkuyashpan aksinkunata sarisiyänaq. 

8Aksin upikaptinshi yarpayniynaq jipashkunaqa ali yarpayyuq kaqkunata 

manakur niyänaq: <Aksïkuna upikäkunmi. Aceitikita manakushayki>. 

9Sayno niyaptinshi ali yarpayyuq kaqkuna niyänaq: <Mana 

ushakäpakunansipaq aceiti rantikuqkunapita jukla rantiyämuy>. 

10<<Aceiti rantiq aywayashqanyaqshi casaraq maqta chänaq. Sayshi 

kamarikush shuyaraykaq jipashkunawan fiestaman yaykuskiyaptin punku 
wichqakäkunaq. 

11Saypitanashi aceiti rantiq aywaq jipashkuna kutiykur punku 

wichqaraykaqta tariyänaq. Sayshi qayakuyänaq: <¡Taytay, taytay! ¡Punkuta 
kichapaykayälämay!> nir. 

12Sayno qayakuyaptinshi casarakuq maqta ruripita nimunaq: <Qamkunata 

manami reqïsu. ¡Piraq kakuyankipis!> nir>>. 

13Sayno wilaparkurmi Jesús nirqan: <<¡Qamkunapis maya mayala 

kaykäyay! Manami musyayankisu imay junaq ni imay höra [Runapa 
Surin kutimunanpaq kashqantapis]>>. 

Ashmayninkunata patronnin qellayta kachapashqan 

Lucas 19.11-27 

14<<Tayta Dios mandaykashqan imano kashqantapis wilapäshayki. Juk 

runashi karupa aywakunanpaq ashmayninkunata qayaykur qellayninta 
arusiyänanpaq kachapänaq. 

15Habilidäninkuna imano kashqantapis tantiyaykurshi jukninta pisqa 

talentu qellayta kachapänaq, jukninta ishkay talentu qellayta kachapänaq y 
juknintanashi juk talentu qellayta kachapänaq. Nirkurshi karu markapa 
aywakunaq. 

16Pisqa talentu qellayta chaskiq kaqqa negociuta rurarshi pisqa talentu 

masta mirasinaq. 

17Ishkay talentu qellayta chaskiq kaqpis negociuta rurar ishkay talentu mas 

qellaytashi mirasinaq. 

18Juk talentu qellayta chaskiq kaqshi isanqa pasata uchkuykur 

pampaykunaq. 

19<<Patronnin unayta kutiykurnashi qellayninta kachapashqanpita cuentata 

mananaq. 

20Sayshi pisqa talentu qellayta chaskiq kaqqa pisqa talentu mas qellayta 

entregar ninaq: <Taytay, pisqa talentu qellayta kachapämashqaykiwan 
pisqa talentu mastami mirasishkä>. 

21<<Sayno niptinshi patronnin ninaq: <Ali ashmaymi qam kanki. 

Walkalapitapis qellayta mirasishqaykipitami mas mandaq kanaykipaq 
churashayki. Wayïman yaykamuy fiestata rurar kushikunansipaq>. 

22<<Saynölashi ishkay talentu qellayta chaskiq kaqpis ninaq: <Taytay, 

ishkay talentu qellayta kachapämashqaykiwan ishkay talentu mastami 
gänashkä>. 

23<<Niptinshi patronnin ninaq: <Ali ashmaymi kanki. Walkalapitapis shumaq 

mirasishqaykipitami mas mandaq kanaykipaq churashayki. Wayïman 
yaykamuy fiestata rurar kushikunansipaq>. 

24<<Juk talentu qellayta chaskiq ashmayninshi isanqa ninaq: <Noqa 

musyämi mana kuyapäkuq kashqaykita, taytay. Qamqa mana 
murushqaykipitami cosechanki. Mana uryashqaykipitami shuntanki. 

25Sayno kaptiki mansakurmi qellaynikita pampaykurqä. Kä qellayniki, tayta. 

Kashlantami apamushkä>. 

26<<Sayno niptinshi patronnin ninaq: <¡Qamqa mana yärakuypaq qela 

ashmaymi kanki! Mana murushqäpita cosechashqäta musyaykar y mana 
uryashqäpita shuntashqäta musyaykarqa 

27qellaynïta banculamanpis churankiman karqan kutimur mirashtana 

shuntakunäpaq>. 

28<<Nirkurnashi saycho kaykaq runakunata ninaq: <¡Sararashqan qellaynïta 

qechuskir chunka talentu qellay sararaqta qoykuyay! 

29Yärakuypaq kaqtaqa mastami kamaripäshaq. Mana yärakuypaq kaqtami 

isanqa sararashlantapis qechushaq. 

30Kay yarpayniynaq ashmayta yanawyaykaq sakayman jitarpuyay. 

Saychömi fiyupa waqar kiruntapis uchunqa> >>. 

Juiciu finalcho imano kananpaq kashqanpis 

31<<Runapa 

Surin chipipiykar santu angilninkunawan shamurmi chipipiykaq trönunman 
jamaykunqa. 

32Say junaqmi maysay nacionpitapis lapan runakuna nawpanman 

shuntakäyanqa. Saychömi misikuq runa uyshakunata cabrakunapita 
rakishqanno runakunata rakinqa. 

33Uyshakunatami aluq kaqläman rakinqa y cabrakunatanami isuq kaqläman 

rakinqa. 

34<<Aluq kaqlächo kaykaqkunatami ninqa: <Qamkunata seqaypami Taytä 

kuyayäshunki. Tayta Dios mandaykashqanman yaykuyänaykipaq 
shayämuy. Kay pasata manaraq kamarmi mandashqanta qamkunapaq 
Taytä kamarish. 

35Qamkunami mikanaptïpis qarayämashkanki. Yakunaptïpis yakuta 

qoyämashkankimi. Jäpa kaptïpis päsasiyämashkankimi. 

36Mödanaynaq kaykaptïpis mödanata kamaripäyämashkankimi. 

Qeshyaptïpis jampiyämashkankimi. Carcilcho wichqaraptïpis 
watukayämashkankimi>. 

37<<Sayno niptinmi say ali ruraqkuna tapuyanqa: <Taytay, ¿imaytaq 

mikanaptiki qarayashkä? ¿Imaytaq yakunaptiki yakuta qoyashkä? 

38¿Imaytaq jäpa kaptiki päsasiyashkä? ¿Imaytaq mödanaynaq kaptiki 

mödanata kamaripäyashkä? 

39¿Imaytaq qeshyaptiki o carcilcho wichqaraptiki watukaq shayämushkä?> 

40Sayno niyaptinmi rey ninqa: <Rasunpami nï: Pitapis sayno nakaqkunata 

kuyaparqa noqatami kuyapäyämashkanki>. 

41<<Nirkurmi isuqnincho kaykaq runakunata ninqa: <¡Maldicionash 

kaqkuna, nawpäpita witikuyay! ¡Diablupaq y angilninkunapaq kamarish 
imaypis mana upiq ninaman aywayay! 

42Qamkunaqa mikanaptïpis manami qarayämashkankisu. Yakunaptïpis 

manami yakuta qoyämashkankisu. 

43Jäpa kaptïpis manami posädasiyämashkankisu. Mödanaynaq kaptïpis 

manami mödanata kamaripäyämashkankisu. Qeshyaptïpis carcilcho 
wichqaraptïpis manami watukayämashkankisu>. 

44<<Sayno niptinmi isuqnincho kaq runakunapis tapuyanqa: <Taytay, 

¿imaytaq qam mikanaykaqta, yakunaykaqta, jäpa kaykaqta, mödanaynaqta, 
qeshyaykaqta, carcilcho wichqaraykaqta rikaykar yanapäyashkäsu?> 

45Saymi paykunata ninqa: <Rasunpami nï: Pitapis sayno nakaqkunata mana 

kuyaparmi noqata kuyapäyämashkankisu> >>. 

46Sayno wilaparkushpanmi Jesús nirqan: <<Say mana kuyapäkuq 

runakunaqa imayyaqpis castigashqami kayanqa. Tayta Dios munashqanno 
kuyapäkuq runakunami isanqa mana ushakaq kawayta tariyanqa>>. 

 

Mateo 26 
Jesústa wanusiyänanpaq wilanakuyashqan 

Marcos 14.1-2; Lucas 22.1-2; Juan 11.45-53 

1Sayno yachasiyta usharkurmi discïpulunkunata Jesús nirqan: 

2<<Musyayashqaykinöpis Pascua fiesta qalaykunanpaq ishkay 

junaqlanami pishiykan. Saychömi prësu sariykur Runapa 
Surinta crucificayanqa>>. 

3Saypitanami mandaq cürakuna, [ley yachasiqkuna] y Israel mayor 

runakuna shuntakäyarqan mas mandaq cüra Caifáspa wayinman. 

4Saychömi wilanakuyarqan runakunata mana musyasiylapa Jesústa sarirkur 

wanusiyänanpaq. 

5Saymi niyarqan: <<Fiestachöqa ama sarishunsu. Saycho sarishqaqa 

contransimi runakuna sharkuyanqa>>. 

Jesúspa umanman perfümita winapashqan 

Marcos 14.3-9; Juan 12.1-8 

6Betania markacho leprösu niyashqan Simónpa wayincho Jesús 

kaykaptinmi 

7juk warmi charqan alabastro rumipita rurash pömuwan perfümin aptash. 

Say perfümiqa selläma chaninmi karqan. Mësacho kaykaptinmi say warmiqa 
Jesúspa umanman perfümita winaparqan. 

8Sayta rikarmi discïpulunkuna rabyanäyashpan niyarqan: <<¿Imapaqtaq 

say perfümita perdisish? 

9Saypa trukanqa ali chanincho rantikuskir say qellaywan muchuqkunata 

yanapashwan karqan>>. 

10Sayno niyashqanta wiyaykurmi Jesús nirqan: <<¿Imanirtaq kay warmita 

jamuraykäyanki? Pay alitami rurash. 

11Muchuqkunaqa qamkunawanmi imaypis kaykäyanqa. Noqami isanqa 

qamkunawan kashaqnasu. 

12Pampash kanäpaqmi payqa perfümita winapämar kamariykäman. 

13Rasunpami nï: Maysaychöpis wilakuynïta wilakur kay warmi perfümita 

winapämashqantapis wilakuyanqami>>. 

Jesústa rantikunanpaq Judas Iscariote conträtuta rurashqan 

Marcos 14.10-11; Lucas 22.3-6 

14Jesúspa apostolnin Judas Iscariotimi mandaq cürakunaman aywaykur 

15nirqan: <<Jesústa prësu sarisiyänaykipaq pushaptï ¿aykatataq 

pägayämankiman?>> Sayno niptinmi kimsa chunka (30) yuraq qellayta 
pägayänanpaq niyarqan. 

16Saypitanami Judas yarpachakurqan Jesús kaqman imay höra 

pushananpaqpis. 

Pascua mikuyta discïpulunkunawan Jesús mikushqan 

Marcos 14.12-21; Lucas 22.7-14, 21-23; Juan 13.21-30 

17Levadüraynaq Tantata Mikuna fiesta qalaykunan junaqmi discïpulunkuna 

Jesústa tapuyarqan: <<Taytay, Pascua mikuyta mikunansipaq ¿maychötaq 
kamarikayämushaq?>> 

18Sayno niyaptinmi Jesús nirqan: <<Jerusalénman aywayay. Wayinman 

chaykur juk runata niyanki: <Jesúsmi kachayämash. Höranshi 
chaykämunna. Wayikichöshi Pascua mikuyta discïpulunkunawan 
mikuyanqa> >>. 

19Jesús yäsishqannöla aywarmi discïpulunkuna Pascua mikuyta 

kamariyarqan. 

20Pasa sakaykaptinnami chunka ishkay discïpulunkunawan mësaman Jesús 

jamakuyarqan. 

21Mikuykäyashqanchömi Jesús nirqan: <<Rasunpami nï: Qamkunapita 

juknikimi prësu sariyämänanpaq entregamanqa>>. 

22Sayno niptinmi fiyupa lakikuyashpan juknin juknin tapuyarqan: <<Taytay, 

¿noqasuraq kaykä?>> niyashpan. 

23Saymi Jesús nirqan: <<Plätucho noqawan tantata ushmasiq kaqmi 

entregamanqa. 

24Rasunpaypami Runapa Surinqa qelqaraykashqannöla nakar wanunqa. 

Payta prësusiq runami isanqa pasaypa kuyapaypaq kanqa. Say runaqa ama 
yurinmanpissu karqan>>. 

25Sayno niptinmi rantikunanpaq kaq Judas nirqan: <<Rabí, ¿noqasuraq 

kaykä?>> Niptinmi Jesús nirqan: <<Kikikimi nikanki>>. 

Mushuq pactupita Jesús yachasishqan 

Marcos 14.22-26; Lucas 22.14-20; 1 Corintios 11.23-25 

26Saypitanami tantata aptarkur Tayta Diosta Jesús päkilä nirqan. Tantata 

pakiparmi discïpulunkunata nirqan: <<Kay tantata mikuyay. Kayqa 
cuerpümi>>. 

27Saynölami vïnuyuq väsuta aptarkur Tayta Diosta päkilä nirqan. Nirkurnami 

discïpulunkunata makyar nirqan: <<Lapayki kaypita upuyay. 

28Kay vïnuqa Tayta Dios [mushuq] pactuta rurananpaq jichashqä 

yawarnïmi. Aska runakuna jusankunapita perdonash kayänanpaqmi 
yawarnïta jichar wanushaq. 

29Noqa kaynömi nï: Taytä mandashqancho qamkunawan mushuq vïnuta 

upushqansiyaq manami vïnuta yapay upushaqnasu>>. 

30Discïpulunkunawan salmukunata cantaskirnami Olivos lömaman 

aywayarqan. 

Pedro ñëgananpaq kashqanta Jesús nishqan 

Marcos 14.27-31; Lucas 22.31-34; Juan 13.36-38 

31Saypitanami Jesús nirqan: <<Kanan sakaymi lapayki kachariykamar 

aywakuyanki. Tayta Diospa palabranchöpis kaynömi qelqaraykan: <Uysha 
misiqta wanuykasiptï uyshankuna wakpa kaypami aywakuyanqa>. 

32Sayno kaptinpis wanushqäpita kawarirkamurmi qamkunapita mas puntata 

Galileaman aywashaq>>. 

33Niptinmi Pedro nirqan: <<Wakin kachariyäshuptikipis noqa manami 

kachashaykisu>>. 

34Saymi Jesús nirqan: <<Rasunpami nï: Kanan sakay kakash manaraq 

cantaptinmi mana reqimashqaykita ninkipaq>>. 

35Sayno niptinmi Pedro nirqan: <<Ishkansita wanusimänansi kaptinpis 

manami ñëgashaykisu>>. Wakin kaq discïpulunkunapis saynölami niyarqan. 

Getsemanícho Jesús manakushqan 

Marcos 14.32-42; Lucas 22.39-46 

36Getsemaní nishqanman discïpulunkunawan chaykurmi Jesús nirqan: 

<<Tayta Diosta manakamushqäyaq kaylacho jamaraykäyay>>. 

37Nirkurmi Pedruta y Zebedeupa surinkunata mas washaläman pusharqan. 

Saychömi seqaypa lakikur 

38nirqan: <<Wanunayparaqmi lakikuy sarimash. Mana punukaylapa 

kaylacho shuyaraykäyämay>>. 

39Nirkur mas washaläman aywashpanmi pasaman lätakuykur Tayta Diosta 

manakur nirqan: <<Papä, cöpacho winaraykaq castïguykita ama 
upuykasilämaysu. Isanqa noqa munashqäno ama kasunsu, sinöqa qam 
munashqaykino kaykuläsun>>. 

40Saypita discïpulunkuna kaqman kutirmi punukash kaykäyaqta tarirqan. 

Saymi Pedruta nirqan: <<¿Manaku juk höralapis rikchayta kamäpakuyanki? 

41Rikchayayna. Satanásta ichipäyänaykipaq Tayta Diosta manakuyay. 

Cäsukamayta munarpis kikilaykikunapitaqa manami kamäpakuyankisu>>. 

42Sayno nirkurmi yapay aywashpan Tayta Diosta manakur nirqan: <<Papä, 

kay cöpacho winaraykaq castïguykita upunäta munaptikiqa munashqaykino 
kaykuläsun>>. 

43Yapay Jesús kutirmi discïpulunkunata tarirqan punukash kaykäyaqta. 

Punuy pasaypa nitiptinmi punukash kaykäyarqan. 

44Saypita yapay aywarmi puntata manakushqannöla Tayta Diosta 

manakurqan. 

45Discïpulunkunaman yapay kutiykurmi nirqan: <<¿Jinalaku punuykäyanki? 

Höra chämushnami Runapa Surinta jusasapa runakunapa makinman 
entregananpaq. 

46¡Sharkuyay, aywashunna! Entregamaq runa shamuykannami>>. 

Jesústa prësu sariyashqan 

Marcos 14.43-50; Lucas 22.47-53; Juan 18.3-12 

47Jesús sayno parlaykaptinraqmi aska runakunata pushash apostolnin 

Judas Iscariote charqan. Say runakunatami espädankuna y garrutinkuna 
aptashta mandaq cürakuna y Israel mayor runakuna kachayarqan. 

48Manaraq charmi pushashqan runakunata yäsir Judas nirqan: 

<<Mayqantapis musar winchikushqä kaqmi Jesús kanqa. Payta prësu 
sariyanki>>. 

49Saymi chaykur <<¡winchi, rabí!>> nishpan Jesústa musaykurqan. 

50Saymi Jesús nirqan: <<Amïgu, ruranaykipaq kaqta juklana ruray>>. Sayno 

niptinmi Jesústa prësu sariyarqan. 

51Sariyaptinmi juk discïpulun espädanta jorqurir mas mandaq cürapa 

ashmayninpa rinrinta wallurirqan. 

52Saymi Jesús nirqan: <<¡Espädaykita kutisiy! Pipis espädawan wanusiq 

kaqqa espädawan wanusishqami kanqa. 

53¿Manaku musyanki Taytäta manakuptï washämänanpaq chunka ishkay 

legión angilkunapita masta kachamunanpaq kashqanta? 

54Sayno manakuptïqa ¿imanöparaq cumplikanqa runakuna 

wanusiyämänanpaq Tayta Diospa palabran nishqanpis?>> 

55Nirkurnami runakunata Jesús nirqan: <<¿Imanirtaq suwamannöpis 

espädaykikunawan y garrutikikunawan shayämushkanki? Waran waran 
templu patiucho [qamkunawan] kaykaptï ¿imanirtaq saycho prësu 
sariyämarqaykisu? 

56Isanqa prësu sariykäyämanki profëtakuna qelqayashqan 

cumplikänanpaqmi>>. Jesústa prësu sariyaptinnami discïpulunkuna 
kachaykur qeshpir aywakuyarqan. 

Jesústa mas mandaq cüra tapushqan 

Marcos 14.53-65; Lucas 22.54-55, 63-71; Juan 18.13-14, 19-34 

57Saypitanami mas mandaq cüra Caifáspa wayinman Jesústa apayarqan. 

Saychömi ley yachasiqkuna y Israel mayor runakunapis shuntakash 
kaykäyarqan. 

58Karu qepalanta Pedro aywarmi sawan ruriyaq yaykurqan. Yaykurirmi ima 

päsashqantapis rikananpaq templu täpaq wardiakunawan jamaraykarqan. 

59Saychömi mandaq cürakuna, [Israel mayor runakuna] y lapan Sanedrín 

juezkuna Jesústa wanusiyta munar testïgukunata ashiyarqan lulakur 
Jesúspa contran parlayänanpaq. 

60Manakaqkunata askaq jitapäyaptinpis wanusish kananpaq manami ima 

jusantapis tariyarqansu. Saypitanami ishkay lula runakuna witiykur 

61niyarqan: <<Kay runami templuta juchurasir kimsa junaqlata yapay 

sharkasinanpaq nirqan>>. 

62Saymi mas mandaq cüra sharkurkur Jesústa tapur nirqan: <<Sayno 

jitapäshuptiki ¿manaku imatapis ninki? ¿Rasun kaqtaku nikäyan o 
manaku?>> 

63Sayno tapuptinpis manami imatapis Jesús parlakurqansu. Saymi mas 

mandaq cüra nirqan: <<Imayyaqpis kawaq Tayta Diospa jutinchömi qamta 
tapü: ¿Rasunpaku Diospa Surin Cristo kaykanki o manaku?>> 

64Sayno tapuptinmi Jesús nirqan: <<Nishqaykinölami kä. 

Kananpitaqa Runapa Surinta rikayanki munayyuq Diospa aluq kaq 
nawpancho jamaraykaqta y pukutay janancho jana pasapita 
shamuykaqtami>>. 

65Sayno niptinmi mas mandaq cüra fiyupa rabyashpan sotänantapis rachirir 

nirqan: <<¡Kay runaqa Tayta Diospa contranmi parlaykan! ¿Imapaqnataq 
mas testïgutapis ashishun? Wiyayashkankinami lutanta parlaykashqanta. 

66Kanan ¿imatataq niyanki?>> Sayno niptinmi lapan niyarqan: 

<<¡Jusayuqmi kaykan! ¡Wanusish kasun!>> 

67Sayno nirmi Jesúspa qaqlancho toqapäyashpan kutayarqan. Wakinnami 

laqyayashpan 

68niyarqan: <<Rasunpaypa Cristo karqa pï maqashushqaykitapis mä 

niyämay>>. 

Jesústa Pedro ñëgashqan 

Marcos 14.66-72; Lucas 22.56-62; Juan 18.15-18, 25-27 

69Pedruqa patiuchömi jamaraykarqan. Payta rikarmi juk ashmay jipash 

nirqan: <<Qampis Galileapita kaq Jesúswanmi purishkanki>>. 

70Sayno niptinmi lapan runakuna wiyaykäyaptin Pedro nirqan: <<Manami 

musyäsu imapita parlaykashqaykitapis>>. 

71Sayno niskirmi sawan punkumanna witikurqan. Saychöpis juk ashmay 

jipash payta rikaykur saycho kaykaqkunata nirqan: <<Kay runataqa taqay 
Jesúswan puriqtami rikashkä>>. 

72Yapaypis ñëgarmi Pedro jurashpan nirqan: <<¡Say runata manami 

reqïsu!>> 

73Saypita maylantanami saycho kaykaq wakin runakuna Pedruman witiykur 

niyarqan: <<Qamqa rasunpaypami paywan puriq kaykanki. Parlakuynikipis 
Galilea runakunapa niraqmi kaykan>>. 

74Sayno niyaptinmi Pedro yapay jurashpan nirqan: <<¡Say runataqa manami 

reqïsu!>> Say hörami kakash cantarkurqan. 

75Sayno cantarkuptinmi Pedro yarparkurqan Jesús kayno nishqanta: 

<<Manaraq kakash cantaptinmi kimsa kuti mana reqimashqaykita 
ninkipaq>>. Saymi waqtaman yarquskir seqaypa pësakushpan waqarqan. 

 

Mateo 27 
Pilatuman Jesústa apayashqan 

Marcos 15.1; Lucas 23.1-2; Juan 18.28-32 

1Pasa waraykaptinnami mandaq cürakuna y Israel mayor runakuna 

wilanakuyarqan Jesústa imanöpapis wanusiyänanpaq. 

2Wilanakuskirnami Jesústa liyarkur gobernador Pilatuman apasiyarqan. 

Judas Iscariote jurkakushqan 

Hechos 1.18-19 

3Wanusiyänanpaq kashqanta musyaykurmi Jesústa rantikuq Judas fiyupa 

lakikurqan. Saymi mandaq cürakuna y Israel mayor runakuna 
shuntakäyashqanman aywaykur chaskishqan kimsa chunka (30) qellayta 
kutisir 

4nirqan: <<Jusaynaq runata wanusiyänaykipaq entregar jusalikushkämi>>. 

Sayno niptinmi niyarqan: <<¡Noqakunata imata qokayäman! ¡Imanöpis 
kakuy!>> 

5Sayno niyaptinmi chaskishqan qellayta templuman jitapaykur aywakurqan. 

Nirkurnami jurkakuskirqan. 

6Mandaq cürakunanami say qellayta shuntarkur niyarqan: <<Kay qellayqa 

runapa yawarninpa chaninmi. Sayno kaykaptinqa manami ofrendakunaman 
talusishwansu>>. 

7Saymi wilanakurkur say qellaywan manka ruraq runapa chakranta 

rantiyarqan jäpa runakuna wanuptin sayman pampayänanpaq. 

8Saypita pasami kananyaqpis say chakrapa jutin kaykan Yawar Pampa. 

9Chakrata sayno rantirmi profëta Jeremías kayno qelqashqanta 

cumpliyarqan: <<Paypa chanin ayka kananpaqpis Israel runakuna 
niyashqannölami kimsa chunka (30) qellayta chaskiyarqan. 

10Say qellaywanmi Tayta Dios nimashqannöla manka ruraq runapa 

chakranta rantiyarqan>>. 

Jesústa Pilato tapushqan 

Marcos 15.2-5; Lucas 23.3-5; Juan 18.33-38 

11Jesústa chäsiyaptinmi gobernador Pilato tapurqan: <<¿Rasunpaku Israel 

runakunapa mandaqnin rey kanki?>> nir. Saymi Jesús nirqan: <<Rasun 
kaqtami nikanki>>. 

12Saycho mandaq cürakuna y Israel mayor runakuna Jesúspa contran 

imaykata jitapäyaptinpis Jesús manami imatapis parlakurqansu. 

13Saymi Pilato tapur nirqan: <<¿Manaku imatapis ninki sayjina contrayki 

nikäyaptin?>> 

14Sayno niptinpis Jesús manami imatapis parlakurqansu. Saymi Pilato 

yarpachakuyman churakarqan. 

Jesústa crucificayänanpaq Pilato mandashqan 

Marcos 15.6-15; Lucas 23.13-25; Juan 18.39—19.16 

15Cada watami Pascuacho runakuna manakuyashqan 

prësuta Pilato kachariq. 

16Say watami pïmaypis jamurashqan Barrabás jutiyuq runa prësu 

wichqaraykarqan. 

17Saymi sayman shuntakäyaptinna runakunata Pilato tapurqan: <<¿Mayqan 

prësutataq kacharinäta munayanki? ¿Barrabástaku? ¿O Cristo nishqan 
Jesústaku?>> 

18Pilato musyarqanmi Jesústa chikir payman prësu apayashqanta. 

19Pilato saycho juzgar jamaraykaptinmi warmin wilakasir nirqan: <<Say runa 

jusaynaqmi. Paywan ama jatikaysu. Payta prësu sariyashqanpita kanan 
paqas pasaypa mana alikunatami sueñupäkushkä>>. 

20Mandaq cürakuna y Israel mayor runakunanami isanqa runakunata 

shimita qoyarqan Barrabásta kacharir Jesústa wanusinanpaq. 

21Saymi <<¿mayqantataq kacharishaq?>> nir Pilato yapay tapuptin 

runakuna niyarqan: <<Barrabásta kachariyqa>>. 

22Sayno niyaptinmi Pilato nirqan: <<Sayno kaptinqa Cristo nishqan Jesústa 

¿imatataq rurashaq?>> Niptinmi lapan niyarqan: <<¡Crucificasiy!>> 

23Saymi Pilato tapurqan: <<¿Imatataq jusalikush?>> Sayno niptinpis 

runakuna masraqmi <<¡crucificasiy!>> niyarqan. 

24Runakuna timpuypa timpur qayaraptinmi ima ruraytapis Pilato 

kamäpakurqansu. Saymi yakuta apaykasimur runakuna rikaykaptin makinta 
maylakur nirqan: <<Kay runata wanusiyaptiki noqa manami jusayuqsu kä. 
Qamkuna imanöpis kakuyay>>. 

25Sayno niptinmi runakuna niyarqan: <<Kay runa wanushqanpita noqakuna 

y wamräkunami jusayuq kayäshaq>>. 

26Sayno niyaptinmi Barrabásta Pilato kacharirqan. Jesústanami fiyupa 

astarkasir crucificayänanpaq soldädukunapa makinman kachaykurqan. 

Jesústa kasha corönata jatipäyashqan 

Marcos 15.16-20; Juan 19.2-3 

27Saypitanami soldädukuna Jesústa apayarqan Pilatupa despächunman. 

Sayman lapan tröpa soldädukuna juntapaykurmi 

28Jesúspa mödananta loqtipaskir puka cäpata ayllupäyarqan. 

29Saynöpis kashapita awash corönatami umanman jatipäyarqan. Aluq kaq 

makinmannami shoqushta aptapäyarqan. Nirkurmi puntanman 
qonqurpakuykur asipar niyarqan: <<¡Alabash kasun Israel runakunapa 
mandaqnin rey!>> 

30Saynöpis toqapar ushayashpanmi aptaraykashqan shoqushta qechuskir 

umacho wiruyarqan. 

31Sayno asiparkurmi ayllupäyashqan cäpata loqtipaskir kikinpa 

mödanantana jatipäyarqan. Nirkurmi crucificaq apayarqan. 

Jesústa crucificayashqan 

Marcos 15.21-32; Lucas 23.26-43; Juan 19.17-27 

32Crucificaq apaykäyashqanchömi tinkuyarqan Cirene nacionpita 

Simónwan. Paytami Jesús apaykashqan cruzta umrusiyarqan. 

33Saypitanami Jesústa chäsiyarqan Gólgota niyashqanman. Gólgota 

ninanqa Calavëra Sitiu ninanmi. 

34Saycho asqaq jachawan talush vïnuta upusiyta munayaptinpis yawarkur 

manami upuyta munarqansu. 

35Jesústa crucificaykurnami suertita jitayarqan mödananta mayqanpis 

apakunanpaq. [Sayno rurayänanpaqmi Tayta Diospa profëtan kayno 
qelqarqan: <<Kikinpurami mödanäta rakipänakuyarqan. Mödanäta 
apakuyänanpaq suertita jitayarqan>>.] 

36Nirkurnami täpaykar quëdakuyarqan. 

37Imapita wanusiyashqantapis runakuna musyayänanpaqmi juk letrëruta 

cruzpa puntanman clävayarqan. Say letrërucho kaynömi qelqaraykarqan: 
<<Kay runaqa Israel runakunapa mandaqnin rey Jesúsmi>>. 

38Jesús crucificaraykashqan nawpanmanmi ishkay suwa runakunatapis 

crucificayarqan, juknin kaqta aluq kaq nawpanman y jukaqtana isuq kaq 
nawpanman. 

39Jesús crucificaraykaqta rikarmi saypa päsaq runakuna asipäyarqan. 

Umankunata awiyashpanmi 

40niyarqan: <<Templutapis juchuskasir kimsa junaqlata sharkasinaykipaq 

kashqanta nikarqa mä salvakuy, ari. Diospa Surin karqa mä cruzpita 
urämuy>>. 

41Saynölami mandaq cürakunapis, ley yachasiqkunapis, [fariseukunapis] y 

Israel mayor runakunapis Jesústa asipäyashpan niyarqan: 

42<<Wakinta salvarpis kikinqa manami salvakuyta kamäpakunsu. Israel 

runakunapa mandaqnin rey karqa mä cruzpita urämusun. Urämuptinqa 
criyishunmi. 

43Payqa <Tayta Diospa Surinmi kä> nirmi Diosman yärakush. Rasunpaypa 

Surin kaptinqa Tayta Dios kuyapar cruzpita jorqusun>>. 

44Saynölami nawpancho crucificaraykaq suwa runakunapis ashliyarqan. 

Jesús wanushqan 

Marcos 15.33-41; Lucas 23.44-49; Juan 19.28-30 

45Pulan junaqpita malway intiyaqmi pasa sakakurpurqan. 

46Say hörami Jesús sinchipa nirqan: <<Elí, Elí, ¿lama sabactani?>> Say 

ninanqa kaykan <<Tayta Dios, Tayta Dios, ¿imanirtaq 
kachariykamashkanki?>> ninanmi. 

47Sayno nishqanta wiyarmi saycho kaykaq wakin runakuna niyarqan: 

<<Profëta Elíastami qayakuykan>>. 

48Sayno niyaptinmi juk runa ras aywar pochquq vïnuman esponjata 

ushmarkasir shoqushpa puntanman watarqan. Saywan Jesústa shoqusiyta 
munaptinmi 

49runakuna niyarqan: <<Ama shoqusiysu. Mä rikashun cruzpita jorqunanpaq 

Elías shamunäkush>>. 

50Saypitanami yapay sinchipa qaparaskir Jesús päsarpurqan. 

51Say hörami templu rurincho saparaq cortïna janapita urayaq 

rachikäkurirqan. Pasa fiyupa suksukyaptinmi qaqakunapis shilikäkuyarqan. 

52Sepultürakunapis kichakaptinmi Tayta Dios munashqanno kawaq 

runakunapis kawariyämurqan. 

53Jesús kawariskamuptinnami pamparäyashqanpita 

yarqamur sagrädu Jerusalén markaman yaykuyarqan. Aska runakunami 
say kawarimuq runakunata rikayarqan. 

54Jesústa täpaykaq capitán y soldädunkunapis pasa suksukyaykaqta mayar 

y lapan päsashqankunatapis rikarmi fiyupa mansakäyashpan niyarqan: 
<<¡Rasunpaypami kay runaqa Diospa Surin kash!>> 

55Saychömi aska warmikuna karulapita rikaraykäyarqan. Say warmikunami 

Galileapita pasa Jesústa yanapar aywayarqan. 

56Paykunawanmi kaykarqan María Magdalena, Santiagupa y Josépa 

maman María y Zebedeupa warminpis. 

Jesústa pampayashqan 

Marcos 15.42-47; Lucas 23.50-56; Juan 19.38-42 

57Pasa sakaykaptinnami Arimateapita juk rïcu runa José 

jutiyuq Pilato kaqman charqan. Paypis Jesúspa discïpulunmi karqan. 

58Chaykurmi Pilatuta manakurqan: <<Jesúspa ayanta pampanäpaq 

kachapaykalämay>> nir. Sayno manakuptinmi Pilato soldädukunata nirqan 
Jesúspa ayanta kachapäyänanpaq. 

59Kachapaskiyaptinmi lïnupita rurash limpiu säbanaswan piturkur 

60qaqacho sayraq uchkush sepultüraman pamparqan. Saypitanami 

jatunkaray rumiwan sepultürapa punkunta sapaykur aywakurqan. 

61Saychömi María Magdalena y jukaq Maríapis jamaraykäyarqan. 

Jesúspa sepultüranta soldädukuna täpayashqan 

62Jesús wanushqanpita waraynin jamay junaqnami mandaq cürakuna 

y fariseukunapis Pilato kaqman aywaykur 

63niyarqan: <<Taytay, say lulakuq runami nirqan: <Wanushqäpita kimsa 

junaqtami kawarimushaq>. 

64Sayno nish kaykaptinqa sepultürata kimsa junaqyaq soldäduykikunawan 

täpaykasilay. Manasayqa discïpulunkuna Jesúspa ayanta [sakaypa] 
suwarkurmi runakunata criyisiyanqa wanushqanpita kawarimushqanta. 
Sayno lulakurqa say runa engañashqanpita peormi runakunata 
engañayanqa>>. 

65Sayno niyaptinmi Pilato nirqan: <<Soldädukuna sepultürata täpayänanpaq 

pushayay>>. 

66Sayno niptinmi aywaykur sepultüra saparaykaq rumita sëllayarqan pipis 

kichaptin musyakänanpaq. Nirkurnami soldädukunata täpayänanpaq 
kachaykuyarqan. 

 

Mateo 28 
Wanushqanpita Jesús kawarimushqan 

Marcos 16.1-8; Lucas 24.1-12; Juan 20.1-10 

1Jamay junaq päsarkuptinnami domingu tuta saka sakala María 

Magdalenawan juknin María aywayarqan Jesús pamparashqan sepultüra 
rikaq. 

2Aywaykäyaptinmi Tayta Dios kachamushqan ángel jana pasapita 

urämuptin pasa fiyupa suksukyarqan. Jesús pamparaykashqan 
sepultüraman chaykurmi saparaq rumita witiskasir jananman 
jamakuykurqan. 

3Say ángel elqukuynöraqmi asikyarqan. Mödananpis rashtano yuraqmi 

karqan. 

4Angilta rikaykurmi soldädukuna fiyupa mansakaywan suksukyäyashpan 

watpaskiyarqan. 

5Warmikuna chäyaptinnami ángel nirqan: <<Ama mansakäyaysu. Musyämi 

crucificayashqan Jesúspa ayanta rikaq shayämushqaykita. 

6Manami kaychönasu. Kawarimunanpaq nishqannölami kawarimush. 

Mayman sutayashqantapis rikayänaykipaq shayämuy. 

7Kananqa apurä aywar discïpulunkunata wilayay Jesús kawarimushqanta. 

Saynöpis wilayay Galileaman nawpaykashqanta y saycho paywan 
tinkuyänanpaq kashqanta. Saytami qamkunata wilaykä>>. 

8Ángel sayno niptinmi warmikunaqa mansakash kaykäyashqancho fiyupa 

kushikuyashpan Jesúspa discïpulunkunata wilaq cörri aywayarqan. [Sayno 
aywaykäyaptinmi] 

9Jesús yuriparkur winchikurqan. Saymi say warmikuna Jesúspa chakinta 

makalakurkur adorayarqan. 

10Jesúsnami nirqan: <<Ama mansayämaysu. Aywar wawqïkunata wilayay 

Galileaman aywayänanpaq. Saychönami paykunawan tinkushaq>>. 

Soldädukuna lulakuyänanpaq pägayashqan 

11Warmikuna kutikuyaptinmi sepultürata täpaq wakin soldädukunapis 

Jerusalénman aywar mandaq cürakunata wilayarqan ima päsashqantapis. 

12Wilayaptinmi mandaq cürakuna Israel mayor runakunawan shuntakaykur 

imata rurayänanpaqpis wilanakuyarqan. Wilanakuskirmi soldädukunata 
aska qellayta pägar 

13niyarqan: <<Runakunata niyanki Jesúspa discïpulunkuna sakaypa aywar 

ayanta suwar apakuyashqanta. Saynöpis niyanki punukash kar imatapis 
mana mayayashqaykita. 

14Pilato musyaptinqa noqakunami paywan parlayäshaq mana 

castigayäshunaykipaq>>. 

15Saymi päguta chaskiskir soldädukuna aywayashpan mandaq cürakuna 

niyashqannöla runakunata wilapäyarqan. Sayno wilakuyashqantami Israel 
runakuna kananyaqpis criyiyan. 

Wilakuyänanpaq discïpulunkunata Jesús kachashqan 

Marcos 16.14-18; Lucas 24.36-49; Juan 20.19-23; Hechos 1.6-8 

16Jesúspa chunka juk discïpulunkunanami Galileaman chaykur 

aywayarqan mayninchöpis tinkuyänanpaq Jesús nishqan jirkaman. 

17Saychömi Jesúswan tinkur adorayarqan. Wakinqa rikaykarpis manami 

Jesús kashqanta criyiyarqanraqsu. 

18Discïpulunkunaman witiykurmi Jesús nirqan: <<Kay pasachöpis y jana 

pasachöpis lapanpaq munayyuq kanäpaqmi Tayta Dios churamash. 

19Saymi maysay markakunapapis aywar runakunata yachasiyanki discïpulü 

kayänanpaq. Paykunata bautizayanki Tayta Diospa jutincho, Surinpa 
jutincho y Espíritu Santupa jutincho. 

20Saynöpis yachasiyanki lapan nishqäkunata cäsukuyänanpaq. Noqaqa 

qamkunawanmi imaypis kaykäshaq kay pasa ushakashqanyaq>>. [Amén.] 

Marcos 
Marcos 1 

Bautizaq Juan wilakushqan 
Mateo 3.1-12; Lucas 3.1-9, 15-17; Juan 1.19-28 

1Tayta Diospa Surin Jesucristupa ali wilakuyninta wilakur qalaykunanpaqmi 

2profëta Isaías kayno qelqarqan: <<Nänita pisaq japuy runakunata 

kamarikasinanpaqmi wilakuqnïta puntaykita kachashaq. 

3Paymi sunyaq jirkacho qayakuypa wilakur ninqa: <Tayta Dios 

shamunanpaq nänita alsayay. Wenqu nänikunata derechayay> >>. 

4Isaías qelqashqannölami sunyaq jirkacho Juan bautizar runakunata nirqan: 

<<Tayta Dios perdonayäshunaykipaq jusalikuykunata wanakur 
bautizakuyay>>. 

5Juan wilakushqanta wiyaqmi Judea provinciapita y Jerusalénpita lapan 

runakuna aywayarqan. Tayta Diosta perdonta manakuyaptinmi Jordán 
mayucho say runakunata Juan bautizarqan. 

6Juanpa mödanan karqan camëllupa aqsanpita awashqami. Wachkunpis 

karqan camëllu qarapita rurashqami. Chukluskunata y abëjapa mishkintami 
mikurqan. 

7Wilakurmi nirqan: <<Qepäta shamuq kaqqa noqapita mas munayyuqmi 

kaykan. Paypa lanqi watunta paskapänaläpaqpis manami merëcïsu. 

8Noqaqa yakulawanmi bautizä. Paymi isanqa Espíritu Santuwan 

bautizayäshunki>>. 

Jesústa Juan bautizashqan 

Mateo 3.13-17; Lucas 3.21-22 

9Say wisanmi Galileacho kaykaq Nazaretpita Juan bautizaykashqan 

kaqman Jesús aywarqan. Chaykuptinmi paytapis Jordán mayucho Juan 
bautizarqan. 

10Yakupita sharkurkurmi Jesús rikarqan jana pasa kichakaskamuptin 

Espíritu Santu imayka palumano payman uraykämuqta. 

11Say hörami jana pasapita Tayta Dios nimurqan: <<Qammi kuyay surï 

kanki. Qampitami kushish kaykä>>. 

Jesústa Satanás tentayta munashqan 

Mateo 4.1-11; Lucas 4.1-13 

12Saypitanami Jesústa Espíritu Santu sunyaq jirkaman pusharqan. 

13Chusku chunka (40) junaq munti uywakuna kaykäyashqancho 

kaykaptinmi Satanás tentarqan. Angilkunami Jesústa yanapäyarqan. 

Galileacho ali wilakuyta wilakur Jesús qalaykushqan 

Mateo 4.12-17; Lucas 4.14-15 

14Juan carcilcho wichqaraykaptinnami Galileaman Jesús kutirqan. 

Saychömi Tayta Dios mandaykashqanpa ali wilakuyninta wilakur 

15kayno nirqan: <<¡Promitishqankunata Tayta Dios cumplishnami! ¡Tayta 

Dios mandaykashqan chämushnami! ¡Jusalikuyta wanakur Tayta Diospa ali 
wilakuyninta chaskikuyay!>> 

Discïpulun kayänanpaq pescaqkunata Jesús qayashqan 

Mateo 4.18-22; Lucas 5.1-11 

16Galilea qocha kuchunpa aywaykashqanchömi Simónta y wawqin Andrésta 

Jesús rikarqan. Paykuna pescaq karmi redninta yakuman 
mashtaykäyarqan. 

17Paykunatami Jesús nirqan: <<Qatiräyämay. Noqami yachasiyäshayki 

runakunatana pescayänaykipaq>>. 

18Sayno niptinmi redninkunata kachariykuyashpan Jesúswan aywayarqan. 

19Saypita mas washaläta aywaykäyashqanchönami rikarqan Zebedeupa 

surin Santiagutawan wawqin Juanta. Paykunami büquincho redninkunata 
shilpaykäyarqan. 

20Paykunatapis qayaptinmi jukla aywayarqan taytan Zebedeuta y 

minkayninkunata büquicho kachaykur. 

Supay löcuyäsishqan runata Jesús kachakäsishqan 

Lucas 4.31-37 

21Saypitanami Capernaúm markaman discïpulunkunawan Jesús 

aywayarqan. Jamay junaqnami sinagögaman yaykur yachasir qalaykurqan. 

22Yachasiptinmi runakuna fiyupa admirakuyarqan. Manami ley yachasiq 

runakunanösu yachasirqan, sinöqa munayyuq karmi shumaq yachasirqan. 

23Say sinagögachömi kaykarqan supay löcuyäsishqan runa. Paymi qayarar 

24nirqan: <<[¡Waauuu!] ¡Nazaretpita kaq Jesús! ¿Imatataq noqakunawan 

munanki? ¿Ushakäsiyämänaykipaqku shamushkanki? ¡Noqa musyämi 
Tayta Dios kachamushqan santu runa kashqaykita!>> 

25Sayno qayaraptinmi supayta olqutupar Jesús nirqan: <<¡Upälala kay 

runapita yarquy!>> 

26Sayno niptinmi say runata chapiriykur supay fiyupa qaparar aywakurqan. 

27Sayta rikaykurmi admirakuyashpan jukninpis jukninpis niyarqan: 

<<¡Imatanataq rikansi! ¡Munayninwan niptin supaykunapis cäsukurmi 
aywakuyan! ¡Pay yachasishqannöqa manami pipis yachasinsu!>> 

28Supayta qarqushqanta musyarmi intëru Galileacho Jesús munayyuq 

kashqanta parlayaq. 

Pedrupa suedranta Jesús aliyäsishqan 

Mateo 8.14-15; Lucas 4.38-39 

29 Sinagögapita Jesús yarqurnami Santiaguta y Juanta pushakurkur 

Simónpa y Andréspa wayinman aywayarqan. 

30Chaykuyaptinmi Simónpa suedran fiebriwan ansa jitaraykashqanta 

wilayarqan. 

31Saymi qeshyaykashqan kaqman Jesús yaykurir makipita sharkasiptin 

jinan höra aliyarqan. Aliyarkurnami mikuyta paykunata qararqan. 

Aska qeshyaqkunata Jesús aliyäsishqan 

Mateo 8.16-17; Lucas 4.40-41 

32Pasa sakaykaptinnami lapan qeshyaykaqkunata 

y supaykuna nakasiyashqan runakunatapis Jesúsman apayämurqan. 

33Say markacho lapan runakunami Jesús kaykashqan wayi punkuman 

shuntakäyarqan. 

34Saychömi tukuyläya qeshyawan qeshyaykaqkunata Jesús aliyäsirqan. 

Saynölami aska runakunapita supaykunatapis qarqurqan. Pï kashqantapis 
supaykuna musyayaptinmi Jesús olqutuparqan mana parlakuyänanpaq. 

Galileacho wilakur Jesús purishqan 

Lucas 4.42-44 

35Warayninnami Tayta Diosta manakunanpaq saka sakala sunyaqman 

Jesús aywakurqan. 

36Saymi Jesústa watukayashpan Simón y paywan kaykaqkuna ashir 

aywayarqan. 

37Tarirkurnami niyarqan: <<Lapanmi ashiykäyäshunki, taytay>>. 

38Saymi Jesús nirqan: <<Tayta Diospa wilakuyninta wilakuq wakin 

markakunapapis aywashun. Saypaqmi shamushkä>>. 

39Saymi intëru Galileapa Jesús purirqan sinagögakunacho wilakushpan 

y supaykunata runakunapita qarqushpan. 

Leprawan qeshyaykaqta Jesús aliyäsishqan 

Lucas 5.12-16 

40Juk kutichömi leprawan qeshyaykaq runa Jesúspa puntanman 

qonqurpakuykur nirqan: <<Taytay, voluntäniki kaptinqa aliyaykasilämay>>. 

41Sayno ruwakuptinmi Jesús kuyapashpan yataykur nirqan: <<Aliyash 

kanaykita munämi>>. 

42Sayno niptinmi jinan höra leprawan qeshyaykashqanpita aliyaskirqan. 

43Aywakunanpaq despacharmi Jesús chunkapis nirqan: 

44<<Aliyäsishqäta ama pitapis wilapankisu. Saypa trukanqa cüraman ayway 

aliyashqaykita rikashunaykipaq. Nirkur Moisés qelqashqancho nishqannöla 
purificakunaykipaq ofrendaykita templuman apay. Saynöpami 
aliyashqaykita musyayanqa>>. 

45Sayno nikaptinpis say runaqa Jesús aliyäsishqanta pïmaytami wilaparqan. 

Saymi markamanpis Jesús yaykurqansu, saypa trukanqa sunyaq 
jirkalachömi quëdakurqan. Saymanpis maysaypitami runakuna aywayaq. 

 

Marcos 2 
Paralïticu runata Jesús aliyäsishqan 

Mateo 9.1-8; Lucas 5.17-26 

1Saypita juk ishkay junaqtanami Capernaúmman Jesús kutirqan. Saycho 

kaykashqanta musyaykurmi 

2kaykashqan kaq wayiman aska runakuna shuntakäyarqan. Wayi rurincho 

pasaypa kichki kaptinmi punkuchöpis runakuna junta kayarqan. Tayta 
Diospa wilakuyninta Jesús wilapaykaptinmi 

3paralïticu runata chusku runakuna wintush chäsiyarqan. 

4Saysika runakuna kichkiräyaptinmi punkupa yaykasiyta 

kamäpakuyarqansu. Saymi wayi jananman wisarkasir qataraykashqanta 
kichariyashpan kirmantinta Jesúspa nawpanman uräsiyarqan. 

5Say runakuna payman yärakuyashqanta musyarmi qeshyaykaq runata 

Jesús nirqan: <<Hïju, lapan jusaykipita perdonashnami kaykanki>>. 

6Sayno niptinmi ley yachasiqkuna yarpachakuyarqan: 

7<<¿Imanirtaq kay runa sayno parlan? ¡Sayno nirqa Dios tukuykanmi! Tayta 

Dioslami jusalikuqkunataqa perdonan>>. 

8Sayno yarpaykäyashqanta musyarmi Jesús nirqan: <<¿Imanirtaq sayno 

yarpaykäyanki? 

9¿Mayqantaq mas aja kaykan? ¿Runapa jusankunata perdonayku? ¿O 

qeshyaqta aliyäsiyku? 

10Runapa Surin kay pasacho runakunata perdonananpaq munayyuqmi 

kaykan. Saytami kanan musyayanki>>. Nirkurmi paralïticu runata nirqan: 

11<<¡Sharkuy! Kirmaykita apakurkur wayikipa aywakuy>>. 

12Sayno niptinmi jinan höra sharkurkur kirmanta apakurkur aliyashna 

aywakurqan. Sayta rikaykurmi runakuna kushikuyashpan Tayta Diosta 
alabar niyarqan: <<¡Kayno aliyäsiqtaqa manami imaypis rikashkansisu!>> 

Discïpulun kananpaq Levíta Jesús qayashqan 

Mateo 9.9-13; Lucas 5.27-32 

13Saypitanami Galilea qocha kuchunman Jesús kutirqan. Pay kaykashqan 

kaqman aska runakuna shuntakäyaptinmi yachasirqan. 

14Saypita aywakurmi Alfeupa surin Leví impuestuta cobrar jamaraykaqta 

Jesús rikarqan. Saymi nirqan: <<Qatirämay>>. Sayno niptinmi Jesúswan 
Leví aywakurqan. 

15Saypitanami wayincho mikuyänanpaq Jesústa Leví qayasirqan. Saychömi 

impuestu cobraq runakuna y jusasapa runakunapis Jesúswan y 
discïpulunkunawan mikuyarqan. (Jesústami askaq impuestu cobraq 
runakuna y jusasapa runakunapis qatiräyarqan.) 

16Sayta rikaykurmi ley yachasiq fariseukuna Jesúspa discïpulunkunata 

niyarqan: <<¿Imanirtaq impuestu cobraqkunawan y jusasapa 
runakunawanpis Jesús mikuykan?>> 

17Sayno niyashqanta wiyaykurmi Jesús nirqan: <<Sänu kaqkunaqa manami 

mëdicuta nistäyansu, sinöqa qeshyaykaqkunalami. Noqa manami jusaynaq 
runakunamansu shamushkä, saypa trukanqa jusasapa runakunamanmi>>. 

Yachasikuynin mushuq kashqanta Jesús tantiyasishqan 

Mateo 9.14-17; Lucas 5.33-39 

18Juk kutichömi Juanpa discïpulunkuna y fariseukunapis ayunaykäyarqan. 

Saymi runakuna Jesústa tapur niyarqan: <<Juanpa discïpulunkuna y 
fariseukunapa discïpulunkunaqa imaypis ayunayanmi. Qampa 
discïpuluykikunaqa ¿imanirtaq ayunayansu?>> 

19Sayno tapuyaptinmi Jesús nirqan: <<Casarakuq maqta kaykaptinqa 

casaray fiestaman qayasishqan invitädunkuna ¿ayunayanmansuraq? 

20Casarakuq maqtata wanusiyaptinmi isanqa ayunayanqa>>. 

21<<Manami pipis makwa mödanata mushuq ratashwan shilpansu. Mushuq 

ratashqa qentir makwa mödanata masmi rachikäsin. 

22Saynöpis manami pipis sayraq rurash vïnuta makwa urpumanqa winansu. 

Winaptinqa vïnu poqur laksiriykunqami. Sayno kaptinqa vïnupis y urpupis 
ushakanqami. Saymi sayraq rurash vïnuta sänu urpuman winansi>>. 

Jamay junaqpaq Jesús munayyuq kashqan 

Mateo 12.1-8; Lucas 6.1-5 

23Jamay junaqchömi discïpulunkunawan Jesús päsaykäyarqan trïgu 

poquraykaq chakrakunapa. Saypa päsarmi discïpulunkuna trïguta palar 
uchuyarqan. 

24Saymi fariseukuna niyarqan: <<Rikay. ¿Imanirtaq jamay junaq kaykaptin 

leyninsita mana cäsukur discïpuluykikuna trïguta palaykäyan?>> 

25Saymi Jesús nirqan: <<¿Manaku imaypis liyiyashkanki David 

yanapaqninkunawan mikanar imata rurashqantapis? 

26Mas mandaq cüra Abiatar kaykashqan wisanshi Tayta Diospa wayinman 

yaykur Diospaq churayashqan tantata David mikunaq. Saynölashi 
yanapaqninkunatapis qaranaq. Say tanta manami David ni paywan kaykaq 
runakuna mikuyänanpaqsu karqan, saypa trukanqa cürakunala 
mikuyänanpaqmi>>. 

27Nirkur Jesús nirqan: <<Manami jamay junaq raykusu runata Tayta Dios 

kamarqan, sinöqa runakuna raykumi jamay junaqta kamarqan. 

28Sayno kaptinqa Runapa Surin jamay junaqpaqpis munayyuqmi kaykan>>. 

 

Marcos 3 
Makin wanush runata jamay junaqcho Jesús aliyäsishqan 

Mateo 12.9-14; Lucas 6.6-11 

1Juk kutichömi sinagögaman Jesús yapay yaykurqan. Saychömi makin 

wanush runapis kaykarqan. 

2Saymi Jesústa rikapaykäyarqan jamay junaqcho aliyäsiptinqa say 

achäquila contran sharkuyänanpaq. 

3Saymi makin wanush runata Jesús nirqan: <<Runakunapa puntanman 

ichiy>>. 

4Nirkurnami runakunata tapur nirqan: <<Jamay junaqcho ¿ali kaqtaku o 

mana ali kaqtaku rurashwan? Runa mayinsita ¿salvashwanku o 
<wanukusunpis> nishwanku?>> Sayno niptin manami imatapis niyarqansu. 

5Saymi paykunata Jesús rabyash rikärirqan. Mana kuyapäkuq kayashqanta 

musyarmi selläma lakikushpan makin wanush runata nirqan: <<¡Makikita 
joqariy!>> Joqarkuptinmi makin aliyaskirqan. 

6Saymi fariseukuna yarquriyashpan Herodespa favornin sharkuq 

runakunawan Jesústa wanusiyänanpaq wilanakuyarqan. 

Aska runakuna qocha kuchunman shuntakäyashqan 

7Saypitanami discïpulunkunawan Jesús aywarqan qocha kuchunman. 

Qepanpami saysika runakuna Galileapita y Judeapita aywayarqan. 

8Saynöpis Jesús rurashqankunata musyarmi saysika runakuna aywayarqan 

Jerusalénpita, Idumeapita, Jordán mayu wak simpanpita, Tiro markapita y 
Sidón markapitapis. 

9Saymi discïpulunkunata Jesús nirqan: <<Runakuna juntapäyämaptin 

wisänäpaq büquita kamarishla kaykäsiyay>>. 

10Aska runakunata aliyäsish kaptinmi lapan qeshyaqkuna imaykanöpapis 

Jesús yataykuyta munayarqan. 

11Jesústa rikayashpanmi supaykuna löcuyäsiyashqan runakunapis 

puntanman lätakuykur sinchipa niyarqan: <<¡Diospa Surinmi qam kanki!>> 

12Sayno niyaptinmi paykunata Jesús olqutuparqan pï kashqantapis mana 

wilakuyänanpaq. 

Chunka ishkay apostolninkunata Jesús akrashqan 

Lucas 6.12-16 

13Saypita jirkaman Jesús wisarkurmi wakin discïpulunkunata jutinpa jutinpa 

qayarqan. 

14Say qayashqan discïpulunkunami chunka ishkay apostolninkuna 

kayarqan. Paykunata qayarqan paywan puriyänanpaq, Tayta Diospa 
wilakuyninta wilakuyänanpaq, 

15[qeshyaykaqkunata aliyäsiyänanpaq] y 

runakunapita supaykunata qarquyänanpaqmi. 

16Paykunami kayarqan Simón (paypa jutintami trukasirqan Pedro kananpaq) 

17y Zebedeupa surinkuna Santiaguwan Juan. Santiagutawan Juantami 

kuyay jutinta churaparqan Boanerges nir. Boanerges nishqanqa 
<<maqakuypa surinkuna>> ninanmi. 

18Wakin kaqkunami kayarqan Andrés, Felipe, Bartolomé, Mateo, Tomás, 

Alfeupa surin Santiago, Tadeo, Zelote nishqan Simón 

19y Jesústa rantikuq Judas Iscariote. 

Jesúspa contran parlayashqan 

Mateo 12.22-32; Lucas 11.14-23; 12.10 

20Saypita juk wayiman Jesús yaykuptinmi saymanpis aska runakuna 

shuntakäyarqan. Saymi tiempun karqansu discïpulunkunawan 
mikuyänalanpaqpis. 

21Jesús sayno kaykashqanta ayllunkuna musyaykurmi löcuyash 

kaykashqanta yarpäyashpan qorimuq aywayarqan. 

22Say junaqkunami ley yachasiqkuna Jerusalénpita chaykur niyarqan: 

<<Kay runaqa supaykunapa mandaqnin Beelzebúpa munayninwanmi 
supaykunata qarquykan>>. 

23Sayno niyaptinmi say runakunata qayaykasir Jesús tinkusiylapa nirqan: 

<<¿Imanöpataq Satanás kikinta qarqukunman? 

24Juk nacioncho runakuna kikinkunapura chikinakurqa ¿manasuraq 

wanusinakur ushakäyanman? 

25Saynöpis juk wayicho taqkuna chikinakurqa ¿manasuraq wakpa kaypa 

aywakur ushakäyanman? 

26Satanáspis kikinpa contran sharkurqa ushakanqami. 

27Kalpayuq runata manaraq pankarqa manami pipis wayinman yaykur 

imankunatapis apakunmansu. Pankaykurmi isanqa imankunatapis 
apakunman. 

28<<Rasunpami nï: Runakuna jusalikuyashqanta y Diospa contran 

parlayashqantapis Tayta Dios perdonanqami. 

29Espíritu Santupa contran parlayashqantami isanqa imaypis 

perdonanqasu>>. 

30Jesús sayno nirqan supay yanapaykashqanta niyaptinmi. 

Jesúspa maman y wawqinkuna pï kayashqanpis 

Mateo 12.46-50; Lucas 8.19-21 

31Saypitanami Jesúspa maman y wawqinkuna wayi punkuman chaykur 

Jesústa qayasiyarqan. 

32Saymi Jesúswan jamaraykaqkuna wilayarqan: <<Mamaykiwan 

wawqikikunami punkucho shuyaraykäyäshunki>> nir. 

33Sayno niyaptinmi Jesús nirqan: <<Mamä y wawqïkuna ¿pï kayashqantapis 

musyayankiku?>> 

34Sayno nirmi paywan jamaraykaqkunata rikärir nirqan: <<Kaychömi mamä 

y wawqïkuna kaykäyan. 

35Pipis Tayta Dios munashqanno kawaq kaqmi wawqï, panï y mamä 

kaykan>>. 

 

Marcos 4 
Murupakuq runaman Jesús tinkusishqan 

Mateo 13.1-9; Lucas 8.4-8 

1Saypitanami yapay qocha kuchuncho Jesús yachasiyta qalaykurqan. 

Sayman aska runakuna juntapäyaptinmi qocha kuchuncho 
kaykaq büquiman wisarkur jamakurqan. 

2Nirkurnami imamanpis tinkusiypa aska yachasikuykunata yachasir nirqan: 

3<<Shumaq wiyayämay. Juk runashi trïgu muruq aywanaq. 

4Muruta shikaptinshi näniman wakin shikwanaq. Saytashi pishqukuna 

shamur upshakurkuyänaq. 

5Wakin kaq murushi shalaman shikwanaq. Saycho alpa mana kaptinshi ras 

jeqamurpis 

6jaqwäkuyta mana kamäpakur shanaywan sakikäkunaq. 

7Wakin kaq murushi kashakuna chawpinman shikwanaq. Jeqamurpis 

kashakuna nitiptinshi wayunaqsu. 

8Wakin kaq murunashi ali alpaman shikwanaq. Saycho ali winamurshi ali 

espïgayuq kayänaq. Wakin espïgashi kimsa chunka (30) trïguta wayunaq, 
wakin espïgashi soqta chunka (60) trïguta wayunaq y wakinnashi pachak 
(100) trïguta wayunaq>>. 

9Sayno yacharkasirmi Jesús nirqan: <<Rinriyuq kaqkunaqa nishqäkunata 

wiyakuyäsun>>. 

Tinkusiypa imanir yachasishqanta Jesús tantiyasishqan 

Mateo 13.10-17; Lucas 8.9-10 

10Saypita runakuna aywakuyaptinnami Jesús quëdarqan chunka ishkay 

discïpulunkunawan y saycho kaykaq wakin runakunalawanna. Paykunami 
say yachasishqanta tantiyasinanpaq Jesústa manakuyarqan. 

11Saymi Jesús nirqan: <<Qamkunataqa Tayta Dios mandaykashqan imano 

kashqantapis shumaqmi tantiyasiyäshayki. Wakinkunatami isanqa 
imamanpis tinkusiypa wilapaykä. 

12Saymi rikaykarpis cuentata qokuyansu y wiyaykarpis tantiyayansu. 

Tantiyayashpanqa wanakur perdonashqami kayanqa>>. 

Murupakuqman tinkusishqanta Jesús tantiyasishqan 

Mateo 13.18-23; Lucas 8.11-15 

13Saymi Jesús nirqan: <<Say yachasishqäta ¿manaku tantiyayanki? 

Saykunalatapis mana tantiyaykarqa ¿imanöparaq wakinkunata 
tantiyayankiman? 

14<<Murupakuq runaqa Tayta Diospa wilakuyninta wilakuqmi kaykan. 

15Wakin runakunaqa chukru näninömi kaykäyan. Saymi Tayta Diospa 

wilakuyninta wiyaptinpis Satanás shamur wiyayashlantapis qonqaykasin. 

16<<Wakin runakunaqa shalanömi kaykäyan. Paykunaqa Diospa 

wilakuyninta wiyar kushishqami chaskikuyan. 

17Kushish chaskikurpis Tayta Diosman janan shonqula yärakurmi 

jaqwäkuyta mana kamäpakuq trïguno kaykäyan. Saymi Diospa palabranta 
chaskikuyashqanpita runakuna chikiyaptin o nakaykuna sariptin qepaman 
kutikuyan. 

18<<Wakin runakunaqa kasha kasha chakranömi kaykäyan. Paykunaqa 

Diospa wilakuyninta wiyarpis 

19kay vïdacho imaykankunapaqpis lakikur y rïcu kanalanpaq yarpachakurmi 

Diospa wilakuyninta qonqaykur mana wayuq trïguno kaykäyan. 

20<<Wakin runakunami isanqa ali alpano kaykäyan. Paykunaqa Tayta 

Diospa wilakuyninta chaskikurmi Tayta Dios munashqanno kawayan. Saymi 
ali alpacho juk murulapita kimsa chunka (30) trïgu o soqta chunka (60) trïgu 
o juk pachak (100) trïgu wayushqanno kaykäyan>>. 

Wilakuyninta aksiman Jesús tinkusishqan 

Lucas 8.16-18 

21Saypitanami Jesús nirqan: <<Pipis aksita sarirkasir ¿cajón rurinman o 

kawitu rurinman pakanmansuraq? ¿Manaku lapanta asikyapänanpaq 
alayrinninman churan? 

22Saynömi yachasishqäkuna kanan pakaraykaqno karpis musyakanqa. 

Kanan mana tantiyakarpis waraykunaqa tantiyakanqami. 

23Rinriyuq kaqkunaqa nishqäkunata wiyakuyäsun>>. 

24Sayno nirkurmi Jesús nirqan: <<Nishqäkunata shumaq wiyakayämay. 

Wiyakuyashqaykiman tupumi masta yachakuyänaykipaq Tayta Dios 
yanapäyäshunki. [Shumaq wiyakuyaptikiqa] mastaraqmi tantiyasiyäshunki. 

25Yachasishqäta cäsukuqkunaqa masmi tantiyakuyanqa. Mana 

cäsukuqkunami isanqa ichiklata tantiyayashlantapis qonqaykuyanqa>>. 

Trïgu muruman Jesús tinkusishqan 

26Saypitanami Jesús nirqan: <<Tayta Dios mandaykashqan kaykan juk runa 

trïguta murupakushqannömi. 

27Muruykur punukuptinpis rikchaptinpis paqaspapis junaqpapis 

murupakushqan winamunmi. Imano winashqanta say runa mana 
tantiyaptinpis 

28say trïgu puntata qewanölami jeqamun. Winarkamurnami espigayta 

qalaykur poqun. 

29Poqurkuptinnami cosechar ösiwan achun>>. 

Ñäbus muruman Jesús tinkusishqan 

Mateo 13.31-32; Lucas 13.18-19 

30Mastapis Jesús nirqan: <<Tayta Dios mandaykashqanta ¿imamanraq 

tinkusïman? ¿Imanöparaq tantiyasïman? 

31Tayta Dios mandaykashqan kaykan ñäbus muruta juk runa chakranman 

murushqannömi. Lapan murupitapis mas ichiknaylami kaykan. 

32Mururkuptinnami winamurqa wakin qewakunapitapis mas jatun winan. 

Saymi rämankunacho pishqukunapis qeshunkunata rurayan>>. 

Imapaq tinkusiypa Jesús yachasishqan 

Mateo 13.34-35 

33Saynöpami runakuna tantiyayänanpaq tupuyla Tayta Diospa wilakuyninta 

imamanpis tinkusiypa Jesús yachasirqan. 

34Imamanpis mana tinkusiypaqa manami imaypis yachasirqansu. 

Discïpulunkunatanami isanqa kikilankuna kaykäyashqan höra lapanta 
tantiyasiq. 

Wayrapaqwan yakupaq Jesús munayyuq kashqan 

Mateo 8.23-27; Lucas 8.22-25 

35Say junaq pasa sakaykaptinnami discïpulunkunata Jesús nirqan: <<Wak 

simpaman päsashun>>. 

36Sayno nirmi saycho kaykaq runakunata kachaykur büquiwan wak 

simpaman aywayarqan. Wakin runakunapis büquinkunawanmi aywayarqan. 

37Qochata simpaykäyaptinmi fiyupa wayra qalakuykurqan. Yakupis 

sharkurmi büquita talpukäsinanpaqna kaykarqan. 

38Jesúsnami büquipa qepa jamakunancho jawnata jawnakurkur 

punuraykarqan. Saymi discïpulunkuna fiyupa mansakäyashpan Jesústa 
rikchasir niyarqan: <<¡Rabí, talpukaykansinami! ¿Manaku imapis 
qokushunki?>> 

39Sayno niyaptinmi Jesús sharkurkur wayratawan yakuta olqutupar 

<<¡chawayna!>> nirqan. Olqutupaskiptinmi jinan höra wayrapis yakupis 
chawaskirqan. 

40Saypitanami discïpulunkunata nirqan: <<¿Imanirtaq mansakäyanki? 

¿Manaku yärakayämanki?>> 

41Saymi kikinpura mansakash ninakuyarqan: <<Yakupis wayrapis sayno 

cäsunanpaqqa ¡pinataq kay runaqa!>> 

 

Marcos 5 
Supaykuna löcuyäsishqan runata aliyäsishqan 

Mateo 8.28-34; Lucas 8.26-39 

1Qochata simparkurnami Gerasa niyashqan partiman discïpulunkunawan 

Jesús chäyarqan. 

2Büquipita Jesús urarkuptinmi supaykuna löcuyäsiyashqan runa 

panteonpita yarqamurqan. 

3Say runa panteonlachömi täkuq. Cadinawan watarpis manami wataräsiyta 

kamäpakuyaqsu. 

4Chakipita makipita watayaptinpis cadinata rachirmi ushaskiq. Saymi pipis 

ima ruraytapis kamäpakuqsu. 

5Say runaqa paqaspapis junaqpapis panteoncho y jirkakunachömi 

qaparaykar rumikunawan takakuraykar purikuq. 

6Paymi Jesústa rikärishpan cörrila aywar puntanman qonqurpakuykur 

7sinchipa nirqan: <<¡Munayyuq Diospa Surin Jesús! ¡Imatataq noqawan 

munanki! ¡Diospa jutinchömi ruwakü! ¡Ama nakaykasilämaysu!>> 

8Sayno nirqan <<¡supay, kay runapita yarquy!>> Jesús nish kaptinmi. 

9Saypitanami Jesús tapurqan: <<¿Imataq jutiki?>> nir. Niptinmi nirqan: 

<<Noqapa jutïqa Legiónmi. Noqakunaqa askaqmi kaykäyä>>. 

10Sayno nirkuyashpanmi karuman mana qarqunanpaq supaykuna seqaypa 

ruwakuyarqan. 

11Washalänin lömachömi saysika kuchikunata misiykäyarqan. 

12Saymi supaykuna Jesústa ruwakur niyarqan: <<Kuchikunalaman 

yaykuyänäpaq kachapaykayälämay>>. 

13Ruwakuyashqanta Jesús awniptinmi runapita yarquskir say kuchikunaman 

supaykuna yaykukuykuyarqan. Say kuchikunaqa ishkay waranqanömi 
(2,000) kayarqan. Saymi kuchikuna tunapa cörrir qochaman jeqashpan 
shenqaypa wanuyarqan. 

14Sayta rikaykurmi kuchi misiqkuna cörrila aywar markacho y cercancho taq 

runakunata wilayarqan. Wilayaptinmi runakuna ima päsashqantapis 
rikayänanpaq aywayarqan. 

15Jesús kaqman chäyashpanmi say löcuyash runata tariyarqan mödanan 

jatish juiciunchöna jamaraykaqta. Sayta rikaykurmi fiyupa mansakäyarqan. 

16Jesús kachakäsishqanta rikaqkunami wilayarqan say runa imano 

kachakashqanta y kuchikuna shenqaypa wanuyashqantapis. 

17Saymi runakuna Jesústa ruwakuyarqan saypita aywakunanpaq. 

18 Büquiman Jesús wisarkuptinmi aliyaq runa Jesústa ruwakurqan paywan 

aywakunanpaq. 

19Ruwakuptinpis mana awnishpanmi Jesús nirqan: <<Wayikipa kutir 

aylluykikunata wilapay Tayta Dios kuyapäshushpayki 
kachakäsishushqaykita>>. 

20Sayno niptinmi aywar jinan Decápolis provinciacho wilakurqan Jesús 

kachakäsishqanta. Sayno wilakuptinmi wiyaqkuna kushikuyarqan. 

Jairupa surinta kawarisimushqan y warmita aliyäsishqan 

Mateo 9.18-26; Lucas 8.40-56 

21Saypitanami qocha wak simpanman büquiwan Jesús yapay kutirqan. 

Qocha kuchuncho kaykaptinmi aska runakuna juntapäyarqan. 

22Saymanmi charqan sinagögacho mandaq Jairo jutiyuq runa. Paymi 

Jesúspa puntanman qonqurpakuykur 

23ruwakurqan: <<Warmi surïmi wanuykanna. Aywaykuläshun, taytay. 

Yataykuptikiqa aliyanqami>> nir. 

24Sayno ruwakuptinmi Jairuwan Jesús aywarqan. Aywaptinmi saysika 

runakuna kichkiyparaq qatiräyarqan. 

25Say runakunawanmi chunka ishkay watana yawar apaywan qeshyaykaq 

warmipis aywaykarqan. 

26Say qeshyawan seqaypa nakarmi mëdicukunata pägananpaq 

imaykantapis rantikur usharqan. Imaykawan jampiyaptinpis peormi 
ansarqan. 

27Jesús munayyuq kashqanta musyarmi aska runakuna kaykaptinpis say 

warmi qepalanpa yaykuykur Jesúspa mödananta yataykurqan. 

28Jesúspa mödanalantapis yataykur aliyänanpaq kashqanta yarparmi sayno 

rurarqan. 

29Yataykuptinmi jinan höra yawar apaynin chawaskirqan. Saymi tantiyarqan 

aliyaskishqanta. 

30Munayninwan pipis aliyashqanta musyarmi tikraykur Jesús nirqan: 

<<¿Pitaq mödanäta yataykamash?>> 

31Saymi discïpulunkuna niyarqan: <<Taytay, kayno kichki aywaykarqa 

¿imanöparaq musyayäman mayqan yataykushushqaykitapis?>> 

32Sayno niyaptinpis Jesús wakpa kaypa rikachakuykarqan pï 

yataykushqantapis musyananpaq. 

33Saymi say warmi mansariywan suksukyaykar Jesúspa puntanman 

qonqurpakuykurqan. Nirkurmi wilarqan mödananta yataykur aliyashqanta. 

34Saymi Jesús nirqan: <<Hïja, yärakamashqaykipitami aliyashkanki. 

Kananqa kushishna aywakuy>>. 

35Jesús sayno parlaykaptinraqmi Jairupa wayinpita wilakuq taripaykur 

Jairuta nirqan: <<Taytay, suriki wanuskishnami. Amana Jesústa 
afanakasiynasu>>. 

36Sayno niqta wiyaykurmi Jesús nirqan: <<Ama lakikuysu. Tayta Diosman 

yärakuy>>. 

37Sayno nirkushpanmi Pedruta, Santiaguta y Santiagupa wawqin Juanta 

pushakurkur Jairupa wayinman Jesús aywarqan. Wakin aywanantaqa 
manami munarqansu. 

38Chaykurnami tarirqan runakuna fiyupa lakikuyashpan waqaykäyaqta. 

39Saymi Jesús yaykurir nirqan: <<¿Imanirtaq sayjinanpa waqaykäyanki? 

Wamraqa manami wanushsu, sinöqa punuykanlami>>. 

40Sayno niptinmi asipäyarqan. Saypitanami lapan runakunata waqtaman 

qarquskir Jairuta warmintinta y paywan kaykaq discïpulunkunata pusharkur 
wamra sutaraykashqanman Jesús yaykurqan. 

41Saychömi makipita aptarkur wamrata nirqan: <<Talita, cumi>>. Say 

nishqanqa <<wamra, sharkuy>> ninanmi. 

42Saymi jinan höra kawarimushpan purirqan. Pay karqan chunka ishkay 

watayuqmi. Kawarimushqanta rikaykurmi runakuna selläma kushikuyarqan. 

43Sayno kushikuyaptinpis Jesús nirqan aliyäsishqanta pitapis mana 

wilapäyänanpaqmi. Nirkurnami wamrata pachan qarayänanpaq nirqan. 

 

Marcos 6 
Nazaret markacho Jesús wilakushqan 

Mateo 13.53-58; Lucas 4.16-30 

1Saypitanami Nazaret markanman discïpulunkunawan Jesús aywayarqan. 

2Jamay junaq kaptinmi sinagögacho yachasirqan. Saycho yachasiptinmi 

runakuna espantash niyarqan: <<Sayno yachasinanpaq ¿maychöraq 
yachakamush? Saynöpis ¿imanöparaq milagrukunata ruran? 

3¿Manaku payqa carpintëru? Mamanpis ¿manaku María? Wawqinkunapis 

¿manaku Santiago, José, Judas y Simón? Paninkunapis ¿manaku kay 
markacho taykäyan?>> Sayno nirmi Jesús yachasishqankunata 
chaskikuyarqansu. 

4Saymi Jesús nirqan: <<Wakin markakunacho profëtata chaskikuyaptinpis 

ayllunkuna y marka mayinkunaqa manami chaskikuyansu>>. 

5Sayno mana chaskikuyaptinmi ima milagrutapis say markacho rurarqansu. 

Saypa trukanqa juk ishkay qeshyaqkunalatami yataykushpan aliyäsirqan. 

6Marka mayinkuna payman mana yärakuyaptinmi Jesús fiyupa lakikurqan. 

Wilakuyänanpaq apostolninkunata Jesús kachashqan 

Mateo 10.1, 5-15; Lucas 9.1-6 

Saypitanami markakunapapis jalqakunapapis runakunata yachasiraykar 
Jesús purirqan. 

7Sayno purirmi chunka ishkay discïpulunkunata qayaykur munayninta 

qorqan runakunapita supaykunata qarquyänanpaq. Nirkurmi ali 
wilakuyninta wilakuq ishkaq ishkaq aywayänanpaq kacharqan. 

8Kacharmi nirqan: <<Tukrulata apayanki. Qepita, mirkapata ni qellaytapis 

ama apayankisu. 

9Jatiräyashqayki lanqilawan aywayanki. Trukakuyänaykipaq 

mödanaykitapis ama apayankisu. 

10<<Pipa wayinman posädakurpis juk markaman päsayashqaykiyaq 

saylacho posädaräyanki. 

11Wilakuyashqaykita mana chaskiyäshuptikiqa chakikikunacho kaykaq 

polvuta tapshiriykur aywakuyanki. Sayno rurayanki Tayta Dios paykunata 
castigananpaq kashqanta tantiyakuyänanpaq. [Rasunpami nï: Juiciu final 
junaqchöqa Sodomacho y Gomorracho taq runakunata castigashqanpitapis 
peormi say runakunata Tayta Dios castiganqa]>>. 

12Sayno niptinmi discïpulunkuna aywar wilakuyarqan jusalikuyta wanakur 

Tayta Dios munashqannöna kawayänanpaq. 

13Saynölami supaykunatapis runakunapita qarquyarqan. 

Qeshyaykaqkunatapis aceitita winapar askaqtami aliyäsiyarqan. 

Bautizaq Juanta Herodes wanusishqan 

Mateo 14.1-12; Lucas 9.7-9 

14Jesús rurashqankunata maysaychöpis parlayaptinmi rey Herodespis 

musyarqan. Wakin runakunami Jesúspaq niyarqan: <<Say runaqa Bautizaq 
Juanmi kawarimush kanqa. Saymi munayyuq kaykan milagrukunata 
rurananpaq>>. 

15Wakinmi profëta Elías kashqanta niyarqan. Wakinnami niyarqan unay 

profëtakunano profëta kashqanta. 

16Sayno parlayashqanta musyarmi rey Herodes nirqan: <<Umanta 

roqusishqä Juanmi kawarimush kanqa>>. 

17Nawpatami Juanta Herodes prësu sarisir cadinawan watarkur carcilman 

wichqasish karqan. Sayno rurarqan Herodías jutiyuq warmi manakuptinmi. 

Herodías karqan Herodespa wawqin Felipipa warminmi. Herodíasta 
Herodes suwash kaptinmi 

18Juan nirqan: <<Wawqikipa warminta suwamushpayki 

jusalikushkankimi>>. 

19Sayno nishqanpitami Herodías nanaparar Juanta wanusiyta munarqan. 

Munarpis Juanta Herodes respitaptinmi kamäpakurqansu. 

20Juanta sayno respitarqan Dios munashqanno kawar santu runa 

kashqanta musyarmi. Diospa wilakuyninta Juan wilapaptinmi kushish 
wiyarpis ima ruraytapis kamäpakurqansu. 

21Saypita Herodespa diyancho fiestata rurarmi qayasirqan autoridäkunata, 

soldädukunapa mas mandaqninkunata y Galileacho taq rïcu runakunatapis. 

22Saycho kaykäyaptinmi Herodíaspa jipash wawan yaykurir tushurqan. 

Tushushqanta rikarmi Herodes y qayasishqan runakunapis selläma 
kushikuyarqan. Saymi jipashta rey Herodes nirqan: <<Manakamay imata 
munashqaykitapis. Nimashqaykitami qoykushayki>>. 

23Saypitanami jurashpan nirqan: << <Mandashqayki nacionta pulanta 

rakipaykamay> nimaptikipis rakipäshaykimi>>. 

24Sayno niptinmi maman kaqman say jipash aywaykur tapurqan: 

<<¿Imatataq manaküman, mamay?>> nir. Saymi maman nirqan: 
<<Bautizaq Juanpa umanta qoshunaykipaq niy>>. 

25Maman sayno yäsiptinmi rey kaqman kutiykur nirqan: <<Noqa munä 

kanan höra Bautizaq Juanpa umanta plätucho qomänaykitami>>. 

26Sayta manakuptinmi rey Herodes fiyupa lakikurqan. Sayno kaptinpis 

qayasishqankunapa nawpancho jurash karmi ñëgayta puëdirqansu. 

27Saymi jinan höra wardiata kacharqan Juanpa umanta apamunanpaq. 

Nishqannölami carcilman aywashpan Juanpa umanta roquskir 

28jipashta plätuwan ayaparkurqan. Chaskirkurnami jipashqa mamanta 

ayaparqan. 

29Sayno rurayashqanta musyaykurmi Juanpa discïpulunkuna ayanta 

shuntayashpan pampayarqan. 

Pisqa waranqa runakuna mikuyänanpaq milagruta Jesús rurashqan 

Mateo 14.13-21; Lucas 9.10-17; Juan 6.1-14 

30Wilakuyashqanpita apostolkuna kutiykamurmi lapan rurayashqanta y 

yachasiyashqanta Jesústa wilapäyarqan. 

31Aska runakuna juntapäyaptinmi mikuyänanpaqpis tiempun karqansu. 

Saymi apostolninkunata Jesús nirqan: <<Aku aywashun sunyaqninman 
saycho jamapänansipaq>>. 

32Sayno nirmi büquiman wisarkur apostolninkunawan sunyaqninman 

aywayarqan. 

33Maypa aywayashqantapis runakuna rikarmi markakunapita jukla aywar 

Jesúspita mas puntata chäyarqan. 

34Büquipita urarkurnami Jesús tarirqan aska runakuna shuyakuykäyaqta. 

Misiqniynaq uyshakunano kaykaqta rikarmi kuyapashpan tukuynöpa 
yachasirqan. 

35Pasa tardiyaptinnami discïpulunkuna Jesús kaqman aywaykur niyarqan: 

<<Sunyaqchömi kaykansi. Pasapis tardiyaykannami. 

36Runakunata niykuy markakunapa aywar mikuyninkuna rantiyämunanpaq. 

[Kaychöqa manami imapis kansu mikuyänanpaq]>>. 

37Saymi Jesús nirqan: <<Qamkuna pachan qarayay>>. Sayno niptinmi 

niyarqan: <<¿Noqakuna tanta rantimuq aywayänätaku munaykanki? 
Kaysikaqpaqqa ishkay pachak (200) jornalpa chanin imaraqchir 
aypanman>>. 

38Saymi Jesús nirqan: <<¿Ayka tantataq kaykan? Mä rikayämuy>>. 

Rikaykamurmi niyarqan: <<Kaykan pisqa tantawan ishkay pescädulami>>. 

39Niptinmi discïpulunkunata Jesús nirqan runakunata grüpu grüpu 

pashpaman jamasiyänanpaq. 

40Sayno niptinmi pachak kama (100) pisqa chunka kama (50) jamasiyarqan. 

41Saypitanami pisqa tantatawan ishkay pescäduta aptarkur jana pasapa 

rikärishpan Tayta Diosta Jesús päkilä nirqan. Tantata pakirirnami 
discïpulunkunata makyarqan runakunata qarayänanpaq. Saynölami lapan 
mikuyänanpaq ishkay pescädutapis makyarqan. 

42Pacha junta mikuskiyaptinnami 

43pusush tantata y pescäduta chunka ishkay canasta juntata shuntayarqan. 

44Saycho mikuqkuna kayarqan pisqa waranqa (5,000) runakunami. 

Yaku jananpa Jesús aywashqan 

Mateo 14.22-33; Juan 6.15-21 

45Saypitanami discïpulunkunata Jesús nirqan büquiman wisarkur Betsaida 

markaman nawpayänanpaq. Aywakuyaptinnami saycho kaq runakunata 
despachaskir 

46Tayta Diosta manakunanpaq jirkaman wisarqan. 

47Pasa sakarkuptinnami discïpulunkuna büquiwan karutana 

aywaykäyarqan. Sayyaqqa jirkalachöraqmi Jesús japalan kaykarqan. 

48Saypitanami rikarqan wayra kutisimuptin büquiwan discïpulunkuna 

nakaykäyaqta. Pasa waraykaptinnami discïpulunkuna kaqman yaku 
jananpa Jesús aywarqan. Büqui nawpanpa päsaq tukuykaqta 

49rikaykurmi discïpulunkuna alma kashqanta yarpäyashpan fiyupa 

mansakar qaparäyarqan. 

50Saymi Jesús nirqan: <<¡Noqami kaykä! ¡Ama mansayämaysu!>> 

51Sayno nir büquiman wisarkuptinmi wayrapis jukla chawarqan. Saykunata 

rikarmi discïpulunkuna pasaypa mansakash yarpachakuyarqan. 

52Saysika runakunata qarananpaq milagruta rurashqanta rikarpis 

shonqunkuna chukruyash kaptinmi tantiyakuyarqansu Jesús munayyuq 
kashqanta. 

Genesaretcho qeshyaykaqkunata Jesús aliyäsishqan 

Mateo 14.34-36 

53Qochata simparkurnami Genesaret pampaman 

chaykur büquita watayarqan. 

54Büquipita urarkuptinnami runakuna Jesústa reqiskir 

55maysaypapis cörrila aywar Jesús saycho kaykashqanta wilakuyarqan. 

Sayta musyaykurmi maysaypitapis qeshyaqkunata kirmawan apayämurqan. 

56Saypita markakunapa y jalqakunapapis Jesús puriptinmi nänimanpis 

qeshyaykaqkunata apayarqan. Saypa päsaptinmi ruwakuyarqan 
qeshyaqninkuna mödananpa kuchulantapis yataykunanpaq. Saychömi 
lapanpis yataykuq kaqqa aliyäyarqan. 

 

Marcos 7 
Runakuna lutankunata yarpar impüru rikakuyashqan 

Mateo 15.1-20 

1Juk kutimi fariseukuna y ley yachasiqkuna Jesús kaqman Jerusalénpita 

aywayarqan. 

2Saychömi rikayarqan Jesúspa discïpulunkuna makinta mana maylakuylapa 

mikuykäyaqta. 

3Fariseukuna y Israel mayinkuna unay ayllunkunapa costumbrinkunata 

cumplirmi mikunanpaqqa makintaraq imaypis maylakuyan. Mana 
maylakurqa manami mikuyansu. 

4Say costumbrikunata cumplirmi pucillukunatapis, wichikunatapis, 

mankakunatapis [y catrikunatapis] maylayan. Saynömi 
rantipakuyashqanpita kutirpis mikuyänanpaq armakuyan. Saynölami mas 
wakin costumbrinkunatapis cumpliyan. 

5Saymi fariseukuna y ley yachasiq runakuna Jesústa tapur niyarqan: 

<<¿Imanirtaq discïpuluykikuna unay ayllunsikunapa costumbrinkunata 
mana cäsuypa impüru makiwan mikuyan?>> 

6Sayno niyaptinmi Jesús nirqan: <<¡Ishkay cära runakuna! Rasuntachir 

Isaías qamkunapaq kayno qelqarqan: << <Kay runakunaqa shimilanmi 
respitamaq tukuyan. Shonqunkunachöqa manami yarpaylapis 
yarpäyämansu. 

7Nishqäta yachasiyänanpa trukanqa runakuna niyashlantami yachasiyan. 

Saymi manakaqlapaq adorayämanpis>. 

8<<Isaías nishqannölami qamkunapis Tayta Diospa mandamientunkunata 

cäsukuyänaykipa trukan kikikikunapa costumbrikikunalata cumpliykäyanki. 
[Saymi wichikunatapis pucillukunatapis püru kayänanpaq maylayankiraq. 
Saynölami wakin costumbrikunatapis ruraykäyanki]>>. 

9Mastapis Jesús nirqan: <<¡Achyä pë, costumbrikikunata cumplir Tayta 

Diospa mandamientunkunata alichir cumpliykäyanki! 

10Moisés kaynömi nirqan: <Mamaykitapis taytaykitapis ali rikanki>. Saynöpis 

nirqan: <Pipis mamanta o taytanta mana respitaq kaqqa wanusish kasun>. 

11<<Sayno nikaptinmi qamkunaqa yachaykäsiyanki kayno nir: <Mamaykita 

y taytaykita yanapayta mana munarqa kayno ninki: <<Qamkunata 
yanapänäpaq kaqkunata Tayta Diosta qoykunäpaqmi promitishkä>> >. 

12Sayno nirmi runakunata yachaykäsiyanki mamanta taytanta mana 

yanapäyänanpaq. 

13Costumbrikikunata sayno yachasirqa Tayta Diospa palabranta 

manakaqmanmi churaykäyanki. Saynölami wakin costumbrikikunatapis 
yachaykäsiyanki>>. 

14Sayno nirkushpanmi runakunata qayaykur Jesús nirqan: <<Kay 

nishqäkunata lapayki shumaq tantiyakuyay. 

15Manami imatapis mikushqanpitasu pipis impüru rikakun, saypa trukanqa 

shonquncho mana alita yarpashqanpitami. 

16[Rinriyuq kaqkunaqa nishqäkunata wiyakuyäsun]>>. 

17Saypitanami runakunata kachaskir juk wayiman Jesús yaykurqan. 

Saychönami yachasishqanta tantiyasinanpaq discïpulunkuna 
ruwakuyarqan. 

18Saymi Jesús nirqan: <<¿Qamkunapis manaku tantiyayankiraq runa imata 

mikurpis impüru mana rikakushqanta? 

19Mikushqansikunaqa manami shonqunsimansu yaykun, sinöqa 

pachansimanmi. Saypitanami päsakun>>. Sayno nirmi Jesús tantiyasirqan 
lapan mikuykunapis mikunansipaq ali kashqanta. 

20Mastapis nirqan: <<Shonquncho mana ali yarpashqankunami runata 

impüruyäsin. 

21Runakunaqa shonquncho mana alikunata yarparmi fornicación 

jusata jusalikuyan, suwakuyan, wanusinakuyan, 

22majanta jarukuyan, wachakash kayan, lulakuyan, shanaripakur 

jusalikuyan, envidiakuyan, manakaqta tumpayan, yachaq tukuyan y 
lutankunata rurayan. 

23Say lapan mana ali ruraykunami shonqunpita yarqamur runakunata 

impüruyäsin>>. 

Mana Israel warmi Jesúsman yärakushqan 

Mateo 15.21-28 

24Saypitanami Jesús aywarqan Tiro [y Sidón] markakunaläpa. Sayman 

chashqanta runakuna musyayänanta mana munarmi pipis mana rikayla juk 
wayiman posädakurqan. Sayno pakakuptinpis runakuna musyayarqanmi 
saycho kaykashqanta. 

25Say markachömi juk warmipa warmi wawanta supay fiyupa nakasirqan. 

Jesús sayman chashqanta musyarmi say warmi puntanman 
qonqurpakuykur 

26wawanpita supayta qarqunanpaq ruwakurqan. Say warmi manami Israel 

warmisu karqan, sinöqa jinan Sirofeniciapitami karqan. 

27Sayno ruwakuptinmi Jesús nirqan: <<Puntataqa Israel mayïkunataraqmi 

yanapäshaq. Qamta yanaparqa wamrakunapa tantanta qechurir alqukunata 
jitapaykuqnömi käman>>. 

28Saymi warmi nirqan: <<Aw, taytay. Sayno kaptinpis wamrakuna 

shikwapakuyashqantami alqukunapis mikuyan>>. 

29Sayno niptinmi Jesús nirqan: <<Alitami nishkanki. Wawaykita nakasiq 

supay yarqushnami kaykan. Kananqa wayikipa kutikuy>>. 

30Sayno niptin wayinman kutirmi wawanta tarirqan aliyashna cämancho 

kaykaqta. Sayno aliyarqan supay yarqukushna kaptinmi. 

Upa runata Jesús aliyäsishqan 

31Tiro markapita Jesús aywakurnami Sidón marka kaqläpa tumamur 

Decápolis provinciaman charqan. Saypitanami Galilea qocha kuchunman 
charqan. 

32Saycho kaykaptinmi upa runata payman pushayarqan. Chaykasirmi 

Jesústa ruwayarqan yataykur aliyäsinanpaq. 

33Saymi kikilanta jukläman pushaykur upapa rinrinman dëdunta Jesús 

jatirqan. Toqayninwan dëdunta ushmarkasirmi upapa qalluntapis 
yataykurqan. 

34Sayno rurarkurmi jämayninta kachaskir jana pasata 

rikärishpan: <<¡Efata!>> nirqan. (Efata ninanqa kichakay ninanmi.) 

35Sayno niptinmi jinan höra rinrin wiyarqan y shiminpis pashtarqanna. 

36Sayno aliyarkasirmi saycho kaykaq runakunata Jesús nirqan 

aliyäsishqanta pitapis mana wilakuyänanpaq. Yaparir yaparir sayno 
nikaptinpis pïmaytami wilapäyarqan. 

37Aliyäsishqanta rikarmi runakuna fiyupa kushikur niyarqan: <<¡Lapantapis 

alitami ruran! ¡Aliyäsiptinmi upakunapis wiyayan y mana parlaqkunapis 
parlayan!>> 

 

Marcos 8 
Chusku waranqa runakuna mikuyänanpaq milagruta Jesús rurashqan 

Mateo 15.32-39 

1Say junaqkunami aska runakuna Jesús kaqman yapay shuntakäyarqan. 

Imapis mikuyänanpaq mana kaptinmi discïpulunkunata qayaykur Jesús 
nirqan: 

2<<Kay runakunata pasaypami kuyapä. Kimsa junaqnami mikuytapis mana 

yawaypa noqansiwan kaykäyan. 

3Wakin shayämush karu markapitami. Mikünilata aywakuyänanpaq niptïqa 

wayinkunamanpis manaraq charchir malaqaywan aywapakäyanqa>>. 

4Sayno niptinmi discïpulunkuna niyarqan: <<Kay sunyaq jirkachöqa 

¿maychöraq mikuyta tariykushun kaysika runakunapaq?>> 

5Niyaptinmi Jesús tapurqan: <<¿Aykalataq tantayki kaykan?>> 

<<Qanchislami, taytay>> niyarqan. 

6Sayno niyaptinmi runakuna jamakuyänanpaq Jesús nirqan. 

Jamaykuyaptinnami qanchis tantata aptarkur Tayta Diosta manakur päkilä 
nirqan. Nirkurnami pakirir discïpulunkunata makyarqan aypukuyänanpaq. 

7Saynölami juk ishkay akapala pescädutapis Jesúsman apapäyarqan. 

Saykunatapis aptarkurmi Tayta Diosta agradëcikur runakunata 
aypukuyänanpaq discïpulunkunata makyarqan. 

8Saymi lapan mikuyarqan pacha junta. Pusushqankunatanami 

discïpulunkuna shuntayarqan qanchis canasta juntata. 

9Saycho mikuqkuna kayarqan chusku waranqanömi (4,000). Mikuyta 

ushaskiyaptinnami runakunata Jesús despacharqan. 

10Saypitanami büquiman wisarkur discïpulunkunawan aywakuyarqan 

Dalmanuta niyashqanman. 

Milagrutaraq rikayta munayashqan 

Mateo 16.1-4 

11Chaykuyaptinmi fariseukuna manakaqman churayta munar Jesústa 

niyarqan: <<Tayta Dios rasunpaypa kachamushushqaykita musyayänäpaq 
ima milagrutapis ruraykulay taytay>>. 

12Sayno niyaptinmi Jesús lakikushpan nirqan: <<¿Imanirtaq kanan wisan 

runakuna munaykäyan milagrutaraq ruranäta? Rasunpami nï: Qamkuna 
munayashqaykinöqa manami ima milagrutapis rurashaqsu>>. 

13Sayno niskirmi runakunata kachaykur büquiman wisarkushpan 

discïpulunkunawan jukaq simpaman aywakuyarqan. 

Fariseukuna mana criyiyashqanta levadüraman Jesús tinkusishqan 

Mateo 16.5-12 

14Jesúspa discïpulunkuna mirkapankunata apayta qonqash 

kaptinmi büquicho juk tantala karqan. 

15Simpaykäyaptinmi Jesús nirqan: <<Fariseukunapa y Herodespa 

levadüranta cuidädu chaskipäyankimantaq>>. 

16Sayno niptinmi discïpulunkuna kikinpura ninakuyarqan: <<Tantata mana 

mirkapakamushqansipitami sayno nikämansi>>. 

17Sayno parlaykäyashqanta tantiyarmi Jesús nirqan: <<¿Imanirtaq 

parlaykäyanki tantata mana apayämushqaykipita? ¿Manaku tantiyayanki 
imapaq parlaykashqätapis? ¿Juiciuynaqku kayanki? 

18Nawiyuq kaykarpis ¿manaku rikayanki? Rinriyuq kaykarpis ¿manaku 

wiyayanki? ¿Manaku yarpäyanki? 

19Pisqa tantalapita pisqa waranqa (5,000) runakuna mikuyänanpaq 

milagruta rurashqäpita pusuqta ¿ayka canastatataq shuntayarqayki?>> 
<<Chunka ishkaytami, taytay>> niyarqan. 

20<<Saynöpis qanchis tantalapita chusku waranqa (4,000) runakuna 

mikuyänanpaq milagruta ruraptï pusuqta ¿ayka canastatataq 
shuntayarqayki?>> <<Qanchistami, taytay>> niyarqan. 

21Saymi Jesús nirqan: <<Sayta rikaykarpis ¿manaku tantiyayankiraq?>> 

Betsaidacho qapra runata Jesús aliyäsishqan 

22Saypitanami Betsaida markaman chäyarqan. Saycho kaykäyaptinmi qapra 

runata pushar Jesústa ruwayarqan aliyäsinanpaq. 

23Saymi makinpita janchakurkur markapita jukläman Jesús jorqurqan. 

Saychömi qaprapa nawinman toqapaykur yataykushpan tapurqan: 
<<¿Rikankinaku?>> nir. 

24Saymi rikachakuskir nirqan: <<Jachakunatanömi runakunata rikaykä. 

Isanqa puriykäyanmi>>. 

25Saymi nawinta yapay yataykuptin lapanta shumaq rikarqan. 

26Sayno aliyarkasirmi Jesús nirqan: <<Markaman mana chaylapa [ni pitapis 

mana wilapaylapa] wayikiman kutikuy>>. 

Jesúsqa Cristo kashqanta Pedro nishqan 

Mateo 16.13-20; Lucas 9.18-21 

27Saypitanami discïpulunkunawan Jesús aywarqan Cesarea de Filipupa 

caseriunkunaman. Aywaykäyashqanchömi discïpulunkunata tapurqan: 
<<¿Pï kashqätataq runakuna nikäyan?>> nir. 

28Saymi discïpulunkuna niyarqan: <<Wakin niyan Bautizaq Juan 

kashqaykita. Wakinnami niyan profëta Elías kashqaykita. Y wakinnami niyan 
mayqan profëtapis kashqaykita>>. 

29Sayno niyaptinmi Jesús yapay tapurqan: <<Qamkunaqa ¿pï kashqätataq 

yarpäyanki?>> Saymi Pedro nirqan: <<Qamqa Tayta Dios kachamushqan 
Cristumi kanki>>. 

30Sayno niptinmi discïpulunkunata Jesús nirqan pitapis mana 

wilapäyänanpaq. 

Wanunanpaq kashqanta Jesús wilakushqan 

Mateo 16.21-28; Lucas 9.22-27 

31Saypitanami discïpulunkunata Jesús wilapar nirqan: <<Runapa 

Surintami seqaypa nakasiyanqa. Mayor runakuna, mandaq cürakuna y ley 
yachasiqkunami contran sharkur wanusiyanqa. Saypita kimsa junaqtaqa 
kawarimunqami>>. 

32Saytaqa Jesús mana tumasipaylapami nirqan. Sayno niptinmi jukläman 

qayaykur Pedro olqutuparqan. 

33Saymi discïpulunkunaman Jesús tikraykur Pedruta nirqan: <<¡Nawpäpita 

witikuy, Satanás! Qam manami munankisu Tayta Dios munashqanta 
ruranäta, saypa trukanqa runa munashqanta ruranätami munaykanki>>. 

34Nirkurmi discïpulunkunatawan runakunata qayaykur Jesús nirqan: <<Pipis 

discïpulü kayta munarqa shonqun munashqanno ama kawasunsu, saypa 
trukanqa cruzninta apaqno noqata qatirämäsun. 

35Vïdanta salvayta munaqkunaqa vïdanta oqrayanqami. Vïdanta noqa rayku 

y ali wilakuynï rayku oqraqkunami isanqa vïdanta salvayanqa. 

36<<Infiernuman qaykush kananpaq kaptinqa ¿imapaqtaq välin intëru 

munduta makincho sararashqanpis? 

37Mayjina rïcu karpis manami rïcu kashqanwanqa salvacionta rantinqasu. 

38Jusasapa runakunapa nawpancho pipis noqapita y wilakuynïpita 

penqakuptinqa Runapa Surinpis Tayta Diospa munayninwan 
y santu angilninkunawan shamurmi paypita penqakunqa>>. 

 

Marcos 9 

1Saypitanami Jesús nirqan: <<Rasunpami nï: Manaraqpis wanurmi 

wakinniki rikayanki Tayta Dios mandaykashqan munayninwan shamuqta>>. 

Jesús chipipiykaq rikakushqan 

Mateo 17.1-13; Lucas 9.28-36 

2Saypita soqta junaqtami Pedruta, Santiaguta y Juanta pushakurkur Jesús 

wisarqan altunnin jirkaman. Saychömi paykunapa rikanancho Jesús 
jukniraqman tikrarqan. 

3Mödananpis [rajuno] pasaypa yuraq rikakurmi empañakuyparaq 

asikyarqan. Mayjina taqsharpis manami pipis saynöqa yuraqäsinsu. 

4Saychömi rikayarqan Moisésta y Elíasta Jesúswan parlaykäyaqta. 

5Saymi Jesústa Pedro nirqan: <<Alipaqmi kaycho kaykäyä, rabí. Kimsa 

suklata rurayämushaq: jukta qampaq, jukta Moiséspaq y jukta Elíaspaq>>. 

6Mansakash karmi upa yarpaynincho Pedro sayno parlarqan. 

7Sayno parlaykaptinmi pukutay sapakurkurqan. Pukutaypitanami Tayta Dios 

nimurqan: <<Paymi kuyay Surï. Pay niyäshushqaykita cäsukuyay>>. 

8Sayno nimuptin nukirkuyashqancho pitapis manami rikayarqannasu, 

sinöqa Jesúslatanami. 

9Jirkapita uraykäyämushqanchömi Jesús nirqan: <<Puntacho 

rikayashqaykita pitapis ama wilapäyankiraqsu. Runapa 
Surin wanushqanpita kawarimuptinraq wilakuyanki>>. 

10Sayno niptinmi pitapis wilapäyarqansu. Kikinpurami isanqa 

parlaykäyarqan: <<Wanushqanpita kawarimunanpaq kashqanta parlarqa 
¿imapitaraq parlaykan?>> nir. 

11Saymi Jesústa tapur niyarqan: <<¿Imanirtaq ley yachasiqkuna niyan 

Cristo shamunanpaq puntata Elíasraq shamunanpaq kashqanta?>> 

12Niyaptinmi Jesús nirqan: <<Elías rasunpaypami puntata shamunqa 

lapanta kamakäsinanpaq. Sayno kaptinpis Diospa palabrancho nikan 
Runapa Surinta chikir fiyupa nakasiyänanpaq kashqantami. 

13Isanqa Elías maynami shamush. Tayta Diospa palabrancho 

qelqaraykashqannölami payta wanusiyarqan>>. 

Juk maqtata Jesús kachakäsishqan 

Mateo 17.14-20; Lucas 9.37-43a 

14Jirkapita urämurmi tariyarqan ley yachasiqkunawan wakin discïpulunkuna 

rimanakuykäyaqta. Paykunatami aska runakuna juntaparaykäyarqan. 

15Jesústa rikarmi runakuna kushikuyashpan cörrila aywar winchikuyarqan. 

16Saychömi discïpulunkunata Jesús nirqan: <<¿Imanirtaq ley 

yachasiqkunawan rimanakuykäyanki?>> 

17Saymi juk runa nirqan: <<Rabí, supay upayäsishqan surïta 

kachakäsipämänaykipaqmi apamushkä. 

18Surïta supay elaqpitami pasaman saqtarin, poqushaytapis aqtusin y 

kiruntapis uchusin. Sarishqan hörami qeruno chukru rikakun. Saymi supayta 
qarquyänanpaq discïpuluykikunata ruwakuptïpis kamäpakuyashsu>>. 

19Sayno niptinmi Jesús nirqan: <<¡Yärakuyniynaq runakuna! ¡Imayyaqraq 

qamkunawan kaykäshaq! ¡Imayyaqraq qamkunata awantayäshayki! Mä say 
maqtata apayämuy>>. 

20Sayno niptinmi maqtata apayarqan. Jesústa rikärir maqtata supay 

saqtariykuptinmi poqushayta aqtur qoshparqan. 

21Saymi maqtapa papäninta Jesús tapurqan: <<¿Imaypitanataq supay 

nakasin?>> Sayno tapuptinmi papänin nirqan: <<Wamra kashqanpita 
pasami. 

22Aska kutimi wanusiyta munashpan ninamanpis yakumanpis saqtan. 

Kuyapäyämashpaykiqa surïta kachakäsipaykalämay ari, taytay>>. 

23Sayno ruwakuptinmi Jesús nirqan: <<¿Imanirtaq <puëdirqa> nimanki? 

Rasunpaypa yärakamaptikiqa manami imapis ajasu>>. 

24Sayno niptinmi maqtapa papänin jukla nirqan: <<¡Aw, yärakümi! Mas 

yärakunäpaq yanapaykalämay ari>>. 

25Aska runakuna bururuyla shamuykaqta rikarmi say maqtacho kaykaq 

supayta Jesús olqutupar nirqan: <<¡Upayäsiq supay! ¡Kay maqtapita jukla 
yarquy! ¡Kananpitaqa amana payman kutiynasu!>> 



1909 

 

 
© 2018  Wycliffe Bible Translators, Inc. 

  
 

 

26Saymi say supay qaparar maqtata yapay saqtarqan. Saypita yarqurirmi 

supay aywakurqan wanushtano kachariykur. Maqta jitaraykaqta rikarmi 
wanushna kashqanta niyarqan. 

27Sayno kaptinpis makipita sarirkurmi kachakashtana Jesús sharkasirqan. 

28Saypita juk wayiman Jesús yaykuptinmi discïpulunkuna tapuyarqan: 

<<Noqakunaqa ¿imanirtaq say supayta qarquyta kamäpakuyashkäsu?>> 
nir. 

29Saymi Jesús nirqan: <<Say niraq supaytaqa [ayunar] Tayta Diosta 

manakurraqmi qarquyanki>>. 

Wanunanpaq kashqanta yapay wilakushqan 

Mateo 17.22-23; Lucas 9.43b-45 

30Saypita aywakurmi discïpulunkunawan Jesús päsayarqan Galileapa. 

Discïpulunkunalata yachasiyta munarmi mayman aywayashqantapis 
runakuna musyayänanta munarqansu. 

31Discïpulunkunata yachasirmi Jesús nirqan: <<Runapa 

Surinta chikiqninkunapa makinmanmi entreganqa. Wanusiyaptinpis kimsa 
junaqtami kawarimunqa>>. 

32Sayno wilaptinpis discïpulunkuna manami tantiyayarqansu imata 

nikashqantapis. Mana tantiyarpis tapuytami isanqa mansapäyarqan. 

Wamrano kanansipaq Jesús tantiyasishqan 

Mateo 18.1-5; Lucas 9.46-48 

33Saypita Capernaúm markaman chaykur wayicho kaykashpannami 

discïpulunkunata Jesús tapurqan: <<Nänipa shamur ¿imapitataq 
parlaykäyashkanki?>> nir. 

34Mas mandaq kayta qechunakur rimanakush karmi tapuptinpis 

upälakuyarqan. 

35Saypitanami Jesús jamaykushpan chunka ishkay discïpulunkunata 

qayaykur nirqan: <<Mayqanpis mas mandaq kayta munarqa lapanpitapis 
mas humildi kar ashmaynöla pïmaytapis yanapäyäsun>>. 

36Nirkurnami lapanpa chawpincho juk wamrata marqarkur nirqan: 

37<<Kay wamrano kaqkunata noqapa jutïcho pipis chaskirqa noqatami 

chaskiykäman. Noqata chaskikamarqa kachamaq Taytätapis 
chaskikuykäyanmi>>. 

Supayta qarquptin mana michäyänanpaq Jesús yäsishqan 

Lucas 9.49-50 

38Saypitanami Juan nirqan: <<Rabí, noqakuna rikayashkämi juk runa 

jutikicho supaykunata qarquykaqta. Noqansiwan mana puriptinmi 
michäyashkä>>. 

39Saymi Jesús nirqan: <<Ama michäyankisu. Pipis jutïcho milagruta ruraq 

kaqqa manami conträ rimanqasu. 

40Contransi mana karqa favorninsimi kaykan. 

41Rasunpami nï: Discïpulü kayashqaykipita pipis juk pucillu yakulatapis 

makyashushpaykiqa premiutami chaskinqa>>. 

Jusaman pitapis mana ishkisinanpaq Jesús nishqan 

Mateo 18.6-9; Lucas 17.1-2 

42<<Pipis noqaman yärakamaq juk wamralatapis jusalikasiptinqa mas alimi 

kanman mulinu rumita kunkanman shequparkur lamarman qarpuriyaptinpis. 

43Makiki jusalikasiyäshuptikiqa kusuriykuyay. Imaypis mana upiq ninaman 

ishkay makiyuq qaykush kayänaykipa trukanqa mas alimi kanman juk 
makiyuqlapis mana ushakaq kawayta chaskiyaptiki. 

44[Infiernuchöqa runata ushakäsiq kurukuna imaypis manami wanuyanqasu. 

Ninapis manami imaypis upinqasu.] 

45<<Chakikipis jusalikasiyäshuptikiqa kusuriykuyay. Infiernuman ishkay 

chakiyuq qaykush kayänaykipa trukanqa mas alimi kanman juk 
chakiyuqlapis mana ushakaq kawayta chaskiyaptiki. 

46[Infiernuchöqa runata ushakäsiq kurukuna imaypis manami wanuyanqasu. 

Ninapis manami imaypis upinqasu.] 

47<<Nawikipis jusalikasiyäshuptikiqa oqtiriykuyay. Infiernuman ishkay 

nawiyuq qaykush kayänaykipa trukanqa mas alimi kanman wisku nawilapis 
Tayta Dios mandaykashqanman yaykuyaptiki. 

48Infiernuchöqa runata ushakäsiq kurukuna imaypis manami wanuyanqasu. 

Ninapis manami imaypis upinqasu. 

49<<Sacrificiuta kachisarkur rupasiyashqannömi lapan runakunapis imayka 

ninapa päsaqno nakayanqaraq. 

50Kachiqa alimi kaykan. Qamyakäkurmi isanqa imapaqpis välinnasu. Runa 

mayikiwan kuyanakur ali kawarqa qamkunapis kachinömi kayanki>>. 

 

Marcos 10 
Majayuqkuna mana rakikäyänanpaq Jesús yachasishqan 

Mateo 19.1-12 

1Capernaúmpita aywashpanmi Jesús charqan Judea provinciaman. 

Nirkurnami päsarqan Jordán mayu simpanman. Saychöpis aska runakuna 
juntapäyaptinmi imaypis yachasishqannöla yachasirqan. 

2Fariseukunapis sayman aywaykurmi lutanta parlasiyänan kash Jesústa 

tapuyarqan: <<¿Warminpita runa rakikanmanku o manaku?>> nir. 

3Saymi Jesús nirqan: <<Moisés qelqashqancho ¿imatataq nikan?>> 

4Sayno niptinmi fariseukuna niyarqan: <<Moisés yachasirqan pipis 

warminpita rakikayta munarqa papilta firmaparkur qarqunanpaqmi>>. 

5Saymi Jesús nirqan: <<Moisés sayno yachasirqan runakuna chukru 

shonqu kayaptinmi. 

6Tayta Diosqa kay pasata kamar olquta y warmitami kamarqan. 

7Saymi mamanpa y taytanpa makinpita runa yarqukun warminwan mana 

rakikaypa tänanpaq. 

8Warminwan tarnami juklaylanöna kaykäyan. Sayno kaykaptinqa mananami 

ishkaqnasu kaykäyan, sinöqa juklaylanönami. 

9Saymi Tayta Dios juklasashqantaqa pipis rakinmansu>>. 

10Wayicho kaykarnami discïpulunkuna Jesústa tapuyarqan say 

yachasishqanpita. 

11Saymi Jesús nirqan: <<Mayqan runapis warminpita rakikaskir juk 

warmiwan tarqa adulteriuchömi kaykan. 

12Saynölami mayqan warmipis runanpita rakikaskir juk runawan tarqa 

adulteriucho kaykan>>. 

Wamrakunapaq Tayta Diosta Jesús manakushqan 

Mateo 19.13-15; Lucas 18.15-17 

13Saypitanami wamrakunata Jesús kaqman apayarqan umankunata 

yataykur Tayta Diosta manakunanpaq. Apaqkunata discïpulunkuna 
michaykäyaqta 

14rikarmi Jesús olqutupar nirqan: <<Wamrakunata apakayämunanta ama 

michäyaysu. Wamrano kaqkunapaqmi Tayta Dios mandaykashqan kaykan. 

15Rasunpami nï: Pipis Tayta Dios mandaykashqanta wamrano mana 

chaskikurqa manami pay mandaykashqanman yaykunqasu>>. 

16Sayno nirkushpanmi wamrakunata marqarkur umanta yataykushpan 

Tayta Diosta manakurqan. 

Rïcu runa ajataraq salvakunanpaq Jesús nishqan 

Mateo 19.16-30; Lucas 18.18-30 

17Saypita Jesús aywaykaptinmi juk maqta cörriyla aywar puntanman 

qonqurpakuykur nirqan: <<Rabí, ali runami kanki. ¿Imatataq ruräman mana 
ushakaq kawayta tarinäpaq?>> 

18Saymi Jesús nirqan: <<¿Imanirtaq ali runa kashqäta nimanki? Tayta 

Dioslami aliqa. 

19Musyankimi mandamientukuna nishqanta: <Runa mayikita ama 

wanusinkisu. Majaykita ama jarukunkisu. Ama suwakunkisu. Manakaqta 
pitapis ama tumpankisu. Runa mayikita ama lulapankisu. Mamaykitapis 
taytaykitapis ali rikanki> >>. 

20Sayno niptinmi say runa nirqan: <<Rabí, saykunataqa wamra kashqäpita 

pasami lapanta cumplishkä>>. 

21Saymi Jesús rikärishpan kuyapar nirqan: <<Kaykanraqmi cumplinaykipaq. 

Lapan imaykaykikunatapis rantikuykur say qellayta muchuqkunata aypuy. 
Sayno ruraptikiqa jana pasachömi riquëzayki kanqa. Nirkur [cruznikita 
umrukurkur] qatirämay>>. 

22Sayno niptinmi pasaypa rïcu kar say maqta lakish aywakurqan. 

23Aywaskiptinnami wakpa kaypa rikachakurir discïpulunkunata Jesús 

nirqan: <<¡Pasaypa ajami kaykan rïcu runakuna Tayta 
Dios mandaykashqanman yaykuyänanpaq!>> 

24Sayno niptinmi discïpulunkuna mansakash rikakuyarqan. Saymi Jesús 

yapay nirqan: <<Kuyay wamräkuna, ¡pasaypa ajami kaykan [rïcu 
kayashqanman atiënikuq runakuna] Tayta Dios mandaykashqanman 
yaykuyänanpaq! 

25Rïcu runa Tayta Dios mandaykashqanman yaykushqanpitaqa mas 

raslami camëllupis awja uchkupa ushturinman>>. 

26Sayno niptinmi discïpulunkuna masraq mansakar kikinpura ninakuyarqan: 

<<Sayno kaptinqa ¿piraq salvakunman?>> 

27Saymi paykunata rikärishpan Jesús nirqan: <<Runakuna 

salvakunanpaqqa aläpa ajami kaykan. Tayta Diospaqmi isanqa imapis ajasu 
kaykan>>. 

28Saymi Pedro nirqan: <<Noqakuna lapan imaykäkunatapis kachaykurmi 

qamta qatiraykäyä, taytay>>. 

29Sayno niptinmi Jesús nirqan: <<Rasunpami nï: Pipis wayinta, 

wawqinkunata, paninkunata, mamanta, taytanta, [warminta,] surinkunata y 
chakrankunatapis noqa rayku y ali wilakuynï rayku kachariq kaqqa 

30kay vïdacho pachak (100) kuti mastami chaskinqa. Saynöpami wayinkuna, 

wawqinkuna, paninkuna, mamankuna, surinkuna y chakrankunapis paypa 

kayanqa. Isanqa chaskikamashqanpitami chikiyanqa. Sayno kaptinpis juk 
vïdacho mana ushakaq kawaytami tarinqa. 

31Askaqmi respitash kaykaqkuna manakaqman churash kayanqa. 

Manakaqman churash kaqkunanami respitash kayanqa>>. 

Wanusiyänanpaq kashqanta Jesús yapay wilakushqan 

Mateo 20.17-19; Lucas 18.31-34 

32Jerusalénpa aywar discïpulunkunapa puntantami Jesús aywarqan. 

Jerusaléncho wanusiyta munayashqanta musyarmi discïpulunkuna y 
paywan aywaqkunapis mansariykar aywayarqan. Saymi chunka ishkay 
discïpulunkunata jukläman qayaykur ima päsananpaq kashqantapis wilar 
Jesús nirqan: 

33<<Musyayankimi Jerusalénman aywaykashqansita. Saychömi Runapa 

Surinta prësu sarirkur mandaq cürakunaman y ley yachasiqkunaman 
apayanqa. Paykunami wanusish kananpaq niyanqa. Mana Israel 
autoridäkunapa makinman churayaptinmi 

34asipäyanqa, astayanqa, toqapäyanqa y wanusiyanqapis. Sayno kaptinpis 

kimsa junaqtaqa kawarimunqami>>. 

Santiago y Juan ruwakuyashqan 

Mateo 20.20-28 

35Saypitanami Zebedeupa surinkuna Santiaguwan Juan Jesús kaqman 

witiykur niyarqan: <<Rabí, ruwakuyäläshayki>>. 

36Sayno niyaptinmi Jesús nirqan: <<¿Imata ruranätataq munaykäyanki?>> 

37Saymi niyarqan: <<Mandaq kanaykipaq Tayta Dios churashuptiki juknïta 

aluqnikiman y juknïtana isuqnikiman jamasiyämanki>>. 

38Saymi Jesús nirqan: <<Imata manakayämashqaykitapis manami 

musyayankisu. ¿Noqa upunäpaq kaq cöpata upuyankimansuraq? 
¿Awantayankimansuraq bautizayämänanpaq kashqanno 
bautizayäshuptiki?>> 

39Saymi niyarqan: <<Awmi, taytay>>. Sayno niyaptinmi Jesús nirqan: 

<<Rasunpaypami noqa upunäpaq kaq cöpata upuyanki y 
bautizayämänanpaq kashqanno bautizayäshunki. 

40Sayno kaptinpis aluq kaq nawpäman ni isuq kaq nawpäman jamasinäpaq 

manami noqapitasu kaykan. Saymanqa jamayanqa Taytä nishqan 
kaqkunalami>>. 

41Say ruwakuyashqanta wiyarmi wakin kaq discïpulunkuna Juantawan 

Santiaguta rabyapäyarqan. 

42Saymi discïpulunkunata qayaykur Jesús nirqan: <<Musyayashqaykinöpis 

nación mandaq runakunaqa runakunata munayashqantami rurasiyan. 

43Qamkunachöqa manami sayno kanmansu. Mayqaykipis mandaq kayta 

munarqa ashmaynöla runa mayikita yanapäyay. 

44Ali rikash kayta munarqa pïmaypaqpis esclävunöla kayay. 

45Runapa Surinpis manami sirvish kananpaqsu shamush, sinöqa 

sirvinanpaq y runakuna rayku wanur askaqta salvananpaqmi>>. 

Bartimeuta Jesús aliyäsishqan 

Mateo 20.29-34; Lucas 18.35-43 

46Saypitanami Jericó markaman chäyarqan. Jericópita discïpulunkunawan y 

mas aska runakunawan yarquykäyaptinmi Timeupa surin Bartimeo caridäta 
manakur nänicho jamaraykarqan. Pay qaprami karqan. 

47<<Nazaretpita kaq Jesúsmi päsaykan>> nir wilaykuyaptinmi qayakur 

nirqan: <<¡Davidpa Surin Jesús, kuyapaykalämay!>> 

48Sayno qayakuptinmi runakuna olqutupäyarqan upälakunanpaq. 

Olqutupäyaptinpis masraqmi qayakur nirqan: <<¡Davidpa Surin, 
kuyapaykalämay ari!>> 

49Qayakushqanta wiyarmi Jesús ichiykur say qaprata qayasirqan. Saymi 

qaprata runakuna niyarqan: <<Valuray. Jesúsmi qayaykäshunki. Jukla 
aywashun>>. 

50Sayno niyaptinmi jukla sharkur punchunta jitaskir Jesús kaqman 

aywarqan. 

51Chaykuptinmi tapurqan: <<¿Imacho yanapänätataq munanki?>> nir. 

Saymi qapra nirqan: <<¡Nawï rikanantami munä, rabí!>> 

52Niptinmi Jesús nirqan: <<Kananqa aywakuyna. Yärakamashqaykipitami 

nawiki rikanqana>>. Sayno niptinmi jinan höra nawin rikarqanna. Saynami 
Jesúspa qepanpa aywarqan. 

 

Marcos 11 
Jerusalénman Jesús chashqan 

Mateo 21.1-11; Lucas 19.28-40; Juan 12.12-19 

1Jerusalénman Jesús aywarmi Olivos lömacho Betfagé y Betania 

markakunaman chäyarqan. Saypitanami ishkay discïpulunkunata kachar 

2nirqan: <<Taqay markaman aywayay. Chäyashpaykimi pipis manaraq 

loqakushqan malta ashnu wataraykaqta tariyanki. Say ashnuta paskarir 
apayämuy. 



1915 

 

 
© 2018  Wycliffe Bible Translators, Inc. 

  
 

 

3Saycho pipis <¿imanirtaq ashnuta paskaykäyanki?> niyäshuptikiqa: 

<Señor Jesúsmi munaykan. Rätulatami kutirasiyämushaq> niyanki>>. 

4Saymi discïpulunkuna aywar tariyarqan wayi punkucho malta ashnu 

wataraykaqta. Say wayi näni kuchunchömi karqan. Paskayaptinmi 

5saycho kaykaq runakuna tapuyarqan: <<¿Imanirtaq ashnuta 

paskaykäyanki?>> nir. 

6Sayno niyaptinmi Jesús yachasishqannöla discïpulukuna niyarqan. Sayno 

niyaptin <<apayay ari>> niyarqan. 

7Ashnuta chaykasir punchunkunata karunaparkuyaptinmi Jesús loqakurqan. 

8Loqash aywaptinmi saysika runakuna punchunkunata jakunkunata 

näniman mashtar Jesústa kushish chaskikuyarqan. Wakinnami 
palmakunapa rämankunata pakirir pakirir näniman mashtayarqan. 

9Saymi puntanta aywaqkuna y qepanta aywaqkunapis kushikuyashpan 

niyarqan: <<¡Hosana! ¡Tayta Diospa jutincho shamuq runa alabash 
kaykuläsun! 

10¡Paymi unay ayllunsi Davidno mandamaqninsi rey kananpaq shamuykan! 

¡Jana pasachöpis alabash kaykuläsun!>> 

11Jerusalénman yaykurnami templu patiuman Jesús aywarqan. Saycho 

rikapakuskirmi tardina kaptin chunka ishkay discïpulunkunawan Betania 
markaman kutiyarqan. 

Hïgus jachata Jesús sakisishqan 

Mateo 21.18-19 

12Waraynin junaq Betaniapita Jerusalénman Jesús kutiykashqanchömi 

mikanarqan. 

13Saymi hïgus jachata raprayuqtana karupita rikaykur wayuyninta ashiq 

aywarqan. Ashirpis wayunanpaq tiempun manaraq kaptinmi rapralanta 
tarirqan. 

14Saymi nirqan: <<¡Kananpitaqa manami imaypis wayunkinasu!>> Sayno 

nishqantami discïpulunkuna wiyayarqan. 

Templucho rantikuqkunata Jesús qarqushqan 

Mateo 21.12-17; Lucas 19.45-48; Juan 2.13-22 

15Saypita Jerusalénman chäyashpanmi templu patiuman yaykuskir 

rantikuqkunata y rantipakuqkunatapis Jesús qarqurqan. Saynölami qellay 
rantikuqkunapa mësankunatapis y paluma rantikuqkunapa 
cajonninkunatapis tikwar usharqan. 

16Saynöpis runakunata micharqan templu patiupa imatapis mana 

päsasiyänanpaq. 

17Nirkurnami nirqan: <<¿Manaku kayno qelqaraykan: <Wayïqa kanqa 

maysay nación runakuna manakayämänanpaqmi>? Sayno nikaptinpis 
qamkunaqa suwakunapa machayninmanmi tikrasiyashkanki>>. 

18Sayno nishqanta wiyarmi mandaq cürakuna y ley yachasiqkuna 

wilanakuyarqan Jesústa imanöpapis wanusiyänanpaq. Isanqa Jesús 
yachasishqanta runakuna kushish chaskikuyaptinmi paykunata mansar 
prësu sarisiyarqansu. 

19Pasa sakaptinnami Jerusalénpita yarqur Jesús aywakurqan. 

Hïgus jachata sakishtana tariyashqan 

Mateo 21.20-22 

20Waraynin tuta Jerusalénman discïpulunkunawan Jesús kutirmi hïgus jacha 

pasaypa sakishna kaykaqta rikayarqan. 

21Jesús nishqanta yarpaskirmi Pedro nirqan: << <Manami wayunkinasu> 

nishqayki hïgus jachata rikäriy, rabí. Pasaypa sakishnami kaykan>>. 

22Saymi Jesús nirqan: <<Tayta Diosman yärakuyay. 

23Rasunpami nï: Pipis lapan shonqunwan Tayta Diosman yärakur y 

nishqanno kananpaq kashqanta criyirqa taqay jirkata <kaypita lamarman 
ayway> niptinpis aywanqami. 

24Tayta Diosta manakurqa chaskiyänaykipaq kashqanta criyiyanki. Sayno 

criyirqa manakuyashqaykita chaskiyankimi. 

25<<Saynöpis Tayta Diosta manakuykäyashqayki höra ajanäsishuqnikita 

manaraq perdonash karqa jukla perdonayay. Sayno perdonayaptikiqa 
qamkunatapis jana pasacho kaykaq Taytayki perdonayäshunkimi. 

26[Runa mayikita mana perdonayaptikiqa qamkunatapis jusalikuyashqaykita 

manami perdonayäshunkipaqsu]>>. 

Jesústa cürakuna tapuyashqan 

Mateo 21.23-27; Lucas 20.1-8 

27Saypitanami discïpulunkunawan Jesús charqan Jerusalénman. Templu 

patiucho Jesús puriykaptinmi mandaq cürakuna, ley yachasiqkuna y Israel 
mayor runakunapis 

28tapuyarqan: <<Qam ¿pipa munayninwantaq rantikuqkunata 

qarqushkanki? ¿Pitaq nishushkanki sayno qarqunaykipaq?>> nir. 

29Saymi Jesús nirqan: <<Qamkunatapis mä tapushayki. Tapushqäta 

niyämaptikiqa noqapis wilayäshaykimi pipa munayninwan qarqushqätapis. 

30¿Pitaq Juanta kachamush bautizananpaq? ¿Tayta Diosku o 

runakunalaku? Mä niyämay>>. 

31Sayno tapuptinmi kikinpura ninakuyarqan: <<Tayta Dios kachamushqanta 

nishqaqa: <¿Imanirtaq chaskikuyashkankisu?> nimäshunmi. 

32Saynöpis manami nishwansu runakuna kachayämushqanta>>. Sayno 

niyarqan runakunata mansakuyashpanmi. Juan profëta kashqanta lapan 
runakunami yarpäyarqan. 

33Saymi Jesústa niyarqan: <<Manami musyayäsu pï kachamushqantapis>>. 

Sayno niyaptinmi Jesús nirqan: <<Noqapis manami wilayäshaykisu pipa 
munayninwan rantikuqkunata qarqushqäta>>. 

 

Marcos 12 
Chakra arriendaq runakunaman tinkusiypa Jesús yachasishqan 

Mateo 21.33-46; Lucas 20.9-19 

1Saypitanami tinkusiypa yachasir Jesús nirqan: <<Juk runashi chakranman 

üvata plantaykasir intëru kuchunpa perqasinaq. Üvata jaruyänanpaqshi 
pözuta rurasinaq. Chakranta täpananpaqshi törritapis sharkasinaq. Lapanta 
ruraskasirnashi chakranta arriendakuykur juklä markapa aywakunaq. 

2<<Cosëcha qalaykuptinnashi juk ashmayninta kachanaq üva chakra 

arriendunpita cobrakamunanpaq. 

3Say ashmay chaptinshi fiyupa maqarkur jinaylata qarquskiyänaq. 

4Sayshi chakrayuq runa juk ashmayninta yapay kachanaq. Saytapis 

ashlirshi [samqar] umantapis rachiyänaq. 

5Saypita juk ashmayninta kachaptinpis wanusiyänaqshi. Saynölashi askaqta 

kachaptinpis wakinta maqayänaq y wakintana wanusiyänaq. 

6<<Ashmayninkuna manana kaptinnashi kuyay surintana kachanaq. Say 

surinta kacharshi ninaq: <Surïtaqa respitayanqami>. 

7Sayshi surin aywaykaqta rikayashpan chakra arriendaqkuna wilanakur 

niyänaq: <Taqaymi kay chakrawan quëdananpaq kaykan. Noqansina 
chakranwan quëdakunansipaq wanuskasishun>. 

8Chaykuptinnashi wilanakuyashqannöla wanuskasir üva chakrapita 

jukläman jitariyänaq>>. 

9Sayno wilaparkurmi Jesús nirqan: <<Say üva chakrayuq ¡imataraq ruranqa 

say runakunata! ¿Manasuraq lapanta wanusir ushanqa? Nirkurqa 
chakrantapis juktanami arriendakuykunqa. 

10¿Manaku liyiyashkanki Tayta Diospa palabran kayno nishqanta? << <Wayi 

sharkasiqkuna <<kay rumi manami alisu>> nir jitariyashqanmi wayi 
esquïnan cimientuchöna churaraykan. 

11Sayno kananpaq Tayta Diosmi kamakäsish. Saypitami seqaypa 

kushikunsi> >>. 

12Jesús sayno niptinmi tantiyayarqan paykunapa contran 

parlaykashqanta. Saymi prësu sarisiyta munarpis runakunata 
mansapäyashpan aywakuyarqan. 

Impuestuta pägayänanpaq kashqanta tapuyashqan 

Mateo 22.15-22; Lucas 20.20-26 

13Saypitanami fariseukunata y Herodespa favornin sharkuq runakunata 

Jesús kaqman kachayarqan lutanta parlasiyänanpaq. 

14Chaykurnami niyarqan: <<Rabí, noqakuna musyayämi rasun kaqlata 

yachasishqaykita. Manami runakuna alabashunaykita munarsu yachasinki, 
saypa trukanqa Tayta Dios munashqannölami. Romacho 
mandaq Césarpaq ¿impuestuta pägashwanku o manaku?>> 

15Lutanta parlasinanpaq tapuyashqanta tantiyarmi Jesús nirqan: 

<<¿Imanirtaq lutanta parlasimayta munayanki? Mä qellayta rikasiyämay>>. 

16Sayno niptinmi qellayta aptaparkuyarqan. Sayta rikaykurmi Jesús 

tapurqan: <<Kay qellaycho ¿pipa reträtuntaq kaykan? Saynöpis ¿pipa 
jutintaq qelqaraykan?>> Sayno tapuptinmi niyarqan: <<Mandaq 
Césarpami>>. 

17Saymi Jesús nirqan: <<Césarpa kaqta Césarta qoykuyay. Tayta Diospa 

kaqtaqa Tayta Diosta qoykuyay>>. Sayno niptinmi say runakuna ima 
niytapis kamäpakuyarqansu. 

Wanushkuna kawariyämunanpaq kashqanta tapukuyashqan 

Mateo 22.23-33; Lucas 20.27-40 

18Saypitanami saduceukunapis Jesústa tapuq aywayarqan. Paykuna 

manami criyiyansu wanuqkuna kawariyämunanpaq kashqanta. Saymi 
Jesústa tapur niyarqan: 

19<<Rabí, Moisés qelqashqancho nikan: <Warmiyuq runa suriynaq wanuptin 

wawqinmi cuñädan viüdawan tanqa. Saynöpami wamrankuna kaptin say 
wanuq wawqinpa surinkunano kayanqa>. 

20Kanan niyäshayki. Juk kutishi qanchis wawqikuna kayänaq. Qechpa 

kaqshi warmita ashir manaraq surin kaptin wanunaq. 

21Sayshi shulka kaq wawqinna say viüdawan tänaq. Paypis surin manaraq 

kaptinshi wanunaq. Saypita mas shulkan kaqnashi say viüdawan tänaq. 
Paypis surin manaraq kaptinshi wanunaq. 

22Saynölashi lapan wawqinkuna say viüdawan täyänaq. Surin manaraq 

kaptinshi lapanpis wanuyänaq. Saypitanashi say viüdapis wanukunaq. 

23Wanushkuna kawariyämunan junaqqa ¿mayqanpa warminraq kanqa, 

qanchis wawqiwan tash kaykaptinqa?>> 

24Sayno niyaptinmi Jesús nirqan: <<Qamkuna lutantami yarpäyanki. 

Manami Tayta Diospa palabrantapis ni Tayta Dios munayyuq kashqantapis 
tantiyayankisu. 

25Kawarimurqa mananami pipis majasakanqanasu, saypa trukanqa jana 

pasacho angilkunanölanami kayanqa. 

26Wanushkuna kawariyämunanpaq kashqanta ¿manaku Moisés 

qelqashqanta liyiyashkanki? Rupaykaq shirakapitami Moisésta Tayta Dios 
nirqan: <Abrahampa, Isaacpa y Jacobpa Diosninmi kaykä>. 

27Tayta Diosqa manami wanushkunapa Diosninsu, saypa trukanqa 

kawaykaqkunapa Diosninmi. Sayta mana tantiyarmi qamkuna lutanta 
yarpaykäyanki>>. 

Mas cäsukunansipaq kaq mandamientu 

Mateo 22.34-40; Lucas 10.25-28 

28Jesús ali contestashqanta wiyarmi ley yachasiq runapis tapur nirqan: 

<<¿Mayqan mandamientutataq mas cäsukushwan?>> 

29Sayno tapuptinmi Jesús nirqan: <<Mas cäsukunansipaq kaq 

mandamientuqa kaynömi qelqaraykan: <Israel runakuna, shumaq 
wiyakuyay. Tayta Diosninsiqa juklaylami. 

30Tayta Diosta kuyayanki lapan shonquykikunawan, lapan 

voluntänikikunawan, lapan yarpaynikikunawan y lapan kalpaykikunawan>. 
[Kayqa mas cäsukunansipaq kaq mandamientumi kaykan.] 

31Saynölami jukaq mandamientupis nikan: <Kikiki kuyakushqaykino runa 

mayikita kuyanki>. Say ishkan mandamientukunata mas cumplinansitami 
Tayta Dios munan>>. 

32Saymi ley yachasiq runa nirqan: <<Rabí, rasun kaqtami nishkanki. 

Rasunpaypapis juklaylami Tayta Diosqa. Paypita mas juk diosqa manami 
kansu. 

33Say ishkay mandamientukunata cumplishqansiqa lapan sacrificiupitapis 

mas alimi kaykan>>. 

34Shumaq tantiyakuykur niptinmi Jesús nirqan: <<Qamqa Tayta 

Dios mandaykashqanman yaykunaykipaqnami kaykanki>>. 

Ali contestaptinmi pipis tapupayta almitirqannasu. 

Davidpitapis Cristo mas mandaq kashqan 

Mateo 22.41-46; Lucas 20.41-44 

35Templu patiucho yachaykäsishqanchömi runakunata Jesús nirqan: 

<<¿Imanirtaq ley yachasiqkuna niyan Davidpa Surin Cristo kashqanta? 

36Espíritu Santu tantiyasiptinmi kikin Davidpis kaynömi nirqan: 

<Mandamaqnïtami Tayta Dios nirqan: Aluq kaq nawpäman jamakamuy 
lapan chikishuqnikikunata munaynikiman churashqäyaq>. 

37<<Sayno nikaptinqa ¿imanöpataq Cristuqa Davidpa Surin kanman kikin 

Davidpis mandaqnin kashqanta nikaptinqa?>> Jesús sayno yachasiptinmi 
runakuna kushikuyarqan. 

Ley yachasiqkuna y fariseukuna lutan ruraq kayashqanta Jesús nishqan 

Mateo 23.1-12; Lucas 20.45-47 

38Saypitanami Jesús nirqan: <<Cuidä ley yachasiqkunanötaq kayankiman. 

Paykunaqa runa tukuyashpanmi chaki puntanyaq sotänan jatish puriyan. 
Pläzakunachöpis runakuna winchikur ali rikayänantami munayan. 

39Sinagögakunachöpis punta puntamanraqmi jamakuyan. Mikuyänanpaq 

qayasiyaptinpis mësamanraqmi jamakuyan. 

40Viüdakunapa pobrëzalantapis qechuyan. Nirkurmi santu tukuyashpan 

may höra Tayta Diosta manakuyan. Sayno kayashqanpitami Tayta Dios 
mana kuyapaypa mas fiyupa castiganqa>>. 

Muchuq viüda ofrendashqan 

Lucas 21.1-4 

41Saypitanami templucho ofrenda winakuyänan babul nawpancho Jesús 

jamarashpan rikaraykarqan runakuna ofrendata winaqta. Saynöpis rikarqan 
rïcu runakuna saysika qellayta winaykäyaqta. 

42Juk muchuq viüdapis sayman chaykushpanmi ishkay centävulata 

winarqan. 

43Sayta rikaykurmi discïpulunkunata qayaskir Jesús nirqan: <<Rasunpami 

nï: Kay muchuq viüdami lapanpitapis mas askata winash. 

44Wakinkunaqa pusuq qellaylantami winayash. Kay viüdami isanqa saylana 

rantipakunanpaq kaykaptinpis lapanta winash>>. 

 

Marcos 13 
Templuta juchusiyänanpaq kashqanta Jesús wilashqan 

Mateo 24.1-2; Lucas 21.5-6 

1Templu patiupita yarquykaptinmi juk discïpulun Jesústa nirqan: <<¡Rabí, 

rikay! ¡Kuyaylapaq jatusaq rumikunawanmi templuta y nawpancho kaq 
cuartukunatapis sharkaykasiyash!>> 

2Saymi Jesús nirqan: <<Kay lapan rikaykäyashqaykita chipyaqmi 

juchusiyanqa. Manami ni juk rumilapis perqaranqanasu>>. 

Manaraq kutimuptin imano kananpaq Jesús nishqan 

Mateo 24.3-14; Lucas 21.7-19 

3Templu simpan Olivos lömacho kikilankuna jamaykäyashqanchömi Pedro, 

Santiago, Juan y Andrés Jesústa tapur niyarqan: 

4<<Wilaykayämay, tayta. ¿Imaytaq nishqaykino kanqa? Sayno kananpaq 

¿ima señaltaq kanqa?>> 

5Sayno niyaptinmi Jesús nirqan: <<Cuidätaq pipis lulapaykäyäshunkiman. 

6Askaqmi jutïcho shayämunqa <noqami Cristo kä> nir. Sayno nirmi aska 

runakunata engañayanqa. 

7Guërra kaptinpis y guërra kananpaq kashqanta mayarpis ama 

mansakäyaysu. Puntataqa saykunaraqmi kanqa. Sayno kaptinpis kay pasa 
manaraqmi ushakanqaraqsu. 

8Juk nacionmi juk nacionwan guërrata rurayanqa y juk marka runakunami 

juk marka runakunawan wanusinakuyanqa. Saynölami terremötu 
maysaychöpis kanqa. Muchuypis seqaypami kanqa. Say nakaykuna kanqa 
qalaykunalanraqmi. 

9<<Alcäbu kakuyanki. Chikiyäshushpaykimi prësu sarirkur autoridäkunaman 

apayäshunki. Sinagögakunachöpis astayäshunkimi. Noqaman 
yärakayämashqaykipitami gobernadorkunamanpis y reykunamanpis prësu 
apayäshunki. Saynöpami wilakuynïta paykunatapis wilapäyanki. 

10Manaraq kay pasa ushakaptinmi maysay nacionchöpis noqapita 

wilakuyanqa. 

11<<Autoridäkunaman apayäshuptikipis ama lakikuyankisu <¿imataraq 

nishaq?> niyashpayki. Say hörami imata parlayänaykipaqpis Espíritu Santu 
tantiyasiyäshunki. Manami kikikikuna yarpäyashqaykitasu parlayanki, 
sinöqa Espíritu Santu tantiyasiyäshushqaykitami. 

12Noqaman yärakayämashqanpitami wawqintapis, surintapis y taytantapis 

wanusiyänanpaq autoridäkunaman apayanqa. 

13Noqaman yärakayämashqaykipitami pïmaypis chikiyäshunki. Sayno 

chikiyäshuptikipis wanuyashqaykiyaq yärakayämashpaykiqa salvashqami 
kayanki. 

Nakaykuna kananpaq kashqanta Jesús tantiyasishqan 

Mateo 24.15-28; Lucas 21.20-24 

14<<[Profëta Daniel qelqashqannölami] Tayta Dios mana munashqanta 

templucho rikayanki. (Kay qelqashqäta liyiqkunaqa shumaq 

tantiyakuyäsun.) Sayno kaykaqta rikar Judea markakunacho taqkuna 
jirkakunapa qeshpir aywakuyäsun. 

15Wayi janancho kaykaqkuna imankunatapis mana jorquylapa 

qeshpikuyäsun. 

16Chakracho kaykaqkunapis ni punchunta jorquqpis kutiyäsunsu. 

17¡Ay imanöraq nakaykuyanqa qeshyaq warmikuna y iti wawayuq 

warmikuna! 

18Tayta Diosta manakuyay qeshpiyashqayki junaq tamya killacho mana 

kananpaq. 

19<<Say wisanqa runakuna fiyupami nakayanqa. Tayta Dios kay pasata 

kamashqanpita pasa imaypis manami sayjinanpa nakayashsu. Saynöpis 
yapayqa mananami imaypis sayno nakayanqanasu. 

20Akrashqan runakunata kuyaparmi Tayta Dios say nakay junaqkunata 

päsasinqa. Mana päsasiptinqa lapanpis wanurmi ushakäyanman. 

21<< <Tayta Dios kachamushqan Cristo kaychömi kaykan> niyäshuptikipis 

ama criyiyankisu. <Wakchömi kaykan> niyäshuptikipis ama cäsupäyankisu. 

22Say wisanmi Cristo tukuqkuna y lula profëtakunapis yuriyämunqa. 

Runakunata criyisiyänan kashqami admiraypaq milagrukunatapis 
rurayanqa. Sayno rurarmi Tayta Dios akrashqan runakunatapis engañayta 
munayanqa. 

23Paykunata mana chaskipäyänaykipaq shumaq tantiyakuyay. Manaraq 

sayno kaptinmi musyayänaykipaq qamkunata wilaykä>>. 

Jesús kay pasaman kutimunanpaq kashqan 

Mateo 24.29-44; Lucas 21.25-33 

24<<Fiyupa nakaykuna päsarkuptinmi intipis sakakäkunqa, killapis 

asikyämunqanasu, 

25qoyllarkunapis shikwayämunqa y jana pasapis suksukyanqa. 

26Saypitanami runakuna rikayanqa Runapa Surin pukutay janancho 

chipipiykar seqaypa munayyuq shamuykaqta. 

27Nirkurmi angilninkunata kachamunqa akrashqan kaqkunata 

maysaypitapis shuntayämunanpaq. 

28<<Hïgus jachata rikar tantiyakuyay. Raprankuna chinkimuptinmi usya 

tiempu qalaykunanpaqna kashqanta musyayanki. 

29Saynölami nishqäno päsaykashqanta rikar musyayanki Runapa 

Surin kutimunanpaqna kashqanta. 

30Rasunpami nï: Kanan tiempu runakuna manaraq ushakaptinmi lapan 

nishqäkuna cumplikanqa. 

31Jana pasa y kay pasa ushakaptinpis noqa nishqäkuna manami 

ushakanqasu. 

32<<Runapa Surin imay junaq imay höra kutimunanpaq kashqanta manami 

jana pasacho kaykaq angilkunapis ni Diospa Surinpis ni pï runapis 
musyayansu. Saytaqa Taytä japalanmi musyaykan. 

33¡Maya mayala kaykäyay! [Tayta Diosta manakuyay.] Manami 

musyayankisu imay kutimunanpaq kashqantapis>>. 

34<<Shumaq tantiyakuyay. Juk runashi karupa aywakur wayinta 

rikayänanpaq ashmayninkunata kachapänaq. Punku kichapaqnintashi 
yäsinaq maya mayala kaykänanpaq. 

35Saymi kamarikushlana kaykäyänayki. Wayiyuq imay kutimunanpaq 

kashqantapis manami musyayankisu. Pasa sakaykashqan höra, pulan 
paqas höra, walpa waqay höra o pasa waraysuraq chämunqa. 

36Mana yarpashta chämurqa cuidädu punuykaqta tariyäshunkiman. 

37Manami qamkunalatasu nikä, sinöqa lapan runakunatami. Sayno 

wilaykaptïqa maya mayala kaykäyay>>. 

 

Marcos 14 
Jesústa wanusiyänanpaq wilanakuyashqan 

Mateo 26.1-5; Lucas 22.1-2; Juan 11.45-53 

1Jesús sayno yachasirqan Pascua fiesta y Levadüraynaq Tantata Mikuna 

fiesta qalaykunanpaq ishkay junaq pishiykaptinmi. Say junaqkunami 
mandaq cürakuna y ley yachasiqkuna wilanakuyarqan runakunata mana 
musyasiylapa Jesústa imanöpapis sarir wanusiyänanpaq. 

2Sayno wilanakurmi niyarqan: <<Fiestachöqa ama sarishunsu. Saycho 

sarishqaqa contransimi runakuna sharkuyanqa>>. 

Jesúspa umanman perfümita winapashqan 

Mateo 26.6-13; Juan 12.1-8 

3Betania markacho leprösu niyashqan Simónpa wayincho Jesús 

kaykaptinmi juk warmi charqan alabastro rumipita rurash pömuwan perfümin 
aptash. Say perfümi nardupita rurash karmi selläma chanin karqan. 
Mësacho Jesús kaykaptinmi say warmiqa pömupa shiminta pakiskir 
Jesúspa umanman winaparqan. 

4Sayta rikarmi wakin saycho kaykaqkuna rabyanäyashpan niyarqan: 

<<¿Imapaqtaq say perfümita perdisish? 

5Saypa trukanqa juk wata arupakur gänashqansipita mascho rantikushwan 

karqan. Nirkur say qellaywanna muchuqkunata yanapashwan karqan>>. 
Sayno nirmi say warmita jamuräyarqan. 

6Saymi Jesús nirqan: <<¿Imanirtaq kay warmita jamuraykäyanki? Pay 

alitami rurash. 

7Muchuqkunaqa qamkunawanmi imaypis kaykäyanqa. Noqami isanqa 

qamkunawan kashaqnasu. 

8Pampash kanäpaqmi payqa perfümita winapaykäman. 

9Rasunpami nï: Maysaychöpis wilakuynïta wilakur kay warmi perfümita 

winapämashqantapis wilakuyanqami>>. 

Jesústa rantikunanpaq Judas Iscariote conträtuta rurashqan 

Mateo 26.14-16; Lucas 22.3-6 

10Jesúspa apostolnin Judas Iscariotimi mandaq cürakunaman aywaykur 

Jesústa entregananpaq nirqan. 

11Saymi cürakuna kushikuyashpan pägayänanpaq niyarqan. Sayno 

niyaptinmi Judas yarpachakurqan Jesús kaqman imay höra 
pushananpaqpis. 

Pascua mikuyta discïpulunkunawan Jesús mikushqan 

Mateo 26.17-25; Lucas 22.7-14, 21-23; Juan 13.21-30 

12Levadüraynaq Tantata Mikuna fiesta qalaykunan 

junaqmi Pascuacho mikuyänanpaq carnishta pishtayaq. Say junaqmi 
discïpulunkuna Jesústa tapuyarqan: <<Taytay, Pascua mikuyta 
mikunansipaq ¿maychötaq kamarikayämushaq?>> nir. 

13Sayno niyaptinmi Jesús ishkay discïpulunkunata nirqan: <<Jerusalénman 

aywayay. Sayman charmi juk runa uylluwan yakuta apaykaqta tariyanki. Say 
runapa qepalanta aywayanki may wayimanpis chashqanyaq. 

14Saycho wayiyuqta niyanki: <¿Mayninchöshi cuartu kaykan 

discïpulunkunawan Pascua mikuyta Jesús mikunanpaq?> 

15Sayno niyaptikimi altuscho jatun cuartu kamarish kaykaqta rikasiyäshunki. 

Saycho mikunansipaq kamarikuyanki>>. 

16Saymi Jerusalénman discïpulunkuna aywayashpan Jesús nishqannöla 

tariykur Pascua mikuyta kamariyarqan. 

17Pasa sakaykaptinnami chunka ishkay discïpulunkunawan say wayiman 

Jesús chäyarqan. 

18Mikuykäyashqanchömi Jesús nirqan: <<Rasunpami nï: Qamkunapita 

juknikimi prësu sariyämänanpaq entregamanqa. Sayno entregamanqa 
noqawan juntu mikuykaqmi>>. 

19Niptinmi lakikuyashpan juknin juknin Jesústa tapuyarqan: <<¿Noqasuraq 

kaykä?>> niyashpan. 

20Saymi Jesús nirqan: <<Qamkunapita juknikimi kaykan. Paymi noqawan 

juntu tantata plätucho ushmaykäsin. 

21Rasunpaypami Runapa Surinqa qelqaraykashqannöla nakar wanunqa. 

Payta prësusiq runami isanqa pasaypa kuyapaypaq kanqa. Say runaqa ama 
yurinmanpissu karqan>>. 

Mushuq pactupita Jesús yachasishqan 

Mateo 26.26-30; Lucas 22.15-20; 1 Corintios 11.23-25 

22Mikuykäyaptinmi tantata aptarkur Tayta Diosta Jesús päkilä nirqan. 

Tantata pakiparmi discïpulunkunata nirqan: <<Kay tantata mikuyay. Kayqa 
cuerpümi>>. 

23Saynölami vïnuyuq väsutapis aptarkur Tayta Diosta päkilä nirqan. 

Nirkurnami discïpulunkunata makyaptin lapan upuyarqan. 

24Saypitanami nirqan: <<Kay vïnuqa Tayta Dios 

[mushuq] pactuta rurananpaq jichashqä yawarnïmi. Aska runakuna 
jusankunapita perdonash kayänanpaqmi yawarnïta jichar wanushaq. 

25Rasunpami nï: Tayta Dios mandaykashqancho mushuq vïnuta 

upushqäyaq manami vïnuta yapay upushaqnasu>>. 

26Discïpulunkunawan salmukunata cantaskirnami Olivos lömaman 

aywayarqan. 

Pedro ñëgananpaq kashqanta Jesús nishqan 

Mateo 26.31-35; Lucas 22.31-34; Juan 13.36-38 

27Saypitanami Jesús nirqan: <<[Kanan sakaymi] lapayki kachariykamar 

aywakuyanki. Tayta Diospa palabranchöpis kaynömi qelqaraykan: <Uysha 
misiqta wanuykasiptï uyshankuna wakpa kaypami aywakuyanqa>. 

28Sayno kaptinpis wanushqäpita kawarirkamurmi qamkunapita mas puntata 

Galileaman aywashaq>>. 

29Niptinmi Pedro nirqan: <<Wakin kachariyäshuptikipis noqa manami 

kachashaykisu>>. 

30Saymi Jesús nirqan: <<Rasunpami nï: Kanan sakay ishkay kuti kakash 

manaraq cantaptinmi kimsa kuti mana reqimashqaykita ninkipaq>>. 

31Sayno niptinmi Pedro nirqan: <<Ishkansita wanusimänansi kaptinpis 

manami ñëgashaykisu>>. Wakin kaq discïpulunkunapis saynölami niyarqan. 

Getsemanícho Jesús manakushqan 

Mateo 26.36-46; Lucas 22.39-46 

32Getsemaní nishqanman discïpulunkunawan chaykurmi Jesús nirqan: 

<<Tayta Diosta manakamushqäyaq kaylacho jamaraykäyay>>. 

33Nirkurmi Pedruta, Santiaguta y Juanta washaläman pusharqan. Saychömi 

seqaypa lakikur 

34nirqan: <<Wanunayparaqmi lakikuy sarimash. Mana punukaylapa 

kaylacho shuyaraykäyämay>>. 

35Nirkur mas washaläman aywashpanmi pasaman lätakuykur Tayta Diosta 

manakurqan wanuypita salvananpaq. 

36Manakurmi nirqan: <<Abba, Papä, qampaqqa imapis manami ajasu. 

Cöpacho winaraykaq castïguykita ama upuykasilämaysu. Isanqa noqa 
munashqäno ama kasunsu, sinöqa qam munashqaykino kaykuläsun>>. 

37Saypita discïpulunkuna kaqman kutirmi punukash kaykäyaqta tarirqan. 

Saymi Pedruta nirqan: <<Simón, ¿imanirtaq punukash kaykanki? ¿Manaku 
juk höralapis rikchayta kamäpakunki? 

38Rikchayayna. Tayta Diosta manakuyay Satanásta ichipäyänaykipaq. 

Cäsukamayta munarpis kikilaykikunapitaqa manami kamäpakuyankisu>>. 

39Sayno nirkurmi yapay aywashpan puntata manakushqannöla Tayta Diosta 

manakurqan. 

40Saypita yapay kutirmi discïpulunkunata tarirqan punukash kaykäyaqta. 

Punuy pasaypa nitiptinmi punukash kaykäyarqan. Sayno kaykaqta 
tariykuptinmi ima niytapis kamäpakuyarqansu. 

41Kimsa kuti Diosta manakushqanpita kutirnami nirqan: <<¿Jinalaku 

punuykäyanki? ¡Rikchayayna! Höra chämushnami Runapa 
Surinta jusasapa runakunapa makinman entregananpaq. 

42¡Sharkuyay, aywashunna! Entregamaq runa shamuykannami>>. 

Jesústa prësu sariyashqan 

Mateo 26.47-56; Lucas 22.47-53; Juan 18.3-12 

43Jesús sayno parlaykaptinraqmi aska runakunata pushash apostolnin 

Judas Iscariote charqan. Say runakunatami espädankuna y garrutinkuna 
aptashta mandaq cürakuna, ley yachasiqkuna y Israel mayor runakuna 
kachayarqan. 

44Manaraq charmi pushashqan runakunata yäsir Judas nirqan: 

<<Mayqantapis musar winchikushqä kaqmi Jesús kanqa. Payta prësu 
sariyanki>>. 

45Saymi chaykur <<¡rabí!>> nishpan Jesústa musaykurqan. 

46Sayno musaykuptinmi Jesústa prësu sariyarqan. 

47Sariyaptinmi juk discïpulun espädanta jorqurir mas mandaq cürapa 

ashmayninpa rinrinta wallurirqan. 

48Prësu sariyaptinmi runakunata Jesús nirqan: <<¿Imanirtaq suwamannöpis 

espädaykikunawan y garrutikikunawan shayämushkanki? 

49Waran waran templu patiucho qamkunawan kaykaptï ¿imanirtaq saycho 

prësu sariyämarqaykisu? Isanqa Tayta Diospa palabran nishqannölami 
kaykuna päsaykäman>>. 

50Jesústa prësu sariyaptinnami discïpulunkuna kachaykur qeshpir 

aywakuyarqan. 

51Juk maqtalami säbanasnin ayllushla qepanta aywarqan. Say maqtami 

prësu sariyta munayaptin 

52ayllurashqan säbanasta kachariykur qarapächula qeshpir aywakurqan. 

Jesústa mas mandaq cüra tapushqan 

Mateo 26.57-68; Lucas 22.54-55, 63-71; Juan 18.13-14, 19-24 

53Saypitanami mas mandaq cüraman Jesústa apayarqan. Saymanmi 

mandaq cürakuna, Israel mayor runakuna y ley yachasiqkunapis 
shuntakäyarqan. 

54Karu qepalanta aywarmi ruri patiuyaq Pedro yaykurqan. Yaykurirmi templu 

täpaq wardiakunawan ninacho mashakushpan jamaraykarqan. 

55Saychömi mandaq cürakuna y lapan Sanedrín juezkuna Jesústa 

wanusiyta munar testïgukunata ashiyarqan lulakur Jesúspa contran 
parlayänanpaq. Mayjina ashirpis wanusish kananpaqnöqa manami ima 
jusantapis tariyarqansu. 

56Manakaqkunata jitapäyashpan contran askaq sharkurpis kikinpurami 

apänakuyarqan. 

57Saypitanami wakin runakuna manakaqta jitapäyashpan Jesúspa contran 

sharkur niyarqan: 

58<<Kay runaqa nish sharkasishqansi templuta juchurasir kimsa junaqlacho 

juktana sharkasinanpaq kashqantami. Say templutaqa manashi runakunasu 
sharkasiyanqa>>. 

59Jesúspa contran sayno niyaptinpis manami wakin testïgukuna 

niyashqankunaman tinkurqansu. 

60Saymi mas mandaq cüra sharkurkur Jesústa tapur nirqan: <<Sayno 

jitapäshuptiki ¿manaku imatapis ninki? ¿Rasun kaqtaku nikäyan o 
manaku?>> 

61Sayno tapuptinpis manami imatapis Jesús parlakurqansu. Saymi mas 

mandaq cüra yapay tapur nirqan: <<¿Qamku Diospa Surin Cristo 
kaykanki?>> 

62Sayno tapuptinmi Jesús nirqan: <<NOQAMI KÄ. Kananpitaqa Runapa 

Surinta rikayanki munayyuq Diospa aluq kaq nawpancho jamaraykaqta y 
pukutay janancho jana pasapita shamuykaqtami>>. 

63Sayno niptinmi mas mandaq cüra fiyupa rabyashpan sotänantapis rachirir 

nirqan: <<¿Imapaqnataq mas testïgutapis ashishun? 

64Wiyayashkankinami Tayta Diospa contran parlaykashqanta. Kanan 

¿imatataq niyanki?>> Sayno niptinmi lapan niyarqan Jesústa 
wanusiyänanpaq. 

65Saymi wakinkuna toqapäyashpan nawinta träpuwan wataparkur 

kutayarqan: <<¡Mä niyämay pï kutashushqaykitapis!>> niyashpan. 
Saynölami templu täpaq wardiakunapis maqayarqan. 

Jesústa Pedro ñëgashqan 

Mateo 26.69-75; Lucas 22.56-62; Juan 18.15-18, 25-27 

66Ruri patiucho Pedro kaykaptinmi mas mandaq cürapa ashmaynin warmi 

charqan. 

67Ninacho mashakuykaqta rikaykurmi Pedruta nirqan: <<Qampis taqay 

Jesúswanmi purishkanki ¿aw?>> 

68Sayno niptinmi Pedro ñëgashpan nirqan: <<Noqa manami payta reqïsu, ni 

tantiyäsu imapita parlaykashqaykitapis>>. Sayno nishpanmi patiu 
yaykunaman witikurqan. Say hörami kakash cantarkurqan. 

69Saychöpis say ashmay yapay Pedruta rikarmi saycho kaykaq runakunata 

nirqan: <<¡Kay runaqa Jesúswanmi purish!>> 

70Sayno niptinmi mana reqishqanta Pedro yapay nirqan. Saypita mas 

rätulantami saycho kaykaq runakuna Pedruta yapay niyarqan: <<Qamqa 
rasunpaypami paywan puriq kaykanki. Galilea runami kankipis. 
[Parlakuynikipis Galilea runakunapa niraqmi kaykan]>>. 

71Sayno niyaptinmi Pedro jurashpan nirqan: <<¡Say runataqa manami 

reqïsu!>> 

72Say hörami kakash yapay cantarkurqan. Saymi Pedro yarparkurqan Jesús 

kayno nishqanta: <<Manaraq ishkay kuti kakash cantaptinmi kimsa kuti 
mana reqimashqaykita ninkipaq>>. Sayta yarparkurmi seqaypa 
pësakushpan waqarqan. 

 

Marcos 15 
Pilatuman Jesústa apayashqan 

Mateo 27.1-2, 11-14; Lucas 23.1-5; Juan 18.28-38 

1Pasa waraykaptinnami mandaq cürakuna, Israel mayor runakuna, ley 

yachasiqkuna y lapan Sanedrín juezkunapis shuntakaykur wilanakuyarqan 
Jesústa wanusiyänanpaq. Wilanakuskirnami Jesústa liyarkur Pilatuman 
apasiyarqan. 

2Chaykasiyaptinnami Pilato tapurqan: <<¿Rasunpaku Israel runakunapa 

mandaqnin rey kanki?>> nir. Saymi Jesús nirqan: <<Rasun kaqtami 
nikanki>>. 

3Saychömi mandaq cürakuna Jesúspa contran imaykatapis niyarqan. 

4Saymi Jesústa Pilato yapay tapur nirqan: <<¿Manaku imatapis ninki sayjina 

contrayki nikäyaptin?>> 

5Sayno niptinpis Jesús manami imatapis parlakurqansu. Saymi Pilato 

yarpachakuyman churakarqan. 

Jesústa crucificayänanpaq Pilato ordinta qoshqan 

Mateo 27.15-26; Lucas 23.13-25; Juan 18.39—19.16 

6Cada watami Pascuacho runakuna manakuyashqan 

prësuta Pilato kachariq. 

7Say watami Barrabás jutiyuq runa prësu wichqaraykarqan. Payqa 

autoridäkunapa contran sharkushqanpita y wanusikushqanpitami 
wanusikuq mayinkunawan carcilcho wichqaraykarqan. 

8Saymi runakuna Pilatuman aywaykur manakuyarqan juk prësuta say 

watapis kacharinanpaq. 

9Saymi Pilato tapur nirqan: <<¿Munayankiku Israel runakunapa mandaqnin 

reyta kacharinäta?>> 

10Pilato musyarqanmi Jesústa chikir mandaq cürakuna payman prësu 

apayashqanta. 

11Sayno niptinmi mandaq cürakuna saycho kaykaq runakunata yäsiyarqan: 

<<Barrabásta kachariyqa>> niyänanpaq. 

12Barrabásta kacharinanpaq niyaptinmi Pilato nirqan: <<Israel runakunapa 

mandaqnin reyta ¿imatataq rurashaq?>> 

13Sayno niptinmi sinchipa niyarqan: <<¡Crucificasiy!>> 

14Saymi Pilato tapurqan: <<¿Imatataq jusalikush?>> Sayno niptinpis 

runakuna masraqmi: <<¡crucificasiy!>> niyarqan. 

15Sayno niyaptinmi runakunapita ali rikash kayta munashpan Barrabásta 

Pilato kacharirqan. Jesústanami fiyupa astarkasir crucificayänanpaq 
soldädukunapa makinman kachaykurqan. 



1930 

 

 
© 2018  Wycliffe Bible Translators, Inc. 

  
 

 

Jesústa soldädukuna asipäyashqan 

Mateo 27.27-31; Juan 19.2-3 

16Saypitanami soldädukuna Jesústa apayarqan Pilatupa despächunpa 

patiunman. Lapan tröpa soldädukuna sayman juntakaykurmi 

17granäti cäpata aylluparkur kashapita awash corönata umanman 

jatipäyarqan. 

18Sayno jatiparkurmi asipar niyarqan: <<¡Alabash kasun Israel runakunapa 

mandaqnin rey!>> 

19Saypitanami shoqushwan Jesústa umacho wiruyarqan. Toqapar 

ushayashpanmi adoraq tukur puntanman qonqurpakuyarqan. 

20Sayno asiparkurmi granäti cäpata loqtipaskir kikinpa mödanantana 

jatipäyarqan. Nirkurmi crucificaq apayarqan. 

Jesústa crucificayashqan 

Mateo 27.32-44; Lucas 23.26-43; Juan 19.17-27 

21Jesústa crucificayänanpaq apaykäyaptinmi chakrapita kutiykämurqan 

Simón jutiyuq runa. Payqa Cirene nacionpita y Alejandrupa y Rufupa 
taytanmi karqan. Paytami Jesús apaykashqan cruzta umrusiyarqan. 

22Saypitanami Jesústa chäsiyarqan Gólgota niyashqanman. Gólgota 

ninanqa Calavëra Sitiu ninanmi. 

23Saycho mïrrawan talush vïnuta upusiyta munayaptinpis manami upuyta 

munarqansu. 

24Jesústa crucificaykurnami suertita jitayarqan mödananta mayqanpis 

apakunanpaq. 

25Crucificayashqan höra karqan tuta las nuëvinömi. 

26Imapita wanusiyashqantapis runakuna musyayänanpaqmi letrërucho 

kayno qelqaraykarqan: <<Kay runaqa Israel runakunapa mandaqnin 
reymi>>. 

27Jesús crucificaraykashqan nawpanmanmi ishkay suwa runakunatapis 

crucificayarqan, juknin kaqta aluq kaq nawpanman y jukaqtana isuq kaq 
nawpanman. 

28[Say suwa runakunatawan crucificarmi Tayta Diospa palabrancho kayno 

nishqanta cumpliyarqan: <<Jusayuq runatanömi rikayarqan>>.] 

29Jesús crucificaraykaqta rikarmi saypa päsaq runakuna asipäyarqan. 

Umankunata awiyashpanmi niyarqan: <<¡Katay! Templutapis juchuskasir 
kimsa junaqlata sharkasinaykipaq kashqanta nikarqa 

30mä salvakur cruzpita urämuy ari>>. 

31Saynölami mandaq cürakuna y ley yachasiqkunapis Jesústa 

asipäyashpan kikinpura niyarqan: <<Wakinta salvarpis kikinqa manami 
salvakuyta kamäpakunsu. 

32Israel runakunapa mandaqnin rey Cristo karqa mä cruzpita urämusun. 

Urämuptinqa criyishunmi>>. Saynölami Jesúspa nawpancho 
crucificaraykaq runakunapis ashliyarqan. 

Jesús wanushqan 

Mateo 27.45-56; Lucas 23.44-49; Juan 19.28-30 

33Pulan junaqpita malway intiyaqmi pasa sakakurpurqan. 

34Say hörami Jesús sinchipa nirqan: <<Eloi, Eloi, ¿lama sabactani?>> Say 

ninanqa kaykan <<Tayta Dios, Tayta Dios, ¿imanirtaq 
kachariykamashkanki?>> ninanmi. 

35Sayno nishqanta wiyarmi saycho kaykaq wakin runakuna niyarqan: 

<<Profëta Elíastami qayakuykan>>. 

36Sayno niyaptinmi juk runa ras aywar pochquq vïnuman esponjata 

ushmarkasir shoqushpa puntanman watarqan. Sayta Jesúspa shiminman 
shoqunanpaq churaparmi nirqan: <<Mä rikashun cruzpita jorqunanpaq Elías 
shamunäkush>>. 

37Saypitanami sinchipa qaparaskir Jesús päsarpurqan. 

38Say hörami templu rurincho saparaq cortïna janapita urayaq 

rachikäkurirqan. 

39Jesúspa nawpancho kaykaq capitanpis Jesús [qaparashqanta wiyar y] 

wanushqanta rikarmi nirqan: <<¡Rasunpaypami kay runaqa Diospa Surin 
kash!>> 

40Saychömi warmikunapis karulapita rikaraykäyarqan. Paykunawanmi 

kaykäyarqan María Magdalena, Santiagupa y Josépa maman María y 
Salomépis. 

41Say warmikunami Galileacho Jesús puriptin yanapar 

qatiräyarqan. Saynölami saycho kaykäyarqan Jesúswan Jerusalénman 
aywaq askaq warmikunapis. 

Jesústa pampayashqan 

Mateo 27.57-61; Lucas 23.50-56; Juan 19.38-42 

42Jamay junaqpaq kamarikuyänan junaq tardina kaptinmi 

43Arimateapita kaq José Pilato kaqman aywaykur mana mansariypa nirqan: 

<<Jesúspa ayanta pampanäpaq kachapaykalämay>>. José karqan Israel 
runakunapa autoridäninmi. Paypis Tayta 
Dios mandaykashqantami shuyaraykarqan. 

44Sayno manakuptinmi Pilato yarpachakurqan <<¿wanushnasuraq?>> 

nishpan. Saymi wanushqanta musyananpaq capitanta qayasirqan. 

45Mayna wanushqanta wilaptinmi Joséta awnirqan Jesúspa ayanta 

pampananpaq. 

46Saymi lïnupita rurash säbanasta rantiykur Jesúspa ayanta cruzpita 

jorquskir piturqan. Nirkurmi qaqacho uchkush sepultüraman churaykur 
jatunkaray rumiwan punkuta saparqan. 

47María Magdalena y Josépa maman María mayman sutaykuyashqantapis 

rikayarqanmi. 

 

Marcos 16 
Wanushqanpita Jesús kawarimushqan 

Mateo 28.1-8; Lucas 24.1-12; Juan 20.1-10 

1Jamay junaq päsarkuptinnami María Magdalena, Santiagupa maman María 

y Salomépis mushkuq jachakunata rantiyarqan Jesúspa ayanman 
winapäyänanpaq. 

2Saymi domingu tuta inti jeqaykämuptin Jesús pamparashqanman 

aywayarqan. 

3Nänita aywarmi niyarqan: <<¿Piraq sepultüra saparaq rumita 

kichapämäshun?>> 

4Chaykurnami tariyarqan sepultüra saparaq jatunkaray rumi witisishna 

kaykaqta. 

5Saymi sepultüra rurinman yaykuskir rikayarqan juk maqta yuraq mödanash 

aluq kaqlächo jamaraykaqta. Payta rikaykurmi pasaypa mansakäyarqan. 

6Saymi say maqta nirqan: <<Ama mansakäyaysu. Musyämi crucificaypa 

wanusiyashqan Jesústa rikaq shayämushqaykita. Pay manami kaychönasu. 
¡Kawarimushnami! Maski rikayay mayman sutayashqantapis. 

7<<Kananqa aywar Pedruta y wakin discïpulukunata wilayay Galileaman 

nawpaykashqanta. Nawpata nishqannölami saycho paykunawan 
tinkunqa>>. 

8Sayno niptinmi warmikuna mansariywan suksukyaykar jukla 

aywakuyarqan. Mansakäyashpanmi rikayashqankunata pitapis 
wilapäyarqansu. 

María Magdalenata Jesús yuripashqan 

Mateo 28.9-10; Juan 20.11-18 

9[Domingu tuta Jesús kawarirkamurmi puntata yuriparqan María 

Magdalenata. Paypitami qanchis supaykunata nawpata qarqush karqan. 

10Yuriparkuptinmi Jesúswan puriqkunata wilaq María Magdalena aywarqan. 

Chaykurmi lakish waqaykäyaqta tarirqan. 

11<<Jesústa kawaykaqtami rikashkä>> nir wilaptinpis manami criyiyarqansu. 

Ishkay discïpulunkunata Jesús yuripashqan 

Lucas 24.13-35 

12Saypitanami markapita aywaykäyaptin ishkay discïpulunkunata Jesús 

yuriparqan. Isanqa manami nawpata kashqannönasu karqan. 

13Saypita kutiykurmi discïpulu mayinkunata Jesús yuripashqanta 

wilayarqan. Wilayaptin paykunatapis manami criyiyarqansu. 

Wilakuyänanpaq discïpulunkunata Jesús kachashqan 

Mateo 28.16-20; Lucas 24.36-49; Juan 20.19-23; Hechos 1.6-8 

14Saypitanami chunka juk discïpulunkuna mikuykäyaptin Jesús yuriparkur 

nirqan: <<Yärakuyniynaq chukru shonqu runakuna, kawarimushqäta 
wilayäshuptiki ¿imanirtaq criyiyashkankisu?>> 

15Saynöpis nirqan: <<Maysaypapis aywar lapan runakunata ali wilakuynïta 

wilapäyanki. 

16Mayqanpis criyir bautizakuq kaqqa salvakunqami. Mana criyiqkunami 

isanqa infiernuman qaykush kayanqa. 

17Criyiqkunaqa milagrukunatapis rurayanqami. 

Jutïchömi supaykunatapis qarquyanqa y juk idiömakunatapis parlayanqa. 

18Culebra picaptinpis, venënuta qarayaptinpis manami wanuyanqasu. 

Saynölami qeshyaykaqkunata yataykur Tayta Diosta manakuyaptinpis 
aliyäyanqa>>. 

Jana pasaman Jesús kutishqan 

Lucas 24.50-53; Hechos 1.9-11 

19Discïpulunkunata parlapayta ushaskiptinmi Señor Jesústa gloriamanna 

Tayta Dios shuntakurqan. Saychömi Tayta Diospa aluq kaq nawpanman 
jamaykurqan. 

20Saypitanami discïpulunkuna maysaychöpis wilakuyarqan. Kikin 

Señorninsimi yanaparqan milagrukunatapis rurayänanpaq. Sayta rikarmi 
runakuna tantiyakuyarqan say wilakuyashqan rasunpaypa kashqanta. 
Amén.] 

Lucas 
Lucas 1 

1Tayta Teófilo, Jesucristo kay pasacho imata rurashqantapis aska 

runakunami qelqayash. 

2Jesucristuwan qalaykushqanpita pasa puriqkuna wilakuyashqannölami 

qelqayash. Paywan puriqkuna imata rurashqantapis rikash kayaptinmi 
wilakuyänanpaq Jesucristo kacharqan. 

3Saymi noqapis qalaykushqanpita pasa imano kashqantapis shumaq 

tapukuykur qampaq lapanta qelqaykämü. 

4Kayta liyirmi Jesucristupaq wilapäyäshushqayki rasunpa kashqanta 

tantiyanki. 

Bautizaq Juan yurinanpaq kashqanta ángel wilakushqan 

5Judeacho Herodes rey kaykashqan wisanmi juk cüra karqan Zacarías 

jutiyuq. Payqa Abías cürapita miraq kashpanmi say ayllu cürakunawan 
Tayta Diosta templucho sirviyarqan. Zacaríaspa warminpa jutinmi karqan 
Elisabet. Paypis cüra Aarónpita miraqmi karqan. 

6Paykunaqa Tayta Dios munashqanno kawarmi mandamientunkunata y 

leyninkunata imaypis cumpliyaq. 

7Elisabet qoluq kaptinmi wawan karqansu. Paykuna ishkanpis chachanami 

kayarqan. 

8Juk kutimi Zacaríaspa y paywan aruq cüra mayinkunapa turnun charqan 

templucho Tayta Diosta sirviyänanpaq. 

9Costumbrinkuna kashqanno cürakuna suertita jitayaptinmi Zacaríasta 

töcarqan templuman yaykur inciensuwan qoshnisinanpaq. 

10Templucho inciensuwan qoshnisishqanyaqmi waqtacho runakuna Tayta 

Diosta manakuykäyarqan. 

11Inciensuwan qoshniykäsiptinmi altarpa aluq kaq nawpancho Tayta 

Diospa angilnin Zacaríasta yuriparqan. 

12Angilta rikaykurmi Zacarías fiyupa mansakar ima ruraytapis 

kamäpakurqansu. 

13Saymi ángel nirqan: <<Zacarías, ama mansariysu. Manakushqaykita 

Tayta Dios wiyashushkankimi. Saymi olqu wamrata warmiki Elisabet 
qeshyakunqa. Paypa jutintami churapanki Juan kananpaq. 

14Suriki yuriykuptinmi fiyupa kushikunkipaq. Saynölami wakinpis fiyupa 

kushikuyanqa. 

15<<Tayta Dios munashqannömi suriki kawanqa. Manami vïnuta ni ima 

shinkäsikuqkunatapis upunqasu. Mamanpa pachancho kashqanpita pasami 
Espíritu Santupa munaynincho kanqa. 

16Tayta Diospa wilakuyninta wilakuptinmi Israel runakuna jusalikuyta 

kacharir Tayta Dios munashqanno kawayanqa. 

17Tayta Diospa munayninwan profëta Elías wilakushqannömi paypis 

wilakunqa. Wilakuptinmi warmikunapis wawankunawan y runakunapis 
surinkunawan kuyanakuyanqa. Mana cäsukuqkunatapis Tayta Dios 
munashqannöna kawayänanpaqmi yäsinqa. Saynömi runakunata 
yachasinqa Tayta Dios kachamushqan Cristo shamuptin 
chaskikuyänanpaq>>. 

18Ángel sayno niptinmi Zacarías tapurqan: <<¿Imanöpataq musyäman 

nimashqaykino kananpaq kashqanta? Noqaqa awkinnami kä. Warmïpis 
chakwannami>>. 

19Saymi ángel nirqan: <<Noqaqa Tayta Diospa nawpancho sirviqnin 

Gabrielmi kaykä. Paymi kachamash kay ali wilakuyta qamta wilanäpaq. 

20Kay wilashqäkuna lapanpis cumplikanqami. Nishqäkunata mana 

criyishqaykipitami kanan suriki yurishqanyaq shimiki watpash kanki>>. 

21Sayyaqmi waqtacho kaykaqkuna shuyarar niyarqan: <<¿Imanirraq kay 

hörayaq Zacarías yarqamunsu?>> 

22Templupita yarqaskamurnami shimin watpash kaptin shuyaraykaqkunata 

sëñaylapana parlaparqan. Saymi tantiyakuyarqan templu rurincho imapis 
yuripashqanta. 

23Templucho turnunta cumpliskirnami wayinpana Zacarías kutikurqan. 

24Saypitanami warmin Elisabet qeshyaq rikakur pisqa killantin wayinpita 

mana yarquypa täkurqan. Saymi nirqan: 

25<<Ima alishi Tayta Dios kuyapämash wawata tarinäpaq. Kananpitaqa 

mananami pipis jamurpämanqanasu wawaynaq kashqäpita>>. 

Jesús yurinanpaq ángel wilakushqan 

26Elisabet qeshyaq rikakushqanpita soqta killatanami ángel Gabrielta Tayta 

Dios kachamurqan Galileacho Nazaret markaman. 

27Saychömi virgen María tarqan. Paymi unay rey Davidpa ayllun Joséwan 

tänanpaq awnishna kaykarqan. 

28Chaykurmi ángel nirqan: <<¡Kushikuy, María! ¡Tayta Diosmi 

akrashushkanki! Payqa qamwanmi kaykan. [Wakin warmikunapita masmi 
qamta Tayta Dios kuyashunki]>>. 

29Sayno niptinmi María mansakash yarpachakur nirqan: <<¿Imanirtaq 

sayno niman?>> 

30Saymi ángel nirqan: <<María, ama mansariysu. Tayta Diosmi 

kuyashushpayki akrashushkanki. 

31Kananpitami qeshyaq rikakunki. Wamrayki yuriptinmi jutinta churanki 

Jesús jutin kananpaq. 

32Seqaypa munayyuq kaptinmi Tayta Diospa Surin kashqanta niyanqa. 

Unay ayllun Davidno rey kananpaqmi Tayta Dios churanqa. 

33Paymi Jacobpita miraq runakunata imayyaqpis mandanqa. 

Pay mandaykashqanqa imaypis manami ushakanqasu>>. 

34Niptinmi María tapurqan: <<Runata manaraq reqiykarqa ¿imanöpataq 

qeshyaq rikaküman?>> 

35Saymi ángel nirqan: <<Espíritu Santu qamman shamuptinmi Tayta Diospa 

munayninwan qeshyaq rikakunki. Saymi santu wawayki yuriptin Diospa 
Surin kashqanta niyanqa. 

36<<Aylluyki Elisabetpis chakwanna kaykarmi qeshyaq kaykan. Pay qoluq 

warmi kashqanta nikäyaptinpis soqta killanami qeshyaq kaykan. 

37Tayta Diospaqqa manami imapis ajasu>>. 

38Saymi María nirqan: <<Noqaqa Tayta Diospa makinchömi kaykä. 

Nimashqaykino kaykuläsun>>. Niskirnami ángel aywakurqan. 

Elisabetta María watukashqan 

39Ángel nishqanpita warayninkunanami Judea provinciapa jalqankunacho 

kaykaq juk markaman warakayla María aywarqan. 

40Chaykurnami Zacaríaspa wayinman yaykuskir Elisabetta winchikurqan. 

41Winchikuptinmi Elisabetpa pachancho wamrapis kuyurqan. Elisabetnami 

Espíritu Santupa munayninwan 

42sinchipa nirqan: <<¡Lapan warmikunapitapis masmi qamta Tayta Dios 

bendicionninta qoshushkanki! ¡Qeshyaq kaykashqayki wawaykitapis 
bendicionnintami qosh! 

43¿Pitaq noqa kä Señornïpa maman kaykar watukaykamänaykipaq? 

44Winchikamashqaykita wiyaykurmi pachächo wawäpis kushikuypita 

kuyush. 

45¡Tayta Dios nishushqaykita cumplinanpaq kashqanta criyishqaykipitami 

kushish kaykanki!>> 

Tayta Diosta María alabashqan 

46Saymi María nirqan: <<Lapan shonqüwanmi Tayta Diosta alabä. 

47Kushikuypitami salvamaqnï Tayta Diosta alabä. 

48Mana cuentash japuy kaykaptïpis kuyapämarmi akramash. Kananpitaqa 

imaypis runakuna niyämanqa Tayta Dios bendicionninta noqaman 
churamushqantami. 

49Munayyuq Tayta Dios alimi rikamash. Payqa santumi kaykan. 

50Payta mansapakuqkunataqa imaypis kuyapanmi. 

51Pipis mana rurashqankunatami pay ruran. Yachaq tukuqkunapa 

yarpayninkunatapis manakaqmanmi churan. 

52Nación mandaqkunatapis mandaq kayashqanpitami qarqun. Qollmi 

shonquyuq runakunatanami mandaq kayänanpaq churan. 

53Muchuqkunataqa nistashqankunata kamaripanmi. Rïcukunatanami isanqa 

muchuqyäsin. 

54Sirviqnin Israel runakunata kuyapashpanmi imaypis mana qonqaypa 

yanapan. 

55Imayyaqpis sayno yanapämänansipaqmi unay ayllunsi Abrahamta y 

paypita miraqkunata promitirqan>>. 

56Elisabet kaqcho kimsa killano tarkurnami wayinpana María kutikurqan. 

Bautizaq Juan yurishqan 

57Elisabetpa killan tinkuskiptinnami olqu wamrata qeshyakurqan. 

58Sayta musyaykurmi ayllunkuna y reqinakushqankuna Elisabetman 

chaykur kushish niyarqan: <<¡Tayta Diosmi kuyapäshushpayki 
yanapäshushkanki wawayuq kanaykipaq!>> 

59Puwaq junaqyuq wamran kaykaptinnami Zacaríaspa wayinman 

aywayarqan wamranta señalayänanpaq. Saychömi taytan Zacaríaspa 
jutilanta jutisiyta munayarqan. 

60Saymi maman nirqan: <<¡Manami saysu jutin kanqa, sinöqa Juanmi!>> 

61Saymi niyarqan: <<Aylluykikuna say jutiyuq mana kaykaptin ¿imanirtaq 

Juan jutin kananta munaykanki?>> 

62Saymi ima jutita churayänanpaqpis sëñaypa Zacaríasta tapuyarqan. 

63Tapuyaptinmi takshala tablata manakurir sayman qelqarqan: <<Juanmi 

jutin kanqa>> nir. Sayta liyirmi lapanpis äyakash rikakuyarqan. 

64Say höra shimin pashtarkuptinmi Tayta Diosta Zacarías alabarqan. 

65Saykunata rikaykurmi lapan reqinakuyashqankuna espantash 

rikakuyarqan. Saykuna päsashqantami intëru Judea jalqacho pïmaypis 
parlayarqan. 

66Say wamrata Tayta Dios yanapashqanta parlayaptinmi wiyaqkuna 

yarpachakur niyarqan: <<Say wamra winarkur ¡imajinanpa munayyuqraq 
kaykunqa!>> 

Tayta Diosta Zacarías alabashqan 

67Espíritu Santupa munayninwanmi Zacarías nirqan: 

68<<Israel runakunata kuyaq Tayta Dios alabash kaykuläsun. 

Salvamänansipaqmi pay shamush. 

69Sirviqnin Davidpa ayllunpita munayyuq salvamaqninsi yurinanpaqnami 

kaykan. 

70Sayno yurinanpaqmi unaypita pasa santu profëtakunawan wilakasirqan. 

71Contransikunapa makinpita y chikimaqninsikunapa munayninpita 

jorqamänansipaqmi musyasimarqansi. 

72<<Unay ayllunsikunata kuyaparmi sagrädu pactuta cumplinqa. 

73Jurashpanmi unay ayllunsi Abrahamta promitirqan 

74chikimaqninsikunapa makinpita jorqamänansipaq kashqanta y mana 

mansariypa paylatana sirvinansipaq kashqanta. 

75Sayno kaykaptinqa mana jusalikuypa pay munashqanno waran waran 

kawashun>>. 

76Wamrantanami Zacarías nirqan: <<Kuyay surilä, salvamaqninsi shamuptin 

chaskikuyänanpaqmi nänita kichaq japuy runakunata wilanki. Saymi 
munayyuq Tayta Diospa profëtan kashqaykita niyanqa. 

77Tayta Dios kuyashqan runakunata perdonar salvananpaq kashqantami 

wilanki. 

78Tayta Diosninsi kuyapämashpansi jana pasapita juk salvadorta 

kachamunqa. Sayqa pasa waraqnömi kushikuypaq kanqa. 

79Aksino karmi sakäpakushno kawaqkunata y wanuyta mansaqkunata 

salvanqa. Paymi tantiyasimäshun jawkala kawanansipaq>>. 

80Zacaríaspa surinqa Tayta Dios munashqanno kawananpaq winaylatami 

shumaq tantiyakurqan. Tayta Diospa wilakuyninta Israel mayinkunata 
wilapar qalaykushqanyaqmi sunyaq jirkakunalacho tarqan. 

 

Lucas 2 
Jesús yurishqan 

Mateo 1.18-25 

1Say wisanmi Augusto César wilakasirqan mandashqan nacionkunacho 

lapan runakuna censakuyänanpaq. 

2Say punta kaq censakuy karqan Cirenio jutiyuq runa Siria provinciacho 

gobernador kaykaptinmi. 

3Saymi lapan runakuna unay ayllunkunapa markankunaman censakuq 

aywayarqan. 

4Unay ayllun rey David Beléncho yurish kaptinmi Josépis Galileacho kaykaq 

Nazaretpita Judeacho kaykaq Belénman censakuq aywarqan. 

5Warmin kananpaq parlakushna karmi Maríatapis pusharqan. Say 

junaqkuna qeshyaq juntanami María kaykarqan. 

6Beléncho kaykäyaptinnami killan tinkuskiptin nanay sarirqan. 

7Saychönami qechpa wawanta qeshyakurqan. Qorpakuna punukuyänancho 

posäda mana kaptinmi incharkur uywakuna mikukunalaman punuykasirqan. 

Uysha täpaqkunata angilkuna yuripäyashqan 

8Say sakaymi Belén marka washa läduncho uyshayuqkuna uyshankunata 

täpaykäyarqan. 

9Sayman ángel yuriparkuptinmi Tayta Diospa chipipiynin asikyapaykurqan. 

Sayta rikaykurmi uysha täpaqkuna fiyupa mansakäyarqan. 

10Saymi ángel nirqan: <<Ama mansariyaysu. Ali wilakuytami apamushkä. 

Kay wilakuyta musyarmi lapan runakuna kushikuyanqa. 

11Kananmi rey Davidpa markancho juk salvador yurish. ¡Payqa Señorninsi 

Cristumi! 

12Say ititami tariyanki uywakuna mikukuyänalancho inchash punuraykaqta. 

Saycho tarirmi wilashqä rasunpaypa kashqanta musyayanki>>. 

13Ángel sayno nikaptinmi saysika angilkuna elaqpita yuriskir Tayta Diosta 

alabar niyarqan: 

14<<¡Jana pasacho kaqkuna Tayta Diosta alabaykuyäläsun! 

¡Kay pasachöpis Tayta Dios kuyashqan kaqkunapaq ali kaway 
kaykuläsun!>> 

15Angilkuna jana pasaman kutiskiyaptinmi uysha täpaqkuna jukninpis 

jukninpis ninakuyarqan: <<Tayta Dios wilasimashqansita rikaq Belénman 
jukla aywashun>>. 

16Sayno nir warakayla aywayashpanmi iti wamra uywakuna mikukunalancho 

punuraykaqta tariyarqan. Josépis, Maríapis saychömi kaykäyarqan. 

17Tariykurmi wilayarqan itipaq ángel wilashqanta. 

18Saymi lapan wiyaqkuna kushikuyarqan. 

19Maríanami shonqulancho lapanta yarparaykarqan. 

20Ángel wilashqannöla lapantapis tariykurmi uysha täpaqkuna 

rikayashqanpita y wiyayashqanpita Tayta Diosta alabaraykar kutikuyarqan. 

Jesústa templuman apayashqan 

21Saypita puwaq junaqyuq kaykaptinmi itipa penqaynincho señalasiyarqan. 

María manaraq qeshyaq kaptin ángel nishqannölami jutinta churayarqan 
Jesús kananpaq. 

22 Moisés qelqashqan leykunacho nishqannölami María qeshyakushqanpita 

purificakunan junaq chämuptin Joséwan María Jerusalén templuman itita 
apayarqan Tayta Diospa munayninman churayänanpaq. 

23Sayno apayänanpaqmi Diospa leynincho nikan: <<Qechpa olqu suriki 

Tayta Diospami kanqa>>. 

24Saynöpis Diospa leynincho nikan: <<Ishkay kulkushkunata o ishkay 

pushapa palumakunata apamunqa>>. Say nishqantapis cumpliyänanpaqmi 
templuman aywayarqan. 

25Say wisanmi Jerusaléncho Simeón jutiyuq runa tarqan. Paymi alilata 

rurashpan Tayta Diosman yärakur kawarqan. Saynöpis Israel runakuna 
nakaykäyashqanpita Cristo jorqunanpaq kashqantami shuyakuykarqan. 
Espíritu Santupa munayninchömi pay kawaq. 

26Paytami Espíritu Santu musyasirqan Tayta Dios kachamushqan Cristuta 

rikaykurraq wanunanpaq kashqanta. 

27Sayno tantiyasiptinmi templuman Simeón aywarqan. Saymannami 

Maríawan José Tayta Diospa leynincho nishqanta cumpliyänanpaq Jesústa 
chäsiyarqan. 

28Saychömi itita marqarkur Tayta Diosta alabar Simeón nirqan: 

29<<Tayta Dios, nimashqaykita cumplishkankinami. Kananqa kushishnami 

wanukushaqpis. 

30Kachamushqayki salvadorta rikashkänami. 

31Payta kachamushkanki maysaycho taq runakunata salvanaykipaqmi. 

32Mana Israel runakunapaqpis aksimi kanqa. Pay kayninpami kuyashqayki 

Israel runakunapis reqish kayanqa>>. 

33Simeón nishqankunata wiyarmi Joséwan María kushikuyarqan. 

34Nirkurmi Tayta Diosta Simeón manakurqan bendicionninta paykunaman 

churamunanpaq. Jesúspa maman Maríatami nirqan: <<Kay itita Tayta Dios 
churamush wakin Israel mayinsikunata salvananpaq y wakintana 
juzgananpaq. Paytaqa aska runakunami chikiyanqa. 

35Saynöpami runakuna alita o mana alita yarpäyashqanpis musyakanqa. 

Sayno päsaptinmi shonquyki espädawan tuksishnöraq nananqa>>. 

36Templu patiuchömi Tayta Diospa profëtan Ana jutiyuq chakwanpis 

kaykarqan. Paypa taytanmi Aser trïbupita Fanuel karqan. Payqa qanchis 
watalami runanwan tarqan. 

37Saypita puwaq chunka chusku (84) watanami viüdala täkurqan. Templu 

patiupita mana yarquypami paqasta junaqtapis ayunashpan Tayta Diosta 
manakuq. 

38Simeón manakuyta ushaskiptinmi Anapis Jesús kaqman chaykur Tayta 

Diosta agradëcikurqan. Nirkurmi Tayta Dios kachamushqan Cristuta 
shuyaraykaq runakunata nirqan: <<Kay itimi shuyaraykashqansi salvakuq 
kaykan>>. 

39Tayta Diospa leynincho nishqanno cumplirkurnami Joséwan María 

Galileacho kaykaq Nazaret markanman kutikuyarqan. 

40Tayta Dios yanapaptinmi winaylanta shumaq yarpayyuq y kalpayuq Jesús 

rikakurqan. 

Templucho Jesústa tariyashqan 

41Cada watami Jesúspa taytanwan maman Pascua fiestapaq Jerusalénman 

aywayaq. 

42Chunka ishkay watayuqna kaykaptinmi Israel runakunapa costumbrin 

kashqanno Pascua fiestaman Jesústapis pushayarqan. 

43Fiesta ushaynami Joséwan María markanpana kutikuyarqan. 

Jerusaléncho Jesús quëdakushqantaqa manami cuentata qokuyarqansu. 

44Saymi wakin runakunawan Jesús aywaykashqanta yarpäyashpan juk 

junaq qoyati aywaykashqanchöraq Jesústa watukayarqan. Saymi 
ayllunkunacho y reqinakuyashqanchöpis ashiyarqan. 

45Mana tariykurmi Jerusalénman ashiq kutiyarqan. 

46Kimsa junaqtaraqmi templucho kaykaqta Jesústa tariyarqan. Saychömi ley 

yachasiqkunawan tapunakur jamaraykänaq. 

47Ali yachaq kaptin y tapuyashqanta contestaptinmi wiyaqkuna espantash 

rikakuyarqan. 

48Saycho tariykurmi taytanwan maman fiyupa espantash rikakuyarqan. 

Mamanmi nirqan: <<¿Imanirtaq kaycho quëdakuykurqayki, hïju? Fiyupa 
lakishqami ashir puriyashkä>>. 

49Sayno niptinmi Jesús nirqan: <<¿Imanirtaq ashiyämashkanki? ¿Manaku 

musyayanki Taytäpa wayincho kanäpaq kashqanta?>> 

50Sayno niptin paykuna manami tantiyayarqansu imanir sayno 

nikashqantapis. 

51Saypitanami paykunawan Nazaretman Jesús kutikur mandunta rurar 

tarqan. Mamanqa lapan ima päsashqankunatapis shonqulanchömi 
yarpararqan. 

52Winaylantami Jesús mas yachaq rikakurqan. Saymi Tayta Diospis y 

runakunapis kuyayarqan. 

 

Lucas 3 
Bautizaq Juan wilakushqan 

Mateo 3.1-12; Marcos 1.1-8; Juan 1.19-28 

1-2Tiberio César chunka pisqa watana mas mandaq rey kaykaptinmi sunyaq 

jirkacho Zacaríaspa surin Juanta Tayta Dios wilakuyninta revelarqan. Say 
wisanmi Judeacho Poncio Pilato gobernador kaykarqan, Galileacho 
Herodes mandaq kaykarqan, Iturea y Traconite provinciakunacho 
Herodespa wawqin Felipe mandaq kaykarqan, Abilinia provinciacho 
Lisanias mandaq kaykarqan y Jerusaléncho Anáswan Caifás mas mandaq 
cürakuna kaykäyarqan. 

3Saymi Jordán mayu nawpancho kaq markakunapa aywar Juan wilakur 

nirqan: <<Tayta Dios perdonayäshunaykipaq jusalikuykunata wanakur 
bautizakuyay>>. 

4Juan sayno wilakunanpaqmi Tayta Diospa profëtan Isaías qelqashqancho 

nin: <<Juk runami sunyaq jirkacho qayakuypa wilakur nikan: <Tayta Dios 
shamunanpaq nänita alsayay. Wenqu nänikunata derechayay. 

5Raqrakunatapis pampasayay. Lömakunatapis parijayay. Wiksu 

nänikunatapis derechayay. Uchku uchkukunatapis pampasayay. 

6Tayta Dios munayninwan salvashqantami maysaycho taq runakuna 

rikayanqa> >>. 

7Say wisanmi aska runakuna bautizakuq Juan kaqman aywayarqan. 

Paykunatami Juan nirqan: <<¡Culebra casta runakuna! ¡Pitaq qamkunata 
niyäshushkanki Tayta Diospa castïgunpita qeshpiyänaykipaq kashqanta! 

8Jusaykikunata rasunpaypa wanakush karqa Tayta Dios munashqannöna 

kawayay. Ama yarpäyaysu Abrahampa ayllun kayashqaykipita Tayta Dios 

salvayäshunaykipaq kashqanta. Noqa kaynömi nï: Tayta Dios munarqa kay 
rumikunatapis Abraham ayllu runakunaman tikrarasinmanmi. 

9Mana wayuq jachakunata chakipita muturir ninaman qaykuqnömi 

jusalikuqkunata castigananpaq Tayta Dios kamarikushna kaykan>>. 

10Sayno niptinmi runakuna tapur niyarqan: <<Sayno kaptinqa ¿imatataq 

rurayäman?>> 

11Saymi Juan nirqan: <<Ishkay trukana mödanayuq karqa jukaqta 

mödanaynaq kaqta qoykuyay. Saynöpis mikuyniki kaptinqa mikuyniynaq 
kaqta qaraykuyanki>>. 

12Saynölami impuestuta cobraqkunapis bautizakuyänanpaq chäyashpan 

tapuyarqan: <<Rabí, noqakunaqa ¿imatataq rurayäman?>> 

13Saymi Juan nirqan: <<Cobrayänaykipaq kashqanpita mastaqa ama 

cobrayankisu>>. 

14Saynölami soldädukunapis tapuyarqan: <<Noqakunaqa ¿imatataq 

rurayäman?>> Saymi Juan nirqan: <<Pipa imankunatapis ama 
qechuyankisu. Pitapis manakaqtaqa ama tumpayankisu. 
Pägayäshushlaykiwan contentakuyanki>>. 

15Sayta wiyarmi runakuna yarpachakur niyarqan: <<¿Juansuraq Tayta Dios 

kachamushqan Cristo kaykan?>> 

16Saymi Juan nirqan: <<Noqaqa yakulawanmi bautizä. Jukmi noqapita mas 

munayyuq shamunqa. Paypa lanqi watunta paskapänaläpaqpis manami 
merëcïsu. Payqa Espíritu Santuwan y ninawanmi bautizayäshunki. 

17Trïguta wayrananpaq jurquëtan aptashnami kaykan. Wayraskirnami 

trïguta wayinman churanqa. Punshantanami imaypis mana upiq ninaman 
qaykunqa>>. 

18Sayno yachasirmi Tayta Diospa wilakuyninta tukuynöpa Juan 

tantiyasirqan. 

19Saynöpis mandaq Herodesta qayaparqan wawqin Felipipa warmin 

Herodíasta suwashqanpita y lutankunata rurashqanta. 

20Sayno niptinmi Juanta carcilman wichqasir Herodes peor jusalikurqan. 

Jesús bautizakushqan 

Mateo 3.13-17; Marcos 1.9-11 

21Runakunata Juan bautizaykaptinmi Jesúspis bautizakuq charqan. 

Bautizakur Tayta Diosta manakuykaptinmi jana pasa kichakaskamuptin 

22Jesúsman Espíritu Santu imayka palumano urämurqan. Say hörami jana 

pasapita Tayta Dios nimurqan: <<Qammi kuyay surï kanki. Qampitami 
kushish kaykä>>. 

Jesúspa unay ayllunkuna 

Mateo 1.1-17 

23Kimsa chunka watayuqnöna kaykarmi Tayta Diospa wilakuyninta wilakur 

Jesús qalaykurqan. Paypaqmi runakuna yarpäyarqan Josépa surin 
kashqanta. Josémi karqan Elípa surin. 

24Elími karqan Matatpa surin. Matatmi karqan Levípa surin. Levími karqan 

Melquipa surin. Melquimi karqan Janapa surin. Janami karqan Josépa surin. 

25Josémi karqan Matatíaspa surin. Matatíasmi karqan Amóspa surin. 

Amósmi karqan Nahúmpa surin. Nahúmmi karqan Eslipa surin. Eslimi 
karqan Nagaipa surin. 

26Nagaimi karqan Maatpa surin. Maatmi karqan Matatíaspa surin. 

Matatíasmi karqan Semeipa surin. Semeimi karqan Josépa surin. Josémi 
karqan Judápa surin. 

27Judámi karqan Joanapa surin. Joanami karqan Resapa surin. Resami 

karqan Zorobabelpa surin. Zorobabelmi karqan Salatielpa surin. Salatielmi 
karqan Neripa surin. 

28Nerimi karqan Melquipa surin. Melquimi karqan Adipa surin. 

Adimi karqan Cosampa surin. Cosammi karqan Elmodampa surin. 
Elmodammi karqan Erpa surin. 

29Ermi karqan Josuépa surin. Josuémi karqan Eliezerpa surin. Eliezermi 

karqan Jorimpa surin. Jorimmi karqan Matatpa surin. 

30Matatmi karqan Levípa surin. Levími karqan Simeónpa surin. Simeónmi 

karqan Judápa surin. Judámi karqan Josépa surin. Josémi karqan Jonánpa 
surin. Jonánmi karqan Eliaquimpa surin. 

31Eliaquimmi karqan Meleapa surin. Meleami karqan Mainánpa surin. 

Mainánmi karqan Matatapa surin. Matatami karqan Natánpa surin. 

32Natánmi karqan Davidpa surin. Davidmi karqan Isaípa surin. Isaími karqan 

Obedpa surin. Obedmi karqan Boozpa surin. Boozmi karqan Salmónpa 
surin. Salmónmi karqan Naasónpa surin. 

33Naasónmi karqan Aminadabpa surin. 

Aminadabmi karqan Admínpa surin. 

Admínmi karqan Arnípa surin. 

Arními karqan Esrompa surin. Esrommi karqan Farespa surin. Faresmi 
karqan Judápa surin. 

34Judámi karqan Jacobpa surin. Jacobmi karqan Isaacpa surin. Isaacmi 

karqan Abrahampa surin. 

Abrahammi karqan Tarépa surin. Tarémi karqan Nacorpa surin. 

35Nacormi karqan Serugpa surin. Serugmi karqan Ragaupa surin. Ragaumi 

karqan Pelegpa surin. Pelegmi karqan Heberpa surin. Hebermi karqan 
Salapa surin. 

36Salami karqan Cainánpa surin. Cainánmi karqan Arfaxadpa surin. 

Arfaxadmi karqan Sempa surin. Semmi karqan Noépa surin. Noémi karqan 
Lamecpa surin. 

37Lamecmi karqan Matusalénpa surin. Matusalénmi karqan Enocpa surin. 

Enocmi karqan Jaredpa surin. Jaredmi karqan Mahalaleelpa surin. 
Mahalaleelmi karqan Cainánpa surin. 

38Cainánmi karqan Enóspa surin. Enósmi karqan Setpa surin. Setmi karqan 

Adánpa surin. 

Adánmi karqan Tayta Diospa surin. 

 

Lucas 4 
Jesústa Satanás tentayta munashqan 

Mateo 4.1-11; Marcos 1.12-13 

1Bautizakuskir Espíritu Santupa munaynincho Jesús kaykaptinmi Jordán 

mayupita sunyaq jirkaman Espíritu Santu pusharqan. 

2Saycho chusku chunka (40) junaq kaykaptinmi diablu tentarqan. Say 

junaqkuna imatapis mana mikush karmi Jesús pasaypa mikanarqan. 

3Saymi diablu nirqan: <<Diospa Surin kaykarqa mä kay rumita tantaman 

tikrasiy>>. 

4Sayno niptinmi Jesús nirqan: <<Tayta Diospa palabrancho kaynömi 

qelqaraykan: <Manami tantata mikularsu runa kawan, [sinöqa Tayta Dios 
nishqankunata cäsukurpis kawanmi]> >>. 

5Saypitanami altunnin jirkaman diablu pushaykur maysay nacionkunata 

rasla rikaskasir 

6nirqan: <<Lapan rikashqayki nacionkunata y saycho riquëzakunatami 

qoykushayki. Saykuna noqapa kaptinmi munashqä kaqta pitapis qoykushaq. 

7Qonqurpaykur adoramaptikiqa lapan rikashqaykikunatami qoykushayki>>. 

8Saymi Jesús nirqan: <<[¡Witikuy, Satanás!] Tayta Diospa palabrancho 

kaynömi qelqaraykan: <Tayta Dioslatami adorayanki. Pay japalantami 
sirviyanki> >>. 

9Saypitanami Jerusalénman Jesústa diablu pusharqan. Saychönami 

templupa altunnin kaq puntanman ichiykasir nirqan: <<Diospa Surin karqa 
mä kaypita tiwyarpuy. 

10Diospa palabrancho kaynömi qelqaraykan: <Angilninkunatami Tayta Dios 

kachamunqa rikayäshunaykipaq. 

11Paykunami sariyäshunki chakilaykitapis rumikunacho mana 

takakunaykipaq> >>. 

12Niptinmi Jesús nirqan: <<Saynöpis Tayta Diospa palabrancho kaynömi 

nin: <Tayta Diosta ama tentankisu> >>. 

13Jesústa tentayta mana kamäpakurmi diablu aywakurqan yapaychöna 

kutimuyta yarpar. 

Galileacho Jesús wilakur qalaykushqan 

Mateo 4.12-17; Marcos 1.14-15 

14Saypitanami Espíritu Santupa munayninwan Galileaman Jesús kutirqan. 

Say markakunachömi Jesús ali yachasiq kashqanta runakuna parlayaq. 

15Sinagögakunacho yachasiptinmi payta alabar niyarqan: <<¡Payqa alimi 

yachasin!>> 

Nazaret markacho Jesús wilakushqan 

Mateo 13.53-58; Marcos 6.1-6 

16Saypitanami markan Nazaretman Jesús kutiykur costumbrin kashqanno 

jamay junaqcho sinagögaman aywarqan. Saychömi Tayta Diospa 
palabranta liyimunanpaq runakunapa puntanman ichirqan. 

17Profëta Isaías qelqashqan rölluta makyaptinmi liyiyta munashqanta 

ashiskir kayno liyimurqan: 

18<<Tayta Diosmi Espïritunta noqaman kachamush. Paymi akramash 

pobrikunata ali wilakuyninta wilanäpaq. Saynöpis kachamash [lakish 
kawaqkunata shakyäsinäpaq,] juklä nacionman prësu aywaqkuna librina 
kayashqanta wilanäpaq, qaprakunapa nawinta aliyäsinäpaq, 

chikiqninkunapa makincho nakaykaq runakunata jorqunäpaq 

19y Tayta Dios salvananpaq kaq tiempu chämushqanta wilakunäpaq>>. 

20Sayno liyirkurnami rölluta wankurkur kutiykasirqan sinagögacho yanapaq 

runata. Jamaskiptinnami saycho kaykaq runakuna payta rikaraykäyarqan. 

21Saymi Jesús nirqan: <<Liyipämushqächo nishqannömi kanan cumplishna 

kaykan>>. 

22Sayno niptinmi runakuna kushikuyashpan niyarqan: <<¡Payqa shumaqmi 

parlan! ¿Manaku Josépa surilan kaykan?>> 

23Saymi Jesús nirqan: << <Jampikuq karqa kikikiraq jampikuy> 

niyashqannömi qamkunaqa munaykäyanki Capernaúmcho milagruta 
rurashqäno kay markansichöpis milagruta ruranäta>>. 

24Nirkurmi nirqan: <<Rasunpami nï: Manami mayqan profëtatapis 

markanchöqa chaskikuyansu. 

25Rasunpami nï: Profëta Elías kawanan wisan kimsa wata soqta killantin 

mana tamyaptin maysay Israel markakunacho fiyupa muchuy karqan. Say 
wisan Israel nacioncho aska viüdakuna kayarqan. 

26Sayno kaykaptinpis manami Tayta Dios Israelcho mayqan viüdata 

yanapänanpaqpis Elíasta kacharqansu. Saypa trukanqa Sidóncho kaq 
Sarepta markacho taq viüdalata yanapänanpaqmi kacharqan. 

27<<Profëta Eliseo kawanan wisanpis Israelcho leprawan askaqmi 

qeshyaykäyarqan. Sayno kaykaptinpis manami mayqantapis Eliseo 
aliyäsirqansu. Saypa trukanqa Siria nacionpita kaq Naamánlatami 
aliyäsirqan>>. 

28Jesús sayno niptinmi sinagögacho kaykaq runakuna fiyupa 

rabyakuyarqan. 

29Saymi Jesústa markapita jorqur marka kuchun tunaman apayarqan 

saypita tanqariyänanpaq. 

30Sayno apaykäyaptinmi chawpinkunapita yarquskir Jesús aywakurqan. 

Supay löcuyäsishqan runata Jesús kachakäsishqan 

Marcos 1.21-28 

31Saypitanami Galileacho Capernaúm markaman Jesús aywarqan. 

Saychömi cada jamay junaq runakunata yachasirqan. 

32Shumaq yachasishqanta wiyayashpanmi admirakur niyarqan: <<¡Payqa 

munayyuq karmi shumaq yachasimansi!>> 

33Say sinagögachömi kaykarqan supay löcuyäsishqan runa. Paymi qayarar 

nirqan: 

34<<¡Nazaretpita kaq Jesús, [kaypita aywakuy]! ¿Imatataq noqakunawan 

munanki? ¿Ushakäsiyämänaykipaqku shamushkanki? ¡Noqa musyämi 
Tayta Dios kachamushqan santu runa kashqaykita!>> 

35Sayno qayaraptinmi supayta olqutupar Jesús nirqan: <<¡Upälala kay 

runapita yarquy!>> Sayno niptinmi lapan runakunapa nawpancho say runata 
saqtariykur aywakurqan. Isanqa saqtarpis manami däñarqansu. 

36Sayta rikaykurmi admirakuyashpan jukninpis jukninpis niyarqan: 

<<¡Imatanataq rikansi! ¡Munayninwan niptin supaykunapis cäsukurmi 
aywakuyan!>> 

37Supayta qarqushqanta musyarmi intëru Galileacho Jesús munayyuq 

kashqanta parlayaq. 

Pedrupa suedranta Jesús aliyäsishqan 

Mateo 8.14-15; Marcos 1.29-31 

38 Sinagögapita yarquskirmi Simónpa wayinman Jesús aywarqan. 

Chänanpaq Simónpa suedran fiebriwan ansa jitaraptinmi Jesústa 
ruwakuyarqan aliyäsinanpaq. 

39Saymi qeshyaqman witiykur say fiebrita olqutupaptin jinan höra 

aliyaskirqan. Aliyarkurnami mikuyta paykunata qararqan. 

Askaq qeshyaykaqkunata Jesús aliyäsishqan 

Mateo 8.16-17; Marcos 1.32-34 

40Inti jeqaykaptinnami tukuy niraq qeshyawan qeshyaykaqkunata Jesúsman 

apayämurqan. Yataykularmi paykunata aliyäsirqan. 

41Wakin qeshyaqkunapitanami supaykunapis yarquyashpan qaparaypa 

niyarqan: <<¡Diospa Surinmi qam kanki!>> Tayta Dios kachamushqan 
Cristo kashqanta supaykuna niyaptinmi Jesús olqutuparqan mana 
parlakuyänanpaq. 

Jesús wilakur purishqan 

Marcos 1.35-39 

42Pasa wararkuptinnami sunyaqman Jesús aywakurqan. Saymi runakuna 

ashiyashpan pay kaykashqan kaqman chaykur manakuyarqan paykunapita 
mana aywakunanpaq. 

43Saymi Jesús nirqan: <<Tayta Dios mandaykashqanpa ali wilakuyninta 

wakin markakunachöpis wilakunämi kaykan. Saypaqmi Tayta Dios 
kachamash>>. 

44Nirkurnami Israelcho maysay markakunapa purir sinagögakunacho Tayta 

Diospa wilakuyninta Jesús wilakurqan. 

 

Lucas 5 
Aska pescädukunata Pedro sarishqan 

Mateo 4.18-22; Marcos 1.16-20 

1Genesaret qocha kuchuncho Jesús yachaykäsiptinmi Tayta Diospa 

wilakuyninta yachasishqanta wiyayta munar aska runakuna kichkiypa 
juntapäyarqan. 

2Saychömi Jesús rikarqan ishkay büquikuna qocha kuchuncho kaykäyaqta. 

Say büquikunapita yarqurirmi pescaqkuna redninkunata taqshaykäyarqan. 

3Saymi Simónpa büquinman Jesús wisarkur qocha kuchunpita mas 

ruriläman apananpaq nirqan. Apaskiptinnami büquiman jamaykur 
runakunata yachasirqan. 

4Yachasiyta ushaskirnami Simónta nirqan: <<Kananqa mas chawpi 

niraqmanna büquikita apaykur pescädukunata sariyämunaykipaq rednikita 
jitayay>>. 

5Sayno niptinmi Simón nirqan: <<Taytay, warati pescaykarpis manami ni 

juklaylatapis sariyashkäsu. Imano kaptinpis nikämaptikiqa mä rednïkunata 
yapay jitayäshaq>>. 

6Sayno nishpan jitarmi redninpis rachinashqanyaq saysika pescädukunata 

sariyarqan. 

7Saymi yanapäyänanpaq jukaq büquicho pescaq mayinkunata 

qemlakuyarqan. Chaykurmi ishkan büquikuna talpunäyashqanyaq 
pescädukunata winayarqan. 

8Sayta rikaykurmi Simón Pedro Jesúspa nawpanman qonqurpakuykur 

nirqan: <<Taytay, nawpäpita witikulay. Jusasapa runami kä>>. 

9Sayno nirqan saysika pescäduta sarishqanpita fiyupa mansakashpanmi. 

Saynölami paywan kaykaqkunapis 

10y Zebedeupa surinkuna Santiaguwan Juanpis mansakash rikakuyarqan. 

Paykunami Simónpa pescaq mayinkuna kayarqan. Saymi Simónta Jesús 
nirqan: <<Ama mansakaysu. Noqami yachasiyäshayki runakunatana 
pescayänaykipaq>>. 

11Sayno niptinmi büquinkunata sakiman jipiskir lapanta saycho 

kachariykuyashpan Jesúswan aywayarqan. 

Leprawan qeshyaqta Jesús aliyäsishqan 

Mateo 8.1-4; Marcos 1.40-45 

12Juk markacho Jesús kaykaptinmi leprawan fiyupa qeshyaykaq runa 

charqan. Jesústa rikaykurmi urkunpis pasaman töpashqanyaq 
qonqurpakuykur nirqan: <<Taytay, voluntäniki kaptinqa aliyaykasilämay>>. 

13Sayno ruwakuptinmi Jesús yataykur nirqan: <<Aliyash kanaykita 

munämi>>. Sayno niptinmi jinan höra aliyaskirqan. 

14Nirkurnami Jesús nirqan: <<Aliyäsishqäta ama pitapis wilapankisu. Saypa 

trukanqa cüraman ayway aliyashqaykita rikashunaykipaq. Nirkur Moisés 
qelqashqancho nishqannöla purificakunaykipaq ofrendaykita templuman 
apay. Saynöpami aliyashqaykita musyayanqa>>. 

15<<Ama wilakunkisu>> nikaptinpis maysaychömi runakuna musyayarqan. 

Saymi saysika shuntakäyarqan yachasishqankunata wiyayänanpaq y 
qeshyaykashqanpitapis aliyäsinanpaq. 

16Jesúsqa sunyaqninman aywaykurmi imaypis Tayta Diosta manakuq. 

Paralïticu runata Jesús aliyäsishqan 

Mateo 9.1-8; Marcos 2.1-12 

17Juk wayicho Jesús yachaykäsiptinmi saycho 

jamaraykäyarqan fariseukuna y ley yachasiqkunapis. Paykunami kayarqan 
Galileacho kaykaq markakunapita, Judea provinciapita y Jerusalénpitapis. 
Qeshyaqkunata aliyäsinanpaqmi Tayta Diospa munayninwan Jesús 
kaykarqan. 

18Paralïticu runata kirmawan runakuna chaykasirmi imaykanöpapis Jesúspa 

nawpanman yaykasiyta munayarqan. 

19Saysika runakuna kichkiräyaptinmi punkupa yaykasiyta 

kamäpakuyarqansu. Saymi wayi jananman wisarkasir qataraykashqanta 
kichariyashpan kirmantinta Jesúspa nawpanman uräsiyarqan. 

20Say runakuna payman yärakuyashqanta musyarmi qeshyaykaq runata 

Jesús nirqan: <<Lapan jusaykipita perdonashnami kaykanki>>. 

21Sayno niptinmi ley yachasiqkuna y fariseukuna yarpachakur niyarqan: 

<<¡Pitaq kay runaqa Dios tukunanpaqqa! Tayta Dioslami jusalikuqkunataqa 
perdonan>>. 

22Sayno yarpaykäyashqanta musyarmi Jesús nirqan: <<¿Imanirtaq sayno 

yarpaykäyanki? 

23¿Mayqantaq mas aja kaykan? ¿Runapa jusankunata perdonayku? ¿O 

qeshyaqta aliyäsiyku? 

24Runapa Surin kay pasacho runakunata perdonananpaq munayyuqmi 

kaykan. Saytami kanan musyayanki>>. Nirkurmi paralïticu runata nirqan: 
<<¡Sharkuy! Kirmaykita apakurkur wayikipa aywakuy>>. 

25Sayno niptinmi lapan rikaraykäyaptin jinan höra aliyashna sharkurkurqan. 

Nirkurmi kirmanta apakurkur Tayta Diosta alabaraykar wayinpa 
aywakurqan. 

26Sayta rikaykurmi runakuna kushikuyashpan Tayta Diosta alabayarqan. 

Pasaypa admirash rikakurmi niyarqan: <<¡Pay rurashqantanöqa manami 
imaypis rikashkansisu!>> 

Discïpulun kananpaq Levíta Jesús qayashqan 

Mateo 9.9-13; Marcos 2.13-17 

27Saypita aywakurmi Jesús rikarqan Leví jutiyuq runa impuestuta cobrar 

jamaraykaqta. Saymi nirqan: <<Qatirämay>>. 

28Sayno niptinmi lapanta kachariykur Jesúswan aywakurqan. 

29Saypitanami Jesúswan mikuyänanpaq wayincho banquëtita Leví 

rurasirqan. Paykunawanmi impuestuta cobraqkuna y wakin runakunapis 
mikuykäyarqan. 

30Sayta rikaykurmi fariseukuna y ley yachasiqkuna jamurpäyashpan 

Jesúspa discïpulunkunata niyarqan: <<¿Imanirtaq qamkuna impuestu 
cobraqkunawan y jusasapa runakunawanpis mikuyanki y upuyanki?>> 

31Saymi Jesús nirqan: <<Sänu kaqkunaqa manami mëdicuta nistäyansu, 

sinöqa qeshyaykaqkunalami. 

32Noqa manami jusaynaq runakunamansu shamushkä, saypa trukanqa 

jusalikuyta wanakuyänanpaq jusasapa runakunamanmi>>. 

Ayünupita Jesústa tapuyashqan 

Mateo 9.14-17; Marcos 2.18 

33Saypitanami Jesústa tapuyarqan: <<Juanpa discïpulunkuna 

y fariseukunapa discïpulunkunaqa Tayta Diosta manakur imaypis 
ayunayanmi. Qampa discïpuluykikunaqa ¿imanirtaq ayunayansu?>> 

34Saymi Jesús nirqan: <<Casarakuq maqta kaykaptinqa casaray fiestaman 

qayasishqan invitädunkuna ¿ayunayanmansuraq? 

35Casarakuq maqtata wanusiyaptinmi isanqa ayunayanqa>>. 

36Saymi Jesús mastapis nirqan: <<Manami pipis mushuq mödanata 

rachinsu makwa mödanata shilpananpaq. Sayno rurarqa mushuq 
mödanatapis perdisinmi. Saynöpis mushuq mödanapita rachishqan 
ratashqa makwa mödanacho manami kamaransu. 

37<<Saynöpis manami pipis sayraq rurash vïnuta makwa urpumanqa 

winansu. Winaptinqa vïnu poqur laksiriykunqami. Sayno kaptinqa vïnupis y 
urpupis ushakanqami. 

38Saymi sayraq rurash vïnuta sänu urpuman winansi. [Sayno rurashqaqa 

vïnupis manami jichanqasu ni urpupis ushakanqasu.] 

39<<Saynöpis manami pipis poqush vïnuta yawarkur sayraq rurash vïnuta 

upuyta munansu <poqush vïnuqa masmi mishkin> nir>>. 

 

Lucas 6 
Jamay junaqpaq Jesús munayyuq kashqan 

Mateo 12.1-8; Marcos 2.23-28 

1Jamay junaqchömi discïpulunkunawan Jesús päsaykäyarqan trïgu 

poquraykaq chakrakunapa. Saypa päsarmi discïpulunkuna trïguta palar 
kupa kupaskir uchuyarqan. 

2Sayta rikarmi fariseukuna niyarqan: <<¿Imanirtaq jamay junaq kaykaptin 

leyninsita mana cäsukur trïguta palaykäyanki?>> 

3Saymi Jesús nirqan: <<¿Manaku imaypis liyiyashkanki 

yanapaqninkunawan David mikanar imata rurashqantapis? 

4Davidshi Tayta Diospa wayinman yaykur Diospaq churayashqan tantata 

mikunaq. Saynölashi yanapaqninkunatapis qaranaq. Say tanta manami 
David ni paywan kaykaq runakuna mikuyänanpaqsu karqan, saypa trukanqa 
cürakunalapaqmi>>. 

5Nirkur Jesús nirqan: <<Runapa Surinqa jamay junaqpaqpis munayyuqmi 

kaykan>>. 

Makin wanush runata jamay junaqcho Jesús aliyäsishqan 

Mateo 12.9-14; Marcos 3.1-6 

6Saypita juk jamay junaqmi sinagögaman yaykur Jesús yachasirqan. 

Saychömi aluq kaq makin wanush runapis kaykarqan. 

7Sayta rikarmi ley yachasiq runakunawan fariseukuna Jesústa 

rikapaykäyarqan jamay junaqcho aliyäsiptinqa say achäquila contran 
sharkuyänanpaq. 

8Sayno yarpaykäyashqanta tantiyarmi makin wanush runata Jesús nirqan: 

<<Sharkur runakunapa puntanman ichiy>>. Sayno niptinmi say runa 
ichirkurqan. 

9Nirkurnami runakunata Jesús tapurqan: <<Kanan mä niyämay. Jamay 

junaqcho ¿ali kaqtaku o mana ali kaqtaku rurashwan? Runa mayinsita 
¿salvashwanku o <wanukusunpis> nishwanku?>> 

10Nirkurmi saycho kaykaq runakunata rikärishpan makin wanush runata 

nirqan: <<¡Makikita joqariy!>> Joqarkuptinmi makin aliyaskirqan. 

11Saypitanami fariseukuna fiyupa rabyakur Jesústa acusayänanpaq 

wilanakuyarqan. 

Chunka ishkay apostolninkunata Jesús akrashqan 

Mateo 10.1-4; Marcos 3.13-19 

12Saypitanami jirkaman aywaykur Tayta Diosta manakuykar Jesús 

wararqan. 

13Pasa wararkuptinnami discïpulunkunata qayaykur chunka ishkayta 

akrarqan apostolninkuna kayänanpaq. 

14Paykunami kayarqan Simón (paytami jutinta churaparqan Pedro jutin 

kananpaq), Simónpa wawqin Andrés, Santiago, Juan, Felipe, Bartolomé, 

15Mateo, Tomás, Alfeupa surin Santiago, Zelote nishqan Simón, 

16Santiagupa surin Judas y Judas Iscariote. Paymi Jesústa rantikurqan. 

Askaq runakunata Jesús aliyäsishqan 

Mateo 4.23-25 

17Apostolninkunawan jirkapita Jesús urämurnami pampacho tarirqan aska 

discïpulunkunawan saysika runakuna juntaraykäyaqta. Say runakunami 
shayämush kayarqan intëru Judea provinciapita, Jerusalénpita y lamar 
kuchuncho kaykaq Tiro y Sidón markakunapitapis. Paykuna juntakäyarqan 
Jesús yachasishqanta wiyayta munar y qeshyankunapita aliyayta munarmi. 

18Saychömi supay nakasishqan runakunatapis Jesús kachakäsirqan. 

19Lapan runakunata munayninwan aliyäsiptinmi pïmaypis Jesústa yataylapis 

yatayta munayarqan. 

Kushikuyänanpaq y lakikuyänanpaq Jesús wilashqan 

Mateo 5.1-12 

20Discïpulunkunata rikärirmi Jesús nirqan: <<Pobrikuna, kushishqami 

kawayanki. Qamkunapaqmi Tayta Dios mandaykashqan kaykan. 

21<<Malaqaqkuna, kushishqami kawayanki. Qamkunaqa manami 

malaqäyankinasu. <<Waqaqkuna, kushishqami kawayanki. Qamkunaqa 
manami lakikuyankinasu. 

22<<Kushishqami kawayanki Runapa Surinta chaskikuyashqaykipita 

chikiyäshuptikipis qarquyäshuptikipis, ashliyäshuptikipis y manakaqman 
churayäshuptikipis. 

23Sayno kaptinpis kushikuyay. Qamkunata gloriacho maynami premiuta 

Tayta Dios shuyaraykäsiyäshunki. Qamkunatanömi chikishuqnikikunapa 
unay ayllunkunapis Tayta Diospa profëtankunata nakasiyarqan>>. 

24<<¡Wawalaw, rïcukuna! Qamkunaqa kay pasalachömi kushikuykäyanki. 

25<<¡Wawalaw, pacha junta kawaqkuna! Qamkuna malaqäyankimi. 

<<¡Wawalaw, kay pasacho kushishla kawaqkuna! Qamkuna fiyupa lakikurmi 
waqayanki. 

26<<¡Wawalaw, lapan runakunapita alabash kaqkuna! Qamkunatanölami 

lula profëtakunatapis unay aylluykikuna alabayarqan. 

Chikimaqninsita kuyanansipaq Jesús yachasishqan 

Mateo 5.38-48; 7.12 

27<<Wiyamaqkuna, qamkunatami nï: Chikishuqnikikunata kuyayanki. Mana 

ali rikayäshuptikipis ali rikayanki. 

28Ashliyäshuptikipis ali shimilaykipa parlapäyanki. Manakaqta 

tumpayäshuptikipis paykunapaq Tayta Diosta manakuyanki. 

29Laqyayäshuptiki jukaq qaqlaykitapis kamapäyanki. Punchuykita 

qechuyäshuptiki chompaykitapis kachapariykuyanki. 

30Imata manakuyäshuptikipis qoykuyanki. Imaykita qechuyäshuptikipis 

kachapariykuyanki. 

31Imanömi runa mayiki rikayäshunaykita munayanki, saynöla qamkunapis 

runa mayikita ali rikayanki. 

32<<Kuyanakuyashlaykiwan kuyanakurqa ¿ima alitataq ruraykäyanki? 

Jusasapa runakunapis kuyanakuyashlanwanqa kuyanakuyanmi. 

33Ali kaqkunalawan ali kawarqa ¿ima alitataq ruraykäyanki? Jusasapa 

runakunapis saynölaqa kawayanmi. 

34Gänayänayki kashla imatapis manarqa ¿alitasuraq ruraykäyanki? 

Jusasapa runakunapis gänayänan raykulaqa imatapis manaykuyanmi. 

35<<Qamkunaqa chikishuqnikikunata kuyayay. Paykunawan ali kawayay. 

Imatapis manarqa ama cobrayaysu. Sayno kawayashqaykipitami Tayta Dios 
premiuta qoshunki. Mal agradecïdu runakunata y fiyu runakunatapis pay 
kuyapanmi. Saymi qamkunapis kuyapäkuq karqa munayyuq Tayta Diospa 
wamran kaykäyanki. 

36Taytayki kuyapäkuq kashqanno qamkunapis kuyapäkuq kayay. 

Runa mayinsita mana jamuränansipaq Jesús nishqan 

Mateo 7.1-5, 17-20; 12.34-35 

37<<Tayta Dios mana juzgayäshunaykipaq runa mayikita ama juzgayaysu. 

Saynöpis manakaqman mana churayäshunaykipaq manakaqman ama 
churayaysu. Runa mayikita perdonayaptikiqa qamkunatapis Tayta Dios 
perdonayäshunkimi. 

38Ali runa kayaptikiqa Tayta Dios qamkunatapis jichay jichayta lipay 

lipaytami qarayäshunki. Melqaynikiman juntatami milqaparkuyäshunki. 
Runa mayikita imanöpis yanapäyashqaykiman tupumi qamkunatapis Tayta 
Dios yanapäyäshunki>>. 

39Saynöpis tinkusiypa yachasirmi Jesús nirqan: <<¿Qapra runa qapra 

mayinta pushanmansuraq? Pushanakurqa ¿manasuraq pözuman ishkan 
jeqakurpuyanman? 

40Mayqan yachakuqpis manami yachasiqninpita mastaqa yachansu. Sayno 

kaptinpis yachakurkurqa yachasiqninnönami yachanqa. 

41<<Nawikikunacho jatunkaray qeru jatiraykaptinqa ¿imanirtaq runa 

mayikikunapa nawincho ichiknayla shuka jatiraykaqta rikapäyanki? 

42Nawikikunacho jatunkaray qeru jatiraykaptinqa ¿imanöparaq niyankiman: 

<Nawikipita shukata jorqapäshayki>? ¡Ishkay cära runakuna! Puntata 
nawikikunacho kaykaq qerutaraq jorquyay. Sayraqmi shumaq rikayanki runa 
mayikipa nawinpita shukata jorqupäyänaykipaq. 

43<<Ali jachaqa manami mana alita wayunsu. Saynölami mana ali jachapis 

alitaqa wayunsu. 

44Wayuyninpami ima jachatapis reqinsi. Manami kashakunapitasu hïgusta 

palansi ni shirakakunapitasu üvata palansi. 

45Ali runaqa shonqun alita yarpashqantami parlan y fiyu runaqa shonqun 

mana alita yarpashqantami parlan. Runaqa shonqun yarpashqantami 
alitapis o mana alitapis parlan. 

Cäsukuq runa y mana cäsukuq runa imano kashqanpis 

Mateo 7.24-27 

46<<Yachasikuynïkunata mana cäsukuykarqa ¿imanirtaq <Patronnïmi 

kanki> niyämanki? 

47Nishqäkunata wiyakamaqkuna imano kayashqantapis kanan 

tantiyasiyäshayki. 

48Juk runashi wayita sharkasinanpaq qaqata tarishqanyaq oqtiykur 

cimientuta perqanaq. Qaqa janancho shumaq perqash kaptinshi mayu 
jakashpan jaytarpis say wayita juchusinaqsu. 

49Juk runanashi cimientuta mana perqaylapa aqusha janalancho wayita 

sharkasinaq. Sayno kaptinshi mayu jakar jaytaptin say wayi jukla juchunaq. 
Sayshi pasaypa kuyapaypaq kanaq. Saynömi nishqäkunata mana 
wiyakamaq runapis kanqa>>. 

 

Lucas 7 
Capitanpa ashmayninta Jesús aliyäsishqan 

Mateo 8.5-13; Juan 4.43-54 

1Runakunata sayno parlapayta ushaskirmi Capernaúm markaman Jesús 

aywarqan. 

2Saychömi Roma capitanpa kuyay ashmaynin pasaypa ansa qeshyar 

wanunaykarqan. 

3Say capitanmi Jesúspaq parlayashqanta mayaykur Israel mayor 

runakunata kachakurqan shamur ashmayninta aliyäsinanpaq. 

4Saymi paykuna chaykur Jesústa ruwakur niyarqan: <<Capitanpa 

ashmayninta aliyäsinaykipaq aywaykuläshun, taytay. Capitanqa ali runa 
karmi 

5marka mayinsikunatapis ali rikan 

y sinagögansitapis sharkasipämashkansi>>. 

6Sayno ruwakuyaptinmi paykunawan Jesús aywaykarqan. Wayiman 

chänanpaqna kaykaptinmi amïgunkunata capitán kacharqan Jesústa 
niyänanpaq: <<Amashi afanakunkinasu, taytay. Mana Israel runa kaptinshi 
wayinmanpis yaykunkimansu. 

7Sayshi kikin shamushsu. Ashmaynin aliyänanpaq kaylapitashi niykunki. 

8Paypis mandaqninpa munayninchöshi kaykan. Saynöshi paypa 

munaynincho soldädunkunapis kaykäyan. Sayshi mayqantapis <ayway> 
niptin aywan, <shamuy> niptin shamun y ashmayninta <kayta ruray> 
niptinpis ruran>>. 

9Sayno wilayaptinmi Jesús kushikur paywan aywaykaq runakunata nirqan: 

<<Noqa kaynömi nï: Sayjinanpa yärakamaq runataqa manami ni Israel 
runakunachöpis tarishkäsu>>. 

10Capitanpa kachankuna kutiykurnami ashmay aliyashtana tariyarqan. 

Viüdapa wawanta Jesús kawarisimushqan 

11Saypitanami discïpulunkunawan Jesús aywarqan Naín markaman. 

Paykunawanmi aska runakuna aywayarqan. 

12Markaman yaykuykarnami Jesús tinkurqan aska runakuna ayata 

apaykäyaqwan. Say ayaqa viüdapa juklayla maqta wawanmi karqan. 

13Viüda waqaykaqta rikarmi kuyapashpan Jesús nirqan: <<Ama 

waqaysu>>. 

14Sayno nishpan kirmata yataykuptinmi aya apaqkuna ichiskiyarqan. 

Saynami Jesús nirqan: <<¡Maqta, sharkuy!>> 

15Sayno niptinmi kawarirkamur parlar qalaykurqan. Saymi viüdata Jesús 

nirqan: <<¡Wawayki kawarimushnami!>> 

16Sayta rikaykurmi lapan runakuna kushikuyashpan Tayta Diosta alabar 

niyarqan: <<¡Munayyuq profëtami noqansiman chämush! ¡Tayta Diosmi 
kuyashqan runakunaman shamush!>> 

17Saymi intëru Judeacho y nawpan markakunachöpis Jesús 

rurashqankunata musyayarqan. 

Bautizaq Juanpa discïpulunkuna Jesúsman tapuq aywayashqan 

Mateo 11.2-6 

18Jesús rurashqankunata musyaykurmi Bautizaq Juanta discïpulunkuna 

wilayarqan. Saymi ishkay discïpulunkunata qayaykur 

19Señor Jesústa tapuyämunanpaq kachar nirqan: <<¿Qamkush kaykanki 

Tayta Dios kachamushqan Cristo o juktaraqkush shuyakuyäshaq?>> 

20Jesúsman chaykurnami niyarqan: <<Taytay, Bautizaq Juanmi musyayta 

munaykan. ¿Qamkush kaykanki shamunanpaq kaq Cristo o juktaraqkush 
shuyakuyäshaq?>> 

21Tapuq chashqan hörami Jesús aliyaykäsirqan aska qeshyaykaqkunata, 

nakaykaqkunata, supay nakasishqankunata y aska qaprakunatapis. 

22Saymi Jesús nirqan: <<Kutir Juanta wilayay rikayashqaykita y 

wiyayashqaykita. Qaprakuna rikayannami. Makllukuna 
puriyannami. Leprawan qeshyaqkuna aliyashnami. Upakuna wiyayannami. 
Wanushkuna kawariyämushnami. Muchuqkunapis Tayta Diospa ali 
wilakuyninta wiyaykäyannami. 

23Yarpäyashqanno mana ruraptïpis mana ajayaypa noqaman yärakamaq 

runaqa kushishqami kawanqa>>. 

Bautizaq Juan Diospa profëtan kashqan 

Mateo 11.7-15 

24Juanpa discïpulunkuna kutiskiyaptinnami runakunata Jesús nirqan: 

<<¿Imata rikaqtaq sunyaq jirkaman aywayarqayki? ¿Shoqushta wayra 
kuyusiqta rikayänaykipaqku? 

25Manasayqa ¿ima rikaqtaq aywayarqayki? ¿Ali mödanash runata rikaqku 

aywayarqayki? Musyayashqaykinöpis reypa wayincho taq rïcu 
runakunalami ali mödanan jatish kaykäyan. 

26Sayno kaptinqa ¿ima rikaqtaq aywayarqayki? ¿Profëta rikaqku? Aw, 

profëta rikaqmi. Noqa kaynömi nï: Paynöqa manami mayqan profëtapis 
kashsu. 

27Juanta kachamunanpaqmi kayno qelqaraykan: <Nänita pisaq japuy 

runakunata kamarikasinanpaqmi wilakuqnïta puntaykita kachashaq>. 

28<<Noqa kaynömi nï: Lapan profëtakunapitapis Bautizaq Juanqa mas 

tantiyakuqmi. Sayno kaptinpis Tayta Dios mandaykashqanman sayraq 
yaykuqkuna Juanpitapis mas tantiyayan>>. 

29(Juan wilakushqanta wiyaykurmi impuestuta cobraqkunapis Tayta Diosta 

cäsukur Juan bautizananpaq aywayarqan. 

30Fariseukunawan ley yachasiqkunami isanqa Diosta mana cäsukur 

bautizakuyarqansu.) 

Bautizaq Juanpaq y Jesúspaq runakuna parlayashqan 

Mateo 11.16-19 

31Mastapis Jesús nirqan: <<Kanan tiempu runakunata ¿imamanraq 

tinkusïman? ¿Imanötaq kaykäyan? 

32Paykunaqa pläzacho puklaq wamrakunanölami kaykäyan. Say 

wamrakunami qayarar niyan: <Pinkulluta tukayaptïpis manami 
tushuyankisu. Aya apay cantata cantayaptïpis manami waqayankisu>. Say 
wamrakunanölami kanan tiempu runakunapis kaykäyan. 

33Bautizaq Juan tantata mana mikuptin y vïnuta mana upuptinmi nikäyanki: 

<¡Payqa supaypa munayninchömi kaykan!> 

34Runapa Surin mikuptin y upuptinmi nikäyanki: <¡Kay runaqa mikular upular 

purikun! ¡Impuestu cobraqkunawan y jusasapa runakunawanmi 
shuntakan!> 

35Sayno niyaptikipis discïpulükuna Tayta Dios munashqanno kawayaptinmi 

Juanta y noqata Tayta Dios kachayämashqan tantiyakaykan>>. 

Jusasapakuna perdonash kar Tayta Diosta mas kuyayashqan 

36Saypitanami fariseo runa Jesústa pusharqan wayincho mikuyänanpaq. 

Chaykurnami mësaman Jesús jamaykurqan. 

37Fariseupa wayincho Jesús mikuykashqanta musyaykurmi prostitüta warmi 

alabastro rumipita rurash pömuwan perfümin aptash charqan. 

38Jesúspa qepanman qonqurpakuykur waqaptinmi chakinman weqin 

juturqan. Say jutushqantanami aqsanwan pisapaskir Jesúspa chakinta 
musaykushpan apashqan perfümita winaparqan. 

39Sayta rikaykurmi wayinman pushaq fariseo kayno yarparqan: <<Kay runa 

Diospa profëtan karqa tantiyanmanmi jusasapa warmi yataykashqanta>> 
nir. 

40Saynami Jesús nirqan: <<Simón, jukta nishayki>>. Niptinmi nirqan: <<Mä 

nimay, rabí>>. 

41Saymi Jesús nirqan: <<Ishkay runakunashi juk runapa jaqan kayänaq. 

Jukninshi pisqa pachak (500) junaq arur gänashqanno jaqan kanaq. 
Jukaqnashi pisqa chunka (50) junaq arur gänashqanno jaqan kanaq. 

42Imanöpapis pägayta mana puëdiyaptinshi ishkantapis cobranaqnasu. 

Kanan mä nimay. ¿Mayqan kaqtaq say qellayyuq runata mas kuyanqa?>> 

43Saymi Simón nirqan: <<Mas aypala jaqan kaq runachir, taytay>>. Niptinmi 

Jesús nirqan: <<Alimi tantiyashkanki>>. 

44Sayno nirmi warmita rikärir Simónta nirqan: <<Kay warmi rurashqanta 

¿rikashkankiku? Wayikiman yaykamuptï chakïta awikunäpaq manami 

yakuta puestupämashkankisu. Kay warmimi isanqa weqinwan chakïta 
ushmarkasir aqsanwan sakisipämash. 

45Qamqa manami winchikamar musamashkankisu. Paymi isanqa 

yaykamushqanpita pasa mana kachaypa chakïta musash. 

46Umämanpis manami aceitita winapämashkankisu. Paymi isanqa 

chakïman perfümita winapämash. 

47Saymi nï: Kay warmiqa aska jusankunata perdonaptïmi fiyupa kuyamar 

sayno rurash. Wakinmi isanqa jusaynaq kayashqanta yarpar janan shonqula 
kuyayäman>>. 

48Nirkurmi say warmita nirqan: <<Lapan jusaykikunatami perdonä>>. 

49Saymi mësacho jamaraykaq runakuna kikinpura parlayarqan: <<¡Pinataq 

payqa runapa jusanta perdonananpaqqa!>> 

50Jesúsnami say warmita nirqan: <<Yärakamashqaykipitami salvash 

kaykanki. Kananqa kushishna aywakuy>>. 

 

Lucas 8 
Jesústa yanapaq warmikuna 

1Saypitanami chunka ishkay discïpulunkunawan markan markan Jesús purir 

Tayta Dios mandaykashqanpa ali wilakuyninta wilakurqan. 

2Paykunawanmi aywayarqan supaypa munayninpita jorqushqan warmikuna 

y qeshyankunapita aliyäsishqan warmikunapis. Saynöpis aywarqan 
Magdalena niyashqan María. Paypitami qanchis supaykunata Jesús 
qarqurqan. 

3Saynöpis aywayarqan Herodespa yanapaqnin Chuzapa warmin Juana, 

Susana y wakin warmikunapis. Paykunami Jesústa y discïpulunkunata 
gastunkunapaq kamaripäyarqan. 

Diospa wilakuyninta muruman Jesús tinkusishqan 

Mateo 13.1-9; Marcos 4.1-9 

4Maysay markakunapita aska runakuna shuntakäyaptinmi Jesús wilapar 

nirqan: 

5<<Juk runashi trïgu muruq aywanaq. Muruta shikaptinshi näniman wakin 

shikwanaq. Saytashi runakuna jarukuyänaq y pishqukunapis 
upshakurkuyänaq. 

6Wakin kaq murushi shalaman shikwanaq. Saycho jeqamurpis alpa mana 

kaptinshi sakikäkunaq. 



1960 

 

 
© 2018  Wycliffe Bible Translators, Inc. 

  
 

 

7Wakin kaq murushi kashakuna chawpinman shikwanaq. Jeqamurpis 

kashakuna nitiptinshi qarwashtaykälar wanunaq. 

8Wakin kaq murunashi isanqa ali alpaman shikwanaq. Saykunaqa 

jeqamurshi cada espïgacho pachak (100) trïguta wayunaq>>. Sayno 
yacharkasirmi Jesús sinchipa nirqan: <<¡Rinriyuq kaqkunaqa nishqäkunata 
wiyakuyäsun!>> 

Tinkusiypa imanir Jesús yachasishqan 

Mateo 13.10-15; Marcos 4.10-12 

9Saypitanami discïpulunkuna Jesústa tapur niyarqan: <<Taytay, ¿ima 

ninantaq say tinkusiyta yachasishqayki?>> 

10Saymi Jesús nirqan: <<Qamkunataqa Tayta Dios mandaykashqan imano 

kashqantapis shumaqmi tantiyasiyäshayki. Wakinkunatami isanqa 
imamanpis tinkusiypa wilapaykä. Saymi rikaykarpis cuentata qokuyansu y 
wiyaykarpis tantiyayansu>>. 

Muruman tinkusishqanta Jesús tantiyasishqan 

Mateo 13.18-23; Marcos 4.13-20 

11<<Tinkusiypa wilapashqäta kanan tantiyasiyäshayki. Trïgu muruqa Tayta 

Diospa wilakuyninmi. 

12<<Wakin runakunaqa chukru näninömi kaykan. Tayta Diospa wilakuyninta 

wiyayaptinpis diablu shamurmi wiyayashlantapis qonqaykasin. Saymi mana 
criyiyashpan salvakuyansu. 

13<<Wakin runakunaqa shalanömi kaykäyan. Saymi Tayta Diospa 

wilakuyninta wiyar kushish chaskikurpis jaqwäkuyta mana puëdiq jachano 
kar nakaykunaman chäyashpan qepaman kutikuyan. 

14<<Wakin runakunaqa kasha kasha chakranömi kaykäyan. Saymi Tayta 

Diospa wilakuyninta wiyarpis yarpachakuyan imanöpis kawayänalanpaq, 
rïcu kayänalanpaq y kikinkuna munashqanno kawayänalanpaq. Sayno 
karmi mana wayuq trïguno kaykäyan. 

15<<Wakin runakunami isanqa ali alpano kaykäyan. Saymi Tayta Diospa 

wilakuyninta lapan shonqunwan kushish chaskikur Tayta Dios 
munashqanno kawayan. Ali alpacho muru winarkamur seqaypa 
wayushqannömi imaypis kawayan>>. 

Wilakuyninta aksiman Jesús tinkusishqan 

Marcos 4.21-25 

16<<Manami pipis aksita sarirkasir manka rurinman ni kawitu rurinman 

churansu, saypa trukanqa wayiman yaykuqkuna rikayänanpaq 
alayrinninmanmi churan. 

17Saynömi yachasishqäkuna kanan pakaraykaqno karpis musyakanqa. 

Kanan mana tantiyakarpis waraykunaqa tantiyakanqami. 

18Sayno kaptinqa shumaq wiyayämay. Yachasishqäta cäsukuqkunaqa 

masmi tantiyakuyanqa. Mana cäsukuqkunami isanqa tantiyayashlantapis 
qonqaykuyanqa>>. 

Jesúspa maman y wawqinkuna pï kayashqanpis 

Mateo 12.46-50; Marcos 3.31-35 

19Saypitanami Jesúspa maman y wawqinkuna chäyarqan Jesús 

kaykashqan wayiman. Aska runakuna kayaptinmi yaykuyta 
kamäpakuyarqansu. 

20Saymi juk runa Jesústa wilarqan: <<Mamaykiwan wawqikikunami 

punkucho shuyaraykäyäshunki>> nir. 

21Sayno niptinmi Jesús nirqan: <<Pipis Tayta Diospa wilakuyninta wiyar 

cäsukuq kaqmi mamäqa y wawqïkunaqa kaykäyan>>. 

Wayrapaqpis yakupaqpis Jesús munayyuq kashqan 

Mateo 8.23-27; Marcos 4.35-41 

22Juk junaqmi discïpulunkunawan büquiman wisarkur Jesús nirqan: <<Wak 

simpaman päsashun>>. Sayno niptinmi büquiwan aywayarqan. 

23Qochata simpaykäyaptinmi Jesús punukäkurqan. Sayyaqmi fiyupa 

wayrawan yaku pulchaqyar büquita talpukäsinanpaqna kaykarqan. 

24Saymi Jesústa rikchasiyarqan: <<¡Rabí, rabí! ¡Talpukaykansinami!>> nir. 

Sayno niyaptinmi Jesús sharkurkur wayratawan yakuta olqutuparqan. 
Olqutupaskiptinmi wayrapis yakupis chawaskirqan. 

25Saypitanami discïpulunkunata nirqan: <<¿Imanirtaq yärakuynikikuna 

kansu?>> Saymi kikinpura mansakash ninakuyarqan: <<Yakupis wayrapis 
sayno cäsunanpaqqa ¡pinataq kay runaqa!>> 

Supaykuna löcuyäsiyashqan runata Jesús kachakäsishqan 

Mateo 8.28-34; Marcos 5.1-20 

26Saypitanami Gerasa niyashqan partiman chäyarqan. Say kaykan 

Galileapa simpanchömi. 

27Büquipita Jesús urarpuptinmi supaykuna löcuyäsiyashqan runa 

shamurqan. Say runa unaypita pasami qarapächula purikuq. Wayicho 
tänanpa trukanqa panteonlachömi tarqanpis. 

28Jesústa rikaykurmi fiyupa qaparashpan puntanman lätakuykur sinchipa 

nirqan: <<¡Munayyuq Diospa Surin Jesús! ¡Imatataq noqawan munanki! 
¡Ama nakaykasilämaysu!>> 

29(Sayno supay nirqan runapita yarqunanpaq Jesús nish kaptinmi. Aska 

kutimi say runata munashqanta supay rurasirqan. Saymi makipita chakipita 
cadinawan watayaptinpis rachirir sunyaq jirkaman aywakuq.) 

30Saypitanami Jesús tapurqan: <<¿Imataq jutiki?>> nir. Tapuptinmi nirqan: 

<<Legión>>. (Sayno nirqan aska supaykuna payman yaykush kayaptinmi.) 

31Say supaykunami Jesústa yaparir yaparir ruwakuyarqan yanawyaykaq 

sakayman mana qarpuriykunanpaq. 

32Washalänin lömachömi saysika kuchikunata misiykäyarqan. Saymi 

supaykuna Jesústa ruwakuyarqan kuchikunaman yaykuyänanpaq. 
Ruwakuyashqanta Jesús awniptinmi 

33supaykuna runapita yarquskir say kuchikunaman yaykukuykuyarqan. 

Saymi kuchikuna löcutäyashpan tunapa cörrir qochaman jeqakurpuyarqan. 
Saychömi shenqaypa wanuyarqan. 

34Sayta rikaykurmi kuchi misiqkuna cörrila aywar markacho y cercancho taq 

runakunata wilayarqan. 

35Wilayaptinmi runakuna shayämurqan ima kashqantapis rikayänanpaq. 

Jesús kaykashqanman chäyashpanmi say löcuyash runata tariyarqan 
mödanan jatish juiciunchöna Jesúspa puntancho jamaraykaqta. Sayta 
rikaykurmi fiyupa mansakäyarqan. 

36Jesús kachakäsishqanta rikaqkunanami sayman chaqkunata wilayarqan 

imano kachakashqantapis. 

37Saymi say particho taq runakuna seqaypa mansakäyashpan Jesústa 

ruwakuyarqan saypita aywakunanpaq. Sayno ruwakuyaptinmi büquiman 
wisarkur discïpulunkunawan Jesús aywakurqan. 

38Manaraq aywakuyaptinmi aliyaq runa Jesústa ruwakurqan paywan 

aywakunanpaq. Saymi Jesús nirqan: 

39<<Wayikipa kutir Tayta Dios kachakäsishushqaykita wilakuy>>. Sayno 

niptinmi aywar pïmaytapis wilaparqan Jesús kachakäsishqanta. 

Jairupa surinta kawarisimushqan y warmita aliyäsishqan 

Mateo 9.18-26; Marcos 5.21-43 

40Qocha wak simpanman Jesús kutiptinmi shuyaraykaq aska runakuna 

kushish chaskikuyarqan. 

41Saymanmi charqan sinagögacho mandaq Jairo jutiyuq runa. Paymi 

Jesúspa puntanman qonqurpakuykur ruwakurqan wamranta aliyäsiq 
wayinman aywananpaq 

42Say wamranqa chunka ishkay watayuqno juklayla warmi surinmi karqan. 

Paymi pasaypa ansa qeshyar wanuykarqanna. Jairupa wayinman Jesús 
aywaptinmi saysika runakuna kichkiyparaq qatiräyarqan. 

43Say runakunawanmi chunka ishkay watana yawar apaywan qeshyaykaq 

warmipis aywaykarqan. [Jampikunanpaqmi imaykantapis rantikur 
usharqan.] Manami ni pï jampiptinpis aliyarqansu. 

44Say warmi Jesúspa qepalanpa yaykuykur mödananpa kuchunta 

yataykuptinmi jinan höra yawar apaynin chawaskirqan. 

45Saymi Jesús nirqan: <<¿Pitaq yataykamash?>> Niptinmi lapanpis 

niyarqan: <<Manami noqa yatashkäsu>>. Saymi Pedro nirqan: <<Kayläya 
kichkimi aywaykansi, taytay. [¿Imanöparaq musyayäman mayqan 
yataykushushqaykitapis?]>> 

46Sayno niptinpis Jesús yapaymi nirqan: <<Pï karpis yatamashqami. 

Munaynï yarqushqantami mayashkä>>. 

47Yatashqanta tantiyaptinmi say warmi mansariywan suksukyaykar Jesúspa 

puntanman qonqurpakuykurqan. Nirkurmi lapan runakunapa nawpancho 
wilarqan imanir yataykushqanta y jinan höra aliyashqantapis. 

48Saymi Jesús nirqan: <<Hïja, yärakamashqaykipitami aliyashkanki. 

Kananqa kushishna aywakuy>>. 

49Jesús sayno parlaykaptinraqmi Jairupa wayinpita wilakuq taripaykur 

nirqan: <<Taytay, suriki wanuskishnami. Amana Jesústa afanakasiynasu>>. 

50Sayno niqta wiyaykurmi Jesús nirqan: <<Ama lakikuysu. Tayta Diosman 

yärakuy. Suriki kawarimunqami>>. 

51Wayiman chaykurmi Jesús yaykasirqan Pedruta, Juanta, Santiaguta y 

Jairutapis warmintinta. Wakin kaq runakuna yaykuyänantami isanqa 
munarqansu. 

52Wamra wanush kaptinmi waqtacho runakuna fiyupa waqaykäyarqan. 

Saymi Jesús nirqan: <<Ama waqayaysu. Manami wanushsu, sinöqa 
punuykanlami>>. 

53Sayno niptinmi wanush kaykashqanta musyar Jesústa asipäyarqan. 

54Saypitanami ayata makinpita sarirkur Jesús nirqan: <<¡Wamra, 

sharkuy!>> 

55Sayno niptinmi jinan höra kawarirkamur sharkarkamurqan. Saymi Jesús 

nirqan: <<Kay wamrata pachan qarayay>>. 

56Wamra kawarimushqanta rikaykurmi mamanwan taytan seqaypa 

espantakuyarqan. Isanqa kawarisimushqanta pitapis mana 
wilakuyänanpaqmi Jesús albirtirqan. 

Lucas 9 
Chunka ishkay discïpulunkunata Jesús kachashqan 

Mateo 10.5-15; Marcos 6.7-13 

1Saypitanami chunka ishkay discïpulunkunata qayaykur munayninta Jesús 

qorqan runakunapita supaykunata qarquyänanpaq y qeshyaykaqkunatapis 
aliyäsiyänanpaq. 

2Nirkurnami paykunata kacharqan Tayta 

Dios mandaykashqan chämushqanta wilakuyänanpaq y 
qeshyaykaqkunatapis aliyäsiyänanpaq. 

3Kachashpanmi nirqan: <<Aywar ama apayankisu tukruykikunata, 

qepikikunata, mirkapaykikunata, qellaynikikunata ni trukanaykikunatapis. 

4Pipa wayiman posädakurpis say markapita aywakuyashqaykiyaq saylacho 

posädaräyanki. 

5May markachöpis mana chaskiyäshuptikiqa chakikikunacho kaykaq polvuta 

tapshiriykur aywakuyanki. Sayno rurayanki Tayta Dios paykunata 
castigananpaq kashqanta tantiyakuyänanpaq>>. 

6Sayno niptinmi discïpulunkuna markan markan aywar Tayta Diospa ali 

wilakuyninta wilakuyarqan. Qeshyaykaqkunatapis maysaychömi 
aliyäsiyarqan. 

Jesústa Herodes reqiyta munashqan 

Mateo 14.1-12; Marcos 6.14-29 

7Jesús rurashqankunata mayaykurmi Galileapa mandaqnin Herodes imano 

yarpachakurpis tantiyarqansu. Wakin runakunapis Bautizaq Juan 
kawarimushqantami niyarqan. 

8Wakin niyarqan profëta Elías kashqanta. Wakinnami niyarqan unay 

profëtakuna mayqanpis kawarimushqanta. 

9Saymi Herodes nirqan: <<Juanpa umanta jipiypa wanuykäsiptïqa ¿piraq 

kanman say runa? ¿Pipaqtaq wiyä imaykata rurashqantapis?>> Sayno nirmi 
Jesústa imanöpapis reqiyta munarqan. 

Pisqa waranqa runakuna mikuyänanpaq milagruta Jesús rurashqan 

Mateo 14.13-21; Marcos 6.30-44; Juan 6.1-14 

10Wilakuyashqanpita apostolkuna kutiykamurmi lapan rurayashqanta 

Jesústa wilayarqan. Saypitanami paykunata pushakurkur Betsaida marka 
cercancho kaykaq sunyaqman Jesús aywarqan. 

11Saypa aywayashqanta musyaykurmi qepanpa aska runakuna 

aywayarqan. Chaykuyaptinnami Tayta Dios mandaykashqanpita Jesús 
yachasirqan y qeshyaykaqkunatapis aliyäsirqan. 

12Pasa tardiyaptinnami chunka ishkay discïpulunkuna Jesús kaqman 

aywaykur niyarqan: <<Runakunata niy say uray wayikunaman 
mikuyninkuna y posädankuna ashiq aywayänanpaq. Kay sunyaqchöqa 
manami imapis kansu>>. 

13Saymi Jesús nirqan: <<Qamkuna pachan qarayay>>. Sayno niptinmi 

niyarqan: <<Pisqa tantawan ishkay pescädulami kaykan. Kaysika 
runakunapaqqa ¡rantimurraqchir aypäsishwan!>> 

14Saychömi pisqa waranqano (5,000) runakuna kaykäyarqan. Saymi 

discïpulunkunata Jesús nirqan: <<Runakunata pisqa chunka kama 
jamasiyay>>. 

15Niptinmi lapanta jamasiyarqan. 

16Saypitanami pisqa tantatawan ishkay pescäduta aptarkur jana pasapa 

rikärishpan Tayta Diosta Jesús päkilä nirqan. Tantata pakirirnami 
discïpulunkunata makyarqan runakunata qarayänanpaq 

17Pacha junta mikuskiyaptinnami pusuq kaqta chunka ishkay canasta 

juntata shuntayarqan. 

Tayta Dios kachamushqan Cristo kashqanta Pedro nishqan 

Mateo 16.13-19; Marcos 8.27-29 

18Juk kutimi discïpulunkunalawan kaykar Tayta Diosta Jesús manakurqan. 

Manakuyta ushaskirmi discïpulunkunata tapurqan: <<¿Pï kashqätataq 
runakuna nikäyan?>> 

19Saymi discïpulunkuna niyarqan: <<Wakin niyan Bautizaq Juan 

kashqaykita. Wakinnami niyan profëta Elías kashqaykita. Y wakinnami niyan 
mayqan profëtapis kawarimush kashqaykita>>. 

20Sayno niyaptinmi yapay tapurqan: <<Qamkunaqa ¿pï kashqätataq 

yarpäyanki?>> Saymi Pedro nirqan: <<Qamqa Tayta Dios kachamushqan 
Cristumi kanki>>. 

Wanusiyänanpaq kashqanta Jesús wilakushqan 

Mateo 16.20-28; Marcos 8.30—9.1 

21Sayno niptinmi discïpulunkunata chunkaypis Jesús albirtirqan pitapis 

mana wilapäyänanpaq. 

22Nirkurmi nirqan: <<Runapa Surintami seqaypa nakasiyanqa. Mayor 

runakuna, mandaq cürakuna y ley yachasiqkunami contran sharkur 
wanusiyanqa. Saypita kimsa junaqtaqa kawarimunqami>>. 

23Nirkurmi lapan runakunata nirqan: <<Pipis discïpulü kayta munarqa 

shonqun munashqanno ama kawasunsu, saypa trukanqa waran waran 
cruzninta apaqno noqata qatirämäsun. 

24Vïdanta salvayta munaqkunaqa vïdanta oqrayanqami. Vïdanta noqa rayku 

oqraqkunami isanqa vïdanta salvayanqa. 

25<<Infiernuman qaykush kananpaq kaptinqa ¿imapaqtaq välin intëru 

munduta makincho sararashqanpis? 

26Pipis noqapita y wilakuynïpita penqakuptinqa Runapa Surinpis Tayta 

Diospa, santu angilkunapa y kikinpa chipipiyninwan shamurmi paypita 
penqakunqa. 

27Rasunpami nï: Manaraqpis wanurmi wakinniki Tayta 

Dios mandaykashqanta rikayanki>>. 

Jesús chipipiykaq rikakushqan 

Mateo 17.1-8; Marcos 9.2-8 

28Saypita puwaq junaqtanönami Pedruta, Juanta y Santiaguta pushakurkur 

Tayta Diosta manakuq juk jirkaman Jesús wisarqan. 

29Tayta Diosta Jesús manakuykaptinmi qaqlanpis chipipirqan y mödananpis 

pasaypa yuraq rikakur empañakuyparaq asikyarqan. 

30Saychömi Moiséswan Elías Jesúswan parlaykäyarqan. 

31Paykunapis chipipiykarmi Jerusaléncho Jesús wanunanpaq kashqanta 

parlaykäyarqan. 

32Say hörami Pedro ishkay discïpulu mayinkunawan 

pununaykäyashqanchömi rikayarqan Jesús chipipiykaqta y ishkay runakuna 
paywan kaykäyaqta. 

33Moiséswan Elías aywakuykäyaptinmi upa yarpaynincho Jesústa Pedro 

nirqan: <<Alipaqmi kaycho kaykäyä, taytay. Kimsa suklata rurayämushaq: 
jukta qampaq, jukta Moiséspaq y jukta Elíaspaq>>. 

34Sayno parlaykaptinmi pukutay sapakurkurqan. Saymi discïpulukuna 

seqaypa mansariyarqan. 

35Pukutaypitanami Tayta Dios nimurqan: <<Paymi akrashqä Surï. Pay 

niyäshushqaykita cäsukuyay>>. 

36Sayno parlar ushaskiptinnami discïpulunkuna Jesúslatana rikayarqan. 

Jirkacho rikayashqantaqa manami pitapis say wisan wilapäyarqansu. 

Juk maqtata Jesús kachakäsishqan 

Mateo 17.14-21; Marcos 9.14-29 

37Waraynin junaq jirkapita kutiykäyämuptinmi aska runakuna Jesústa 

tinkupäyarqan. 

38Say runakunapa chawpinpitami juk runa sinchipa nimurqan: <<¡Rabí, kay 

surïta kuyapaykulay! Pay japalanmi surï kaykan. 

39Supaymi payta elaqpita qaparäsin, fiyupa suksukyäsin, poqushaytapis 

aqtusin. Mana kachaypami fiyupa nakasin. 

40Saymi supayta qarquyänanpaq discïpuluykikunata ruwakuptïpis 

kamäpakuyashsu>>. 

41Saymi Jesús nirqan: <<¡Yärakuyniynaq jusasapa runakuna! ¡Imayyaqraq 

qamkunawan kaykäshaq! ¡Imayyaqraq qamkunata awantayäshayki! Mä 
wamraykita apamuy>>. 

42Saymi Jesúspa puntanman chaykäsiptin wamrata pasaman supay 

saqtariykur fiyupa suksukyäsirqan. Sayta rikaykur supayta Jesús 
olqutupaptinmi wamrapita yarqurqan. Yarquptinmi wamrata kachakashtana 
papäninta janchaparkurqan. 

43Tayta Diospa munayninwan kachakäsishqanta rikaykurmi lapanpis 

kushikuyarqan. 

Wanusiyänanpaq kashqanta Jesús yapay wilakushqan 

Mateo 17.22-23; Marcos 9.30-32 

Rurashqankunata rikar runakuna kushikuyaptinmi discïpulunkunata Jesús 
nirqan: 

44<<Shumaq tantiyakuyay. Runapa Surinta chikiqninkunapa makinmanmi 

entreganqa>>. 

45Sayno wilaptinpis discïpulunkuna manami tantiyayarqansu imata 

nikashqantapis. Mana tantiyarpis tapuytami isanqa mansapäyarqan. 

Mayqan mas mandaq kananpaqpis discïpulukuna tapuyashqan 

Mateo 18.1-5; Marcos 9.33-37 

46Saypitanami discïpulunkuna mas mandaq kayta munar kikinpura 

rimanakuykäyarqan. 

47Shonqunkunacho imata yarpäyashqantapis musyarmi juk wamrata 

nawpanman ichiykasir 

48Jesús nirqan: <<Pipis runa mayinta kay wamratano jutïcho chaskirqa 

noqatapis chaskiykämanmi. Noqata chaskikamarqa kachamaqnïtapis 
chaskikunmi. Qamkunachöpis mas humildi kaqmi mas mandaq kanqa>>. 

Supayta qarquptin mana michäyänanpaq Jesús yäsishqan 

Marcos 9.38-40 

49Niptinmi Juan nirqan: <<Taytay, noqakuna rikayashkämi juk runa 

jutikicho supaykunata qarquykaqta. Noqansiwan mana puriptinmi 
michäyashkä>>. 

50Saymi Jesús nirqan: <<Ama michäyankisu. Pipis contransi mana karqa 

favorninsimi kaykan>>. 

Santiagutawan Juanta Jesús rimashqan 

51Jana pasaman kutikunanpaq walkalana pishiptinmi mana mansariypa 

Jerusalénman Jesús aywarqan. 

52Aywaykarnami kachakurqan Samaria particho juk markaman posäda 

ashiq. 

53Jerusalénpa aywaykashqanta mayarmi say markacho taq runakuna 

posädasiyta munayarqansu. 

54Saymi discïpulunkuna Santiaguwan Juan niyarqan: <<Taytay, jana 

pasapita nina shamur kay runakunata ushakäsinanpaq ¿[Elíasno] Tayta 
Diosta manakuyämanku?>> 

55Sayno niyaptinmi Jesús rimar [nirqan: <<Sayno yarparqa manami Tayta 

Dios munashqannösu yarpaykäyanki. 

56Runapa Surinqa manami runakunata ushakäsinanpaqsu shamush, saypa 

trukanqa runakunata salvananpaqmi>>.] Saypitanami juk markapana 
aywakuyarqan. 

Paywan puriyta munaqkunata Jesús tantiyasishqan 

Mateo 8.19-22 

57Nänipa aywaykäyaptinmi Jesústa juk runa nirqan: <<Maypa aywaptikipis 

qatiräshaykimi, taytay>>. 

58Sayno niptinmi Jesús nirqan: <<Atuqkunapaqa machayninkuna kanmi. 

Pishqukunapapis qeshunkuna kanmi. Runapa Surinpami isanqa maycho 
punuykunalanpaqpis kansu>>. 

59Saypitanami juk runata nirqan: <<Qatirämay>>. Niptinmi nirqan: 

<<Qatiränäpaq papänïtaraq puntata pampaskamushaq, taytay>>. 

60Saymi Jesús nirqan: <<Wanushkunataqa wanush mayinkuna 

pampakuyäsun. Qamqa Tayta Dios mandaykashqanta wilakur puriy>>. 

61Saynömi juk runapis nirqan: <<Qatiräshaykimi, taytay. Isanqa wayïcho 

kaqkunataraq wilaskamushaq>>. 

62Saymi Jesús nirqan: <<Pipis qepapa rikakush yapyaqno karqa Tayta Dios 

mandaykashqanpaq manami sirvinsu>>. 

 

Lucas 10 
Qanchis chunka ishkay discïpulunkunata Jesús kachashqan 

1Saypitanami qanchis chunka ishkay (72) discïpulunkunata akraykur Señor 

Jesús ishkaq ishkaq kacharqan pay chänanpaq kaq markakunaman. 

2Kacharmi nirqan: <<Cosëcha shuntaypaq kaykaqnömi saysika runakuna 

Tayta Diospa wilakuyninta chaskikuyänanpaq kaykäyan. Sayno kaptinpis 
walkaqlami wilakuqkuna kaykäyan. Tayta Diosta manakuyay wilakuqkunata 
kachananpaq>>. 

3<<Kanan wilakuq aywayay. Löbukunaman uyshakunata qaykuqnömi 

qamkunata kachaykä. 

4Ama apayankisu qellaynikikunata, qepikikunata ni lanqikikunatapis. 

Cuidätaq nänicho piwanpis parlar shukiräkuyankiman. 

5<<Pipa wayinmanpis charqa niyanki: <Jawka kaway qamkunacho 

kaykuläsun>. 

6Ali chaskiyäshuptikiqa niyashqaykinömi ali kaway kanqa. Mana 

chaskiyäshuptikimi isanqa ali kaway kanqasu. 

7Wayin wayinqa ama puriyankisu, saypa trukanqa chaskishuqnikikunapa 

wayilancho posädaräyanki. Qarayäshushqaykita mikuyanki y upuyanki. 
Arupakuq runa päguta chaskinanpaq derëchun kashqannömi 
qamkunapapis qarayäshunaykipaq derëchuykikuna kaykan. 

8<<May markamanpis chäyaptiki chaskikuyäshushpayki 

qarayäshushqaykita mikuyanki. 

9Say markacho qeshyaykaqkunata aliyäsir niyanki: <¡Tayta 

Dios mandaykashqan chämushnami!> 

10May markachöpis mana chaskiyäshuptikiqa cälliman yarqurir niyanki: 

11<Jusayuq kayashqaykita musyayänaykipaqmi markaykikunapa polvun 

chakïkunacho kaykaqtapis tapshiyä. Ima kaptinpis musyayay Tayta Dios 
mandaykashqan chämushqanta>. 

12<<Noqa kaynömi nï: Sodoma runakunata castigashqanpitapis peormi 

juiciu final junaqcho say runakunata Tayta Dios castiganqa. 

13<<¡Wawalaw, Corazín runakuna! ¡Wawalaw, Betsaida runakuna! 

Markaykikunacho milagrukunata rurashqäno Tiro markacho y Sidón 
markacho milagrukunata rurash kaptïqa maynami jusalikuykunata 
wanakuyashpan qachqa mödanata jatikurkur uchpa janancho 
jamaräyanman karqan. 

14Saymi Tiro y Sidón runakunata castigashqanpitapis peor juiciu finalcho 

Tayta Dios castigayäshunki. 

15Capernaúm runakuna, ¿jana pasaman chäyänaykipaq kashqantaku 

yarpaykäyanki? Qamkunaqa Hadesman qaykushqami kayanki>>. 

16Sayno nirkushpanmi discïpulunkunata nirqan: <<Qamkuna 

wilakuyashqaykita chaskikurqa noqatami chaskikayäman. Qamkunata 



1970 

 

 
© 2018  Wycliffe Bible Translators, Inc. 

  
 

 

mana chaskikuyäshushpaykiqa noqatapis manami chaskikayämansu. 
Noqata mana chaskikayämarqa kachamaqnïtapis manami 
chaskikuyansu>>. 

Wilakuq aywaqkuna kutiyashqan 

17Qanchis chunka ishkay (72) kachashqan discïpulunkuna kushish kutirmi 

Jesústa wilar niyarqan: <<Jutikicho qarquyaptï 
¡supaykunapis wiyakayämashqami, taytay!>> 

18Saymi Jesús nirqan: <<Noqa rikashkämi jana pasapita 

maqakuynöraq Satanás jeqamuqta. 

19Qamkunatami munaynïta qoshkä culebrakunata y alacrankunata 

jaruyänaykipaq y Satanás imata ruraptinpis vinciyänaykipaq. Satanásta 
ichipäyaptikipis manami imapis päsayäshunkisu. 

20Supaykuna wiyakuyäshushqaykipita kushikurpis jana pasacho jutikikuna 

qelqaraykashqanpita mas kushikuyay>>. 

Tayta Diosta Jesús alabashqan 

Mateo 11.25-27; 13.16-17 

21Saychömi Espíritu Santupa munayninwan kushikushpan Tayta Diosta 

manakur Jesús nirqan: <<Jana pasacho y kay pasacho munayyuq Papä, 
qamtami alabä. Manami yachaq tukuqkunatasu yarpaykashqaykikunata 
musyasishkanki, saypa trukanqa wamrano kaqkunalatami. Sayno 
kanantami munashkanki, Papä>>. 

22Nirkurnami saycho kaykaq runakunata nirqan: <<Taytämi lapantapis 

munaynïman churamush. Surin kashqäta paylami musyan. Saynöpis 
noqalami musyä Taytä kashqanta. Saymi noqa tantiyasishqä kaqkunala 
Taytä imano kashqantapis musyayan>>. 

23Saypitanami discïpulunkunalata nirqan: <<Kanan päsaykashqankunata 

rikarmi kushish kaykäyanki. 

24Noqa kaynömi nï: Unay profëtakunapis y reykunapis rikayashqaykita 

rikayta munarpis manami rikayarqansu. Wiyayashqaykita wiyayta munarpis 
manami wiyayarqansu>>. 

Runa mayinta Samaria runa kuyapashqan 

25Juk kutichömi Jesús yachashqanta o mana yachashqantapis musyayta 

munar ley yachasikuq runa tapurqan: <<Rabí, ¿imatataq ruräman mana 
ushakaq kawayta tarinäpaq?>> nir. 

26Niptinmi nirqan: <<¿Ima nikantaq Tayta Diospa leynincho? Liyir ¿imatataq 

tantiyanki?>> 

27Saymi say runa nirqan: <<Tayta Diospa leynincho kaynömi nikan: <Tayta 

Diosta kuyanki lapan shonquykiwan, lapan voluntänikiwan, lapan 

kalpaykiwan y lapan yarpaynikiwan. Runa mayikitapis kikiki 
kuyakushqaykino kuyanki> >>. 

28Niptinmi Jesús nirqan: <<Alitami nishkanki. Say nishqaykita rurarqa mana 

ushakaq kawaytami tarinki>>. 

29Saymi say runa yachaq tukushpan tapur nirqan: <<¿Pitaq say runa 

mayïqa?>> 

30Sayno tapuptinmi Jesús wilapar nirqan: <<Juk runashi Jerusalénpita 

Jericó markaman aywaykänaq. Aywaykaptinshi asaltantikuna fiyupa 
maqarkur qepinta y jatirashqan mödananta qechuyänaq. Nirkurshi 
wanunaykaqta kachaskir aywakuyänaq. 

31<<Say nänipashi juk cüra päsaykänaq. Say runata rikaykarpis mana rikaq 

tukushpanshi päsakunaq. 

32Saynölashi levitapis say runa jitaraykashqan kaqman chänaq. Paypis 

mana rikaq tukushpanshi päsakunaq. 

33<<Paykunapa qepantanashi Samaria runapis chänaq. Payshi isanqa 

jitaraykaqta tariykur kuyapänaq. 

34Sayshi aceitiwan y vïnuwan jampiykur träpukunawan watapänaq. 

Nirkurnashi ashnunman loqarkasir posädakuna wayiman apaykur shumaq 
jampinaq. 

35Waraynin aywakurnashi ishkay junaq jornalpa chaninta pägar wayiyuqta 

ninaq: <Qeshyaqnïta rikaykälanki, taytay. Masta gastaptikipis kutimurnami 
pägaläshayki> >>. 

36Sayno wilaparkurmi Jesús tapurqan: <<Say kimsan runakunapita 

¿mayqan kaqtaq runa mayinta kuyaparqan?>> 

37Niptinmi nirqan: <<Samaria runami, taytay>>. Saynami Jesús nirqan: 

<<Kanan qampis say runanöla runa mayikita kuyapay>>. 

Martapa y Maríapa wayinman Jesús chashqan 

38Saypita discïpulunkunawan Jesús aywarmi juk taksha markaman charqan. 

Saychömi Marta jutiyuq warmi wayinman posädasirqan. 

39Martapa nananmi karqan María. Paymi Jesús yachasishqanta wiyar 

nawpancho jamaraykarqan. 

40Martami isanqa wayicho aska rurayninkunata ruraykarqan. Saymi 

Jesúsman witiykur nirqan: <<Taytay, ¿imanirtaq nanä saycho jamaräkun 
japalä nakaykaptï? ¡Yanapämänanpaq niykulay!>> 

41Saymi Señor Jesús nirqan: <<Ä Marta, Marta, ruraynikikunalaman umayki 

churakashqami kaykanki. 

42Lapanpitapis juklaylami mas ali kaykan. Saytami nanayki Maríaqa akrash. 

Pay yachakushqantaqa manami pipis qechunqasu>>. 

 

Lucas 11 
Tayta Diosta manakunansipaq Jesús yachasishqan 

Mateo 6.9-15; 7.7-11 

1Juk kutichömi Tayta Diosta Jesús manakuykarqan. Manakuyta 

ushaskiptinmi juk discïpulun Jesústa nirqan: <<Taytay, discïpulunkunata 
Juan yachasishqanno noqakunapis Tayta Diosta manakuyänäpaq 
yachaykasiyälämay>>. 

2Saymi Jesús nirqan: <<Tayta Diosta kayno manakuyanki: <<[Jana pasacho 

kaykaq] Papä, qampa jutiki respitash kaykuläsun. Kay pasacho mandaq 
kanaykipaq shamuykulay. [Jana pasacho cäsukuyäshushqaykino kay 
pasachöpis cäsukuykuyäläshunki.] 

3Waran waran mikuyänäpaq mikuyta kamaripaykayälämay. 

4Chikimaqnïkunata perdonayashqäno noqakunatapis perdonaykayälämay. 

Jusalikuyman ama kachaykayälämaysu. [Saypa trukanqa mana alikunapita 
sapaykayälämay]>>. 

5Mastapis Jesús nirqan: <<Juk runashi pulan paqas reqinakushqanpa 

wayinman aywar ninaq: <Kimsa tantaykita manakuläshayki, taytay. 

6Juk reqinakushqämi wayïman posädakamush. Manami imaläpis kansu 

qaranäpaq>. 

7Sayno manakuptinshi ninaq: <¡Ama fastidiamaysu! Punküpis trancashnami 

kaykan. Wamräkunawanmi punukuykä. Mananami sharkamümannasu 
tantata kamaripänäpaq>. 

8<<Noqa kaynömi nï: Reqinakushqan qayakuptin sharkamuyta mana 

munaykarpis yaparir yaparir manakuptinqa kamaripanqami. 

9Saymi qamkunata nï: Manakuyaptikiqa Tayta Dios kamaripäyäshunkimi. 

Ashirqa tariyankimi. Punkuta takakuyaptikiqa kichapäyäshunkimi. 

10Manakuq kaqqa chaskinmi. Ashiq kaqqa tarinmi. Punkuta takakuq kaqtaqa 

kichapanmi. 

11<<Mayqaykikunatapis wamraykikuna [tantata manakuyäshuptiki ¿rumita 

aptaparkuyankimansuraq?] Pescäduta manakuyäshuptiki ¿culebrata 
qarayankimansuraq? 

12Runtuta manakuyäshuptiki ¿alacranta aptapankimansuraq? 

13Qamkuna yaqa kaykarpis wamraykikunata ali kaqlata qaraykäyaptikiqa 

¿manasuraq jana pasacho kaykaq Taytaykipis manakuq kaqman Espíritu 
Santuta kachamunqa?>> 

Jesúspa contran parlayashqan 

Mateo 12.22-30; Marcos 3.20-27 

14Juk kutimi shimin mana pashtaq runapita supayta Jesús qarqurqan. Supay 

yarquskiptinnami say runa parlar qalaykurqan. Sayta rikaykurmi runakuna 
espantash rikakuyarqan. 

15Wakin runakunami niyarqan: <<Kay runaqa supaykunapa mandaqnin 

Beelzebúpa munayninwanmi supaykunata qarquykan>>. 

16Wakin runakunanami manakaqman churayta munar Jesústa niyarqan: 

<<Tayta Dios rasunpaypa kachamushushqaykita musyayänäpaq ima 
milagrutapis ruraykulay, taytay>>. 

17Paykuna yarpäyashqanta musyarmi Jesús nirqan: <<Juk nacioncho 

runakuna kikinkunapura chikinakurqa ¿manasuraq wanusinakur 
ushakäyanman? Saynöpis juk wayicho taqkuna chikinakurqa ¿manasuraq 
wakpa kaypa aywakur ushakäyanman? 

18Saynöpis Satanás mandaykashqancho kikinpura chikinakurqa pay 

mandaykashqanpis ushakanqami. Sayno nï Beelzebúpa munayninwan 
supaykunata qarqushqäta niyaptikimi. 

19<<Beelzebúpa munayninwan supaykunata qarquptïqa ¿pipa 

munayninwantaq discïpuluykikunaqa supaykunata qarquyan? Diospa 
munayninwan supaykunata qarquyashqanta tantiyaykarqa ¿imanirtaq 
tantiyayankisu noqapis Diospa munayninwan qarqushqäta? 

20Diospa munayninwan supaykunata qarquptïmi Tayta 

Dios mandaykashqan qamkunaman chämushqanta musyayanki. 

21<<Ali armash kalpayuq runa wayinta täpaykaptinqa manami imantapis 

suwa apanmansu. 

22Sayno täpaykaptinpis paypita mas kalpayuq runa shamurmi isanqa 

armanman yärakuykaptinpis vinciykur qechunqa. Nirkurmi imankunatapis 
apakur rakipänakuyanqa. 

23<<Pipis favornï mana karqa chikiykämanmi. Mana shuntäsimaq kaqqa 

mashiykanmi. 

Runaman supay kutishqan 

Mateo 12.43-45 

24<<Runapita supay yarqurmi sunyaq jirkakunapa purin maychöpis 

tänanpaq ashir. Mana tariykurmi nin: <Yarqamushqä wayïman kutikushaq>. 



1974 

 

 
© 2018  Wycliffe Bible Translators, Inc. 

  
 

 

25Kutishpanmi tarin pisapakush y churapakush jäkuraykaqta. 

26Saynöta tariykurmi supay mayinkunaman aywar paypita mas fiyu qanchis 

supaykunata pushakurkur say tashqanman kutin. Saymi nawpata 
kashqanpitapis peorraq say runa rikakun>>. 

Diosta cäsukuqkuna kushish kawayänanpaq Jesús nishqan 

27Jesús sayno parlaykaptinraqmi runakunapa chawpinpita juk warmi 

nimurqan: <<¡Ima kushishqaraq wachashuqniki y chuchushuqniki warmi 
kaykan!>> 

28Sayno niptinmi Jesús nirqan: <<Tayta Diospa palabranta wiyar 

cäsukuqkunami paypita mas kushish kaykäyan>>. 

Milagrutaraq Jesús rurananta munayashqan 

Mateo 12.38-42; Marcos 8.12 

29Saysika runakuna shuntakäyaptinmi Jesús nirqan: <<Kanan wisan 

runakunaqa mana cäsukuqmi kaykäyan. Milagruta ruranäta munayaptinpis 
manami ima milagrutapis rurashaqsu. Saypa trukanqa profëta Jonásta 
salvar milagruta rurashqannömi Tayta Dios juk milagruta ruranqa. 

30Imanömi Nínive runakuna Jonásta chaskikuyänanpaq Tayta Dios 

milagruta rurarqan, saynömi kanan wisan runakuna Runapa 
Surinta chaskikuyänanpaqpis milagruta ruranqa. 

31<<Salomón yachasishqanta wiyananpaqmi mandaq reinapis sur kaqlä 

karu nacionpita shamurqan. Kananqa Salomónpita mas yachaq kaqmi 
wilapaykäyäshunki. Saymi juiciu finalcho say reina sharkarkamur kanan 
wisan runakunata acusanqa. 

32<<Jonás wilakushqanta chaskikurmi Nínive runakuna jusalikuyta 

wanakuyarqan. Kananqa Jonáspita mas munayyuq kaqmi 
wilapaykäyäshunki. Saymi juiciu finalcho Nínive runakuna sharkarkamur 
kanan wisan runakunata acusayanqa>>. 

Ali yarpayyuq kaqkuna Jesústa chaskikuyashqan 

Mateo 5.15; 6.22-23 

33<<Manami pipis aksita sarirkasir pakapanman ni manka rurinman 

churansu, saypa trukanqa wayiman yaykuqkuna rikayänanpaq 
alayrinninmanmi churan. 

34Nawikikunami shonquykipaq aksino kaykan. Saymi nawikikuna ali 

kaptinqa shonquykipis aksicho kaykan. Nawikikuna mana ali kaptinmi 
isanqa sakaycho kaykäyanki. 

35<<Aksicho kayashqaykita yarparpis cuidädu sakaycho kayankiman. 

36Yanqalapis shonquykikunacho sakay ama kasunsu. Shonquykikunacho 

aksila kaptinqa lapan rurayashqaykikunapis runakuna rikakuyänanpaqmi 
kanqa. Aksi asikyaqnömi qamkunapis ali kawayanki>>. 

Fariseukunata y ley yachasiqkunata Jesús qayapashqan 

Mateo 23.1-36; Marcos 12.38-40; Lucas 20.45-47 

37Jesús parlayta ushaskiptinnami juk fariseo runa pusharqan wayincho 

mikuyänanpaq. Chaykurmi mësaman Jesús jamakurqan. 

38Fariseukunapa costumbrin kashqanno mikunanpaq makinta Jesús mana 

awikuqta rikarmi pushaq fariseo yarpachakurqan. 

39Saymi Jesús nirqan: <<Fariseukuna, qamkunaqa janalanpa maylash 

pucilluno y plätunömi kaykäyanki. Say plätukuna rurincho qanra 
kashqannömi qamkunapis shonquykikunacho suwakuyänaykipaq y mana 
alita rurayänaykipaq yarpaykäyanki. 

40¡Mana tantiyakuq runakuna! ¿Manaku musyayanki Tayta Dios cuerpuykita 

kamar shonquykitapis kamashqanta? 

41Muchuqkunata kuyapar imalawanpis yanapäyay. Sayno yanapäyaptikiqa 

shonquykikunapis limpiumi kanqa. 

42<<¡Wawalaw, fariseukuna! Mentapita, rüdapita y wakin 

jachapitapis diezmuta rakiykarpis qamkuna manami runa mayikita 
kuyapäyankisu ni Tayta Diostapis manami kuyayankisu. Diezmupaq rakir 
cumpliyashqaykino runa mayikikunatapis y Tayta Diostapis kuyayankiman. 

43<<¡Wawalaw, fariseukuna! Qamkunaqa sinagögakunacho punta 

puntamanraqmi jamakuyta munaykäyanki. Pläzakunachöpis runakuna 
winchikur ali rikayäshunaykitami munayanki. 

44<<¡Wawalaw, [ishkay cära fariseukuna y ley yachasiqkuna]! Qamkunaqa 

mana rikakaq sepultüranömi kaykäyanki. Mana rikakaq sepultüra jananpa 
pipis purir rurincho melanaypaq kashqanta mana musyashqannömi 
runakuna musyayansu shonquykikunacho mana ali yarpaykuna 
kashqanta>>. 

45Sayta wiyarmi ley yachasiq runa nirqan: <<Rabí, sayno nirqa 

noqakunatapis wiyaykäsiyämankimi>>. 

46Niptinmi Jesús nirqan: <<¡Wawalaw qamkunapis, ley yachasiqkuna! 

Qamkunaqa apaytapis mana kamäpakuyashqanyaq qepita aparipaqnömi 
runakuna aska leykunata cumpliyänanpaq nikäyanki. Sayno kaptinpis 
cumpliyänanpaq manami ichiklatapis yanapäyankisu. 

47<<¡Wawalaw! Qamkunaqa unay aylluykikuna wanusiyashqan profëtakuna 

pamparäyashqan jananchömi paykunapa mïchunkunata ruraykäyanki. 

48Sayno rurarqa <benëchu wanuyash> niqnömi kaykäyanki. 

49<<Sayno kaptinmi Tayta Dios yachaq kayninwan nirqan: <Paykunamanmi 

profëtakunata y apostolkunatapis kachamushaq. Paykunatami wakinta 
wanusiyanqa y wakin kaqtanami fiyu runatano qatikachäyanqa>. 

50Kay pasata kamashqanpita pasa profëtakunata wanusiyashqanpitami 

kanan wisan runakunata Tayta Dios juzganqa. 

51Abelta wanusishqanpita Zacaríasta templu punkucho wanusishqanyaqmi 

Diospa profëtankunata wanusiyarqan. Noqa kaynömi nï: Say wanusiq 
runakunatanömi kanan wisan Israel runakunata Tayta Dios juzganqa. 

52<<¡Wawalaw, ley yachasiqkuna! Wayiman pipis mana yaykuyänanpaq 

llävipa wawanta sarikuykuqnömi Tayta Diospa wilakuyninta mana 
chaskikuyänanpaq runakunata michaykäyanki. Saynölami kikikikunapis 
chaskikuyankisu>>. 

53Parlayta usharkur Jesús aywakuptinmi ley yachasiqkuna y fariseukuna 

pasaypa rabyakuyarqan. Saymi qatipaykur aja kaqkunata tapuyarqan 

54lutanta parlaptin saylawan acusayänanpaq. 

 

Lucas 12 
Fariseukunano mana kanansipaq Jesús nishqan 

Mateo 10.26-27 

1 Fariseukuna contran kayaptinpis Jesús yachasishqanta wiyayta munarmi 

runakuna waranqanpa shuntakaykur tanqanakurraq kaykäyarqan. Saymi 
discïpulunkunata yachasir Jesús nirqan: <<Fariseukunapa levadüranta 
cuidädu chaskipäyankimantaq. Paykunapa levadüranqa ishkay cära 
kayashqanmi kaykan. 

2Pakaylapa rurayashqanpis rikakanqami. Pipis mana mayay rurayashqanpis 

musyakanqami. 

3Sakaycho pakaylapa parlayashqaykipis asikyaqchömi wiyakanqa. Punkuta 

wichqakurkur shapshapyaylapa parlayashqaykitapis wayi jananman 
wisarkurmi qayakuypa wilakuyanqa. 

Pitapis mana mansakunansipaq Jesús yachasishqan 

Mateo 10.28-31 

4<<Kuyaynïkuna, qamkunata kaynömi nï: Ama mansariyankisu pipis 

wanusiyäshunaykipaq jurapäyäshuptiki. Wanurkasiyäshushpayki mastaqa 
manami imatapis rurayäshunkinasu. 

5Saypa trukanqa Tayta Dioslata mansapakuyay. Paymi isanqa munayyuq 

kaykan wanurkasiyäshushpayki infiernuman qaykuyäshunaykipaq. Saymi 
payta mansapakuyänayki. 

6<<¿Manaku pisqa pishqukunata ishkay centimulacho rantikuyan? Sayno 

kaptinpis pishqukunata Tayta Dios imaypis rikanmi. 

7Aqsaykikunapis paypaqqa yupashlami kaykan. Qamkunaqa saysika 

pishqukunapitapis masmi väliyanki. Sayno kaykaptinqa ama mansariyaysu. 

Jesúspa favornin parlaqkuna imano kayänanpaq nishqan 

Mateo 10.19-20, 32-33; 12.32 

8<<Noqa kaynömi nï: Pipis runakunapa nawpancho favornï 

parlaptinqa Runapa Surinpis Tayta Diospa angilninkunapa nawpancho 
paykunapa favorninmi parlanqa. 

9Pipis runakunapa nawpancho ñëgamaptinqa noqapis Tayta Diospa 

angilninkunapa nawpancho ñëgashaqmi. 

10<<Runapa Surinpa contran parlayaptinqa Tayta Dios perdonanqami. 

Espíritu Santupa contran parlayaptinmi isanqa Tayta Dios imaypis 
perdonanqasu. 

11<<Sinagögakunaman, juezkunaman y autoridäkunaman apayäshuptikipis 

ama lakikuyankisu: <¿Imataraq nishaq? ¿Imanöraq parlashaq?> 
niyashpayki. 

12Parlayashqayki hörami Espíritu Santu tantiyasiyäshunki imata 

niyänaykipaqpis>>. 

Wachakash mana kanansipaq Jesús yachasishqan 

13Runakunapa chawpinpitami juk runa Jesústa nimurqan: <<Rabí, wawqïta 

niykuy herenciata rakipämänanpaq>>. 

14Saymi Jesús nirqan: <<Amïgu, sayno manakamänaykipaqqa manami 

jueznikisu ni albasyaykisu kä>>. 

15Nirkurmi runakunata nirqan: <<Cuidä imapaqpis wachakash kayankiman. 

Ali kawayqa manami imaykayuqpis kaychöraqsu kaykan>>. 

16Sayno niskirmi tinkusiypa yachasir nirqan: <<Juk rïcu runashi 

murushqanpita saysikata cosechanaq. 

17Sayshi yarpachakur ninaq: <Kanan ¿maymantaq saysika mikuyta 

churashaq? Wayï manami aypannasu pirwanäpaq>. 

18Sayno yarpachakuykashqanchöshi ninaq: <Pirwa wayïta juchurasirmi mas 

jatunta sharkasishaq. Nirkurmi sayman lapan shuntashqä mikuynïta 
pirwashaq y imaykätapis churashaq. 

19Aska watapaq sayno pirwakuykurqa jawkanami mikur upur kushishla 

kawakushaq>. 

20Sayno yarpachakuykaptinshi Tayta Dios ninaq: <¡Mana ali yarpayyuq 

runa! ¡Kanan sakaymi wanunki! Lapan pirwakushqayki ¿pipaqraq kanqa?> 
>> 

21Jesús sayno parlayta ushaskirmi nirqan: <<Saynömi kikilanpaq 

imaykatapis shuntaq runataqa päsan. Rïcu karpis Tayta Diospaqqa 
pobripitapis mas lakipaypaqmi kaykan>>. 

Tayta Diosman yärakunansipaq Jesús yachasishqan 

Mateo 6.25-34 

22Nirkurmi discïpulunkunatapis Jesús nirqan: <<Ama yarpachakuyaysu: 

<¿Imanöraq kawaykushaq? ¿Imataraq mikuykushaq? ¿Imataraq 
jatikuykushaq?> nir. 

23Manami mikuylapaq ni mödanalapaq yarpachakunansipaqsu kaykansi. 

24Pishqukuna imano kawayashqantapis tantiyakuyay. Paykuna manami 

murukuyansu ni cosechayansu ni pirwakuyansu. Sayno kayaptinpis Tayta 
Diosmi mikuyta puestupan. Tayta Diospaqqa pishqukunapitapis masmi 
väliyanki. 

25<<Mayjina yarpachakurpis ¿piraq juk kukush maslatapis 

shaksharkunman? 

26Saylatapis mana kamäpakuykarqa ¿imanirtaq mikuypaq y mödanapaq 

lakikuyanki? 

27<<Waytakuna imano winayashqantapis tantiyakuyay. Waytakuna manami 

arukuyansu ni puskakuyansu. Noqa kaynömi nï: Waytakuna kuyaylapaq 
kayashqannöqa manami rey Salomónpa mödanankunapis kuyaylapaq 
karqansu. 

28Janan shonqula yärakuq runakuna, waray warantin rupasish kananpaq 

kaykaptinpis qewakunata kuyaylapaqta winaykäsirqa ¿manasuraq 
qamkunatapis nistäyashqaykita Tayta Dios kamaripäyäshunki? 

29<<Sayno kaykaptinqa ama lakikuyaysu: <¿Imataraq mikushaq? ¿Imataraq 

upushaq?> niyashpayki. 

30Kay pasachöqa lapan runakunapis saynömi lakikuyan. Qamkunapa 

Taytaykiqa imata munayashqaykitapis musyaykanmi. 

31Saypa trukanqa Tayta Dios mandaykashqancho kawayänaykipaq 

yarpachakuyay. Sayno kawayaptikiqa imata munayashqaykitapis 
kamaripäyäshunkimi. 

Muchuqkunata yanapänansipaq Jesús yachasishqan 

Mateo 6.19-21 

32<<Kuyaynïkuna, walka uyshanöla karpis ama lakikuyaysu. Qamkunatami 

Taytayki akrayäshushkanki pay mandaykashqancho kawayänaykipaq. 

33<<Imaykikunatapis rantikuykur say qellaywan muchuqkunata yanapäyay. 

Sayno rurarqa riquëzaykita gloriamanmi churaykäyanki. Saytaqa manami 
suwapis apanqasu ni puyupis ushanqasu. 

34Maymanmi riquëzaykita churayanki saylamanmi shonquyki 

yarparaykanqa. 

Kamarikush kanansipaq Jesús yachasishqan 

35<<Seqlaykikuna ali wachkash y aksikikuna sindisish listula kaykäyay. 

36Casaray fiestapita patronnin kutiqta shuyaraq ashmaykunano kayay. Say 

ashmaykunaqa patronnin chaykur takakuptin juklami punkuta 
kichapäyanqa. 

37Patronnin chashqanyaq shuyakuq ashmaykunaqa seqaypami 

kushikuyanqa. Rasunpami nï: Kikin patronmi ashmayninkunata mësaman 
jamaykasir mandilta jatikurkur sirvinqa. 

38Pulan paqas o walpa waqaypis patronnin kutimur shuyaykaqta tariptin 

ashmayninkuna kushikuyanqami. 

39<<Tantiyakuyay. Imay höra suwa shamunanpaq kashqanta musyarqa 

mana punuypami wayinta pipis täpanman. 

40Saynöla qamkunapis kamarikushla kaykäyay. Mana musyayashqayki 

hörami elaqpita Runapa Surin shamunqa>>. 

Ashmayman Jesús tinkusishqan 

Mateo 24.45-51 

41Sayno niptinmi Pedro tapurqan: <<Taytay, sayno yachasishqayki 

¿noqakunalapaqku o lapan runakunapaqwanku kaykan?>> 

42Niptinmi Jesús nirqan: <<Mas yärakuypaq y tantiyakuq kaq 

ashmaynintami wayinman patronnin churan wakin ashmaykunatapis 
höralancho qarananpaq. 

43Patronnin kutimur yäsishqanno lapantapis ruraykaqta tariykuptinqa say 

ashmay seqaypami kushikunqa. 

44Rasunpami nï: Say ashmaypa makinmanmi lapan imaykantapis patronnin 

churanqa. 

45Mana yärakuypaq ashmay karmi isanqa <patronnï manaraqmi 

kutimunqaraqsu> nir ashmay mayinkunata warmitapis olqutapis maqan y 
upyaq mayinkunawan mikur upyar jitaräkun. 

46Sayno kaykaptinmi mana yarpashqan höra elaqpita patronnin kutimur 

wakin mana cäsukuqkunatawan say ashmayta mana kuyapaypa 
castiganqa. 

47<<Patronnin nishqanta musyaykar mana wiyakuypa lutanta ruraq 

ashmaytaqa seqaypami castiganqa. 

48Mana musyayninpa lutanta ruraq ashmaytami isanqa aläpa castiganqasu. 

Saynölami Tayta Diospis mas yärakushqan kaqkunata cuentata mas 
mananqa. 

Chikish kayänanpaq kashqanta Jesús nishqan 

Mateo 10.34-36 

49<<Noqa shamushkä kay pasacho ninata sarisinäpaqmi. ¡Say nina 

maynapis rupaykanmanna! 

50Isanqa manaraq sayno kaptin fiyupa nakasimarraqmi wanusiyämanqa. 

Saytami pasaypa lakikur shuyarä. 

51<<¿Kay pasacho runakuna jawkala kawayänanpaq shamushqätaku 

yarpaykäyanki? Manami saypaqsu shamushkä, sinöqa kikinpura 
chikinakuyänanpaqmi. 

52Saymi kananpita juk wayicho pisqaq tarqa ishkay kaqpa contran kimsa kaq 

kayanqa. Ishkay kaqnami kimsa kaqpa contran kayanqa. 

53Taytanmi surinta chikinqa y surinmi taytanta chikinqa. Mamanmi wawanta 

chikinqa y wawannami mamanta chikinqa. Suedranmi lumsuyninta chikinqa 
y lumsuyninnami suedranta chikinqa>>. 

Jesús rurashqankunata mana tantiyayashqan 

Mateo 16.2-3 

54Saycho shuntaraykaq saysika runakunatami Jesús nirqan: <<Inti jeqanan 

kaqpa pukutay yurimuptin: <Tamyanqanami> niyanki y niyashqaykinölami 
tamyan. 

55Sur kaqläpita wayra wayrämuptinqa <shananqami> niyanki y 

niyashqaykinölami shanan. 

56¡Ishkay cära runakuna! Saykunata tantiyaykarqa ¿imanirtaq 

rurashqäkunata rikaykar Tayta Dios kachamashqanta tantiyayankisu? 

Juezman manaraq char arreglanansipaq Jesús nishqan 

Mateo 5.25-26 

57<<¿Imanirtaq tantiyayankisu imano kawayänaykipaq kashqanta? 

58<<Pipis quejakushuptiki autoridäman manaraq char jukla arreglayay. 

Mana arreglayaptikiqa juezmanmi apasiyäshunki. Jueznami wardiakunawan 
carcilman wichqasiyäshunki. 

59Noqa kaynömi nï: Saypita manami yarquyankisu lapan jaqan 

kayashqaykita manaraq pägapakurqa>>. 

 

Lucas 13 
Runakuna jusalikuyta wanakuyänanpaq Jesús nishqan 

1Saychömi runakuna Jesústa wilapar niyarqan: <<¡Galilea runakuna 

templucho sacrificiuta rupaykäsiyaptinshi Pilato kachashqan soldädunkuna 
wanusiyash!>> 

2Sayno wilayaptinmi Jesús nirqan: <<¿Wakin Galilea runakunapita say 

wanuq runakuna mas jusayuq kayashqantaku yarpäyanki? 

3Noqa kaynömi nï: Manami jusayuq kayashqanpitasu wanuyash. Sayno 

kaptinpis jusalikuyta mana wanakurqa paykunanömi wanuyanki. 

4Saynöpis Jerusaléncho Siloé törri juchur chunka puwaq runakunatami 

wanusirqan. ¿Jerusaléncho taq marka mayinkunapita say wanuq runakuna 
mas jusayuq kayashqantaku yarpäyanki? 

5Noqa kaynömi nï: Manami jusayuq kayashqanpitasu wanuyash. Sayno 

kaptinpis jusalikuyta mana wanakurqa paykunanömi wanuyanki>>. 

Mana wayuq hïgusman Jesús tinkusishqan 

6Hïgusman tinkusirmi Jesús nirqan: <<Juk runapashi üva chakrancho 

hïgusninpis kanaq. Sayshi wayuyninta palaq aywar ni juklaylatapis 
tarinaqsu. 

7Sayshi aruqninta ninaq: <Kimsa watana kay hïguspa wayuyninta palaq 

shamurpis manami ni juklaylatapis tarishkäsu. ¡Jukla muturiy! Mana 
wayuqtaqa ¡imapaqtaq chakrachöpis sararäshun!> 

8<<Sayno niptinshi aruqnin ninaq: <Juk wata mas shuyaykushun, taytay. 

Chakinta oqtiparkur iskatarä winaparkushaq. 

9Sayno ruraptïqa paqta wayunmanpis. Saycho mana wayuptinmi isanqa 

muturinkipaq> >>. 

Kurkuyash warmita Jesús aliyäsishqan 

10Jamay junaqmi sinagögacho Jesús yachaykäsirqan. 

11Saychömi kaykarqan supay kurkuyäsishqan warmi. Payqa imanöpapis 

derechakayta mana puëdirmi chunka puwaq watana nakaykarqan. 

12Sayno kaykaqta rikarmi Jesús qayaykur nirqan: <<Kananqa aliyashnami 

kaykanki>>. 

13Sayno nir yataykuptinmi say warmi jinan höra derechakarkur Tayta Diosta 

alabarqan. 

14Jamay junaqcho Jesús aliyäsiptinmi sinagögacho mandaq runa ajakurkur 

nirqan: <<Soqta junaqmi kaykan runakuna aruyänanpaq. Aliyayta munarqa 
say junaqkunacho shayämunkiman. ¡Imanirtaq jamay junaqchöraq 
shayämunki!>> 

15Saymi Jesús nirqan: <<¡Ishkay cära runakuna! Jamay junaq kaptinpis 

¿manaku töruykikunata ashnuykikunata paskar yakusiq qatiyanki? 

16Kay warmiqa Abrahampita miraqmi kaykan. Chunka puwaq 

watami Satanás nakasish. Sayno kaykaptinqa ¿manaku jamay junaqchöpis 
aliyäsïman?>> 

17Sayno niptinmi chikiqninkuna pukayayparaq penqakuyarqan. Wakin 

runakunami isanqa Jesús admiraypaq rurashqankunata rikar 
kushikuyarqan. 

Ñäbus muruman Jesús tinkusishqan 

Mateo 13.31-32; Marcos 4.30-32 

18Mastapis Jesús nirqan: <<Tayta Dios mandaykashqanta ¿imamanraq 

tinkusïman? ¿Imanöparaq tantiyasïman? 

19Tayta Dios mandaykashqanqa ñäbus muruta juk runa chakranman 

murushqannömi kaykan. Winamur jatunyaptinmi rämankunacho 
pishqukunapis qeshunkunata rurayan>>. 

Levadüraman Jesús tinkusishqan 

Mateo 13.33 

20Saynöpis nirqan: <<Tayta Dios mandaykashqanta ¿imamanraq 

tinkusïman? 

21Sayqa levadüranömi kaykan. Tantata rurananpaq ishkay arröbano 

jarinaman levadürata winaptin mäsa shumaqmi jakan>>. 

Kichki punkuman Jesús tinkusishqan 

Mateo 7.13-14, 21-23 

22Saypita Jerusalénpa Jesús aywarmi markakunapa y estanciakunapa 

yachasiraykar päsarqan. 

23Saychömi juk runa tapurqan: <<Taytay, ¿walkaqlaku salvakuyanqa?>> 

Saymi Jesús nirqan: 

24<<Imanöpapis kichki punkupa yaykuyay. Noqa kaynömi nï: Askaqmi 

yaykuyta munayanqa. Isanqa manami kamäpakuyanqasu. 

25Wayiyuq runa punkunta wichqakarkamuptin waqtacho quëdarmi takakur 

niyanki: <¡Taytay, punkuta kichapaykayälämay!> Saymi pay niyäshunki: 
<Qamkunata manami reqïsu. ¡Maypitaraq kakuyankipis!> 

26Saymi niyanki: <Qamwanmi mikurqansi y upurqansi. Markäkunachöpis 

yachasirqaykimi>. 

27Saymi yapay niyäshunki: <Qamkunata manami reqïsu. ¡Maypitaraq 

kakuyankipis! ¡Jusasapa runakuna, nawpäpita witikuyay!> 

28<<Sayno niyäshuptikimi fiyupa waqar kiruykikunatapis uchuyanki. Say 

hörami Abrahamta, Isaacta, Jacobta y profëtakunata Tayta 
Dios mandaykashqancho kaykäyaqta rikayanki. Qamkunami isanqa 
yaykuyta kamäpakuyankisu. 

29Maysay nacionkunapitapis shuntakaykurmi Tayta Dios 

mandaykashqancho mikuyanqa. 

30Say hörami qepa kaqkuna puntacho kayanqa. Punta kaqkunanami 

qepacho kayanqa>>. 

Jerusalén runakunapaq Jesús lakikur waqashqan 

Mateo 23.37-39 

31Say junaqmi fariseukuna chaykur Jesústa niyarqan: <<¡Kaypita aywakuy! 

Herodesmi wanusishunaykipaq juraykan>>. 

32Saymi Jesús nirqan: <<Say atuqta wilar niyay: <Juk ishkay 

junaqlanashi supaykunata runakunapita qarqunqa y qeshyaqkunatapis 
aliyäsinqa. Warantinlanashi lapan rurananpaq kaqkunata ushanqa. 

33Imano kaptinpis kay junaqkunashi Jerusalénpa aywanqa. Jerusalénpita 

juklächöqa profëtakuna manashi wanuyanmansu> >>. 

34Saypitanami Jesús nirqan: <<¡Ay, Jerusalén, Jerusalén! Qamqa Tayta 

Diospa profëtankunata nawpapita pasami wanuykäsinki. Pay 
kachamushqan wilakuqkunatapis samqaykankimi. Chipshankunata walpa 
oqlakuqno wawaykikunata aska kuti shuntayta munaptïpis manami 
munashkankisu. 

35Sayno kashqaykipitami wayikikunapis templuykipis sunyaraykar 

quëdanqa. Noqa kaynömi nï: Manami yapay rikamankinasu <¡Tayta Diospa 
jutincho shamuq runa alabash kaykuläsun!> nishqaykiyaq>>. 

 

Lucas 14 
Jakapäkuykaq runata Jesús aliyäsishqan 

1Saypitanami juk jamay junaqcho Jesús aywarqan 

mandaq fariseupa wayinman mikuq. Saycho kaykaq runakunami Jesústa 
rikaraykäyarqan <<mä imatashi ruranqa>> niyashpan. 

2Intëru cuerpun jakapäkuykaq runata Jesús rikarmi 

3ley yachasiqkunata y fariseukunata tapurqan: <<Qeshyaq runata jamay 

junaqcho ¿aliyäsishwanku o manaku?>> nir. 

4Sayno niptinmi paykunaqa imatapis parlakuyarqansu. Saymi qeshyaykaq 

runata Jesús yataykur aliyäsishpan nirqan: <<Kananqa wayikipana 
aywakuy>>. 

5Nirkurmi say runakunata nirqan: <<Mayqaykipapis wamrayki o töruyki 

pözuman jeqaptin jamay junaq kaykaptinpis ¿manaku jinan höra jorquq 
aywayanki?>> 

6Sayno niptin manami imata parlakuytapis kamäpakuyarqansu. 

Punta puntaman mana jamakunansipaq Jesús yachasishqan 

7Qayasishqan runakuna jamakuyänanpaq punta puntamanraq aywaykaqta 

rikaykurmi Jesús nirqan: 

8<<Casaray fiestaman qayasiyäshuptiki punta puntamanqa ama 

jamakuyankisu. Capazmi qamkunapita mas respitädu runata qayasish 
kanman. 

9Saycho jamayaptikiqa qayasiyäshuqnikimi niyäshunki: <Pay 

jamakunanpaq witikuy>. Sayno niyäshuptikimi penqaytukush qepaman 
aywar jamakuyanki. 

10Saypa trukanqa fiestaman qayasiyäshuptiki qepalaman jamakuyanki. 

Saymi qayasishuqniki shamur niyäshunki: <Amïgu, mas puntaman 
päsakalämuy>. Sayno jamasiyäshuptikimi qamwan jamakuqkuna 
respitayäshunki. 

11Runa tukuqkunaqa penqayman churashqami kayanqa. Qollmi shonqu 

kaqkunami isanqa aliman churash kayanqa>>. 

Mikuyänanpaq pïkunata qayasinansipaq Jesús nishqan 

12Nirkurmi wayinman pushaq fariseutapis Jesús nirqan: <<Mikuyänaykipaq 

pitapis qayasirqa ama qayasinkisu kuyanakuyashlaykita, wawqikikunalata, 
aylluykikunalata ni rïcu kaq vecïnulaykikunataqa. Paykunalata qayasiptikiqa 
tumaykita kutisiyäshunkimi. 

13Saypa trukanqa qayasinki muchuqkunata, ushukunata, weqrukunata y 

qaprakunatapis. 

14Paykuna mana kutisiyäshuptikipis ali ruraq runakuna kawariyämushqan 

junaqmi Tayta Dios kutisishunkipaq>>. 

Mikuyänanpaq qayasishqan runakunaman Jesús tinkusishqan 

Mateo 22.1-10 

15Saymi mësacho Jesúswan jamaraykaq juk runa nirqan: <<¡Ima 

kushishqaraq kayanqa Tayta Dios mandaykashqancho mikuqkuna!>> 

16Sayno niptinmi Jesús nirqan: <<Juk runashi aska runakunata qayasinaq 

wayincho mikuyänanpaq. 

17Mikuy listuna kaptinshi ashmayninta kachanaq invitashqan runakunata 

kayno ninanpaq: <Lapanpis listunami. Juklashi aywaykuläshun>. 

18<<Say ashmay chaptinshi lapanpis aywayta munayänaqsu. Sayshi juknin 

ninaq: <Rantishqä chakrata rikaqraqmi aywanä kaykan. Noqapita ama 
jaqayaykuläsunsu>. 

19<<Jukaqnashi ninaq: <Pisqa yuntatami rantishkä. Saymi yachasiq 

aywaykä. Noqapita ama jaqayaykuläsunsu>. 

20<<Jukaqnashi ninaq: <Sayraqmi warmita ashishkä. Saymi aywayta 

kamäpakushaqsu>. 

21<<Sayshi kachashqan ashmay kutiykur runakuna imano niyashqantapis 

patronninta wilanaq. Wilaptinshi patronnin fiyupa rabyakur ashmayninta 
ninaq: <Pläzakunapa y cällikunapa jukla aywar muchuqkunata, ushukunata, 
weqrukunata y qaprakunatapis pushamuy>. 

22<<Nishqanno pushaykurshi patronninta ninaq: <Nimashqaykinölami 

pushamushkä, taytay. Sayno kaptinpis wayikiman manaraqmi 
juntäyanraqsu>. 

23<<Saynashi patronnin ninaq: <Nänikunapa y chakrakunapapis aywar 

tarishqayki kaqta wayïman juntashqanyaq imaykanöpapis pushamuy. 

24Noqa kaynömi nï: Puntata qayasishqä runakuna yanukasishqä mikuyta 

manami yawayanqasu> >>. 

Discïpulun kananpaq Jesús yachasishqan 

Mateo 10.37-38 

25Askaq runakuna qatiräyaptinmi Jesús nirqan: 

26<<Pipis discïpulü kayta munarqa mamanta, taytanta, warminta, 

surinkunata, wawqinkunata, paninkunata y kikinpa vïdanta 
kuyashqanpitapis noqata mas kuyamäsun. Sayno mana kuyamarqa 
manami discïpulü kayanmansu. 

27Cruzninta apaqno mana qatirämarqa manami discïpulü kayanmansu. 

28<<Mayqaykipis wayita rurayänaykipaq shumaqraqmi yarpachakuyanki 

qellayniki aypashqanta o mana aypashqantapis. 

29Cimientuykular kachaykuptikiqa lapan rikaqkunami jamurar niyäshunki: 

30<¡Kay runaqa manapis puëdiykarmi wayita sharkasir qalaykasish!> 

31<<Mayqan reypis juk nacionwan manaraq pelyar ¿manaku puntata 

shumaqraq yarpachakun kayno nir: <Ishkay chunka waranqa (20,000) 

soldädukunata chunka waranqa (10,000) soldäduläwan vincishaqsuraq o 
manasuraq>? 

32Mana vincinanpaq kashqanta tantiyarqa contran rey karulachöraq 

kaykaptinmi manana pelyayänanpaq wilakuqkunata kachan. 

33Saynölami mayqaykipis noqa rayku imaykikunatapis mana kacharirqa 

discïpulü kayta kamäpakuyankisu>>. 

Kachiman Jesús tinkusishqan 

Mateo 5.13; Marcos 9.50 

34<<Kachiqa alimi kaykan. Qamyakäkurmi isanqa imapaqpis välinnasu. 

35Chakrapaqpis ni iskapaqpis manana väliptinmi jitariykunsina. ¡Rinriyuq 

kaqkunaqa nishqäkunata wiyakuyäsun!>> 

 

Lucas 15 
Oqrakash uyshaman Jesús tinkusishqan 

Mateo 18.12-14 

1Jesús yachasishqanta wiyayänanpaqmi impuestu cobraqkunapis 

jusasapakunapis aywayarqan. 

2Sayta rikaykurmi fariseukuna y ley yachasiqkuna jamurar niyarqan: 

<<¿Imanirtaq kay runaqa jusasapakunawan shuntakaykur mikun?>> 

3Sayno niyaptinmi tinkusiypa yachasir Jesús nirqan: 

4<<Pipis pachak (100) uyshanpita jukta oqraykurqa ¿manaku esqun chunka 

esqun (99) kaqta aylluykur jukla ashiq aywan? 

5Tariykurqa kushishqami aparikurkur apan. 

6Wayinman chaykasirnami reqinakuyashqankunata y vecïnunkunata 

qayaykasir nin: <¡Oqrashqä uyshätami tarimushkä! ¡Lapansi kushikushun!> 

7<<Noqa kaynömi nï: Say runa uyshata tariykur kushikushqannölami jana 

pasachöpis kushikuyan juk runalapis jusalikuykunata wanakur Tayta Dios 
munashqannöna kawaptin. Sayno kushikuyan esqun chunka esqun (99) ali 
ruraq runakunapaq kushikuyashqanpitapis masraqmi. 

Oqrakash qellayman Jesús tinkusishqan 

8<<Pï warmipis chunka qellayninpita jukta oqraykurqa ¿manaku aksita 

sarirkasir jukla wayinta pisapakun tarishqanyaq? 

9Tariykurmi yanasankunata y vecïnankunata qayaykasir nin: <¡Oqrashqä 

qellaynïtami tarishkä! ¡Lapansi kushikushun!> 

10Saynömi Tayta Diospa angilninkunapis kushikuyan juk runalapis 

jusalikuykunata wanakur Tayta Dios munashqannöna kawaptin>>. 



1987 

 

 
© 2018  Wycliffe Bible Translators, Inc. 

  
 

 

Aywakuq maqtaman Jesús tinkusishqan 

11Mastapis Jesús nirqan: <<Juk runapashi ishkay surinkuna kanaq. 

12Sayshi shulka kaq surin papäninta ninaq: <Papä, herenciäta 

rakipaykalämay>. Sayno niptinshi ishkan surinta papänin rakipaykunaq. 

13<<Saypita juk ishkay junaqlatanashi shulka kaq surinqa lapan 

chaskishqankunata rantikuykur karu markapa aywakunaq. Saychöshi 
munashqanta rurar lapan qellayninta manakaqkunacho ushanaq. 

14Sayno ushakäpakush kaykaptinnashi say markacho fiyupa muchuy kanaq. 

Sayshi say maqta fiyupa mikanar 

15aruyta ashiptin say markacho taq juk runa kuchinta misipänanpaq 

chaskinaq. 

16Saychöshi seqaypa mikanar kuchipa mikuynintapis mikuyta munanaq. 

Sayno mikanaptinpis manashi pipis qaranaqsu. 

17<<Yarpachakurnashi ninaq: <Kaycho mikanaypita wanunaptï papänïpa 

minkayninkunaqa pacha junta mikushchir kaykäyan. 

18Kanan kutiykur papänïta nishaq: <<Papä, qamtapis Tayta Diostapis 

rabyanäsirmi jusalikushkä. 

19Amana surikitanöqa chaskimaynasu, sinöqa minkaynikitanölana 

chaskiykalämay>> >. 

20Sayno yarpachakuskirshi papänin kaqpa kutikunaq. <<Karulataraq 

kutiykaqta rikaskirshi papänin kushikushpan cörrila aywar makalakurkur 
musanaq. 

21Sayshi surin ninaq: <Papä, qamtapis Tayta Diostapis rabyanäsirmi 

jusalikushkä. Amana surikitanöqa chaskimaynasu>. 

22<<Sayno nikaptinnashi papäninqa ashmayninkunata ninaq: <Mas ali kaq 

mödanata jukla jorqamur surïta jatipäyay. Saynöla sortïjata y lanqitapis 
jatipäyay. 

23Nirkur werannin turishta pishtayay fiestata rurar mikunansipaq. 

24¡Kay surï wanushqanpitami kawarimush! ¡Oqrakashqanpitami yurimush!> 

Sayno nirshi fiestata rurar qalaykuyänaq. 

25<<Qechpa kaq surinqa chakrachöshi kaykänaq. Wayiman 

chaykashqanchöshi fiestata ruraykäyaqta wiyanaq. 

26Sayshi juk ashmayninta qayaykur wayicho ima päsashqantapis tapunaq. 

27Sayshi ashmaynin ninaq: <¡Wawqikimi kutimush! Sänu chaykamuptinmi 

papäniki kushikur werannin turishta pishtasish>. 

28<<Sayno wilaptinshi fiyupa rabyashpan wayiman yaykuyta munanaqsu. 

Saynashi papänin aywaykur yaykunanpaq yapay yapay ruwanaq. 

29Sayshi papäninta ninaq: <Mana yarqukuypami lapan nimashqaykikunata 

rurar imaypis yanapaykä. Sayno yanapaykaptïpis amïgükunawan 
mikuyänäpaq manami ni juk kapishlatapis qomashkankisu. 

30¡Kay suriki prostitüta warmikunawan qellaynikita ushaskir kutiykamuptinmi 

isanqa werannin turishtaraq pishtasishkanki!> 

31<<Sayno niptinnashi taytan ninaq: <Mana yarqukuypami noqawan 

kaykanki, hïju. Lapan imaykäkunapis qamlapaqmi kaykan. 

32Imano kaptinpis fiestata kushish rurashun. ¡Kay wawqiki wanushqanpitami 

kawarimush! ¡Oqrakashqanpitami yurimush!> >> 

 

Lucas 16 
Astütu ashmayman Jesús tinkusishqan 

1Mastapis discïpulunkunata yachasir Jesús nirqan: <<Juk rïcu runapashi 

mas yärakushqan ashmaynin kanaq. Say ashmaypaqshi rïcu runata 
wilapäyänaq imaykantapis lutala ushaykashqanta. 

2Sayta musyaykurnashi ashmayninta qayaykasir ninaq: <Runakuna 

parlayan imäkunatapis lutala ushaykashqaykitami. Kananpitaqa mananami 
imapaqpis yärakushaykinasu. Lapanta cuentata qomänaykipaq kamarikuy>. 

3<<Sayno niptinshi say ashmay yarpachakur ninaq: <Patronnï 

qarqamaptinqa ¡imataraq kanan rurashaq! Chakracho aruytaqa qelanämi. 
Caridäta manakuytapis penqakümi. 

4¡Kanan sï, imata ruranäpaqpis musyäna! ¡Patronnï qarqamaptinpis 

runakuna wayinkunacho chaskiyämänanpaq kaynömi rurashaq!> 

5<<Sayno yarpachakuskirshi patronninpa jaqan kaq runakunata juk jukla 

qayaykasir punta kaqta tapunaq: <¿Aykataq patronnïpa jaqan kaykanki?> 
nir. 

6<<Sayno tapuptinshi ninaq: <Paypa jaqan kaykä ishkay pachak (200) läta 

aceitimi>. Sayshi capataz ninaq: <Pachak (100) läta aceitilatana 
päganaykipaq kay papilman firmay>. 

7<<Saypitashi juknintana tapunaq: <Qamqa ¿aykataq jaqan kaykanki?> Say 

runa ninaq: <Chusku pachak (400) säcu trïgumi>. Sayno niptinshi ninaq: 
<Kanan kimsa pachak (300) säculatana päganaykipaq kay papilman 
firmay>. 

8<<Sayno astütu kashqanta musyaykurshi patronnin admirakunaq. Say 

ashmay yarpachakushqannömi Tayta Diosman mana yärakuqkunapis 
amistäta rurayänanpaq Diosman yärakuqkunapitapis mas yarpachakuyan. 

9Noqa kaynömi nï: Qamkunapis kay pasacho qellaynikikunawan y 

imaykaykikunawanpis yanapar amïgukunata ashiyay. Saynöpami 
wanuyaptiki gloriacho mana ushakaq wayiman chaskikuyäshunki. 

10<<Walkalata sararashqanwan alita rurarqa askata sarararpis alitami 

ruranqa. Walkalata sararashqanwan alita mana rurarqa askata sarararpis 
manami alita ruranqasu. 

11Kay pasacho riquëzaykikunawan runa mayikita mana yanapäyaptikiqa 

¡imanöparaq Tayta Dios gloriacho riquëzakunata kamaripäyäshunkiman! 

12Jukpa kaqkunawan mana alita rurayaptikiqa Tayta Dios 

¿yärakushunkimansuraq qampa kaqkunata qoykuyäshunaykipaq? 

13<<Manami pipis ishkay patronta sirvinmansu. Ishkay patronyuq karqa 

jukninta chikir juknintami kuyanqa. Jukninta cäsukur juknintaqa manami 
cäsukunqasu. Saynölami rïcu kaylapaq yarpachakurqa Tayta Diosta sirviyta 
kamäpakuyankisu>>. 

14Sayno yachasishqanta wiyarmi fariseukuna rïcu kaylapaq wachakash 

kayashpan Jesústa asipäyarqan. 

15Saymi Jesús nirqan: <<Qamkuna runakunapa nawpancho ali 

tukuyaptikipis Tayta Dios musyanmi shonquykikuna imano kashqantapis. 
Saymi runakuna respitayäshuptikipis Tayta Dios melanäyäshunki. 

Tayta Diospa palabranta cumplinanpaq Jesús nishqan 

16<<Tayta Diospa leyninkuna y profëtakuna qelqayashqankunaqa Bautizaq 

Juan wilakushqanyaqmi karqan. Kananqa Tayta 
Dios mandaykashqan chämushqantanami wilakuykä. Saymi aska runakuna 
imanöpapis say mandashqanman yaykuyta munaykäyan. 

17Isanqa jana pasawan kay pasa ushakaptinpis leyninkunacho 

nishqankunataqa Tayta Dios lapantami cumplinqa. 

Majayuqkuna mana rakikäyänanpaq Jesús yachasishqan 

Mateo 5.31-32; 19.9; Marcos 10.11-12 

18<<Mayqan runapis warminpita rakikaskir juk warmiwan tarqa 

adulteriuchömi kaykan. Saynölami runanpita rakikash warmiwan tarqa 
adulteriucho kaykan>>. 

Lázarupita y rïcu runapita Jesús wilapashqan 

19<<Juk rïcu runashi kanaq ali mödanakunalata jatikuq. Waran waranshi 

fiestata rurar ali alilata mikuq. 

20Say rïcu runapa punkunchöshi juk pobri runa Lázaro jutiyuq jamaränaq. 

Paypa intëru cuerpuntashi qeri ushaykänaq. 

21Aläpa mikanarshi rïcu runapa mësanpita shikwaqkunalatapis mikuyta 

munapänaq. Saychöshi alqukunapis qerinta laqwapäyänaq. 

22Lázaro wanuykuptinnashi Abrahampa nawpanman angilkuna apayänaq. 

Rïcu runa wanuykuptinnashi pampayänaq. 

23<<Hadescho fiyupa nakarnashi rïcu runa karupita Lázaruta rikanaq 

Abrahampa nawpancho kaykaqta. 

24Sayshi qayakunaq: <Tayta Abraham, kuyapaykalämay. Lázaruta 

kachaykalämuy dëdunta ushmarkasir shimïta ushmasipämänanpaq. Kay 
ninacho rupar seqaypami nakaykä>. 

25<<Sayno niptinshi Abraham ninaq: <Hïju, yarpay imaykayuqpis kashpayki 

ali kawashqaykita. Lázarumi isanqa pobri kashpan seqaypa nakarqan. 
Saymi kananqa kaycho kushish kaykan y qamna saycho nakaykanki. 

26Saynöpis wanwanyaykaq raqrami rakiykämansi. Saymi qam 

kashqaykiman pipis simpamuyta kamäpakunsu ni noqa kaykashqämanpis 
simpamuyta kamäpakunkisu>. 

27<<Sayno niptinshi rïcu runa ninaq: <Tayta Abraham, sayno kaptinqa 

papänïpa wayinman Lázaruta kachaykulay. 

28Saycho pisqaraqmi wawqïkuna kaykäyan. Paykuna kay nakayman mana 

shayämunanpaq wilakuq aywaykuläsun>. 

29<<Sayshi Abraham ninaq: <Paykuna sararäyanmi Moisés y profëtakuna 

qelqayashqankunata. Saykunata cäsukuyäsun>. 

30<<Sayshi rïcu runa ninaq: <Tayta Abraham, saytaqa manami 

cäsukuyanqasu. Juk runa wanushqanpita kawarirkur wilakuptinmi isanqa 
jusalikuykunata wanakuyanqa>. 

31<<Sayno niptinshi Abraham ninaq: <Moisés y profëtakuna 

qelqayashqankunata mana cäsukuykarqa wanushqanpita kawarirkur 
wilakuptinpis manami cäsukuyanqasu> >>. 

 

Lucas 17 
Jusaman pitapis mana ishkisinanpaq Jesús tantiyasishqan 

Mateo 18.6-7, 21-22; Marcos 9.42 

1Nirkurnami discïpulunkunata Jesús nirqan: <<Runa mayinta 

jusalikasiqkuna imaypis kayanqami. ¡Say runakunaqa pasaypa 
kuyapaypaqmi kayanqa! 



1991 

 

 
© 2018  Wycliffe Bible Translators, Inc. 

  
 

 

2Juk wamralatapis jusalikasiptinqa mas alimi kanman mulinu rumita 

kunkanman shequparkur lamarman qarpuriyaptinpis. 

3¡Sayno kaykaptinqa pitapis ama jusalikasiyaysu! 

Runa mayinsita perdonanansipaq Jesús yachasishqan 

<<Runa mayiki rabyanäsishuptikiqa lutanta ruraykashqanta tantiyasinki. 
Tantiyasiptiki chaskikuptinqa perdonanki. 

4Juk junaqlacho qanchis kuti rabyanäsishuptikipis qanchis kuti 

<perdonaykalämay> nishuptikiqa perdonanki>>. 

Mas yärakuq kayänanpaq manakuyashqan 

5Sayno niptinmi apostolninkuna Señor Jesústa niyarqan: 

<<Yanapaykayämay mas yärakuyänäpaq>>. 

6Saymi Señor Jesús nirqan: <<Ñäbuspa murunno ichiklapis yärakuyniki 

kaptinqa kay sicómoro jachata <jaqwapita lukikaskir lamarman jawikamuy> 
niyaptikipis nishqaykinömi kanman>>. 

Ashmaynöla kanansipaq Jesús nishqan 

7<<Mayqaykipapis ashmayniki arushqanpita o misikushqanpita chämuptin 

manami <jamaykulay mikunaykipaq> niyankisu. 

8Saypa trukanqa niyanki: <Yanukamuyraq qaramänaykipaq. 

Mikuskiptïraqmi qam mikunki>. 

9Mandashqaykita ruraykaptinpis manami ashmaynikita päkilä niyankisu. 

10<<Qamkunapis Tayta Dios niyäshushqaykita rurayashpayki niyay: 

<Noqansiqa Diospa ashmaylan kar nimashlansitami ruraykansi> >>. 

Leprawan qeshyaykaq chunka runakunata Jesús aliyäsishqan 

11Jerusalénpa aywarmi Samaria y Galilea kuchulanpa Jesús päsarqan. 

12Taksha markaman chänanpaq kaykaptinmi leprawan qeshyaykaq chunka 

runakuna tinkupäyänanpaq yarqayämurqan. Paykunami karulapitana 

13qayakur niyarqan: <<¡Tayta Jesús, kuyapaykayälämay!>> 

14Saymi Jesús rikärir nirqan: <<Rikayäshunaykipaq cürakunaman 

aywayay>>. Sayno niptinmi aywaykäyashlanchöna kachakaskiyarqan. 

15Saymi kachakashqanta tantiyaskir juk runa Tayta Diosta alabaraykar 

Jesús kaqman kutirqan. 

16Chaykurmi urkunpis pasaman töpashqanyaq Jesúspa puntanman 

qonqurpakuykur nirqan: <<¡Päkilä, taytay!>> Say runaqa Samariapitami 
karqan. 

17Saymi Jesús nirqan: <<Aliyaqkunaqa ¿manaku chunkaq kayarqan? 

¿Maytaq wakin kaqqa? 

18Kay jäpa runalami Tayta Diosta agradëcikur kutimush>>. 

19Nirkurmi say runata nirqan: <<Kananqa sharkur aywakuyna. 

Yärakamashqaykipitami Tayta Dios kachakäsishushkanki>>. 

Tayta Dios mandaykashqan imay chämunanpaq kashqanta Jesústa 
tapuyashqan 

Mateo 24.23-28, 36-41 

20Juk kutimi fariseukuna Jesústa tapur niyarqan: <<Tayta 

Dios mandaykashqan ¿imaytaq chämunqa?>> nir. Sayno tapuyaptinmi 
nirqan: <<Tayta Dios mandaykashqan chämunanpaqqa manami ima 
señaltapis rikayankisu. 

21Manami pipis ninqasu: <Kaychömi kaykan, wakchömi kaykan>. Tayta Dios 

mandaykashqanqa qamkuna kaqchönami kaykan>>. 

Manaraq kutimuptin ima kananpaq kashqantapis Jesús nishqan 

22Saypitanami discïpulunkunata nirqan: <<Shamuq watakunachömi Runapa 

Surin juk junaqlapis mandaq kashqanta rikayta munayanki. Mayjina rikayta 
munarpis manami rikayankisu. 

23<Kaychömi kaykan, wakchömi kaykan> niyäshuptikipis ama cäsuyankisu 

ni rikaqpis aywayankisu. 

24Elqukuptin ciëlupa juk kuchunpita jukaq kuchunyaq asikyashqanta 

rikayashqannömi Runapa Surin kutimuptin lapanpis rikayanqa. 

25Sayno manaraq kaptinmi kanan wisan runakuna payta chikir seqaypa 

nakasiyanqa. 

26<<Noé kawashqan wisan runakuna kawayashqannömi Runapa Surin 

shamushqan wisanpis kawaykäyanqa. 

27Arcaman Noé yaykushqan junaqyaqmi runakuna mikur, upyar y majasakar 

kaykäyarqan. Sayno kaykäyaptinmi diluviu shamur lapan runakunata 
ushakäsirqan. 

28<<Saynölami Lot kawashqan wisanpis runakuna mikur, upyar, rantir, 

rantikur, murupakur y wayitapis sharkasir kaykäyarqan. 

29Sodoma markapita Lot yarqushqan junaqmi azufriyuq nina ciëlupita 

tamyamur lapan runakunata ushakäsirqan. 

30Saynölami kanqa Runapa Surin kutimushqan junaqpis. 

31<<Say junaqqa wayi janancho kaykaqkuna imankunata jorquyänanpaqpis 

ama wayinman yaykuyäsunsu. Chakracho kaykaqkunapis wayinman amana 
kutiyäsunsu. 

32¡Yarpäyay Lotpa warminta ima päsashqantapis! 

33Vïdanta salvayta munaqkunaqa vïdanta oqrayanqami. Vïdanta 

oqraqkunami isanqa vïdanta salvayanqa. 

34<<Noqa kaynömi nï: Say sakaymi juk cämalacho ishkaq punuykaqpita 

jukaqta pushakunqa y jukaqta kachaykunqa. 

35Maraycho ishkaq warmikuna aqakuykaqpitami jukaqta pushakunqa y 

jukaqta kachaykunqa. 

36[Chakracho ishkaq runakuna aruykaqpitami jukaqta pushakunqa y jukaqta 

kachaykunqa]>>. 

37Sayno niptinmi tapur niyarqan: <<¿Maychötaq sayqa kanqa, taytay?>> 

Saymi Jesús nirqan: <<Maychöpis wanushkuna jitaraykäyashqanmanmi 
wiskurkuna juntakäyanqa>>. 

 

Lucas 18 
Mana ajayaypa Tayta Diosta manakunansipaq Jesús yachasishqan 

1Imaypis mana ajayaypa Tayta Diosta manakuyänanpaq discïpulunkunata 

Jesús imamanpis tinkusiypa yachasirmi 

2nirqan: <<Juk markachöshi Tayta Diosta mana mansapakuq ni 

runakunatapis mana respitaq juez kanaq. 

3Say markachöshi juk viüda warmipis tänaq. Payshi say juezman kutin kutin 

aywar ninaq: <Quejakushqäta arreglaykalämay, taytay>. 

4Sayno aywaptinpis juez manashi cäsunaqsu. Nirkurnashi yarpachakur 

shonqulancho ninaq: <Diosta mana mansapakurpis ni runakunata mana 
respitarpis 

5kay warmipa demandunta jukla arreglashaq. Mana arreglaptïqa umäta 

nanäsirmi imay hörapis kutiykämunqa> >>. 

6Sayno wilaparkurmi Señor Jesucristo nirqan: <<Mana ali juez imata 

nishqantapis shumaq tantiyakuyay. 

7¿Manasuraq Tayta Diospis akrashqankunata yanapanqa paqasta junaqta 

manakuyaptin? Mana shuyaräsiylapami yanapanqa. 

8Noqa kaynömi nï: Manakuq kaqtaqa Tayta Dios mana shuyaräsiylapami 

yanapanqa. Sayno kaykaptinpis Runapa Surin kay pasaman kutimur 
¿tarinqasuraq pilapis Tayta Diosman yärakuykaqta?>> 

Fariseuman y impuestu cobraqman Jesús tinkusishqan 

9Runa mayinta manakaqman churaq runakunapaqmi Jesús tinkusiypa 

wilapar nirqan: 

10<<Ishkay runashi Diosta manakuyänanpaq templuman aywayänaq. 

Jukaqshi fariseo kanaq y jukaqnashi impuestu cobraq kanaq. 

11Sayshi fariseo kaqqa ichirkur Tayta Diosta manakur ninaq: <Tayta Dios, 

qamta agradëcikü wakin runakunano mana kashqäpitami. Paykunaqa suwa, 
jusasapa y majanta jarukuqmi kakuyan. Noqa manami taqay impuestu 
cobraq runanösu kä. 

12Ayunäpis semänacho ishkay kutimi. Saynölami lapan gänashqäpita 

imaypis templuman diezmüta apä>. 

13<<Impuestu cobraq kaqshi isanqa karulacho ichikuykur jana pasaman 

rikäriylapis rikärinaqsu. Saypa trukanqa fiyupa lakikur makinta 
soqpakurkurshi ninaq: <Kuyapaykalämay, Tayta Dios. Noqaqa jusasapa 
runami kä>. 

14<<Noqa kaynömi nï: Impuestu cobraq runami jusanpita perdonashna 

wayinman kutirqan. Fariseo kaqtami isanqa Tayta Dios perdonarqansu. 
Runa tukuqkunaqa penqayman churashqami kayanqa. Qollmi shonqu 
kaqkunami isanqa aliman churash kayanqa>>. 

Wamrakunapaq Jesús manakushqan 

Mateo 19.13-15; Marcos 10.13-16 

15Saypitanami wamrakunata Jesús kaqman apayarqan umankunata 

yataykur Tayta Diosta manakunanpaq. Sayta rikarmi discïpulunkuna 
michäyarqan. 

16Saymi wamrakunata qayaykur discïpulunkunata Jesús nirqan: 

<<Wamrakunata apakayämunanta ama michäyaysu. Wamrano 
kaqkunapaqmi Tayta Dios mandaykashqan kaykan. 

17Rasunpami nï: Pipis Tayta Dios mandaykashqanta wamrano mana 

chaskikurqa manami pay mandaykashqanman yaykunqasu>>. 

Rïcu runa ajataraq salvakunanpaq kashqan 

Mateo 19.16-30; Marcos 10.17-31 

18Juk mandaq runami Jesústa nirqan: <<Rabí, ali runami kanki. ¿Imatataq 

ruräman mana ushakaq kawayta tarinäpaq?>> 

19Saymi Jesús nirqan: <<¿Imanirtaq ali runa kashqäta nimanki? Tayta 

Dioslami aliqa. 

20Musyankimi mandamientukuna nishqanta: <Majaykita ama 

jarukunkisu. Runa mayikita ama wanusinkisu. Ama 

suwakunkisu. Manakaqta pitapis ama tumpankisu. Mamaykitapis 
taytaykitapis ali rikanki> >>. 

21Sayno niptinmi say runa nirqan: <<Saykunataqa wamra kashqäpita 

pasami lapanta cumplishkä>>. 

22Saymi Jesús nirqan: <<Kaykanraqmi cumplinaykipaq. Lapan 

imaykaykikunatapis rantikuykur say qellayta muchuqkunata aypuy. Sayno 
ruraptikiqa jana pasachömi riquëzayki kanqa. Nirkur qatirämay>>. 

23Sayno niptinmi pasaypa rïcu kar say runa lakikurqan. 

24Lakish kaykaqta rikarmi Jesús nirqan: <<¡Pasaypa ajami kaykan rïcu 

runakuna Tayta Dios mandaykashqanman yaykuyänanpaq! 

25Rïcu runa Tayta Dios mandaykashqanman yaykushqanpitaqa mas 

raslami camëllupis awja uchkupa ushturinman>>. 

26Sayno niqta wiyaqkunami Jesústa tapuyarqan: <<Sayno kaptinqa ¿piraq 

salvakunman?>> 

27Niyaptin Jesús nirqan: <<Runakunapaq aja karpis Tayta Diospaqqa 

manami ajasu>>. 

28Saymi Pedro nirqan: <<Noqakuna lapan imaykäkunatapis kachaykurmi 

qamta qatiraykäyä, taytay>>. 

29Sayno niptinmi Jesús nirqan: <<Rasunpami nï: Pipis wayinta, mamanta, 

taytanta, wawqinkunata, paninkunata, warminta o surinkunata Tayta Dios 
mandaykashqan rayku kacharirqa 

30kay vïdacho mas askatami chaskinqa. Saynölami juk vïdachöpis mana 

ushakaq kawayta tarinqa>>. 

Wanusiyänanpaq kashqanta Jesús yapay wilakushqan 

Mateo 20.17-19; Marcos 10.32-34 

31Chunka ishkay discïpulunkunata qayaykurmi Jesús nirqan: 

<<Jerusalénman chänansipaq walkalanami pishin. Saychömi profëtakuna 
qelqayashqannöla Runapa Surinta lapanpis päsanqa. 

32Mana Israel autoridäkunapa makinmanmi churayanqa. Paykunami 

asipäyanqa, ashliyanqa y toqapäyanqa. 

33Astarkurmi wanusiyanqa. Sayno kaptinpis kimsa junaqtaqa 

kawarimunqami>>. 

34Sayno niptin discïpulunkuna manami tantiyayarqansu imapita 

parlaykashqantapis. 

Jericó markacho qaprata aliyäsishqan 

Mateo 20.29-34; Marcos 10.46-52 

35Saypitanami Jericó markaman Jesús yaykuykaptinna juk qapra runa 

caridäta manakur nänicho jamaraykarqan. 

36Aska runakuna aywaykäyaqta mayarmi ima päsaykashqantapis 

tapukurqan. 

37Saymi wilayarqan: <<Nazaretpita kaq Jesúsmi päsaykan>> nir. 

38Sayno niyaptinmi qayakur nirqan: <<¡Davidpa Surin Jesús, 

kuyapaykalämay!>> 

39Sayno niptinmi puntanta aywaykaqkuna olqutupäyarqan upälakunanpaq. 

Olqutupäyaptinpis masraqmi qayakur nirqan: <<¡Davidpa Surin, 
kuyapaykalämay ari!>> 

40Saymi Jesús ichiykur say qaprata qayasirqan. Nawpanman 

chaykasiyaptinnami tapur nirqan: 

41<<¿Imacho yanapänätataq munanki?>> Saymi qapra nirqan: <<¡Nawï 

rikanantami munä, tayta!>> 

42Niptinmi Jesús nirqan: <<¡Rikayna! Yärakamashqaykipitami nawiki 

rikanqana>>. 

43Sayno niptinmi jinan höra nawin kichakaskiptin Tayta Diosta alabaraykar 

Jesúspa qepanpa aywarqan. Sayta rikaykurmi lapan runakunapis Tayta 
Diosta alabayarqan. 

 

Lucas 19 
Jesústa Zaqueo chaskikushqan 

1Saypitanami Jericó markapa Jesús päsaykarqan. 

2Say markachömi Zaqueo jutiyuq rïcu runa tarqan. Paymi impuestu 

cobraqkunapa mandaqnin karqan. 

3Say runami imanöpapis Jesústa reqiyta munarqan. Isanqa takshala karmi 

aska runakunapa chawpincho aywaptin rikayta kamäpakurqansu. 

4Saymi cörrila nawpaskir sicómoro jachaman yarkuskirqan Jesús päsaqta 

rikananpaq. 

5Saypa päsaykashqanchömi Zaqueuta rikärir Jesús nirqan: <<Zaqueo, jukla 

yarpamuy. Posädasimänaykipaqmi wayikiman aywaykä>>. 

6Sayno niptinmi Zaqueo jukla yarpamur wayinman Jesústa kushish 

pusharqan. 

7Sayta rikaykurmi runakuna Jesústa jamurar niyarqan: <<¡Imanirtaq 

jusasapa runapa wayincho posädakun!>> 

8Wayinchönami Zaqueo ichirkur Jesústa nirqan: <<Lapan 

imaykäkunapitapis pulantami muchuqkunata qoykushaq, taytay. Pipa 
imantapis qechush karqa chusku kuti mastami kutisishaq>>. 

9Sayno niptinmi Jesús nirqan: <<Kananmi kay wayiman salvación chämush. 

Kay runapis rasunpaypami Abrahampa ayllun kaykan. 

10Oqrakashkunata ashir salvananpaqmi Runapa Surin shamush>>. 

Ashmayninkunata patronnin qellayta kachapashqan 

Mateo 25.14-30 

11Jesús sayno parlashqanta wiyar y Jerusalénman chänanpaqna kaptinmi 

runakuna yarpäyarqan Tayta Dios mandaykashqan qalaykunanpaqna 
kashqanta. Sayno yarpäyaptinmi Jesús tinkusiypa yachasir 

12nirqan: <<Juk rïcu runashi juklä nacionman aywanaq rey kananpaq cargu 

chaskimuq. 

13Manaraq aywarshi chunka ashmayninkunata qayaykasir juknintapis 

juknintapis aska qellayta aypur ninaq: <Kutimushqäyaq kay qellaywan 
aruykäyanki>. 

14Sayno nir aywaskiptinnashi marka mayinkuna payta chikiyashpan qepanta 

comisionta kachayänaq cargu qoqta niyänanpaq: <Manami say runa 
mandayämaqnï rey kananta munayäsu>. 

15<<Sayno niyaptinpis rey kananpaq carguta chaskimunäshi. Saypita 

markanman kutiykurnashi qellayninpa wachayninta musyananpaq qellaynin 
chaskiq ashmayninkunata qayasinaq. 

16Sayshi punta chaskiq kaq chaykur ninaq: <Taytay, qellayniki chunka kuti 

masmi mirash>. 

17<<Sayshi patronnin ninaq: <Ali ashmaymi qam kanki. Walkalapitapis 

qellaynïta mirasishqaykipitami chunka markapa mandaqnin kanaykipaq 
churashayki>. 

18<<Jukaqpis chaykurshi ninaq: <Taytay, qellayniki pisqa kuti masmi 

mirash>. 

19<<Sayshi paytapis ninaq: <Pisqa markapa mandaqnin kanaykipaqmi 

qamtapis churashayki>. 

20<<Jukaq ashmayninnashi chaykur ninaq: <Kaychömi kaykan qellayniki, 

taytay. Qepinawan qepirkurmi churaykurqä. 

21Qamqa mana churashqaykipitami shuntanki y mana murushqaykipitami 

cosechanki. Sayno yaqa kashqaykita musyarmi mansapakur churaykurqä>. 

22<<Sayshi patronnin ninaq: <¡Mana yärakuypaq ashmaymi kanki! Kikikipa 

shimilaykiwanmi condenakuykanki. Yaqa kashqäta musyaykar, mana 

churashqäpita jipishqäta musyaykar y mana murushqäpita 
cosechashqätapis musyaykarqa 

23¿imanirtaq qellaynïta banculamanpis churarqaykisu kutimur mirashtana 

shuntakunäpaq?> 

24Nirkurnashi saycho kaykaq runakunata ninaq: <¡Sararashqan qellaynïta 

qechuskir chunka kuti mas mirasiq kaqta qoykuyay!> 

25Sayno niptinshi niyänaq: <Taytay, payqa maynami chunka kuti masta 

sararaykan>. 

26<<Niyaptinshi patronnin ninaq: <Yärakuypaq kaqtaqa mastami 

kamaripanqa. Mana yärakuypaq kaqtami isanqa sararashlantapis 
qechunqa. 

27Rey kanäta mana munar chikimaqkunataqa ¡kayman apaykamur 

nawpächo waqranta apasiyay!> >> 

Jerusalénman Jesús yaykushqan 

Mateo 21.1-11; Marcos 11.1-11; Juan 12.12-19 

28Sayno wilaparkurmi Jerusalénpa Jesús aywarqan. 

29Olivos lömacho Betfagé y Betania markakunaman chaykarnami ishkay 

discïpulunkunata kachar 

30nirqan: <<Taqay markaman aywayay. Chäyashpaykimi pipis manaraq 

loqakushqan ashnu wataraykaqta tariyanki. Say ashnuta paskarir 
apayämuy. 

31Saycho pipis <¿imanirtaq ashnuta paskaykäyanki?> niyäshuptikiqa 

<Señor Jesúsmi munaykan> niyanki>>. 

32Saymi discïpulunkuna aywar Jesús nishqannöla tariyarqan. 

33Ashnuta paskaykäyaptinmi ämunkuna tapuyarqan: <<¿Imanirtaq ashnüta 

paskaykäyanki?>> nir. 

34Sayno niptinmi niyarqan: <<Señor Jesúsmi munaykan>>. 

35Ashnuta chaykasir punchunkunata karunaparkuyaptinmi Jesús 

loqakurqan. 

36Loqash aywaptinnami runakuna kushikur punchunkunata näniman 

mashtayarqan. 

37Olivos lömata urämunanpaqna kaykaptinmi milagrukunata 

rikayashqanpita kushikur saysika discïpulunkuna Tayta Diosta lapan 
shonqunwan alabar 

38niyarqan: <<¡Tayta Diospa jutincho shamuq rey alabash kaykuläsun! 

¡Tayta Dioswan alina kawashun! 

¡Jana pasachöpis alabash kaykuläsun!>> 

39Saymi runakunapa chawpincho aywaq wakin fariseukuna niyarqan: 

<<Rabí, qatiräshuqnikikuna upälakuyänanpaq olqutupay>>. 

40Sayno niyaptinmi Jesús nirqan: <<Noqa kaynömi nï: Paykuna 

upälakuyaptinqa rumikunapis alabayanqami>>. 

41Jerusalénman chaykashqanchömi markata rikärishpan Jesús waqar 

42nirqan: <<¡Ima aliraq kaykunman Tayta Dioswan ali kawayänaykipaq 

kaqta kanan junaqlapis tantiyakuyaptiki! ¡Sayno kaykaptinpis manami 
tantiyayankisu! 

43Saymi nakayänaykipaq kaq junaqkuna chämunqa. Say junaqkunami 

marka murällaykikuna waqtanman alpata qotur chikishuqnikikuna jiruruypa 
atacayäshunki. 

44Wayikunatapis juchusirmi wamraykikunatawan wanusiyäshunki. Manami 

ni juk rumilapis perqaranqanasu. Sayno kanqa Tayta Dios 
watukaykäshuptikipis mana chaskikuyashqaykipitami>>. 

Templucho rantikuqkunata Jesús qarqushqan 

Mateo 21.12-17; Marcos 11.15-19; Juan 2.13-22 

45Saypitanami templu patiuman Jesús yaykuykur saycho rantikuykaqkunata 

[y rantiykaqkunata] qarqur 

46nirqan: <<Tayta Diospa palabrancho kaynömi qelqaraykan: <Wayïqa 

kanqa runakuna manakayämänanpaqmi>. Sayno nikaptinpis qamkunaqa 
suwakunapa machayninmanmi tikrasiyashkanki>>. 

47Nirkurnami templu patiucho waran waran Jesús yachasirqan. Mandaq 

cürakuna, ley yachasiqkuna y autoridäkunanami imanöpapis Jesústa 
wanusiyta munayarqan. 

48Isanqa Jesús yachasishqanta lapan runakuna kushish chaskikuyaptinmi 

ima ruraytapis kamäpakuyarqansu. 

 

Lucas 20 
Jesústa cürakuna tapuyashqan 

Mateo 21.23-27; Marcos 11.27-33 

1Juk kutimi Tayta Diospa ali wilakuyninta templu patiucho Jesús 

yachaykäsiptin mandaq cürakuna, ley yachasiqkuna y mayor runakunapis 
chäyarqan. 

2Paykunami tapuyarqan: <<¿Pipa munayninwantaq rantikuqkunata 

qarqushkanki? ¿Pitaq nishushkanki sayno qarqunaykipaq?>> nir. 

3Sayno tapuyaptinmi Jesús nirqan: <<Qamkunatapis mä tapushayki. 

4¿Pitaq Juanta kachamush bautizananpaq? ¿Tayta Diosku o 

runakunalaku?>> 

5Sayno tapuptinmi kikinpura ninakuyarqan: <<Tayta Dios kachamushqanta 

nishqaqa: <¿Imanirtaq chaskikuyashkankisu?> nimäshunmi. 

6Runakuna kachayämushqanta nishqaqa runakuna samqarpis 

ushaykamäshunmi. Lapanmi yarpäyan Juan profëta kashqanta>>. 

7Saymi Jesústa niyarqan: <<Manami musyayäsu pï kachamushqantapis>>. 

8Sayno niyaptinmi Jesús nirqan: <<Noqapis manami wilayäshaykisu pipa 

munayninwan rantikuqkunata qarqushqäta>>. 

Chakra arriendaq runakunaman tinkusiypa Jesús yachasishqan 

Mateo 21.33-46; Marcos 12.1-12 

9Saypitanami tinkusiypa runakunata yachasir Jesús nirqan: <<Juk runashi 

chakranman üvata plantasinaq. Nirkurshi say chakranta arriendakuykur 
juklä markapa aywakunaq. 

10<<Cosëcha qalaykuptinnashi juk ashmayninta kachanaq arriendunpita 

cobrakamunanpaq. Say ashmay chaptinshi fiyupa maqarkur jinaylata 
qarquskiyänaq. 

11Sayshi chakrayuq runa juk ashmayninta yapay kachanaq. Saytapis 

ashlirkur y maqarkurshi jinaylata qarquskiyänaq. 

12Saypitashi juk ashmaynintana yapay kachanaq. Paytapis saynölashi 

maqar ushaskir yawarlatana qarquskiyänaq. 

13<<Sayshi chakrayuq yarpachakur ninaq: <Kanan ¿imatami rurashaq? 

Kuyay surïtami kachashaq. Paytaqa chaskikuyanqami>. 

14<<Sayshi surin aywaykaqta rikayashpan chakra arriendaqkuna wilanakur 

niyänaq: <Taqaymi kay chakrawan quëdananpaq kaykan. Noqansina 
chakranwan quëdakunansipaq wanuskasishun>. 

15Chaykuptinnashi wilanakuyashqannöla üva chakrapita jukläman apaykur 

wanusiyänaq>>. Sayno wilaparkurmi Jesús nirqan: <<Say üva chakrayuq 
¡imataraq ruranqa say runakunata! 

16¿Manasuraq lapanta wanusir ushanqa? Nirkurqa chakrantapis juktanami 

arriendakuykunqa>>. Sayno niptinmi runakuna niyarqan: <<¡Sayno 
kanantaqa Tayta Dios ama munaykuläsunsu!>> 

17Sayno niyaptinmi paykunata rikärir Jesús nirqan: <<Tayta Diospa 

palabrancho kayno qelqaraykashqanta tantiyakuyay: << <Wayi 

sharkasiqkuna <<kay rumi manami alisu>> nir jitariyashqanmi wayi 
esquïnan cimientuchöna churaraykan>. 

18Pipis say rumiman tuniq kaqqa ushakanqami. Saynölami pipa 

jananmanpis say rumi charqa pasaypa ushakäsinqa>>. 

19Sayno yachasiptinmi mandaq cürakuna y ley yachasiqkuna paykunapa 

contran parlaykashqanta tantiyar prësu sarisiyta munayarqan. Sayno 
munarpis runakunata mansapäyashpanmi sarisiyarqansu. 

Impuestuta pägayänanpaq Jesústa tapuyashqan 

Mateo 22.15-22; Marcos 12.13-17 

20Saymi gobernadorman prësu apasiyänan kash Jesús kaqman runakunata 

kachayarqan ali shimilanpa parlapar lutanta parlasiyänanpaq. 

21Chaykurmi say runakuna Jesústa niyarqan: <<Rabí, noqakuna musyayämi 

imata yachasirpis parlarpis rasun kaqlata nikashqaykita. Manami runakuna 
alabashunaykita munarsu yachasinki, saypa trukanqa Tayta Dios 
munashqannölami. 

22Romacho mandaq Césarpaq ¿impuestuta pägashwanku o manaku?>> 

23Lutanta parlasinanpaq tapuyashqanta tantiyarmi Jesús nirqan: 

24<<Mä impuestu pägana qellayta rikasiyämay. Kay qellaycho ¿pipa 

reträtuntaq kaykan? Saynöpis ¿pipa jutintaq qelqaraykan?>> Sayno 
tapuptinmi niyarqan: <<Mandaq Césarpami>>. 

25Saymi Jesús nirqan: <<Césarpa kaqta Césarta qoykuyay. Tayta Diospa 

kaqtaqa Tayta Diosta qoykuyay>>. 

26Runakunapa nawpancho imatapis lutanta parlasiyta mana 

kamäpakuyashpanmi say runakuna espantash upälakuyarqanna. 

Wanushkuna kawariyämunanpaq kashqanta Jesústa tapukuyashqan 

Mateo 22.23-33; Marcos 12.18-27 

27Saypitanami wakin saduceukuna Jesústa tapuq aywayarqan. Paykuna 

manami criyiyansu wanuqkuna kawariyämunanpaq kashqanta. 

28Saymi Jesústa tapur niyarqan: <<Rabí, Moisés qelqashqancho nikan: 

<Warmiyuq runa suriynaq wanuptin wawqinmi cuñädan viüdawan tanqa. 
Saynöpami wamrankuna kaptin say wanuq wawqinpa surinkunano 
kayanqa>. 

29Kanan niyäshayki. Juk markachöshi qanchis wawqikuna kayänaq. Qechpa 

kaqshi juk warmita ashinaq. Payshi manaraq surin kaptin wanunaq. 

30Sayshi shulka kaq wawqinna say viüdawan tänaq. [Paypis surin manaraq 

kaptinshi wanunaq.] 

31Saypita mas shulkan kaqnashi say viüdawan tänaq. Saynölashi lapan 

wawqinkuna say viüdawan täyänaq. Surin manaraq kaptinshi lapanpis 
wanuyänaq. 

32Saypitanashi say viüdapis wanukunaq. 

33Wanushkuna kawariyämunan junaqqa ¿mayqanpa warminraq kanqa, 

qanchis wawqiwan tash kaykaptinqa?>> 

34Sayno niyaptinmi Jesús nirqan: <<Kay vïdalachömi majasakayqa kaykan. 

35Juk vïdaman chäyänanpaq akrash kaqkunaqa kawarirkamur manami 

majasakäyanqanasu. 

36Saychöqa angilkunanömi mana wanuq kayanqa. Kawarimush karmi Tayta 

Diospa wamrankunana kayanqa. 

37<<Wanushkuna kawariyämunanpaq kashqantaqa Moiséspis 

qelqashqancho tantiyasimansimi. Paytami rupaykaq shirakacho yuripaykur 
Tayta Dios nirqan: <Abrahampa, Isaacpa y Jacobpa Diosninmi kaykä>. 

38Tayta Diosqa manami wanushkunapa Diosninsu, saypa trukanqa 

kawaykaqkunapa Diosninmi. Paypaqqa wanushkunapis kawaykäyanmi>>. 

39Sayno niptinmi ley yachasiqkuna wakin niyarqan: <<Rabí, ¡alitami 

niykushkanki!>> 

40Saypitaqa manami imatapis tapupayta almitiyarqannasu. 

Davidpitapis Cristo mas mandaq kashqan 

Mateo 22.41-46; Marcos 12.35-37 

41Saypitanami Jesús nirqan: <<¿Imanirtaq runakuna niyan Davidpa 

Surin Cristo kashqanta? 

42Kikin Davidpis Salmo librucho kaynömi qelqarqan: << <Mandamaqnïtami 

Tayta Dios nirqan: <<Aluq kaq nawpäman jamakamuy 

43lapan chikishuqnikikunata munaynikiman churashqäyaq>> >. 

44Kikin Davidpis mandaqnin kashqanta nikaptinqa ¿imanöpataq Cristuqa 

Davidpa Surin kanman?>> 

Ley yachasiqkuna y fariseukuna lutan ruraq kayashqanta Jesús nishqan 

Mateo 23.1-12; Marcos 12.38-40; Lucas 11.37-54 

45Lapan runakuna wiyaykäyaptinmi discïpulunkunata Jesús nirqan: 

46<<Cuidä ley yachasiqkunanötaq kayankiman. Paykunaqa runa 

tukuyashpanmi chaki puntanyaq sotänan jatish puriyan. Pläzakunachöpis 
runakuna winchikur ali rikayänantami munayan. Sinagögakunachöpis punta 

puntamanraqmi jamakuyan. Mikuyänanpaq qayasiyaptinpis mësamanraqmi 
jamakuyan. 

47Viüdakunapa pobrëzalantapis qechuyan. Nirkurmi santu tukuyashpan 

may höra Tayta Diosta manakuyan. Sayno kayashqanpitami Tayta Dios 
mana kuyapaypa mas fiyupa castiganqa>>. 

 

Lucas 21 
Muchuq viüda ofrendashqan 

Marcos 12.41-44 

1Saypitanami templucho Jesús rikarqan ofrenda winakuyänan babulman 

rïcu runakuna ofrendata winaykäyaqta. 

2Saynöpis rikarqan muchuq viüdata ishkay centävulata winaykaqta. 

3Saymi Jesús nirqan: <<Rasunpami nï: Kay muchuq viüdami lapanpitapis 

mas askata winash. 

4Wakinkunaqa pusuq qellaylantami winayash. Kay viüdami isanqa saylana 

rantipakunanpaq kaykaptinpis lapanta winash>>. 

Templuta juchusiyänanpaq kashqanta Jesús wilashqan 

Mateo 24.1-2; Marcos 13.1-2 

5Templu perqaraq rumikuna kuyaylapaq kashqanta y templu shumaq 

adornash kashqanta parlayaptinmi Jesús nirqan: 

6<<Kay lapan rikaykäyashqaykita chipyaqmi juchusiyanqa. Manami ni juk 

rumilapis perqaranqanasu>>. 

Manaraq kutimuptin imano kananpaq Jesús nishqan 

Mateo 24.3-28; Marcos 13.3-23 

7Saymi Jesústa tapuyarqan: <<Rabí, ¿imaytaq nishqaykino kanqa? Sayno 

kananpaq ¿ima señaltaq kanqa?>> 

8Sayno niyaptinmi Jesús nirqan: <<Cuidätaq pipis lulapaykäyäshunkiman. 

Askaqmi jutïcho shayämunqa: <Noqami Cristo kä> nir y <kay pasa 
ushakanqanami> nir. Sayno niyäshuptikipis ama chaskipäyankisu. 

9Guërra kashqanta y wanusinakuy kashqanta mayarpis ama 

mansakäyaysu. Puntataqa saykunaraqmi kanqa. Sayno kaptinpis kay pasa 
manaraqmi ushakanqaraqsu>>. 

10Mastapis Jesús nirqan: <<Juk nacionmi juk nacionwan guërrata rurayanqa 

y juk marka runakunami juk marka runakunawan wanusinakuyanqa. 

11Pasapis fiyupami kuyunqa. Muchuypis y pestipis maysaychömi kanqa. 

Jana pasachöpis mansariypaq señalkunami rikakämunqa. 

12<<Saykuna manaraq kaptinmi qatikachäyäshushpayki prësu 

sariyäshunki. Sinagögakunaman apaykur juzgayäshushpaykimi 
carcilmanpis wichqayäshunki. Noqaman yärakayämashqaykipitami 
reykunamanpis y gobernadorkunamanpis prësu apayäshunki. 

13Saynöpami wilakuynïta paykunatapis wilapäyanki. 

14Saycho imata parlayänaykipaqpis ama yarpachakuyankisu. 

15Noqami tantiyasishayki imata niyänaykipaqpis. Saymi 

chikiyäshuqnikikunapis ima niytapis kamäpakuyanqasu. 

16<<Qamkunapa contraykikunami sharkuyanqa mamayki, taytayki, 

wawqikikuna, aylluykikuna y reqinakuyashqaykikunapis. Wakinnikitaqa 
wanusiyäshunkimi. 

17Noqaman yärakayämashqaykipitami pïmaypis chikiyäshunki. 

18Sayno kaptinpis Tayta Dios manami kachaykuyäshunkisu. Manami juk 

aqsalaykipis oqrakanqasu. 

19Imano nakarpis yärakamarqa salvakuyankimi. 

20<<Soldädukuna Jerusalénta jiruruparaykaqta rikarmi ushakänanpaqna 

kaykashqanta musyayanki. 

21Sayno kaykaqta rikar Judea markakunacho taqkuna jirkakunapa qeshpir 

aywakuyäsun. Jerusaléncho taqkunapis qeshpir aywakuyäsun. 
Chakrakunacho kaykaqkunapis markaman ama kutiyäsunsu. 

22Say junaqkuna fiyupa castïgu kaptinmi Tayta Diospa palabrancho 

qelqaraykaqkuna lapanpis cumplikanqa. 

23<<¡Ay imanöraq nakaykuyanqa qeshyaq warmikuna y iti wawayuq 

warmikuna! Maysaychöpis Israel runakunata Tayta Dios castigaptin 
fiyupami nakayanqa. 

24Wakintami espädawan wanusiyanqa y wakin kaqtanami maysay 

nacionkunapa prësu apayanqa. Tayta Diosta mana cäsukuq runakunami 
Jerusalénta munaynincho sararäyanqa imayyaqpis Tayta Dios nishqanyaq. 

Jesucristo kay pasaman kutimunanpaq kashqan 

Mateo 24.29-31; Marcos 13.24-27 

25<<Intipis killapis y qoyllarkunapis mansariypaqmi rikakuyanqa. Kay 

pasachönami lamar bunyaypa bunyar kuyuptin runakuna mansariywan 
turbatäyanqa. 

26Jana pasapis suksukyaptinmi imapis kay pasata päsananpaq kashqanta 

yarpar runakuna pasaypa mansariywan pitiyanqa. 

27Saypitanami runakuna rikayanqa Runapa Surin pukutay janancho 

chipipiykar seqaypa munayyuq shamuykaqta. 

28Say nishqänöla lapanpis qalaykuptin valorta sarir kushikuyanki. Saykunata 

rikarmi musyayanki nakaykunapita Tayta Dios salvayäshunaykipaqna 
kaykashqanta>>. 

29Saynölami tinkusiypa yachasir Jesús nirqan: <<Hïgus jachata y wakin 

jachatapis rikar tantiyakuyay. 

30Raprankuna chinkimuqta rikarmi usya tiempu qalaykunanpaqna 

kashqanta musyayanki. 

31Saynölami nishqäno päsaykashqanta rikar musyayanki Tayta 

Dios mandaykashqan cercachöna kashqanta. 

32Rasunpami nï: Kanan tiempu runakuna manaraq ushakaptinmi lapan 

nishqäkuna cumplikanqa. 

33Jana pasa y kay pasa ushakaptinpis noqa nishqäkuna manami 

ushakanqasu. 

34<<Cuidätaq say junaq elaqpita shamur tariyäshunkiman jusalikuykäyaqta, 

shinkash kaykäyaqta y imaykayuqpis kayänaykipaq yarpachakur chukru 
shonqu kaykäyaqta. 

35Elaqpita uywata trampa sarishqannömi kay pasacho lapan runakunata say 

junaq elaqpita sapunqa. 

36Sayno kananpaq kaykaptinqa Tayta Diosta imaypis manakur kamarikushla 

kaykäyay. Saynöpami shamunanpaq kaq nakaykunapita qeshpir Runapa 
Surinpa nawpancho kushikuyankipaq>>. 

37Junaqpami templucho Jesús yachasiq y sakaypanami Olivos lömaman 

aywaq saycho posädakunanpaq. 

38Jesús yachasishqanta wiyayänanpaqmi tuta tutala lapan runakuna 

templuman aywayaq. 

 

Lucas 22 
Jesústa wanusiyänanpaq wilanakuyashqan 

Mateo 26.1-5, 14-16; Marcos 14.1-2, 10-11; Juan 11.45-53 

1Say wisanmi Levadüraynaq Tantata Mikuna fiesta yaykaykämurqanna. Say 

fiestatami Pascua fiesta niyaq. 

2Say junaqkunami mandaq cürakuna y ley yachasiqkuna Jesústa imanöpa 

wanusiyänanpaqpis wilanakuyarqan. Isanqa paypa favornin runakuna 
sharkuyänanta mansakurmi prësu sarisiyta kamäpakuyarqansu. 

3Say hörami Judas Iscariotipa shonqunman Satanás yaykurqan. Judasqa 

Jesúspa chunka ishkay discïpulunkunapita jukmi karqan. 

4Paymi mandaq cürakunaman y templu täpaq wardiakunapa 

capitanninkunaman aywaykur nirqan Jesústa imanöpa reqisinanpaqpis. 

5Sayno niptinmi kushikuyashpan pägayänanpaq niyarqan. 

6Sayno niyaptinmi Judas shuyararqan runakuna mana kayashqan höra 

Jesús kaqman pushananpaq. 

Pascua mikuyta discïpulunkunawan Jesús mikushqan 

Mateo 26.17-25; Marcos 14.12-21; Juan 13.21-30 

7Levadüraynaq Tantata Mikuna fiesta qalaykunan 

junaqmi Pascuacho mikuyänanpaq carnishta pishtayaq. 

8Saymi Pedruta y Juanta kachashpan Jesús nirqan: <<Pascua mikuyta 

mikunansipaq kamarikayämuy>>. 

9Sayno niptinmi paykuna tapur niyarqan: <<Taytay, ¿maychötaq 

kamarikayämushaq?>> 

10Sayno niyaptinmi Jesús nirqan: <<Jerusalénman charmi juk runa uylluwan 

yakuta apaykaqta tariyanki. Say runapa qepalanta aywayanki may 
wayimanpis chashqanyaq. 

11Saycho wayiyuqta niyanki: <¿Mayninchöshi cuartu kaykan 

discïpulunkunawan Pascua mikuyta Jesús mikunanpaq?> 

12Sayno niyaptikimi altuscho jatun cuartu kamarish kaykaqta rikasiyäshunki. 

Saycho mikunansipaq kamarikuyanki>>. 

13Saymi paykuna aywar Jesús nishqannöla tariyarqan. Saychömi Pascua 

mikuyta kamariyarqan. 

Santa Cënapita Jesús yachasishqan 

Mateo 26.26-30; Marcos 14.22-26; 1 Corintios 11.23-25 

14Mikuy höra chämuptinnami apostolninkunawan mësaman Jesús 

jamakuyarqan. 

15Saychömi Jesús nirqan: <<Seqaypami munashkä manaraq wanushqäyaq 

kay Pascua mikuyta qamkunawan mikuyta. 

16Noqa kaynömi nï: Mananami kay meriendata mikushaqnasu Tayta 

Dios mandaykashqancho yapay mikushqäyaq>>. 

17Nirkurnami vïnuyuq väsuta aptarkushpan Tayta Diosta agradëcikur 

apostolninkunata nirqan: <<Kaypita lapayki upuyay. 

18Noqa kaynömi nï: Tayta Dios mandaykashqan chämushqanyaq manami 

vïnuta yapay upushaqnasu>>. 

19Saynöpis tantata aptarkur Tayta Diosta päkilä nirqan. Tantata pakiparmi 

nirqan: <<Kayqa cuerpümi. Kay tantata mikur qamkuna rayku wanushqäta 
yarpäyanki>>. 

20Saynölami meriendayta ushaskir vïnuyuq väsuta aptarkur nirqan: <<Kay 

vïnuqa yawarnïmi kaykan. Qamkuna rayku wanur yawarnïta jichaptïmi Tayta 
Dios mushuq pactuta ruranqa. 

21Chikimaqnïkunawan prësu sarisimänanpaq kaq runapis noqansiwanmi 

kay mësacho kaykan. 

22Rasunpaypami Runapa Surinqa Tayta Dios munashqannöla nakar 

wanunqa. Payta prësusiq runami isanqa pasaypa kuyapaypaq kanqa>>. 

23Sayno niptinmi jukninpis jukninpis apostolninkuna tapunakur niyarqan: 

<<¿Mayqansiraq kaykansi?>> 

Mayqanpis mas mandaq kananpaq nishqan 

24Saypitanami apostolkuna mas mandaq kayta munar kikinpura 

rimanakuykäyarqan. 

25Saymi Jesús nirqan: <<Nacionkunata mandaq reykunaqa runakunata 

munayashqantami rurasiyan. Sayno mandaqkunata ali runa kashqantami 
niyan. 

26Qamkunaqa ama sayno kayaysu. Saypa trukanqa munayyuq karpis 

wamrano humildi kayay. Mandaq karpis ashmaynöla yanapäkuq kayay. 

27Shumaq tantiyakuyay. ¿Mësacho jamaqku o mikuy qaraq ashmayku mas 

mandaq? ¿Manaku mësacho jamaq mas mandaq? Sayno kaptinpis noqaqa 
qamkunacho ashmaynölami kaykä. 

28<<Ima nakaycho kaptïpis noqawanmi imaypis qamkuna kayashkanki. 

29Saymi mandaq kanäpaq Papänï churamashqanno qamkunatapis mandaq 

kayänaykipaq churayäshayki. 

30Sayno churaptïmi mandaykashqächo noqawan mikuyanki y upuyanki. 

Saynöpis trönucho jamayanki chunka ishkay trïbu Israel runakunata 
mandayänaykipaq>>. 

Pedro ñëgananpaq kashqanta Jesús nishqan 

Mateo 26.31-35; Marcos 14.27-31; Juan 13.36-38 

31Saypitanami Pedruta Jesús nirqan: <<Simón, Simón, Satanásmi Tayta 

Diosta manakush trïguta shuyshuqno qamkunapa yärakuynikikunata 
ushakäsinanpaq. 

32Saymi Tayta Diosta manakushkä yärakuyniki mana ushakänanpaq. Saymi 

noqaman yapay yärakamarna discïpulu mayikikunata shakyäsinki shumaq 
noqaman yärakayämunanpaq>>. 

33Sayno niptinmi Pedro nirqan: <<Carcilman apayäshuptikipis manami 

kachashaykisu, taytay. Wanusiyäshuptikipis qamwanmi wanushaq>>. 

34Saymi Jesús nirqan: <<Pedro, noqa kaynömi nï: Kanan sakay kakash 

manaraq cantaptinmi kimsa kuti mana reqimashqaykita ninkipaq>>. 

Discïpulunkuna kamarikush puriyänanpaq Jesús nishqan 

35Saypitanami apostolninkunata Jesús tapurqan: <<Qellayniynaqta, 

qepiynaqta y lanqiynaqta wilakuyänaykipaq kachaptï ¿imalapis 
pishïyäshurqaykiku?>> Saymi paykuna niyarqan: <<Manami imapis 
pishïyämarqansu, taytay>>. 

36Sayno niyaptinmi Jesús nirqan: <<Kananpitaqa qellaytapis qepitapis 

apayanki. Espädayki mana kaptinqa punchuykita rantikuykur rantiyanki. 

37Noqa kaynömi nï: Tayta Diospa palabrancho noqapaq kayno nirmi 

qelqaraykan: <Jusayuq runanölami wanurqan>. Say 
qelqaraykashqannölami noqata päsamanqa>>. 

38Saymi apostolninkuna niyarqan: <<Taytay, kaycho kaykan ishkay 

espädakuna>>. Niptinmi Jesús nirqan: <<¡Saykunata churaykuyay!>> 

Getsemanícho Jesús manakushqan 

Mateo 26.36-46; Marcos 14.32-42 

39Saypitanami Jesús aywarqan cadala aywashqanno Olivos lömaman. 

Qepantami discïpulunkunapis aywayarqan. 

40Sayman chaykurnami nirqan: <<Tayta Diosta 

manakuyay Satanásta ichipäyänaykipaq>>. 

41Sayno nirkurmi mas washaläman aywashpan qonqurpakuykur Tayta 

Diosta manakur 

42nirqan: <<Papä, cöpacho winaraykaq castïguykita ama 

upuykasilämaysu. Isanqa noqa munashqäno ama kasunsu, sinöqa qam 
munashqaykino kaykuläsun>>. 

43[Sayno lakikur manakuykaptinmi jana pasapita juk ángel shamur valorta 

qorqan. 

44Fiyupa lakikurmi Tayta Diosta manakurqan jumpinpis yawarnöraq 

pasaman jutushqanyaq.] 

45Saypita discïpulunkuna kaqman kutirmi lakikuypita punukash kaykäyaqta 

Jesús tarirqan. 

46Saymi Jesús nirqan: <<¡Imanirtaq punukuyanki! Sharkur Tayta Diosta 

manakuyay Satanásta ichipäyänaykipaq>>. 

Jesústa prësu sariyashqan 

Mateo 26.47-56; Marcos 14.43-50; Juan 18.1-11 

47Jesús sayno parlaykaptinraqmi apostolnin Judas Iscariote charqan aska 

runakunata pushash. Nirkurmi Jesúsman witiykur qaqlancho musaykurqan. 

48Saymi Jesús nirqan: <<Judas, Runapa Surinta ¿musaypaku reqisinki?>> 

49Jesústa prësu sariq shayämushqanta tantiyayashpanmi discïpulunkuna 

niyarqan: <<Taytay, ¿espädäkunawanku qokachaskayämushaq?>> 

50Sayno nirmi juk discïpulun mas mandaq cürapa ashmayninpa aluq kaq 

rinrinta espädanwan wallurirqan. 

51Saymi Jesús nirqan: <<¡Ama sayta rurayaysu!>> Nirkurmi say ashmaypa 

rinrinta yataykur aliyaskasirqan. 

52Jesústa prësu apayänanpaq shamuqkuna kayarqan mandaq cürakuna, 

templu täpaq wardiakunapa capitanninkuna y Israel mayor runakunapis. 
Paykunatami Jesús nirqan: <<¿Imanirtaq suwamannöpis 
espädaykikunawan y garrutikikunawan shayämushkanki? 

53Waran waran templu patiucho qamkunawan kaykaptï ¿imanirtaq saycho 

prësu sariyämarqaykisu? Kananmi isanqa höra 
chämushna Satanáspa munayninta rurayänaykipaq>>. 

Jesústa Pedro ñëgashqan 

Mateo 26.57-58, 69-72; Marcos 14.53-54, 66-72; Juan 18.12-18, 25-27 

54Jesústa prësu sarirkurmi mas mandaq cürapa wayinman apayarqan. 

Pedrunami karu qepalanta qatirarqan. 

55Sawan rurinchömi ninata sarirkasir runakuna mashakuykäyarqan. Sayman 

yaykurirmi Pedrupis paykunawan mashakuykarqan. 

56Pedro mashakuykaqta rikaykurmi juk ashmay warmi nirqan: <<Kay 

runapis paywanmi purish>>. 

57Saymi Pedro nirqan: <<¡Imanankitaq, warmi! Say runata manami 

reqïsu>>. 

58Maylantanami juk runapis payta rikaykur nirqan: <<Qampis say runawan 

puriqmi kaykanki>>. Niptinmi Pedro nirqan: <<¡Imanankitaq, runa! Manami 
imaypis paywan purishkäsu>>. 

59Saypita juk höratanömi jukna nirqan: <<Rasunpaypami kay runaqa 

paywan purish. Galilea runami kanpis>>. 

60Sayno niptinmi Pedro nirqan: <<¡Imanankitaq, runa! ¡Manami musyäsu 

imata nikashqaykitapis!>> Pedro sayno nikaptinmi kakash cantarkurqan. 

61Say hörami Jesús tikraykur Pedruta rikärirqan. Saymi Pedro yarparkurqan 

Jesús kayno nishqanta: <<Manaraq kakash cantaptinmi kimsa kuti mana 
reqimashqaykita ninkipaq>>. 

62Saymi waqtaman yarquskir seqaypa pësakushpan waqarqan. 

Jesústa ashlir maqayashqan 

Mateo 26.67-68; Marcos 14.65 

63Saypitanami prësu sararaykaq runakuna manakaqman churayashpan 

Jesústa maqayarqan. 

64Nawinta saparkur [laqyarmi] niyarqan: <<Pï maqashushqaykitapis mä 

niyämay>>. 

65Sayno nirmi tukuyta ashliyarqan. 

Autoridäkuna Jesústa tapuyashqan 

Mateo 26.59-66; Marcos 14.55-64; Juan 18.19-24 

66Pasa wararkuptinnami Israel mayor runakuna, mandaq cürakuna y ley 

yachasiqkunapis shuntakäyarqan. Paykunapa despächunman 
chäsiyaptinmi Jesústa tapur niyarqan: 

67<<Mä wilayämay. ¿Rasunpaku Tayta Dios kachamushqan Cristo 

kaykanki?>> Saymi Jesús nirqan: <<Niptïpis manami criyiyämankisu. 

68Tapuptïpis manami contestayämankisu [ni kachariyämankisu]. 

69Kananpitaqa Runapa Surin munayyuq Tayta Diospa aluq kaq 

nawpanchömi jamaranqa>>. 

70Autoridäkuna tapurmi niyarqan: <<Sayno kaptinqa ¿Diospa Surinku 

kanki?>> Sayno niptinmi Jesús nirqan: <<Qamkuna niyashqaykinölami 
kä>>. 

71Saymi niyarqan: <<Diospa Surin kaykashqanta kikin nikämashqaqa 

¿imapaqnataq testïgutapis ashishun?>> 

 

Lucas 23 
Pilatuman Jesústa apayashqan 

Mateo 27.1-2, 11-14; Marcos 15.1-5; Juan 18.28-38 

1Saypitanami Pilatuman lapan autoridäkuna Jesústa apayarqan. 

2Saychönami Pilatuta niyarqan: <<Kay runatami tariyashkä nacionninsipa 

contran sharkuyänanpaq runakunata shimita qoykaqta. Manami munansu 

impuestuta mandaq Césarpaq pägayänantapis. Saynöpis nikan Cristo kar 
rey kashqantami>>. 

3Saymi Jesústa Pilato tapurqan: <<¿Rasunpaku Israel runakunapa 

mandaqnin rey kanki?>> nir. Saymi Jesús nirqan: <<Rasun kaqtami 
nikanki>>. 

4Saymi mandaq cürakunata y saycho shuntakash kaykaq runakunatapis 

Pilato nirqan: <<Kay runapa ima jusantapis manami tarïsu>>. 

5Sayno niptin masraqmi niyarqan: <<¡Kay runaqa autoridäkunapa contran 

sharkuyänanpaqmi runakunata shimita qoykan! Galileapita qalaykur kay 
Judeachönami shimita qoykan>>. 

Herodesman Jesústa apayashqan 

6Sayta wiyarmi Pilato tapurqan: <<¿Galileapitaku kay runa?>> nir. 

7<<Awmi>> niyaptinmi Galileacho mandaq Herodesman Jesústa apasirqan 

juzgananpaq. Say junaqkunami Herodespis Jerusaléncho kaykarqan. 

8Jesúspaq parlayashqanta wiyashpan y milagru ruraykaqta rikayta munarmi 

nawpapita pasa Herodes reqiyta munarqan. Saymi Jesústa rikaykur 
kushikurqan. 

9Saycho yaparir yaparir Herodes tapuptinpis Jesús manami imatapis 

parlakurqansu. 

10Saychömi mandaq cürakuna y ley yachasiqkunapis Jesúspa contran 

imaykatapis niyarqan. 

11Saymi reypa cäpanta aylluparkur soldädunkunawan Herodes 

asipäyashpan Jesústa manakaqman churayarqan. Nirkurnami Pilato 
kaqman kutisirqan. 

12Say junaqmi Herodeswan Pilato chikinakuyashqanpita amistayarqan. 

Jesústa wanusiyänanpaq Pilato mandashqan 

Mateo 27.15-26; Marcos 15.6-15; Juan 18.39—19.16 

13Jesústa kutiykasiptinnami mandaq cürakunata, autoridäkunata y lapan 

runakunata qayaykasir 

14Pilato nirqan: <<Qamkunaqa kay runata apayämushkanki: 

<Autoridäkunapa contran sharkuyänanpaq runakunatami shimita qoykan> 
nirmi. Sayno niyaptikipis nawpaykikunacho tapur manami ima jusantapis 
tarishkäsu niyashqaykinöqa. 

15Herodespis ima jusantapis mana tarirmi kayman kutisimush. Kay runa 

manami imatapis jusalikushsu wanusish kananpaqnöqa. 

16Saymi astarkasilar kacharishaq>>. 

17[Cada watami Pascuacho Pilato juk prësuta kachariq.] 

18Saymi Jesústa kachariyta munaptin lapan qaparar niyarqan: <<¡Say 

runaqa wanusun! ¡Barrabásta kachariyqa!>> 

19Barrabásqa carcilcho wichqaraykarqan gobiernupa contran Jerusaléncho 

sharkushqanpita y wanusikushqanpitami. 

20Saymi runakunata Pilato yapay nirqan Jesústa kacharinanpaq. 

21Niptinpis masraqmi qayarar niyarqan: <<¡Crucificay! ¡Crucificay!>> 

22Saymi Pilato yapay nirqan: <<¿Ima mana alitataq rurash? Wanunanpaqqa 

manami ima jusantapis tarïsu. Astarkasilarmi kacharishaq>>. 

23Sayno niptinpis crucificash kananta munarmi masraq qayaräyarqan. 

[Mandaq cürakuna y] runakuna sayno qayaräyaptinmi Pilato awnirqan. 

24Saymi runakuna manakuyashqanno Jesústa wanusiyänanpaq 

kachapariykurqan. 

25Gobiernupa contran sharkush kaykaptinpis y wanusikuq kaykaptinpis 

runakuna munayashqannölami Barrabásta kacharirqan. Jesústami isanqa 
wanusiyänanpaq paykunapa makinman kachaykurqan. 

Jesústa crucificayashqan 

Mateo 27.32-44; Marcos 15.21-32; Juan 19.17-27 

26Jesústa crucificayänanpaq apaykäyaptinmi chakrapita kutiykämurqan 

Simón jutiyuq runa. Payqa Cirene nacionpitami karqan. Paytami niyarqan 
Jesús apaykashqan cruzta umrurkur Jesúspa qepanpa apananpaq. 

27Saysika runakunami Jesúspa qepanta aywaykäyarqan. Paykunawanmi 

askaq warmikunapis lakikuyashpan waqaraykar aywaykäyarqan. 

28Say warmikunata rikaykurmi Jesús nirqan: <<Jerusalén warmikuna, ama 

noqapaq waqayaysu. Saypa trukanqa kikikikunapaq y wawaykikunapaq 
waqayay. 

29Fiyupa nakay junaqkunami chämunqa. Say wisanmi runakuna niyanqa: 

<¡Ima kushishqaraq kaykäyan qoluq warmikuna y itita mana chuchuq 
warmikuna!> 

30Say wisanmi runakuna pasaypa nakar jirkakunata niyanqa: <¡Jukla 

ushakäyänäpaq janäkunaman juchumuy!> Qaqakunatapis niyanqa: <¡Jukla 
nitikarkayämay!> 

31Winaykaq jachatapis kayno ruraykarqa sakish qerutaqa ¡imataraq 

rurayanqa!>> 

32Jesústawanmi ishkay jusasapa runakunatapis crucificaq apayarqan. 

33Calavëra niyashqanman chaykasirnami Jesústa crucificayarqan. 

Apayashqan jusasapa runakunatami juknin kaqta Jesúspa aluqnin kaqman 
y jukaqtana isuqnin kaqman crucificayarqan. 

34[Say hörami Jesús nirqan: <<Taytay, kay runakunata perdonaykulay. 

Manami musyayansu imata ruraykäyashqantapis>>.] Soldädukunanami 
Jesúspa mödananpaq suertita jitayarqan mayqanpis gänaq kaq 
apakunanpaq. 

35Saycho runakuna rikaraykäyaptinmi autoridäkuna Jesústa burlakur 

niyarqan: <<Tayta Dios akrashqan Cristo kaykarqa jukta salvashqannöla mä 
kanan kikinpis salvakusun>>. 

36Saynölami soldädukunapis burlakuyashpan pochquq vïnuta shoqusiyta 

munar 

37niyarqan: <<Israel runakunapa mandaqnin rey kaykarqa mä kikiki 

salvakuy>>. 

38Cruzpa puntanchömi juk letrëru nirqan: <<Kay runaqa Israel runakunapa 

mandaqnin reymi>>. [Say qelqaraykarqan griëgucho, latíncho y hebreo 
idiömakunachömi.] 

39Saynölami crucificaraykaq jukaq runapis Jesústa manakaqman churar 

nirqan: <<Tayta Dios kachamushqan Cristo karqa mä kikiki salvakur 
noqakunatapis salvayämay>>. 

40Sayno niptinmi juknin kaq olqutupar nirqan: <<Qampis payno nakaykarqa 

¿manaku Tayta Diosta mansakunki? 

41Noqansiqa jusansikunapitami nakaykansi. Payqa manami imatapis 

jusalikushsu>>. 

42Nirkurnami Jesústa nirqan: <<Mandaq kayta qalaykur noqaläta 

yarparkalämanki>>. 

43Niptinmi Jesús nirqan: <<Rasunpami nï: Kananpitaqa paraísuchömi 

noqawan kanki>>. 

Jesús wanushqan 

Mateo 27.45-56; Marcos 15.33-41; Juan 19.28-30 

44Pulan junaqpita malway intiyaqmi pasa sakakurpurqan. 

45Intipis manami asikyarqansu. Say hörami templu rurincho kaq cortïnapis 

pulanpa rachikäkurirqan. 

46Saypitanami Jesús sinchipa nirqan: <<¡Papä! ¡Makikimanmi almäta 

churaykamü!>> Sayno niskirnami päsarpurqan. 

47Saykunata rikaykurmi soldädukunapa capitannin Tayta Diosta alabar 

nirqan: <<¡Rasunpaypami kay runa jusaynaq kash!>> 

48Saycho kaykaq runakunapis fiyupa pësakurmi qasqunta kutaraykar 

aywakuyarqan. 

49Jesúswan reqinakuqkunami karulapita lakish rikaraykäyarqan. 

Paykunawanmi Galileapita pasa qatiraq warmikunapis kaykäyarqan. 

Jesústa pampayashqan 

Mateo 27.57-61; Marcos 15.42-47; Juan 19.38-42 

50Juk runami karqan José jutiyuq. Payqa Israel runakunapa autoridänin y 

Tayta Dios munashqanno kawaq ali runami karqan. 

51Judeacho kaykaq Arimatea markapitami karqan. Paypis Tayta 

Dios mandaykashqantami shuyaraykarqan. Wakin autoridäkuna Jesústa 
wanusiyänanpaq wilanakuyaptinpis pay manami munarqansu. 

52Paymi Pilato kaqman aywaykur manakurqan: <<Jesúspa ayanta 

pampanäpaq kachapaykalämay>>. 

53Awniptinmi Jesúspa ayanta cruzpita jorquskir lïnupita rurash säbanaswan 

piturqan. Nirkurmi manaraq pitapis pampayashqan qaqacho uchkush 
sepultüraman pamparqan. 

54Sayno pamparqan jamay junaqpaq kamarikuyänan junaq 

ushaykaptinnami. Jamay junaq qalaykunanpaqna kaykarqan. 

55Galileapita Jesúswan shamuq warmikuna Josépa qepanpa aywarmi 

rikayarqan sepultüra maycho kashqanta y Jesúspa ayanta imano 
churayashqantapis. 

56Saypita wayinkunaman kutiykuyashpanmi mushkuq jachakunata y 

perfümikunata shuntayarqan Jesúspa ayanman winapäyänanpaq. 
Puestukuskirnami mandamientu nishqanno jamay junaq kaptin jamayarqan. 

 

Lucas 24 
Jesús kawarimushqan 

Mateo 28.1-10; Marcos 16.1-8; Juan 20.1-10 

1Semäna qalaykunan junaqmi Jesús pamparashqan kaqman saka sakala 

warmikuna aywayarqan kamarikuyashqan mushkuq jachakunata apakurkur. 
[Paykunawanmi wakin warmikunapis aywayarqan.] 

2Chaykurmi sepultüra saparaq rumi witisish kaykaqta tariyarqan. 

3Ruriman yaykuyashpan Señor Jesúspa ayanta manami tariyarqansu. 



2015 

 

 
© 2018  Wycliffe Bible Translators, Inc. 

  
 

 

4Mansakash kaykäyaptinmi ishkay runakuna chipipiykaq mödanash 

nawpankunacho yuriskiyarqan. 

5Sayta rikaykurmi seqaypa mansakäyashpan urkunpis pasaman 

töpashqanyaq qonqurpakuykuyarqan. Say runakunanami niyarqan: 
<<¿Imanirtaq kawaykaq runata ashiykäyanki wanushkuna 
pamparäyashqancho? 

6Manami kaychönasu. ¡Kawarimushnami! Yarpäyay Galileacho kayno 

niyäshushqaykita: 

7<Runapa Surintaqa jusasapa runakunapa makinkunamanmi churayanqa. 

Nirkurmi crucificaypa wanusiyashqanpita kimsa junaqta kawarimunqa> >>. 

8Sayno niyaptinmi say warmikuna Jesús nishqanta yarparkuyarqan. 

9Saypita kutiykuyashpannami chunka juk apostolkunata y saycho kaq 

runakunatapis wilayarqan rikayashqanta y wiyayashqanta. 

10Say warmikuna kayarqan María Magdalena, Juana, Santiagupa maman 

María y wakin warmikunapis. 

11Warmikuna sayno wilayaptinpis juiciun oqrash japuy parlaykäyashqanta 

yarparmi criyiyarqansu. 

12Wakin mana criyiyaptinpis Pedrumi isanqa Jesús pamparashqanman 

cörrila aywarqan. Uchkuman watqaykurmi säbanaslatana rikar espantash 
kutikurqan. 

Emaúsman aywaqkunata Jesús yuripashqan 

Marcos 16.12-13 

13Say junaqmi Jesúspa ishkay qatiraqninkuna Emaús markapa 

aywaykäyarqan. Emaús karqan Jerusalénpita ishkay lëwanölami. 

14Paykunaqa Jerusaléncho lapan päsashqankunata parlaraykarmi 

aywaykäyarqan. 

15Sayno parlaraykar aywaykäyaptinmi Jesús yuripaskir paykunawan 

aywarqan. 

16Rikaykarpis Tayta Dios mana permitiptinmi Jesús kashqanta 

tantiyayarqansu. 

17Saymi Jesús tapur nirqan: <<¿Imata parlartaq aywaykäyanki?>> Sayno 

niptinmi aywaykäyashqancho lakish ichiskiyarqan. 

18Saymi Cleofas jutiyuq runa nirqan: <<Pascuaman shamuqkunaqa lapanmi 

musyayan kay junaqkuna Jerusaléncho ima päsashqantapis. ¿Qam 
manaku musyanki?>> 

19Niptinmi Jesús tapur nirqan: <<¿Imataq kash?>> Sayno tapuptinmi 

niyarqan: <<Nazaretpita kaq Jesúsmi Tayta Diospa profëtan karqan. Paymi 
Tayta Diospa munayninwan milagrukunata rurashpan lapan runakunata 
Diospa wilakuyninta wilaparqan. 

20Paytami mandaq cürakuna y autoridäninsikuna Pilatuman apayaptin 

crucificaypa wanusiyash. 

21Noqakuna yarpäyarqä chikimaqninsipa munayninpita jorqamänansipaq 

kashqantami. Kananwanqa kimsa junaqnami payta wanusiyashqan. 

22Manami saylasu. Yanapäyämaq warmikunami mana criyiypaqta 

wilayämash. Kanan tuta saka sakala Jesús pamparashqanman aywarshi 

23ayanta tariyashnasu. Saychöshi angilkuna yuripaykur Jesús 

kawarimushqanta wilayash. Saykunatami kutimur wilayämash. 

24Saymi wakin kaq discïpulu mayïkunapis pamparashqanman aywar 

warmikuna wilakuyashqannöla Jesúspa ayanta tariyashsu>>. 

25Saymi Jesús nirqan: <<¿Juiciuynaqku kayanki mana tantiyayänaykipaq? 

Profëtakuna wilakuyashqanta ¿imanirtaq criyiyankisu? 

26¿Manaku musyayanki Cristo wanurkurraq lapanpaq munayyuq kananpaq 

kashqanta?>> 

27Sayno nishpanmi Moisés qelqashqanpita qalaykur profëtakuna 

qelqayashqanyaq paykunata tantiyasirqan Cristupaq imata nishqantapis. 

28Emaús markaman chaykuyaptinnami paykunapita Jesús päsaq tukurqan. 

29Saymi ruwar niyarqan: <<Pasa sakaykannami. Kaylachöna 

posädakushun>>. Sayno niyaptinmi paykunawan posädakunanpaq 
markaman yaykuyarqan. 

30Saypita mësaman jamaykurnami tantata aptarkur Tayta Diosta päkilä 

nirqan. Nirkurnami pakiskir paykunata aypurqan. 

31Say hörami Jesús kashqanta tantiyaskiyarqan. Jesúsnami elaqaskirqan. 

32Saymi kikinpura parlar niyarqan: <<¡Jesús kaptinchir Tayta Diospa 

palabranta parlapämash nänicho shonqunsipis akaqyarqan!>> 

33Saymi jinan höra Jerusalénman kutiyarqan. Chaykurnami tariyarqan 

chunka juk apostolkunawan wakin runakunapis kaykäyaqta. 

34Saycho shuntaraykaqkunami niyarqan: <<¡Rasunpaypami Señor Jesús 

kawarimush! ¡Simóntapis yuripashqami!>> 

35Niyaptinnami Emaúspita kutiqkunapis wilapäyarqan nänicho ima 

päsashqanta y tantata pakishqan höra Jesústa reqiyashqantapis. 

Apostolninkunata Jesús yuripashqan 

Mateo 28.16-20; Marcos 16.14-18; Juan 20.19-23 

36Sayno parlaykäyaptinmi paykunapa chawpincho Jesús yuriparkur nirqan: 

<<Ali kaway qamkunacho kaykuläsun>>. 

37Sayno yuripaskiptinmi alma kashqanta yarpäyashpan fiyupa 

mansakäyarqan. 

38Saymi Jesús nirqan: <<¿Imanirtaq mansakash kaykäyanki? ¿Imanirtaq 

noqa kashqäta criyiyankisu? 

39Makïta chakïta rikayay. ¡Noqami kä! ¡Yatayämay! Rikayämashqaykinöpis 

manami almasu kä. Almaqa aysaynaq y tuluynaqmi>>. 

40Sayno nirmi makinta y chakintapis rikasirqan. 

41Rikaykarpis pasaypa kushikuyashpanpis manami criyiyarqanraqsu pay 

kashqanta. Saymi Jesús tapurqan: <<¿Imalapis kanku mikurkunäpaq?>> 

42Sayno niptinmi qarayarqan juk pedäzu kankash pescädutawan [abëjapa 

mishkinta]. 

43Say qarashqantami lapanpa nawpancho mikurqan. 

44Mikuskirnami nirqan: <<Moisés qelqashqan leykunacho, profëtakuna 

qelqayashqancho y salmukunachömi päsamänanpaq kaqkuna qelqaraykan. 
Qamkunawan kaykarmi wilarqä qelqaraykashqannöla lapanpis 
cumplikänanpaq kashqanta. Say wilashqänölami päsamash>>. 

45Nirkurmi Tayta Diospa palabranta tantiyasir 

46nirqan: <<Diospa palabranmi nikan Cristo nakar wanunanpaq kashqanta 

y kimsa junaqta kawarimunanpaq kashqanta. 

47Saynöpis nikan Jerusalénpita qalaykur lapan markakunacho 

wilakuyänanpaq kashqanta y paypa jutincho wilakuyaptin runakuna 
jusankunata wanakur perdonashna kayänanpaq kashqanta. 

48Lapan ima päsamashqantapis rikash karmi wilakuyänaykipaq testïgu 

kaykäyanki. 

49Qamkunamanmi kachamushaq Taytä promitishqan Espíritu Santuta. 

Isanqa Jerusalénlacho shuyaraykäyay munayninta chaskiyashqaykiyaq>>. 

Gloriaman Jesús kutishqan 

Marcos 16.19-20; Hechos 1.9-11 

50Saypitanami discïpulunkunata Jesús pusharqan Betaniaman. Saychönami 

makinta joqarkur paykunapaq Tayta Diosta manakurqan. 

51Sayno manakuykaptinmi gloriamanna Tayta Dios shuntakurqan. 

52Saycho discïpulukuna Jesústa adoraskirmi Jerusalénman kushish 

kutikuyarqan. 

53Saypitanami Tayta Diosta alabayänanpaq waran waran templuman 

shuntakäyaq. [Amén.] 

Juan 
Juan 1 

Dios kaykar kay pasaman Jesucristo shamushqan 

1Imapis manaraq kaptinmi Diospa Palabran kaykarqanna. Tayta Dioswanmi 

pay kaykarqan. Payqa Diosmi kaykan. 

2Qalaykunanpitami Tayta Dioswan kaykarqan. 

3Paywanmi lapan imaykatapis Tayta Dios kamarqan. Kay pasacho 

kaqkunaqa lapanpis pay kamashqanmi kaykan. 

4Paychömi mana ushakaq kaway kaykan. Say kawaymi runakunapaq aksi 

kaykan. 

5Say aksimi sakaychöpis selläma asikyan. Sakaypis say aksita manami 

upisinsu. 

6Juk runami karqan Juan jutiyuq. Paytami Tayta Dios kacharqan 

7wilakuptin lapan runakunapis say aksita chaskikuyänanpaq. 

8Juan manami say aksisu karqan, saypa trukanqa say aksipita wilakuqlami. 

9Rasunpaypa kaq aksi lapan runakunatami asikyapan. Paymi kay pasaman 

shamurqan. 

10Kay pasacho kaykaptinpis y kay pasata kikin kamash kaykaptinpis 

runakuna manami payta reqiyarqansu. 

11Kuyashqan runakunaman shamuptinpis manami chaskikuyarqansu. 

12Payman yärakur chaskikuqkunatami isanqa Tayta Dios legitimakun 

wamrankuna kayänanpaq. 

13Manami mamanpita yuriyashqanpitasu ni runapa surin kayashqanpitasu 

Tayta Diospa wamran kaykäyan, sinöqa Tayta Diospita yurish karmi. 

14Diospa Palabran kay pasaman shamurmi runano yurirqan. 

Noqakunawanmi kay pasacho purirqan. Tayta Diospa juklayla Surin 
kaptinmi munayyuq kaykaqta rikayarqä. Kuyapäkuq y rasun kaqlata 
parlaqmi karqan. 

15Paypaqmi Juan wilakur nirqan: <<Say runapaqmi noqa nirqä: Qepäta 

shamuq kaqqa noqapita mas munayyuqmi kaykan. Payqa manaraq 
yuriptïmi kaykarqanna>>. 

16Payqa shumaq kuyakuq karmi lapansita imaypis kuyapämansi. 

17Leyninkunataqa Moiséswanmi Tayta Dios wilakasirqan. Kuyapäkuq 

kayninta y rasunpa kaq wilakuynintami isanqa Jesucristuwan 
tantiyasimashkansi. 

18Manami pipis Tayta Diosta imaypis rikashsu. Juklayla Surinmi isanqa, Dios 

kar y Tayta Dioswan juklayla kar, Tayta Diospita musyasimashkansi. 

Bautizaq Juan wilakushqan 

Mateo 3.1-12; Marcos 1.2-8; Lucas 3.15-17 

19Juan pï kashqantapis tapuyämunanpaqmi 

cürakunatawan levitakunata Jerusalén autoridäkuna kachayarqan. 
Tapuyaptinmi Juan nirqan: 

20<<Rasun kaqtami nï: Noqa manami Cristusu kä>>. 

21Saymi yapay tapuyarqan: <<Sayno kaptinqa ¿pitaq kaykanki? ¿Profëta 

Elíasku kaykanki?>> Sayno niyaptinmi Juan nirqan: <<Manami Elíassu 
kä>>. Saymi yapay tapuyarqan: <<¿Shamuqpaq kaq profëtaku kaykanki?>> 
Niptinmi nirqan: <<Manami say profëtasu kä>>. 

22Saymi niyarqan: <<Sayno kaptinqa ¿pitaq kanki? Kachamaqnïkunata 

wilayänäpaq pï kashqaykitapis wilayämay>>. 

23Saymi Juan nirqan: <<Profëta Isaías qelqashqanchömi nin: <Juk runami 

sunyaq jirkacho qayakuypa wilakur nikan: <<Tayta Dios shamunanpaq 
wenqu nänita derechayay>> >. Say wilakuq runami noqa kaykä>>. 

24Kachayashqan fariseukunami 

25Juanta niyarqan: <<Cristupis ni Elíaspis ni shamuqpaq kaykaq profëtapis 

mana kaykarqa ¿imanirtaq runakunata bautizaykanki?>> 

26Saymi Juan nirqan: <<Noqaqa yakulawanmi bautizä. Isanqa 

noqansichönami mana reqiyashqayki runapis kaykan. 

27Paymi [noqapita mas puntata karpis] qepätaraq shamunqa. Noqaqa lanqi 

watunta paskapänaläpaqpis manami merëcïsu>>. 

28Juanta sayno tapuyarqan Jordán mayu simpan Betaniacho runakunata 

bautizaykaptinmi. 

Jesús shamuykaqta Bautizaq Juan rikashqan 

29Saypita waraynin junaq Jesús shamuykaqta rikaskirmi Juan nirqan: 

<<¡Tayta Dios kachamushqan Carnishmi pay kaykan! Paymi runakunata 
jusankunapita perdonanqa. 

30Say runapaqmi noqa nirqä: <Qepäta shamuq kaqqa noqapita mas 

munayyuqmi kaykan. Payqa manaraq yuriptïmi kaykarqanna>. 

31Noqapis manami musyarqäsu Tayta Dios kachamushqan pay kashqanta. 

Sayno kaptinpis Israel runakuna payta reqiyänanpaqmi runakunata 
bautizaykä>>. 

32Mastapis Juan nirqan: <<Noqa rikarqä imayka palumano Espíritu Santu 

jana pasapita urämur payman rataykaqtami. 

33Manaraq sayta rikar manami musyarqäsu Tayta Dios kachamushqan 

kashqanta. Isanqa yakuwan bautizanäpaq kachamarmi Tayta Dios 
nimarqan: <Mayqan runapa jananmanpis Espíritu Santu palumano 
rataykaqta rikarmi musyanki Espíritu Santuwan bautizananpaq kashqanta>. 

34Say nimashqannölami say runapa jananman Espíritu Santu palumano 

rataykaqta rikashkä. Saymi qamkunata wilapä Tayta Diospa Surin pay 
kashqanta>>. 

Punta kaq discïpulunkunata Jesús akrashqan 

35Saypita waraynin junaqnami ishkay discïpulunkunawan Juan kaykarqan. 

36Jesús päsaykaqta rikarmi nirqan: <<¡Rikayay! ¡Tayta Dios kachamushqan 

Carnishmi päsaykan!>> 

37Sayno niptinmi Juanpa ishkay discïpulunkuna Jesúspa qepanpa 

aywayarqan. 

38Tikraykushqanchömi Jesús rikarqan qepanpa paykuna aywaykäyaqta. 

Saymi nirqan: <<¿Pitataq ashiykäyanki?>> Tapuptinmi niyarqan: <<Rabí, 
¿maychötaq posädaraykanki?>> (Rabí ninanqa yachasikuq ninanmi.) 

39Jesúsnami nirqan: <<Aku, reqisiyäshayki>>. Sayno nir pusharmi maycho 

posädarashqantapis reqisirqan. Tardiyaykaptinnami say ishkay 
discïpulukuna saylachöna Jesúswan posädakuyarqan. 

40Jesúswan posädakuq juknin discïpulumi karqan Simón Pedrupa wawqin 

Andrés. Paymi Juan nishqanta wiyashpan Jesúspa qepanpa aywarqan. 

41Saypitanami Andrés aywarqan wawqin Simón kaqman. Chaykurmi wilar 

nirqan: <<¡Mesíaswanmi tinkuyashkä!>> (Mesíasqa Tayta Dios 
kachamushqan Cristo ninanmi.) 

42Nirkurnami Jesús kaqman pusharqan. Chaykuptinnami Simónta rikaykur 

Jesús nirqan: <<Qamqa Jonáspa surin Simónmi kanki. Kananpitaqa 
Cefasnami jutiki kanqa>>. (Cefas ninanqa Pedro ninanmi.) 

Felipita y Natanaelta Jesús qayashqan 

43Saypita waraynin junaqmi Galileapa aywaykashqancho Felipita tariykur 

Jesús nirqan: <<Aku aywashun>>. 

44Felipe karqan Betsaida markapitami. Andréswan Pedrupis say 

markalapitami kayarqan. 

45Saymi Natanaelman aywar Felipe nirqan: <<¡Moisés y wakin 

profëtakunapis Cristo shamunanpaq qelqayashqannölami shamush! 

¡Paywanmi tinkuyashkä! ¡Payqa Josépa surin Nazaret markapita 
Jesúsmi!>> 

46Niptinmi Natanael nirqan: <<Nazaretpita ¿pilaqa ali runa kanmansuraq?>> 

Sayno niptinmi Felipe nirqan: <<Aku aywashun rikanaykipaq>>. 

47Natanael chaykaqta rikaykurmi Jesús nirqan: <<Kay runami isanqa 

rasunpaypa Israel runa. Payqa lulakuyta manami yachansu>>. 

48Sayno niptinmi Natanael tapurqan: <<¿Imanöpataq reqimashkanki?>> 

Niptinmi Jesús nirqan: <<Felipe manaraq qayashuptikimi hïgus jacha 
chakincho jamaraykaqta rikashkä>>. 

49Sayno niptinmi Natanael nirqan: <<¡Tayta Diospa Surinmi qam 

kaykanki, rabí! ¡Israel runakunapa mandaqnin reymi kaykanki!>> 

50Sayno niptinmi Jesús nirqan: <<¿<Hïgus jacha chakincho jamaraykaqtami 

rikashkä> nishläpitaku sayno nimanki? Kananpitaqa imaypis mana 
rikashayki kaqkunataraqmi rikankipaq>>. 

51Nirkurmi Jesús nirqan: <<Rasunpami nï: [Kananpitaqa] ciëlu punku 

kichakämuptin Tayta Diospa angilninkuna Runapa 
Surinman uraykäyämuqta y paypita kutiykäyaqtami rikayanki>>. 

 

Juan 2 
Yakuta vïnuman Jesús tikrasishqan 

1Saypita kimsa junaqtanami casaray fiesta karqan Galileacho kaykaq Caná 

markacho. Say fiestachömi kaykarqan Jesúspa mamanpis. 

2Saymanmi Jesústapis discïpulunkunatawan qayasiyarqan. 

3Fiesta manaraq ushakaptinmi vïnuta ushakäpakuyarqan. Saymi Jesústa 

maman nirqan: <<Vïnunkunami ushakaskish>>. 

4Sayno niptinmi Jesús nirqan: <<Mamay, ¿imanirtaq jatikämunki? 

Manaraqmi hörä chämunraqsu>>. 

5Jesúspa mamannami sirvientikunata nirqan: <<Jesús niyäshushqaykita 

lapanta rurayay>>. 

6Saychömi rumipita rurash soqta urpukuna kaykarqan. Say urpukunamanmi 

costumbrin kashqanno yakuta winayaq purificakuyänanpaq. Say 
urpukunaman pachak (100) litrunömi yaku yaykuq. 

7Saymi sirvientikunata Jesús nirqan: <<Say urpukunaman yakuta juntaqpaq 

winayay>>. Saymi yakuta winayarqan juntashqanyaq. 



2023 

 

 
© 2018  Wycliffe Bible Translators, Inc. 

  
 

 

8Juntarkasiyaptinnami Jesús nirqan: <<Ichiklata chaqarkur mayor sirvienti 

yawananpaq apayay>>. Sayno niptinmi Jesús nishqannöla chaqarkur 
apapäyarqan. 

9Mayor sirvienti yawarkurmi ali kaq vïnu kashqanta tantiyarqan. Isanqa 

manami musyarqansu maypita apayashqantapis. Yanapaq kaq 
sirvientikunalami maypita kashqantapis musyayarqan. Yawarkurnami 
casaraq maqtata qayaykur 

10nirqan: <<Wakin runakunaqa fiesta qalaykunalanchömi alinnin kaq vïnuta 

qarakasiyan. Askata upuskiyaptinnami sheqi kaqlatana qarakuyan. Sayno 
kaptinpis qamqa fiesta ushananchöraq mas alinnin kaq vïnuta 
qarakaykäsinki>>. 

11Saynömi Galileacho kaykaq Caná markacho punta kaq milagruta Jesús 

rurarqan. Munayyuq kashqanta rikarmi discïpulunkuna payman 
yärakuyarqan. 

12Saypitanami mamanwan, wawqinkunawan y discïpulunkunawanpis 

Capernaúm markaman Jesús aywarqan. Saychömi juk ishkay junaq 
qoyäyarqan. 

Templucho rantikuqkunata Jesús qarqushqan 

Mateo 21.12-13; Marcos 11.15-17; Lucas 19.45-46 

13Israel runakunapa Pascua fiestan qalaykunanpaqna kaykaptinmi 

Jerusalénman Jesús aywarqan. 

14Chashpanmi templu patiucho törukunata, uyshakunata y palumakunatapis 

runakuna rantikuykäyaqta tarirqan. Saynöpis qellay rantikuqkunata tarirqan. 

15Sayno tariykurmi sumbadorta ruraskir uyshantinta töruntinta templu 

patiupita Jesús qarqurqan. Qellay trukasiqkunapa mësankunatapis tikrarmi 
qellayninkunatapis mashir usharqan. 

16Paluma rantikuqkunatanami nirqan: <<¡Kaykunata jorquyay! ¡Imanirtaq 

papänïpa wayinta mercäduman tikrasiyashkanki!>> 

17Jesús sayno ruraptinmi discïpulunkuna yarpäyarqan Tayta Diospa 

palabrancho kayno qelqaraykashqanta: <<Templuykitaqa wanuy kawaymi 
respitasishaq>>. 

18Israel autoridäkunanami Jesústa niyarqan: <<¿Ima munaynikiwantaq 

rantikuqkunata qarqushkanki? Mä milagruta ruray munayyuq kashqaykita 
musyayänäpaq>>. 

19Saymi Jesús nirqan: <<Kay templuta juchusiyay. Juchusiyaptiki kimsa 

junaqlatami sharkasishaq>>. 

20Sayno niptinmi autoridäkuna niyarqan: <<Kay templuta chusku chunka 

soqta (46) watatami sharkasiyash. ¿Imanöpataq qam kimsa junaqlata 
sharkarasinkiman?>> 

21Sayno parlarqa Jesús manami templupaqsu parlarqan, sinöqa templuman 

tinkusikur kikinpaqmi parlarqan. 

22Jesús wanushqanpita kawarimuptinnami discïpulunkuna yarpäyarqan 

sayno nishqanta. Saynöpami Jesús nishqanta y Tayta Diospa palabran 
nishqantapis criyiyarqan. 

Runakuna imata yarpäyashqantapis Jesús musyashqan 

23 Pascua fiestacho milagrukunata Jesús ruraykashqanta rikarmi Jesúsman 

aska runakuna criyiyarqan. 

24Sayno kaptinpis janan shonqula criyiyashqanta musyarmi paykunaman 

Jesús yärakurqansu. 

25Mana wilapaykäyaptinmi runakuna imata yarpäyashqantapis musyarqan. 

 

Juan 3 
Jesúswan Nicodemo parlashqan 

1Juk fariseo runami karqan Nicodemo jutiyuq. Paymi Israel runakuna 

respitashqan runa karqan. 

2Juk sakaymi Jesús kaqman aywaykur nirqan: <<Rabí, musyayämi 

yachasiyämänaykipaq Tayta Dios kachamushushqaykita. Tayta Dios mana 
yanapaptinqa manami pipis qam rurashqayki milagrukunata ruranmansu>>. 

3Saymi Jesús nirqan: <<Rasunpami nï: Pipis yapay mana yurirqa manami 

Dios mandaykashqanman yaykunqasu>>. 

4Sayno niptinmi Nicodemo tapurqan: <<¡Imanöpataq rukuna kaykar yapay 

yuriyanman! ¿Mamanpa pachanman kutiyanmansuraq yapay 
yuriyänanpaq?>> 

5Niptinmi Jesús nirqan: <<Rasunpami nï: Pipis yakuwan y Espíritu Santupa 

munayninwan mana yurirqa manami Tayta Dios mandaykashqanman 
yaykunqasu. 

6Mamanpita yuriqkunaqa runalami kaykäyan. Espíritu Santupita 

yuriqkunami isanqa Diospa wamrankunana kaykäyan. 

7<<Lapan runakunapis yapayraqmi yuriyänan niptï ama lakikuysu. 

8Wayrämushqanta wiyarpis manami musyankisu maypita shamushqanta ni 

maypa aywashqantapis. Saynölami pipis tantiyansu Espíritu Santupa 
munayninwan runakuna imano yuriyashqantapis>>. 

9Sayno niptinmi Nicodemo nirqan: <<Nimashqaykita manami shumaq 

tantiyäsu, taytay>>. 

10Saymi Jesús nirqan: <<Israel runakunapa yachasiqnin kaykarpis ¿manaku 

tantiyanki? 

11Rasunpami nï: Rikashqäta y musyashqätami wilapaykä. Sayno kaptinpis 

nishqäta manami criyiyankisu. 

12Kay pasacho kaqkunapaq nishqäta mana criyiykarqa ¿imanöpataq 

criyiyankiman jana pasacho kaqkunapaq niptï? 

13<<Manami pipis gloriaman aywarkur kutimushsu. Runapa Surinmi isanqa 

gloriapita shamush kar rasun kaqta wilakun. 

14Sunyaq jirkacho broncipita fundish culebrata qeruman Moisés 

joqarishqannömi Runapa Surintapis joqariyanqa. 

15Saynöpami pipis payman yärakuq kaqqa mana ushakaq 

kawayta tarinqa>>. 

Surinta Tayta Dios kachamushqan 

16Runakunata kuyashpanmi juklayla Surinta Tayta Dios kachamurqan. 

Saymi pipis payman yärakuq kaqqa ushakanqasu, saypa trukanqa mana 
ushakaq kawayta tarinqa. 

17Manami runakunata infiernuman qaykunanpaqsu Tayta Dios Surinta 

kachamurqan, saypa trukanqa payman yärakuyaptin salvananpaqmi. 

18Tayta Diospa Surinman yärakuqkunaqa manami infiernuman qaykushsu 

kayanqa. Mana yärakuqkunami isanqa qaykush kananpaqna kaykäyan. 
Sayno kayanqa Tayta Diospa japalan Surinman mana 
yärakuyashqanpitami. 

19Kay pasaman aksi shamush kaptinpis runakunaqa sakäpakushno kar y 

jusalancho kawarmi say aksita chaskikuyansu. 

20Lapanpis jusalacho kawaqkunaqa Tayta Dios kachamushqan aksita chikir 

manami chaskikuyansu. Sayno chaskikuyansu jusalikuyashqankuna 
musyakänanta mana munarmi. 

21Alita ruraqkunami isanqa Tayta Dios kachamushqan aksita chaskikuyan. 

Sayno chaskikuyaptinmi Tayta Dios munashqanno kawayashqan 
musyakan. 

Jesúspita Bautizaq Juan wilakushqan 

22Jerusalénpita yarqurnami Judea provinciacho jukläman 

discïpulunkunawan Jesús aywarqan. Saychömi runakunata bautizarqan. 

23Bautizaq Juannami Enón nishqan raqracho aska yaku kaptin saycho 

bautizaykarqan. Enón karqan Salim cercanchömi. Saycho 

bautizaykashqanta musyarmi wakin runakuna sayman bautizakuq 
aywayarqan. 

24Say wisanqa Juan manaraqmi carcilcho wichqararqanraqsu. 

25Saychömi imano purificakuyänanpaq kashqanpita Juanpa discïpulunkuna 

Israel mayinkunawan rimanakuyarqan. 

26Saymi Juan kaqman aywaykur niyarqan: <<Rabí, ¿yarpankiku Jordán 

simpancho kaykar juk runata rikaskir paypita wilapäyämashqaykita? 
Kananqa paypis bautizaptinmi lapan runakuna payman aywaykäyan>>. 

27Sayno niyaptinmi Juan nirqan: <<Payman runakuna aywaykäyan Tayta 

Dios yanapaptinmi. 

28Nishqänöpis manami Cristusu kä, saypa trukanqa paypa puntanta 

wilakunäpaq Tayta Dios kachamashqan runalami kaykä. 

29Majasakänanpaq kaq maqtalami parlakushqan jipashyuqqa. Majasakaq 

maqta parlashqanta wiyar amïgun kushikushqannölami noqapis kushikü. 

30Mas alimi kaykan noqaman shayämunanpa trukanqa paymanna 

aywayaptin. 

Jana pasapita Jesús shamushqan 

31<<Kay pasapita kaqkunaqa kay pasacho kaqkunalata musyarmi kay 

pasacho kaqkunalapaq parlayan. Jana pasapita shamuq kaqmi isanqa jana 
pasacho kaqkunata y kay pasacho kaqkunatapis musyan. Payqa 
lapanpitapis mas munayyuqmi kaykan. 

32Jana pasacho rikashqankunata y wiyashqankunata wilakuptinpis 

runakuna manami chaskikuyansu. 

33Chaskikuqkunami isanqa Tayta Diospa wilakuynin rasun kaqla kashqanta 

tantiyayan. 

34Sayno tantiyayan jana pasapita shamuq runa Tayta Dios nishqankunata 

parlaptinmi. Sayno parlananpaqmi Espíritu Santuta Tayta Dios qorqan. 

35<<Surinta kuyarmi Tayta Dios lapantapis paypa makinman churash. 

36Saymi Diospa Surinman yärakuq kaqqa mana ushakaq kawayta tarin. 

Surinman mana yärakuq kaqmi isanqa say kawayta tarinqasu. Saypa 
trukanqa Tayta Diosmi rabyashpan infiernuman qaykunqa>>. 

 

Juan 4 
Samaria warmiwan Jesús parlashqan 

1Juan bautizashqanpita mas aska runakunata Jesús bautizaykashqanta y 

discïpulunkuna mas askaq kayashqantami fariseukuna musyayarqan. 

2(Isanqa manami kikinsu Jesús bautizarqan, sinöqa discïpulunkunami.) 

3Fariseukuna musyayashqanta wilayaptinmi Judeapita Galileaman Jesús 

kutirqan. 

4Galileaman chäyänanpaqmi Samariaparaq päsayänan karqan. 

5Sayno aywarmi Sicar markaman chäyarqan. Say marka kaykan surin 

Joséta Jacob qoykushqan chakran kuchunchömi. 

6Saychömi kaykan Jacob uchkusishqan pözu. Pulan junaqnöna kaykaptinmi 

say pözuman chaykur Jesús utikash jamaskirqan. 

7Samaria warmi yakukuq sayman chaptinmi Jesús nirqan: <<Yakulayki, 

mamïta>>. 

8(Jesús jamapashqanyaqmi discïpulunkuna markapa aywayarqan mikuy 

rantiq.) 

9Say warminami nirqan: <<Israel runa kaykarqa ¿imanirtaq Samaria warmi 

kaykaptï yakuta manakamanki?>> Sayno nirqan Samaria runakunawan 
Israel runakuna chikinakuyaptinmi. 

10Saymi Jesús nirqan: <<Tayta Diospita imata chaskinaykipaq kashqanta 

musyar y noqa pï kashqätapis musyarqa qampis yakuta 
manakamankimanmi. Manakamaptikiqa kawasikuq yakutami 
kamaripäman>>. 

11Saymi say warmi nirqan: <<Tayta, kay pözuqa jundumi kaykan. 

Jorqunaykipaq imaykipis mana kaykaptinqa ¿maypitataq say kawasikuq 
yakuta jorqamunkiman? 

12Unay ayllunsi Jacobmi kay pözuta uchkusirqan. Kay pözupitami yakuta 

upuyarqan uywankunapis, surinkunapis y kikinpis. Say yakupita mas ali kaq 
yakuta qomänaykipaq manami paypita mas munayyuqsu kaykanki>>. 

13Sayno niptinmi Jesús nirqan: <<Kay pözupita yakuta upuq kaqqa yapaypis 

yakunaykanqami. 

14Noqa kamaripashqä yakuta upuq kaqmi isanqa imaypis yakunanqanasu. 

Say kamaripashqä yaku shonquncho pukyuno kaptinmi imayyaqpis 
kawanqa>>. 

15Sayno niptinmi warmi nirqan: <<Taytay, imaypis mana yakunänäpaq ni 

kay pözumanpis manana kutiykämunäpaq say yakuta 
kamaripaykalämay>>. 

16Saymi Jesús nirqan: <<Ayway runaykita qayamuy>>. 

17Niptinmi warmi nirqan: <<Manami runä kansu, taytay>>. Sayno niptinmi 

Jesús nirqan: <<Rasun kaqtami nimashkanki. 

18Qam pisqa runawannami tashkanki. Kanan taykashqayki runapis manami 

runaykisu. Saymi runayki mana kashqanta nimarqa rasun kaqta 
nimashkanki>>. 

19Sayno niptinmi warmi nirqan: <<Diospa profëtan imachir qam kaykanki, 

taytay. 

20Noqakunapa unay ayllükuna taqay jirkachömi Tayta Diosta adorayaq. 

Qamkunaqa Jerusalénchöraq adoranansipaq kashqantami nikäyanki>>. 

21Saymi Jesús nirqan: <<Rasunpami nï: Taqay jirkamanpis ni 

Jerusalénmanpis mana aywaypa Tayta Diosta adorayänaykipaq kaq tiempu 
chaykämunnami. 

22Qamkunaqa Diosta adorarpis wilakuyninta manami musyayankisu. 

Salvakuq runa Israelpita kaptinmi noqakunaqa wilakuyninta musyayä. 

23<<Tiempu chämushnami Tayta Diosta rasunpaypa adoraqkuna Espíritu 

Santu munashqanno lapan shonqunkunawan adorayänanpaq. Sayno 
adoranansitami Tayta Dios munan. 

24Tayta Diosqa Espïritumi kaykan. Saymi payta adoraqkuna Espíritu Santu 

yanapaptin lapan shonqunwan adorayänan>>. 

25Sayno niptinmi say warmi nirqan: <<Cristo shamunanpaq kashqanta 

musyämi, taytay. Pay shamurnami saykunata tantiyasimäshun>>. 

26Saymi Jesús nirqan: <<Say shamunanpaq kaqqa noqami kaykä>>. 

27Discïpulunkuna kutir warmiwan parlaykaqta tariykurmi pasaypa 

espantakuyarqan. Isanqa manami mayqanpis tapupäyarqansu imata 
parlayashqanta o imata tapushqantapis. 

28Warminami uyllunta kachariykushpan markaman aywar runakunata 

wilarqan: 

29<<Juk runami pözu kaqcho kaykan. Paymi nimash imano kashqätapis. 

Aku rikaq aywashun. ¿Manasuraq Tayta Dios kachamushqan Cristo 
kaykan?>> 

30Sayno niptinmi runakuna aywayarqan Jesús kaykashqan kaqman. 

31Manaraq chäyaptinmi discïpulunkuna Jesústa niyarqan: <<Rabí, 

mikapakuskishunraq>>. 

32Sayno niptinmi Jesús nirqan: <<Noqapa mikuynï kaykan mana 

reqiyashqayki mikuymi>>. 

33Saymi discïpulunkuna kikinpura niyarqan: <<¿Piraq mikuyta 

apapämush?>> 

34Sayno yarpäyashqanta tantiyarmi Jesús nirqan: <<Noqapa mikuynïqa 

kachamaqnï nimashqanta cumplishqäyaq rurashqämi kaykan. 

35Musyayankimi runakuna kayno niyashqanta: <Murushqansipita chusku 

killataraqmi cosechansi>. Sayno niyaptinpis noqa kaynömi nï: Rikayay. 
Chakrakunacho mikuykuna poquraykannami. Shuntaypaqnami kaykan. 

36Say cosëchacho aruqkunami runakuna mana ushakaq 

kawayta tariyänanpaq aruyanqa. Sayno aruyashqanpita Tayta Diosmi 
päganqa. Saymi murupakuqpis cosëcha shuntaqpis kushikuyanqa. 

37<< <Juk murushqantaqa juknami cosechan> niyashqan rasunpaypami 

kaykan. 

38Saynölami qamkunatapis kachashkä juk murushqanta 

cosechayämunaykipaq. Saymi wakinkuna nakar muruyashqanta 
qamkunana shuntayämunki>>. 

39<<Jesúsmi nimash imano kashqätapis>> nir say warmi wilakuptinmi aska 

Samaria runakuna Jesúsman criyiyarqan. 

40Saymi Jesús kaqman chaykur ruwakuyarqan paykunata qoyäpänanpaq. 

Sayno ruwakuyaptinmi paykunawan ishkay junaq qoyarqan. 

41Saycho wilapaptinmi mas aska runakuna Jesúsman criyiyarqan. 

42Saymi say warmita niyarqan: <<Manami qam niyämashlaykipitasu criyiyä, 

saypa trukanqa kikïkuna wiyarmi musyayä lapan runakunata salvananpaq 
Cristo rasunpaypa kashqanta>>. 

Autoridäpa surinta Jesús aliyäsishqan 

Mateo 8.5-13; Lucas 7.1-10 

43Saycho ishkay junaq qoyarkurmi Galileaman Jesús kutikurqan. 

44Jesús nishqannölami Tayta Diospa profëtanta markanchöqa 

chaskikuyansu. 

45Sayno kaptinpis marka mayinkuna Pascua fiestapaq Jerusalénman aywar 

milagrukunata rurashqanta rikash karmi payta chaskikuyarqan. 

46Galileacho kaykarnami Caná markaman Jesús yapay kutirqan. Saychömi 

yakuta vïnuman nawpata tikrasirqan. Capernaúm markachönami reyta 
yanapaq juk autoridäpa surin qeshyaykarqan. 

47Judeapita Galileaman Jesús chashqanta musyaykurmi say autoridä 

ruwakuq aywarqan. Chaykurmi ruwakurqan wayinman aywaykur ansa 
kaykaq surinta aliyäsinanpaq. 

48Saymi Jesús nirqan: <<Milagru rurashqäta mana rikarqa qamkuna 

manami criyiyankisu>>. 

49Sayno niptinpis say runa nirqan: <<Taytay, surï wanuskinqanachir. Jukla 

aywaykuläshun>>. 

50Sayno niptinmi Jesús nirqan: <<Kutikuyna. Suriki aliyashnami>>. Jesús 

nishqanta criyirmi kutikurqan. 

51Capernaúmman chaykaptinnami ashmayninkuna taripaykur niyarqan: 

<<¡Suriki aliyashnami, taytay!>> 

52Sayno niyaptinmi ashmayninkunata tapurqan imay höra aliyar 

qalaykushqantapis. Saymi niyarqan: <<Qanyan tardi la ünami fiebri 
päsash>>. 

53Sayno wilayaptinmi say runa tantiyarqan Jesús say höra <<suriki 

aliyashnami>> nishqanta. Saymi wayincho kaqkunawan Jesúsman 
yärakuyarqan. 

54Judeapita Galileaman kutir say wamrata aliyäsishqanwanqa ishkay 

kutinami Galileacho milagruta Jesús rurarqan. 

 

Juan 5 
Paralïticu runata Betesda kitacho Jesús aliyäsishqan 

1Saypitanami Israel runakunapa juk fiestan Jerusaléncho kaptin Jesúspis 

sayman aywarqan. 

2Jerusalén yaykunachömi Uysha Punku niyashqancho jatunkaray 

kita kaykan. Hebreo idiömacho say kitapa jutinmi kaykan Betesda. 
Nawpankunapami pisqa alarkuna kaykäyan. 

3Say alarkunachömi jitaraykäyarqan qeshyaykaq aska runakuna, 

qaprakuna, weqrukuna y paralïticu runakunapis. [Paykunami 
shuyaraykäyarqan yaku kuyuqta. 

4Saychömi jana pasapita ángel unaylata unaylata urämur yakuta kuyusiq. 

Yakuta kuyurkasiptinnami mayqan qeshyaqpis yakuman puntata yaykuq 
kaqqa aliyashna yarqamuq.] 

5Saychömi juk runa kimsa chunka puwaq (38) watana qeshyar jitaraykarqan. 

6Say runa unaypitana qeshyashqanta musyarmi Jesús tapurqan: 

<<¿Aliyayta munankiku?>> 

7Niptinmi nirqan: <<Aw taytay, aliyaytami munä. Manami pïnïpis kansu 

yakuta ángel kuyusiptin kitaman yaykasimänanpaq. Yaykunäpaq 
kaykaptïpis jukmi yaliman>>. 

8Sayno niptinmi Jesús nirqan: <<¡Sharkuy! Kirmaykita apakurkur 

aywakuy>>. 

9Saymi jinan höra aliyaskir kirmanta apakurkur kushish aywakurqan. Say 

junaqqa jamay junaqmi karqan. 

10Say aliyash runata rikarmi Israel autoridäkuna niyarqan: <<Jamay junaq 

kaykaptinqa ¿imanirtaq kirmayki aparish puriykanki?>> 

11Saymi say runa nirqan: <<Aliyäsimaqnï runami nimash kirmäta apakurkur 

aywakunäpaq>>. 

12Saymi tapuyarqan: <<¿Pitaq sayno nishushkanki?>> 

13Tapuyaptinpis kita kaqpita Jesús aywakushna kaptinmi rikasinanpaq 

tarirqannasu. 

14Saypitanami templupa patiuncho say aliyäsishqan runawan tinkur Jesús 

nirqan: <<Aliyashna kaykarqa amana jusalikuynasu. Yapay jusalikuptikiqa 
peormi imapis päsashunki>>. 

15Saypitanami say runaqa Israel autoridäkunaman aywaykur Jesús 

aliyäsishqanta wilarqan. 

Diospa Surin kashqanta Jesús nishqan 

16Jamay junaqcho aliyäsishqanpitami Israel autoridäkuna Jesúspa contran 

sharkur [wanusiyänanpaq] ashiyarqan. 

17Saypitanami paykunawan tinkur Jesús nirqan: <<Jamay junaq kaptinpis 

Taytä arunmi. Saynölami noqapis aruykä>>. 

18Sayno niptinmi Israel autoridäkuna Jesústa wanusiyta munayarqan. 

Manami jamay junaqcho runata aliyäsishlanpitasu wanusiyta munayarqan, 
saypa trukanqa <<Diosmi Taytä>> niptin Dios tukuykashqanta yarparmi. 

19Saymi Jesús nirqan: <<Rasunpami nï: Tayta Diospa Surin kashpämi Taytä 

lapan rurashqanta noqapis ruraykä. Manami kikïpa yarpayläpitasu imatapis 
rurä, sinöqa Taytä rurashqanta rikashlätami rurä. 

20Taytä kuyamashpanmi lapan rurashqankunatapis rikasiman. Mas 

wakinkunata ruranäpaqpis tantiyasimanqami. Sayta rikar masraqmi 
espantakuyankipaq. 

21Sayno espantakuyanki wanushkunata Taytä kawayta qoshqanno noqapis 

munashqä kaqkunata kawayta qoptïmi. 

22<<Saynöpis manami Taytäsu pitapis juzganqa, saypa trukanqa noqatami 

Surin kaptï pïmaytapis juzganäpaq churamash. 

23Sayno churamash kikinta adorayashqannöla noqatapis lapan runakuna 

adorayämänanpaqmi. Saymi noqata mana adoramaq kaqqa Taytätapis 
adoraykansu. 

24<<Rasunpami nï: Wilakushqäta wiyar kachamaqnï Taytäman 

yärakuqkunaqa mana ushakaq kawaytami tariyash. Paykunaqa manami 
infiernuman qaykushsu kayanqa, saypa trukanqa wanushno kayashqanpita 
mushuq kawaytanami tariyash. 

25<<Rasunpami nï: Tiempu chämushnami wanushno kaqkuna Diospa Surin 

wilakushqanta wiyayänanpaq. Wilakushqanta chaskikuqkunaqa mana 
ushakaq kawaytami tariyanqa. 

26Sayno kananpaqmi munayninta Tayta Dios Surinta qosh. Saymi 

runakunata kawayta qonanpaq Tayta Dios munayyuq kashqanno Surinpis 
munayyuq kaykan. 

27Saynölami Runapa Surin kaptin runakunata juzgananpaqpis Tayta Dios 

munayninta qosh. 

28<< <¿Imanöraq say kanqa?> nir ama yarpachakuyaysu. Tiempu 

chämunqami lapan wanushkuna Diospa Surinpa vozninta wiyayänanpaq. 

29Alita ruraqkunaqa kawarirkamurmi imayyaqpis kawayanqa. Mana alita 

ruraqkunami isanqa kawarimurpis infiernuman qaykush kayanqa. 

30Manami kikïpa munayläpitasu juzgashaq, saypa trukanqa kachamaqnï 

[Taytä] munashqannölami juzgashaq. 

Tayta Dios kachamushqanta Jesús tantiyasishqan 

31<<Tayta Dios kachamashqanta kikïpa cuentaläpita niptïqa manami 

criyiyämankimansu. 

32Manami noqalasu musyaykäsï, sinöqa kikin Tayta Diospis noqapita 

musyasiyäshunkimi. Pay musyasiyäshushqaykiqa lapanpis rasun kaqlami 
kaykan. 

33<<Bautizaq Juanman tapukuq kachayaptiki paypis noqapita rasun kaqtami 

wilayäshurqayki. 

34Manami runa wilamaptinraqsu Tayta Dios kachamashqanta musyä, sinöqa 

Taytä musyasimaptinmi. Saymi noqapita Juan wilakushqanta yarpaykäsï 
Tayta Dios kachamashqanta criyiyashpayki salvakuyänaykipaq. 

35Juanqa sindiraykaq mechërunömi karqan. Wilakushqanta wiyarmi juk 

rätula kushikuyarqayki. 

36<<Tayta Dios kachamashqantaqa manami Juan wilakushqanta wiyalarsu 

runakuna tantiyaykäyan, saypa trukanqa milagru rurashqäkunata rikar y 
yachasishqäkunata wiyarmi tantiyaykäyan. Taytä nimashlantami lapantapis 
ruraykä. 

37Saynöpami kikin Tayta Dios mana parlapäyäshushpaykipis y mana 

yuripäyäshushpaykipis noqata kachamashqanta musyaykäsiyäshunki. 

38Sayno musyaykäsishuptikipis noqata mana chaskikamarqa Tayta Diospa 

palabrantapis manami chaskikuykäyankisu. 

Runakuna mana chaskikuyashqanpita Jesús parlashqan 

39<<Qamkunaqa mana ushakaq kawayta tariyänaykipaq kashqanta 

yarparmi Tayta Diospa palabranta liyir yachakuykäyanki. Sayno yachakurpis 
manami tantiyayankisu say qelqarashqankuna noqapita parlaykashqanta. 

40Sayno parlaykaptinpis manami chaskikayämankisu. Chaskikamarmi 

isanqa mana ushakaq kawayta tariyankiman. 

41<<Noqa manami qamkuna alabayämänaykita munäsu. 

42Musyämi Tayta Diosta rasunpaypaqa mana kuyayashqaykita. 

43Taytäpa jutincho shamush kaptïpis chaskikamayta manami munayankisu. 

Kikinpa cuentalanpita shamuq runakunatami isanqa chaskikuykäyanki. 

44Qamkunaqa runa mayilaykiwan ali kawayänalaykipaqmi yarpachakuyanki. 

Manami Tayta Dioswan ali kawayänaykipaqqa yarpachakuykäyankisu. 
Sayno kaykarqa ¿imanöpataq criyiyämankiman? 

45<<Ama yarpäyaysu Tayta Diospa nawpancho shimpinäpaq kashqanta. 

Moisésman yärakuyaptiki paymi shimpiyäshunki. 

46Moisés qelqashqankuna noqapitami qelqaraykan. Saymi pay 

qelqashqankunata criyirqa noqa nishqäkunatapis criyiyankiman. 

47Pay qelqashqankunata mana criyirmi noqa nishqäkunatapis 

criyiyankisu>>. 

 

Juan 6 
Pisqa waranqa runakuna mikuyashqan 
Mateo 14.13-21; Marcos 6.30-44; Lucas 9.10-17 

1Saypitanami Tiberias niyashqan Galilea qochata Jesús simparqan. 

2Qeshyaqkunata aliyäsishqanta rikarmi Jesúspa qepanta aska runakuna 

aywayarqan. 

3Qocha simpanchönami lömaman aywaykur discïpulunkunawan 

jamakuyarqan. 

4Say junaqkuna Israel runakunapa Pascua fiestan chaykämurqannami. 

5Paykuna kaykäyashqanman aska runakuna chäyashqanta rikarmi Felipita 

Jesús nirqan: <<Kaysika runakunapaq ¿maypitataq mikuyta 
rantimushun?>> 

6Sayno nirqan <<mä Felipe ima nimänaqshi>> nishpanmi. Jesús 

musyarqannami imata rurananpaq kashqantapis. 

7Saymi Felipe nirqan: <<Ishkay pachak (200) junaq arur 

gänapakushqansiwan rantimushqapis manami ichik ichikla 
yawarkuyänalanpaqpis aypanqasu>>. 

8Sayno niptinmi Jesúspa discïpulun Andrés nirqan (Andrésqa Simón 

Pedrupa wawqinmi karqan): 

9<<Kaycho juk wamrapami pisqa cebäda tantan y ishkay pescädun kaykan. 

Saylaqa manami kaysika runapaq aypanqasu>>. 

10Niptinmi discïpulunkunata Jesús nirqan: <<Lapan runakunata 

jamasiyay>>. Discïpulunkuna jamakuyänanpaq niyaptinmi aska qewa 
jananman runakuna jamakuyarqan. Runakuna pisqa waranqanömi (5,000) 
kaykäyarqan. 

11Say pisqa tantata Jesús aptarkushpanmi Tayta Diosta manakur päkilä 

nirqan. Nirkurnami jamaraykaq runakunata [discïpulunkuna] aypuyarqan. 
Saynölami pescädutapis aypuyarqan. Aypuyaptinmi lapanpis pacha junta 
mikuyarqan. 

12Runakuna mikuskiyaptinnami discïpulunkunata nirqan: <<Pusuqkunata 

lapanta shuntayämuy. Ama imatapis perdisishunsu>>. 

13Sayno niptinmi pisqa cebäda tantalapita pusuqta chunka ishkay canasta 

juntata shuntayarqan. 

14Say milagru rurashqanta rikaykurmi runakuna niyarqan: <<¡Kay runaqa 

Tayta Dios kachamunanpaq kaq profëtami kaykan!>> 

15Sayno niyashpanmi mandaqnin rey kananpaq imaykanöpapis churayta 

munayarqan. Sayta tantiyarmi jirkapa Jesús japalan aywakurqan. 

Yaku jananpa Jesús aywashqan 

Mateo 14.22-27; Marcos 6.45-52 

16Pasa sakaykaptinnami Jesúspa discïpulunkuna qocha kuchunman 

kutiyarqan. 

17Pasa sakashqanyaqpis Jesús mana kutimuptinmi büquiman wisarkur 

Capernaúm markaman aywayarqan. 

18Aywaykäyaptinmi fiyupa wayraptin yaku sharkur qalaykurqan. 

19Saypita juk lëwatano aywaykäyashqanchömi Jesústa rikayarqan yaku 

jananpa paykuna kaqmanpa aywaykaqta. Sayta rikaykurmi fiyupa 
mansakäyarqan. 

20Saymi Jesús nirqan: <<¡Noqami kaykä! ¡Ama mansayämaysu!>> 

21Niptinmi Jesús wisänanpaq büquita ichisiyarqan. Saypita raslami qocha 

kuchunman chäyarqan. 

Imayyaqpis kawasikuq tanta kashqanta Jesús nishqan 

22Pasa wararkuptinnami quëdaq runakuna tantiyakuyarqan saycho kaykaq 

juklayla büquiwan discïpulunkuna aywakuyashqanta. Saynöpis 
tantiyakuyarqan paykunawan Jesús mana aywashqantami. 

23Sayno kaykäyaptinmi Tiberias markapita büquikuna chäyarqan Señor 

Jesús tantata qarashqan cercanman. 

24Jesústapis ni discïpulunkunatapis mana tariyashpanmi say 

büquikunawanna Jesústa ashir Capernaúm markaman aywayarqan. 

25Capernaúmcho tariykurmi tapuyarqan: <<Rabí, ¿imaytaq kaypa 

shamushkanki?>> 

26Saymi Jesús nirqan: <<Rasunpami nï: Manami qamkunaqa milagrukunata 

rikarsu ashiykäyämanki, sinöqa pacha junta mikuyashlaykipitami. 

27Pachalaykipaq aruyänaykipa trukanqa imayyaqpis kawasikuq mikuyta 

tariyänaykipaq aruyay. Say mikuytaqa Runapa Surinmi kamaripäyäshunki. 
Saypaqmi Tayta Dios kachamush>>. 

28Sayno niptinmi tapuyarqan: <<Tayta Diospa aruynincho aruyänäpaq 

¿imatataq rurayäman?>> nir. 

29Saymi Jesús nirqan: <<Tayta Diospa aruyninqa kaykan 

kachamushqanman yärakuyashqaykimi>>. 

30Sayno niptinmi niyarqan: <<Tayta Dios kachamushushqaykita 

criyiyänäpaqqa mä juk milagruta ruray. 

31Unay ayllunsikunaqa sunyaq jirkacho manátami mikuyarqan. Tayta 

Diospa palabranchöpis kaynömi qelqaraykan: <Jana pasapita kaq tantatami 
mikuyänanpaq kamariparqan> >>. 

32Saymi Jesús nirqan: <<Rasunpami nï: Manami Moiséssu jana pasapita 

kaq tantata kamariparqan, sinöqa Taytämi. Paymi jana pasapita rasunpaypa 
kawasikuq tantataqa qarayäshunki. 

33Say tantaqa jana pasapita shamuq runami kaykan. Paymi 

pïmaytapis mana ushakaq kawayta qonqa>>. 

34Saymi niyarqan: <<Taytay, say tantataqa imaypis kamaripaykayälämay>>. 

35Sayno niyaptinmi Jesús nirqan: <<Noqami kawasikuq tanta kaykä. Noqata 

chaskikamaq kaqqa imaypis manami mikananqanasu ni yakunanqanasu. 

36Mayna nishqänölami rikaykämarpis criyiyämankisu. 

37<<Taytä qomashqan runakunaqa lapanmi chaskikayäman. Noqata 

chaskikamaqkunataqa manami pitapis qarqushaqsu. 

38Manami kikï munashqäta ruranäpaqsu jana pasapita shamushkä, sinöqa 

kachamaqnï munashqanta ruranäpaqmi. 

39Kachamaqnï [Taytä] manami munansu qomashqan runakunata ni 

juklaylatapis oqranäta, sinöqa lapantapis juiciu finalcho kawarisimunätami. 

40Pay munan lapanpis Surinman criyiqkuna mana ushakaq kawayta 

tariyänantami. Paykunataqa juiciu finalchömi kawarisimushaq>>. 

41<<Noqaqa jana pasapita shamuq tantami kaykä>> niptinmi saycho kaykaq 

Israel runakuna Jesústa manakaqman churar 

42niyarqan: <<Kay runaqa ¿manaku Josépa surin Jesús kaykan? 

Musyansimi maman taytan pï kashqantapis. ¿Imanirtaq payqa <jana 
pasapitami shamushkä> nikämansi?>> 

43Sayno niyaptinmi Jesús nirqan: <<Manakaqman ama churayämaysu. 

44Kachamaqnï Taytä mana tantiyasiptinqa manami pipis 

chaskikamanmansu. Chaskikamaqkunataqa juiciu finalchömi 
kawarisimushaq. 

45Profëtakuna qelqayashqanchöpis kaynömi nikan: <Lapan runakunata 

kikïmi yachasishaq>. Say nishqannölami Tayta Dios tantiyasishqanta 
chaskikuq kaqkunaqa lapanpis chaskikayäman. 

46Tayta Diosta manami pipis rikashsu. Diospita shamuq runalami payta 

rikash. 

47Rasunpami nï: Noqata chaskikamaqkunaqa mana ushakaq kawaytami 

tariyanqa. 

48<<Noqami kawasikuq tanta kaykä. 

49Unay aylluykikuna sunyaq jirkacho manáta mikurpis wanuyarqanmi. 

50Jana pasapita shamuq tantata mikuqkunami isanqa wanuyanqasu. 

51Noqami jana pasapita shamuq kawaykaq tanta kaykä. Pipis kay tantata 

mikurqa mana ushakaq kawaytami tarinqa. Kay tantaqa kikïpa aysämi. 
Runakuna mana ushakaq kawayta tariyänanpaqmi aysäta sacrificiutano 
Tayta Diosman entregashaq>>. 

52Sayno niptinmi Israel runakuna kikinpura parlar niyarqan: <<¿Imanöpataq 

kay runa aysanta mikasimäshun?>> 

53Saymi Jesús nirqan: <<Rasunpami nï: Runapa Surinpa aysanta mana 

mikurqa y yawarninta mana upurqa manami mana ushakaq kawayta 
tariyankisu. 

54Aysäta mikur y yawarnïta upurmi isanqa mana ushakaq kawayta tariyanki 

y juiciu finalchöpis kawarisimushayki. 



2037 

 

 
© 2018  Wycliffe Bible Translators, Inc. 

  
 

 

55Noqapa aysäqa rasunpaypa kaq mikuymi y yawarnïpis rasunpaypa kaq 

yakumi. 

56Aysäta mikuq kaqqa y yawarnïta upuq kaqqa noqawanmi juklaylano kanqa 

y noqapis paywanmi juklaylano kashaq. 

57<<Noqa kawaykä kachamaqnï y imayyaqpis kawaq Taytä kawayta 

qomaptinmi. Taytäpita kawayta chaskishqänölami aysäta mikuq kaqkunapis 
noqapitaraq kawayta chaskiyanqa. 

58Jana pasapita shamuq tantami noqa kaykä. Say tantaqa manami unay 

aylluykikuna manáta mikuyashqannösu kaykan. Paykunaqa manáta 
mikurpis wanuyarqanmi. Kay tantata mikuqkunami isanqa imayyaqpis 
kawayanqa>>. 

59Jesús sayno yachasirqan Capernaúmcho kaykaq sinagögachömi. 

Jesús yachasishqankuna mana ushakaq kawayta qomänansipaq kashqan 

60Sayno yachasishqanta wiyayashpanmi Jesúspa askaq discïpulunkuna 

niyarqan: <<Kay yachasikuykunaqa aja tantiyaymi kaykan. Sayno 
parlaptinqa ¿piraq payta criyinqa?>> 

61Sayno nikäyashqanta tantiyarmi Jesús nirqan: <<¿Yachasishläpitaku 

rabyanäyanki? 

62Sayno rabyanarqa ¿ima niyankimanraq Runapa Surin jana pasaman 

kutiykaqta rikar? 

63Manami pipis kikilanpitasu mana ushakaq kawayta tarin, saypa trukanqa 

Espïritupitaraqmi. Noqa yachasishqäqa Espíritu Santupita karmi mana 
ushakaq kawayta qoyäshunaykipaq kaykan. 

64Sayno kaykaptinpis wakinnikiqa nishqäkunata manami criyiyankisu>>. 

Jesús sayno nirqan mayqan runakuna payta mana chaskikuyashqanta 
musyarmi. Saytaqa qalaykunanpita pasami musyarqan. Saynölami 
musyarqan mayqan discïpulun payta rantikunanpaq kashqantapis. 

65Saymi Jesús nirqan: <<Wakinniki mana criyiyashqaykita musyarmi mayna 

nishkä: <Taytä mana tantiyasiptinqa manami pipis chaskikamanmansu> >>. 

66Jesús nishqankunata wiyarmi aska discïpulunkuna payta kacharir 

aywakuyarqan. 

67Aywakuyaptinmi chunka ishkay akrashqan kaq discïpulunkunata Jesús 

tapurqan: <<¿Qamkunapis aywakuytaku munaykäyanki?>> 

68Saymi Simón Pedro nirqan: <<Taytay, qampita mas jukqa manami pipis 

kansu qatiränäpaq. Nishqaykikunaqa mana ushakaq kawayta 
tariyänäpaqmi kaykan. 

69Noqakuna qammanmi criyiyä. Qamqa Tayta Dios 

kachamushqan santu runami kaykanki>>. 

70Saymi Jesús nirqan: <<¿Manaku discïpulükuna kayänaykipaq qamkunata 

chunka ishkayta akrashkä? Sayno kaptinpis juknikiqa diablupa 
munayninchömi kaykan>>. 

71Jesús sayno nirqan Simónpa surin Judas Iscariotipaqmi. Payqa apostolnin 

kaykarpis Jesústa wanusiyänanpaqmi rantikurqan. 

 

Juan 7 
Wawqinkunapis Jesúsman mana criyiyashqan 

1Saypitanami Galileacho kaykaq markakunapa Jesús purirqan. Judea 

provinciapami isanqa aywayta munarqansu Israel autoridäkuna wanusiyta 
munayaptin. 

2Israel runakunapa Ramäda fiestanpaq walka junaqlana pishiykaptinmi 

3wawqinkuna Jesústa niyarqan: <<Milagru rurashqaykita discïpuluykikuna 

rikayänanpaq Judeaman ayway. 

4Reqish kayta munarqa manami kaylachösu milagruta rurankiman, sinöqa 

lapan runakuna rikayänanpaq ruray>>. 

5Jesúspa wawqinkuna payman mana criyiyashpanmi sayno niyarqan. 

6Saymi wawqinkunata Jesús nirqan: <<Noqa aywanäpaq manami hörä 

chämunraqsu. Qamkunami isanqa imay hörapis aywayankiman. 

7Qamkunataqa runakuna manami chikiyäshunkisu. Noqatami isanqa 

jusayuq kayashqanta niptï chikiyäman. 

8Say fiestamanqa qamkunala aywayay. Noqa aywanäpaq manami hörä 

chämunraqsu>>. 

9Sayno nirmi Galileacho Jesús quëdakurqan. 

Ramäda fiestaman Jesús aywashqan 

10Wawqinkuna aywaskiyaptinnami Jesúspis pakaylapa Ramäda 

fiestaman aywarqan. 

11Fiestacho Jesústa ashirpis mana tarirmi Israel autoridäkuna niyarqan: 

<<¿Maychöraq say runa kaykan?>> 

12Jerusaléncho shuntakaykaq wakin runakunaqa Jesús ali runa 

kashqantami niyarqan. Wakinnami niyarqan lutanta yachaykäsishqanta. 

13Isanqa Israel autoridäkunata mansakuyashpanmi kikinpura pakaylapa 

parlayarqan. 

14Fiesta pulancho kaykaptinnami templu patiuman yaykur Jesús yachasiyta 

qalaykurqan. 

15Yachasishqanta wiyaykurmi Israel runakuna admirakuyashpan niyarqan: 

<<Ley yachasiqkunawanpis mana puriykarqa ¿imanöpataq kay runa 
sayläya yachaykun?>> 

16Sayno niyaptinmi Jesús nirqan: <<Noqa yachasishqä manami 

yarpayläpitasu kaykan, saypa trukanqa kachamaqnï Tayta Diospitami. 

17Pipis Tayta Dios munashqanta rurayta munarqa yachasishqäkuna 

Diospita kashqanta o yarpayläpita kashqantapis tantiyakunqami. 

18<<Kikinpa yarpaylanpita yachasiqkunaqa alabash kayta munalarmi 

yachasiyan. Noqami isanqa kachamaqnï Tayta Dios alabash kananpaq 
rasun kaqlata parlaykä. 

19Qamkunaqa Moisés qelqashqan leykunata chaskikurpis manami 

mayqaykipis cumpliyankisu. ¿Imanirtaq wanusimayta munaykäyanki?>> 

20Niptinmi runakuna niyarqan: <<¿Pitaq qamta wanusiyta munaykäshunki? 

¡Supay imachir qamta löcutaykäsishunki!>> 

21Saymi Jesús nirqan: <<Jamay junaqcho milagruta 

rurashqäpitami qamkuna rabyanäyanki. 

22Tantiyakuyay. Olqu wamrata señalanansipaqmi Moisés 

yachasirqan. (Moisés yachasiptinpis say costumbri karqan Abrahampita 
pasami.) Moisés qelqashqankunata cumplir ¿manaku jamay junaq kaptinpis 
olqu wamrata señalayanki? 

23Olqu wamraykikunata jamay junaqchöpis señalaykarqa ¿imanirtaq 

rabyapaykäyämanki jamay junaqcho qeshyaq runata aliyäsishqäpita? 

24Shumaq mana tantiyarqa lutanta ama parlayaysu. Shumaq tantiyakuykur 

parlayay>>. 

Maypita kashqantapis Jesús wilakushqan 

25Saymi Jerusaléncho taq wakin runakuna niyarqan: <<¿Manaku kay 

runataqa wanusiyänanpaq ashiykäyan? 

26Lapanpa nawpancho yachasiptinpis ¿imanirtaq pipis rimapansu? ¿Tayta 

Dios kachamushqan Cristo kashqantasuraq autoridäkunapis yarpaykäyan? 

27Sayno kaptinpis musyansimi may markapita kashqantapis. Tayta Dios 

kachamushqan Cristo shamuptinqa maypita kashqantapis manami pipis 
musyanqasu>>. 

28Sayno parlaykäyashqanta musyarmi templu patiucho 

yachaykäsishqancho Jesús sinchipa nirqan: <<Pï kashqäta reqiyämaptikipis 
y maypita shamushqäta musyayaptikipis manami kikïpa munayläpitasu 

shamushkä, sinöqa Tayta Dios kachamaptinmi shamushkä. Payta manami 
reqiyankisu. 

29Pay kachamash kaptinmi noqa reqï>>. 

30Sayno niptinmi autoridäkuna Jesústa prësu sarisiyta munayarqan. Isanqa 

höran manaraq kaptinmi sariyarqansu. 

31Aska runakunami payman criyir niyarqan: <<Tayta Dios kachamushqan 

Cristo shamur kay runa milagruta rurashqanpita ¿mastasuraq ruranqa?>> 

Fariseukuna Jesústa prësu sariyämunanpaq kachayashqan 

32Jesúspaq parlaykäyashqanta wiyaykurmi mandaq 

cürakunawan fariseukuna Jesústa prësu sariyämunanpaq templu täpaq 
wardiakunata kachayarqan. 

33Prësu sariqkuna chäyänanpaqmi Jesús nikarqan: <<Walka tiempulanami 

qamkunawan kaykäshaq. Kachamaqnï kaqmannami aywakushaq. 

34Noqa aywashqä kaqmanqa manami aywayta kamäpakuyankisu. 

Ashiyämashpaykipis manami tariyämankisu>>. 

35Jesús sayno niptinmi Israel autoridäkuna kikinpura parlar niyarqan: 

<<Mana tarinansipaqqa ¿mayparaq aywakunqa? ¿Juklä nacioncho taq 
marka mayinsikunamansuraq yachasiq aywanqa? Saychöqa capazchir 
griego runakunatapis yachasinqa. 

36¿Imanirtaq <ashirpis manami tariyämankisu> nikämansi? ¿Imanirtaq 

<aywashqäman manami chayta kamäpakunkisu> nikämansi?>> 

Kawasikuq yakupaq nishqan 

37 Ramäda fiestacho diya junaqmi lapan runakuna wiyayänanpaq Jesús 

sinchipa nirqan: <<Pipis yakunaykaq kaqqa noqaman shamur upusun. 

38Tayta Diospa palabran nishqannömi yärakamaqkunapa shonqunpita 

kawasikuq yaku mayunöraq pashtamunqa>>. 

39Sayno nishpanmi Jesús tantiyasirqan payman yärakuq runakuna Espíritu 

Santuta chaskiyänanpaq kashqanta. Say wisanqa Espíritu Santu 
manaraqmi shamurqanraqsu. Gloriaman Jesús kutikuptinraqmi shamurqan. 

Runakuna apänakuyashqan 

40Jesús sayno nishqanta wiyaykurmi wakin runakuna niyarqan: <<Moisés 

nishqanno shamunanpaq kaq profëtami payqa kaykan>>. 

41Wakin runakuna niyarqan: <<Payqa Tayta Dios kachamushqan 

Cristumi>>. Wakin runakunanami niyarqan: <<¿Imanöpataq Galileapitaqa 
Cristo shamunman? 

42Tayta Diospa palabranmi nikan rey Davidpa ayllunpita Cristo kananpaq 

kashqantami. Saynöpis nikan David tashqan Belénchöraq yurinanpaq 
kashqantami>>. 

43Sayno nirmi Jesúspaq apänakuyarqan. 

44Wakinkuna prësu sariyta munarpis manami mayqanpis sariyarqansu. 

Israel autoridäkuna mana criyiyashqan 

45Saypitanami mandaq cürakuna y fariseukuna kaykäyashqan kaqman 

templu täpaq wardiakuna kutikuyarqan. Chäyaptinmi tapuyarqan: 
<<¿Imanirtaq Jesústa prësu apayämushkankisu?>> nir. 

46Saymi wardiakuna niyarqan: <<¡Pay parlashqannöqa manami pipis 

parlansu!>> 

47Sayno niyaptinmi fariseukuna niyarqan: <<¿Qamkunatapis 

criyisiyäshushkankiku? 

48Say runataqa manami mayqan autoridäkunapis ni fariseo mayïkunapis 

criyiyansu. 

49Moisés qelqashqan leykunata mana yachaq runakunalami paytaqa 

criyiyan. ¡Say runakunaqa maldicionädumi kaykäyan!>> 

50Sayno niyaptinmi Jesúsman aywaq fariseo runa Nicodemo nirqan: 

51<<Leyninsikuna nishqannöpis pitapis acusanansipaqqa kikin 

parlashqantaraq puntata wiyashun y rurashqankunataraq shumaq 
musyashun>>. 

52Saymi fariseukuna niyarqan: <<¿Qampis favornin sharkunaykipaq paypa 

marka mayinku kaykanki? Mä Tayta Diospa palabranta shumaq liyiy. 
¡Manami imaypis nimansisu Galileapita profëta yurimunanpaq kashqanta!>> 

53[Saypitanami wayinkunapana lapan kutikuyarqan. 

 

Juan 8 
Runan qanrataq warmita Jesús perdonashqan 

1Jesúsnami Olivos lömaman aywakurqan. 

2Saypita waraynin tuta templu patiuman kutiptinmi lapan runakuna 

juntapäyarqan. Saycho Jesús jamaykur yachaykäsiptinmi 

3ley yachasiqkunawan fariseukuna juk warmita apayarqan. Say warmita 

tariyarqan runanta qanrataykaqtami. Runakunapa nawpanman ichiykasirmi 

4Jesústa tapur niyarqan: <<Rabí, kay warmita tariyashkä runanta qanratar 

juk runawan kaykaqtami. 

5Moisés qelqashqancho nimansi kayno warmikunataqa samqaypa 

wanusinansipaqmi. Qam ¿ima ninkitaq?>> 

6Jesústa sayno tapuyarqan lutanta parlasir acusayänanpaqmi. Sayta 

musyarmi Jesús unchukuykur dëdunwan alpacho qelqarqan. 

7Yaparir yaparir tapuyaptinnami ichirkur Jesús nirqan: <<Mayqaykipis 

jusaynaq karqa kay warmita samqar qalaykuy>>. 

8Sayno nirkurmi yapay unchuykur alpacho qelqarqan. 

9Sayno nishqanta wiyaykurmi awkinkunapita qalaykur lapanpis juk jukla 

yarqur aywakuyarqan. Aywakuyaptinnami say warmilana Jesúspa 
nawpancho quëdaskirqan. 

10Saymi ichirkur say warmita Jesús nirqan: <<¿Maytaq 

apamushuqnikikuna? ¿Manaku ni juklaylapis samqayäshushkanki?>> 

11Warminami nirqan: <<Manami mayqanpis samqayämashsu, taytay>>. 

Saymi Jesús nirqan: <<Noqapis manami munäsu samqash kanaykita. 
Kananqa wayikipana aywakuy. Isanqa amana jusalikunkinasu>>.] 

Pïmaypaqpis Jesús aksi kashqan 

12Saypitanami runakunata Jesús nirqan: <<Noqami kay pasacho aksi 

kaykä. Saymi nishqäta wiyakuqkuna sakaycho kawayänanpa trukanqa 
kawasikuq aksichöna kawayanqa>>. 

13Sayno niptinmi fariseukuna niyarqan: <<Sayno kashqaykita kikikipa 

jamuylaykipitami nikanki. Saymi nishqaykita criyiyäsu>>. 

14Jesúsnami nirqan: <<Kikiläpita niptïpis nishqäkuna rasun kaqmi kaykan. 

Noqa musyämi maypita shamushqäta y mayman aywanäpaq kashqantapis. 
Qamkunaqa sayta manami musyayankisu. 

15Qamkunaqa yarpaylaykikunapitami mana ali runa kashqäta nikäyanki. 

Noqa manami qamkunanösu pipaqpis parlä. 

16Kachamaqnï Taytä noqawan imaypis kaptinmi pipis ali o mana ali 

kashqanta nirqa rasun kaqlata nikä. 

17Leynikikunachöpis nikan: <Ishkay testïgukuna saylata niyaptinraqmi rasun 

kaq kashqanta musyansi>. 

18Say nishqannölami kachamaqnï Taytä juk testïgu y jukaq testïgunami 

noqa kaykä>>. 

19Sayno niptinmi tapuyarqan: <<¿Maychötaq taytayki kaykan?>> Saymi 

Jesús nirqan: <<Qamkuna manami musyayankisu Taytä pï kashqantapis ni 
noqa pï kashqätapis. Pï kashqätapis musyarqa Taytä pï kashqantapis 
musyayankimanmi>>. 

20Jesús sayno nirqan templu patiucho ofrendata shuntakuna kaqcho 

yachasirmi. Saycho yachasiptinpis höran manaraq kaptinmi pipis prësu 
sariyarqansu. 

Jana pasapita kashqanta Jesús nishqan 

21Saypitanami Jesús nirqan: <<Aywakushaqnami. Aywakuptï 

ashiyämashpaykipis manami tariyämankisu. Noqa aywashqä kaqmanqa 
manami aywayta kamäpakuyankipaqsu. Saypa trukanqa 
jusalaykikunachömi wanuyankipaq>>. 

22Sayno niptinmi Israel runakuna niyarqan: <<¿Imanirtaq pay kashqan 

kaqman mana chänansipaq kashqanta nikämansi? ¿Wanusikuytasuraq 
yarpaykan?>> 

23Saymi Jesús nirqan: <<Qamkunaqa kay pasacho yuriqlami kaykäyanki. 

Noqami isanqa jana pasapita shamushkä. 

24<NOQAMI KÄ> nikaptïpis mana criyimarqa jusaykikunachömi wanuyanki. 

Saymi nishkä jusaykikunalacho wanuyänaykipaq kashqanta>>. 

25Sayno niptinmi tapuyarqan: <<¿Pitaq qam kanki?>> Saymi Jesús nirqan: 

<<Nawpapita pasanami pï kashqätapis wilashkä. 

26Jusaykikunata shimpinäpaq askaraqmi kaykan. Noqaqa kachamaqnï 

nimashlantami qamkunata wilapaykä. Pay nimashqankunaqa lapanpis 
rasun kaqlami kaykan>>. 

27Jesús sayno parlaykaptinpis Tayta Diospita parlaykashqanta manami 

tantiyayarqansu. 

28Saymi Jesús nirqan: <<Runapa Surinta joqarirraqmi pï kashqätapis 

tantiyayanki. Sayraqmi tantiyayanki munashläta imatapis mana rurashqäta. 
Wilakurpis Taytä nimashqannölami wilakü. 

29Kachamaqnï imaypis noqawanmi kaykan. Pay munashlanta imaypis 

ruraptï manami kikilätaqa kachaykamansu>>. 

30Jesús sayno niptinmi payman askaq criyiyarqan. 

Libri kanansipaq Jesús nishqan 

31Saypitanami payman criyiq Israel runakunata Jesús nirqan: 

<<Yachasishqänöla kawarqa rasunpaypami discïpulükuna kayanki. 

32Saymi rasunpaypa kaqta tantiyakuyashpayki librina kayanki>>. 

33Sayno niptinmi niyarqan: <<¿Imanirtaq niyämanki librina kayänäpaq 

kashqanta? Noqakunaqa Abrahampita miraqkunami kaykäyä. Manami 
imaypis jukpa ashmayninsu kayashkä>>. 

34Saymi Jesús nirqan: <<Rasunpami nï: Pipis jusalikuylacho kawarqa 

jusalikuypa ashmayninmi kaykan. 

35Ashmayqa manami patronpa surinsu, sinöqa ashmaylami. Patronpa 

surinmi isanqa papäninpa kaqta imatapis rurananpaq munayyuq kaykan. 

36Saymi ashmay kayashqaykipita Tayta Diospa Surin jorquyäshuptiki 

rasunpaypa librina kayanki. 

37<<Musyämi Abrahampita miraq kayashqaykita. Abrahampita miraq 

kaykarpis nishqäkunata mana chaskikurmi wanusimayta munaykäyanki. 

38Taytäpa nawpancho rikashqäkunatami wilapaykä. Qamkunapis taytayki 

yachasiyäshushqaykitami ruraykäyanki>>. 

Diablupa wamran kayashqan 

39Saymi niyarqan: <<Noqakunapa taytä Abrahammi kaykan>>. Sayno 

niyaptinmi Jesús nirqan: <<Taytayki rasunpaypa Abraham kaptinqa pay 
kawashqannömi kawayankiman. 

40Qamkunaqa Tayta Dios nimashqankunata wilapaptïmi wanusimayta 

munaykäyanki. Abraham manami imaypis yarparqansu Tayta Diospa 
wilakuqninta wanusiyta. 

41Qamkunaqa taytayki rurashqannömi ruraykäyanki>>. Sayno niptinmi 

niyarqan: <<Noqakunaqa manami wachapakuysu kaykäyä. Tayta Diosmi 
noqakunapa Taytäqa>>. 

42Saymi Jesús nirqan: <<Tayta Dios rasunpaypa Taytayki kaptinqa noqata 

kuyayämankimanmi. Tayta Diospitami kay pasaman shamushkä. Manami 
kikïpa munayläpitasu shamushkä, sinöqa Taytämi kachamash. 

43¿Imanirtaq nishqäkunata tantiyayämankisu? Nishqäkunata chaskikuyta 

mana munarmi sayno kaykäyanki. 

44<<Qamkunapa taytaykiqa diablumi kaykan. Saymi pay munashlanta 

imatapis ruraykäyanki. Payqa unaypita pasa wanusikuqmi kaykan. Lula 
karmi imaypis rasun kaqta parlansu. Saymi pipis lulakurqa payno lulakuq 
kaykan. 

45Rasun kaqta parlaptïpis manami criyiyämankisu. 

46<<Jusalikush kaptïqa mä mayqaykipis jukla shimpiyämay. Rasun kaqta 

wilakuykaptïqa ¿imanirtaq criyiyämankisu? 

47Tayta Diospa wamran karqa pay nishqanta wiyakuyankimanmi. Diospa 

wamran mana karmi wiyakuyankisu>>. 

Abraham manaraq yuriptinpis Jesús kaykashqan 

48Sayno niptinmi Israel runakuna niyarqan: 

<<¡Qamqa Samaria runakunanömi lutanta parlaykanki! 
¡Qamcho supay imachir kaykan!>> 

49Saymi Jesús nirqan: <<Noqachöqa manami ima supaypis kansu. Noqa 

manami Taytäta manakaqman churäsu. Qamkunami isanqa manakaqman 
churaykäyämanki. 

50Noqaqa manami alabaküsu, saypa trukanqa lapan runakunata juzgaq 

Tayta Diosmi aliman churamanqa. 

51Rasunpami nï: Nishqäkunata chaskikuqkunaqa manami imaypis 

wanuyanqasu>>. 

52Saymi Israel runakuna niyarqan: <<Kananmi isanqa rasunpaypa musyayä 

qamcho supay kaykashqanta. Abrahampis y profëtakunapis lapanmi 
wanuyarqan. Sayno kaykaptinpis qam nikanki: <Nishqäkunata 
chaskikuqkunaqa manami imaypis wanuyanqasu>. 

53¿Abrahampita mas munayyuqsuraq kaykanki? Abrahampis y 

profëtakunapis wanush kaykäyaptinqa ¿pï kashqaykitataq qamqa 
yarpanki?>> 

54Saymi Jesús nirqan: <<Niyashqaykino alabakuptïqa parlashqäkunapis 

manakaqlapaqmi kanman. Taytämi noqataqa aliman churamanqa. Paytami 
qamkunapis <Diosnïmi> niyanki. 

55Qamkuna manami payta reqiyankisu. Noqami isanqa reqï. <Manami 

reqïsu> nirqa qamkunanöpis lulami käman. Pay nishqankunata lapantami 
wiyakü. 

56Unay aylluyki Abrahampis shamunäpaq kaqta musyarmi kushikurqan. 

Shamuqta rikamarmi fiyupa kushikurqan>>. 

57Saymi Israel runakuna niyarqan: <<Qamqa manami pisqa chunka (50) 

watayuqlapis kankiraqsu. Sayno kaykarqa ¿imanöpataq Abrahamta 
reqinkiman karqan?>> 

58Sayno niyaptinmi Jesús nirqan: <<Rasunpami nï: Abraham manaraq 

yuriptin NOQAMI KÄ>>. 

59Sayno niptinmi samqayänanpaq rumita aptakuyaptin Jesús pakakurqan. 

Saypitanami [runakunapa chawpinpa päsar] templupita aywakurqan. 

 

Juan 9 
Qapra runata Jesús aliyäsishqan 

1Jerusaléncho Jesús purirmi rikarqan yurishqanpita pasa qapra runata. 

2Saymi discïpulunkuna tapur niyarqan: <<Rabí, ¿imanirtaq kay runa qapra 

yurish? ¿Kikinpa jusanpitaku o mamanpa y taytanpa jusanpitaku?>> 

3Sayno tapuyaptinmi Jesús nirqan: <<Manami kikinpa ni mamanpa ni 

taytanpa jusanpitasu kay runa qapra yurish, saypa trukanqa Tayta Dios 
aliyäsishqanta runakuna musyayänanpaqmi. 

4Inti kashqanyaq kachamaqnï munashqanta rurashun. Pasa sakaptinqa 

manami pipis aruyta kamäpakunnasu. 

5Kay pasacho kashqäyaqqa aksimi kaykä>>. 

6Sayno nishpanmi toqayninwan mituta ruraskir say qapra runapa nawinta 

Jesús lashtaparqan. 

7Nirkurmi nirqan: <<Siloé kitaman aywaykur maylakamuy>>. (Siloé ninanqa 

kachamush ninanmi.) Jesús nishqanno maylakuskirmi rikaykarna kutirqan. 

8Saymi vecïnunkuna y payta reqiqkuna niyarqan: <<¿Manaku kay runaqa 

caridäta manakuq qapra runa kaykan?>> 

9Wakin niyarqan: <<Aw, paymi>>. Wakinnami niyarqan: <<Manami paysu. 

Isanqa pay niraqmi>>. Sayno niyaptinmi kikin nirqan: <<Noqami say runa 
kaykä>>. 

10Saymi tapuyarqan: <<¿Imanöpataq nawiki aliyaykush?>> 

11Tapuptinmi nirqan: <<Jesús jutiyuq runami mituta ruraskir nawïta 

lashtapämash. Nirkurnami maylakunäpaq Siloé kitaman kachamash. 
Nimashqanno maylakuskirmi kananqa rikaykäna>>. 

12Saymi tapuyarqan: <<¿Maychötaq say aliyäsishuqniki runa kaykan?>> 

Saymi nirqan: <<Manami musyäsu>>. 

Aliyash runata fariseukuna tapuyashqan 

13Saypitanami qapra kashqanpita aliyash 

runata fariseukunaman pushayarqan. 

14Mituta ruraykur Jesús aliyäsishqan junaqqa jamay junaqmi karqan. 

15Saymi imanöpa aliyashqantapis aliyash runata fariseukuna tapuyarqan. 

Paynami nirqan: <<Juk runami nawïta mituwan lashtapämash. 
Maylakuskirmi kananqa rikaykäna>>. 

16Saymi wakin fariseukuna niyarqan: <<Say runaqa manami Tayta Dios 

kachamushqan runasu. Tayta Dios kachamushqan karqa jamay junaqcho 
jamanmanmi>>. Wakin fariseukunanami niyarqan: <<Yarpäyashqaykino 
jusayuq karqa ¿imanöpataq aliyäsinman?>> Sayno ninakurmi kikinpura 
apänakuyarqan. 



2047 

 

 
© 2018  Wycliffe Bible Translators, Inc. 

  
 

 

17Saymi aliyash runata yapay tapur niyarqan: <<Say aliyäsishuqniki runa ¿pï 

kashqantataq qam yarpanki?>> Saymi nirqan: <<Payqa profëtami>>. 

18Sayno niptinmi Israel runakunapa autoridäninkuna say runa qapra 

kashqanta criyiyarqansu. Saymi mamantawan taytanta qayaykasimur 

19tapuyarqan: <<¿Kay runa surikiku? ¿Rasunpaku qapra yurirqan? 

¿Imanöpataq aliyash?>> nir. 

20Saymi maman taytan niyarqan: <<Aw, wamrämi. Rasunpaypami 

yurishqanpita pasa qapra kash. 

21Isanqa manami musyayäsu imanöpa aliyashqantapis ni pï 

aliyäsishqantapis. Payqa yäpanami. Kikinta tapuyay>>. 

22Sayno niyarqan autoridäkunata mansakuyashpanmi. Autoridäkunaqa 

wilanakuyashnami kaykäyarqan mayqanpis <<Jesúsqa Tayta Dios 
kachamushqan Cristumi>> niq kaqtaqa sinagögapita qarquyänanpaq. 

23Sayta mansakurmi maman taytan niyarqan: <<Payqa yäpanami. Kikinta 

tapuyay>>. 

24Saymi qapra kashqanpita aliyash runata autoridäkuna yapay qayaykasir 

tapuyarqan: <<Tayta Diospa nawpanchömi nikäyä. Rasun kaqta wilayämay. 
Musyayämi say aliyäsishuqniki runa jusasapa kashqanta>>. 

25Saymi say runa nirqan: <<Noqa manami musyäsu jusasapa kashqanta o 

jusaynaq kashqantapis. Isanqa musyä qapra kashqäpita alina 
rikashqätami>>. 

26Sayno niptinmi yapay tapuyarqan: <<¿Imatataq rurash nawiki 

aliyänanpaq?>> 

27Niyaptinmi nirqan: <<Maynami qamkunata wilashkäna. Wilaptïpis manami 

criyiyämankisu. ¿Imanirtaq yapay tapuyämanki? ¿Qamkunapis paypa 
discïpulun kaytaku munaykäyanki?>> 

28Sayno niptinmi rabyakuyashpan niyarqan: <<Qamchir paypa discïpulunqa 

kaykanki. Noqakunaqa Moiséspa discïpulunkunami kaykäyä. 

29Musyayämi Moisésta Tayta Dios parlapashqanta. Say aliyäsishuqniki 

runapaqqa ni maypita shamushqantapis manami musyayäsu>>. 

30Sayno niyaptinmi nirqan: <<Say runa nawïta aliyaykäsimaptinqa 

¿imanirtaq tantiyayankisu Tayta Diospita shamushqanta? 

31Musyansimi jusasapakunataqa Tayta Dios mana cäsupashqanta. Payta 

mansapakur munashqanno kawaqkunatami isanqa yanapan. 

32Manami imaypis wiyashkansisu yurishqanpita pasa qapra runata pipis 

aliyäsishqanta. 

33Say runa Tayta Diospita mana shamush karqa manami ima milagrutapis 

ruranmansu>>. 

34Sayno niptinmi autoridäkuna niyarqan: <<¡Qamqa seqaypa jusayuqmi 

yurishkanki! ¿Sayno kaykarku yachasiyämaytarä munaykanki?>> Sayno 
niyashpanmi sinagögapita say runata qarquyarqan. 

Jesústa mana chaskikur qaprano kayashqan 

35Say aliyäsishqan runata sinagögapita qarquyashqantami Jesús 

musyarqan. Say runawan tinkuykurnami nirqan: <<¿Runapa 
Surinman criyinkiku?>> 

36Niptinmi nirqan: <<Taytay, ¿pitaq say runa? Wilaykalämay payman 

criyinäpaq>>. 

37Saymi Jesús nirqan: <<Maynami rikashkanki. Say runaqa noqami 

kaykä>>. 

38Sayno niptinmi Jesústa adorarqan: <<Qamman yärakulämi, Taytay>> nir. 

39Sayno niptinmi Jesús nirqan: <<Kay pasaman noqa shamushkä 

runakunata juzganäpaqmi. Juzgaptïmi qaprakuna rikayanqa y rikaqkuna 
qaprayäyanqa>>. 

40Sayno nishqanta wiyayashpanmi saycho kaykaq 

wakin fariseukuna niyarqan: <<Sayno kaptinqa ¿noqakunapis qaprachi 
kaykäyä?>> 

41Saymi Jesús nirqan: <<Qapra kayashpaykiqa manami jusayuqsu 

kayankiman. Rikayashqaykita nirmi jusayuq kaykäyanki>>. 

 

Juan 10 
Uyshapa ämunman Jesús tinkusikushqan 

1Mastapis Jesús nirqan: <<Rasunpami nï: Uysha corralman punkunpa mana 

yaykuq kaqqa suwami kaykan. 

2Punkunpa yaykuq kaqmi isanqa uyshapa ämun kaykan. 

3Paytami uysha täpaq runa punkuta kichapan. Uyshapa ämunqa jutinpa 

jutinpa qayarmi corralpita jorqun. 

4Uyshakuna yarqurnami ämunpa vozninta reqiyashpan qepanta aywayan. 

5Jäpa runapa vozninta wiyarmi isanqa qepanta aywayansu, saypa trukan 

qeshpirmi aywakuyan>>. 

6Tinkusiypa Jesús sayno yachasiptinmi runakuna tantiyayarqansu imata 

nishqantapis. 

7Saymi Jesús nirqan: <<Rasunpami nï: Noqami uysha corralpa punkun 

kaykä. 

8Manaraq shamuptï puntata shamuqkunaqa lapanpis suwami kayarqan. 

Saymi uyshakuna paykunata cäsuyarqansu. 

9Noqami isanqa corral punku kaykä. Punkupa yaykuq kaqqa salvakunqami. 

Paykunaqa yaykur y yarqurpis ali qewatami tariyanqa. 

10Suwaqa shamun suwakunanpaq, wanusinanpaq y ushakäsinanpaqmi. 

Noqami isanqa shamushkä runakuna ali kawayta tariyänanpaq. 

11<<Noqami ali misikuq runa kaykä. Ali misikuqqa uyshankuna raykumi 

wanuytapis tarinman. 

12Pägu raykula misipakuq runami isanqa löbu shamuqta rikar uyshakunata 

kacharir qeshpir aywakun. Sayno aywakun ämun mana kashpanmi. Saymi 
löbu yaykur sariptin wakin uyshakuna maysaypapis qeshpir aywakuyan. 

13Pägu kashla misipakuq runaqa uyshakunata mana kuyaparmi qeshpir 

aywakun. 

14-15<<Noqami isanqa ali misiq runa kaykä. Taytäta reqishqäno y pay 

reqimashqannömi noqapis uyshäkunata reqï y uyshäkunapis reqiyäman. 
Saymi uyshäkuna rayku wanushaqpis. 

16Manami kaylachösu uyshäkuna kaykäyan, sinöqa jukläkunachöpis 

kaykanmi. Paykunapis voznïta reqirmi cäsukayämanqa. Saymi 
paykunatapis shuntamushaq juk corrallachöna kayänanpaq. Saynöpami 
juklaylana misiqnin kanqa. 

17<<Uyshäkuna rayku wanunäpaq kaptï y kawarimunäpaq kaptïmi Taytä 

kuyaman. 

18Noqa munayyuqmi kaykä wanunäpaq y kawarimunäpaqpis. Saymi kikï 

mana munaptïqa pipis wanusimanqasu. Wanunäpaq y kawarimunäpaqmi 
Taytä nimash>>. 

19Jesús sayno parlaptinmi Israel runakuna yapay kikinpura apänakur 

20wakin niyarqan: <<Paytaqa supaymi löcutaykäsin. ¿Imapaqtaq 

wiyashunpis?>> 

21Wakinnami niyarqan: <<Supay löcutäsiptinqa manami sayno 

parlanmansu. Saynöpis qapra runata manami aliyäsinmansu karqan>>. 

Jesústa mana chaskikuyashqan 

22Tamya killachömi Jerusaléncho templupa fiestan karqan. 

23Saymi templuman yaykur Salomón nishqan alarcho Jesús puriykaptin 

24Israel runakuna juntapaykur tapuyarqan: <<¿Imayyaqtaq shuyäyäshayki 

rasun kaqta wilayämänaykipaq? Tayta Dios kachamushqan Cristo karqa 
jukla wilayämay>> nir. 

25Sayno niyaptinmi Jesús nirqan: <<Maynami qamkunata wilashkä. 

Wilaptïpis y Taytäpa jutincho milagrukunata ruraykaptïpis manami 
criyiyämankisu. 

26Sayno criyiyämankisu uyshäkuna mana kayashpaykimi. 

27<<Uyshäkunami isanqa voznïta reqir qatiräyäman. Noqapis paykunata 

reqïmi. 

28Mana ushakaq kawaytami paykunata qoykushaq. Saymi imaypis 

ushakäyanqasu. Paykunata makïpita manami pipis qechumanqasu. 

29Taytämi paykunata makïman churamush. Lapanpaq munayyuq kaptinmi 

ni pipis Taytäpa makinpita qechunqasu. 

30Taytäwan noqa juklaylami kä>>. 

31Sayno niptinmi say autoridäkuna Jesústa yapay samqayta munayarqan. 

32Saymi Jesús nirqan: <<Qamkuna rikayashkankimi aska milagrukunata 

Taytäpa munayninwan rurashqäta. ¿Mayqan milagruta rurashqäpitataq 
samqayta munaykäyämanki?>> 

33Saymi niyarqan: <<Manami alita rurashqaykipitasu samqayta munayä, 

sinöqa Diospa contran parlashqaykipitami. Qamqa runala kaykarmi Dios 
tukuykanki>>. 

34Jesúsnami nirqan: <<Leynikichöpis nikan: <Noqami nirqä: <<Qamkunaqa 

dioskunami kaykäyanki>> >. 

35Tayta Diospa palabran nishqankunaqa rasun kaqlami kaykan. Unay 

runakunata tantiyasir Tayta Dios sayno nikaptinqa 

36¿imanirtaq <Diospa Surinmi kaykä> niptï lutanta nikashqäta yarpäyanki? 

Kikin Tayta Diosmi kay pasaman kachamash. 

37<<Rurashqäkuna Taytä munashqanno mana kaptinqa ama criyiyämaysu. 

38Pay munashqanno kaptinqa criyiyämay. Nishqäkunata wiyayashlaykiwan 

mana criyirqa milagru rurashqäkunapita criyiyämay. Saynöpami tantiyayanki 
noqacho Taytä kashqanta y paycho noqa kashqäta>>. 

39Sayno niptinmi yapay prësu sarisiyta munayarqan. Saymi qeshpir 

40Jordán mayu simpanman kutirqan. Saychömi nawpata Juan bautizarqan. 

41Jesús saycho kashqanta mayarmi aska runakuna sayman aywaykur 

niyarqan: <<Juan manami ima milagrutapis rurarqansu. Jesúspaq 
nishqankunami isanqa lapanpis rasun kaqla kaykan>>. 

42Saychömi aska runakuna Jesúsman criyiyarqan. 

 

Juan 11 
Lázaro wanushqan 

1Betania markachömi Lázaro jutiyuq runa pasaypa ansa kaykarqan. 

Saychömi panin Maríawan y Martawan täyarqan. 

2(Maríami Jesúspa chakinman perfümita winaparkur aqsanwan 

sakisiparqan.) 

3Lázaro ansa qeshyaptinmi paninkuna juk runata Jesúsman kachakuyarqan: 

<<Kuyanakuyashqayki Lázarumi pasaypa ansa qeshyaykan, taytay>> nir 
wilananpaq. 

4Sayno wilayaptinmi Jesús nirqan: <<Lázaruta say qeshya manami 

wanushlancho usharänanpaqsu sarish, sinöqa Tayta Diospis y Surinpis 
munayyuq kayashqanta runakuna tantiyakuyänanpaqmi>>. 

5Martawan, Maríawan y Lázaruwanpis seqaypami Jesús kuyanakuyarqan. 

6Sayno kaykarpis Lázaro qeshyaykashqanta wilaptin manami juklasu 

aywarqan. Saypa trukanqa kaykashqan kaqlachömi ishkay junaq 
qoyäkurqan. 

7Saypitanami discïpulunkunata nirqan: <<Judea provinciapa yapay 

aywashun>>. 

8Saymi discïpulunkuna niyarqan: <<Rabí, qanyankunaraqmi saycho 

runakuna samqaypa wanusiyta munayäshushkanki. ¿Sayno kaykaptinku 
kutiyta munaykanki?>> 

9Saymi Jesús nirqan: <<¿Manaku juk junaqcho chunka ishkay höra kaykan? 

Junaqpa purirqa aksita rikashpan runakuna manami ishkiyansu. 

10Sakaypa purirmi isanqa imamanpis takakar ishkiyan. Sayno ishkiyan 

paycho aksi mana kaptinmi>>. 

11Nirkurnami nirqan: <<Kuyanakushqansi Lázaruqa punukashlami kaykan. 

Rikchasinansipaq aku aywashun>>. 

12Sayno niptinmi discïpulunkuna niyarqan: <<Punukashla karqa aliyanqami, 

taytay>>. 

13Lázaro punuykashqanta nirpis wanush kashqantami Jesús tumasipaylapa 

nirqan. Sayno niptin discïpulunkuna mana tantiyarmi punuykashlanta 
yarpäyarqan. 

14Sayno yarpäyaptinmi Jesús nirqan: <<Lázaro wanushqami kaykan. 

15Sayno kaptinpis saycho mana kashqäpita kushikümi. Kananmi noqaman 

mas criyiyämanki. Aku aywashun>>. 

16Saymi Milish niyashqan Tomás discïpulu mayinkunata nirqan: 

<<Jesúsnintinta wanunansipaq kaptinpis paywan aywashun>>. 

Wanushkunata kawarisimunanpaq munayyuq Jesús kashqan 

17Betaniaman Jesús chaykuptinnami chusku junaqna Lázaro 

pamparaykashqanta wilayarqan. 

18Jerusalénpita Betaniaman media lëwanöla kaptinmi 

19aska runakuna aywayarqan Martata y Maríata shoqayänanpaq. 

20<<Jesúsmi shamuykan>> niqta wiyarmi Marta taripaq aywarqan. Maríami 

isanqa wayicho quëdakurqan. 

21Jesúswan tinkuskirmi Marta nirqan: <<Kaycho kaptikiqa turï manami 

wanuykunmansu karqan, taytay. 

22Imano kaptinpis musyämi lapan manakushqaykitapis Tayta Dios 

rurananpaq kashqanta>>. 

23Sayno niptinmi Jesús nirqan: <<Turiki kawarimunqami>>. 

24Saymi Marta nirqan: <<Aw, musyämi juiciu finalcho wanushkuna 

kawariyämuptin turïpis kawarimunanpaq kashqanta>>. 

25Niptinmi Jesús nirqan: <<Noqami wanushkunata kawarisimuq 

kaykä. Noqaman yärakamaq kaqtaqa wanuptinpis kawarisimushaqmi. 

26Kawaqkunapis noqaman yärakamarqa mana ushakaq 

kawaytami tariyanqa. ¿Sayta criyinkiku?>> 

27Sayno niptinmi Marta nirqan: <<Aw, taytay, noqa criyïmi Tayta Diospa 

Surin kashqaykita. Qamqa kay pasaman shamunanpaq kaq Cristumi 
kaykanki>>. 

Lázarupaq Jesús waqashqan 

28Sayno nirkurmi nanan Maríata qayaq Marta kutirqan. Chaykurmi 

rinrilancho nirqan: <<Jesúsmi chämush. Paymi qayaykäshunki>>. 

29Saymi María jukla aywarqan. 

30Jesús manaraqmi markaman charqanraqsu, sinöqa Martawan 

tinkushlanchöraqmi kaykarqan. 



2053 

 

 
© 2018  Wycliffe Bible Translators, Inc. 

  
 

 

31Wayipita María jukla yarquqta rikayashpanmi saycho kaykaq runakuna 

qepanta aywayarqan: <<Turin pamparaykashqanmanchir waqaq 
aywaykan>> nir. 

32Jesús kaqman María chaykurmi puntanman qonqurpakuykur nirqan: 

<<Qam kaycho kaptikiqa manami turï wanunmansu karqan, taytay>>. 

33Maríata y walkiqnin runakunatapis waqaykäyaqta rikarmi Jesúspis fiyupa 

lakikurqan. 

34Saymi tapurqan: <<¿Maymantaq pampayashkanki?>> nir. Paykunanami 

niyarqan: <<Rikasiyänäpaq aywashun, taytay>>. 

35Saymi Jesúspis waqarqan. 

36Waqaptinmi wakin runakuna niyarqan: <<Rikay, Lázaruta seqaypachir 

kuyarqan>>. 

37Wakinnami niyarqan: <<Qapra runatapis aliyaykäsirqa ¿manasuraq 

Lázarutapis aliyäsinman karqan?>> 

Lázaruta Jesús kawarisimushqan 

38Fiyupa lakishqami Jesús charqan Lázaro pamparashqan machayman. 

Punkunnami jatun rumiwan sapararqan. 

39Saychömi Jesús nirqan: <<Saparaykaq rumita witisiyay>>. Sayno niptinmi 

Lázarupa panin Marta nirqan: <<Chusku junaqnami pamparaykan, taytay. 
Seqaypanachir asyaykan>>. 

40Sayno niptinmi Jesús nirqan: <<¿Manaku nishkä noqaman yärakamar 

Tayta Dios munayyuq kashqanta rikanaykipaq?>> 

41Sayno niptinmi saparaykaq rumita witirasiyarqan. Jesúsnami jana pasapa 

rikärir nirqan: <<Manakushqäta wiyamashqaykipitami qamta agradëcikamü, 
papä. 

42Musyämi imaypis wiyamashqaykita. Sayno kaptinpis runakuna wiyay 

manakamü kachamashqaykita tantiyakuyänanpaqmi>>. 

43Sayno nirkurnami Jesús sinchipa nirqan: <<¡Lázaro, yarqamuy!>> 

44Sayno niptinmi kawarirkamur uman wankush y makin chakin pitush 

yarqamurqan. Saymi Jesús nirqan: <<Purinanpaq paskayay>>. 

Jesústa wanusiyänanpaq mandaq cürakuna wilanakuyashqan 

Mateo 26.1-5; Marcos 14.1-2; Lucas 22.1-2 

45Lázaruta kawarisimushqanta rikaykurmi Maríata walkiq runakuna 

Jesúsman askaq criyiyarqan. 

46Wakin kaqnami fariseukunaman aywaykur Lázaruta Jesús 

kawarisimushqanta wilayarqan. 

47Sayta wiyaykurmi mandaq cürakunawan fariseukuna lapan Sanedrín 

juezkunata qayaykasir niyarqan: <<Say runa askatanami milagrukunata 
ruraykan. Sayno kaptinqa ¿imatataq rurashun? 

48Imatapis mana rurashqaqa lapan runakunami payman criyiyanqa. Sayta 

wiyaykurqa Roma soldädukuna shamurmi templunsita juchusir noqansitapis 
chipyaq wanusimäshun>>. 

49Sayno niyaptinmi mas mandaq cüra Caifás nirqan: <<¡Qamkuna manami 

imatapis musyayankisu! 

50Lapansi wanunansipa trukanqa mas alimi kanman juk runala wanuptin. 

¿Imanirtaq sayta tantiyayankisu?>> 

51Caifás manami kikinpa yarpaylanpitasu sayno nirqan, saypa trukanqa say 

wata mas mandaq cüra kaptinmi Tayta Dios tantiyasirqan lapan runakunapa 
trukan Jesús wanunanpaq kashqanta. 

52Manami Israel runakunalapaqsu wanunan karqan, sinöqa Diospa 

wamrankuna maysaychöpis mashtakash kaykaqta shuntamunanpaqmi. 

53Say junaqpitami autoridäkuna wilanakuyarqan Jesústa wanusiyänanpaq. 

54Saymi Israel autoridäkunapa rikananchöqa Jesús purirqannasu. 

Jerusalénpita discïpulunkunawan Efraín markaman aywakurmi saycho 
qoyäyarqan. Say markaqa sunyaq jirka nawpalanchömi kaykan. 

55Israel runakunapa Pascua fiestan qalaykunanpaqna kaykaptinmi 

markankunapita aska runakuna purificakuyänanpaq Jerusalénman 
aywayarqan. 

56Jesústa ashirmi templu patiucho jukninpis jukninpis ninakuyarqan: 

<<Qamkuna ¿imatataq yarpäyanki? ¿Fiestapaq Jesús shamunqasuraq?>> 
niyashpan. 

57Mandaq cürakuna y fariseukuna runakunata maynami nish karqan: 

<<Jesústa maychöpis rikashpaykiqa prësu sarisiyänäpaq jukla 
wilayämanki>> nir. 

 

Juan 12 
Jesúspa chakinman perfümita María winapashqan 

Mateo 26.6-13; Marcos 14.3-9 

1 Pascua fiestapaq soqta junaq pishiykaptinmi Betania markaman Jesús 

aywarqan. Saychömi wanushqanpita kawarimuq Lázaro tarqan. 

2Jesús chaykuptin kushikurmi meriendata yanukuyarqan. Wakin 

runakunawan mësaman Jesús jamakuptinmi Lázarupis jamarqan. 
Paykunatami mikuyta Marta qararqan. 

3Saycho mikuykäyaptinmi nardupita rurash chanin perfümita mediu litrutano 

María apamurqan. Nirkurmi Jesúspa chakinman winapaykur aqsanwan 
sakisiparqan. Say perfümimi wayi junta mushkurqan. 

4Saymi Jesústa rantikunanpaq kaq discïpulun Judas Iscariote nirqan: 

5<<¿Imapaqtaq say perfümita perdisish? Saypa trukanqa juk wata aruypa 

chaninchömi rantikushwan karqan. Nirkur say qellaywanna muchuqkunata 
yanapashwan karqan>>. 

6Sayno nirpis manami muchuqkunata yanapayta munarsu nirqan, sinöqa 

suwa karmi. Shuntayashqan qellay sararaq karmi imaypis pakaylapa jipiq. 

7Sayno niptinmi Jesús nirqan: <<Say perfümita pampakunä junaqpaqmi 

churaraykäsish. Sayno kaykaptinqa winapämashqanpita ama jamuraysu. 

8Muchuqkunaqa qamkunawanmi imaypis kaykäyanqa. Noqami isanqa 

qamkunawan kashaqnasu>>. 

Lázaruta wanusiyta munayashqan 

9Betania markacho Jesús kaykashqanta musyaykurmi aska runakuna 

sayman aywayarqan. Manami Jesús rikaqlasu aywayarqan, sinöqa 
kawarimuq Lázaruta rikayänanpaqwanmi. 

10Saymi mandaq cürakuna Lázarutapis wanusiyta munayarqan. 

11Mandaq cürakunata cäsukuyänanpa trukanqa Lázaruta 

kawarisimushqanpitami aska runakuna Jesúsmanna criyiyarqan. 

Jerusalénman Jesús yaykushqan 

Mateo 21.1-11; Marcos 11.1-11; Lucas 19.28-40 

12Waraynin junaqmi fiestaman aywaq saysika runakuna musyayarqan 

Jerusalénman Jesús yaykuykashqanta. 

13Saymi palmakunapa rämankunata apakurkur Jesústa chaskikuq 

aywayarqan. Jesústa rikarmi sinchipa niyarqan: <<¡Hosana! ¡Tayta Diospa 
jutincho shamuq runa alabash kaykuläsun! ¡Qammi Israel runakunapa 
mandaqnin rey kanki!>> 

14Jerusalénman Jesús yaykurqan malwa ashnun loqashqami. Sayno 

yaykunanpaqmi Tayta Diospa palabranchöpis kayno qelqaraykan: 

15<<Sión runakuna, ama mansariyaysu. Rikayay mandaqniki rey malwa 

ashnun loqash shamuykaqta>>. 

16Say höraqa discïpulunkuna manami tantiyayarqansu imanir Jerusalénman 

sayno yaykushqanta. Wanushqanpita kawarirkamuptinraqmi tantiyayarqan 
Jesús rurashqankuna Tayta Diospa palabrancho nishqannöla kashqanta. 

17Lázaruta Jesús kawarisimushqanta rikaq runakuna maysaycho 

wilakuyaptinmi 

18Jesústa chaskikuq saysikaq aywayarqan. 

19Sayta rikarmi fariseukuna niyarqan: <<Kanan ¿imatataq rurashun? 

¡Lapan runakunami payta qatiraykäyan!>> 

Mana Israel runakuna Jesústa ashiyashqan 

20 Pascuacho Tayta Diosta adorayänanpaqmi mana Israel runakunapis 

Jerusaléncho kaykäyarqan. 

21Paykunapita wakin runakunami Felipiman witiykur ruwakuyarqan: 

<<Jesústa reqiykasiyälämay, taytay>> nir. Felipe karqan Galileacho 
Betsaida markapitami. 

22Sayno ruwakuyaptinmi Felipiqa Andrésta wilarqan. Nirkurnami ishkan 

aywaykur Jesústa wilayarqan. 

23Jesúsnami nirqan: <<Runapa Surin glorificash kananpaq kaq höra 

chämushnami. 

24Rasunpami nï: Trïguta murur mana pampashqaqa manami jeqamunsu. 

Pampashqami isanqa jeqamur ali wayun. 

25Vïdanta salvayta munaqkunaqa vïdanta oqrayanqami. Vïdanta kay 

pasacho oqraqkunami isanqa vïdanta salvar mana ushakaq 
kawayta tariyanqa. 

26Pipis sirvimayta munaq kaqqa qatirämäsun. Qatirämarqa noqa 

kaykashqächömi kaykanqa. Sirvimaq kaqtaqa Taytäpis kuyanqami. 

Wanunanpaq kashqanta Jesús wilakushqan 

27<<Fiyupa lakikuymi sarimash. Sayno lakikurpis manami Taytäta 

manakümansu wanuypita salvamänanpaq. Wanunäpaqmi kay pasaman 
shamushkä>>. 

28Sayno nishpanmi Tayta Diosta manakur nirqan: <<Papä, munayyuq 

kashqaykita tantiyakuyänanpaq qam munashqaykino kaykuläsun>>. Saymi 
jana pasapita Tayta Dios nimurqan: <<Munayyuq kashqäta 
musyasishqänömi yapaypis musyasishaq>>. 

29Sayta wiyarmi saycho wakin runakuna niyarqan maqakuy kashqanta. 

Wakinnami niyarqan ángel parlamushqanta. 

30Saymi Jesús nirqan: <<Parlamuqta wiyayashqayki manami noqapaqsu 

kash, sinöqa Tayta Dios kachamashqanta qamkuna tantiyakuyänaykipaqmi. 

31Runakuna juzgash kayänanpaq kaq höra chaykämunnami. Saynölami kay 

pasapa mandaqnin qarqush kananpaqpis höran chaykämunna. 



2057 

 

 
© 2018  Wycliffe Bible Translators, Inc. 

  
 

 

32Kay pasapita joqariyämaptinmi maysay nación runakunata makïman 

shuntakushaq>>. 

33Sayno nirmi Jesús tantiyasirqan imanöpa wanunanpaq kashqantapis. 

34Saymi runakuna niyarqan: <<Tayta Diospa palabrancho nikan 

salvamaqninsi Cristo imayyaqpis kawananpaq kashqantami. Sayno 
nikaptinqa ¿imanirtaq nikanki Runapa Surin wanunanpaq kashqanta? 
Sayno kaptinqa ¿pitaq say Runapa Surinqa?>> 

35Sayno niyaptinmi Jesús nirqan: <<Walka junaqlanami qamkunawan aksi 

kaykanqa. Manaraq sakäpakur aksi kashqanyaq puriyay. Sakaypana 
purirqa maypa aywayashqaykitapis manami tantiyayankisu. 

36Sayno kaykaptinqa aksi qamkunawan kaykashqanyaq aksiman criyiyay. 

Saynöpami qamkunapis aksino kayanki>>. Sayno niskir pakaylapa 
aywakuptinmi rikayarqannasu. 

Runakuna Jesúsman mana criyiyashqan 

37Aska milagrukunata ruraykashqanta rikarpis runakuna Jesúsman manami 

criyiyarqansu. 

38Sayno mana criyiyänanpaq kashqantami profëta Isaías kayno nirqan: 

<<Tayta Dios, wilakuyashqäta ¿piraq chaskikush? Salvakuq kashqaykita 
musyasiptikipis ¿piraq tantiyakush?>> 

39Say nishqannölami Jesúsmanpis criyiyarqansu. Tayta Dios nishqanta 

mastapis Isaías kaynömi nirqan: 

40<<Say runakunapa nawinkunata qaprayäsishqami. Paykunapa 

shonqunkunatapis chukruyäsishqami. Saynöpami mana rikar y mana 
tantiyar wanakuyanqasu. Sayno kayaptinmi noqapis aliyäsishaqsu>>. 

41Isaías Jesucristupita sayno qelqarqan gloriacho munayyuq kaykaqta 

rikarmi. 

42Jesústa wakin runakuna mana chaskikuyaptinpis askaqmi payman 

criyiyarqan. Wakin Israel autoridäkunapis payman criyiyarqanmi. Sayno 
criyiykarpis sinagögapita fariseukuna qarquyänanta mansakuyashpanmi 
wilakuyarqansu. 

43Tayta Diospita ali rikash kayänanpa trukan paykuna mas munayarqan 

runakunalapita ali rikash kaytami. 

Jesúsman criyiqkuna Tayta Diosmanpis criyiyashqan 

44Saypitanami sinchipa Jesús nirqan: <<Noqata criyimaq kaqqa 

kachamaqnïtapis criyiyanmi. 

45Saynöpis noqata reqimaq kaqqa kachamaqnïtapis reqiyanmi. 

46Noqami aksi kä. Kay pasaman shamushkä noqata criyimaqkuna 

sakäpakushno mana kawayänanpaqmi. 

47<<Manami runakunata condenanäpaqsu kay pasaman shamushkä, 

sinöqa runakunata salvanäpaqmi. Sayno kaykaptinqa nishqäkunata 
musyaykar mana cäsukuqkunata manami noqasu condenashaq, 

48sinöqa wilakuynïkunami juiciu finalcho condenanqa. 

49Manami kikiläpa yarpayläpitasu wilakuykä, saypa trukanqa kachamaqnï 

Taytä nimashqankunalatami. 

50Pay nimashqankunata cäsukuqkunaqa mana ushakaq 

kawaytami tariyanqa. Sayta musyarmi Taytä nimashqannöla lapantapis 
wilakuykä>>. 

 

Juan 13 
Discïpulunkunapa chakinta Jesús maylapashqan 

1 Pascua fiesta manaraq qalaykuptinpis Jesús maynami musyarqanna kay 

pasapita Taytan kaqman aywakunanpaqna kashqanta. Sayno kaykarpis 
payman criyiqkunataqa imaypis kuyashqannölami kuyarqan. 

2Discïpulunkunawan Jesús manaraq meriendayaptinmi Simónpa surin 

Judas Iscariotita diablu mayna yarpayta qosh karqan Jesústa 
rantikunanpaq. 

3Jesús musyarqanmi lapantapis munayninman Taytan churashqanta. 

Saynöpis musyarqanmi pay kaqpita shamushqanta y pay kaqman 
kutikunanpaq kashqanta. 

4Saymi mikuykäyashqanpita sharkur janan kaq mödananta jorquskir toällata 

seqlanman wachkakurqan. 

5Nirkurmi lavatoriuman yakuta winarkur discïpulunkunapa chakinta 

maylaparqan. Maylaparkurmi wachkaraykashqan toällawan sakisiparqan. 

6Simón Pedrupa chakinta maylapänanpaq kaykaptinmi Pedro nirqan: 

<<Taytay, ¿imanöpataq chakïta qam maylapämankiman?>> 

7Sayno niptinmi Jesús nirqan: <<Imanir maylapashqäta kanan manaraq 

tantiyarpis nirkurqa tantiyankimi>>. 

8Sayno niptinpis Pedro nirqan: <<Chakïta manami imaypis 

maylapämankimansu, Taytay>>. Sayno niptinmi Jesús nirqan: <<Chakikita 
mana maylapaptïqa manami discïpulüsu kanki>>. 

9Niptinmi nirqan: <<Taytay, sayno kaptinqa ama chakilätaqa 

maylapämaysu, sinöqa makïtapis umätapis maylapaykalämay>>. 

10Saymi Jesús nirqan: <<Pipis armakuskirnaqa chakilantanami maylakun. 

Qamkunaqa jusaykikunapita limpiunami kaykäyanki. Sayno karpis manami 
lapaykisu limpiu kaykäyanki>>. 

11Sayno nirqan juk discïpulun payta rantikunanpaq kashqanta musyarmi. 

12Discïpulunkunapa chakinta maylapayta ushaskirnami jorqushqan 

mödananta jatikurkur mësaman yapay jamakurqan. Nirkurmi nirqan: 
<<¿Tantiyayankiku imanir chakikikunata maylapashqätapis? 

13Yachasikuq kashqäta y Señorniki kashqäta niyämashpayki rasun kaqtami 

niyämanki. 

14Noqa yachasikuqniki y Señorniki kaykar chakikikunata maylapaykaptïqa 

qamkunapis chakikikunata jukniki juknikipis maylapänakuyanki. 

15Noqata rikakamar qamkunapis rurayänaykipaqmi sayno rurashkä. 

16Rasunpami nï: Ashmayqa manami patronninpita mas munayyuqsu 

kaykan. Saynölami kacha aywaqpis kachaqninpita mas munayyuqsu 
kaykan. 

17Kay nishqäta tantiyar cumplirqa kushishqami kawayanki. 

18<<Manami lapaykipaqsu sayno nikä. Noqa musyämi mayqan 

discïpulükunata akrashqätapis. Tayta Diospa palabranpis kaynömi nikan: 
<Noqawan juntu mikuykarmi conträ sharkush>. Say qelqaraykaq 
cumplikanqami. 

19Manaraq cumplikaptinmi qamkunata wilapaykä sayno kananpaq 

kashqanta. Saymi nishqänöla cumplikaptin musyayanki noqa kashqäta. 

20<<Rasunpami nï: Kachashqäkunata chaskikuqkunaqa noqatami 

chaskiykäyäman. Noqata chaskikamaqkunaqa kachamaqnïtapis 
chaskikuykäyanmi>>. 

Judas rantikunanpaq kashqanta wilashqan 

Mateo 26.20-25; Marcos 14.17-21; Lucas 22.21-23 

21Sayno nirkurmi Jesús fiyupa lakikushpan nirqan: <<Rasunpami nï: 

Qamkunapita juknikimi prësu sarisimanqa>>. 

22Mayqanpaq nikashqantapis mana musyarmi discïpulunkuna jukninpis 

jukninpis rikapänakuyarqan. 

23Say hörami Jesúspa kuyay discïpulun läduncho kaykarqan. 

24Paytami Simón Pedro sëñarqan mayqanpaq parlaykashqantapis Jesústa 

tapunanpaq. 

25Saymi kuyashqan discïpulun Jesúspa qasquman witiykur tapurqan: 

<<Taytay, ¿mayqäkunapaqtaq nikanki?>> nir. 

26Jesúsnami nirqan: <<Tantata ushmarkasir makyashqä kaqmi kanqa>>. 

Sayno nirmi tantata ushmarkasir Simónpa surin Judas Iscariotita 
aptaparqan. 

27Say tantata chaskirkuptinmi Judasman Satanás yaykurqan. Saymi Jesús 

nirqan: <<Yarpaykashqaykita jukla ruray>>. 

28Imanir sayno nikashqantapis manami mayqan discïpulunpis tantiyarqansu. 

29Qellay sararaq kaptinmi wakin yarpäyarqan Pascua fiestapaq 

rantipakamuq Jesús kachaykashqanta. Wakinnami yarpäyarqan 
muchuqkunata yanapänanpaq kachaykashqanta. 

30Tantata mikuskirnami Judas jukla aywakurqan. Say höra pasa sakashnami 

karqan. 

Mushuq mandamientuta Jesús yachasishqan 

31Judas yarquskiptinnami Jesús nirqan: <<Höra chämushnami Runapa 

Surin glorificash kananpaq. 

32Tayta Diosta Runapa Surin glorificaptinmi Runapa Surintapis Tayta Dios 

glorificanqa. Manaraqpis aykätami sayno glorificanqa. 

33<<Kuyay wamräkuna, qamkunapita aywakunäpaqnami kaykä. Israel 

autoridäkunata nishqänölami qamkunatapis nikä: Ashimarpis noqa 
aywashqä kaqman manami aywayta kamäpakuyankisu. 

34<<Qamkunata kuyashqäno jukniki juknikipis kuyanakuyanki. Kay 

nishqäkunaqa mushuq mandamientumi kaykan. 

35Sayno kuyanakuyaptikimi pïmaypis musyayanqa discïpulükuna 

kayashqaykita>>. 

Pedro ñëgananpaq kashqanta Jesús nishqan 

Mateo 26.31-35; Marcos 14.27-31; Lucas 22.31-34 

36Sayno niptinmi Simón Pedro tapur nirqan: <<Taytay, ¿maypataq 

aywakunki?>> Saymi Jesús nirqan: <<Noqa aywashqä kaqman manami 
aywayankiraqsu. Nirkurraqmi aywayanki>>. 

37Saynami Pedro nirqan: <<Taytay, ¿imanirtaq qamwan jukla aywämansu? 

Qam raykuchir wanushaqpis>>. 

38Saymi Jesús nirqan: <<¿Rasunpaku noqa rayku wanunaykipaq listu 

kaykanki? Rasunpami nï: Kakash manaraq cantaptinmi kimsa kuti mana 
reqimashqaykita ninkipaq>>. 

 

Juan 14 
Jesús näni kashqan 

1<<Ama lakikuyaysu. Tayta Diosmanpis y noqamanpis yärakayämuy. 

2Taytäpa wayinchöqa askami cuartukuna kaykan. Sayno mana kaptinqa 

manami <qamkunapaq cuartu kamarikuq aywashaq> nïmansu karqan. 

3Kamariskamurnami qamkunata pushanäpaq kutimushaq. Saynöpami noqa 

kashqä kaqcho qamkunapis kayanki. 

4Musyayankimi mayqan nänipa sayman chäyänaykipaq kashqantapis>>. 

5Sayno niptinmi Tomás nirqan: <<Taytay, mayman aywanaykipaq 

kashqantapis mana musyaykarqa ¿imanöpataq nänitapis reqiyäshaq?>> 

6Saymi Jesús nirqan: <<Noqami näni kaykä, rasun kaqmi kaykä y 

runakunata kawayta qoqmi kaykä. Noqata mana chaskikamarqa Taytä 
kaqman manami pipis chanqasu. 

7Noqata reqimarqa Taytätapis reqiyankimi. Saymi kananpitaqa rikashna kar 

reqiyankina>>. 

8Felipinami nirqan: <<Tayta Diosta reqiykasilämay, Taytay. Reqisimaptikiqa 

mananami tapushaykinasu>>. 

9Saymi Jesús nirqan: <<Felipe, nawpapitana qamkunawan kaykaptï 

¿manaku reqimankiraq? Noqata reqimaq kaqqa Taytätapis reqinmi. 
Reqiykämarqa ¿imanirtaq: <Taytaykita reqisimay> nimanki? 

10¿Manaku criyinki Taytäwan juklayla kaykashqäta y Taytäpis noqawan 

juklayla kaykashqanta? Saymi qamkunata nishqäkuna kikïpa cuentaläpitasu 
kaykan, sinöqa noqacho kaykaq Taytäpitami. Paymi munashqanta noqawan 
ruran. 

11Taytäwan juklayla kaykashqäta y paypis noqawan juklayla kaykashqanta 

nikaptïqa criyiyämankiman. Nishqäkunata mana criyiyämashpaykipis 
milagru rurashqäkunata rikaykarqa criyiyämay. 

12<<Rasunpami nï: Taytä kaqman aywakuptï noqaman yärakamaqkuna 

noqa rurashqänömi rurayanqa. Mas espantaypaq kaqkunatapis 
rurayanqami. 

13Noqapa jutïcho imatapis Taytäta manakuyaptikiqa rurashaqmi. Surin karmi 

sayno rurashaq Taytä alabash kananpaq. 

14Jutïcho imatapis manakuyaptiki manakayämashqaykita rurashaqmi. 

Espíritu Santuta kachamunanpaq Jesús nishqan 

15<<Noqata kuyamarqa lapan mandamientükunata cäsukuyay. 

16Tayta Diosta ruwakuptïmi juk Yanapäkuqta kachamunqa. Paymi 

imayyaqpis qamkunawan kaykanqa. 

17Payqa rasun kaqta tantiyasikuq Espíritu Santumi kaykan. Tayta Diosta 

mana cäsukuqkunaqa Espíritu Santutapis manami chaskikuyanqasu. Sayno 
chaskikuyanqasu payta mana ashir y payta mana reqirmi. Qamkunami 
isanqa reqiyanki qamkunawan kaykaptin y qamkunacho kananpaq kaptin. 

18<<Qamkunata manami waksata kachaykuyäshaykisu, sinöqa 

kutimushaqmi. 

19Manapis aykälatanami runakuna rikayämanqanasu. Qamkunami isanqa 

rikayämankipaq. Noqa kawashqäpitami qamkunapis kawayanki. 

20Say junaqmi tantiyayanki Taytächo noqa kaykashqäta, noqacho qamkuna 

kaykäyashqaykita y qamkunacho noqa kaykashqätapis. 

21Mandamientükunata cumpliq kaqmi rasunpaypaqa kuyaman. Kuyamaq 

kaqtaqa Taytäpis kuyanmi. Noqapis kuyarmi paywan kaykäshaq>>. 

22Mana Iscariote kaq Judasnami tapur nirqan: <<Taytay, noqakunawan 

kaykarqa ¿imanirtaq wakin runakunawanpis kankisu?>> 

23Saymi Jesús nirqan: <<Pipis kuyamarqa nishqäkunata cäsukunmi. 

Kuyamaq kaqtaqa Taytäpis kuyanmi. Saymi Taytäwan shamur imayyaqpis 
paywan kaykäshaq. 

24Mana kuyamaq kaqqa nishqäkunata manami cäsukunsu. Noqa 

nishqäkuna manami kikïpa yarpaynïpitasu kaykan, sinöqa kachamaqnï 
Taytäpitami. 

25<<Lapan kaykunata nikä qamkunawan kaykashqäyaqmi. 

26Aywakuptïnami noqapa trukä Yanapäkuq Espíritu Santuta qamkunaman 

Taytä kachamunqa. Paymi lapanta yachasiyäshunki y lapan 
yachasishqäkunata yarpäsiyäshunki. 

27<<Jawka kawaytami qamkunata kachapaykü. Ali kawaynïtami qamkunata 

qoykü. Noqa yanapashqäno manami pipis yanapäyäshunkisu. Ama 
lakikuyaysu ni mansakäyaysu. 

28Qamkunata nishkänami aywakurpis kutimunäpaq kashqanta. Taytä 

kaqman aywakuptï ama lakikuyankisu. Payqa noqapita mas munayyuqmi 
kaykan. Rasunpaypa kuyayämarqa lakikuyänaykipa trukan 
kushikuyankimanmi. 

29Qamkunata sayno wilapaykä manaraq aywakurmi. Aywakuptïnami 

musyayanki nishqäkuna rasunpaypa kashqanta. 

30<<Kay pasapa mandaqnin shamuykannami. Saymi qamkunawan aläpaqa 

parlashaqnasu. Wanusimänanpaqqa manami paypa munaynin kansu. 

31Sayno kaptinpis Taytä nimashqanta rurarmi wanusimänanpaq 

kachapäshaq. Saynöpami runakuna musyayanqa Taytäta kuyashqäta. 
¡Sharkuyay, kaypita jukla aywakushun!>> 

 

Juan 15 
Üvapa tulunman Jesús tinkusikushqan 

1Saypitanami Jesús nirqan: <<Noqami rasunpaypa kaq üvapa tulun 

kaykä. Taytänami kaykan üva uryaq. 

2Mayqan rämäpis mana wayuptinqa Taytämi muturiykunqa. Wayuq kaqtami 

isanqa mas wayunanpaq shumaq rämapanqa. 

3Üvata rämapaptin limpiu kashqannömi qamkunapis nishqäkunata 

chaskikur jusalikuyashqaykipita limpiuna kaykäyanki. 

4<<Noqawan juklaylano kawayay. Sayno kawayaptikiqa noqapis 

qamkunawan juklaylanömi kaykäshaq. Tulunpita pakikäkush räma manana 
wayushqannömi qamkunapis noqawan juklaylano mana karqa Tayta Dios 
munashqanno kawayta kamäpakuyankisu. 

5<<Noqa kaykä üvapa tulunmi. Qamkunami rämäkuna kaykäyanki. Saymi 

noqawan juklaylano kawarqa ali wayuq rämano kaykäyanki. Noqawan mana 
juklaylano kawarqa manami ima ruraytapis kamäpakuyankisu. 

6Pipis noqawan mana juklaylano kawarqa tulunpita muturish rämanömi 

sakikäkuyanqa. Sakiptinnami shuntarkur ninaman qaykuyanqa. 

7<<Noqawan juklaylano karqa y yachasishqäno kawarqa lapan 

manakayämashqaykitami chaskiyanki. 

8Saynöpami ali wayuq üvano kar rasunpaypa discïpulükuna kaykäyanki. 

Sayno kawayaptikimi Taytäta alabayanqa. 

9<<Taytä kuyamashqannömi noqapis qamkunata kuyä. Sayno kuyaykaptïqa 

qamkunapis kuyayämay. 

10Mandamientükunata cumpliyashpaykiqa rasunpaypami kuyaykäyämanki. 

Saynölami noqapis Taytäta kuyar mandamientunkunata cumplï. 

11Saykunata nikä noqa kushish kawashqäno qamkunapis kushish 

kawayänaykipaqmi. 

12<<Mandamientü kaykan qamkunata kuyashqäno jukniki juknikipis 

kuyanakuyänaykipaqmi. 

13Rasunpaypa kuyakuq kaqqa amïgun rayku wanurpis wanunmanmi. 

14Lapan nishqäkunata cäsukurqa qamkunapis amïgümi kayanki. 



2064 

 

 
© 2018  Wycliffe Bible Translators, Inc. 

  
 

 

15Ashmay kayashqaykita mananami niyäshaykinasu. Ashmaytaqa manami 

patronnin wilapansu imata yarpashqantapis. Amïguntami isanqa lapan 
yarpashqanta wilapan. Saynölami qamkunatapis amïgü kayaptiki Taytä 
nimashqankunata lapanta wilapashkä. 

16<<Manami qamkunasu akrayämashkanki, saypa trukanqa noqami 

qamkunata akrashkä. Sayno akrashkä maypa aywarpis ali wayuq rämano 
kar alikunata rurayänaykipaq y rurayashqayki imaypis kaykänanpaqmi. 
Sayno kawayaptikimi noqapa jutïcho imatapis manakuyashqaykita Taytä 
qoyäshunki. 

17Mandamientü imata nishqantapis yapaymi nï: Jukniki juknikipis kuyanakur 

kawayay. 

Jesúsman yärakuqkunata chikiyänanpaq nishqan 

18<<Runakuna chikiyäshuptiki ama lakikuyaysu. Saypa trukanqa 

tantiyakuyay noqatapis puntata chikiyämashqanta. 

19Jusalikur kawayaptikiqa Diosta mana cäsukuq runakuna 

kuyayäshunkimanmi. Tayta Dios munashqanno kawayaptikimi 
chikiyäshunki. Pay munashqanno kawayänaykipaqmi qamkunata akrashkä. 

20<<Yarpäyay qamkunata nishqäta: <Ashmayqa manami patronninpita mas 

munayyuqsu kaykan>. Say nishqänölami noqata chikiykämarqa 
qamkunatapis chikiyäshunki. Noqa nishqäkunata chaskikurqa qamkuna 
niyashqaykitapis chaskikuyäshunkimi. 

21Noqa rayku runakuna sayno chikiyäshunki kachamaqnï Taytäta 

mana reqirmi. 

22<<Kay pasaman shamur mana wilapaptïqa manami jusayuqsu 

kayanman. Diospa wilakuyninta wilapaptï mana chaskikurmi isanqa jusayuq 
kaykäyan. 

23Noqata chikimarqa Taytätapis chikinmi. 

24<<Pipis mana rurashqan milagrukunata paykunapa nawpancho 

ruraykaptïpis chikimarmi jusayuq kaykäyan. Noqata chikimarqa Taytätapis 
chikiyanmi. Say milagrukunata mana ruraptïqa manami jusayuqsu 
kayanman karqan. 

25Leyninkunachöpis kaynömi nikan: <Jusaynaq kaykaptïpis runakuna 

chikiyämashqami>. Say qelqarashqannölami lapanpis cumplikaykan. 

26<<Taytä kaqpita Yanapäkuqta kachamuptïmi noqapita runakunata 

shumaq musyasinqa. Say Yanapäkuqqa rasun kaqta tantiyasikuq Espíritu 
Santumi kaykan. 

27Saynölami qamkunapis qalaykunanpita pasa noqawan purish kar noqapita 

musyasiyanki. 

Juan 16 

1<<Lapan kaykunata nikä noqaman imaypis yärakayämänaykipaqmi. 

2Sinagögapitapis qarquyäshunkimi. Tayta Dios munashqanta 

ruraykäyashqanta yarparmi wanusiyäshunki. 

3Sayno rurayäshunki noqata mana reqimar ni Taytätapis mana reqirmi. 

4Qamkunata kayno nikä nishqäno päsayäshuptiki lapanpis nishqänöla 

kashqanta tantiyakuyänaykipaqmi. Nawpataqa manami wilarqäraqsu sayno 
päsayäshunaykipaq kashqanta. Aywakunäpaqna karnami wilaykä. 

Espíritu Santu shamunanpaq Jesús nishqan 

5<<Kananqa kachamaqnï kaqman kutikunäpaqnami kaykä. Sayno kaptinpis 

maypa aywanäpaq kashqanta manami mayqaykipis tapuyämankisu. 

6Tapuyämänaykipa trukan saykunata nishqäpitami lakish kaykäyanki. 

7Rasunpami nï: Qamkunapaq mas ali kaykan noqa aywakuptïmi. Mana 

aywakuptïqa Yanapäkuq Espíritu Santu manami shamunqasu. Aywakurmi 
isanqa payta kachamushaq. 

8<<Espíritu Santu shamurnami runakunata tantiyasinqa jusayuq 

kayashqanta, Tayta Dios munashqanno kawayänanpaq kashqanta y 
juzgash kayänanpaq kashqantapis. 

9Jusayuq kayashqanta tantiyasinqa noqata mana chaskikayämaptinmi. 

10Tayta Dios munashqanno kawayänanpaq tantiyasinqa Taytä kaqman 

kutikuptïmi. Kutikuptï qamkunapis mananami rikayämankinasu. 

11Juzgash kananpaq kashqanta tantiyasinqa kay pasapa 

mandaqnin vincishna kaptinmi. 

12<<Askaraqmi kaykan qamkunata yachasinäpaq. Lapanta yachasiptïqa 

manami tantiyayankipaqsu. 

13Rasun kaqta tantiyasikuq Espíritu Santu shamurnami Diospa wilakuyninta 

lapanta tantiyasiyäshunki. Pay manami kikinpa yarpaylanpitasu 
tantiyasiyäshunki, saypa trukanqa noqa nishqäkunalatami. Saynölami ima 
päsananpaq kaqkunatapis tantiyasiyäshunki. 

14Noqa nishqäkunata tantiyasiyäshunki noqata alabayämänaykipaqmi. 

15Taytä nishqankunaqa noqa nishqäkunami kaykäyan. Saymi Espíritu Santu 

nishqäkunata tantiyasishunaykipaq nishkä. 

Lakikuyashqanpita kushikuyänanpaq Jesús nishqan 

16<<Manana rikayämänaykipaq manami aykäpis pishinnasu. Saypita 

warayninkunaqa yapaymi rikayämanki>>. 

17Sayno niptinmi discïpulunkuna jukninpis jukninpis niyarqan: <<Sayno 

nishpan ¿imataraq nikämansi? ¿Imanirraq: <Manapis aykälatanami 
rikayämankinasu> nikämansi? ¿Imanirraq: <Saypita warayninkunaqa 
yapaymi rikayämanki> nikämansi? Saynöpis ¿imanirraq nikämansi Taytan 
kaqman aywakunanpaq kashqanta? 

18<Manapis aykälatana> nishqan ¿ima ninantaq? Manami tantiyansisu 

imapita parlaykashqantapis>>. 

19Discïpulunkuna tapukuyta munayashqanta musyarmi Jesús nirqan: 

<<¿<Manapis aykälatanami rikayämankinasu> y <saypita warayninkunaqa 
yapaymi rikayämanki> nishqäpitaku yarpachakuykäyanki? 

20Rasunpami nï: Aywakuptï Diosta mana cäsukuq runakuna 

kushikuyanqami. Qamkunami isanqa lakikuyashpayki waqayanki. Sayno 
lakikurpis nirkurqa kushikuyankimi. 

21Warmikuna wachay nanay sariptin waqarpis yuripakuskirqa kushikuyanmi. 

Saymi nakayashqantapis yarpäyannasu. 

22Saynölami qamkuna kanan lakikurpis yapay tinkush kushikuyanki. Say 

kushikuytaqa manami pipis qechushunkisu. 

23Yapay tinkushnaqa mananami imatapis tapuyämankinasu. <<Rasunpami 

nï: Noqapa jutïcho imatapis manakuyashqaykitami Taytä qoyäshunki. 

24Noqapa jutïcho manami Taytäta imatapis manakuyashkankiraqsu. 

Kananpitaqa jutïcho manakuyay. Manakur chaskiyankimi. Saynöpami 
seqaypa kushikuyanki. 

25<<Kananyaqqa tumasipaylapami qamkunata yachasishkä. Nirkurmi 

isanqa mana tumasipaylapana Tayta Diospa wilakuyninta yachasishayki. 

26Say wisanqa manami noqanasu qamkunapaq Taytäta manakuykäshaq, 

sinöqa kikikikunami jutïcho manakuyanki. 

27Sayno manakuyanki Taytä kuyayäshuptikimi. Paymi kuyayäshunki paypita 

shamushqäta criyir kuyayämaptiki. 

28Taytä kaqpita kay pasaman shamush karmi Taytä kaqman kutikushaq>>. 

29Sayno niptinmi discïpulunkuna niyarqan: <<¡Kananmi isanqa 

niyämashqaykita tantiyayä! ¡Mana tumasipaylapanami parlapaykäyämanki! 

30Kananqa musyayämi lapanta musyashqaykita. Saymi yachaq kashqaykita 

musyananpaq pipis tapuykäshunkinasu. Kananmi isanqa Tayta Dios kaqpita 
shamushqaykita criyiyä>>. 

31Saymi Jesús nirqan: <<¿Sayraqku criyiyanki? 

32Manapis aykälatanami japaläta kachariykamar wakpa kaypa aywakuyanki. 

Sayno aywakuyaptikipis manami japaläsu kaykäshaq, sinöqa Taytämi 
noqawan kaykanqa. 

33<<Lapan kaykunata wilapashkä noqaman yärakamur jawkala 

kawayänaykipaqmi. Kay pasacho kawayashqaykiyaqqa nakayankiraqmi. 
Sayno kaptinpis valurayay. Noqami kay pasacho lapan mana alikunata 
vincishkä>>. 

 

Juan 17 
Tayta Diosta Jesús manakushqan 

1Sayno nirkushpanmi junaqpa rikärir Jesús nirqan: <<Hörä chämushnami, 

Papä. Suriki kaykaptïqa glorificaykalämay. Saynöpami noqapis 
glorificashayki. 

2Lapan runakunapaq munayyuq kanäpaqmi churamashkanki. Saymi 

munayyuq kaykä makïman churamushqayki runakunata mana ushakaq 
kawayta qonäpaq. 

3Mana ushakaq kawayta tariqkunaqa qamtami reqiyäshunki. Saynölami 

noqatapis reqiyäman. Saynöpami tantiyakuyan japalayki Dios kashqaykita y 
noqata kachamashqaykita. 

4<<Runakuna alabayäshunaykipaqmi lapan nimashqaykikunata kay 

pasacho cumplishkä. 

5Papä, kay pasa manaraq kaptin nawpaykicho munayyuq kashqäno 

kananpis munayyuq kanäpaq pushakalämayna. 

6<<Imano kashqaykitapis discïpulükunatami musyasishkä. Qampa kaptinmi 

paykunata akraskir makïman churamushkanki. Saymi wilakuynikita 
wilapaptï cäsukuyash. 

7Kananqa lapan yachasishqäkuna y rurashqäkuna qam munashqaykinöla 

kashqanta musyayannami. 

8Lapan nimashqaykitami paykunata yachasishkä. Saymi 

yachasishqäkunata chaskikur qampita kay pasaman shamushqäta 
tantiyakuyan. 

9<<Manami lapan runakunapaqsu manakaykämü, sinöqa 

discïpulükunalapaqmi. Qampa kayaptinmi paykunata makïman 
churamushkanki. 

10Lapanpis noqaman yärakamaqkunaqa qampami kaykäyan y qamman 

yärakuqkunapis noqapami kaykäyan. Discïpulükuna 

yärakayämashqanpitami runakuna tantiyakuykäyan noqata 
kachamashqaykita. 

11Kay pasapita qam kaqman kutimuptïpis paykunaqa kay pasachöraqmi 

kaykäyanqa. Santu Tayta Dios, noqansi juklayla kashqansino paykunapis 
juklaylano kayänanpaq rikaykulay. 

12<<Makïman churamushqayki runakunatami [kay pasacho] shumaq 

rikashkä. Sayno rikaptïmi mayqanpis oqrakashsu. Jukmi 
isanqa Satanás munashqanta rurar oqrakash. Sayno päsash Tayta Diospa 
palabran nishqanno kananpaqmi. 

13<<Kananqa qam kaqmannami kutikamushaq. Kay pasacho 

discïpulükunata yachasishkä noqa kushish kashqäno paykunapis kushish 
kawayänanpaqmi. 

14Wilakuynikita wilapaptï chaskikuyashqami. Munashqaykita rurashqäno 

paykunapis rurayaptinmi mana cäsukushuqniki runakuna chikiyan. 

15Chikiyaptinpis manami kay pasapita jukla pushakunaykipaqsu manakamü, 

saypa trukanqa Satanáspita sapaykunaykipaqmi. 

16Qampa makikicho kashqänömi paykunapis makikichöna kaykäyan. 

17<<Wilakuyniki rasun kaqmi kaykan. Wilakuyniki nishqanno kawayänanpaq 

yanapaykulay. 

18Kay pasaman kachamashqaykinölami paykunatapis munashqaykita 

rurayänanpaq kachaykä. 

19Nimashqaykinölami lapantapis cumpliykä. Saynöpami noqata rikakamar 

paykunapis nishqaykikunata cumpliyanqa. 

20<<Manami discïpulükunalapaqsu manakamü, sinöqa wilakuyashqanta 

chaskikur noqaman yärakamuqkunapaqpis manakamümi. 

21Noqansi juklayla kashqansino kikinpurapis y noqansiwanpis juklaylano 

kawayänanpaq yanapaykulay. Sayno kawayashqanta rikarmi wakin 
runakunapis tantiyakuyanqa kachamashqayki Cristo kashqäta. 

22<<Wilakuynikita tantiyasimashqaykinölami tantiyasishkä. Saynöpami 

noqansi juklayla kashqansino paykunapis juklaylano kayanqa. 

23Paykunawan juklaylanömi kaykä y qampis noqawan juklaylami kaykanki. 

Saynöpami paykunapis juk shonqula kuyanakur kawayaptin 
kachamashqayki Cristo kashqäta runakuna tantiyakuyanqa. Saynöpis 
tantiyakuyanqa noqata kuyamashqaykino paykunatapis kuyashqaykita. 

24<<Makïman churamushqayki runakuna noqawan kayänantami munä, 

Papä. Nawpächo karnami rikayämanqa munayyuq kanäpaq 

churamashqaykita. Kay pasatapis manaraq kamar kuyamashpaykimi 
munayyuq kanäpaq churamarqayki. 

25<<Mana cäsushuqniki runakuna manami reqiyäshunkisu, papä. Noqami 

isanqa qamta reqï. Saynöpis makïman churamushqayki runakuna 
musyayanmi kay pasaman kachamashqaykita. 

26Qampa wilakuynikitami yachasishkä. Saynölami imaypis yachasishaq 

noqawan juklaylano kawayänanpaq y noqata kuyamashqaykino paykunapis 
kuyanakuyänanpaq>>. 

 

Juan 18 
Jesústa prësu sariyashqan 

Mateo 26.47-56; Marcos 14.43-50; Lucas 22.47-53 

1Tayta Diosta Jesús manakuskirnami discïpulunkunawan Cedrón raqrata 

simpar jatun huertaman yaykuyarqan. 

2Sayman discïpulunkunawan Jesús cadala aywash kaptinmi Jesústa 

rantikuq Judas musyarqan sayman aywayashqanta. 

3Saymi Jesústa prësu sariyänanpaq aksinkunawan y espädankunawan 

wardiakunata y aska soldädukunata pushakurkur Judas aywarqan. Say 
wardiakunata y soldädukunatami mandaq cürakuna 
y fariseukuna kachayarqan. 

4Jesúsmi lapan päsananpaq kaqkunata musyar prësu sariyänanpaq 

aywaqkunata tinkupaykur tapurqan: <<¿Pitataq ashiykäyanki?>> nir. 

5Saymi niyarqan: <<Nazaretpita kaq Jesústami ashiykäyä>>. Saymi Jesús 

nirqan: <<NOQAMI KÄ>>. (Jesústa prësu sarisiq Judaspis saychömi 
kaykarqan.) 

6<<NOQAMI KÄ>> niptinmi ankalaypa tuniyarqan. 

7Saymi yapay tapurqan: <<¿Pitataq ashiykäyanki?>> nir. Niptinmi yapay 

niyarqan: <<Nazaretpita kaq Jesústami>>. 

8Saymi Jesús nirqan: <<Maynami nishkä: <NOQAMI KÄ>. Noqata ashimarqa 

noqalata prësu sariyämay. Kay runakunataqa ama sariyaysu>>. 

9Sayno kananpaqmi nawpata manakur Tayta Diosta nirqan: <<Makïman 

churamushqayki kaqkunata manami mayqantapis oqrashkäsu>>. 

10Saymi Simón Pedro espädanta jorqurir juk runapa aluq kaq rinrinta 

walluriykurqan. Say runa karqan mas mandaq cürapa ashmayninmi. Paypa 
jutinmi karqan Malco. 

11Sayno ruraptinmi Pedruta Jesús nirqan: <<¡Espädaykita kutisiy! Taytä 

qomashqan cöpata ¿manaku upüman?>> 

Mas mandaq cürapa wayinman Jesústa apayashqan 

Mateo 26.57-58; Marcos 14.53-54; Lucas 22.54 

12Saypitanami capitanninwan soldädukuna y templu täpaq wardiakunapis 

Jesústa prësu sarir liyayarqan. 

13Nirkurnami Caifáspa suedrun Anáspa wayinman apayarqan. Say wataqa 

Caifásmi mas mandaq cüra karqan. 

14Paymi autoridä mayinkunata nish karqan: <<Lapansi wanunansipa 

trukanqa mas alimi kanman juk runala wanuptin>>. 

Jesústa Pedro ñëgashqan 

Mateo 26.69-70; Marcos 14.66-68; Lucas 22.55-57 

15Simón Pedrunami juk discïpulu mayinwan Jesúspa qepanta aywayarqan. 

Say discïpulumi mas mandaq cürawan reqinakush kar sawan rurinman 
yaykurqan. 

16Pedrunami punkulacho quëdakuykurqan. Saymi ruriman yaykuq 

discïpuluqa punkucho cuidaq warmita ruwakurqan Pedrutapis 
yaykasinanpaq. 

17Saymi say warmi Pedruta tapurqan: <<¿Manaku qampis taqay runapa 

discïpulun kaykanki?>> Saymi Pedro nirqan: <<Manami>>. 

18Saypitanami fiyupa alaptin ashmaykuna y templu täpaq wardiakunapis 

ninata sarirkasir mashakuykäyarqan. Paykunawanmi Pedrupis 
mashakuykarqan. 

Mas mandaq cüra Anás Jesústa tapushqan 

Mateo 26.59-66; Marcos 14.55-64; Lucas 22.66-71 

19Saypitanami mas mandaq cüra Jesústa tapurqan: <<¿Pitaq 

discïpuluykikuna? ¿Imatataq yachasinki?>> nir. 

20Saymi Jesús nirqan: <<Noqa manami imatapis pakaylapa 

yachasishkäsu. Sinagögakunacho y templuchöpis lapan runakunami 
yachasishqäta wiyayämash. 

21¿Imanirtaq noqata tapumanki? Yachasishqäta wiyamaq runakunata 

tapumuy. Paykunami musyayan imata yachasishqätapis>>. 

22Sayno niptinmi juk wardia Jesústa laqyaykur nirqan: <<¿Saynöku mas 

mandaq cürata contestanki?>> 

23Saymi Jesús nirqan: <<Mana alita parlash kaptïqa tantiyasimay. Imatapis 

lutanta mana parlaykaptïqa ¿imanirtaq laqyamanki?>> 

24Nirkurnami liyashlata mas mandaq cüra Caifás kaqman Anás apasirqan. 

Jesústa Pedro yapay ñëgashqan 

Mateo 26.71-75; Marcos 14.69-72; Lucas 22.58-62 

25Simón Pedro mashakuykaptinmi yapay tapur niyarqan: <<Qampis 

¿manaku taqay runapa discïpulun kaykanki?>> Saymi Pedro nirqan: 
<<Manami>>. 

26Maylantanami mas mandaq cürapa ashmayninpis nirqan: <<Qamta 

paywan kaykaqtami huertacho rikashkä>>. (Sayno niq runapa ayllunpa 
rinrintami Pedro wallurish kash.) 

27Saymi Pedro yapay ñëgarqan. Say hörami kakash cantarkurqan. 

Pilatuman Jesústa prësu apayashqan 

Mateo 27.1-2, 11-14; Marcos 15.1-5; Lucas 23.1-5 

28Pasa waraykaptinnami Caifáspa wayinpita Roma gobernadorpa 

despächunmanna Jesústa apayarqan. Israel autoridäkuna say 
despächuman manami yaykuyta munayarqansu. Paykuna yarpäyarqan 
sayman yaykurqa impüru rikakuyashpan Pascua mikuykunata mana 
mikuyänanpaq kashqantami. 

29Pilatunami despächunpita yarquskir tapur nirqan: <<¿Ima jusanpitataq kay 

runata apayämushkanki?>> 

30Sayno tapuptinmi niyarqan: <<Jusayuq kaptinmi apayämushkä. Jusaynaq 

kaptinqa manami apayämümansu karqan>>. 

31Saymi Pilato nirqan: <<Leynikikuna nishqanno juzgayänaykipaq 

apakuyay>>. Sayno niptinmi Israel runakunapa autoridäninkuna niyarqan: 
<<Noqakuna pitapis wanusiyänäpaq manami munayyuqsu kayä>>. 

32Sayno nirmi cruzcho wanunanpaq Jesús nishqanta cumpliyarqan. 

33Despächunman Pilato kutiskirmi Jesústa qayaykur tapurqan: 

<<¿Rasunpaku Israel runakunapa mandaqnin rey kanki?>> nir. 

34Saymi Jesús nirqan: <<¿Kikikipa yarpaylaykipitaku o runakuna 

niyäshuptikiku sayno tapuykämanki?>> 

35Sayno niptinmi Pilato nirqan: <<Noqa manami Israel runasu kä saykunata 

musyanäpaqqa. Marka mayikikunawan mandaq cürakunami prësu 
apayämushushkanki. ¿Imatataq rurashkanki prësu 
apayämushunaykipaq?>> 

36Saymi Jesús nirqan: <<Noqa manami kay pasacho mandaqsu kaykä. Kay 

pasacho mandaq kaptïqa prësu sarimaqkunawan discïpulükuna 
pelyayanmanmi karqan>>. 

37Sayno niptinmi Pilato tapurqan: <<Sayno nirqa ¿rasunpaku rey 

kaykanki?>> Saymi Jesús nirqan: <<Rasun kaqtami nikanki. Rasun kaqta 
wilakunäpaqmi kay pasacho yurishkä y saypaqmi kay pasaman shamushkä. 
Pipis rasun kaqta musyayta munarqa wilakushqäkunata chaskikunmi>>. 

38Sayno niptinmi Pilato nirqan: <<¡Imashi say rasun kaqqa kakunpis!>> 

Jesústa crucificayänanpaq Pilato mandashqan 

Mateo 27.15-31; Marcos 15.6-20; Lucas 23.13-25 

Jesústa tapuskirnami despächunpita Pilato yapay yarqurir Israel runakunata 
nirqan: <<Noqa manami kay runapa ima jusantapis tarïsu. 

39Qamkuna musyayankimi Pascua fiestacho cada wata juk prësuta 

kacharishqäta. ¿Munayankiku Israel runakunapa mandaqnin reyta 
kacharinäta?>> 

40Sayno niptinmi lapan niyarqan: <<¡Jesústaqa ama kachariysu! 

¡Barrabásta kachariyqa!>> Barrabás karqan Romacho mas mandaq reypa 
contran sharkuqmi. 

 

Juan 19 

1Sayno niyaptinmi Jesústa Pilato astasirqan. 

2Soldädukunanami kashapita corönata awaykur Jesúspa umanman 

jatipäyarqan. Saynöpis granäti cäpatami ayllupäyarqan. 

3Nirkurnami Jesústa laqyayashpan niyarqan: <<¡Alabash kasun Israel 

runakunapa mandaqnin rey!>> nir. 

4Saypitanami despächunpita yapay yarqaskamur Pilato nirqan: 

<<Tantiyakuyay. Apayämushqayki runapa ima jusantapis manami tarïsu. 
Saymi jusaynaq kashqanta tantiyakuyänaykipaq jorqamushaq>>. 

5Sayno nirmi Jesústa jorqamurqan kasha corönan jatishta y granäti cäpan 

jatishta. Saymi Pilato nirqan: <<¡Rikayay kay runata!>> 

6Jesústa rikaykurmi mandaq cürakunawan templu täpaq wardiakunapis 

sinchipa niyarqan: <<¡Crucificay! ¡Crucificay!>> Sayno niyaptinmi Pilato 
nirqan: <<Kikikikuna crucificayay ari. Noqa manami ima jusantapis tarïsu>>. 

7Sayno niptinmi niyarqan: <<Diospa Surin tukuqkunata wanusiyänäpaqmi 

leynïkunacho nikan. ¡Sayno kaykaptinqa say runa wanusish kasun!>> 

8Sayno niyaptinmi Pilato fiyupa mansarirqan. 

9Saymi despächunman kutiykur Jesústa yapay tapur nirqan: <<¿Qam 

maypitataq kaykanki?>> Sayno tapuptin Jesús manami imatapis 
parlakurqansu. 

10Saymi Pilato nirqan: <<¿Manaku imatapis contestamanki? 

Crucificasinäpaq o kacharinäpaqpis munayyuq kashqäta ¿manaku 
musyanki?>> 

11Sayno niptinmi Jesús nirqan: <<Qampa makikiman Tayta Dios mana 

churamaptinqa imata ruramänaykipaqpis munayniki manami kanmansu. 
Saymi makikiman churamaq runa qampita mas jusayuq kaykan>>. 

12Sayno niptinmi Pilato kachariyta munarqan. Kachariyta munaptinpis Israel 

runakunapa autoridäninkuna masraqmi qaparäyarqan: <<¡Kay runaqa rey 
tukurmi mandaq Césarpa contran sharkush! ¡Payta kacharirqa qampis 
Césarpa contranmi kanki!>> nir. 

13Sayno niyaptinmi Jesústa waqtaman jorqasimushpan Gábata nishqan 

alarman aywaykur Pilato jamakurqan. (Hebreo idiömachöqa Gábata 
nishqanqa <<läja rumikunawan rurash>> ninanmi.) 

14Say höraqa karqan pulan junaqnömi. Say tardimi Pascua fiestacho jamay 

junaq qalaykunanpaqna karqan. Saychömi Pilato nirqan: <<¡Mandaqniki 
reyta rikayay!>> 

15Saymi sinchipa niyarqan: <<¡Wanusun! ¡Wanusun! ¡Crucificasiy!>> nir. 

Saymi Pilato nirqan: <<¿Mandashuqniki reytaku crucificasishaq?>> Saymi 
mandaq cürakuna niyarqan: <<¡Noqakunata mandayämaq reyqa Césarlami! 
¡Paypita mas juk reyqa manami kansu!>> 

16Sayno niyaptinmi munayashqanno Jesústa crucificayänanpaq 

soldädukunata Pilato mandarqan. Saymi Jesústa apakuyarqan. 

Jesústa crucificayashqan 

Mateo 27.32-44; Marcos 15.21-32; Lucas 23.26-43 

17Cruzta umruparkurmi Calavëra niyashqanman Jesústa apayarqan. 

Hebreo idiömachöqa Calavëra nishqanta Gólgota niyanmi. 

18Sayman chaykasirnami Jesústa crucificayarqan. Saynölami ishkay 

runakunatapis Jesúspa ishkan lädunman crucificayarqan. 

19Saypitanami juk letrëruta qelqarkur cruzpa puntanman Pilato clävasirqan. 

Say letrëruchömi kayno nirqan: <<Nazaretpita kaq Jesús, Israel runakunapa 
mandaqnin rey>>. 

20Jerusalénpa cercalancho crucificash kaptinmi say letrëruta aska Israel 

runakuna liyiyarqan. Say letrëruqa hebreo, latín y griego idiömakunachömi 
qelqararqan. 

21Saymi mandaq cürakuna Pilatuta niyarqan: << <Israel runakunapa 

mandaqnin rey> nirqa ama qelqaräsunsu. Saypa trukanqa <Israel 
runakunapa mandaqnin rey kashqantami kay runaqa nirqan> nir 
qelqaräsun>>. 

22Sayno niyaptinmi Pilato nirqan: <<Qelqasishqäqa qelqashnami kaykan>>. 

23Crucificaskirnami Jesúspa mödanankunata chusku soldädukuna 

aypunakuyarqan. Rurin kaq tünican costüraynaq kaptinmi 

24niyarqan: <<Kaytaqa ama rachishunsu. Saypa trukanqa mayqansipis 

apakunapaq suertita jitashun>>. Sayno rurarmi Tayta Diospa palabran 
kayno nishqanta cumpliyarqan: <<Mödanätapis rakipänakuyashqami. 
Mayqanpis apakunanpaqmi suertita jitayash>>. Say nishqannölami 
soldädukuna rurayarqan. 

25Crucificaraykashqan kaqchömi kaykäyarqan Jesúspa maman, mamanpa 

nanan, Cleofaspa warmin María y María Magdalenapis. 

26Mamanta y kuyashqan discïpulun nawpancho kaykaqta rikärirmi Jesús 

nirqan: <<Mamay, paynami wawayki kanqa>>. 

27Nirkurnami kuyashqan discïpuluntapis nirqan: <<Kananqa mamaykitano 

rikaykulanki>>. Sayno nishqanpita pasami wayinman pusharkur mamantano 
rikarqan. 

Jesús wanushqan 

Mateo 27.45-56; Marcos 15.33-41; Lucas 23.44-49 

28Lapanpis cumplishna kashqanta musyarmi Tayta Diospa palabran 

cumplikänanpaq Jesús nirqan: <<¡Yakulaw!>> 

29Saychömi wichi junta pochquq vïnu kaykarqan. Saymi hisöpu jachaman 

esponjata watarkushpan say pochquq vïnuman ushmarkasir Jesús 
shoqunanpaq shiminman jatipäyarqan. 

30Say vïnuta yawarkurmi Jesús nirqan: <<Lapantanami cumplishkä>>. 

Sayno niskirnami päsarpurqan. 

Jesústa tuksishqan 

31 Pascuacho jamay junaq qalaykunanpaqna kaptinmi Israel runakunapa 

autoridäninkuna munayarqansu jamay junaqcho pipis crucificaränanta. 
(Pascuacho jamay junaqqa pasaypa sagrädumi karqan.) Saymi Pilatuta 
manakuyarqan cruzcho wanuyta nakaykaqkunapa chankankunata pakiskir 
cruzpita jorquyänanpaq. 

32Manakuyashqanta awniptinmi soldädukuna aywaykur Jesúswan 

crucificaraykaq runakunapa chankankunata pakiyarqan. 

33Jesús wanushna kaykaqta rikarmi paypa chankankunata pakiyarqannasu. 

34Saypa trukanqa juk soldädumi lanzawan llapsha pachanpa tuksirqan. 

Tuksiptinmi yawarwan yaku jukla yarqariykamurqan. 

35Lapan saykunatami rikarqä. Saymi imano kashqantapis qelqaykä 

salvamaqninsi Cristo kashqanta qamkunapis criyiyänaykipaq. Lapan 
qelqashqäkuna rasun kaqmi kaykan. 

36Tayta Diospa palabranpis kaynömi nikan: <<Manami ni juk tululantapis 

pakinqasu>>. Lapan saykuna päsarqan Tayta Diospa palabran 
cumplikänanpaqmi. 

37Saynölami Tayta Diospa palabran kayno nikan: <<Tuksiyashqantami 

rikayanqa>>. 

Jesústa pampayashqan 

Mateo 27.57-61; Marcos 15.42-47; Lucas 23.50-56 

38Saypitanami Arimatea markapita José jutiyuq runa Pilatuta ruwakur 

nirqan: <<Jesúspa ayanta pampanäpaq kachapaykalämay>>. Josépis 
Jesúspa discïpulunmi karqan. Isanqa Israel autoridäkunata 
mansakushpanmi musyasikurqansu. Manakushqanta Pilato awniptinmi 
Jesúspa ayanta pampaq apakurqan. 

39Saymanmi Nicodemupis aywarqan kimsa arröbano mïrra y áloe 

takushta apakurkur. Nawpatami Nicodemo sakaylapa Jesúswan parlaq 
aywarqan. 

40Israel runakunapa costumbrin kashqannömi Joséwan Nicodemo say 

apayashqankunata säbanasman winapaylapa Jesúspa ayanta pituyarqan. 

41Jesústa crucificayashqan nawpanchömi karqan juk huerta. Saychömi 

karqan pitapis manaraq pampayashqan mushuq sepultüra. 

42Jamay junaq qalaykunanpaqna kaptinmi say sepultüralamanna Jesústa 

pampayarqan. 

 

Juan 20 
Jesús kawarimushqan 

Mateo 28.1-10; Marcos 16.1-8; Lucas 24.1-12 

1Semäna qalaykunan junaqmi María Magdalena saka sakala Jesús 

pamparaykashqan kaqman aywarqan. Chaykurmi sepultüra saparaq rumi 
witisish kaykaqta tarirqan. 

2Sayta rikaykurmi cörrila kutirqan Simón Pedruta y Jesús kuyashqan 

discïpuluta wilananpaq. Chaykurmi nirqan: <<¡Jesúspa ayantami 
apakuyash! ¡Manami musyayäsu maypa apakuyashqantapis!>> 

3Sayno wilaptinmi Jesús kuyashqan discïpuluwan Pedro Jesústa 

pampayashqan kaqman aywayarqan. 

4Cörrila aywarmi jukaq discïpulun Pedruta yalirir puntata charqan. 

5Sepultüra punkulapita watqaykurmi säbanaslana luyluraykaqta rikarqan. 

6Qepanta Simón Pedro chaykurnami ruriman yaykushpan säbanaslatana 

paypis tarirqan. 

7Jesúspa umanta watapäyashqan träputapis uman kashqanlächo 

doblashtami tarirqan. 

8Say höraraqmi punta chaq discïpulupis ruriman yaykurqan. Paypis 

saykunata rikarmi criyirqan. 

9Sayno kaykaptinpis manami tantiyayarqanraqsu kawarimunanpaq Tayta 

Diospa palabran nikashqanta. 

10Saypitanami posädaräyashqan wayiman kutikuyarqan. 

María Magdalenata Jesús yuripashqan 

Marcos 16.9-11 

11Maríanami pamparashqan kaqman kutiykur punkucho waqar 

quëdakurqan. Waqaykashqancho sepultürata watqaykurmi 

12rikarqan ishkay angilkuna yuraq mödanash kaykaqta. Jukaq 

jamaraykarqan Jesúspa uman kashqan kaqcho y jukaqnami jamaraykarqan 
chakin kashqan kaqcho. 

13Say angilkunami Maríata tapuyarqan: <<¿Imanirtaq waqaykanki?>> nir. 

Sayno tapuyaptinmi nirqan: <<Señornïpa ayantami apakuyash. Manami 
musyäsu mayman churayashqantapis>>. 

14Sayno nir tikraykushqanchömi Jesústa rikarqan. Isanqa pay kashqanta 

manami tantiyarqansu. 

15Jesúsnami tapurqan: <<¿Imanirtaq waqaykanki? ¿Pitataq ashiykanki?>> 

nir. Sayno tapuptinmi huertacho aruq runa kashqanta yarpar María nirqan: 
<<Maymanpis Jesúspa ayanta apash karqa shuntakamunäpaq 
wilaykalämay, taytay>>. 

16Saymi Jesús nirqan: <<¡María!>> Sayno niptinmi María tikraykur nirqan: 

<<¡Raboni!>> Hebreo idiömacho raboni ninanqa yachasikuq ninanmi. 

17Jesúsnami nirqan: <<Ama sarimaysu. Taytä kaqman manaraqmi 

aywashkäraqsu. Kananqa discïpulükunata wilay Taytäman kutikunäpaq 
kashqanta. Noqapa Taytäqa qamkunapapis Taytaykimi y Diosnïqa 
qamkunapapis Diosnikimi>>. 

18Sayno niptinmi María Magdalena jukla aywarqan Jesús yuripashqanta y 

imata nishqankunatapis discïpulunkunata wilananpaq. 

Discïpulunkunata Jesús yuripashqan 

Mateo 28.16-20; Marcos 16.14-18; Lucas 24.36-49 

19Say sakaymi discïpulunkuna juk wayicho shuntakash kaykäyarqan. Israel 

runakunapa autoridäninkunata mansakurmi punkuta trancakurkur 
kaykäyarqan. Saycho kaykäyaptinmi Jesús yuriparkur nirqan: <<Ali kaway 
qamkunacho kaykuläsun>>. 

20Sayno nirmi makinta y llapsha pachanta rikasirqan. Jesústa rikaykurmi 

discïpulunkuna fiyupa kushikuyarqan. 

21Jesúsmi yapay nirqan: <<Ali kaway qamkunacho kaykuläsun. Taytä 

kachamashqannölami noqapis qamkunata kachaykä>>. 

22Sayno nishpanmi paykuna kaqman pükashpan nirqan: <<Espíritu Santuta 

chaskiyay. 

23Pitapis jusanpita perdonayaptiki Tayta Diospis perdonanqami. Mana 

perdonayaptikimi isanqa perdonanqasu>>. 

Jesúswan Tomás tinkuyashqan 

24Discïpulunkuna shuntaraykäyashqanman Jesús chänanpaq Milish 

niyashqan Tomás manami karqansu. Payqa Jesúspa apostolninmi karqan. 

25Tomáswan tinkurnami discïpulu mayinkuna wilar niyarqan: <<¡Señor 

Jesucristumi yuripäyämash!>> Saymi Tomás nirqan: <<Clävu uchkushqan 
makinta manaraq rikar, sayman dëdüta manaraq jatir y tuksiyashqan llapsha 
pachanman makïta manaraq jatirqa manami criyishaqsu>>. 

26Saypita juk semänatanami discïpulunkuna yapay juk wayicho 

shuntaraykäyarqan. Saychömi isanqa Tomáspis kaykarqan. Punkuta 
trancakurkur kaykäyaptinmi Jesús paykunapa nawpancho elaqpita yuriskir 
winchikurqan: <<¡Ali kaway qamkunacho kaykuläsun!>> nir. 

27Nirkurnami Tomásta nirqan: <<Tomás, makïta rikay. Clävu 

uchkushqanman dëduykita jatiy. Tuksiyämashqan llapsha pachämanpis 
makikita jatiy. ¿Imanirtaq criyinkisu?>> 

28Sayno niptinmi Tomás nirqan: <<¡Señorlä y Diosnilä!>> 

29Jesúsnami nirqan: <<¿Rikaykamarraqku criyinki? ¡Mana rikaykämarpis 

criyiqkunaqa kushishqami kayanqa!>> 

Kay libruta imapaq qelqashqanpis 

30Discïpulunkuna rikaykaptin aska milagrukunatami Jesús rurarqan. 

Saykuna manami lapansu kay librucho qelqaraykan. 

31Kay librucho qelqaraykaqkunaqa Jesús salvamaqninsi Cristo kashqanta y 

Diospa Surin kashqanta criyiyänaykipaq y criyir mana ushakaq 
kawayta tariyänaykipaqmi. 

 

Juan 21 
Qanchis discïpulunkunata Jesús yuripashqan 

1Saypitanami Tiberias qocha kuchuncho discïpulunkunata Jesús yapay 

yuriparqan. 

2Saychömi kaykäyarqan Simón Pedro, Milish nishqan Tomás y Natanaelpis. 

Natanael karqan Galileacho kaykaq Caná markapitami. Saynölami 
Zebedeupa ishkan surinkuna y mas ishkay discïpulukunapis kaykäyarqan. 

3Paykunatami Simón Pedro nirqan: <<Pescaqmi aywaykä>>. Sayno 

niptinmi niyarqan: <<Noqakunatapis pushayämay>>. Sayno 
nirmi büquiman wisarkur lapan aywayarqan. Say sakay warati pescaykarpis 
manami ni juklaylatapis sariyarqansu. 

4Pasa waraykaptinnami qocha kuchuncho juk runa kaykaqta rikayarqan. 

Isanqa Jesús kashqanta manami musyayarqansu. 

5Paymi qayakur nirqan: <<Amïgukuna, ¿pescäduta sariyashkankinaku?>> 

Saymi niyarqan: <<Manami imapis kansu, tayta>>. 

6Sayno niyaptinmi nirqan: <<Büquipa aluq kaq nawpanman rednikita 

mashtayay. Saychöqa pescädu kanqami>>. Nishqanno redta mashtarnami 
sutaytapis mana kamäpakuyashqanyaq saysika pescäduta sariyarqan. 

7Saymi Jesús kuyashqan kaq discïpulun Pedruta nirqan: <<¡Payqa 

Señorninsimi!>> Sayno niptinmi mödananta seqlanman wachkakurkur 
Simón Pedro jukla Jesús kaqman nadyaypa aywarqan. 

8Wakin kaq discïpulukunanami rednincho saysika pescäduta qarachash 

büquiwan aywayarqan. Qocha kuchunman chäyänanpaqqa pachak (100) 
metrunölami pishirqan. 

9Kuchunman chaykuyashpannami tariyarqan tantata y shansha janancho 

pescädu kankash kaykaqta. 

10Saymi Jesús nirqan: <<Sariyämushqayki pescäduta juk ishkayta 

apayämuy>>. 

11Sayno niptinmi Simón Pedro büquiman wisarkur redta qarachamurqan 

pescädukunata apayänanpaq. Say redchömi karqan juk pachak pisqa 
chunka kimsa (153) jatusaq pescädukuna. Saysika pescäduwanpis red 
manami rachirqansu. 

12Saymi Jesús nirqan: <<Mikuq shayämuy>>. Señor Jesús kashqanta 

musyarmi mayqan discïpulunpis pï kashqantapis tapupäyarqansu. 

13Paykuna kaqman witiykurmi tantatawan pescäduta Jesús aypurqan. 

14Saycho yuripashqanwanqa kawarimushqanpita kimsa kutinami 

discïpulunkunata Jesús yuriparqan. 

Simón Pedruwan Jesús parlashqan 

15Mikuyta ushaskirnami Simón Pedruta Jesús tapur nirqan: <<Jonáspa surin 

Pedro, wakin kaq discïpulükunapita ¿masku kuyamanki?>> Sayno tapuptin 

Pedro nirqan: <<Aw Taytay, qam musyankimi kuyashqäta>>. Saymi Jesús 
nirqan: <<Uysha malwäkunata shumaq rikanki>>. 

16Yapay tapurmi nirqan: <<Jonáspa surin Simón, ¿kuyamankiku?>> Sayno 

tapuptin Pedro nirqan: <<Aw Taytay, qam musyankimi kuyashqäta>>. 
Niptinmi nirqan: <<Uyshäkunata shumaq misinki>>. 

17Saypita yapaymi tapurqan: <<Jonáspa surin Simón, ¿rasunpaku 

kuyamanki?>> Saynöla kimsa kuti tapuptinmi Pedro lakish nirqan: <<Qam 
lapantapis musyankimi, Taytay. Kuyashqätapis musyankimi>>. Niptinmi 
Jesús nirqan: <<Uyshäkunata shumaq rikanki. 

18Rasunpami nï: Maqtalaraq karqa mödanaykita jatikur munashqaykipami 

aywarqayki. Awkinyarnami isanqa rikraykita mashtarkuptiki jukna 
jatipäshunki. Saynöpis aywayta mana munashqaykipami apayäshunki>>. 

19Sayno nirmi Pedruta Jesús tantiyasirqan Tayta Dios munashqanno kawar 

imano wanunanpaq kashqanta. Nirkurnami Pedruta nirqan: <<Qatirämay>>. 

Libru ushanan 

20Saypitanami tikraykur Jesús kuyashqan kaq discïpuluta Pedro rikarqan. 

Say discïpulumi Pascua meriendacho Jesúspa läduncho tapurqan mayqan 
discïpulun contran sharkunanpaq kashqantapis. 

21Payta rikärirmi Jesústa Pedro tapurqan: <<Taytay, paytaqa ¿imataq 

päsanqa?>> 

22Sayno tapuptinmi Jesús nirqan: <<Noqa munaptïqa kutimushqäyaqpis 

kawaykanmanmi. ¿Imanirtaq paypaq tapumanki? Qamqa qatirämay>>. 

23Jesús sayno nishqanta musyaykurmi maysaychöpis wawqi panikuna 

yarpäyarqan say discïpulun imaypis mana wanunanpaq kashqanta. Sayno 
yarpäyaptinpis Jesús manami mana wanunanpaq kashqantasu nirqan, 
sinöqa kayno nirqan: <<Noqa munaptïqa kutimushqäyaqpis 
kawaykanmanmi. ¿Imanirtaq paypaq tapumanki?>> 

24Jesús kuyashqan discïpulumi kay libruta qelqash. Lapan qelqashqankuna 

rasun kaqmi kaykan. 

25Jesús rurashqankuna mas askaraqmi kaykan. Lapanta qelqaptinqa intëru 

kay pasacho papilpis manami aypanmansu. [Amén.] 

Hechos 
Hechos 1 

Espíritu Santuta chaskikuyänanpaq wilashqan 

1Tayta Teófilo, punta kaq libruchömi Jesús lapan rurashqankunata y 

yachasishqankunata qelqamurqä. Saykunata rurarqan y yachasirqan 
wilakur qalaykushqanpita 

2jana pasaman aywakushqan junaqyaqmi. Jana pasaman manaraq 

aywakurmi akrashqan apostolninkunata Espíritu Santupa munayninwan 
imata rurayänanpaq kaqtapis tantiyasirqan. 

3Wanushqanpita kawarirkamur chusku chunka (40) junaqyaqmi paykunata 

yuriparqan. Rasunpaypa kawaykashqanta criyiyänanpaqmi tukuynöpa 
tantiyasirqan. Saynölami Tayta Dios mandaykashqanpitapis shumaq 
tantiyasirqan. 

4Apostolninkunawan kaykashpanmi Jesús nirqan: <<Qamkunata 

wilashqänömi promitiyäshushqaykita Taytä kachamunqa. Sayta manaraq 
chaskirqa Jerusalénpita amaraq aywakuyankiraqsu. 

5Juanqa yakulawanmi bautizarqan. Qamkunami isanqa Espíritu Santuwan 

bautizash kayanki. Bautizash kayänaykipaq walka junaqlanami pishiykan>>. 

Jana pasaman Jesús kutikushqan 

6Jesúswan shuntakash kaykaqkunami tapur niyarqan: <<Taytay, 

¿kananpitaqa Israel nacionninsipa mandaqninnasuraq kanki?>> 

7Sayno tapuyaptinmi Jesús nirqan: <<Manami saykunata musyayänaykisu. 

Imay junaq imay höra sayno kananpaq kashqantaqa Tayta Dioslami 
musyan. Paymi munayyuq kaykan munashqan höra sayta kamakäsinanpaq. 

8Sayno kaptinpis Espíritu Santu qamkunaman shamuptinmi poderninta 

chaskiyanki. Chaskiskirnami wilakuynïta wilakuyanki Jerusaléncho, intëru 
Judeacho, Samariacho y maysay markakunachöpis>>. 

9Sayno parlayta ushaskirmi joqarikayta qalaykurqan. Rikaraykäyaptinmi 

pukutay sapaskiptin elaqaskirqan. 

10Jana pasapa nukiraykäyaptinmi yuraq mödanash ishkay runakuna 

elaqpita yuripaskir 

11niyarqan: <<Galilea runakuna, ¿imanirtaq jana pasapa rikaraykäyanki? 

Nawpaykikunapita jana pasaman aywakushqannölami Jesús yapay 
kutimunqa>>. 

Judaspa trukan apóstol kananpaq Matíasta akrayashqan 

12Sayno niyaptinmi Olivos lömacho kaykäyashqanpita apostolkuna 

Jerusalénman kutikuyarqan. Say lömapita Jerusalénman manami aläpa 
karusu karqan, sinöqa jamay junaqcho puriyashqannölami. 

13Chaykuyashpannami päsaräyashqan altusman wisäyarqan. Paykunami 

kayarqan Pedro, Juan, Santiago, Andrés, Felipe, Tomás, Bartolomé, Mateo, 
Alfeupa surin Santiago, Zelote niyashqan Simón y Santiagupa surin Judas. 

14Paykunami Jesúspa maman Maríawan, Jesúspa wawqinkunawan y wakin 

warmikunawanpis Tayta Diosta manakuyänanpaq imaypis shuntakäyaq. 

15Say junaqkunami Jesúsman yärakuqkuna pachak ishkay chunkano (120) 

shuntaraykäyaptin Pedro ichirkur nirqan: 

16<<Wawqi panikuna, musyashqansinöpis Judasmi runakunata pusharqan 

Jesústa prësu sariyänanpaq. Sayno kananpaq kashqanta qelqananpaqmi 
Espíritu Santu rey Davidta tantiyasirqan. Saymi Judasta päsananpaq 
kashqanta Tayta Diospa palabran nishqannöla kanan cumplish. 

17Judas noqakunawanmi purirqan. Paytapis apóstol kananpaqmi Jesús 

akrarqan>>. 

18(Jesústa rantikushqan qellayta Judas kutisishqanwanmi chakrata 

rantiyarqan. Judasqa pachanpis pashtaqpaq uray senqaypa jeqaptinmi 
aqishninpis mashtakarqan. 

19Sayta musyarmi Jerusaléncho taq runakuna say chakrapa jutinta 

churapäyarqan Acéldama jutin kananpaq. Paykunapa idiömancho 
Acéldama ninanqa Yawar Pampa ninanmi.) 

20<<Judasta päsananpaq kaqtaqa Salmo librucho kayno qelqaraykan: << 

<Wayinpis sunyaq rikakusun. Saycho pipis amana täsunnasu>. Maspis 
kayno qelqaraykan: <Pay rurananpaq kaqta jukna rurasun>. 

21<<Saymi juktana churanansi Judaspa trukan apóstol kananpaq. Say runa 

kasun Jesús wilakur qalaykushqanpita pasa noqakunawan puriq. 

22Saynöpis Jesústa Juan bautizashqanpita pasa jana pasaman 

kutikushqanyaq qatiraq kasun. Say runata churashun noqakunano apóstol 
kar Jesús kawarimushqanta wilakur purinanpaq>>. 

23Sayno niptinmi ishkay runakunata akrayarqan. Jukmi karqan Matías. 

Jukaqnami karqan José. Wakin runakuna Joséta Barsabás niyaq y 
wakinnami Justo niyaq. 

24Nirkurmi Tayta Diosta manakur niyarqan: <<Tayta Dios, musyankimi 

runakunapa shonqun imata yarpashqantapis. Kanan musyaykasiyämay 
mayqantapis akrashqaykita. 

25Akrashqayki runami apostolniki kanqa Judas Iscariotipa trukan. 

Jusalikurmi Judasqa nakay pasaman aywakush>>. 

26Sayno manakuskir suertita jitayaptinmi Matíaspaq yarqurqan. 

Matíaswanmi apostolkuna yapay chunka ishkay kayarqan. 

 

Hechos 2 
Espíritu Santu shamushqan 

1 Pentecostés fiesta junaqmi Jesucristuman yärakuqkuna juk wayicho 

shuntakash kaykäyarqan. 

2Saycho kaykäyaptinmi elaqpita shukukuynöraq fiyupa qaparashqan 

ciëlupita wiyakämurqan. 

3Saynölami qallu sikasaq nina niraqkuna jukninman jukninman charqan. 

4Lapanmi Espíritu Santupa munayninwan imaypis mana parlayashqan 

idiömakunapa parlayta qalaykuyarqan. 

5Say wisanmi Dios munashqanno kawaq Israel runakuna maysay 

nacionpitapis Jerusaléncho kaykäyarqan. 

6Shukukuyno qaparashqanta wiyayashpanmi ima päsashqantapis rikaq 

aywayarqan. Jukninpis jukninpis markancho parlayashqan idiömata 
parlaykäyaqta wiyarmi mansakash rikakuyarqan. 

7Saymi niyarqan: <<Kay parlaykaqkunaqa ¿manaku Galilea runakuna 

kaykäyan? 

8Noqansipa idiömansita parlayänanpaq ¿imanöpataq yachakuyash? 

9Kaychöqa maysaypitami kaykansi: Partiapita, Mediapita, Elampita, 

Mesopotamiapita, Judeapita, Capadociapita, Pontupita, Asiapita, 

10Frigiapita, Panfiliapita, Egiptupita, Libiacho kaq Cirenipa nawpankunapita 

y Romapitapis. 

11Wakinninsiqa yurishqansipita pasami Israel runakuna kaykansi. Y 

wakinninsinami Israel runana kanansipaq Tayta Diosta chaskikushkansi. 
Cretapitapis, Arabiapitapis kaychömi kaykansi. Maysaypita karpis kikinsipa 
idiömansichömi wiyaykansi Tayta Dios kushikuypaq rurashqankunata>>. 

12Saymi espantakur kikinpura parlayarqan: <<¿Imataq päsaykan?>> nir. 

13Wakinnami asipäyashpan niyarqan: <<Kaykunaqa shinkashqami 

kaykäyan>>. 

Pedro wilakushqan 

14Sayno parlayaptinmi apóstol mayinkunawan ichirkur Pedro nirqan: 

<<Jerusaléncho y maysaychöpis taq Israel runakuna, shumaq wiyayämay. 

15Manami yarpäyashqaykinösu shinkash kaykäyä. Tuta las nuëvilaraqqa 

manami pipis shinkansu. 

16Kanan rikaykäyashqayki päsananpaqmi profëta Joel wilakur nirqan: 

17<< <Tayta Diosmi nin: Ultimu tiempuchömi Espïritüta lapan runakunaman 

kachamushaq. Saymi olqu surikikuna y warmi surikikunapis wilakuynïta 
wilakuyanqa. Maqtakunapis revelaciontami rikayanqa. 

Awkinkunatapis sueñuyninkunachömi musyasishaq. 

18Say junaqkunami olqumanpis warmimanpis sirvimaqnïkunaman Espïritüta 

kachamuptï wilakuynïta wilakuyanqa. 

19Jana pasachöpis y kay pasachöpis rikakäsimushaq imaypis mana 

rikayashqaykikunatami. Yawartapis, ninatapis y qoshtaytapis rikayankimi. 

20Intipis sakakäkunqami. Killapis yawarmanmi tikranqa. Saykuna kanqa 

juzganä junaq manaraq chämuptinmi. Say junaqqa seqaypa mansariypaqmi 
kanqa. 

21Sayno kaptinpis noqata manakamaq kaqtaqa pïmaytapis salvashaqmi>. 

22<<Israel runakuna, shumaq wiyayämay. Musyayashqaykinöpis 

Nazaretpita kaq Jesústa Tayta Dios yanaparqan mana rikashqansi 
milagrukunata noqansi kaqcho rurananpaqmi. 

23Sayno kaykaptinpis qamkunami Jesústa prësu sarirkur Diosta mana 

cäsukuq runakunapa makinman churayashkanki crucificaypa 
wanusiyänanpaq. Sayno kananpaq kashqantaqa unaypita pasami Tayta 
Dios nirqan. 

24Wanuskasiyaptinpis pamparashlancho ushakänanta mana munarmi Tayta 

Dios kawarisimush. 

25<<Davidpis Jesucristupita kaynömi qelqarqan: << <Tayta Dioslapaqmi 

imay hörapis yarparaykä. 

Aluq kaq nawpächo karmi imaypis yanapaykäman. 

26Saymi shonqüpis selläma kushikun. Shimïpis paytami alaban. Payman 

yärakurmi imaypis jawkala kawä. 

27Wanushkuna pamparashqanchöqa manami kachaykamankipaqsu. 

Santu sirviqniki kaptïmi sepultüracho ayä ismunantapis munankipaqsu. 

28Munashqaykino kawanäpaqmi ali nänipa pushamanki. Nawpaykichöqa 

imaypis kushishlami kawä>. 

29<<Wawqikuna, musyansimi David wanushqanta. Maycho 

pamparaykashqantapis musyansimi. 

30Profëta karmi David musyarqan ayllunpita [Cristo] yurinanpaq kashqanta. 

Saynöpis musyarqan payno rey kananpaq Tayta Dios jurar 
promitishqantami. 

31Saymi kikinpaq qelqananpa trukan say yuriq kaq runapaq David 

qelqarqan. Payqa salvamaqninsi Cristumi kaykan. Cristo kawarimushqanta 
rikaykaqnömi David qelqarqan pamparashqancho Tayta Dios mana 
kacharinanpaq kashqanta y cuerpun mana ismunanpaq kashqantapis. 

32<<Kananqa David qelqashqannölami Jesústa Tayta Dios kawarisimush. 

Kawarimushqanta lapäkunami rikayashkä. 

33Paytami Tayta Dios aluq kaq nawpanman jamaykasir promitishqan 

Espíritu Santuta entregash. Jesucristunami Espíritu Santuta noqakunaman 
kachamush. Kanan saytami wiyaykäyanki y rikaykäyanki. 

34<<David manami kawarimushsu ni jana pasaman aywashsu. Saymi 

kikinpita qelqananpa trukan jukpita qelqar nirqan: <Mandamaqnïtami Tayta 
Dios kayno nirqan: <<Aluq kaq nawpäman jamakamuy 

35lapan chikishuqnikikunata munaynikiman churashqäyaq>> >. 

36<<Israel runakuna, nishqäta shumaq tantiyakuyay. Qamkuna Jesústa 

cruzcho wanusish kayaptikipis Tayta Diosmi payta churash Señorninsi y 
salvamaqninsi Cristo kananpaq>>. 

37Sayta wiyaykurmi runakuna fiyupa lakikuyashpan Pedruta y wakin 

apostolkunatapis tapur niyarqan: <<Wawqikuna, ¿imatataq rurayäman?>> 

38Saymi Pedro nirqan: <<Tayta Dios perdonayäshunaykipaq jusalikuyta 

wanakur Jesucristupa jutincho bautizakuyay. Saynöpami Tayta Dios 
qarayäshushqayki Espíritu Santuta chaskikuyankipaq. 

39Tayta Diosninsi promitishqan Espíritu Santuqa qamkunapaq, 

surikikunapaq y maysaycho taptinpis lapan qayashqan runakunapaqmi 
kaykan>>. 

40Sayno nirmi Pedro mastapis tantiyasir nirqan: <<¡Jusasapa runakunano 

castigash kayänaykipaq kashqanpita salvakuyay!>> 

41Pedro nishqanta chaskikuqkuna kimsa waranqanömi (3,000) kayarqan. 

Bautizakuyashpanmi Jesucristuman yärakuqkunaman yapakuyarqan. 

42Paykunami imaypis shuntakäyaq apostolkuna yachasiyashqankunata 

yachakuyänanpaq, shakyäsinakuyänanpaq, Santa Cënata upuyänanpaq y 
Tayta Diosta manakuyänanpaqpis. 

Yärakuqkuna yanapänakur kawayashqan 

43Apostolkuna milagrukunata rurayashqanta rikarmi lapan yärakuqkuna 

mansapakuyarqan. 

44Imaypis shuntakäyashpanmi imaykankunatapis rakipänakur 

yanapänakuyaq. 

45Saynölami chakrankunata y imaykankunatapis rantikur nistäyashqanman 

tupu say qellayta aypunakuyaq. 

46Waran waranmi templu patiuman shuntakäyaq. Saynölami wayinkunacho 

shuntakäyashpan tantata pakipänakur kushish mikuyaq. Mayqanpis 
manami jaqayäsinakuyaqsu. 

47Paykunaqa imaypis Tayta Diostami alabayaq. Lapan runakunami 

paykunata respitayaq. Wakintapis Señorninsi salvaptinmi waran waran 
askayäyarqan. 

 

Hechos 3 
Paralïticu runata aliyäsiyashqan 

1Juk junaqmi malway inti kaykaptin Tayta Diosta manakuyänanpaq 

Pedruwan Juan templuman aywayarqan. 

2Templu punkuchömi yurishqanpita pasa mana puriq runa jamaraykarqan. 

Say runatami waran waran apayaq Kuyaylapaq niyashqan punkuman. 
Saychömi templu patiuman yaykuqkunata caridäta manakuq. 

3Pedruwan Juan yaykuykaqta rikarmi paykunatapis caridäta manakurqan. 

4Manakuptinmi say runata rikapäriyashpan Pedro nirqan: <<¡Rikayämay!>> 

5Saymi paykunata kushish rikararqan imalawanpis yanapänanpaq 

kashqanta yarpashpan. 

6Saymi Pedro nirqan: <<Manami qellaynïpis ni qorïpis kansu. Sayno 

kaptinpis yanapäshaykimi. ¡Nazaretpita Jesucristupa jutincho jukla sharkur 
puriy!>> 

7Sayno nirmi Pedro aluq kaq makinpita jancharkur sharkasiptin jinan höra 

chaki moqunkunapis aliyaskirqan. 

8Saymi jukla sharkurkur puriyta qalaykurqan. Nirkurmi saltar Tayta Diosta 

alabashpan paykunawan templu patiuman yaykurqan. 

9Tayta Diosta alabar puriykaqta rikarmi lapan runakuna 

10admirakur niyarqan: <<¡Payqa Kuyaylapaq niyashqan punkucho caridäta 

manakuq runami kaykan!>> 

11Say aliyaq runaqa Pedrutawan Juanta manami kacharqansu. Salomónpa 

Alarnin niyashqancho paykuna kaykäyashqanta musyayashpanmi runakuna 
admirakur sayman cörrila rikaq aywayarqan. 

Pedro wilakushqan 

12Chäyaptinnami Pedro nirqan: <<Israel runakuna, ¿imanirtaq noqakunata 

rikapaykäyämanki? ¿Imanirtaq yarpäyanki kikïkunapa munaynïwan o 
jusaynaq kaynïwan kay runata aliyäsiyashqäta? 

13<<Abrahampa, Isaacpa, Jacobpa y unay ayllunsipa Diosninmi sirviqnin 

Jesústa churash lapanpitapis mas munayyuq kananpaq. Sayno kaykaptinmi 
qamkunaqa wanusiyänanpaq autoridäkunapa makinman 
churayashkanki. Pilato kachariyta munaptinpis manami munayashkankisu. 

14Jusaynaq santu runata kacharinanpaq manakuyänaykipa trukan 

wanusikuq runata kacharinanpaqmi manakuyashkanki. 

15Saynöpami mana ushakaq kawayta qomaqninsita wanusiyashkanki. 

Paytami Tayta Dios kawarisimush. Kawarirkamur yuripäyämaptinmi 
noqakuna rikayashkä. 

16Paymi kay reqiyashqayki runata aliyäsish. Jesucristuman yärakuyaptïmi 

rikayashqaykinöpis kanan kachakashna kaykan. 

17<<Wawqikuna, Jesús salvamaqninsi Cristo kashqanta mana musyarmi 

qamkunapis autoridäninsikunapis wanusiyashkanki. 

18Sayno kaptinpis profëtankunawanmi Tayta Dios musyasimarqansi Cristuta 

wanusiyänanpaq kashqanta. Saytami Tayta Dios cumplish. 

19<<Kananqa perdonayäshunaykipaq jusalikuyta wanakur Tayta Diosta 

cäsukuyay. 

20Saynöpami Jesucristuta Tayta Dios yapay kachamunqa. Paytami 

salvamaqninsi Cristo kananpaq unaypita pasa akrarqan. 

21Kutimunan junaq chämushqanyaqmi Jesucristuqa jana pasacho kanqa. 

Kutimurnami lapantapis churanqa Tayta Dios munashqannöna kananpaq. 
Sayno kananpaq kashqantaqa Tayta Diospa santu profëtankuna unaypita 
pasami wilakuyarqan. 

22<<Moiséspis [unay ayllunsikunatami] nirqan: <Tayta Diosmi qamkunapita 

juk runata churanqa noqano profëta kananpaq. Pay niyäshushqaykita 
cäsukuyanki. 

23Pipis pay nishqanta mana wiyakuq kaqqa qarqushqami kanqa>. 

24<<Samuel wilakushqanpita pasami Tayta Diospa lapan profëtankunapis 

wilakuyarqan kanan wisan päsaykashqankunata. 

25Profëtakuna wilakuyashqan promësakuna noqansi chaskikunansipaqmi 

kaykan. Saynöpis unay ayllunsikunawan Tayta Dios pactu rurashqanpis 
noqansipaqmi kaykan. Say pactuta rurarmi Abrahamta Tayta Dios nirqan: 
<Qampita miraqpitami kay pasacho pïmay runakunapis bendicionta 
chaskiyanqa>. 

26Abrahamta promitishqanta cumplirmi sirviqnin Jesústa kawarirkasimur 

noqansiman Tayta Dios kachamurqan. Sayno kachamurqan jusalikuyta 
wanakurqa puntata noqansi say bendicionta chaskinansipaqmi>>. 

 

Hechos 4 
Pedrutawan Juanta autoridäkunaman apayashqan 

1Pedruwan Juan wilakuykäyaptinmi cürakuna, saduceukuna y templu täpaq 

wardiakunapa capitanninpis chäyarqan. 

2Jesucristo kawarimushqanno wanuqkuna kawariyämunanpaq kashqanta 

yachasiyaptinmi fiyupa rabyanäyarqan. 

3Prësu sariykurmi tardina kaptin waraynin tutayaq carcilman 

wichqaykuyarqan. 

4Sayno kaptinpis Pedruwan Juan wilakuyashqanta wiyar askaqmi 

criyiyarqan. Say criyiqkuna kayarqan pisqa waranqanömi (5,000). 

5Waraynin tutanami Jerusaléncho shuntakäyarqan Israel runakunapa 

autoridäninkuna, mayor runakuna y ley yachasiqkunapis. 

6Paykunawanmi shuntakäyarqan mas mandaq cüra Anáspis, Caifáspis, 

Juanpis, Alejandrupis y Anáspa wakin ayllunkunapis. 

7Nirkurmi Pedrutawan Juanta carcilpita jorqaskasimur tapuyarqan: <<¿Ima 

munaynikiwantaq y pipa jutinchötaq kaykunata rurayashkanki?>> nir. 

8Niyaptinmi Espíritu Santupa munayninwan Pedro nirqan: <<Autoridäkuna y 

Israel mayor runakuna, 

9¿paralïticu runata aliyäsiyashqäpitaku tapuyämanki? 

10Qamkunapis y lapan Israel runakunapis, wiyayämay. Nazaretpita kaq 

Jesúspa jutinchömi kay runata aliyäsiyashkä. Payta crucificaypa wanusish 
kayaptikipis Tayta Diosmi kawarisimush. 

11<Kay rumi manami alisu> nir wayi sharkasiqkuna jitariqnömi payta 

wanusiyashkanki. Sayno kaptinpis wayi esquïna cimientucho churaraykaq 
ruminömi kaykan. 

12Jesucristulami salvamaqninsiqa kaykan. Paypita mas jukqa 

salvamänansipaq manami pipis kansu>>. 

13Pedruwan Juan shumaq mana estudiash kaykarpis mana mansariypa 

wilakuyaptinmi autoridäkuna admirakuyarqan. Saymi Jesúspa 
discïpulunkuna kayashqanta tantiyakuyarqan. 

14Aliyäsishqan runa saycho ichiraykaqta rikarmi ima niytapis 

kamäpakuyarqansu. 

15Shuntakäyashqanpita Pedrutawan Juanta waqtaman jorqaskasirmi 

kikinpura wilanakur niyarqan: 

16<<¿Imatataq kay runakunata rurashun? Say runata aliyäsiyashqanta 

Jerusaléncho taq lapan runakunami musyayan. Saytaqa manami 
ñëgashwansu. 

17Isanqa wilakuyashqan maysaymanpis mana chänanpaq paykunata 

albirtishun Jesúspa jutincho pitapis manana wilakuyänanpaq>>. 

18Sayno wilanakurkurmi waqtapita qayaykasimur niyarqan Jesúspa jutincho 

imaypis manana wilakuyänanpaq ni mana yachasiyänanpaq. 

19Sayno niyaptinmi Pedruwan Juan niyarqan: <<Taytakuna, shumaq 

tantiyakuyay. ¿Aliku kanman Tayta Diosta cäsukuyänäpa trukan qamkunata 
cäsukuyaptï? 

20Rikayashqäta y wiyayashqätaqa mana upälakuypami imaypis 

wilakuyäshaq>>. 

21Paralïticu runata aliyäsiyashqanpita lapan runakuna Tayta Diosta 

alabayaptinmi autoridäkuna castigayarqannasu. Saypa trukanqa 
jurapaykularmi kachariyarqan. 

22Jesúspa munayninwan aliyaq runaqa chusku chunka (40) watayuqpita 

maslami karqan. 

Tayta Diosta manakuyashqan 

23Carcilpita yarquskirnami Pedruwan Juanqa yärakuq mayinkunaman 

kutiykur wilayarqan mandaq cürakuna y Israel mayor runakuna imata 
niyashqantapis. 

24Sayno wilayaptinmi lapanpis Tayta Diosta manakur niyarqan: <<Tayta 

Dios, qammi kamashkanki jana pasata, kay pasata, lamarta y lapan 
imaykatapis. 

25Espíritu Santu tantiyasiptinmi sirvishuqniki David nirqan: <<¿Imanirtaq 

runakuna Diospa contran sharkuyan? ¿Imanirtaq manakaqkunata 
yarpäyan? 

26Tayta Diospa y akrashqan Cristupa contran sharkuyänanpaqmi kay 

pasacho reykuna y autoridäkuna shuntakar wilanakuyan>>. 

27<<David nishqannölami Herodespis, Poncio Pilatupis, mana Israel 

runakunapis y Israel runakunapis kay Jerusaléncho 
shuntakäyarqan santu sirvishuqniki Jesúspa contran sharkuyänanpaq. 
Paytami salvakuq Cristo kananpaq churashkanki. 

28Sayno kananpaq unaypita nishqaykinölami lapantapis rurayarqan. 

29<<Autoridäkuna rimayämashqanta wiyashkankimi, Tayta Dios. Kanan 

yanapaykayälämay wilakuynikita mana mansariypa wilakuyänäpaq. 

30Santu sirvishuqniki Jesúspa jutincho tukuy milagrukunata rurayänäpaq y 

qeshyaqkunatapis munaynikiwan aliyäsiyänäpaq yanapaykayälämay>>. 

31Tayta Diosta manakuyta ushaskiyaptinmi shuntaraykäyashqan wayi 

suksukyarqan. Saymi Espíritu Santupa munayninwan Tayta Diospa 
wilakuyninta mana mansariypa wilakuyarqan. 

Jesúsman yärakuqkuna yanapänakuyashqan 

32Jesucristuman yärakuqkuna lapanpis say yarpaylami kayarqan. Saymi 

imatapis kikinkunapaq churakuyänanpa trukanqa nistäyashqanman tupu 
rakipänakuyaq. 

33Señor Jesucristo kawarimushqanta mana mansariypami apostolkuna 

wilakuyaq. Lapan yärakuqkunatami Tayta Dios shumaq yanaparqan. 

34Saymi paykunaqa mayqanpis muchüyarqansu. Chakrankunata 

wayinkunata rantikuykurmi say qellayta 

35apostolkunaman apayaq. Paykunanami muchuqkunata nistäyashqanman 

tupu aypuyaq. 

36Saynölami José jutiyuq runapis rurarqan. Payqa Chipre islapita Leví trïbu 

runami karqan. Paypa kuyay jutintami apostolkuna churapäyarqan Bernabé 
kananpaq. Say jutiqa <<kuyapäkuq runa>> ninanmi. 

37Bernabémi chakranta rantikuskir qellayta apostolkunata apapaykurqan. 

 

Hechos 5 
Safirawan Ananías lulakuyashqan 

1Saychömi juk runa karqan Ananías jutiyuq. Paymi warmin Safirawan 

chakranta rantikuyarqan. 

2Ishkan yachasinakuskirmi chakranta rantikuyashqan qellayta rakikuskir 

wakilantana apostolkunaman Ananías aparqan. 

3Saymi Pedro nirqan: <<Ananías, ¿imanirtaq Satanásta chaskipar Espíritu 

Santuta lulapaykanki? ¿Imanirtaq wakin qellayta rakikurir: <Kaylami 
chakräpa chanin qellay> nikanki? 

4Rantikuyashqayki chakrapis y say qellaypis ¿manaku kikikikunapa kash? 

Sayno kaykaptinqa ¿imanirtaq lulakushkanki? Manami runakunatasu 
lulapashkanki, sinöqa Tayta Diostami>>. 

5Pedro sayno nishqanta wiyarmi Ananías jinan höra wanuskirqan. Sayno 

wanushqanta musyaykurmi runakuna seqaypa mansakäyarqan. 

6Saypitanami maqtakuna Ananíaspa ayanta piturkur apar pampayarqan. 

7Saypita kimsa höratanömi Ananíaspa warmin Safira charqan. Pay manami 

musyarqansu runan wanushqanta. 

8Chaykuptinmi Pedro tapurqan: <<¿Rasunpaypaku runayki apamushqan 

qellaylacho chakraykita rantikuyashkanki?>> nir. Saymi Safira nirqan: 
<<Aw, saylachömi rantikuyashkä>>. 

9Niptinmi Pedro nirqan: <<Señorninsipa Espïritun musyaykaptin ¿imanirtaq 

lulakuyänaykipaq yachasinakuyashkanki? ¡Rikay! Punkuchönami kaykäyan 
runaykipa ayanta pampaq maqtakuna. Kanan qamtanami apayäshunki>>. 

10Sayno niptinmi Pedrupa nawpancho Safirapis wanuskirqan. Sayman 

maqtakuna yaykurmi wanushna jitaraykaqta tariyarqan. Saymi paytapis 
apaykur runanpa nawpanman pampayarqan. 

11Ananíaswan Safira wanuyashqanta musyaykurmi Jesúsman 

yärakuqkunapis y mana yärakuqkunapis fiyupa mansakäyarqan. 

Qeshyaqkunata apostolkuna aliyäsiyashqan 

12Runakuna rikaykäyaptinmi apostolkuna aska milagrukunata rurayaq. 

Saynöpis Jesúsman lapan yärakuqkunami templuman aywar Salomónpa 
Alarnin niyashqanman shuntakäyaq. 

13Wakin runakunaqa Jesúsman yärakuqkunata ali rikarpis paykunawan 

talukayta mansariyarqanmi. 

14Sayno kaptinpis Jesúsman yärakuqkuna warmipis olqupis masmi 

askayäyarqan. 

15Runakunanami qeshyaqkunata cämantinta cälliman jorqayämuq kayno 

yarpäyashpan: <<Pedro päsaptin lantuylanpis jananman chaptinqa 
aliyanqami>>. 

16Cercan markakunapitapis runakuna Jerusalénman shayämuq 

qeshyaykaqkunata y supay nakasishqankunatapis apakurkurmi. Say 
apayashqan qeshyaykaqkunata lapantami apostolkuna aliyäsiyarqan. 

Apostolkunata autoridäkuna prësu sariyashqan 

17Saymi mas mandaq cüra y saduceo runakunapis apostolkunata 

chikiyashpan 

18prësu sariykasir carcilman wichqasiyarqan. 

19Wichqaraykäyaptinmi say sakay Tayta Dios kachamushqan ángel chaykur 

cárcel punkukunata kicharqan. Pedrutawan Juanta waqtaman jorqurirmi 
nirqan: 

20<<Templu patiuman aywar runakuna salvakuyänanpaq ali wilakuyta 

wilakuyay>>. 

21Saymi waraynin tuta templupa patiunman apostolkuna yaykur runakunata 

wilapäyarqan. Sayyaqmi yanapaqninkunawan mas mandaq cüra Sanedrín 
juezkunata y Israel runakunapa lapan autoridäninkunata qayasimurqan 
sesionta rurayänanpaq. Wilanakurkurmi wardiakunata kachayarqan 
carcilpita apostolkunata jorqayämunanpaq. 

22Wardiakuna carcilman chaykuyashpannami apostolkunata 

tariyarqannasu. Saymi kutiykur niyarqan: 

23<<Cárcel punku shumaq wichqaraykaqtami tariyashkä. Prësu 

täpaqkunatapis punkukunacho ichiraykäyaqtami tariyashkä. Ruriman 
yaykurmi isanqa mayqan prësutapis tariyashkäsu>>. 

24Sayta wiyaykurmi [mas mandaq cüra,] templucho wardiakunapa 

capitannin y wakin mandaq cürakunapis yarpachakuyarqan: 
<<¿Imanöparaq qeshpiskiyash? ¿Imaraq päsash?>> niyashpan. 

25Sayno yarpachakuykäyaptinmi juk runa chaykur nirqan: <<¡Carcilman 

wichqayashqayki runakuna templu patiuchömi yachaykäsiyan!>> 

26Sayno niptinmi wardiakunata pushakurkur capitán aywarqan 

apostolkunata prësu sariyänanpaq. Chaykurmi runakuna samqayänanta 
mansakuyashpan mana maqaylapa prësu apayarqan. 

27Sanedrín juezkuna shuntaraykäyashqanman chaykasiyaptinmi mas 

mandaq cüra apostolkunata nirqan: 

28<<¿Manaku qamkunata niyashkä Jesúspa jutincho manana 

yachasiyänaykipaq? Sayno nikäyaptïpis Jesúspita yachasirmi intëru 
Jerusaléncho puriykäyanki. Saynöpis jitapaykäyämanki noqakuna Jesústa 
wanusiyashqäta>>. 

29Sayno niptinmi Pedro y paywan kaykaq apostolkuna niyarqan: 

<<Runakunata cäsukuyänäpa trukanqa Tayta Diostami cäsukuyäshaq. 

30Qamkuna Jesústa crucificaypa wanusish kayaptikipis unay ayllunsikuna 

yärakuyashqan Tayta Diosmi kawarisimush. 

31Paymi mandamaqninsi y salvamaqninsi kaykan. Jusalikuyta wanakur 

perdonash kanansipaqmi aluq kaq nawpanman jamasish. 

32Saytami noqakunapis musyasiyä y Espíritu Santupis runakunata 

musyasin. Payta wiyakuqkunamanmi Espíritu Santuta Tayta Dios 
kachamush>>. 

33Sayno niyashqanta wiyaykurmi autoridäkuna fiyupa rabyakuyashpan 

wanusiyta munayarqan. 

34Saymi lapan runakuna respitayashqan juk fariseo runa sharkushpan 

apostolkunata waqtaman rätula jorquskiyänanpaq wardiakunata nirqan. Say 
fariseo runapa jutinmi karqan Gamaliel. Payqa Tayta Diospa leyninkunata 
alimi yachasiq. 

35Sayno jorqurkasirmi nirqan: <<Israel runakuna, kay runakunapa contran 

imatapis manaraq rurar shumaq yarpachakuyay. 

36¿Yarpäyankiku nawpata Teudas jutiyuq runa <mandaqmi kä> nir 

purishqanta? Payta qatiräyarqan chusku pachak (400) runakunami. Sayno 
puriykaqta wanuskasiyaptin qatiraqninkuna wakpa kaypami 
mashtakäkuyarqan. 

37Saypita censakuy kashqan wisan Galileapita shamuq Judas yurimuptinpis 

askaqmi qatiräyarqan. Paytapis wanuskasiyaptin qatiraqninkuna 
mashtakarmi ushakäkuyarqan. 

38Saymi noqa yäsï kay runakunata mana cäsupänansipaq. Kikinkunapa 

yarpaylanpita wilakuyaptinqa nikashlanchömi ushakäkunqa. 

39Wilakuyänanpaq Tayta Dios churash kaptinqa manami imanöpapis 

elaqäsiyankisu. Elaqäsiyta munar cuidätaq Diospa contran 
ruraykäyankiman>>. 

40Saymi Gamaliel nishqanta cäsukuyashpan apostolkunata manana 

wanusiyarqannasu. Saypa trukanqa qayaykasir astasiyarqan. Nirkurmi 
Jesúspa jutincho manana wilakuyänanpaq juraparkur kachaskiyarqan. 

41Kachaskiyaptinmi apostolkuna Tayta Diosta kushish alabar niyarqan: 

<<Kuyamashpaykimi kamakäsishkanki qampa jutikicho wilakuyashqäpita 
nakayänäpaq>>. 

42Paykunaqa waran waranmi templu patiucho y wayikunachöpis runakunata 

yachasir Jesús salvamaqninsi Cristo kashqanta wilakuyaq. 

 

Hechos 6 
Mikuyta aypuyänanpaq akrayashqan 

1Say wisanmi discïpulukuna askayäyarqan. Paykunacho muchuq viüdakuna 

kayaptinmi waran waran mikuyta aypuyaq. Hebreo parlaq viüdakunata mas 
yanapäyaptinmi griego parlaqkuna jamurar niyarqan: <<Griego parlaq 

viüdakunata mana cäsuypami hebreo parlaqkunaqa kikinpurala mikuyta 
aypunakuyan>>. 

2Sayno niyaptinmi lapan discïpulukunata shuntaykur chunka ishkay 

apostolkuna niyarqan: <<Wawqikuna, manami alisu kanman Diospa 
wilakuyninta kachaykur mikuy aypukuyman churakäyaptï. 

3Saymi mikuyta aypukuyänanpaq qamkunapita qanchis wawqikunata 

churayänayki. Paykuna kayäsun ali rikash runakuna, Espíritu Santupa 
munaynincho kawaqkuna y ali yarpayyuq runakuna. 

4Saynöpami noqakunapa tiempükuna kanqa Tayta Diosta manakuyänäpaq 

y ali wilakuyninta wilakuyänäpaq>>. 

5Sayno wilanakuskirmi akrayarqan Estebanta, Felipita, Prócoruta, 

Nicanorta, Timónta, Parmenasta y Antioquía markapita kaq Nicolásta. 
Estebanqa Tayta Diosman shumaq yärakuq y Espíritu Santupa 
munaynincho kawaqmi karqan. Nicolásqa Israel runa kananpaq 
nawpatanami señalakush karqan. 

6Nirkurmi say akrayashqan wawqikunapa umankunaman makinta churaykur 

apostolkuna Tayta Diosta manakuyarqan. 

7Saymi Tayta Diospa wilakuyninta wilakuyaptin discïpulukuna Jerusaléncho 

askayäyarqan. Saynölami cürakunapis say wilakuyta askaq 
chaskikuyarqan. 

Estebanta prësu sariyashqan 

8Runakuna rikanancho milagrukunata y señalkunata rurananpaqmi 

Estebanta Tayta Dios yanaparqan. 

9Paywanmi Librina niyashqan sinagögacho shuntakaq wakin Israel 

runakuna rimanakuyta qalaykuyarqan. Say runakuna kayarqan Cirene 
nacionpita, Alejandría markapita, Cilicia provinciapita y Asia provinciapita. 

10Espíritu Santupa munayninwan shumaq tantiyakuykur parlaptinmi 

Estebanta upälasiyta kamäpakuyarqansu. 

11Saymi pakaylapa runakunata pägayarqan Estebanpa contran 

parlayänanpaq. Paykunami niyarqan: <<Moiséspa y Tayta Diospa contran 
Esteban parlaykaqtami wiyayashkä>>. 

12Sayno niyaptinmi Israel mayor runakuna, ley yachasiqkuna y wakin 

runakunapis fiyupa rabyakuyarqan. Saymi Estebanta prësu sarirkur 
apayarqan Sanedrín juezkuna shuntaraykäyashqanman. 

13Saychömi manakaqta jitapar Estebanpa contran niyarqan: <<Kay 

runaqa sagrädu templunsipa y leyninsipa contranmi imaypis parlaykan. 

14Saynöpis nin Nazaretpita kaq Jesús templunsita juchusinanpaq kashqanta 

y Moisés yachasishqan costumbrinsikunata mana cäsukunansipaqmi>>. 

15Saycho jamaraykaq juezkuna Estebanpa qaqlanta 

rikäriyashpan angilpa qaqlantanömi rikayarqan. 

 

Hechos 7 
Autoridäkunapa nawpancho Esteban parlashqan 

1Saypita mas mandaq cürami Estebanta tapurqan: <<¿Rasunpaku kay 

runakuna niyashqanno parlashkanki?>> nir. 

2Saymi Esteban nirqan: <<Wawqikuna y taytakuna, wiyayämay. Unay 

ayllunsi Abraham manaraq Haránman aywakur Mesopotamialachöraq 
taykaptinshi munayyuq Tayta Dios yuripänaq. 

3Saycho yuriparkurshi ninaq: <Markaykita y aylluykikunata kachaykur 

rikasinäpaq kaq partiman aywakuy>. 

4<<Sayno niptinshi caldeo runakuna täyashqanpita aywakur Harán 

markachöna Abraham tänaq. Taytan wanuykuptinnashi Tayta Dios 
pushamunaq kanan taykashqansimanna. 

5Kaycho taykaptinpis manashi juk pedäzu chakralatapis rikasinaqsu. Mana 

rikasirpis surin manaraq kaptinshi Tayta Dios promitinaq taykashqan 
nacionta payta y paypita miraqkunata qoykunanpaq. 

6Saynöpis payta ninaq: <Qampita miraqkunami chusku pachak (400) wata 

juk markacho jäpa runakunapa ashmaynin kar nakayanqa. 

7Sayno kaptinpis say marka runakunatami castigashaq. Ashmay 

kaykäyashqanpita yarqamurnami kay nacioncho sirviyämanqa> >>. 

8<<Sayno promitishqanta mana qonqananpaqshi Abrahamwan Tayta 

Dios pactuta rurar ninaq cuerpunta señalakunanpaq y olqu surinkuna 
yuriptin paykunapa cuerpuntapis señalananpaq. Sayshi surin Isaac 
yuriykuptin cuerpunta señalanaq puwaq junaqyuq kaykaptin. Saynölashi 
Isaacpis surin Jacobta señalanaq y Jacobpis chunka ishkay surinkunata 
señalanaq. Say chunka ishkay surinkunapitami lapan Israel runakuna 
mirayash. 

9<<Jacobpa surinkunanashi wawqin Joséta chikir Egiptuman 

rantikuskiyänaq. Sayno kaptinpis Tayta Diosshi Joséwan kar 

10imayka desgraciapitapis salvanaq. Tantiyakuq kananpaq yanapaptinshi 

Egipto nacionpa mandaqnin Faraón payta churanaq palaciuncho 
aruqkunata mandananpaq y Egipto naciontapis mandäsinanpaq. 

11<<Say wisanshi Egiptucho y Canaánchöpis fiyupa usya kaptin unay 

ayllunsikuna mikuyänanpaqpis kanaqsu. 

12Sayshi Egiptucho trïgu kashqanta musyar Jacobqa surinkunata trïguta 

rantiyämunanpaq kachanaq. 

13Saypita trïgu rantiq yapay kutiyaptinnashi paykunapa wawqin kashqanta 

José wilanaq. Nirkurnashi Josépa wawqinkunata Faraónpis reqinaq. 

14Saypitanashi ayllunkunatawan taytan Jacobta Egiptuman José 

qayasinaq. Egiptuman chaqkuna qanchis chunka pisqa (75) runakunashi 
kayänaq. 

15Saynöpashi surinkunawan Egiptuman Jacob aywayänaq. Saycho 

taykarshi paypis y surinkunapis wanukuyänaq. 

16<<Jacobpa y Josépa ayantanashi sakirkasir Siquem markaman 

apayänaq. Saychöshi Abraham rantishqan machayman pampayänaq. Say 
machaytashi rantinaq Hamor jutiyuq runapa surinkunapita. 

17<<Abrahamta promitishqanta Tayta Dios cumplinanpaq tiempu 

chämuptinnashi Israel runakuna Egiptucho saysikaman mirayänaq. 

18Say wisanshi juk runana yaykunaq Egiptucho rey kananpaq. Pay manashi 

musyanaqsu José pï kashqantapis. 

19Sayshi unay ayllunsikunata Faraón fiyupa nakasir seqaypa 

arusinaq. Ayllunsikuna mirananta mana munarshi olqu yuriq kaqtaqa 
yuriylanta kachaskiyänanpaq ninaq. 

20<<Say wisanshi Moiséspis yurinaq. Payqa kuyaylapaqshi kanaq. Taytan 

mamanshi kimsa killayuq kashqanyaq wayilancho pakaylapa ashmayänaq. 

21Nirkurshi Faraón mandashqanta cäsukur wamra wanukunanpaq 

kachariykuyänaq. Saytanashi Faraónpa warmi surin shuntakur kikinpa 
wawantano ashmakunaq. 

22Saychöshi Egipto runakuna estudiayashqanta Moiséspis yachakunaq. 

Shumaq yarpayyuq karshi imatapis ali ruranaq y ali parlanaq. 

23<<Chusku chunka (40) watayuq kaykarnashi Israel mayinkunaman 

watukaq aywayta yarpänaq. 

24Sayno aywarshi juk Israel runata Egipto runa maqaykaqta tarinaq. Sayshi 

Israel runapa favornin sharkur say Egipto runata wanurasinaq. 

25Moisésshi yarpänaq: <Israel mayïkuna tantiyakuyanqami 

nakaykäyashqanpita jorqunäpaq Tayta Dios kachamashqanta> nir. Sayno 
yarpaptinpis Israel mayinkuna manashi tantiyakuyänaqsu. 

26<<Egipto runata wanusishqan waraynin junaqshi Moisés tarinaq ishkay 

Israel runakuna pelyaykäyaqta. Sayshi paykunata washashpan ninaq: 
<Qamkuna say ayllula kaykarqa ¿imanirtaq pelyaykäyanki?> 

27Sayshi maqaq kaq runaqa Moisésta tanqarir ninaq: <Qamta ¿pitaq 

churashushkanki noqakunapa mandamaqnï y jueznï kanaykipaq? 

28¿Egipto runata qanyan wanusishqaykinöku noqatapis wanusimayta 

munaykanki?> 

29Sayno niptinshi Madián partiman Moisés qeshpiskir qorpanöla saycho 

tänaq. Saychöshi ishkay olqu surinkuna yuriyänaq. 

30<<Madiáncho chusku chunka (40) wata taykarnashi aywanaq Sinaí jirka 

cercanman. Say sunyaq jirkachöshi shiraka rupaykaqcho 
juk ángel yuripänaq. 

31Sayta rikaykurshi fiyupa espantakunaq. Sayshi shumaq rikananpaq 

yaykuykaptin Tayta Dios ninaq: 

32<Unay aylluykikuna Abrahampa, Isaacpa y Jacobpa Diosninmi kaykä>. 

Sayta wiyarshi Moisés suksukyashpan rikäriytapis mansarinaq. 

33Sayshi Tayta Dios ninaq: <Kay ichirashqayki pasa sagrädumi kaykan. 

Sayno kaykaptinqa lanqikita jorquy. 

34Noqa rikaykämi kuyashqä runakuna Egiptucho nakaykäyashqanta. 

Saycho waqaykäyashqantami wiyaykä. Saymi paykunata jorqamunäpaq 
shamushkä. Saymi Egiptuman qamta kanan kachashayki>. 

35<<Sayshi rupaykaq shirakacho ángel parlapaskiptin Moisésta Tayta Dios 

Egiptuman kachanaq. Israel mayinkuna <¿pitaq churashushkanki 
mandamaqnï y jueznï kanaykipaq?> nikäyaptinshi Egiptupita 
jorqamunanpaq y mandaqninpis kananpaqshi sayno kachanaq. 

36Sayshi Israel runakunata jorqamur Egiptuchöpis, Puka Lamarchöpis y 

sunyaq jirkachöpis chusku chunka (40) wata milagrukunata y señalkunata 
Moisés ruranaq. 

37<<Moisésshi Israel mayinkunata ninaq: <Tayta Diosmi qamkunapita juk 

runata churanqa noqano profëta kananpaq. [Payta cäsukuyanki]>. 

38Unay ayllunsikunawan sunyaq jirkacho Sinaí jirkaman Moisés wisaptinshi 

juk ángel parlapänaq. Saychöshi ali kawanansipaq yäsikuykunata ángel 
wilanaq noqansipis chaskikunansipaq. 

39<<Sayno kaykaptinpis unay ayllunsikuna manashi Moisésta 

cäsukuyänaqsu. Paypa contran sharkurshi Egiptuman kutikuyta 
munayänaq. 

40Sayshi Aarónta niyänaq: <Egiptupita jorqamaqninsi Moisésta ima 

päsashqantapis manami musyansisu. Sayno kaykaptinqa nänicho 
yanapämänansipaq dioskunata ruraykulay>. 

41Sayno nirshi becërru niraq ïduluta rurayänaq. Say rurayashqanta adorar 

sacrificiuta rupasirshi fiestata kushish rurayänaq. 

42<<Sayno rurayaptinshi qoyllarkunata, intita y killata adorayänanpaq Tayta 

Dios paykunata kachariykunaq. Profëtakuna qelqayashqanchöpis kaynömi 
nikan: << <Israel runakuna, chusku chunka (40) wata sunyaq jirkapa purir 
manami noqapaqsu uywakunata y saki mikuykunata rupasiyarqayki. 

43Saypa trukanqa Moloc diosnikipaq rurayashqayki toldunta purisiyarqayki. 

Refán diospa qoyllarnin niraqtami adorayarqayki. Saykunataqa kikikikunami 
rurayarqayki diosnikikuna kayänanpaq. Sayno rurayashqaykipitami 
Babiloniapita mas karuman qarquyäshayki>. 

44<<Sunyaq jirkachöshi unay ayllunsikuna Pactu Tolduta purisiyänaq. 

Rikasishqantanöla say tolduta rurananpaqshi Tayta Dios Moisésta ninaq. 

45Say tolduntintashi kay taykashqansi nacionman paykunata Josué 

pushamunaq. Ayllunsikuna chaykayämuptinshi kay markakunacho taq 
runakunata Tayta Dios qarqunaq. Saynöpashi kay nación paykunapana 
rikakunaq. <<Say tolduqa rey David kawashqan wisanyaqshi kay 
markansikunacho kanaq. 

46Tayta Dios yanapaptinshi Davidqa templutana sharkasiyta munanaq 

Jacobpita miraqkuna Tayta Diosta adorayänanpaq. 

47Sayno kaptinpis surin Salomónraqshi say templuta sharkasinaq. 

48<<Templuta Salomón sharkasish kaptinpis lapanpaq munayyuq Tayta 

Dios manami runakuna rurayashqan templuchösu tan. Profëta 
qelqashqanchöpis nikanmi: 

49<< <Jana pasaqa trönümi. Pasapis chakï jarukunanmi. Sayno kaykaptinqa 

¿maychöraq wayita sharkasipämankiman? ¿Maychöraq jamaykunäpaq 
rurasipämankiman? 

50Ciëlutapis pasatapis ¿manaku kikï kamashkä?> >> 

51Sayno nirkurmi Esteban nirqan: <<Qamkunaqa roqu rinrimi kaykäyanki. 

Shonquykikunapis señaläni kaptinmi mana cäsukuq kaykäyanki. Unay 
aylluykikunanölami Espíritu Santupa contran imaypis kaykäyanki. 

52Lapan profëtakunatapis paykuna nakasiyarqanmi. Jusaynaq 

runa shamunanpaq kashqanta wilakuykäyaptinpis wanusiyarqanmi. 
Qamkunapis paykunanölami salvamaqninsi runata entregayashkanki 
wanusish kananpaq. 

53Leyninkunata angilkunawan Tayta Dios qomashqapis manami 

cäsukuyankisu>>. 

Estebanta wanusiyashqan 

54Esteban sayno nishqanta wiyarmi autoridäkuna fiyupa rabyanäyashpan 

kirunkunatapis uchuyarqanraq. 

55Estebanqa Espíritu Santupa munaynincho karmi jana pasata 

rikärishqancho rikarqan chipipiykaq munayyuq Tayta Diospa aluq kaq 
nawpancho Jesús kaykaqta. 

56Sayta rikaykurmi nirqan: <<Jana pasa kicharaykämuqtami rikaykä. 

Saychömi Tayta Diospa aluq kaq nawpancho Runapa Surin kaykämun>>. 

57Sayno niptinmi autoridäkuna qaparäyashpan rinrinkunatapis sapakurkur 

jinan höra shinshiyparaq Estebanta saripakuyarqan. 

58Nirkurmi markapita jorquykur samqayarqan. Sayno samqayänanpaqmi 

capötinkunata jorquskir Saulo jutiyuq maqtata paytakuyarqan. 

59Samqaykäyaptinmi Esteban manakur nirqan: <<Tayta Jesús, 

¡makikimanmi almäta churaykamü!>> 

60Nirkurnami qonqurpakuykur sinchipa nirqan: <<¡Kay samqaykämaq 

runakunata perdonaykulay, Taytay!>> Sayno niskirmi päsarpurqan. 

 

Hechos 8 

1Estebanta wanusiyaptin Saulupis kushikurqanmi. 

Jesúsman yärakuqkunata Saulo qatikachashqan 

Say junaqpitanami Jesúsman yärakuqkunata Jerusaléncho qatikachar 
qalaykuyarqan. Judeapa y Samariapa qeshpir aywakuyaptinmi 
apostolkunalana Jerusaléncho quëdakuyarqan. 

2Estebanpa ayantami Tayta Dios munashqanno kawaqkuna fiyupa 

lakikuyashpan pampayarqan. 

3Saulunami Jesúsman yärakuqkunata wayin wayin ashir tarishqan kaqta 

warmitapis olqutapis carcilman wichqasirqan. 

Samariacho Felipe wilakushqan 

4Jerusalénpita qeshpiqkunami maysaychöpis ali wilakuyta wilakuyarqan. 

5Saynölami Felipipis Samaria markaman chaykur Jesús salvamaqninsi 

Cristo kashqanta wilakurqan. 

6Saychömi milagrukuna rurashqanta rikar y parlashqanta wiyar lapan 

runakuna kushikuyarqan. 

7Runakunapita qarquptinmi supaykunapis qaparaykar yarquyarqan. 

Saynölami aska weqrukunatapis y paralïticu runakunatapis aliyäsirqan. 

8Sayno ruraptinmi say markacho taqkuna seqaypa kushikuyarqan. 

9Saychömi karqan Simón jutiyuq juk brüju. <<Noqa yachaqmi kä>> 

nishpanmi Samaria runakunata nawpapita pasa criyisirqan. 

10Simón nishqankunata wiyarmi muchuqpis kapuqyuqpis niyaq: <<¡Kay 

runataqa Tayta Diosmi yanapaykan!>> 

11Simón brüju kashpan nawpapita pasa mägicawanmi runakunata engañaq. 

12Sayno kaptinpis Tayta Dios mandaykashqanpa ali wilakuyninta y 

Jesucristupita Felipe wilakuptinnami runapis warmipis chaskikur 
bautizakuyarqan. 

13Kikin Simónpis criyishpan bautizakuskirmi Felipe maypa aywaptinpis 

paywan purirqan. Señalkunata y milagrukunata rurashqanta rikarmi Simón 
fiyupa espantakurqan. 

14Samariacho Diospa wilakuyninta runakuna chaskiyashqanta musyarmi 

Jerusaléncho kaykaq apostolkuna Pedrutawan Juanta sayman 
kachayarqan. 

15Chaykurmi Tayta Diosta manakuyarqan Samaria runakunapis Espíritu 

Santuta chaskikuyänanpaq. 

16Jesúspa jutincho bautizakush kaykarpis Espíritu Santuta manaraqmi 

mayqanpis chaskishqaraqsu kayarqan. 

17Saymi paykunapa umankunata churaykur manakuyaptin Espíritu Santuta 

chaskikuyarqan. 

18Sayta rikarmi Simónqa apostolkunata pägayta munar 

19nirqan: <<Say munaynikita rantikaykalämay noqapis runakunapa 

umanman makïta churaykuptï Espíritu Santuta chaskikuyänanpaq>>. 

20Sayno niptinmi Pedro nirqan: <<¿Imanirtaq Tayta Dios qarashqan Espíritu 

Santu rantina kashqanta yarpaykanki? ¡Sayno yarpashqaykipita 
qellaynintintami supayniki apashunki! 

21Qam yarpashqaykiqa manami Tayta Dios munashqannösu kaykan. Sayno 

kaykarqa manami noqakuna rurashqäman jatikämunkimansu. 

22Lutan yarpashqaykikunata kacharir perdonashunaykipaq Tayta Diosta 

manakuy. Manakuptiki paqta perdonashunkimanpis. 

23Jusalikuypa munaylancho kashpayki envidiösu kashqayki reqipalami 

kaykan>>. 

24Sayno niptinmi Simón ruwakur nirqan: <<Nishqaykikuna mana 

päsamänanpaq Tayta Diosta manakuykuyälay>>. 

25Tayta Diospa wilakuyninta saycho wilakuskirnami Pedruwan Juan 

Jerusalénman kutiqno Samariacho kaykaq wakin markakunachöpis 
wilakuyarqan. 

Eunucu runa Jesúsman criyishqan 

26Saypitanami Tayta Diospa angilnin Felipita nirqan: <<Sur kaqläpa yarqur 

Jerusalénpita Gaza markaman aywaq nänipa ayway. Say nänimi sunyaq 
jirkapa päsaykan>>. 

27Saymi Felipe say nänipa aywar Etiopía nacionpita juk eunucu runata 

rikarqan. Paymi Etiopía nacioncho reina Candacipa tesorërun karqan. Tayta 
Diosta adoraq Jerusalénman aywashqanpita 

28kutirmi carrëtanman jamaykur profëta Isaías qelqashqan libruta liyiraykar 

aywaykarqan. 

29Saymi Felipita Espíritu Santu nirqan: <<Say carrëtawan aywaykaq 

runaman witipay>>. 

30Nishqanno witiparmi wiyarqan profëta Isaías qelqashqan libruta liyiykaqta. 

Saymi tapurqan: <<Say liyiykashqaykita ¿tantiyankiku?>> nir. 

31Sayno niptinmi nirqan: <<Pipis mana tantiyasimaptinqa ¿imanöparaq 

tantiyashaq?>> Nirkurmi Felipita ruwakurqan carrëtaman wisarkur 
nawpanman jamananpaq. 

32Tayta Diospa palabranta liyiykashqan kaynömi nirqan: <<Uyshata 

pishtananpaq apaqnömi payta apayarqan. Milwanta rutuyaptin uysha 
wiyaräkushqannömi upälala wiyaräkurqan. Sayno upälakushpan manami 
juk shimilapis parlakurqansu. 

33Manakaqman churayaptinpis manami favornin pipis sharkurqansu. Payta 

wanusiyaptin surinpis manami karqansu>>. 

34Saymi Felipita eunucu nirqan: <<Tantiyaykasilämay, taytay. Profëta Isaías 

¿pipaqtaq kayta qelqarqan? ¿Kikinpaqku o jukpaqku?>> 

35Sayno tapuptinmi liyishqanta tantiyasir Jesúspa ali wilakuyninta Felipe 

wilaparqan. 

36Saypita aywaykäyashqancho yaku kashqanman chaykurmi say eunucu 

nirqan: <<Kaycho yaku kaykaptinqa ¿manasuraq 
bautizaykalämankiman?>> 

37[Niptinmi Felipe nirqan: <<Lapan shonquykiwan criyiptikiqa bautizashayki 

ari>>. Sayno niptinmi nirqan: <<Jesucristo Tayta Diospa Surin kashqanta 
rasunpaypami criyï>>.] 



2101 

 

 
© 2018  Wycliffe Bible Translators, Inc. 

  
 

 

38Saymi carrëtanta ichiykasir yakuman uräyarqan. Saychömi eunucuta 

Felipe bautizarqan. 

39Yakupita yarqaskayämuptinmi Felipita Señor Jesucristupa Espïritun 

jukläpa apakurqan. Payta manana rikarpis eunucuqa kushishqami 
aywakurqan. 

40Azoto markachöna rikakurmi Felipiqa Jesúspa ali wilakuyninta wilakur 

markan markan purirqan. Sayno wilakuraykarmi Cesarea markaman 
charqan. 

 

Hechos 9 
Sauluta Jesús yuripashqan 

Hechos 22.6-16; 26.12-18 

1Saulunami Señor Jesúspa discïpulunkunata wanusiyta munashpan mas 

mandaq cüraman aywar 

2nirqan: <<Ordinta qoykalämay Damascucho 

kaykaq sinagögakunaman yaykur Diospa Nänin qatiraqkunata warmitapis 
olqutapis Jerusalénman prësu apamunäpaq>>. 

3Say ordinwan aywar Damasco markaman chaykaptinnami ciëlupita aksi 

elaqpita chipipiypa asikyapaykamurqan. 

4Sayno asikyapaykamuptinmi pasaman Saulo tunir wiyarqan <<Saulo, 

Saulo, ¿imanirtaq qatikachaykämanki?>> nimuqta. 

5Sayta wiyarmi Saulo tapurqan: <<¿Pitaq kanki, Taytay?>> nir. Saymi 

nimurqan: <<Noqaqa qatikachaykashqayki Jesúsmi kaykä. [Picata töru 
jaytar däñakushqannömi kikilayki mana alita rurakuykanki>>. 

6Sayta wiyarmi mansariywan suksukyashpan Saulo nirqan: <<¿Imatataq 

rurashaq, Taytay?>> Saynami Señor Jesús nirqan:] <<Sharkur 
Damascuman ayway. Saychönami imata ruranaykipaqpis wilashunki>>. 

7Parlamushqanta wiyarpis pitapis mana rikayashpanmi Sauluwan 

aywaykaqkuna fiyupa mansakäyarqan. 

8Saulunami tunishqanpita sharkurkur rikachakurpis imatapis rikarqannasu. 

Saymi paywan aywaq runakuna janchaylapa Damascuman chäsiyarqan. 

9Saycho kimsa junaq qaprayashla karmi mikuytapis mikurqansu ni yakutapis 

upurqansu. 

10Damascuchömi juk discïpulu tarqan Ananías jutiyuq. Paytami Señorninsi 

yuriparkur nirqan: <<¡Ananías!>> Niptinmi nirqan: <<¿Imataq, Taytay?>> 

11Saymi Señorninsi nirqan: <<Jukla ayway Derëcha nishqan cälliman. 

Judaspa wayinman chaykur tapukunki Tarso markapita Saulo runapaq. Say 
wayichömi Tayta Diosta pay manakuykan. 

12Paymi revelacioncho rikashushkanki yapay rikananpaq makikita umanman 

churaykur manakuykashqaykita>>. 

13Niptinmi Ananías nirqan: <<Taytay, say runapaqqa askaqmi parlayan 

qamman yärakuqkunata Jerusaléncho seqaypa nakasishqanta. 

14Kananpis mandaq cürakunapa ordinninwanshi kayman shamush qamman 

yärakuqkunata prësu apananpaq>>. 

15Saymi Señorninsi nirqan: <<Ayway. Wilakuynïta wilakunanpaqmi say 

runata akrashkä. Paymi wilapanqa juklä nación runakunata, reykunata y 
Israel mayinkunatapis. 

16Paytami musyasishaq noqa rayku fiyupa nakananpaq kashqanta>>. 

17Sayno niptinmi Ananías Saulo kaykashqan wayiman aywarqan. 

Chaykurmi Saulupa umanman makinta churaykur nirqan: <<Wawqi Saulo, 
nänicho yuripäshuqniki Señor Jesúsmi kachamash qaprayashqaykipita 
aliyänaykipaq y Espíritu Santupa munaynincho kanaykipaqpis>>. 

18Ananías parlayta ushaskiptinmi jinan höra Saulupa nawinpita pescädupa 

escämanno shikwarqan. Sayno shikwaskiptinmi Saulo rikarqanna. 
Nirkurnami bautizakuskir 

19mikuyta mikurkurna kawarirkurqan. Damascuchömi 

discïpulukunawan ishkay kimsa junaq qoyarqan. 

Jesúspita Damascucho Saulo wilakushqan 

20Saypitanami Tayta Diospa Surin Jesús 

kashqanta sinagögakunacho Saulo wilakur qalaykurqan. 

21Sayno wilakushqanta wiyarmi runakuna admirakuyashpan niyarqan: 

<<¿Manaku kay runaqa Jesúsman yärakuqkunata Jerusaléncho 
qatikacharqan? ¿Manaku kaymanpis shamush prësu sarir mandaq 
cürakunaman apananpaq?>> 

22Waran waran Saulo mas tantiyarmi Jesús salvamaqninsi Cristo kashqanta 

wilakurqan. Sayno wilakuptinmi Damascucho taq Israel runakuna ima 
niytapis kamäpakuyarqansu. 

Israel runakunapita Saulo qeshpishqan 

23Saypita unaylatami Israel runakuna wilanakuyarqan Sauluta 

wanusiyänanpaq. 

24Wanusiyta munar paqasta junaqta marka yarquna punkucho 

shuyakuyashqantami Saulo musyarqan. 

25Saymi discïpulukuna juk paqas jatun canastaman winarkur marka murälla 

jananpa Sauluta uräsiyarqan. 

Jerusaléncho Saulo wilakushqan 

26Jerusalénman Saulo chaykurmi Jesúspa discïpulunkunawan shuntakayta 

munarqan. Munaptinpis Jesústa chaskikushqanta mana criyirmi 
discïpulukunaqa paywan shuntakayta mansariyarqan. 

27Saymi apostolkunawan reqinakuyänanpaq Sauluta Bernabé pusharqan. 

Reqinakarkasirnami wilaparqan nänicho Señorninsi yuripar Sauluta 
parlapashqanta. Nirkurmi wilaparqan Damascucho mana mansariypa 
Jesúspa jutincho wilakushqanta. 

28Saynöpami apostolkunawan Jerusaléncho Saulo purir Jesúspa jutincho 

mana mansariypa wilakurqan. 

29Sayno wilakurmi griego idiömata parlaq Israel runakunawan 

rimanakuyarqan. Say runakuna Sauluta wanusiyta munayashqanta 

30musyarmi wawqi panikuna pushayarqan Cesarea markaman. Saypitanami 

markan Tarsupa despachayarqan. 

31Saypitanami Judeacho, Galileacho y Samariachöpis Jesúsman 

yärakuqkuna jawkalana kawayarqan. Tayta Diosta mansapakur pay 
munashqanno kawayänanpaq Espíritu Santu yanapaptinmi mas 
askayäyarqan. 

Eneasta Pedro aliyäsishqan 

32Pedrunami yärakuq mayinkunata maysaypa watukar purishpan Lida 

markamanpis charqan. 

33Saychömi Eneasta tarirqan paralïticu kar puwaq watana cämalancho 

jitaraykaqta. 

34Paytami Pedro nirqan: <<Eneas, Jesucristumi aliyäsishunki. ¡Sharkuy! 

¡Cämaykita shuntay!>> Sayno niptinmi Eneas jinan höra aliyashna 
sharkurkurqan. 

35Sayta rikarmi Lidacho y Saróncho taq runakuna Señor Jesucristuman 

yärakuyarqan. 

Tabita kawarimushqan 

36Jope markachömi juk discïpulu tarqan Tabita jutiyuq warmi. Tabita ninanqa 

griego idiömacho Dorcas ninanmi. Say warmimi imaypis alilata ruraq y 
muchuqkunatapis yanapaq. 

37Qeshyar wanuykuptinmi armaskir wayi janancho kaykaq cuartuman 

sutayarqan. 

38Jopipita Lida markamanqa cercalami kaykan. Saymi Lidacho Pedro 

kaykashqanta mayar ishkay runakunata discïpulukuna kachayarqan 
ruwakamur niyänanpaq: <<Jopimanshi jukla aywaykuläshun>>. 

39Saymi paykunawan Pedro aywar chaptin yaykasiyarqan aya 

sutaraykashqan cuartuman. Saychömi Tabita yanapashqan viüdakuna 
waqar Pedruta rikasiyarqan paykunapaq rurapashqan mödanankunata. 

40Saymi saycho kaykaqkunata waqtaman qarquskir qonqurpakuykur Tayta 

Diosta Pedro manakurqan. Manakurirmi ayata nirqan: <<¡Tabita, sharkuy!>> 
Sayno niptinmi wanush sutaraykashqanpita jinan höra kawarimur Pedruta 
rikärir jamarkamurqan. 

41Saynami makinpita jancharkur Pedro ichirkasirqan. Tabita 

kawarimushqanta rikayänanpaqnami waqtacho kaykaq viüdakunata y 
wawqi panikunata qayarqan. 

42Tabita kawarimushqanta intëru Jope markacho musyarmi Señorninsiman 

askaq yärakuyarqan. 

43Say markachömi suëla ruraq Simónpa wayincho aska junaq Pedro 

posädakurqan. 

 

Hechos 10 
Pedruta Cornelio qayasishqan 

1Cesarea markachömi tarqan juk soldädu Cornelio jutiyuq. Pay karqan 

Italiano nishqan batallonpa capitanninmi. 

2Wayincho lapan taqkunawanmi Corneliuqa Tayta Diosta mansapakur pay 

munashqanno kawayaq. Muchuqkunatapis yanaparmi Tayta Diosta imaypis 
manakuq. 

3Juk junaq malway intino kaykaptinmi Tayta Diospa angilninta revelacioncho 

rikarqan. Say angilmi <<¡Cornelio!>> nirqan. 

4Saymi seqaypa mansakash rikaraykashqancho <<¿imataq, taytay?>> 

nirqan. Sayno niptinmi ángel nirqan: <<Manakushqaykita Tayta Dios 
wiyashushkankimi. Muchuqkunata yanapashqaykitapis rikashushkankimi. 

5Kananqa Simón jutiyuq runata pushayämunanpaq Jope markaman 

kachakuy. Paypa jukaq jutinmi kaykan Pedro. 

6Payqa lamar kuchuncho suëla ruraq Simónpa wayinchömi posädaraykan. 

[Paymi wilashunki imata ruranaykipaqpis]>>. 

7Ángel aywakuptinnami Cornelio qayarqan ishkay ashmayninkunata y Dios 

munashqanno kawaq juk yanapaqnin soldädutapis. 

8Paykunatami ángel nishqankunata wilaparkur Jope markaman kacharqan. 

9Saypita waraynin pulan junaqnami Cornelio kachashqan runakuna Jope 

markaman chaykäyarqan. Say hörami Pedrupis posädarashqan wayi 
jananman Tayta Diosta manakuq wisarqan. 

10Manakuykaptinmi pasaypa puchaknay sarikuykurqan. Mikuyta 

yanukapäyashqanyaqmi Tayta Dios revelaptin 

11jana pasa kicharaykämuqta rikarqan. Rikärishqanchömi jana pasapita 

chuskun puntanpa watash jatunkaray jaku niraq uraykämuqta rikarqan. 

12Say jakuchömi kaykarqan tukuy casta uywakuna, lashtaypa puriqkuna y 

pajaqkunapis. 

13Rikaraykaptinmi jana pasapita nimurqan: <<Pedro, saykunata pishtaskir 

mikuy>>. 

14Sayno nimuptinmi Pedro nirqan: <<Manami saykunata mikümansu, 

Taytay. Impüru uywakunataqa manami imaypis mikushkäsu>>. 

15Sayno niptinmi yapay nimurqan: <<Mikunaykipaq püru kashqanta Tayta 

Dios nikäshuptikiqa ama impüru kashqanta niysu>>. 

16Say revelacionta kimsa kuti Pedro rikaskiptinmi say jakuta jana pasapa 

kutisikurqan. 

17<<¿Imapaqraq rikasimash?>> nir yarpachakuykaptinmi Cornelio 

kachashqan runakuna tapukuraykar Simónpa wayiman chäyarqan. 

18Chaykuyashpanmi tapukuyarqan: <<¿Kaychöku Simón Pedro 

posädaraykan?>> nir. 

19Revelacionta rikashqanpita Pedro yarpachakuykaptinmi Espíritu Santu 

nirqan: <<Kimsa runakunami ashiykäyäshunki. 

20Noqami say runakunata kachamushkä. Mana mansariypa paykunawan 

ayway>>. 

21Sayno niptin urarkamurmi say runakunata Pedro nirqan: <<Say 

ashiykäyashqayki runa noqami kaykä. ¿Imalapaqtaq ashiykäyämanki?>> 

22Saymi niyarqan: <<Capitán Corneliumi kachayämash, taytay. Payqa Tayta 

Diosta mansapakuq ali runami. Lapan Israel runakunami payta kuyayan. 
Qamta qayasishunaykipaqshi Tayta Diospa santu angilnin nish. 
Wayinmanshi aywaykuläshun Tayta Diospa wilakuyninta wilapänaykipaq>>. 

23Sayno niyaptinmi posädarashqan wayicho Pedro paykunata 

posädasirqan. Waraynin tutanami Cornelio kachakushqan runakunawan y 
Jopicho taq wakin wawqikunawan Pedro aywarqan. 

24Aywayashqanpita warayninraqmi Cesarea markaman chäyarqan. 

Corneliumi ayllunkunawan y kuyanakuyashqan runakunawanpis wayincho 
shuyakuykäyarqan. 

25Chaykuyaptinnami Pedrupa puntanman Cornelio qonqurpakuykur payta 

adorarqan. 

26Saymi Corneliuta janchashpan Pedro nirqan: <<¡Sharkuy! Noqapis qamno 

runalami kä>>. 

27Saypitanami paywan parlaraykar yaykuyashpan aska runakuna 

shuntaraykäyaqta tarirqan. 

28Saymi Pedro nirqan: <<Qamkuna musyayankimi Israel runa mana Israel 

runakunawan mana shuntakänanpaq ni wayinmanpis mana chänanpaq 
kashqanta. Sayno kaykaptinpis Tayta Diosmi tantiyasimash pipis impüru 
mana kashqanta. 

29Saymi qayasimaptiki jukla shamushkä. Kanan nimay imapaq 

qayasimashqaykitapis>>. 

30Niptinmi Cornelio nirqan: <<Chusku junaqnami kay hörano [ayunar] Tayta 

Diosta manakuykarqä. Tardi malway hörami chipipiykaq mödanash runa 
yuripämash. 

31Paymi nimash: <Cornelio, manakushqaykita Tayta Dios wiyashqami. 

Muchuqkunata yanapashqaykitapis rikashqami. 

32Kananqa Simón jutiyuq runata pushayämunanpaq Jope markaman 

kachakuy. Paypa jukaq jutinmi kaykan Pedro. Payqa lamar kuchuncho suëla 
ruraq Simónpa wayinchömi posädaraykan. [Pay chaykamurmi 
wilapäshunki]>. 

33Sayno nimaptinmi jukla kachakamurqä pushamushunaykipaq. 

Shamushqaykipita kushikümi, taytay. Wilakuyninta wiyayta munarmi Tayta 
Diospa nawpancho lapäkuna kaycho shuntakäyashkä>>. 

Corneliupa wayincho Pedro wilakushqan 

34Saymi Pedro nirqan: <<Kanan rasunpaypami tantiyä Tayta Dios pitapis 

manakaqman mana churashqanta. 

35Saynölami may nacionpita kaptinpis payta mansapakur cäsukuq kaqtaqa 

pïmaytapis kuyapan. 

36Sayno kuyapämashpansimi Jesucristo kayninpa perdonamansi paywan ali 

kawanansipaq. Jesucristuqa lapanpapis Señorninmi kaykan. Say ali 
wilakuytami Israel runakunata Tayta Dios musyasirqan. 

37<<Musyayankimi bautizakuyänanpaq Juan wilakushqanpitaraq Galileacho 

qalaykur intëru Judeacho ima päsashqantapis. 

38Say wisanmi Nazaret markapita kaq Jesús munayyuq kananpaq Espíritu 

Santuta payman Tayta Dios kachamurqan. Tayta Dios yanapaptinmi markan 
markan Jesús purirqan alikunata rurar y diablu qeshyasishqan runakunata 
kachakäsir. 

39<<Noqakuna rikayashkämi Jerusaléncho y intëru Judeacho Jesús 

rurashqankunata. Cruzcho wanusiyaptinpis 

40kimsa junaqtami Tayta Dios kawarisimush. Kawarirkamurmi noqakunata 

yuripäyämash. 

41Saytaqa manami lapan runakunasu payta rikayash, sinöqa nawpapita 

pasa Tayta Dios akrashqan kaqkunalami. Saymi kawarimuptin paywan juntu 
mikur upur kayashkä. 

42Nirkurnami kachayämash wilakuyninta wilakur kayno niyänäpaq: 

<Wanushkunatapis kawaykaqkunatapis juzgananpaqmi Tayta Dios Jesústa 
churash>. 

43Paypitami lapan profëtakunapis wilakuyarqan. Saynöpami musyansi 

lapantapis payman yärakuq kaqtaqa jusalikushqanpita Tayta Dios paypa 
jutincho perdonashqanta>>. 

Mana Israel runakuna Espíritu Santuta chaskiyashqan 

44Pedro sayno wilapaykaptinmi saycho wiyaykaqkunaman Espíritu Santu 

charqan. 

45Sayta rikarmi Pedruwan aywaq Israel runakuna admirakur niyarqan: 

<<¡Mana Israel runakunatapis Espíritu Santuta Tayta Dios qarashqami!>> 

46Sayno niyarqan juk idiömakunapa parlar Tayta Diosta alabaykäyaqta 

wiyarmi. 

47Saymi Pedro nirqan: <<Paykunapis noqansino Espíritu Santuta 

chaskikuykäyaptinqa manami pipis bautizakuyänanta michanmansu>>. 

48Saymi Jesucristupa jutincho paykunata bautizarqan. Saypitanami 

Corneliupa wayincho shuntaraykaqkuna Pedruta ruwayarqan ishkay kimsa 
junaqlapis qoyäpäyänanpaq. 

 

Hechos 11 
Mana Israel runakunapis Jesústa chaskikuyashqanta Pedro wilashqan 

1Mana Israel runakunapis Tayta Diospa wilakuyninta chaskikuyashqantami 

apostolkuna y Judea provinciacho wawqi panikunapis musyayarqan. 

2Saymi Jerusalénman Pedro kutiykuptin señalash kaq wakin wawqikuna 

jamurar 

3niyarqan: <<¡Imanirtaq mana Israel runakunapa wayinman yaykur 

paykunawan mikushkanki!>> 

4Sayno niyaptinmi ima päsashqantapis qatinaylanpa wilapar Pedro nirqan: 

5<<Jope markacho Tayta Diosta manakuykashqächömi jana pasapita 

chuskun puntanpa watash jatunkaray jaku niraq uraykämuqta revelacioncho 
rikarqä. 

6Saycho shumaq tantiyaykunäpaqmi tukuy casta ashmana kaq y mana 

ashmana kaq uywakuna, lashtaypa puriqkuna y pajaqkunapis karqan. 

7Sayta rikaraykaptïmi jana pasapita nimurqan: <Pedro, saykunata pishtaskir 

mikuy>. 

8<<Sayno nimaptinmi nirqä: <Manami saykunata mikümansu, 

Taytay. Impüru uywakunataqa manami imaypis mikushkäsu>. 

9<<Saymi jana pasapita yapay nimurqan: <Mikunaykipaq püru kashqanta 

Tayta Dios nikäshuptikiqa ama impüru kashqanta niysu>. 

10Say revelacionta kimsa kuti rikaskasimarmi jakuta jana pasapa 

kutisikurqan. 

11<<Say hörami Cesarea markapita kachamushqan kimsa runakuna 

ashiyämashpan päsaraykashqä wayiman chäyämurqan. 

12Saymi Espíritu Santu nimarqan mana mansakuypa paykunawan 

aywayänäpaq. Sayno nimaptinmi kay soqta wawqikunawan aywar 
qayasimaq runapa wayinman yaykuyarqä. 

13Saychömi wilayämarqan wayincho juk ángel yuriparkur kayno nishqanta: 

<Simón jutiyuq runata pushayämunanpaq Jope markaman kachakuy. 
Paypa jukaq jutinmi kaykan Pedro. 

14Paymi tantiyasishunki qam y wayikicho taqkuna imanöpa 

salvakuyänaykipaqpis>. 

15<<Saycho wilapar qalariykaptïmi noqansiman chämushqannöla 

paykunamanpis Espíritu Santu chash. 

16Saychömi yarparkurqä Señor Jesucristo kayno nishqanta: <Juanqa 

yakulawanmi bautizarqan. Qamkunami isanqa Espíritu Santuwan bautizash 
kayanki>. 

17Señor Jesucristuman yärakush Espíritu Santuta qaramashqansinömi 

paykunatapis Tayta Dios qarash. Sayno kaykaptinqa ¡noqa pitaq kä Tayta 
Diosta michänäpaq!>> 

18Sayno wilapaptinmi Pedruta jamuräyänanpa trukanqa kushikuyashpan 

niyarqan: <<¡Mana Israel runakunatapis Tayta Dios tantiyaykäsinmi 
jusalikuykunata wanakur mana ushakaq kawayta tariyänanpaq!>> 

Antioquíacho Jesucristuta chaskikuyashqan 

19Estebanta wanuykasiyaptin Jerusalénpita qeshpikuqkuna Feniciaman, 

Chipriman y Antioquíamanpis chäyashpan Israel mayinkunalata ali 
wilakuyta wilapäyarqan. Mana Israel runakunataqa manami pitapis 
wilapäyarqansu. 

20Chipripita y Cirenipita kaq wakin wawqikunami isanqa Antioquíaman 

chaykur mana Israel runakunatapis Señor Jesucristupa ali wilakuyninta 
wilapäyarqan. 

21Sayno wilakuyänanpaq Tayta Dios yanapaptinmi Jesucristuta askaq 

chaskikuyarqan. 

22Sayta wiyayashpanmi Jerusaléncho kaykaq wawqi panikuna Bernabéta 

Antioquíaman kachayarqan. 

23Saycho mana Israel runakunatapis Tayta Dios kuyapashqanta rikarmi 

Bernabé fiyupa kushikurqan. Saymi paykunata shakyäsirqan shumaq 
cäsukur Tayta Diosman imaypis yärakuyänanpaq. 

24Bernabéqa ali runami karqan. Saynöpis Tayta Diosman yärakur Espíritu 

Santupa munayninchömi imaypis kawaq. Saycho yachasiptinmi aska 
runakuna Señor Jesucristuta chaskikuyarqan. 

25Saypitanami Bernabé Tarso markaman aywarqan Sauluta ashiq. 

26Tariykurnami Antioquíaman kutir Sauluwan Bernabé juk wata wawqi 

panikunawan shuntakäyarqan. Say watami aska runakunata yachasiyarqan. 
Antioquíachöraqmi Jesúspa discïpulunkunata cristiänu niyta qalaykuyarqan. 

27Say wisanmi Jerusalénpita Antioquíaman profëtakuna aywayarqan. 

28Saychömi Espíritu Santu tantiyasiptin profëta Agabo wilakurqan 

maysaychöpis fiyupa muchuy kananpaq kashqanta. Wilakushqannölami 
muchuy karqan Romacho Claudio César mas mandaq kashqan wisan. 

29Muchuy kananpaq wilakuptinmi discïpulukuna wilanakuyarqan imatapis 

kashqanpita shuntarkur Judeacho kaq wawqi panikunaman apasiyänanpaq. 

30Wilanakuyashqanno shuntaykurnami Judeacho kaq mayor 

wawqikunaman Bernabéwan y Sauluwan apasiyarqan. 

 

Hechos 12 
Carcilcho Pedro wichqarashqan 

1Say wisanmi Jesucristuman yärakuqkunata astasiyta munar rey Herodes 

wakinta prësu sarisirqan. 

2Saynölami apóstol Juanpa wawqin Santiagutapis espädawan 

wanusiyänanpaq mandarqan. 

3Wanusishqanpita Israel runakuna kushikuyashqanta rikarmi Pedrutapis 

prësu sarisirqan. Say karqan Levadüraynaq Tantata Mikuna fiesta wisanmi. 

4Pascua fiesta ushayraq lapan runakunapa nawpancho juzgayta munarmi 

carcilman wichqasirqan. Nirkurmi täpayänanpaq chusku grüpu 
soldädukunata mandarqan. Cada grüpuchömi chusku soldädukuna 
kayarqan. 

5Carcilcho Pedruta wichqaräsiyaptinmi Jesucristuman yärakuqkuna Tayta 

Diosta mana kachaypa manakuykäyarqan. 

Carcilpita Pedruta ángel jorqushqan 

6Herodes juzgananpaq pasa manaraq waraptin ishkay soldädukunaman 

cadinash Pedro punuykarqan. Wakin kaq soldädukunanami punkucho 
täpaykäyarqan. 

7Sayno kaykaptinmi Señor Jesucristo kachamushqan ángel elaqpita asikyar 

Pedruta yuriparqan. Custillanta yataykur rikcharkasirmi nirqan: <<¡Apurä 
sharkuy, Pedro!>> Niptinmi jinan höra Pedro wataraykashqan cadinakuna 
makinpita kachakaskirqan. 

8Saypitanami ángel nirqan: <<Jukla wachkakur lanqikita jatikuy>>. 

Jatikurkuptinnami nirqan: <<Capötikita ayllukurkur qepaläpa shamuy>>. 

9Saymi angilpa qepalanpa Pedro aywarqan. Carcilpita rasunpaypa 

yarquykashqanta manami tantiyarqansu, saypa trukanqa revelacionta 
rikaykashqantami yarparqan. 

10Ruricho kaq soldädukunata y chawpi punkucho kaq soldädukunata 

päsaskirmi cälliman yarquna kaq fiërru punkumanna chäyarqan. Say punku 
kikilan kichakaskiptinmi cällimanna yarquyarqan. Saypita juk esquïnata 
aywaykäyaptinmi ángel elaqaskirqan. 

11Saymi cällicho kaykashqanta tantiyakuskir Pedro nirqan: <<Kananmi 

isanqa rasunpaypa musyä salvamänanpaq angilninta Tayta Dios 
kachamushqanta. Paymi salvamash Herodespita y Israel runakuna 
wanusiyämänanpaq kaykashqanpita>>. 

12Tayta Dios salvashqanta tantiyarnami Juanpa maman Maríapa wayinman 

aywakurqan. Juanpa jukaq jutinmi karqan Marcos. Saychömi askaq 
shuntakaykur Pedrupaq Tayta Diosta manakuykäyarqan. 

13Chaykur sawan punkuta Pedro takakuptinmi pï kashqantapis rikaq Rode 

jutiyuq jipash yarqurqan. Say jipash karqan Maríapa yanapaqninmi. 

14Parlakuyninpa Pedro kashqanta reqiskirmi fiyupa kushikurqan. Saymi 

punkuta mana kichaylapa Pedro kaykashqanta wilakuq ruriman cörrila 
kutirqan. 

15Wilaptinmi niyarqan: <<¡Imanöpataq Pedro kanqa!>> Rasunpaypa Pedro 

kashqanta niptinmi mana criyir niyarqan: <<Angilnin parlamuq imatachir 
wiyapakushkanki>>. 

16Sayyaqqa Pedro yaparir yaparirmi punkuta takakurqan. Punkuta kicharir 

payta rikaykurnami lapanpis espantakuyarqan. 

17Upälakuyänanpaq makinwan sëñarmi Pedro wilaparqan carcilpita Señor 

Jesucristo imanöpa jorqamushqantapis. Nirkurnami nirqan: <<Carcilpita 
yarqamushqäta Santiaguta y wakin wawqi panikunatapis wilaykuyälay>>. 
Saypitanami yarqurir jukläpana aywakurqan. 

18Carcilcho Pedro mana warämush kaptinmi soldädukuna <<Pedruta 

¿imaraq päsash?>> nir ima ruraytapis kamäpakuyarqansu. 

19Maysaypa ashisirpis mana tariykurmi täpaq soldädukunata shumaq 

tapuskir Herodes mandarqan say soldädukunata wanusiyänanpaq. Nirkurmi 
Judeapita Cesareaman Herodes aywakurqan. 

Herodes wanushqan 

20Tirucho y Sidóncho taq runakuna Herodespa contran rurash kayaptinmi 

Herodes rabyakushpan say markakunaman mikuyta apasiyta 
munarqannasu. Sayno kaptinmi say runakuna Herodesman kachata 
kachakuyarqan parlayämunanpaq. Manaraq parlarmi Herodespa 
yanapaqnin Blastuwan amistäta rurayarqan. Blastunami Herodeswan 
parlarqan Tiro y Sidón runakunawan amistananpaq. 

21Saymi Herodes jitaparqan juk junaq paykunawan parlayänanpaq. Say 

junaq chämuptinmi mas alinnin kaq mödananta jatikurqan. Nirkurnami 
juzgananpaq kaq sillëtaman jamaykur runakunata parlapämurqan. 

22Sayta wiyaykurmi runakuna sinchipa niyarqan: <<¡Kay parlaykämuq 

manami runasu, sinöqa juk diosmi!>> 

23Tayta Dioslata adorayänanpaq Herodes mana niptinmi Señor Jesucristo 

kachamushqan ángel jinan höra castigaptin kuru ushaypa wanurqan. 

24Tayta Diospa wilakuyninta maysaychömi runakuna chaskikuyarqan. 

25Bernabéwan Saulunami wawqi panikuna apasiyashqanta Jerusalénman 

chäsiyarqan. Nirkurmi Marcos niyashqan Juanta pushakurkur Antioquíaman 
kutikuyarqan. 

Hechos 13 
Bernabéta y Sauluta Espíritu Santu akrashqan 

1Antioquía iglesiachömi kayarqan profëtakuna y yachasikuqkuna. 

Paykunami kayarqan Bernabé, Yana Runa niyashqan Simón, Cirenipita kaq 
Lucio, Manaén y Saulupis. Manaéntawan rey Herodesta wamra kaptin say 
wayilachömi ashmayarqan. 

2Juk junaq Tayta Diosman yärakuqkuna ayunar alabaykäyaptinmi Espíritu 

Santu nirqan: <<Bernabéta y Sauluta churayay wilakuynïta wilakur 
puriyänanpaq. Saypaqmi paykunata qayashkä>>. 

3Ayunarkurnami Bernabépa y Saulupa umanman makinkunata churaykur 

Tayta Diosta manakuyarqan. Nirkurmi paykunata despachayarqan. 

Chipricho wilakuyashqan 

4Espíritu Santu sayno kachaptinmi Bernabé y Saulo chäyarqan Seleucia 

markaman. Saypitanami büquiman wisarkur Chipre islaman aywayarqan. 

5Salamina markaman chaykurmi sinagögakunacho Tayta Diospa 

wilakuyninta wilakuyarqan. Marcos niyashqan Juanpis paykunata 
yanaparmi purirqan. 

6Chipripa päsar wilakurmi Pafos markaman chäyashpan Barjesús jutiyuq 

Israel runata tariyarqan. Paymi profëta tukuq brüju karqan. 

7Say brüjumi Chipripa mandaqnin Sergio Pauluta yanapar purirqan. Sergio 

Pauluqa ali yarpayyuq runami karqan. Tayta Diospa wilakuyninta wiyayta 
munarmi Bernabétawan Sauluta qayasirqan. 

8Brüjunami paykunapa contran sharkur Sergio Pauluta micharqan 

wilakuyashqanta mana chaskinanpaq. Barjesústa brüju kaptinmi 
Elimas niyaq. 

9Sayno michaptinmi Saulo rabyanarqan. (Saulupa jukaq jutinmi karqan 

Pablo.) Saymi rikärir Espíritu Santupa munayninwan 

10nirqan: <<¡Diablu munashqanta rurarmi qamqa Tayta Diospa contran 

kaykanki! ¿Imayyaqtaq runakunata lulapar Tayta Diospa wilakuqnin 
tukunki? 

11Sayno kashqaykipitami Tayta Diospa castïgunwan qapra rikakur juk 

tiempuyaq asikyay pasata rikankipaqsu>>. Sayno niptinmi jinan höra qapra 
rikakurqan. Maypapis aywayta mana kamäpakurmi janchayänanpaq 
runakunata ruwakurqan. 

12Qaprayashqanta rikaykur y Diospa wilakuynin ali kashqanta tantiyakurmi 

Sergio Paulo criyirqan. 

Pisidiacho kaq Antioquíacho wilakushqan 

13Saypitanami büquiman wisarkur Pafos markapita Panfiliacho kaykaq 

Perge markaman Pablo yanapaqninkunawan aywayarqan. Saycho 
paykunata kachariykurmi Marcos nishqan Juan Jerusalénman kutikurqan. 

14Perge markapita aywarmi Pisidiacho kaq Antioquía markaman Bernabé y 

Pablo chäyarqan. Jamay junaq kaptinnami sinagögaman aywayarqan. 

15Leykunata y profëtakuna qelqayashqanta liyir ushaskiptinmi sinagögacho 

mandaqkuna Pabluwan Bernabé jamaraykäyashqanman juk runata 
kachayarqan ninanpaq: <<Wawqikuna, imalapis yachasiyämänaykipaq 
kaptinqa yachaykasiyälämay>>. 

16Saymi Pablo ichirkur runakuna upälakuyänanpaq makinta joqarishpan 

nirqan: <<Israel runakuna y Tayta Diosta mansapakuq mana Israel 
runakunapis, yachasimushqäta shumaq wiyayämay. 

17Adorashqansi Tayta Diosshi unay ayllunsikunata akraykur Egiptucho jäpa 

kaykäyaptinpis jatun nación rikakuyänanpaq yanapänaq. Nirkurnashi 
milagrukunata rurashpan Egiptupita jorqamunaq. 

18Chusku chunka (40) watano sunyaq jirkapa purir mana cäsukuyaptinpis 

pacienciakunaqshi. 

19Saypita Canaánman chaykasirnashi qanchis nacionkunata ushakaykasir 

herenciankuna qoykunaq. 

20Egiptucho kayashqanpita Canaáncho herenciankunata chaskishqanyaq 

chusku pachak pisqa chunka (450) watanöshi päsanaq. <<Canaánchönashi 
profëta Samuel kawashqan wisanyaq Tayta Dios juezkunata churapänaq 
mandayänanpaq. 

21Saypitanashi mandaqnin rey kananta runakuna manakuyaptin Benjamín 

trïbu Cispa surin Saúlta churapänaq. Payshi chusku chunka (40) wata rey 
kanaq. 

22Saypitanashi Saúlta jorqurir Davidtana rey kananpaq churanaq. Paypaqshi 

Tayta Dios ninaq: <Isaípa surin Davidqa shonqüpaqnömi kaykan. Payqa 
lapan nishqäkunatami cäsukunqa>. 

23<<Saypitanami Tayta Dios promitishqannöla rey Davidpa ayllunpita 

salvamaqninsi Jesús Israelcho yurirqan. 

24Manaraq Jesús wilakuptinmi Israel runakunata Bautizaq Juan wilaparqan 

jusalikuyta wanakur bautizakuyänanpaq. 

25Saypita wanunanpaq walkalana pishiykaptinmi Juan nirqan: <¿Pï 

kashqätataq yarpäyanki? Manami noqasu Cristo kä. Cristuqa qepätaraqmi 
shamunqa. Noqaqa lanqi watunta paskapänaläpaqpis manami merëcïsu>. 

26<<Abrahampita miraq Israel wawqikuna y Tayta Diosta mansapakuq mana 

Israel runakunapis, noqansimanmi salvakunansipaq ali wilakuy chämush. 

27Jerusaléncho taq runakuna y autoridäninkunaqa profëtakuna 

qelqayashqanta cada jamay junaq sinagögacho liyirpis manami 
tantiyayarqansu Jesúspita qelqayashqanta. Saymi profëtakuna 
qelqayashqanta cumplir Jesústa wanusiyarqan. 

28Jusaynaq kaykaptinpis payta wanusinanpaqmi Pilatuta manakuyarqan. 

29Profëtakuna qelqayashqannölami lapanpis päsarqan. Wanurkuptinnami 

cruzpita jorqurir pampayarqan. 

30Wanusiyaptinpis Tayta Diosmi kawarisimush. 

31Kawarirkamurmi Galileapita Jerusalénman paywan aywaq 

discïpulunkunata aska kuti yuriparqan. Paykunami Jesúspita kanan 
wilakuykäyan. 

32<<Saynölami noqakunapis Tayta Diospa wilakuyninta wilapaykäyä. Unay 

ayllunsikunata promitishqantami 

33Tayta Dios cumplish. Sayno cumplirqan Jesucristuta kawarisimurmi. 

Ishkay kaq salmuchöpis Jesucristupaq kaynömi qelqaraykan: << <Qamqa 
surïmi kanki. Kanan junaqpitaqa taytaykinami kaykä>. 

34Jesucristo kawarimur imaypis manana wanunanpaq kashqantaqa Tayta 

Dios kaynömi nikan: <Davidta promitishqä santu bendicionkunata qamtami 
qoykushayki. Say promitishqäta imaypis cumplishaqmi>. 

35Mas juk salmuchöpis kaynömi qelqaraykan: <Santu sirviqniki kaptïmi 

sepultüracho ayä ismunantapis munankipaqsu>. 

36<<Manami kikinpaqsu David sayno qelqarqan. Davidqa Tayta Dios 

munashqanta cumpliskir wanukuptinmi unay ayllunkuna 
pamparäyashqancho paypapis ayan ushakarqan. 

37Jesústami isanqa Tayta Dios kawarisimush. Saymi paypa ayanqa 

sepultüracho ushakashsu. 

38<<Wawqikuna, nishqäta shumaq tantiyakuyay. Jesucristo kayninpami 

jusansikunata Tayta Dios perdonamansi. 

39Lapantapis payman yärakuq kaqtaqa jusaynaqtanami Tayta Dios 

chaskin. Moisés qelqashqan leykunata cumplishqanpitaqa manami pipis 
salvakunsu. 

40Cuidä profëtakuna qelqayashqancho nishqanno qamkunatapis 

päsayäshunkiman. 

41Paykuna qelqayashqanmi nikan: << <Mana criyikuqkuna, pasaypa 

mansakäyay. Seqaypa mansariypaq kaqkunata ruranäpaqnami kaykä. 
Imano ruranäpaq kashqanta wilayäshuptikipis manami criyiyankipaqsu> >>. 

42Sinagögapita Pablo y Bernabé yarquyaptinmi [mana Israel runakuna] 

ruwakuyarqan jukaq jamay junaqpis yapay yachasiyänanpaq. 

43Pabluwan y Bernabéwanmi Israel runakuna y Diosta cäsukuq mana Israel 

runakunapis askaq aywayarqan. Paykunatami Pablo shakyäsirqan 
kuyapäkuq Tayta Diosman imaypis yärakuyänanpaq. 

Mana Israel runakunatana yachasiyashqan 

44Jukaq jamay junaqnami say markacho cäsi lapan runakuna Diospa 

wilakuyninta wiyayta munar sinagögaman shuntakäyarqan. 

45Askaq runakunata rikaykurmi wakin Israel runakuna chikiyashpan Pablo 

parlashqanta manakaqman churayarqan. 

46Saymi Pabluwan Bernabé mana mansariypa niyarqan: <<Israel runakuna 

kayaptikimi Tayta Diospa wilakuyninta qamkunata puntata wilapäyashkä. 
Sayno wilapäyaptïpis mana ushakaq kawayta manami chaskikuyta 
munayankisu. Mana chaskikuyaptikimi mana Israel runakunatana 
wilapäyäshaq. 

47Paykunata wilapänansipaqmi Tayta Dios kayno nish: << <Maysay 

nacionkunapaqpis aksi kanaykipaqmi churashkä. Saynöpami maysaychöpis 
runakuna salvakuyanqa> >>. 

48Sayno parlayashqanta wiyarmi mana Israel runakuna kushikur Tayta 

Diosta alabayarqan. Saynöpami mana ushakaq kawayta tariyänanpaq Tayta 
Dios akrashqankuna lapanpis Jesucristuman yärakuyarqan. 

49Saymi Tayta Diospa wilakuyninta Pabluwan Bernabé markan markan 

wilakuyarqan. 

50Sayno wilakuyaptinmi Tayta Diosta mansapakuq reqish warmikunata y 

respitash runakunata Israel runakuna shimita qoyarqan Pablupa y 
Bernabépa contran sharkuyänanpaq. Contran sharkur say markakunapita 
qarquyaptinmi 

51chakinkunacho kaykaq polvuta tapshiriykur Iconio markapana Pabluwan 

Bernabé aywakuyarqan. 

52Jesucristupa discïpulunkunaqa Espíritu Santupa munaynincho 

kayashpanmi kushish kawayarqan. 

 

Hechos 14 
Iconio markacho wilakuyashqan 

1Saypitanami Iconio markacho Pabluwan 

Bernabé sinagögaman yaykuyarqan. Shonqunkunaman chaqpaq 
wilapäyaptinmi Israel runakuna y mana Israel runakunapis Jesucristuman 
yärakuyarqan. 

2Mana yärakuq kaq Israel runakunami isanqa wakin mana Israel runakunata 

shimita qoyarqan Jesúsman yärakuqkunapa contran sharkuyänanpaq. 

3Contran sharkuyaptinpis Pabluwan Bernabé Tayta Diosman yärakur aska 

junaqmi mana mansakuypa wilakuyarqan. Salvamänansipaq kaq wilakuynin 
rasunpaypa kashqanta musyayänanpaqmi Tayta Dios paykunata 
yanaparqan milagrukunata rurayänanpaqpis. 

4Sayno kaptinpis say markacho taq runakuna kikinpura apänakuyashpan 

wakinqa Israel runakunapa favornin sharkuyarqan y wakinnami 
apostolkunapa favornin sharkuyarqan. 

5Saymi Israel runakuna y mana Israel runakunapis autoridäkunawan 

wilanakuyarqan apostolkunata samqaypa wanusiyänanpaq. 

6Sayta musyaykurmi Pabluwan Bernabé qeshpikuyarqan Listraman, 

Derbiman y Licaoniacho kaq wakin markakunamanpis. 

7Say markakunachönami Tayta Diospa ali wilakuyninta wilakuyarqan. 

Listra markacho Pabluta samqayashqan 

8Listra markachömi yurishqanpita pasa mana puriq weqru runa karqan. 

Paymi jamaraykarqan 

9Pablo parlashqankunata wiyar. Pablo payta rikärir aliyänanpaq Tayta 

Diosman yärakuykashqanta tantiyarmi 

10sinchipa nirqan: <<¡Sharkur shumaq ichiy!>> Sayno niptinmi jukla 

ichirkushpan puriyta qalaykurqan. 

11Sayta rikaykurmi runakuna kikinkunapa idiömancho niyarqan: 

<<¡Dioskunami runa tukular noqansiman shayämush!>> 

12Saymi Bernabéta niyarqan Zeus kashqanta. Y Pablutana wilakuq kaptin 

Hermes kashqanta niyarqan. 

13Say marka yaykunachömi Zeus niyashqan diosta adorakuyänan templu 

karqan. Apostolkunata adorayänanpaq törukunata pishtar rupasiyta 
munayaptinmi say templucho sirviq cüra waytan walqash törukunata marka 
punkuman qatirqan. 

14Sayta tantiyaskirmi apóstol Pabluwan apóstol Bernabé mödanankunata 

rachiriykuyashpan runakuna kaqman cörriyla aywaykur niyarqan: 

15<<¡Taytakuna, ama sayta rurayaysu! Noqakunapis qamkunano runalami 

kayä. Shayämushkä manakaq dioskunata kacharir imayyaqpis kawaq Tayta 

Diostana adorayänaykipaq tantiyasiqmi. Paymi jana pasata, kay pasata, 
lamarta y lapan imaykatapis kamash. 

16Nawpataqa kikinkuna munayashqannöla kawakuyänanpaqmi runakunata 

Tayta Dios kachapariykurqan. 

17Sayno kachaparirpis pïmaytami tantiyasin rasunpaypa kaq Dios kashqanta 

y kuyakuq kashqanta. Paymi mikuynikikuna ali wayunanpaq tamyatapis 
tamyasimun y kushish kawanansipaq mikuytapis kamaripämansi>>. 

18Sayno nir tantiyasiptinpis Pabluta y Bernabéta mana adorayänanpaq 

ajataraqmi tantiyayarqan. 

19Saypitanami apostolkunata chikiq Israel runakuna Antioquíapita y 

Iconiupitapis Listraman chäyarqan. Pablupa contran sharkuyänanpaq 
shimita qoyaptinmi runakuna Pabluta pitiqpaq samqayarqan. Nirkurmi 
wanushna kashqanta yarpar qarachash apaykur marka waqtanman 
jitaskiyarqan. 

20Saycho discïpulukuna juntaparaykäyaptin kawarirkamurmi markaman 

Pablo kutirqan. Saypita warayninnami Derbe markaman Bernabéwan 
aywakuyarqan. 

Pabluwan Bernabé Siriaman kutiyashqan 

21Derbiman chaykur ali wilakuyta wilakuyaptinmi aska runakuna Jesúsman 

yärakuyashpan discïpulunkuna rikakuyarqan. Saypitanami kutiyarqan 
Listra, Iconio y Antioquía markakunaman. 

22Say markakunaman chaykurmi Jesúspa discïpulunkunata mana ajayaypa 

yärakuyänanpaq shakyäsir niyarqan: <<Tayta 
Dios mandaykashqanman yaykunansipaq nakashunraqmi>>. 

23Saynöpis wawqi panikunata rikayänanpaqmi cada iglesiacho mayor 

wawqikunata churayarqan. Nirkurnami ayunar y Tayta Diosta manakur 
yärakuyashqan Señor Jesucristupa makinman kachakuyarqan. 

24Pisidia provinciapita kutirnami Panfilia provinciamanna chäyarqan. 

25Perge markachöpis Tayta Diospa wilakuyninta wilakuskirmi Atalia 

markaman aywayarqan. 

26Nirkurmi büquiwan Antioquíaman kutikuyarqan. Antioquíapitami 

puntatapis wawqi panikuna paykunata kachash kayarqan wilakur 
puriyänanpaq. Kacharmi Tayta Diosta manakuyarqan yanapaykunanpaq. 

27Antioquíaman kutirnami wawqi panikuna shuntakäyaptin wilapäyarqan 

Tayta Dios ali yanapashqanta. Saynöpis wilapäyarqan mana Israel 
runakunapis Jesucristuman yärakuyänanpaq Tayta Dios kamakäsishqanta. 

28Pabluwan Bernabé saycho unaylami discïpulukunawan täyarqan. 

Hechos 15 
Jerusaléncho wilanakuyashqan 

1Say wisanmi Judeapita Antioquíaman aywaykur wakin runakuna 

wawqikunata kayno yachasiyarqan: <<Moisés qelqashqan 
leykuna niyashqanno mana señalakurqa manami salvakuyankisu>>. 

2Sayno yachasiyaptinmi Pablo y Bernabé paykunawan fiyupa 

rimanakuyarqan. Saymi Antioquía wawqi panikuna wilanakuskir Pabluta, 
Bernabéta y wakin wawqikunatapis Jerusalénman kachayarqan 
apostolkunata y mayor wawqikunata tapukayämunanpaq. 

3Jerusalénpa aywaqno Feniciapa y Samariapa päsarmi wawqi panikunata 

wilayarqan mana Israel runakunapis Jesucristuta chaskikuyashqanta. 
Sayno wilapäyaptinmi lapanpis kushikuyarqan. 

4Jerusalénman chäyaptinnami apostolkuna, mayor wawqikuna y lapan 

wawqi panikunapis paykunata kushish chaskikuyarqan. Saypitanami 
Pabluwan Bernabé wilapäyarqan markan markan puriyaptin Tayta Dios 
imano yanapashqanta. 

5Saymi Jesúsman yärakuq wakin fariseukuna contran sharkur niyarqan: 

<<Jesústa chaskikurpis mana Israel runakuna señalakuyäsun y Moisés 
qelqashqan leykunata cumpliyäsun>>. 

6Sayno niyaptinmi apostolkuna y mayor wawqikunapis shuntakaykur 

wilanakuyarqan. 

7Qoyati apänakuyaptinmi Pedro sharkurkur nirqan: <<Wawqikuna, 

musyayankimi mana Israel runakuna Jesucristuman manaraq yärakuyaptin 
wilakuyninta wilapänäpaq Tayta Dios akramashqanta. 

8Tayta Dios musyanmi runapa shonqun imata yarpashqantapis. Saymi 

rasunpaypa criyiyashqanta musyasimänansipaq noqansiman 
kachamushqanno paykunamanpis Espíritu Santuta kachamush. 

9Saynöpami musyansi Jesucristuman yärakuq kaqtaqa Israel runa kaptinpis 

mana Israel runa kaptinpis shonqunkunata purificar Tayta Dios 
salvashqanta. 

10<<Sayno kaykaptinqa ¿imanirtaq Tayta Diosta rabyanäsir 

discïpulukunata niyanki Moisés qelqashqan leykunata cumpliyänanpaq 
kashqanta? Say leykunataqa unay ayllunsikunapis ni kikinsipis manami 
cumpliyta kamäpakushkansisu. 

11Israel runa kashqapis mana Israel runa kashqapis Señor Jesucristo 

kuyapämashpansimi salvamansi>>. 

12Pedro sayno niptinmi saycho kaq runakuna upälakuyarqan. Saynami 

Pabluwan Bernabé wilapäyarqan mana Israel runakuna kaqchöpis 
milagrukunata rurayänanpaq Tayta Dios yanapashqanta. 

13Sayno wilapayta ushaskiyaptinmi Santiago nirqan: <<Wawqikuna, 

wiyayämay. 

14Simón wilamashkansi mana Israel runakunata wilapaptin Tayta Dios 

salvashqanta. 

15Sayno kananpaqmi profëtakuna qelqayashqanchöpis kayno nikan: 

16<< <Saypita kutimurmi Davidpa juchush wayinta yapay sharkasishaq. 

Unay kashqanno yapay kananpaqmi juchush kaqkunata alsashaq. 

17Sayno rurashaq lapan runakunapis ashiyämänanpaqmi. Noqa akrashqä 

mana Israel runakunapis noqamannami yärakayämunqa. 

18Noqa Tayta Diosmi sayno kananpaq nï. Sayno kananpaq unaypita pasami 

musyasirqä>. 

19<<Sayno niptinmi noqa nï: Mana Israel runakunapis Jesucristuman 

yärakuyaptin ama ima sapatapis churapäshunsu. 

20Saypa trukanqa cartakushun ïdulukunapa jutincho pishtayashqan aysata 

mana mikuyänanpaq, fornicación jusata mana jusalikuyänanpaq, kikilan 
wanush uywakunapa aysanta mana mikuyänanpaq y uywapa yawarnintapis 
mana mikuyänanpaq. 

21Saykunata cumpliyänanpaqqa unaypita pasami Moisés qelqashqan 

leykunata cada markacho yachaykäsiyan. Saynöpis cada jamay 
junaqmi sinagögakunacho liyiykäyan>>. 

Jerusalénpita cartakuyashqan 

22Sayno niptinmi apostolkuna, mayor wawqikuna y lapan wawqi panikunapis 

kushikuyarqan. Saymi Pablo y Bernabé Antioquíaman kutiyaptin 
walkiyänanpaq ishkay wawqikunata akrayarqan. Say wawqikunami 
kayarqan Judas y Silas. Judaspa jukaq jutinmi karqan Barsabás. 
Judastawan Silastami lapan wawqi panikunapis respitayaq. 

23Paykuna apayashqan cartachömi kayno nirqan: 

Antioquíacho, Siriacho y Ciliciacho kaykaq mana Israel wawqi panikuna, 
qamkunapaqmi apostolkuna, mayor wawqikuna y Jerusaléncho kaykaq 
wawqi panikunapis kay cartata cartakayämü. Salüdükunatapis 
apasiyämümi. 

24Noqakuna musyayashkä wakin wawqikuna Jerusalénpita shamur lutanta 

yachasir lakikasiyäshushqaykitami. [Paykunaqa nikäyan Moiséspa leyninta 

cumplir señalakuyänaykipaq kashqantami.] Paykunata manami noqakuna 
kachayämushkäsu. 

25Sayta musyarmi lapäkuna wilanakuykur kuyayashqä Pabluwan y 

Bernabéwan shayämunanpaq ishkay wawqikunata kachaykäyämü. 

26Pabluwan Bernabémi wanuytapis mana mansaypa Señorninsi 

Jesucristupa wilakuyninta wilakuykäyan. 

27Paykunawanmi Judasta y Silasta kachaykäyämü kay cartacho 

qelqayämushqäta tantiyasiyäshunaykipaq. 

28Manami noqakunapis ni Espíritu Santupis qamkunata obligayäsu Moisés 

qelqashqan leykunata cumpliyänaykipaq. 

29Isanqa ïdulukunapa jutincho pishtayashqan aysata, kikilan wanush 

uywakunapa aysanta y uywapa yawarninta ama mikuyaysu. 
Saynöpis fornicación jusata ama jusalikuyaysu. Kay nishqäkunata 
cumpliyaptikiqa alimi kanqa. Aywalä. 

30Despachayaptinmi Judaswan Silas Antioquíaman chäyashpan wawqi 

panikunata shuntaykur apayashqan cartata entregayarqan. 

31Say cartata liyiparkuptinmi lapan kushikuyarqan. 

32Judaswan Silaspis profëta kayashpanmi tukuynöpa tantiyasir wawqi 

panikunata shakyäsiyarqan. 

33Saycho aska junaq qoyarkuyaptinnami Tayta Diosta manakurir 

Jerusalénman kutikuyänanpaq wawqi panikuna despachayarqan. 

34[Sayno kaptinpis Silas saychömi quëdakurqan.] 

35Pabluwan Bernabépis Antioquíacho quëdakuyashpanmi Jesucristupa ali 

wilakuyninta wakin wawqikunawan yachasiyarqan. 

Pablo yapay wilakuq aywashqan 

36Saypita aska killatanami Bernabéta Pablo nirqan: <<Jesucristupa 

wilakuyninta wilakushqansi markakunaman kutir wawqi panikuna imano 
kaykäyashqantapis musyamushun>>. 

37Bernabémi Marcos niyashqan Juanta pushayta munarqan. 

38Pablumi isanqa munarqansu, Panfiliapita kachariykur kutikamush kaptin. 

39Saymi Pabluwan Bernabé seqaypa rimanakur rakikäyarqan. Bernabémi 

Marcusta pushakurkur büquiwan Chipriman aywarqan. 

40Pablunami walkinanpaq Silasta akrarqan. Wawqi panikuna Tayta Diosta 

manakurkur kachayaptinmi paykunapis aywakuyarqan. 

41Siria y Cilicia provinciakunacho markakunaman charmi Pabluwan Silas 

wawqi panikunata shakyäsiyarqan. 

 

Hechos 16 
Pablutawan Silasta Timoteo walkishqan 

1Saypitanami Derbe y Listra markakunaman Pabluwan Silas chäyarqan. 

Listra markachömi juk discïpulu tarqan Timoteo jutiyuq. Timoteupa taytan 
mana Israel runa kaptinpis mamanqa Jesucristuman yärakuq Israel warmimi 
karqan. 

2Timoteo ali maqta kashqantami Listra y Iconio markakunacho taq wawqi 

panikuna parlayaq. 

3Timoteupa taytan mana Israel runa kaptinmi pïmaypis musyayarqan 

Timoteo señaläni kashqanta. Saymi Pablo pushayta munar say kinraycho 
taq Israel runakuna mana jamuräyänanpaq Timoteuta señalasirqan. 

4Saypita markan markan purirmi wawqi panikunata wilapäyarqan 

apostolkuna y mayor wawqikuna Jerusaléncho wilanakur niyashqanta 
cumpliyänanpaq. 

5Saynöpami Jesucristuman shumaq yärakur wawqi panikuna waranlan 

waranlan askayäyarqan. 

Macedonia runa qayakamuqta Pablo revelacioncho rikashqan 

6Asia provinciaman wilakuq aywayta munayaptinpis Espíritu Santu manami 

munarqansu. Saynami Galaciapa y Frigiapa päsayarqan. 

7Misia partiman chaykur Bitinia provinciapa aywayta yarpäyaptinpis Jesúspa 

Espïritun saypa aywayänanta manami munarqansu. 

8Saymi Misia partipa päsar Troas markaman chäyarqan. 

9Juk sakaynami revelacioncho Pablo rikarqan Macedonia provinciapita juk 

runa qayakamur nimuqta: <<Macedoniaman shayämuy 
yanapäyämänaykipaq, taytay>>. 

10Revelacioncho rikashqanta wilayämaptinmi tantiyayarqä say 

markakunamanpis wilakuyninta chäsiyänäpaq Tayta Dios munashqanta. 
Saymi Macedoniaman aywayänäpaq jukla kamarikuyarqä. 

Filipos markacho wilakuyashqan 

11Troaspita büquiwan aywarmi Samotracia islaman chäyarqä. Waraynin 

junaqnami Neápolis markaman chäyarqä. 

12Saypitanami Filipos markaman chäyarqä. Filipos markaqa Macedonia 

provinciacho wakin markakunapita mas jatunmi kaykan. Saychömi Roma 
runakuna täyan. Juk ishkay junaqmi saycho qoyäyarqä. 

13Tayta Diosta manakuyänanpaq mayu kuchuncho imaypis 

shuntakäyashqanta musyarmi jamay junaqcho markapita yarqur sayman 
aywayarqä. Saycho warmikuna shuntakash kaykäyaqtami Tayta Diospa 
wilakuyninta wilapäyarqä. 

14Saychömi Tiatira markapita Lidiapis kaykarqan. Payqa granäti 

tëlakunatami rantikuq. Mana Israel warmi karpis Tayta Diosta 
mansapakuqmi karqan. Lidiata Tayta Dios tantiyasiptinmi Pablo 
wilapashqanta chaskikurqan. 

15Paypis y wayincho taqkunapis bautizakurirmi ruwakur niyämarqan: 

<<Señor Jesucristuman yärakuq mayiki kaykaptïqa wayïcho 
päsakuyänaykipaq shayämuy>>. Sayno niyämaptinmi wayinman 
aywayarqä. 

Pablutawan Silasta carcilman wichqayashqan 

16Juk kutimi Tayta Diosta manakuq 

aywaykäyashqächo supaypa munayninwan adivinaq jipashwan tinkuyarqä. 
Say jipashmi patronninkunata aska qellayta gänasirqan. 

17Paymi Pabluta y noqakunata qatirämar sinchipa nirqan: <<¡Kay 

runakunaqa munayyuq Tayta Diostami sirviyan! ¡Paykunami 
tantiyasiyäshunki imano salvakuyänaykipaq kashqantapis!>> nir. 

18Sayno waran waran qatiräyämaptinmi Pablo rabyakushpan jipashcho 

kaykaq supayta nirqan: <<¡Kay jipashpita yarqunaykipaq Jesucristupa 
jutinchömi qamta qarqü!>> Sayno niptinmi jinan höra supay yarqurqan. 

19Saymi jipashpa patronninkuna qellayta manana gänayänanpaq kashqanta 

tantiyakur Pablutawan Silasta prësu sariykur autoridäkuna juzgayänanpaq 
pläzaman apayarqan. 

20Autoridäkunaman chaykasirmi niyarqan: <<Kay Israel runakunami marka 

mayinsikunata rabyanaykäsiyan. 

21Israel runakunapa costumbrinkunata rurayänanpaqmi markansicho 

yachaykäsiyan. Noqansiqa Roma runa kashpansi manami say 
costumbrikunata chaskipashwansu>>. 

22Sayno niyaptinmi lapan runakuna Pablupa y Silaspa contran 

sharkuyarqan. Saymi autoridäkuna niyarqan Pabluta y Silasta 
qarapachaskir wiruyänanpaq. 

23Nirkurmi carcilman wichqasiyashpan prësukuna täpaq wardiata niyarqan 

shumaq täpananpaq. 

24Sayno niyaptinmi mas ruri kaq calapösuman wichqaykur chakinkunata 

cëpuman amusirqan. 

25Pulan paqasno kaykaptinmi Pabluwan Silas Tayta Diosta manakur 

alabayarqan. Saytami wakin kaq prësukunapis wiyayarqan. 

26Say höra elaqpita pasa fiyupa suksukyar carciltapis kuyusiptinmi lapan 

punkukunapis jukla kichakäkuyarqan y prësukuna wataräyashqan 
cadinakunapis paskakäkuyarqan. 

27Prësukuna täpaq wardianami rikcharkamur punkukuna kicharaykaqta 

tarirqan. Saymi prësukuna qeshpikuyashqanta yarpar espädanwan 
wanusikuyta munarqan. 

28Sayta rikarmi Pablo sinchipa nirqan: <<¡Ama wanusikuysu! ¡Lapäkunami 

kaykäyä!>> 

29Sayno niptinmi aksita manakuskir Pabluwan Silas kaykäyashqanman 

cörrila yaykur puntanman suksukyaykar qonqurpakuykurqan. 

30Carcilpita jorqaskamurmi tapurqan: <<Taytakuna, ¿salvakunäpaq 

imataraq ruräman?>> nir. 

31Sayno tapuptinmi niyarqan: <<Señor Jesucristuman yärakuy. Payman 

yärakurqa qampis y wayikicho taqkunapis salvakuyankimi>>. 

32Nirkurnami say wardiata y wayincho taykaqkunatapis Señor Jesucristupa 

wilakuyninta wilapäyarqan. 

33Say sakaymi wardiaqa Pablupa y Silaspa qaran pashtashkunata maylapar 

jampiparqan. Nirkurnami paypis y wayincho taqkunapis bautizakurir 

34wayinman pushaykur mikuyta qararqan. Tayta Diosman yärakuyänanpaq 

tantiyakushqanpitami wayincho taqkunawan fiyupa kushikuyarqan. 

35Waraynin tutanami Pablutawan Silasta kachariyänanpaq autoridäkuna 

wardiakunata kachayarqan. 

36Saymi prësukuna täpaq wardia Pabluta nirqan: <<Autoridäkunami 

wilakasiyämush qamkunata kacharinäpaq. Kananqa jawkalana 
aywakuyay>>. 

37Saymi wardiakunata Pablo nirqan: <<Roma runa kaykäyaptïmi mana 

juzgamaylapa lapanpa nawpancho wiruyämash y nirkur kay carcilman 
wichqasiyämash. Kananqa ¿pakaylapa kachariykayämaytaku 
munaykäyan? ¡Kikinkunaraq shayämusun jorqayämänanpaq!>> 

38Sayno nishqantami wardiakunaqa autoridäkunata wilayarqan. Roma runa 

kayashqanta musyaykurmi autoridäkuna mansariyarqan. 

39Saymi Pablo y Silas kaqman aywaykur perdonta manakuyarqan. 

Nirkurnami carcilpita jorquskir say markapita aywakuyänanpaq 
ruwakuyarqan. 

40Carcilpita yarqurirmi Lidiapa wayinman aywayarqan. Saycho wawqi 

panikunata shakyarkasirmi Filipos markapita aywakuyarqan. 

 

Hechos 17 
Tesalónicacho Pablupa y Silaspa contran sharkuyashqan 

1Saypita Anfípolis y Apolonia markakunapa päsarmi Pabluwan Silas 

Tesalónica markaman chäyarqan. Saycho sinagöga kaptinmi 

2imaypis aywashqanno say sinagögamanpis Pablo aywarqan. Saychömi 

Tayta Diospa palabranta kimsa jamay junaq yachasirqan. 

3Sayno yachasirmi salvamaqninsi Cristo wanushqanta y kawarimushqanta 

tantiyasirqan. Saynöpis nirqan: <<Jesúsmi salvamaqninsi Cristo kaykan>>. 

4Sayno niptinmi wakin Israel runakuna Jesucristuman yärakur Pabluwan y 

Silaswan juntakäyarqan. Saynölami Tayta Diosta mansapakuq mana Israel 
runakunapis y rïca warmikunapis Jesucristuman aska yärakuyarqan. 

5Jesúsman mana yärakuq Israel runakunami isanqa Pabluta chikiyashpan 

qela runakunata niyarqan: <<Pablupa y Silaspa contran sharkuyänanpaq 
runakunata shimita qoyay>>. Yachasiyashqanno shimita qoyaptinmi 
Pablutawan Silasta ashir aska runakuna Jasónpa wayinman rabyash 
yaykuyarqan. 

6Saycho mana tariykurnami Jasóntawan wakin wawqikunatana 

autoridäkunaman apaykur niyarqan: <<¡Kay runakunaqa lutanta yachasirmi 
maysaypapis puriykäyan! ¡Kananqa kay markamannami chäyämush! 

7¡Jasónmi paykunata posädasish! ¡Jesús jutiyuq runa mas munayyuq rey 

kashqanta nirmi mandamaqninsi rey Césarpa leyninkunata manakaqman 
churaykäyan!>> 

8Sayno niyaptinmi saycho kaq runakuna y autoridäkunapis fiyupa 

rabyakuyarqan. 

9Saymi Jasóntawan wakin kaq wawqikunata autoridäkuna multata 

pägarkasir kachariyarqan. 

Pabluwan Silas Berea markacho wilakuyashqan 

10Say sakaymi Pablutawan Silasta wawqi panikuna Berea markaman 

kachayarqan. Bereaman chaykurmi sinagögaman yachasiq aywayarqan. 

11Berea runakuna Tesalónica runakunapita mas tantiyakuq karmi Tayta 

Diospa wilakuyninta lapan shonqunwan chaskikuyarqan. Pabluwan Silas 
yachasiyashqan rasunpaypa kashqanta musyayänanpaqmi Tayta Diospa 
palabranta waran waran yachakuyarqan. 

12Say markachöqa aska Israel runakuna, mana Israel runakuna y mana 

Israel kaq rïca warmikunapis Jesúsman criyiyarqanmi. 

13Tayta Diospa wilakuyninta Bereachöpis Pablo wilakuykashqanta 

musyarmi Tesalónicacho taq Israel runakuna sayman aywayarqan. 
Chaykurmi runakunata shimita qoyarqan Pablupa contran sharkuyänanpaq. 

14Saymi wawqi panikuna jinan höra Pabluta qeshpisiyarqan lamar 

kuchunman. Silaswan Timoteunami Bereacho quëdakuyarqan. 

15Pabluta pushaqkuna Atenas markayaqmi chäsiyarqan. Kutikuyaptinnami 

Pablo nirqan: <<Bereaman chaykur Silastawan Timoteuta kayman jukla 
kachayämuy>>. 

Atenas markacho Pablo wilakushqan 

16Atenascho Silasta y Timoteuta shuyaraqno purirmi aska ïdulukunata rikar 

Pablo fiyupa rabyanarqan. 

17Saynöpis sinagögaman aywarmi Israel runakunata y Diosta mansapakuq 

mana Israel runakunatapis Tayta Diospa wilakuyninta tantiyasiq. 
Pläzamanpis waran waran aywarmi runakunata wilapaq. 

18Saychömi Epicúreo y Estoico nishqan yachaq runakunawanpis 

wilanakuyaq. Jesúspita wilapaptin y wanushkuna kawariyämunanpaq 
kashqanta wilapaptinmi wakin runakuna niyarqan: <<Kay yachaq tukuq runa 
¿imataraq parlakunpis?>> Y wakinnami niyarqan: <<Kay runaqa mana 
reqishqansi dioskunapitami parlakun>>. 

19Saymi masta tantiyasinanpaq say runakuna Pabluta pushayarqan 

autoridäkuna shuntakäyashqan Areópago nishqanman. 

20Saychömi Pabluta niyarqan: <<Qam yachaykäsinki imaypis mana 

wiyayashqätami. Saymi imano kashqantapis shumaq musyayta munayä>>. 

21(Atenas runakuna y saycho taq jäpa runakunapis mushuq yachasikuy 

kaptinqa imaypis wiyayaqmi. Nirkurmi waran waran say 
wiyayashqankunalata parlayaq.) 

22Saymi Areópagucho shuntaraykaq autoridäkunapa nawpanman ichiykur 

Pablo nirqan: <<Atenas runakuna, noqa tantiyaykä dioskunata adorayman 
umayki churakash kaykäyashqaykitami. 

23Markapa purirmi capillakunata, altarkunata y ïdulukunatapis rikashkä. 

Saynöpis juk altarcho rikashkä <kay altarqa mana reqishqansi diospaqmi> 
nir qelqaraykaqtami. Say mana reqiyashqayki Diospitami wilakuykä. 

24<<Paymi kay pasata y lapan imaykatapis kamash. Jana pasatapis y kay 

pasatapis munayninchömi sararaykan. Saymi runakuna rurayashqan 
templucho tansu. 

25Noqansi manami imatapis payta kamaripansisu. Saypa trukanqa paymi 

kawanansipaqpis jämayta qomansi y lapan munashqansikunatapis 
kamaripämansi. 

26<<Juk runalata kamarkurmi bendicionninta churamurqan askaqman 

miraptin nacionkuna maysaychöpis kayänanpaq. Paymi destinarqan say 
nacionkuna imayyaq kayänanpaq y kuchunkuna may maypa 
kayänanpaqpis. 

27Tayta Dios sayno kamakäsish imaykanöpapis payman yärakunansipaqmi. 

Payqa manami noqansipita karuchösu kaykan, sinöqa nawpansichömi 
kaykan. 

28Tayta Dios yanapämashqaraqmi kawansipis y purinsipis. Marka mayikipis 

shumaq yarpachakurir kayno nirmi qelqarqan: <Lapansipis paypa 
wamrankunami kaykansi>. 

29<<Tayta Diospa wamran kaykarqa ama yarpäshunsu qoripita, qellaypita o 

rumipita rurash ïdulukunano Dios kashqanta. Saykunataqa runakuna kikinpa 
yarpaylanpitami rurayan. 

30Runakuna mana musyayninpa ïdulukunata rurayashqanpita Tayta Dios 

manami castigarqansu. Kananqa maysaycho taq runakunata nikan 
ïdulukuna adorayta kacharir pay munashqannöna kawayänanpaqmi. 

31Lapan runakunata mana jananpaypa juzgananpaqmi Tayta Dios juk 

runata akrash. Say runa pï kashqantapis musyanansipaqmi wanushqanpita 
kawarisimush>>. 

32Wanushqanpita kawarimushqanta Pablo niptinmi wakin runakuna 

asipäyarqan. Wakin runakunanami niyarqan: <<Yapaychömi 
qayasiyäshayki masta tantiyasiyämänaykipaq>>. 

33Saymi say runakuna shuntakäyashqanpita Pablo aywakurqan. 

34Juk ishkay runakunami isanqa Pablo wilapashqankunata criyir paywan 

shuntakäyarqan. Paykunami kayarqan Areópagucho mandaq Dionisio, 
Dámaris jutiyuq warmi y mas wakinkunapis. 

 

Hechos 18 
Corintucho Pablo wilakushqan 

1Saypitanami Atenaspita aywakur Corinto markamanna Pablo charqan. 

2Saychömi Aquila jutiyuq Israel runawan reqinakuyarqan. Aquilaqa Ponto 

provinciacho yuriq runami karqan. Warminpa jutinmi karqan Priscila. 
Paykuna sayraqmi Italiapita Corintuman chäyash kayarqan. Corintuman 
aywakuyarqan Claudio César lapan Israel runakunata Romapita 
qarquptinmi. Reqinakuyashpanmi 

3paykunawan Pablo tarqan toldërata rurayashpan. Pablunölami Priscilawan 

Aquilapis toldëra rurayta yachayarqan. 

4Cada jamay junaq sinagögaman aywarmi Israel runakunata y mana Israel 

runakunatapis Jesucristupita Pablo yachasirqan. 

5Macedonia provinciapita Silaswan Timoteo chäyaptinnami Pabluqa 

aruyninta kachaykur waran waran Tayta Diospa wilakuyninta wilakurqan. 
Wilakurmi Israel mayinkunata tantiyasirqan Jesúsqa salvamaqninsi Cristo 
kashqanta. 

6Sayno wilakuptinmi Israel runakuna Pablupa contran sharkuyashpan 

tukuyta ashliyarqan. Saymi mödananta tapshirishpan Pablo nirqan: <<Tayta 
Dios castigayäshunaykipaq kikikikunami jusayuq kaykäyanki. Noqaqa Tayta 
Diospa wilakuyninta wilapashkänami. Kananpitaqa mana Israel 
runakunatanami wilapäshaq>>. 

7Sayno nirmi say sinagögacho yachasinanpa trukanqa Ticio Justupa 

wayinchöna yachasirqan. Justuqa mana Israel runa kaykarpis Tayta Diosta 
mansapakuq runami karqan. Paypa wayin karqan sinagöga nawpalanchömi. 

8Saycho yachasiptinmi sinagögacho mandaq runa y say runapa wayincho 

taqkunapis Señor Jesucristuman yärakuyarqan. Say runapa jutinmi karqan 
Crispo. Saynölami Corintucho taq wakin runakunapis Pablo wilakushqanta 
wiyar Jesúsman yärakuyashpan bautizakuyarqan. 

9Juk sakaymi Pabluta revelacioncho yuriparkur Jesucristo nirqan: <<Mana 

mansariypa y mana upälakuypa wilakuynïta wilakuy. 

10Kay markacho salvanäpaq kaq runakuna askaqmi kaykäyan. Saymi 

wilakuptiki pipis mana yatashunaykipaq qamwan kaykäshaq>>. 

11Sayno niptinmi Tayta Diospa wilakuyninta yachasishpan juk wata soqta 

killantin Corinto markacho Pablo tarqan. 

12Galión jutiyuq runa Acaya provinciapa mandaqnin kanan wisanmi Pablupa 

contran Israel runakuna sharkuyarqan. Saymi Pabluta Galiónpa 
despächunman apaykur 

13niyarqan: <<Kay runaqa Tayta Diospa leyninkunata mana cäsurmi lutanta 

yachaykäsin>>. 

14Pablo parlananpaq kaykaptinnami Galión nirqan: <<Israel runakuna, kay 

runa suwakush o pitapis wanusish kaptinqa qamkunata atiendïmanmi. 

15Leynikikunapita rimanakuyashqaykitaqa manami musyayta munäsu. 

Kikikikuna imanöpis saytaqa arreglakuyay>>. 

16Sayno nirmi despächunpita qarqurqan. 

17Saypitanami sinagögacho mandaq Sóstenesta despächu punkucho 

sarikuykur runakuna fiyupa maqayarqan. Maqayaptinpis Galiónta manami 
imapis qokurqansu. 

Antioquíaman Pablo kutishqan 

18Saypita aska killaraqmi Corinto markacho Pablo tarqan. Nirkurnami wawqi 

panikunapita despidikur Cencrea markaman aywarqan. Saychönami Tayta 
Diosta promitishqanta cumplir aqsanta rutukurqan. Nirkurnami Priscilawan y 
Aquilawan büquiman wisarkur Siria provinciaman aywakuyarqan. 

19Éfeso markaman chaykurmi Priscilawan Aquila saycho quëdakuyarqan. 

Pablunami Éfesupita manaraq päsar sinagögaman aywaykur Israel 
runakunata Jesúspita wilaparqan. 

20Sinagögacho kaq runakuna paykunata qoyäpänanpaq ruwakuyaptinpis 

Pablo manami munarqansu. 

21Saypa trukanqa paykunapita despidikurmi nirqan: 

<<[Pascuapaqmi Jerusalénman imaykanöpapis chayta munaykä.] Tayta 
Dios munaptinqa yapaymi kutimushaq>>. Sayno nishpanmi büquiman 
wisarkur Éfesupita aywakurqan. 

22Cesarea markaman charnami büquipita yarqurir Jerusalénman aywarqan 

wawqi panikunata watukaq. Saypitanami Antioquíaman kutikurqan. 

23Saycho tarkurnami Galacia y Frigia provinciakunapa yapay kutir markan 

markan purirqan discïpulukunata shakyäsir. 

Éfesucho Apolos wilakushqan 

24Say wisanmi shumaq parlayta yachaq Apolos jutiyuq Israel runa Éfeso 

markaman charqan. Pay karqan Alejandría markapitami. Saynöpis Tayta 
Diospa palabranta shumaqmi yacharqan. 

25Tayta Diospa wilakuyninta ali yacharpis bautismupitaqa Juan 

yachasishlantami yacharqan. Sayno karpis Señor Jesucristupita lapan 
shonqunwanmi kushish yachasirqan. 

26Sinagögacho pitapis mana mansapaypa wilakuykaqta wiyarmi Priscilawan 

Aquila jukläman pushaykur Tayta Diospa wilakuyninta masta 
tantiyasiyarqan. 

27Acaya provinciaman Apolos aywayta munaptinmi wawqi panikuna 

shakyäsiyarqan. Saymi Acayacho kaq wawqi panikunaman cartakuyarqan 
chaptin payta chaskikuyänanpaq. Say wawqi panikuna yärakuyänanpaqmi 
Tayta Dios kuyapar tantiyasirqan. Acayaman Apolos chashqanmi 
Jesucristuman yärakuqkunapaq seqaypa ali karqan. 

28Paymi Israel runakunata Tayta Diospa palabranta shumaq yachasir Jesús 

salvamaqninsi Cristo kashqanta tantiyasirqan. 

Hechos 19 
Éfesucho Pablo wilakushqan 

1Corintucho Apolos kaykaptinmi Pabluqa markan markan aywar Éfesuman 

charqan. Saycho discïpulukunata tariykurmi 

2tapurqan: <<¿Qamkunaqa Jesucristuta chaskikur Espíritu Santuta 

chaskikuyashkankiku?>> nir. Saymi niyarqan: <<Espíritu Santu kashqanta 
manami imaypis mayayashkäsu>>. 

3Saymi Pablo yapay tapurqan: <<Sayno kaptinqa ¿pipa yachasikuyninta 

chaskikurtaq bautizakuyashkanki?>> Niptinmi niyarqan: 
<<Juanpa yachasikuyninta chaskikurmi bautizakuyashkä>>. 

4Saymi Pablo nirqan: <<Juanqa runakunata bautizarqan jusankunata 

wanakur Tayta Dios munashqanno kawayänanpaqmi. Saynöpis 
yachasirqan Jesucristo shamuptin payman yärakuyänanpaqmi>>. 

5Sayno niptinmi Señor Jesucristupa jutincho bautizakuyarqan. 

6Paykunapa umanta yataykur Tayta Diosta Pablo manakuptinmi Espíritu 

Santu paykunaman charqan. Saymi juk idiömakunapa parlayashpan Tayta 
Dios tantiyasishqankunata parlayarqan. 

7Say runakuna chunka ishkaynömi kayarqan. 

8Éfesucho tarmi sinagögaman aywar Tayta Dios mandaykashqanpita Pablo 

kimsa killantin mana mansariypa yachasirqan. 

9Sayno yachasiptinpis wakin runakuna Jesúsman yärakuyta mana munarmi 

lapanpa nawpancho Diospa Näninta manakaqman churayarqan. Saymi 
Jesúsman yärakuqkunawan sinagögapita yarqukur Tiranno jutiyuq runapa 
yachasikuna wayinchöna Pablo waran waran yachasirqan. 

10Ishkay watana sayno yachasiptinmi intëru Asia provinciacho Israel 

runakunapis y mana Israel runakunapis Señor Jesucristupa wilakuyninta 
wiyayarqan. 

11Saychömi Tayta Diospa munayninwan milagrukunata Pablo rurarqan. 

12Saymi Pablo töpashqan pañuëlukunata y mandilkunatapis 

qeshyaykaqkunaman apayarqan. Saykunata töpasiptinmi qeshyaqkuna 
aliyäyaq y supaykunapis runakunapita yarquyaq. 

13Say wisanmi wakin Israel runakunapis puriykäyarqan runakunapita 

supaykunata qarqur. Paykunapis Jesúspa jutincho supaykunata qarquyta 
munarmi niyarqan: <<Pablo wilakushqan Jesúspa jutinchömi qamta 
qarqü>>. 

14Sayno rurayarqan mandaq cüra Escevapa qanchis surinkunami. 

15Qarquyta kamayaptinmi supay nirqan: <<Noqa reqïmi Jesústa. Pablo pï 

kashqantapis musyämi. Qamkuna ¡pitaq kayanki noqata 
qarqayämänaykipaq!>> 

16Sayno nirmi supay nakasishqan runa löcutashpan paykunata maqar 

usharqan. Saymi pasaypa yawarlana say wayipita qarapächu qeshpir 
aywakuyarqan. 

17Sayno päsashqanta mayaykurmi Éfesucho taq Israel runakunapis y mana 

Israel runakunapis fiyupa mansariyarqan. Saymi maysaychöpis runakuna 
musyayarqan Señor Jesucristo munayyuq kashqanta. 

18Jusalikuyashqanta tantiyakurmi Jesucristuman wakin yärakuqkunapis 

jusalikuyashqanta pakayarqannasu. 

19Saynölami brüju rurakuyänan mágica librunkunatapis shuntaykur lapanpa 

nawpancho rupasiyarqan. Say librukunapa chaninta jorquyaptin karqan 
pisqa chunka waranqa (50,000) jornalpa chaninmi. 

20Saynöpami Tayta Diospa wilakuynin munayyuq kashqanta tantiyakur aska 

runakuna chaskikuyarqan. 

21Saypitanami Pablo yarparqan Jerusalénpa aywananpaqqa Macedonia 

provinciacho y Acaya provinciacho kaq wawqi panikunataraq watukayta. 
Saynöpis yarparqan Jerusalénpitaqa Romapana aywaytami. 

22Sayno yarparmi Macedonia provinciaman nawpäyänanpaq Timoteutawan 

Erastuta kacharqan. Nirkurmi Asia provinciacho quëdakurqan. 

Éfesucho Pablupa contran sharkuyashqan 

23Say wisanmi Diospa Näninpita wilakuyaptin Éfesucho runakuna fiyupa 

rabyakuyarqan. 

24Sayno rabyakuyarqan Demetrio jutiyuq runa shimita qoptinmi. 

Paymi Artemisa niyashqan diösapa akapala templunkunata qellaypita ruraq. 
Saykunata rantikurmi Demetriuqa aruq mayinkunawan aska qellayta 
gänayaq. 

25Aruq mayinkunata y paykunano oficiuyuq runakunatapis qayaykasirmi 

nirqan: <<Qamkuna musyayankimi kay aruyninsiwan ali gänashqansita. 

26Rikayashqaykinöpis y wiyayashqaykinöpis Pablo yachasir nikan: <Runa 

rurashqan ïdulukunaqa manami rasunpaypa Diossu>. Sayno yachasir aska 
runakunatami kay Éfesucho y intëru Asia provinciachöpis criyiykäsin. 

27Sayno criyisiptinmi arushqansikunata y diosninsi Artemisapa templuntapis 

manakaqman churayanqa. Artemisata intëru Asiacho taqkuna y intëru 
munduchöpis mananami respitayanqanasu>>. 

28Demetrio sayno niptinmi aruq mayinkuna fiyupa rabyakur yaparir yaparir 

niyarqan: <<¡Diosninsi Artemisa alabash kasun!>> 

29Sayno niyashqanta wiyarmi say markacho taq wakin runakunapis pasaypa 

qayaräyarqan. Fiyupa rabyanäyashpanmi Gayutawan Aristarcuta 
coliseuman prësu apayarqan. Gayuwan Aristarcuqa Macedoniapitami 
Pabluta yanapar shayämush karqan. 

30Runakunata tantiyasinanpaq Pablupis coliseuman aywayta munaptinmi 

wawqi panikuna michäyarqan. 

31Say provinciapa wakin autoridäninkunapis Pabluwan reqinakurmi 

wilakasiyarqan coliseuman mana aywananpaq. 

32Coliseucho runakuna jukno jukno parlar büllata rurayaptinmi wakin 

runakuna imapaq sayman shuntakäyashqantapis musyayarqansu. 

33Saycho kaykaq Israel runakunanami Alejandro jutiyuq runata 

parlamunanpaq yaykasiyarqan. Saymi runakunapa nawpanman Alejandro 
yaykuykur makinwan sëñarqan upälakuyänanpaq. 

34Alejandro Israel runa kashqanta musyayashpanmi say runakuna ishkay 

hörano qayaräyashpan niyarqan: <<¡Diosninsi Artemisa alabash kasun!>> 

35Sayno niyaptinmi markapa mas mandaqnin autoridä upälakuyänanpaq 

sëñata rurar nirqan: <<¡Éfeso runakuna! Maysaychöpis runakuna 
musyayanmi Artemisapa templun kay markacho kashqanta. Saynöpis 
musyayanmi ciëlupita unyamuq Artemisa niraq rumitapis sararashqansita. 

36Saytaqa pïmaypis musyanmi. Lutala qayararqa lutantataq rurayankiman. 

37Prësu apayämushqayki runakuna manami templunsipita imatapis 

apakuyashsu ni diosninsi Artemisatapis manakaqman churayashsu. 

38Sayno kaykaptinqa Demetrio y aruq mayinkuna kay runakunata 

quejakuyta munarqa autoridäkunaman quejakuyäsun. 

39Imalapis wilanakunansipaq kaptinqa lapan autoridäkunata shuntaykur 

sesionta rurashun. 

40Lutala qayaräyaptikiqa Roma autoridäkuna contran sharkushqansitami 

yarpäyanqa. Saypita juzgamashqaqa manami ima niytapis 
kamäpakushunsu>>. 

41Sayno niskirmi lapan runakunata nirqan aywakuyänanpaq. 

 

Hechos 20 
Macedoniaman y Acayaman Pablo aywashqan 

1Saypitanami discïpulukunata qayaykasir Tayta Dios munashqanno imaypis 

kawayänanpaq Pablo shakyäsirqan. Despidikurirnami Macedonia 
provinciapana aywakurqan. 

2Say provinciacho markan markan purirmi Jesucristuman yärakuqkunata 

shumaq shakyäsirqan. Saypitanami Greciaman chaykur 

3kimsa killa saycho tarqan. Saypita Siriaman büquiwan kutikunanpaqna 

kaykarmi mayarqan Israel runakuna payta wanusiyänanpaq 
wilanakuyashqanta. Saymi büquiwan aywananpa trukanqa chakilapana 
Macedonia provinciapa päsarqan. 

4Payta walkirmi aywayarqan Pirrupa surin Sópater, Aristarco, Segundo, 

Gayo, Timoteo, Tíquico y Trófimupis. Sópaterqa Berea markapitami karqan. 
Aristarcuwan Segunduqa Tesalónica markapitami kayarqan. Gayuqa Derbe 
markapitami karqan. Timoteo, Tíquico y Trófimunami Asia provinciapita 
kayarqan. 

5Paykuna nawpakurmi Troas markacho shuyäyämarqan. 

6Levadüraynaq Tantata Mikuna fiesta päsariptinmi Filipuspita büquiwan 

yarquyarqä. Pisqa junaqta Troasman chaykurmi nawpaqkunata taripaykur 
juk semäna saycho qoyäyarqä. 

Euticuta Pablo kawarisimushqan 

7Domingu junaqmi Santa Cënata upuyänäpaq wawqi panikunawan 

shuntakäyarqä. Waraynin tutana aywakunan kaptinmi pulan paqasyaq 
Pablo yachasirqan. 

8Yachasishqan cuartuchömi aska mechërukunata sarisiyarqan. 

9Say cuartuqa kimsa kaq pïsuchömi karqan. Ventänanchömi juk maqta 

Eutico jutiyuq jamaraykarqan. Aska höra Pablo yachasiptinmi 
jamaraykashqancho punukäkushpan ventänapita jeqakurpurqan. Saymi 
wanushtana joqarkuyarqan. 

10Pablo urarpurnami say maqtata makalakurkur wawqi panikunata nirqan: 

<<¡Ama mansakäyaysu! ¡Kawaykanmi!>> 

11Shuntakäyashqan cuartuman kutirnami Santa Cënata upuyarqan. Pasa 

warashqanyaq yacharkasirmi Pablo aywakurqan. 

12Say maqtatanami kawaykaqtana wayinman pushayarqan. 

Kawarimushqanta rikarmi lapanpis kushikuyarqan. 

Troaspita Miletuman Pablo aywashqan 

13Troas markapita Asón markayaq chakilapami Pablo aywarqan. 

Noqakunanami büquiwan nawpakuyarqä Asónchöna Pabluta 
shuntayänäpaq. 

14Asóncho shuntakarnami lapäkuna büquiwan Mitilene markaman 

aywakuyarqä. 

15Mitilenipita aywakurnami waraynin junaq Quío niyashqan isla nawpanpa 

päsayarqä. Saypita waraynin junaqnami chäyarqä Samos islaman. Saypita 
[Trogilio markacho jamapaskir] juk junaqtaraqmi Mileto markaman 
chäyarqä. 

16Pentecostés fiestapaq Jerusalénman imaykanöpapis chayta munarmi 

Asia provinciacho qoyayta Pablo munarqansu. Saymi Éfesuman mana 
chaylapana aywakuyarqä. 

Éfesucho mayor wawqikunata Pablo yäsishqan 

17Mileto markaman chaykurnami Éfesucho taq mayor wawqikunata Pablo 

qayasirqan. 

18Chäyaptinmi nirqan: <<Qamkuna musyayankimi kay Asia provinciaman 

chämushqä junaqpita pasa imano kawashqätapis. 

19Israel runakuna conträ sharkuyaptin nakarpis waqarpis Señor Jesucristuta 

lapan shonqüwanmi sirvishkä. 

20Tayta Dios munashqanno kawayänaykipaq kaqtaqa runakunapa 

nawpanchöpis y wayikikunachöpis lapantami yachasishkä. 

21Israel runakunata y mana Israel runakunatapis tantiyasishkä jusankunata 

wanakur Señorninsi Jesucristuman yärakuyänanpaqmi. 

22<<Kananqa Espíritu Santu pushamaptinmi Jerusalénman aywaykä. 

Isanqa sayman chaptï ima päsamänanpaq kaqtapis manami musyäsu. 

23May markaman aywaptïpis Espíritu Santu musyasiman carcilman 

wichqayämänanpaq y nakasiyämänanpaq kashqantami. 

24Sayta musyarpis manami lakiküsu. Noqaqa wanushqäyaqmi Señor 

Jesucristo nimashqanno [kushish] wilakushaq Tayta Dios kuyapäkuq 
kashqanta. 

25<<Qamkuna kaqcho purir Tayta Dios mandaykashqanpita wilakushqäta 

wiyamaqkuna, kananpitaqa manami mayqaykipis rikayämankinasu. 

26-27Tayta Diospa wilakuyninta lapantami qamkunata wilapashkä. Saymi 

mayqaykitapis Tayta Dios juzgar condenashuptiki jusayuqsu kashaq. 

28Sayno kaykaptinqa cuidä jusalikuyankiman. Mayor wawqikuna 

kayänaykipaq Espíritu Santu churaykäyäshuptikiqa misikuq runa 
uyshankunata ali rikashqanno Tayta Diospa iglesianta shumaq rikayanki. 
Paymi iglesianta rantinanpaq kikinpa yawarninta jicharqan. 

29<<Noqa musyämi aywakuptï lutan yachasikuqkuna 

malaqash löbunöpis shayämunanpaq kashqanta. Paykuna lutankunata 
yachasirmi Tayta Diosman yärakuqkunata pantakäsiyanqa. 

30Saynölami qamkunapitapis lutan yachasikuqkuna yurir 

discïpulukunata criyisiyta munayanqa. 

31Sayno kananpaq kaptinqa shumaq cuidakuyay. Yarpäyay kimsa watantin 

sakaypapis junaqpapis jukniki juknikita waqapaypapis yachasishqäta. 

32[Wawqikuna,] kananqa kuyapäkuq Tayta Diospa makinmanmi qamkunata 

kachaykü. Paypa wilakuynin munayyuqmi kaykan shumaq 
tantiyasiyäshunaykipaq. Saynöpami lapan salvash kaqkunawan juntu 
herenciata chaskiyanki. 

33<<Noqa manami pipa qellaynintapis, qorintapis ni mödanantapis 

munapashkäsu. 

34Musyayashqaykinöpis nistashqäkunapaq y noqawan puriqkuna 

nistäyashqankunapaqpis kikïmi arushkä. 

35Saynöpami qamkunata yachasishkä noqano arur pishïpakuqkunata 

yanapäyänaykipaq. Señor Jesucristupis nirqan: <Imatapis chaskir 
kushikushqansipitapis mas kushikuypaqmi kaykan pitapis yanapashqansi> 
>>. 

36Pablo sayno yacharkasirmi paykunawan qonqurpakuykur Tayta Diosta 

manakurqan. 

37Manakuyta ushaskiptinmi lapanpis waqayashpan payta makalakur 

musayarqan. 

38Payta manana rikayänanpaqna niptinmi seqaypa lakikuyarqan. 

Saypitanami aywakunanpaqna büqui kaykashqanyaq pushayarqan. 

 

Hechos 21 
Jerusalénman Pablo aywashqan 

1Paykunapita despidikurirmi Cos islayaq büquiwan aywayarqä. 

Warayninnami Rodas islayaq aywayarqä y saypitana Pátara markayaq 
chäyarqä. 

2Saychömi Feniciaman aywaq büquita tariyarqä. Say büquiwan aywarmi 

3Chipre islata isuq kaqläpa päsayarqä. Saypita Siria provinciapa aywarmi 

Tiro markaman chäyarqä. Saychömi büquiwan apayashqan cargankunata 
kachariyarqan. 

4Saycho discïpulukunata tariykurmi qanchis junaqnintin paykunawan 

qoyäyarqä. Paykunami Espíritu Santu tantiyasiptin Pabluta niyarqan 
Jerusalénman mana aywananpaq. 

5Say markapita aywakuyaptïnami wawqikuna warminkunawan y 

wamrankunawan lamar kuchunyaq churayämarqan. Saychömi 
qonqurpakuykur Tayta Diosta lapäkuna manakuyarqä. 

6Saypita despidikuskirmi büquiman wisäyarqä. Paykunanami wayinkunapa 

kutikuyarqan. 

7Tiro markapita aywakurnami Tolemaida markayaq chäyarqä. Saycho 

wawqi panikunawan tinkurmi paykunawan juk junaq qoyäyarqä. 

8Waraynin junaq yarqurnami Cesareaman chaykur Tayta Diospa ali 

wilakuyninta wilakuq Felipipa wayincho posädakuyarqä. Paytami 
Jerusaléncho mikuyta aypunanpaq soqta wawqikunatawan nawpata akrash 
kayarqan. 

9Felipipa chusku jipash surinkunami Tayta Diospa profetïsankuna kayarqan. 

10Saycho aska junaqna kaykäyaptïmi Judea provinciapita Agabo jutiyuq 

profëta chämurqan. 

11Noqakuna kaykäyashqä kaqman shamurmi Pablupa wachkunta aptarkur 

makinta y chakintapis pankakurqan. Nirkurnami nirqan: <<Espíritu Santumi 
nin: <Kaynömi kay wachkupa duëñunta Israel runakuna Jerusaléncho 
pankaräsiyanqa. Nirkurmi mana Israel runakunaman entregayanqa> >>. 

12Sayta wiyaykurmi lapan wawqi panikunawan Pabluta ruwayarqä 

Jerusalénman mana aywananpaq. 

13Sayno ruwakuyaptïmi Pablo niyämarqan: <<¿Imanirtaq waqar 

lakikasiyämanki? Señor Jesucristupa jutincho wilakushqäpita manami 
pankaränaläpaqsu kaykä, sinöqa Jerusaléncho wanunäpaqpis listumi 
kaykä>>. 

14Imanöpa niyaptïpis Pablo mana cäsuyämaptinmi mas ruwayarqänasu. 

Saypa trukanqa <<Tayta Dios munaptinqa jina saynöpis kanqachir>> 
niyarqä. 

15Saypitanami Jerusalénman aywayänäpaq kamarikuyarqä. 

16Cesareacho taq wakin discïpulukunami walkiyämashpan Mnasónpa 

wayinman pushayämarqan. Mnasón karqan Chipripitami. Payqa 
nawpapitanami Jesúspa discïpulun karqan. Paypa wayinchönami 
posädakuyarqä. 

Santiaguta Pablo watukashqan 

17Jerusalénman chaykuyaptïnami wawqi panikuna kushish 

chaskikayämarqan. 

18Waraynin junaq Santiaguta watukaq Pabluwan aywarmi mayor 

wawqikunatapis shuntakash kaykäyaqta tariyarqä. 

19Paykunata winchikuskirmi Pablo wilaparqan mana Israel runakuna kaqcho 

wilakuptin Tayta Dios imata rurashqantapis. 

20Sayta wiyaykurmi Tayta Diosta kushish agradëcikuyarqan. Nirkurmi 

Pabluta wilar niyarqan: <<Wawqi Pablo, musyankimi waranqanpa Israel 
runakunapis Jesucristuman yärakuykäyashqanta. Paykuna lapanpis 
nikäyan Moisés qelqashqan leykunata cäsukunansipaq kashqantami. 

21Paykunatami runakuna nikäyan: <Pabluqa jäpa markacho taq Israel 

mayinsikunatami yachaykäsin Moiséspa leyninkunata mana 
cumpliyänanpaq. Manami munansu wamrankunata señalasiyänanta ni 
costumbrinsikunata cumpliyänantapis>. 

22Kanan ¿imatataq rurashun? Chämushqaykita mayaykurqa [saysika 

runakunami shuntakäyanqa]. 

23<<Kanan yäsishayki imata ruranaykipaqpis. Kaychömi chusku runakuna 

Tayta Diosta promitiyashqanta cumpliykäyanna. 

24Say runakunawan templuman aywar purificakuyay. Aqsankunata 

rutukuyänanpaq gastunkuna kamaripay. Saynöpami lapanpis tantiyayanqa 
contrayki parlaqkuna manakaqkunata parlaykäyashqanta. Saynölami 
tantiyayanqa qampis Moisés qelqashqan leykunata cumpliykashqaykita. 

25<<Jesucristuman yärakuq mana Israel runakunamanqa maynami 

cartakushkansi. Say cartachömi nishkansi [say leykunata mana cumplirpis] 
ïdulukunapa jutincho pishtayashqan aysata, uywapa yawarninta y kikilan 
wanush uywakunapa aysanta mana mikuyänanpaq y fornicación 
jusata mana jusalikuyänanpaq>>. 

26Saymi wilanakuyashqannöla waraynin tuta say chuskun wawqikunawan 

Pablo aywarqan. Waqtacho purificakuskirmi templuman yaykur cürakunata 
wilarqan ofrendankunata churar Tayta Diosta promitishqanta imay 
cumpliyänanpaq kashqantapis. 

Pabluta prësu sariyashqan 

27Qanchis junaqta cumpliykäyaptinnami Asia provinciapita shamuq Israel 

runakuna rikayarqan templucho Pablo kaykaqta. Saymi Pabluta saripakur 

28sinchipa qayarar niyarqan: <<¡Israel mayikuna, yanapäyämay! ¡Kay 

runami maysay markakunapa purin contransi parlar! ¡Saynömi lutanta 
yachasir leyninsita y templunsitapis manakaqman churaykan! 

¡Sagrädu templunsita mana respitashpanmi mana Israel runakunata 
yaykasimush!>> 

29(Sayno niyarqan Trófimutawan Pabluta cällicho puriykäyaqta rikash karmi. 

Trófimuqa Éfeso markapita mana Israel runami karqan.) 

30Sayno niyaptinmi lapan runakuna fiyupa rabyash cörrila shamur Pabluta 

waqta patiuman qarachaypa jorquyarqan. Nirkurmi templu ruri patiu 
punkunkunata wichqarkuyarqan. 

31Saychömi Pabluta wanusiyta munar maqayarqan. Roma soldädukunapa 

comandantin sayta mayaskirmi 

32capitankunata y soldädukunata pushakurkur cörriyla aywayarqan Pabluta 

maqaykäyashqan kaqman. Soldädunkunawan comandanti chaykäyaqta 
rikaskirmi Pabluta kachariykuyarqan. 

33Comandantinami Pabluta prësu sarisir ishkay cadinawan watasirqan. 

Nirkurmi runakunata tapurqan: <<¿Pitaq kay runa? ¿Imatataq rurash?>> nir. 

34Jukno jukno parlar büllata rurayaptinmi ima päsashqantapis mana musyar 

Pabluta cuartilman apasirqan. 

35Qepanpa aywar runakuna maqayta munayaptinmi grädaman chaykasir 

soldädukuna Pabluta wintuypa cuartilman wisäsiyarqan. 

36Paykunatami aska runakuna qatiräyarqan <<¡wanusun!>> niyashpan. 

Runakunapa nawpancho Pablo wilakushqan 

37Cuartilman yaykasiyänanpaq kaykaptinnami comandantita Pablo nirqan: 

<<Taytay, ¿parlarkushwanku?>> Niptinmi Pabluta nirqan: <<¿Griego 
parlayta yachankiku? 

38Qam Egipto runami kanki, ¿aw? ¿Manaku qam gobiernupa contran 

sharkuq kaykanki? ¿Manaku chusku waranqa (4,000) wanusikuq 
runakunata pushash sunyaq jirkapa puriq kaykanki?>> 

39Saymi Pablo nirqan: <<Noqaqa Cilicia provinciapa capitalnin Tarso 

markacho yuriq Israel runami kä. Israel mayïkunawan rätula parlarkunäpaq 
ruwakuläshayki, taytay>>. 

40Sayno ruwakuptinmi comandanti awnirqan. Saymi grädacho ichiykur 

runakunata upälakuyänanpaq makinwan Pablo sëñarqan. Lapanpis 
upälaskiyaptinmi hebreo idiömapa parlapar nirqan: 

 

Hechos 22 

1<<Wawqikuna y taytakuna, kanan wiyayämay>>. 

2Hebreo idiömacho parlashqanta wiyarmi lapan upälakuyarqan. Saymi 

Pablo nirqan: 

3<<Ciliciapa capitalnin Tarsucho yuriq Israel runami kä. Kay Jerusalénchömi 

shakshashkä. Tayta Gamalielmi unay ayllunsikuna yachasiyashqan 
leykunata yachasimash. Saymi qamkunanöla Tayta Diosta lapan 
shonqüwan sirviyta munaq. 

4<<Diospa Nänin qatiraqkunata ushakäsiyta munarmi warmitapis olqutapis 

prësu sariykur carcilman wichqasirqä. 

5Sayno rurashqäta mas mandaq cüra y lapan Israel mayor runakunapis 

musyayanmi. Paykunapitami ordinta chaskirqä Damascuman aywar 
Jesúsman yärakuqkunata Jerusalénman prësu apaykamur castigasinäpaq. 

Jesucristo parlapashqanta Pablo wilakushqan 

Hechos 9.1-19; 26.12-18 

6<<Damascuman yaykuykaptïmi pulan junaqno ciëlupita aksi elaqpita 

chipipiypa asikyapaykamarqan. 

7Saymi pasaman tunir wiyarqä kayno nimuqta: <Saulo, Saulo, ¿imanirtaq 

qatikachaykämanki?> 

8Sayta wiyarmi tapur nirqä: <¿Pitaq kanki, Taytay?> Saymi nimarqan: 

<Noqaqa Nazaretpita kaq Jesúsmi kaykä. Noqatami qatikachaykämanki>. 

9<<Noqawan aywaqkuna aksita rikar [pasaypa mansakashqami 

rikakuyarqan]. Parlapämashqantaqa manami tantiyayarqansu. 

10Noqanami nirqä: <¿Imatataq ruräman, taytay?> Sayno niptïmi nimarqan: 

<Sharkur Damascuman ayway. Saychönami imata ruranaykipaqpis 
wilashunki>. 

11Asikyämuqpa chipipiyninwan qaprayash rikakuptïmi noqawan 

aywaykaqkuna janchaylapa Damascuman chäsiyämarqan. 

12<<Saychömi Ananías jutiyuq runa tarqan. Paymi Moisés qelqashqan 

leykunata cumplir Tayta Dios munashqanno kawarqan. Damascucho taq 
Israel runakuna lapanmi pay ali runa kashqanta niyaq. 

13Ananías rikamaq shamurmi nimarqan: <Wawqi Saulo, rikayna>. Sayno 

nimaptinmi jinan höra nawï kichakaptin payta rikarqä. 

14Nirkurmi nimarqan: <Unay ayllunsikuna adorayashqan Tayta Diosmi 

akrashushkanki munashqanta ruranaykipaq, Jusaynaq Kaqta rikanaykipaq 
y parlamushqankunatapis wiyanaykipaq. 

15Kananqa paypa testïgun kar rikashqaykita y wiyashqaykita pïmaytapis 

wilapanki. 

16Jukla bautizakur Tayta Diosta manakuy jusaykikunapita 

perdonashunaykipaq>. 

Mana Israel runakunaman Pabluta Tayta Dios kachashqan 

17<<Damascupita Jerusalénman kutiykamurmi Tayta Diosta manakunäpaq 

templuman yaykurqä. Manakuykaptïmi revelacioncho 

18Jesucristo yuriparkamar nimarqan: <Jerusalénpita jukla yarquy. Kaychöqa 

noqapita wilakuptiki manami chaskiyäshunkisu>. 

19Sayno nimaptinmi nirqä: <Taytay, ¿imanirtaq chaskikayämanmansu? 

Paykuna musyayanmi maysay sinagögaman aywarpis qamman 
yärakuqkunata maqa maqarkur carcilman apashqäta. 

20Wilakuqniki Estebanta wanusiyaptinpis say runakunapa mödananta 

täpakurmi kushish rikararqä>. 

21Sayno niptïpis nimarqan: <Ayway. Qamta kachaykä karu markakunacho 

kaykaq mana Israel runakunamanmi> >>. 

Comandantipa munaynincho Pablo kashqan 

22Mana Israel runakunaman wilakuq aywananpaq nishqanta Pablo 

wilakuptinmi runakuna fiyupa rabyashpan niyarqan: <<¡Say runa ama 
kawasunsu! ¡Jukla wanusun!>> 

23Saymi fiyupa qaparäyashpan janan kaq mödanankunatapis loqtiriykur 

alpatapis junishpa mashiyarqan. 

24Sayno rurayaptinmi Pabluta cuartel rurinman yaykaykasir soldädukunata 

comandanti nirqan: <<Kay runata astayay. Sayraqmi wilamäshun imanir 
contran sharkuyashqantapis>>. 

25Castigananpaq wataraykäsiyaptinnami capitanta Pablo nirqan: <<Roma 

runa kaykaptï y autoridäkuna manaraq juzgayämaptin ¿imanirtaq 
astayämänaykipaq kamarikuyanki?>> 

26Sayno niptinmi comandantiman aywar capitán nirqan: <<¡Imanirtaq 

astanäpaq nimashkanki! ¡Say runaqa Roma runashi!>> 

27Sayno niptinmi comandanti aywaykur Pabluta tapurqan: <<¿Rasunpaku 

Roma runa kanki?>> nir. Niptinmi Pablo nirqan: <<Awmi, taytay. Roma 
runami kaykä>>. 

28Saymi comandanti nirqan: <<Noqa Roma runa kanäpaqqa aska 

qellaytaraqmi pägashkä>>. Pablunami nirqan: <<Noqaqa yurishqäpita 
pasami Roma runa kä>>. 

29Sayno niptinmi Pabluta astayänanpaq kaykaq soldädukuna jukla 

kachariykuyarqan. Roma runa Pablo kashqanta musyarmi comandantipis 
watasishqanpita mansarirqan. 

Autoridäkuna shuntakäyashqancho Pablo parlashqan 

30Pablupa contran imanir runakuna sharkuyashqantapis musyayta munarmi 

waraynin junaq mandaq cürakunata y lapan Sanedrín juezkunata say 
comandanti qayasirqan. Nirkurmi paykuna shuntakäyashqanman Pabluta 
apasirqan. 

 

Hechos 23 

1Saymi juezkunata rikärir Pablo nirqan: <<Taytakuna, Tayta Dios 

rikaykämashqanta tantiyakur kananyaqlaqa manami imatapis lutanta 
rurashkäsu>>. 

2Sayno niptinmi mas mandaq cüra Ananías nawpancho kaqkunata nirqan 

Pabluta shimicho laqyayänanpaq. 

3Laqyasiptinmi Pablo nirqan: <<¡Ishkay cära runa! ¡Kikikitami Tayta Dios 

castigashunki! Ley nishqanno juzgamänaykipaq jamaraykarqa ¿imanirtaq 
leyta mana cäsuypa laqyasimanki?>> 

4Sayno niptinmi Pablupa nawpancho kaykaq runakuna niyarqan: 

<<¿Imanirtaq Tayta Dios akrashqan mas mandaq cürata qayapanki?>> 

5Saymi Pablo nirqan: <<Taytakuna, mandaq cüra kashqanta manami 

musyashkäsu. Musyarqa manami imatapis nïmansu karqan. Tayta Diospa 
palabranchöpis kaynömi qelqaraykan: <Markaykicho autoridäkunata ama 
maldicionayankisu> >>. 

6Pablo musyarqanmi say juezkuna wakin saduceo kayashqanta y 

wakin fariseo kayashqanta. Saymi sinchipa nirqan: <<¡Taytakuna! Noqa 
fariseumi kä. Taytäpis fariseumi kash. Wanushkunata Tayta Dios 
kawarisimunanpaq kashqanta criyiptïmi juzgaykäyämanki>>. 

7Sayno niptinmi fariseukunaqa Pablupa favornin sharkur saduceukunawan 

shimi shimi sarinakuyarqan. 

8Saduceukuna yachasiyan wanushkuna manana kawariyämunanpaq 

kashqantami. Saynöpis yachasiyan angilpis ni runapa almanpis mana 
kashqantami. Fariseukunanami yachasiyan wanushkuna 
kawariyämunanpaq kashqanta, ángel kashqanta y almapis kashqanta. 

9Sayno rimanakuyaptinmi ley yachasiq fariseukuna niyarqan: <<Kay runa 

manami imatapis mana alitaqa rurashsu. Paqtami ángel karpis o alma karpis 
parlapash kanqa. [Cuidätaq Tayta Diospa contran kaykäyankiman]>>. 

10Apta aptarraq rimanakuyaptinmi comandanti mansarir nirqan: <<Capazchi 

Pabluta wanuykasiyanmanpis>>. Saymi soldädukunata qayasimurqan 
Pabluta carcilman kutisiyänanpaq. 

11Say sakaymi Pabluta yuriparkur Señor Jesucristo nirqan: <<Pablo, ama 

mansariysu. Jerusaléncho wilakuynïta wilakushqaykinömi Romachöpis 
wilakunki>>. 

Pabluta wanusiyänanpaq wilanakuyashqan 

12Autoridäkuna shuntakäyashqanpita waraynin junaqmi Pabluta 

wanusiyänanpaq wakin Israel runakuna jurar niyarqan: <<Pabluta manaraq 
wanusirqa ama imatapis mikushunsu ni upushunsu>>. 

13Sayno wilanakuq runakuna kayarqan chusku chunkapita (40) masmi. 

14Paykunami mandaq cürakunaman y Israel mayor runakunaman aywaykur 

niyarqan: <<Noqakuna jurayashkä Pabluta manaraq wanusirqa imatapis 
mana mikuyänäpaq ni upuyänäpaqmi. 

15<Pablutami shumaq tapuyta munayä> niq tumpala comandantita niyay 

waray tuta Pabluta apasimunanpaq. Noqakuna kamarikushlami 
kaykäyäshaq apaykämuqlata wanusiyänäpaq>>. 

16Sayno wilanakuyashqanta mayaykurmi Pablupa paninpa olqu wawan 

carcilman aywaykur Pabluta wilarqan. 

17Wilaptinmi Pabluqa juk capitanta qayaykur nirqan: <<Kay maqtata 

comandantiman pushay. Paytami wilayta munaykan>>. 

18Maqtata comandantiman pushaykurmi capitán nirqan: <<Prësu kaykaq 

Pablumi ruwakamash kay maqtata qamman pushamunäpaq. Paymi imata 
wiyashqantapis wilashunki>>. 

19Saymi say maqtata janchash jukläman pushaykur comandanti tapurqan: 

<<¿Imataq kaykan wilamänaykipaq?>> 

20Saymi maqta nirqan: <<Wakin Israel runakunami wilanakuyash Sanedrín 

juezkuna shuntakäyashqanman Pabluta waray tuta apasinaykipaq. Sayno 
manakuyäshunki Pabluta shumaq tapuyta munaq tumpalashi. 

21Sayta ama criyiysu. Chusku chunkapita (40) masmi runakuna jurayash 

Pabluta manaraq wanusirqa imatapis mana mikuyänanpaq ni 
upuyänanpaqpis. Paykunami shuyaraykäyan Pabluta apaykäsilaptikina 
wanusiyänanpaq>>. 

22Wilaykuptinnami say maqtata comandanti nirqan: <<Wilamashqaykita 

ama pitapis wilapankisu>>. Sayno yäsirkurmi say maqtata despacharqan. 

Cesarea markaman Pabluta apayashqan 

23Sayta musyarkurmi comandanti ishkay capitankunata qayaykasir nirqan: 

<<Kanan kamarikuyay ishkay pachak (200) soldädukuna chakipa 
aywayänanpaq, qanchis chunka (70) soldädukuna cawallun 
loqash aywayänanpaq y ishkay pachak (200) soldädukuna lanzankunawan 

aywayänanpaq. Paykunami kanan sakay las nuëvi Cesarea markaman 
yarquyanqa. 

24Pablo loqakunanpaqpis cawallukunata kamaripay. Gobernador Félixman 

Pabluta ali chäsiyäsun>>. 

25Saynölami paykunawan apasinanpaq cartatapis qelqarqan. Say 

cartachömi nirqan: 

26Gobernador Tayta Félix: Noqa Claudio Lisiasmi qampaq salüdüta 

apasikamü. 

27Israel runakunami kay runata sariykur wanusiyänanpaqna kaykäyash. 

Saymi Roma runa kashqanta musyashpä soldädükunawan aywaykur 
washämushkä. 

28Nirkurnami imapita contran sharkuyashqantapis musyayta 

munar Sanedrín juezkuna shuntakäyashqanman apashkä. 

29Saychönami contrankuna niyash leyninkunata mana cumplishqanta. 

Sayno niyaptinpis manami ima jusantapis tarishkäsu wanusish kananpaq ni 
carcilcho wichqaränanpaqpis. 

30Israel runakuna payta wanusiyänanpaq wilanakuyashqanta musyaykurmi 

qamman apaykäsimü. Saynölami paykunatapis nishkä nawpaykichöraq 
arreglayänanpaq. Saylatami kanan qelqarkamü. 

31Comandanti mandashqannölami soldädukuna say sakay Pabluta 

apayarqan Antípatris markayaq. 

32Waraynin tutami cawallun loqash aywaqkunalana Cesareaman Pabluwan 

aywayarqan. Wakin soldädukunaqa cuartilninmannami kutikuyarqan. 

33Cesareaman chaykurnami gobernador Félixta cartata qoykur Pablutapis 

entregaykuyarqan. 

34Say cartata Félix liyirirnami Pabluta tapurqan maypita kashqantapis. Cilicia 

provinciapita kashqanta musyaykurmi 

35nirqan: <<Contraykikuna chäyämuptinraqmi declaracionnikita 

wiyashaq>>. Nirkurmi Pabluta wichqasirqan rey Herodes sharkasishqan 
despächuncho kaykaq carcilman. 

 

Hechos 24 
Félixpa nawpancho Pablo parlashqan 

1Saypita pisqa junaqtanami juk ishkay Israel mayor runakuna y Tértulo 

jutiyuq abogädun pushash mas mandaq cüra Ananías Cesareaman 
chäyarqan. Pablupa contran parlayänanpaqmi Félixpa despächunman 
aywayarqan. 

2Despächuman Pabluta chäsiptinnami Tértulo nirqan: <<Tayta Félix, qam ali 

mandaq kaptikimi noqakuna jawka kawayä. Saynöpis shumaq tantiyakur 
kay nacioncho ali kaqkunatami rurasishkanki. 

3Sayta rikarmi maysaychöpis kushish agradëcikuyä. 

4<<Tiempuykita aläpa mana perdisinäpaq rätula wiyarkamänaykipaq 

ruwakushayki. 

5Kay prësu apayämushqan runa jukukuq qeshyanömi kaykan. Payqa 

Nazareno sectapa mandaqnin karmi maysaychöpis Israel runakunata 
chikinakaykäsin. 

6Jerusaléncho templutapis manakaqmanmi churayta munash. Saymi prësu 

sarir [leynïkuna nishqanno arreglayta munayashkä. 

7Prësu sararaykäyaptïmi Lisias chaykamur maqa maqarkur qechuyämash. 

8Nirkurmi niyämash qampa nawpaykichöraq ima jusan kashqantapis 

shimpiyänäpaq kashqanta.] Lapan jitapäyashqäkuna rasun kaq kashqanta 
musyanaykipaq kanan kikiki tapuykulay>>. 

9Tértulo nishqannölami paywan kaykaq Israel runakunapis niyarqan. 

10Saymi parlamunanpaq Félix sëñaptin Pablo nirqan: <<Tayta Félix, aska 

watanami kay nacioncho runakuna quejakuyashqanta arreglashkanki. 
Saymi manakaqkunapita conträ sharkuyashqanta mana mansariypa 
wilashayki. 

11Tayta Diosta adoraq Jerusalénman chashqä sayraqmi chunka ishkay 

junaq. Tapukuptikiqa pïmaypis nishqänölami wilayäshunkiman. 

12Templuchöpis ni sinagögakunachöpis ni markachöpis manami piwanpis 

rimanakuykaqtasu ni pitapis rabyaykäsiqtasu tariyämash. 

13Tumpayämashqanno lutanta rurash kaptïqa kanan mayqanpis 

shimpimäsun. 

14<<Isanqa Diospa Nänin nishqannölami unay ayllükuna adorayashqan 

Tayta Diosta sirvï. Diospa Nänin juk secta kashqanta paykuna niyaptinpis 
Moisés qelqashqan leykunaman y profëtakuna qelqayashqanmanmi criyï. 

15Ali runakunatapis mana ali runakunatapis Tayta Dios kawarisimunanpaq 

kashqanta paykuna criyiyashqannömi noqapis criyï. 

16Saymi Tayta Diospa nawpanchöpis y runakunapa rikananchöpis 

alikunalata imaypis rurayta munä. 

17<<Aska watatami qellayta apar Jerusalénman kutishkä muchuqkunata 

yanapänäpaq y Tayta Diospaq sacrificiuta rupasinäpaq. 

18Sacrificiukunata cürakunaman templucho entregaykaptïmi [Asia 

provinciapita shamuq Israel runakuna] templucho purificakush kaykaqta 
tariyämash. Manami aska runakunatawansu ni pitapis büllata ruraykäsiqtasu 
tariyämash. 

19Imatapis manakaqkunata rurash kaptïqa nawpaykicho shimpiyämänanpaq 

say runakuna shayämunman karqan. 

20Sanedrín juezkunapis manami ima jusä kashqantapis tariyashsu. 

Tapuptiki kay runakunapis sayno kashqantami niyäshunki. 

21Say autoridäkunapa nawpancho kaynömi nirqä: <Wanushkunata Tayta 

Dios kawarisimunanpaq kashqanta criyiptïmi juzgaykäyämanki>. Say 
imachir jusä kaykan>>. 

22Sayno nishqanta wiyaykurmi Félix nirqan: <<Comandanti Lisias shamur 

wilamaptinraqmi arreglayäshayki>>. Félix shumaqmi tantiyarqan Diospa 
Näninta qatiraqkuna imata criyiyashqantapis. 

23Nirkurmi Pablo cuidaq capitanta nirqan: <<Carcilman Pabluta kutisiy. 

Imalatapis aparkur pipis watukaq shamuptin ama michankisu>>. 

24Saypita warayninkunanami warmin Drusilawan despächunman Félix kutir 

Pabluta qayasirqan. Drusila karqan Israel warmimi. Pablo chaykurmi 
paykunata parlaparqan Jesucristuman yärakuyänanpaq. 

25Saynöpis tantiyasirqan Dios munashqanno kawayänanpaq, mana 

jusalikuyänanpaq y juiciu finalcho Tayta Dios juzgananpaq kashqantapis. 
Say nishqankunata wiyashpanmi Félix mansakashpan nirqan: 
<<Wichqarashqaykiman kutikuyna. Tiempü kashqan hörami yapay 
qayasimushayki>>. 

26Pakaylapa pägananta munarmi Pabluta aska kuti Félix qayasir paywan 

parlarqan. 

27Saypita ishkay watatanami Félixpa trukan gobernador kayman jukna 

yaykurqan. Paypa jutinmi karqan Porcio Festo. Félix yarqukur ali autoridä 
kashqanta Israel runakuna yarpäyänanta munarmi carcilpita Pabluta 
kacharirqansu. 

 

Hechos 25 
Festupa nawpancho Pablo parlashqan 

1Judea provinciapa gobernadornin kananpaq Cesareaman chashqanpita 

kimsa junaqtami Jerusalénman Festo aywarqan. 

2Chaykuptinmi mandaq cürakuna y Israelcho mas mandaq autoridäkunapis 

Pabluta demandayarqan. 

3Saynöpis ruwakuyarqan Pabluta Jerusalénman apasinanpaqmi. Sayno 

ruwakuyarqan apaykäyaptilanna Pabluta wanusiyta munarmi. 

4Saymi Festo nirqan: <<Pabluqa Cesarea markachömi prësu kaykan. 

Noqapis sayman aywanäpaqnami kaykä. 

5Sayman wakinnikiwan aywashun ima jusan kashqantapis 

shimpiyänaykipaq>>. 

6Jerusaléncho juk semänano qoyarkurmi Cesareaman Festo kutikurqan. 

Chashqanpita waraynin junaqmi despächunman jamaykur Pabluta 
jorqasimurqan. 

7Pablo yaykuriptinmi Jerusalénpita aywaq Israel runakuna juntapaykur 

tukuyta tumpayarqan. Sayno tumpayaptinpis nishqankuna manami rasunsu 
karqan. 

8Saymi Pablo nirqan: <<Noqa manami Israel runakunapa leyninkunatapis ni 

templuntapis manakaqman churashkäsu. Romacho 
mandaq Césarpa contranpis manami imatapis rurashkäsu>>. 

9Festunami Israel runakunawan ali rikanakuyta munar Pabluta tapurqan: 

<<¿Jerusalénman aywayta munankiku saycho juzganäpaq?>> nir. 

10Saymi Pablo nirqan: <<Romacho mandaq Césarmi churashushkanki 

pitapis juzganaykipaq. Pay churaykäshuptikiqa kaylacho juzgamay. 
Musyashqaykinöpis manami imatapis Israel runakunapa contran 
rurashkäsu. 

11Wanusish kanäpaqno imatapis jusalikush kar imarqa manami 

sapakushaqsu. Israel runakunapa contran imatapis mana rurash kaptïqa 
manami pipis paykunapa makinman entregamanmansu. Saypa trukanqa 
Romacho mandaq César juzgamäsun>>. 

12Sayno niptinmi yäsiqninkunawan Festo wilanakuskir Pabluta nirqan: 

<<Mandamaqninsi César Romacho juzgashunaykita munaptikiqa 
paymanmi apasishayki>>. 

Rey Agripapa nawpancho Pablo kashqan 

13Manapis aykälatanami warmin Bereniciwan rey Agripa Cesareaman 

chäyarqan Festo watukaq. 

14Aska junaq qoyaptinmi Pablo wichqaraykashqanta Festo wilapar nirqan: 

<<Juk runatami prësu wichqaraykaqta Félix kachaykush. 

15Jerusalénman aywaptïmi mandaq cürakuna y Israel mayor runakunapis 

manakayämash say runa wanusish kananpaq. 

16Saymi nishkä: <Contrankuna manaraq shimpiyaptin y acusayashqan runa 

manaraq defiendikuptinqa Roma autoridäkuna manami pitapis lutalaqa 
wanusiyansu>. 

17<<Saymi contrankuna chaykayämuptin waraynin junaq despächüman 

jamaykur say prësuta jukla jorqasimurqä. 

18Saycho contrankuna manami imatapis niyarqansu noqa yarpashqänöqa. 

19Saypa trukanqa tumpayarqan costumbrinkunata manakaqman 

churashlantami. Saynöpis rimanakuyash wanukushna kaykaq Jesús jutiyuq 
runapitami. Pablo nikan say runa kawaykashqantami. 

20Imano juzgaytapis mana kamäpakurmi Pabluta tapurqä: <¿Jerusalénman 

aywashwanku saycho arreglanäpaq?> nir. 

21Jerusalénman aywayta mana munarmi manakamash 

mandamaqninsi César arreglananpaq. Saymi Césarman apasishqäyaq 
jinala prësu kaykan>>. 

22Sayno wilaptinmi Agripa nirqan: <<Noqapis say runa nishqanta wiyayta 

munaykämi>>. Saymi Festo nirqan: <<Munaptikiqa waray qayasimushun 
pay nishqanta wiyanaykipaq>>. 

23Saypita waraynin junaqmi Agripa, Berenice, comandantikuna y lapan 

autoridäkunapis shuntakäyänan jatun cuartuman yaykuyarqan. Lapan 
shuntakaskiyaptinnami Pabluta Festo jorqasimurqan. 

24Chaykasiyaptinnami Festo nirqan: <<Tayta Agripa y lapayki kaycho 

shuntakash kaykaqkuna, kay runa wanusish kanantami Israel runakuna 
Jerusalénchöpis y kaychöpis qaparayparaq manakuykäyan. 

25Paykuna sayno munayaptinpis wanusish kananpaqqa manami ima 

jusantapis tarishkäsu. Romacho mandamaqninsi César arreglananpaq kay 
runa manakamaptinmi Romaman apasinäpaqna kaykä. 

26Romaman manaraq apasir cartata qelqäman imanir apasishqätapis César 

musyananpaq. Isanqa manami shumaq musyäsu imata qelqanäpaqpis. 
Tayta rey Agripa, qamkuna yanapäyämay Pabluta shumaq tapurkur mandaq 
Césarman imata qelqanäpaqpis. 

27¿Imanöpataq prësuta Césarman apasishwan imanir apasishqansitapis 

shumaq mana wilarqa?>> 

 

Hechos 26 

1Festo sayno niptinmi Pabluta Agripa nirqan: <<Imano kashqantapis kanan 

wilayämay>>. Saymi runakuna upälakuyänanpaq makinta joqarishpan 
Pablo nirqan: 

2<<Tayta Agripa, Israel autoridäkuna manakaqkunata 

tumpaykäyämashqanta kanan defiendikunäpaq nawpaykiman 
qayasimaptiki kushikümi. 

3Qamqa musyankimi Israel runakunapa costumbrinkuna imano 

kayashqantapis y imapita rimanakuyashqantapis. Saymi kanan ruwakü 
parlamushqäta wiyaykamänaykipaq. 

4<<Markächöpis Jerusalénchöpis Israel mayïkuna lapanmi musyayan 

wamra kashqäpita pasa imano kawashqätapis. 

5Saynöpis musyayanmi nawpapita pasa fariseo kar Moisés qelqashqan 

leykunata wakin runakunapitapis mas cumplishqäta. Saytaqa kikinkunapis 
wilapäyäshunkimanmi. 

6<<Kananqa unay ayllunsikunata Tayta Dios promitishqankunaman 

yärakuptïmi runakuna demandaykäyäman. 

7Say promitishqankunata Tayta Dios cumplinanpaq kashqanman yärakurmi 

chunka ishkay trïbu Israel runakuna paqasta junaqta payta sirviyan. Tayta 
Agripa, noqapis paykunanöla yärakushqäpitami demandaykäyäman. 

8¿Imanirtaq criyiyankisu wanushkunata Tayta Dios kawarisimunanpaq 

kashqanta? 

9<<Nawpataqa noqapis yarparqä Nazaret markapita kaq Jesúsman 

yärakuqkunapa contran sharkur alita ruraykashqätami. 

10Mandaq cürakuna kachamaptinmi Jesúsman yärakuqkunata 

Jerusaléncho askaqta carcilman wichqasirqä. Wanusiyaptinpis <alimi 
wanusiyanki> nirqämi. 

11Lapan sinagögakunachöpis Jesústa ñëgayänanta munar askaqtami prësu 

sarimurqä. Fiyupa chikirmi prësu sarimunäpaq karu markakunayaqpis 
aywarqä. 

Jesucristo parlapashqanta Pablo wilakushqan 

Hechos 9.1-9; 22.6-16 

12<<Saynöpami mandaq cürakuna ordinta qoyämaptin Damascuman 

aywaykarqä. 

13Tayta rey, pulan junaqno aywaykäyaptïmi intipitapis mas chipipïmur 

asikyapaykayämarqan. 

14Sayno chipipïmuptinmi lapäkuna tuniyarqä. Saychömi hebreo idiömacho 

kayno nimuqta wiyarqä: <Saulo, Saulo, ¿imanirtaq qatikachaykämanki? 
Picata töru jaytar däñakushqannömi kikilayki mana alita rurakuykanki>. 

15Saymi nirqä: <¿Pitaq kanki, Taytay?> Saymi nimarqan: <Noqaqa 

qatikachaykashqayki Jesúsmi kaykä. 

16¡Sharkuy! Qamta yuripashkä sirvimaqnï y wilakuqnï kanaykipaqmi. Saymi 

kanan rikashqaykikunata y rikasinäpaq kaqkunatapis wilakunki. 

17Israel runakunapitapis y mana Israel runakunapitapis sapäshaykimi. Mana 

Israel runakunamanmi wilakuq qamta kachaykä. 

18Nishqäkunata wilaptikimi runakuna tantiyakur sakäpakushno 

kawayashqanpita asikyaqchönöna kawayanqa. Satanáspa munaynincho 
kawayashqanpita Tayta Diospa makinchöna kawayanqa. Noqaman 
yärakayämaptinmi jusalikuyashqanta perdonashaq. Saynöpami salvash 
kaqkunawan Tayta Diospita herenciata chaskiyanqa>. 

Jesús mandashqanta Pablo cäsukushqan 

19<<Tayta Agripa, jana pasapita sayno revelaykämaptinqa ¿imanirtaq 

cumplïmansu? 

20Saymi Damascucho kaq runakunata wilakuyninta wilapar 

qalaykurqä. Nirkurmi wilakurqä Jerusaléncho y Judeacho kaq wakin 
markakunachöpis. Saypitanami mana Israel runakunatapis wilaparqä. 
Lapantami wilaparqä jusankunata wanakur Tayta Dios munashqanno 
kawayänanpaq. 

21Sayta wilakushqäpitami wakin Israel runakuna templucho prësu 

sariykamar wanusimayta munayämash. 

22Sayno kaptinpis Tayta Dios yanapämaptinmi yachaqtapis mana 

yachaqtapis wilakuyninta kananyaqpis wilapaykä. <<Moisés y wakin 
profëtakuna qelqayashqancho nishqannölami wilakuykä. 

23Paykuna qelqayashqancho nikan Tayta Dios kachamushqan Cristo nakar 

wanunanpaq kashqantami. Saynöpis nikan lapan runakunapitapis mas 
puntata kawarimur Israel runakunapaq y mana Israel runakunapaqpis aksi 
kashqantami>>. 

Jesúsman yärakunanpaq Agripata parlapashqan 

24Pablo sayno wilaptinmi Festo sinchipa nirqan: <<¡Pablo, aläpa estudiarmi 

löcuyash kaykanki!>> 

25Sayno niptinmi Pablo nirqan: <<Tayta Festo, manami löcusu kaykä. Noqa 

rasun kaqlatami parlaykä. 

26Kay wilakuykashqätaqa pïmaypis musyanmi. Rey Agripapis musyaptinmi 

mana mansakuypa parlaykämü. 

27Tayta Agripa, ¿profëtakuna qelqayashqanta criyinkiku? Noqa musyämi 

criyishqaykita>>. 

28Saymi Agripa nirqan: <<¿Say nimashlaykiwan cristiänu kanäpaq 

kashqantaku yarpanki?>> 

29Niptinmi nirqan: <<Jukla chaskikunayki kaptinpis o nirkurraq chaskikunayki 

kaptinpis noqaqa Tayta Diostami manakuykä qampis y kaycho 
wiyamaqkunapis noqano Jesucristuta chaskikuyänaykipaq. Isanqa manami 
munäsu noqano cadinash kayänaykitaqa>>. 

30Saypitanami rey Agripa, gobernador Festo, Berenice y lapan 

shuntakaqkunapis sharkur 

31yarquyarqan. Nirkurmi kikinpura parlar niyarqan: <<Kay runaqa manami 

imatapis rurashsu wanusish kananpaq ni carcilcho wichqaränanpaqpis>>. 

32Saymi Festuta Agripa nirqan: <<Mandaq César arreglananpaq Pablo 

mana manakush kaptinqa kacharishwanmi karqan>>. 

 

Hechos 27 
Pabluta Romaman prësu apasishqan 

1Italiaman apasiyänanpaq autoridäkuna wilanakuskirmi wakin 

prësukunatawan capitán Juliuman Pabluta entregayarqan. Juliuqa 
kaykarqan Augusto niyashqan tröpapa capitanninmi. 

2Saymi wisäyarqä Adramitiupita shamuq büquiman. Say büqui Asia 

provinciacho kaq puertukunaman aywananpaqmi yarquykarqan. Pabluta 
walkiyänäpaqmi Aristarcuwan aywayarqä. Aristarcuqa karqan Macedonia 
provinciacho Tesalónica markapitami. 

3Waraynin junaq Sidónman charmi capitán Juliuqa Pabluta kuyapashpan 

nirqan: <<Imalawanpis yanapäyäshunaykipaq reqinakushqaykiman 
ayway>>. 

4Sidónpita yarquyaptïnami fiyupa wayrämuptin Chipre isla kuchulanpa 

aywayarqä. 

5Saypita Cilicia y Panfilia simpanpa päsarmi chäyarqä Liciacho kaq Mira 

markaman. 

6Saychömi capitán Julio tarirqan Alejandríapita Italiaman aywaykaq büquita. 

Saymi say büquimanna wisäsiyämarqan. 

7Saypita yarqur aska junaqtaraqmi nakar Gnido markapa nawpalanpa 

päsayarqä. Saypa aywaykäyaptï fiyupa wayrämuptinmi Creta islapa tumar 
Salmón niyashqan nawpanpa päsayarqä. 

8Creta isla kuchunpa aywayta nakarmi Buenos Puertos markaman ajataraq 

chäyarqä. Say marka kaykan Lasea markapita cercalanchömi. 

9Aska junaq päsashna kaptinmi tamya wisan qalaykunanpaqna karqan. 

Saymi päsayänäpaq mana ali kaptin büquicho aruq runakunata Pablo 
nirqan: 

10<<Taytakuna, amaraq aywashunraqsu. Jinapa aywashqaqa büquipis 

cargapis ushakanqami. Noqansipis capazmi ushakäshun>>. 

11Pablo sayno niptinpis capitán manami cäsurqansu, sinöqa büquiyuqta y 

büqui manijaqtami cäsuparqan. 

12Tamya wisan Buenos Puertuscho qoyäyänäpaq mana ali kaptinmi 

lapäkunapis yarpäyarqä Cretacho kaykaq Fenice markaman aywayta. 
Fenicichömi isanqa tamya wisanpis büqui ichinanpaq ali karqan. 

Wayrantin tamya fiyupa kashqan 

13Aywayänäpaq wayra ali kaptinnami büquicho aruqkuna yarpäyarqan 

Feniciman chäyänäpaqna kashqanta. Saymi büquipa 
anclankunata shuntarkur Creta isla kuchulanpa aywayarqä. 

14Yarquyashqäpita manapis aykälatanami Euroclidón niyashqan shukukuy 

wayra Cretapita fiyupa wayrämurqan. 

15Saymi wayra shamushqanpa aywayta mana atipar büqui manijaqkuna 

kachapariykuyarqan wayra apashlanpana büqui aywakunanpaq. 

16Saypita Clauda niyashqan taksha islapa aywarmi qarachaypa apashqan 

taksha büquita seqaypa nakarraq büqui jananman wisarkasir watayarqä. 

17Saypitanami mana laksikänanpaq aywaykäyashqä jatun büquitapis 

waskakunawan watayarqan. Nirkurmi lamar rurincho Sirte niyashqan 
aqushaman chänanta mansarir büquipa juk anclanta kacharpuyarqan 
despaciu aywayänäpaq. Nirkurmi wayra apashlanpa aywakuyarqä. 

18Saypita waraynin junaqpis saynöla fiyupa wayrämuptinmi büquipita 

cargankunata lamarman jitariyarqan. 

19Büquipa anclanta kacharpuyashqanpita kimsa kaq junaqnami büquicho 

aläpa mana nistakashqan kaqkunatapis jitariyarqan. 

20Pukutay saparaptinmi intipis ni qoyllarpis aska junaq rikakarqansu. Fiyupa 

wayrämuptinmi ushakäyänäpaq kashqantana yarpäyarqä. 

21Aska junaqna miküni kayaptïmi Pablo ichiykur lapäkunata niyämarqan: 

<<Taytakuna, Creta islapita mana yarqamunansipaq nishqäta 
wiyakayämaptikiqa manami kayjinanpa nakashwansu karqan ni 
imakunatapis lamarman jitashwansu karqan. 

22Sayno kaptinpis ama lakikuyaysu. Manami mayqansipis wanushunsu. 

Büquimi isanqa ushakanqa. 

23Qanyan paqasmi sirvishqä Tayta Dios kachamushqan ángel yuriparkamar 

24nimash: <Pablo, ama mansariysu. Romacho 

mandaq César juzgashunaykipaq chankiraqmi. Büquicho kaykaq 
runakunatapis qam raykumi Tayta Dios salvanqa>. 

25Taytakuna, ángel sayno nikämaptinqa ama mansarishunsu. Tayta 

Diosmanmi noqa yärakü. Ángel nimashqannölami kanqa. 

26Büqui ushakaptinpis isla kuchunmanmi lamar jitarimäshun>>. 

27Adriático nishqan lamarcho ishkay semänana wayra puriykäsiyämaptinmi 

büqui manijaqkuna pulan paqasno mayayarqan saki pasaman 
chaykäyashqäta. 

28Yakupa jundunta tupuyaptinmi kimsa chunka soqta (36) metru karqan. 

Yapay tupuptinmi ishkay chunka qanchis (27) metrulana kaykarqan. 

29Saymi rumikunacho büqui takakänanta mansarir büqui ichinanpaq chusku 

anclankunata watarkur büqui qepanpa kacharpuyarqan. Nirkurmi pasa 
warashqanyaq saycho shuyaräyarqä. 

30Büqui manijaqkuna qeshpikuyta munarmi büqui puntanpapis anclata 

uräsiq tumpala taksha büquita uräsiyarqan. 

31Qeshpiyta munayashqanta tantiyarmi capitanta y soldädukunata Pablo 

wilarqan: <<Büqui manijaqkuna aywakuyaptinqa manami salvakuyankisu>> 
nir. 

32Sayno niptinmi taksha büqui wataraq waskakunata soldädukuna 

rutuskiyaptin lamarman shikwarqan. 

33Pasa wararkuptinnami runakunata Pablo nirqan: <<Mikushunraq, 

taytakuna. <Imaraq päsamäshun> nir lakikushpansimi ishkay semänana 
mikushkansisu. 

34Kananqa kaway saraqlansipaqpis mikushunraq. Manami mayqansipis 

wanushunsu>>. 

35Niskirmi tantata aptarkur lapanpa nawpancho Tayta Diosta 

agradëcikurqan. Nirkurmi tantata pakirir pakirir mikuyta qalaykurqan. 

36Pablo mikuykaqta rikarmi lapanpis mikuyarqan. 

37Büquicho aywaqkuna kayarqä ishkay pachak qanchis chunka soqta (276) 

runakunami. 

38Pacha junta mikuskirnami büqui ankashyänanpaq apayashqan trïguta 

lamarman jitayarqan. 

Büqui takakar ushakashqan 

39Pasa waraskiptinnami chaykäyashqä saki pasata 

rikarpis büqui manijaqkuna reqiyarqansu maycho kaykäyashqantapis. 
Pläyata rikaykurnami büquita sayman chäsiyta munayarqan. 

40Saymi wataraq waskakunata rutuskir anclakunata lamarcho 

kachaykuyarqan. Nirkurmi timonnin wataraqta paskaskir büquita wayra 

apananpaq kaq jatun rakta tëlata wisäsiyarqan. Saymi lamar kuchunman 
büqui aywar qalaykurqan. 

41Aywaykashqanchömi büquipa puntan aqushaman jatikäkurqan. Saymi 

yaku jaytaykälar büquipa qepan kaqta pakir usharqan. 

42Saymi prësukuna mana qeshpiyänanpaq soldädukuna wanusiyta 

munayarqan. 

43Sayno yarpäyaptinpis Pabluta salvayta munarmi capitán nirqan: <<Ama 

pitapis wanusiyaysu. Nadyayta yachaqkunaqa yaku kuchunman 
yarquyäsun. 

44Wakinkunana tablakunata o büqui pakipankunata sarikurkur yaku 

kuchunman imanöpapis yarquyäsun>>. Saynöpami lapäkuna yakupita 
yarquyarqä. 

 

Hechos 28 
Malta islacho Pablo kashqan 

1Lamarpita lapäkuna yarquskirmi musyayarqä Malta islacho kaykäyashqäta. 

2Saycho taq runakuna alimi chaskiyämarqan. Saymi tamyar alaptin ninata 

sarirkasir mashakuyänäpaq qayayämarqan. 

3Pablupis saki rämakunata shuntarkur ninaman qaykuykaptinmi ninapita 

culebra qeshpir makinta amukurkurqan. 

4Pablupa makincho warkaraykaqta rikaykurmi saycho taq runakuna 

niyarqan: <<¡Kay runaqa wanusikuqmi kanqa! Saymi lamarpita kawaykar 
yarqamuptinpis adorashqansi diösa munansu kawananta>>. 

5Makinpita ninaman culebrata Pablo tapshiriykuptin picashqan manami 

imanarqanpissu. 

6Culebra picashqanwan jakänanpaq kashqanta o wanuskinanpaq 

kashqantami runakuna yarpäyarqan. May höra imapis mana päsaptinmi 
niyarqan: <<¡Kay runaqa juk diospis kakunchir!>> 

7Say mashakuykäyashqä cercanchömi Publio jutiyuq runapa chakrankuna 

karqan. Publiuqa say islacho mas mandaq autoridämi karqan. Noqakunata 
kimsa junaq posädasiyämar alimi rikayämarqan. 

8Saychömi Publiupa taytan disenteriawan y fiebriwan cämacho ansa 

jitaraykarqan. Sayman Pablo yaykuykur Tayta Diosta manakushpan 
yataykuptinmi aliyarqan. 

9Say runa aliyashqanta musyaykurmi wakin qeshyaykaqkunapis Pabluman 

shayämuptin lapanta aliyäsirqan. 

10Sayno aliyäsishqanpita agradëcikurmi ali rikayämarqan. Aywakuyaptïnami 

lapan nistäyashqäkunatapis kamaripäyämarqan. 

Romaman Pablo chashqan 

11Tamya killakuna päsashqanyaqmi Alejandríapita shamuq büqui say 

islacho ichirarqan. Saymi kimsa killa say islacho tarkur aywakuyänäpaq say 
büquiman wisäyarqä. Say büquipa senqanchömi Cástor y Pólux niyashqan 
diosninkuna laqlaypa dibujash kaykarqan. 

12Saypita Siracusa markaman chaykurmi kimsa junaq saycho qoyäyarqä. 

13Siracusapitanami lamar kuchulanpa Regio markayaq aywayarqä. Sur 

kaqläpita wayrämuptinmi Regiupita ishkay junaqlatana Puteoli markaman 
chäyarqä. 

14Saychönami büquipita yarqur wawqikunawan tinkuyarqä. Paykuna 

ruwakayämaptinmi juk semäna paykunata qoyäpäyarqä. Saypitanami 
chakilapana Romaman aywayarqä. 

15Aywaykäyashqäta musyarmi Romacho kaq wakin wawqikuna Foro de 

Apio markaman taripäyämarqan. Wakin kaqnami Kimsa Tabernas 
markacho shuyaräyämarqan. Paykunata rikaykurmi Tayta Diosta Pablo 
kushish agradëcikurqan. 

16Romaman chaykuyaptïnami [capitanqa prësukunata comandantiman 

entregarqan]. Pablutami isanqa juk wayiman aparqan saycho 
wichqaränanpaq. Saychömi juk soldädu täparqan. 

Israel runakunata Romacho Pablo wilapashqan 

17Chäyashqäpita kimsa junaqtanami Israel mayor runakunata Pablo 

qayasirqan. Shuntakaskiyaptinmi nirqan: <<Taytakuna, manami Israel 
mayinsikunatapis ni costumbrinsikunatapis manakaqman churashkäsu. 
Lutanta imatapis mana ruraykaptïmi Jerusaléncho prësu sariykamar Roma 
autoridäkunaman apayämash. 

18Say autoridäkuna juzgamarpis wanusiyämänanpaqno ima jusätapis mana 

tarirmi kacharimayta munayarqan. 

19Israel autoridäkunami isanqa wanusimayta munayarqan. Saymi 

manakurqä mandaq César arreglamänanpaq. Imano kaptinpis Israel 
mayinsikunata manami demandäsu. 

20Lapan Israel runakunanölami noqapis criyï Tayta Dios 

promitimashqansikunata cumplinanpaq kashqanta. Sayno criyishläpitami 
cadinawan wataraykä. Sayta musyasinäpaqmi qamkunata 
qayasimushkä>>. 

21Sayno niptinmi Israel mayor runakuna niyarqan: <<Imano kashqaykitapis 

musyayänäpaq Judea provinciapita manami ima cartatapis chaskiyashkäsu. 

Israel mayinsikunapis kayman chämur qampaq manami imatapis 
parlakuyashsu. 

22Isanqa maysaychöpis runakuna parlaykäyan yachasishqaykikuna lutan 

kashqantami. Saymi imata yachasishqaykitapis kikïkuna musyayta 
munayä>>. 

23Sayno niyaptinmi juk junaq yapay shuntakäyänanpaq jitapänakuyarqan. 

Niyashqan junaq chämuptinnami Pablo posädaraykashqan wayiman askaq 
shuntakäyarqan. Saymi tutapita tardiyaq Tayta 
Dios mandaykashqanpita Pablo yachasirqan. Saynöpis Moisés qelqashqan 
leykunata y profëtakuna qelqayashqankunata tantiyasirmi Jesucristo 
salvamaqninsi kashqanta yachasirqan. 

24Sayno yachasiptinmi wakin runakuna criyiyarqan y wakinna criyiyarqansu. 

25Apänakur aywakuyänanpaqna kaykäyaptinmi Pablo nirqan: <<Rasun 

kaqtami unay ayllunsikunata wilapänanpaq Espíritu Santu profëta Isaíasta 
tantiyasirqan kayno nir: 

26<< <Aywar say runakunata niy: <<Mayjina wiyayashpaykipis manami 

tantiyayankisu. Mayjina rikayashpaykipis manami cuentata qokuyankisu>>. 

27Say runakunapa shonqunkuna chukruyashqami. Rinrinkunapis 

upayashqami. Nawinkunapis qaprayashqami. Sayno karmi rikayansu, 
wiyayansu, tantiyakuyansu ni wanakuyansu. Sayno kayaptinmi noqapis 
aliyäsishaqsu> >>. 

28<<Isaías nishqannöla qamkunapis kayaptikimi mana Israel runakunatana 

wilapäshaq salvakuyänanpaq. Paykunami isanqa tantiyakuyanqa>>. 

29[Pablo sayno niptinmi Israel runakuna kikinpura rimanakur aywakuyarqan.] 

30Ishkay watami arriendashqan wayicho Pablo tarqan. Saymanmi pïmaypis 

watukaq. 

31Saynöpis Tayta Dios mandaykashqanpita y Señor Jesucristupitami mana 

mansariypa yachasiq. Yachasiptin manami pipis michaqsu. 

Romanos 
Romanos 1 

Carta qalaykunan 

1Noqa Pablo Jesucristupa sirviqninmi kaykä. Apostolnin kanäpaq Tayta Dios 

churamash kaptinmi paypa ali wilakuyninta wilakur puriykä. 

2Tayta Dios promitishqan ali wilakuy wilakush kananpaqqa unay 

profëtakunami qelqayarqan. Say qelqayashqanmi Tayta 
Diospa sagrädu palabran kaykan. 

3Say ali wilakuyqa Tayta Diospa Surin [Señor Jesucristupami] kaykan. 

Paymi rey David ayllupita yurirqan. 

4Wanusiyaptinpis Espíritu Santumi munayninwan kawarisimush. Saynöpami 

Señorninsi Jesucristo Tayta Diospa Surin kashqanta musyansi. 

5Jesucristo noqansi rayku wanush kaptinmi Tayta Dios kuyapämar 

apostolnin kanäpaq churamash. Saymi maysay nacionkunacho pïmaytapis 
wilapä Jesucristuman yärakur y Tayta Dios munashqanno kawar payta 
alabayänanpaq. 

6Qamkunatapis Tayta Diosmi akrayäshushkanki Jesucristupa makincho 

kawayänaykipaq. 

7Romacho taq yärakuq mayïkuna, Tayta Dios kuyayäshushpaykimi 

wamrankuna kayänaykipaq qayayäshushkanki. Papäninsi Tayta Dios y 
Señor Jesucristo kuyapäyäshushpayki ali kawayänaykipaq 
yanapaykuyäläshunki. 

Romaman Pablo aywayta munashqan 

8Wawqi panikuna, Jesucristuman yärakuyashqaykita maysaychöpis 

parlayaptinmi Jesucristupa jutincho Tayta Diosta qamkunapaq agradëcikü. 

9Waran waran qamkunapaq manakushqäta Tayta Dios musyanmi. Paytami 

sirvï Surin Jesucristupa ali wilakuyninta lapan shonqüwan wilakur. 

10Saymi manakuykä Tayta Dios kamakäsiptinqa imaykanöpapis 

qamkunaman watukaq shamunäpaq. 

11Qamkunawan tinkuytami munaykä. Espíritu Santu tantiyasimashqannömi 

Jesucristuman shumaq yärakuyänaykipaq tantiyasiyäshayki. 

12Saynöpis jukninsi jukninsi shakyäsinakushun Jesucristuman shumaq 

yärakunansipaq. 

13Wawqi panikuna, aska kutimi qamkunaman watukaq shamuyta 

munashkä. Shamuyta munarpis sapa kaptinmi kamäpakamushkäsu. Juk 
markakunacho wilakuptï mana Israel runakuna Jesucristuta 

chaskikuyashqanno qamkuna kaqchöpis Jesucristuta chaskikuyänanpaqmi 
wilakuyta munaykä. 

14Griego kayaptinpis, mana griego kayaptinpis, yachaq kayaptinpis, mana 

yachaq kayaptinpis lapantami Jesucristupa wilakuyninta wilapänä kaykan. 

15Saymi Jesucristupa ali wilakuyninta qamkunatapis wilapänäpaq 

imaykanöpapis Romaman shamuyta munaykä. 

16Noqa manami penqaküsu Tayta Diospa ali wilakuyninta wilakur. Say 

wilakuyqa Tayta Diospa poderninmi kaykan lapan chaskikuqkunata 
salvananpaq. Puntataqa Israel runakunatami musyasirqan y saypitanami 
mana Israel runakunatapis musyasirqan. 

17Ali wilakuyninchömi Tayta Dios tantiyasimansi jusalikushqansita 

perdonamashqansita. Sayno perdonamansi payman yärakushqami. 
Palabranchöpis kaynömi qelqaraykan: <<Munashqäno kawaq runaqa 
noqaman yärakamarmi kawanqa>>. 

Runakuna jusasapa kayashqan 

18Jana pasapita pasami Tayta Dios rabyakushpan pïmaytapis 

jusalikuqkunata castiganqa. Say runakuna jusalikurmi sapata churapäyan 
wakin runakunapis Tayta Diospa wilakuyninta mana chaskikuyänanpaq. 

19Jusalikurpis runakuna musyayanmi Tayta Dios kashqanta. Pay kashqanta 

kikin Tayta Diosmi musyasin. 

20Kamashqankunata rikarmi unaypita pasa runakuna musyayan Tayta Dios 

kashqanta y lapanpaq munayyuq kashqanta. Saymi Tayta Diospa 
nawpancho pipis sapakunqasu <<noqa manami musyalashkäsu qam 
kashqaykita>> nishpan. 

21Tayta Dios kashqanta musyaykarpis runakuna manami payta 

wiyakuyansu ni agradëcikuyansu. Saypa trukanqa manakaqkunaman uman 
churakash kaptinmi yarpayninkunapis pasaypa upatakash kaykan. 

22Kikinkuna yachaq kayashqanta yarparpis senqan maycho kashqantapis 

manami musyayansu. 

23Saymi imayyaqpis kawaq Tayta Diosta adorayänanpa trukan ïdulukunata 

adorayan. Say ïdulukunata rurayan runa niraqtapis, pajaqkuna niraqtapis, 
uywakuna niraqtapis y lashtaypa puriqkuna niraqtapis. 

24Ïdulukunata adorayaptinmi Tayta Dios rabyashpan paykunata kachaykush 

shonqun munashqanno melanaypaq kaqkunata rurayänanpaq y jukwan 
jukwan penqaypaq kaqkunata rurayänanpaq. 

25Say runakunaqa kamamaqninsi Tayta Dioslata adoranansipaq kashqanta 

musyaykarmi pay kamashqankunata adorayan. Saymi rasun kaqta 

adorayänanpa trukanqa manakaqkunata adorayan. Tayta Dios imayyaqpis 
adorash kaykuläsun. Amén. 

26Saymi say runakunata Tayta Dios kachaykush shanaripakur penqakuypaq 

mana alikunata rurayänanpaq. Kachariptinmi warmikunapis runawan 
täyänanpa trukan olquwannöpis kikinpura kakuyan. 

27Saynölami runakunapis warmiwan täyänanpa trukan olqupura 

warmiwannöpis penqakuypaq kakuyan. Jusalikuyashqanman tupumi 
paykunata Tayta Dios castigaykan. 

28Tayta Dios munashqanno kawayta mana munayaptinmi mana 

penqakuypa jusalikur kawakuyänanpaq Tayta Dios kachariykush. 

29Sayno kawarmi imayka jusalikuykunatapis jusalikur [fornicación 

jusata jusalikuyan,] yaqa kayan, kikilanpaq imatapis munayan, 
chikinakuyan, envidiösu kayan, runa mayinta wanusiyan, wajukuyan, 
engañanakuyan, mana alikunata rurayan y washarima kayan. 

30Saynölami pitapis jamuräyan, [runa mayinta tumpayan,] Tayta Diospa 

contran kayan, pïmaywanpis rimanakuyan, runa tukuyan, alabakuyan, 
lutankunata rurayänanpaq yarpachakuyan y mamanta taytantapis 
cäsukuyansu. 

31Imata yäsiptinpis chaskikuyansu, awnishqanta cumpliyansu, 

kuyapäkuyniynaq kayan y runa mayinta perdonaytapis yachayansu. 

32Paykunaqa musyayanmi sayno kawaqkuna wanusish kayänanpaq Tayta 

Dios nishqanta. Sayta musyaykarpis mana mansakuypami jusalikuyan. 
Saynölami wakinkunapis lutanta rurayaptin kushikuyan. 

 

Romanos 2 
Tayta Dios juzgananpaq nishqan 

1Israel runa, qampis jusayuq kaykar ¿imanirtaq runa mayikita juzgaykanki? 

Sayno juzgayaptikiqa pï kaptikipis Tayta Dios juzgashushpayki 
castigashunkimi. 

2Musyansimi pitapis jusalikuq kaqtaqa jusalikushqanman tupu Tayta Dios 

castigananpaq kashqanta. 

3Sayno kaykaptinqa ¿Tayta Diospa castïgunpita qeshpiyankisuraq? 

4Tayta Dios jukla mana castigayäshuptiki ama yarpäyaysu mana 

castigayäshunaykipaq kashqanta. Pay kuyapäkuq, pacienciakuq y 
perdonakuq karmi jusaykikunata wanakuyänaykita shuyaraykan. 

5Sayno kaptinpis rumi shonqu karmi jusaykikunata kachariyankisu. Saymi 

juzganan junaqcho Tayta Dios fiyupa rabyar castigayäshunki. 

6Say junaqqa imanöpis kawayashqanman tupumi lapan runakunata 

juzganqa. 

7Tayta Diospa nawpancho kawayta munar alilata ruraqkunataqa imayyaqpis 

kawayänanpaqmi gloriaman pushanqa. 

8Tayta Diosta mana cäsukur jusalikuqkunatami isanqa rabyashpan mana 

kuyapaypa castiganqa. 

9Fiyupa castigaptinmi lapanpis jusalikuqkuna nakar lakikuyanqa. Puntata 

Israel runakunami nakayanqa y saypitanami mana Israel runakunapis. 

10Alilata ruraqkunami isanqa Diospa nawpancho ali kawayta chaskiyanqa. 

Puntata Israel runakunami chaskiyanqa y saypitanami mana Israel 
runakunapis. 

11Runakunata Tayta Dios sayno juzganqa pitapis mana jananpaylapami. 

12Saymi leyninkunata musyaqkunatapis y mana musyaqkunatapis 

jusalikuyashqanpita Tayta Dios ushakäsinqa. Leyninkunata 
musyaqkunataqa say leykuna nishqanmanmi juzganqa. 

13Manami leyninkunata musyayashlanpitasu Tayta Dios pitapis salvanqa, 

sinöqa leyninkunata cäsukuyashqanpitami. 

14Mana Israel runakuna Diospa leyninkunata mana musyarpis alita rurarqa 

say leykunata musyaqnömi kaykäyan. 

15Jusalikur lakikuyaptin y alita rurar kushikuyaptinmi musyansi runakunapa 

shonqunkunacho Diospa leyninkuna qelqaraykashqanta. 

16Saymi pakaylapa jusalikuyashqanpitapis juzganan junaqcho Tayta Dios 

pïmaytapis juzganqa. Sayno juzgananpaqmi Jesucristuta Tayta Dios 
churash. Sayno kananpaq kaqtami ali wilakuyta wilakur pitapis tantiyasï. 

Diospa leyninkunata Israel runakuna mana cäsukuyashqan 

17Israel runakuna, tantiyakuyay. Qamkuna yarpäyanki Diospa leyninkunata 

yachayashqaykipita mana juzgayäshunaykipaq kashqantami. Saynöpis 
kushikuyanki Tayta Dios akrayäshushqaykipitami. 

18Tayta Diospa leyninkunata yacharmi pay munashqanno 

kawayänaykipaqpis musyayanki. Saymi ali kashqanta y mana ali 
kashqantapis tantiyayanki. 

19Qaprano kaqkunata pusharaqno y sakaychöno kawaqkunata aksipaqno 

kayashqaykitami yarpäyanki. 

20Mana yachaqkunata y wamrakunata ali yachasiq kayashqaykitami 

yarpäyanki. Sayno yarpäyanki Diospa leyninkunata yachakush karmi. 

21Wakin runakunata sayno yachaykäsirqa ¿imanirtaq kikikikuna 

cäsukuyankisu? Mana suwakuyänanpaq yachaykäsirqa ¿imanirtaq 
kikikikuna suwakuyanki? 

22Majanta mana jarukuyänanpaq yachaykäsirqa ¿imanirtaq kikikikuna 

majaykikunata jarukuyanki? Ïdulukunata rikaytapis mana munaykarqa 
¿imanirtaq ïdulukunapa adornunkunata suwakuyanki? 

23Diospa leyninkunata yachashqaykipita alabakuykarqa ¿imanirtaq say 

leykunata mana cumplir Tayta Diosta manakaqman churaykäyanki? 

24Sayno kawayaptiki rasuntachir Tayta Diospa palabrancho kayno 

qelqaraykan: <<Qamkuna lutanta rurar kawayaptikimi mana criyiq runakuna 
Tayta Diosta manakaqman churayan>>. 

Señalakuypita yachasishqan 

25Tayta Diospa leyninkunata cumpliyaptikiqa señalakuyashqaykipis alimi 

kaykan. Leyninkunata mana cumpliyaptikimi isanqa señalakuyashqaykipis 
manakaqlapaq kaykan. 

26Mana señalakushkunapis Diospa leyninkunata cumpliyaptinqa 

¿manasuraq señalakushtano Tayta Dios chaskinqa? 

27Saymi mana señalakush karpis Diospa leyninkunata cumpliqkuna juiciu 

finalcho niyäshunki: <<Señalakush kaykar y Diospa leyninkunata shumaq 
yachaykarqa ¿imanirtaq Tayta Diosta cäsukuyarqaykisu?>> 

28Manami maman o taytan Israel runa kashlanpitasu pipis rasunpaypa Israel 

runa kaykan. Saynöpis manami señalakush kashlanpitasu pipis rasunpaypa 
señalakush kaykan. 

29Saypa trukanqa rasunpaypa señalakush kaykan shonqunta Espíritu Santu 

señalaptinmi. Runakuna chikiyaptinpis paykunataqa Tayta Dios kuyanmi. 

 

Romanos 3 

1Sayno kaptinqa Israel runa kashqanpis y señalash kashqanpis ¿alisuraq 

kaykan? 

2Aw, alimi kaykan. Sayno ali kaykan Israel runakunata Tayta Dios 

wilakuyninta puntata musyasish kaptinmi. 

3Musyaykarpis manami lapansu Tayta Dios nishqanta cumpliyarqan. 

¿Paykuna mana cumpliyaptinsuraq Tayta Diospis promitishqankunata 
cumplinqasu? 

4Ama sayno yarpäshunsu. Runakuna lula kayaptinpis Tayta Diosqa lapan 

promitishqankunata cumplinmi. Tayta Diospa palabranchöpis kaynömi 

qelqaraykan: <<Nishqaykita cumplirmi conviëniqcho juzgaykämanki. 
Juzgamaptiki imano sapakuytapis manami kamäpaküsu>>. 

5Sayno kaptinpis wakin runakunaqa mana tantiyarmi niyan: 

<<Jusalikushqäpita Tayta Dios perdonamar alitami ruraykan. Castigamarmi 
isanqa mana alita ruraykan>>. 

6Runakuna sayno niyaptinpis manami saynösu kaykan. Runakunata 

juzgananpaq kashqanta musyaykarqa ¿imanirtaq tantiyayankisu castigarpis 
alita rurashqanta? 

7Saynölami wakin runakunapis lutanta yarpar niyan: <<Tayta Diosta 

promitishqäta mana cumpliptïpis perdonamaptinmi runakuna tantiyayan 
kuyapäkuq kashqanta. Sayno kaykaptinqa ¿imanirtaq jusalikushqäpita 
Tayta Dios juzgamanqa?>> 

8Say runakuna yarpäyashqanno rasunpaypa kaptinqa jusalikushun Tayta 

Dios kuyapäkuq kashqanta tantiyayänanpaq. Sayno yarparqa upa 
yarpaytami yarpäyan. Sayno yachasir purishqäta wakin runakuna 
niyaptinpis manami saynösu yachaykäsï. Sayno niq runakunataqa Tayta 
Dios juzgar mana kuyapaypami castiganqa. 

Lapan runakuna jusayuq kayashqan 

9¿Wakin runakunapita mas jusaynaqsuraq Israel runakuna kaykäyan? 

Manami. Kay cartacho nishqänöpis Israel runapis mana Israel runapis 
jusayuqmi kaykäyan. 

10Tayta Diospa palabranchöpis kaynömi qelqaraykan: <<Manami juklaylapis 

jusaynaqqa kansu. 

11Pipis manami tantiyakunsu. Pipis manami Tayta Diosta ashinsu. 

12Lapanmi jusalikuyan. Lapanpis lutantami ruraykäyan. Pipis manami kansu 

alita ruraqqa. Ni juklaylapis manami kansu. 

13Shiminkunapis kicharaykaq sepultüranömi kaykan. Lulakuypaqqa 

mamalan wachashqami kaykäyan. Parlayashqanpis culebrapa 
venënunnömi kaykan. 

14Runa mayintapis maldicionarmi ashliyan. 

15Runa mayinta wanusiyänanpaqpis shiwyaraylami aywayan. 

16Maypa aywarpis lutankunata rurarmi runa mayinkunata lakikasiyan. 

17Ali kaway imano kashqantapis manami musyayansu. 

18Tayta Diosta mansapakuyänanpaq manami ichiklatapis yarpäyansu>>. 

19Tayta Diospa palabrancho sayno niptinmi musyansi leyninkunata musyaq 

runakunapis jusayuq kayashqanta. Saymi runakunata Tayta Dios juzgaptin 
pipis sapakuyta kamäpakunqasu. 

20Tayta Diospa leyninkunata cumplishqanwanqa manami pipis 

jusankunapita perdonashsu kanqa. Tayta Diospa leyninkunaqa manami 
salvamänansipaqsu kaykan, saypa trukanqa jusayuq kashqansita 
tantiyasimänansipaqmi. 

Jesucristuman yärakush Tayta Dios salvamashqansi 

21Kananmi isanqa Tayta Dios musyasimashkansi leyninkunata cumpliyta 

mana kamäpakushqapis imanöpa salvamänansipaq kashqanta. Saytami 
Moisés y profëtakuna qelqayashqankunachöpis musyasimansi. 

22Jesucristuman yärakushqami Tayta Dios perdonamashpansi pï kaptinsipis 

salvamansi. 

23Lapan runakuna jusayuq karmi Tayta Diospa nawpanman chayta 

kamäpakuyansu. 

24Sayno kaykashqapis Jesucristo rantimashqami Tayta Dios kuyapäkuq 

kashpan perdonamansi. 

25Sayno perdonamansi Jesucristuman yärakuptinsimi. Paymi noqansi rayku 

sacrificiu kar yawarninta jicharqan. Saynöpami Tayta Dios musyasimansi ali 
juzgaq juez kashqanta. Unaypitana runakuna jusayuq kayaptinpis Tayta 
Dios manami castigarqansu. 

26Sayno castigarqansu runakunapa trukan Jesucristuta cruzcho 

castigananpaq karmi. Saynöpami tantiyasimansi ali juzgaq juez kashqanta 
y Jesucristuman yärakuqkunata perdonashqanta. 

27Sayno kaykaptinqa ama alabakur nishunsu: <<Alikunata ruraptïmi Tayta 

Dios salvamash>>. Manami alikunata rurashqansipitasu Tayta Dios 
salvamashkansi, saypa trukanqa Jesucristuman yärakushqansipitami. 

28Saymi nï: Manami leyninkunata cumplishqansipitasu Tayta Dios 

salvamashkansi, saypa trukanqa Jesucristuman yärakushqansipitami. 

29¿Tayta Diosqa Israel runakunalapasuraq Diosnin? ¿Manasuraq mana 

Israel runakunapapis Diosnin? Payqa mana Israel runapapis Diosninmi. 

30Tayta Diosqa juklaylami. Saymi Israel runatapis mana Israel runatapis 

Jesucristuman yärakuyaptin salvaykan. 

31Jesucristuman yärakuylapa salvacionta tarirqa ¿manakaqmansuraq 

Diospa leyninkunata churaykansi? Manami manakaqmansu churaykansi, 
saypa trukanqa Jesucristuman yärakushqami say leykunata cumpliqtano 
Tayta Dios chaskimansi. 



2162 

 

 
© 2018  Wycliffe Bible Translators, Inc. 

  
 

 

 

Romanos 4 
Tayta Diosman Abraham yärakushqan 

1Yarpäshun unay ayllunsi Abrahamta Tayta Dios imano perdonashqantapis. 

2Alikunata rurashqanpita Tayta Dios perdonaptinqa Abraham 

alabakunmanmi karqan. Isanqa manami alikunata rurashqanpitasu payta 
perdonarqan, saypa trukanqa pay nishqanta criyishqanpitami. 

3Tayta Diospa palabranpis kaynömi nikan: <<Nishqanta criyiptinmi 

jusaynaqtana Abrahamta Tayta Dios chaskirqan>>. 

4Musyashqansinöpis arupakuq runa arushqanpita pägunta chaskinmi. Mana 

aruykar imatapis chaskirqa qaraytukuykanlami. 

5Say japuymi jusansikunata Tayta Dios dembaldila perdonamansi. Manami 

alikunata rurashqansipitasu perdonamansi, sinöqa payman 
yärakushqansipitami. 

6Tayta Dios dembaldila perdonashqan runa kushish kashqanpitami rey 

Davidpis kayno qelqarqan: 

7<<Kushishqami kawan Tayta Dios perdonashqan runaqa. Paypa 

jusankunataqa Tayta Dios manami yarparannasu. 

8Kushishqami kawan jusaynaqtana Tayta Dios rikashqan runa>>. 

Manaraq señalakuptin Abrahamta Tayta Dios perdonashqan 

9¿Señalakush Israel runakunalasuraq perdonash kaykäyan? ¿Manasuraq 

señalaküni mana Israel runakunapis perdonash kaykäyan? 
Yarpachakushun Abrahamta Tayta Dios perdonaptin imano kashqanta. 
Nishqänöpis yärakuptinmi Abrahamta Tayta Dios jusaynaqtana chaskirqan. 

10¿Señalakuskiptinraqsuraq Abrahamta perdonarqan? Manami. Manaraq 

señalakuptinmi perdonarqan. 

11Perdonaskirraqmi Tayta Dios Abrahamta nirqan señalakunanpaq. Sayno 

señalakurqan Tayta Diosman yärakushqanpita perdonashqanta mana 
qonqänanpaqmi. Saymi señalaküni kaqkunapis Abrahamno yärakur paypa 
ayllun kaykäyan. Saynöpami Tayta Dios paykunatapis perdonaykan. 

12Saynölami señalakush kaqkunapis Abrahamno yärakur Abraham ayllu 

kaykäyan. Abraham ayllu kaykäyan manami señalakush kayashqanpitasu, 
saypa trukanqa Abrahamno manaraq señalakur yärakuyashqanpitami. 

Abrahamno yärakush salvamänansipaq nishqan 

13Manami leykunata cumpliyashqanpitasu Abrahamta y paypita 

miraqkunatapis kay pasata qoykunanpaq Tayta Dios promitirqan, saypa 
trukanqa Tayta Diosman yärakuyashqanpitami. 

14Leykunata cumpliqkunala Tayta Dios promitishqanta chaskiyänanpaq 

kaptinqa walälami kanman karqan Tayta Diosman yärakuyashqanpis. Tayta 
Dios promitishqanpis manami välinmansu karqan. 

15Leyninkunata mana cumpliqkunataqa Tayta Dios castiganmi. Sayno 

kaptinpis say leykunata musyaykarpis manami cumplinsisu. 

16Saymi leyninkunata cumplishqansipitasu Tayta Dios promitimashqansi 

salvacionta chaskinsi, sinöqa payman yärakushqansipitami. Saynöpami 
Israel runa karpis mana Israel runa karpis Abrahamno yärakushqaqa Tayta 
Dios kuyapämashpansi salvamansi. Abraham yärakushqanno Tayta 
Diosman yärakurqa Abraham ayllumi kaykansi. 

17Abrahampaqqa Tayta Diospa palabranchöpis kaynömi qelqaraykan: 

<<Aska nación runakunapa taytan kanaykipaqmi qamta churashkä>>. Tayta 
Dios sayno nirqan payman Abraham yärakush kaptinmi. Tayta Diosmi 
wanushkunata kawarisimun y imapis mana kashqanpita imatapis kaman. 

Tayta Dios promitishqanta Abraham criyishqan 

18Abrahamta promitirmi Tayta Dios nirqan: <<Aska nación runakunapa 

taytan kaptikimi qampita miraqkuna yupaytapis mana atipaypaq kayanqa>>. 
Say promitishqanta Tayta Dios imano cumplinanpaq kashqanta mana 
tantiyarpis Abrahamqa criyirqanmi. 

19Sayno promitishqan wisanqa pachak (100) watayuqnami Abraham 

kaykarqan. Wamrayuq kananpaqpis awkinnami karqan. Warmin Sarapa killa 
qeshyanpis chawashnami karqan. Sayno kaptinpis Abrahamqa Tayta 
Diosmanmi yärakurqan. 

20Manami janan shonqulasu yärakurqan, saypa trukanqa agradëcikurmi 

promitishqanman lapan shonqunwan yärakurqan. 

21Payqa criyirqan promitishqanta Tayta Dios cumplinanpaq munayyuq 

kashqantami. 

22Sayno yärakushqanpitami Tayta Dios jusaynaqtana chaskirqan. 

23Qelqaraykashqancho nishqanno manami Abrahamlatasu Tayta Dios 

perdonarqan, 

24sinöqa noqansitapis perdonamansi Señorninsi Jesucristuta kawarisimuq 

Tayta Diosman yärakushqami. 

25Jusalikushqansipita noqansi rayku wanunanpaqmi Jesucristuta Tayta Dios 

kachamurqan. Perdonamänansipaqmi Tayta Dios kawarisimurqan. 

 

Romanos 5 
Tayta Dios salvamashqansipita kushikushqansi 

1Señorninsi Jesucristuman yärakur perdonash karmi Tayta Dioswan alina 

kawaykansi. 

2Jesucristuman yärakushqami Tayta Dios kuyapämashpansi perdonamansi. 

Saymi gloriaman pushamänansipaq kashqanta musyar kushikunsi. 

3Saynöpis kushikunsi imano nakarpis payman yärakunansipaq Tayta Dios 

tantiyasimashqansita musyarmi. 

4Yärakunansipaq tantiyasimashqami Tayta Dios munashqanno kawayta 

yachakunsi. Pay munashqanno kawarmi gloriaman shuntakamänansipaq 
kashqanta musyansi. 

5Shuntakamänansipaq kaqtaqa manami manakaqlapaqsu shuyakuykansi. 

Tayta Dios sayta musyasimansi qomashqansi Espíritu Santuwanmi. Espíritu 
Santumi shonqunsicho musyasimansi Tayta Dios rasunpaypa 
kuyamashqansita. 

6Salvakuyta mana kamäpakushqami Tayta Dios destinashqan junaq 

noqansi rayku Jesucristo wanurqan. 

7Ali runapa trukan pipis wanuyta mana munaptinpis capazchir pilapis paypa 

trukan wanunman. 

8Jesucristumi isanqa jusayuq kaykashqapis noqansi rayku wanurqan. 

Saynöpami Tayta Dios kuyamashqansita musyasimansi. 

9Jesucristo yawarninta jichashqanpita Tayta Dios perdonaykämashpansiqa 

¿manasuraq castïgunpita salvamäshun? 

10Tayta Diospa contran kaykash Surin wanuyninpa 

perdonaykämashpansiqa ¿manasuraq kawarimuyninpa salvamäshun? 

11Saypis manami saylasu, sinöqa Señorninsi Jesucristo wanuyninpa 

perdonashna karmi Tayta Diosta kushish alabaykansi. 

Adánpita wanuy shamuptinpis Jesucristupita salvación shamushqan 

12Jusatapis wanuytapis juk runala kay pasaman apamushqanpitami lapan 

runakunapis jusalikur wanuyan. 

13Diospa leyninkuna manaraq kaptinpis runakuna jusalikuyarqanmi. 

Jusalikurpis jusayuq kayashqantaqa manami musyayarqansu. 

14Isanqa Adán kawashqanpita pasami runakuna wanuyan. Sayno wanuyan 

Adánno mana jusalikurpis. Manami Adánnösu Jesucristo kaykan. 

15Adán jusalikushqanpitami saysika runakuna wanuyan. Jesucristo 

wanushqanpitami saysika runakuna salvakuyan. Sayno salvakuyan Tayta 
Diospis y Jesucristupis kuyapäkuq kaptinmi. 

16Jusalikush karmi Adán tinkunsu Tayta Dios kachamushqan 

Jesucristuman. Adán jusalikuyninpami lapan runa castigash kayänanpaq 
kaykäyan. Jesucristo noqansi rayku wanuyninpami Tayta Dios 
perdonamansi. 

17Adán jusalikushqanpita lapan runakuna wanuyaptinpis Jesucristuman 

yärakuqkunaqa mana ushakaq kawaytami tariyanqa. Sayno tariyanqa Tayta 
Dios kuyapäkuq kar dembaldila perdonaptinmi. 

18Adán mana cäsukuq kashqanpitami lapan runakuna castigash 

kayänanpaq kayarqan. Jesucristo cäsukuq kashqanpitami isanqa lapan 
runakuna perdonash kar salvacionta tariyanqa. 

19Saymi juk runala Tayta Diosta mana cäsukushqanpita lapan runakuna 

jusalikuyan. Saynölami juk runala Tayta Diosta cäsukushqanpita askaq 
runakunata jusaynaqtana Tayta Dios chaskinqa. 

20Tayta Diosqa leyninkunata musyasimashkansi jusayuq kashqansita 

tantiyakunansipaqmi. Jusayuq kaykashqapis Tayta Dios kuyapäkuq karmi 
lapan jusansita perdonaykämansi. 

21Runakuna jusalikuyashqanpita wanuykäyaptinpis Tayta Dios 

kuyapämashpansimi Señorninsi Jesucristo wanushqanpita perdonamansi 
nawpancho imayyaqpis kawanansipaq. 

 

Romanos 6 
Mana jusalikunansipaq yäsishqan 

1Sayno kaptinqa Tayta Dios mas kuyapämänansipaq ¿jusalikursuraq 

kawashun? 

2¡Manami! Noqansiqa jusalikuypaq wanushnönami kaykansi. Sayno 

kaykarqa ¿imanöparaq jusalikur kawaykushwan? 

3¿Manaku musyayanki Jesucristo cruzcho wanushqanno noqansipis 

bautizakushpansi jusalikuypaq wanushnöna kaykashqansita? 

4Bautizakushqansi hörami Jesucristuwan pampakuykaqno kashkansi. 

Saypitanami Jesucristuta Tayta Dios munayninwan kawarisimushqanno 
noqansitapis mushuq kawayta qomashkansi. 

5Jesucristo wanushqanno noqansipis jusalikuypaq wanush kaykarqa pay 

kawarimushqannömi kawarimushun. 

6Shumaq tantiyakushun. Unay kawayninsiqa Jesucristuwan cruzcho 

wanushnami kaykan. Saymi kananqa jusalikuypa munayninchönasu 
kaykansi. 

7Wanushkuna mana jusalikuyashqannömi noqansipis mana jusalikuypa 

kawanansipaq kaykansi. 

8Saymi kananqa Jesucristuwan wanushna kar musyansi paypa makinchöna 

kawanansipaq kashqanta. 

9Saynöpis musyansi Jesucristo kawarimushna kar imaypis manana 

wanunanpaq kashqanta. Payqa wanuyta vincishnami. 

10Juk kutila wanurmi jusalikuypita jorqamänansipaq wanurqan. Kananqa 

Tayta Diospa nawpanchönami kawaykan. 

11Saynöla qamkunapis jusalikuypaq wanushnöna kayay. Kananqa 

[Señorninsi] Jesucristucho kayashpayki Tayta Dios munashqanno kawayay. 

12Sayno kaykarqa jusalikuypa munaynincho amana kawayaynasu. 

Shonquyki jusalikuypaq wanuptinpis ama jusalikuyaysu. 

13Lutan ruraykunamanpis ama jatikäyaysu. Wanuyashqaykipita 

kawarimushnöna kaykarqa Tayta Diospa makinchöna kawayay. Intëru 
cuerpuykipis Tayta Dioslapaqna kasun. 

14Manami Tayta Diospa leyninkunata cumpliyashqaykiman yärakursu 

salvakuyanki, saypa trukanqa kuyapäkuq kayninman yärakurmi. Sayno 
karqa manami jusalikuypa munayninchönasu kaykäyanki. 

Tayta Dios patronninsi kashqanta tantiyasishqan 

15Kuyapäkuq Tayta Diosman yärakuyninsipa salvacionta chaskiykarqa 

¿jusalikularsuraq kawashun? ¡Manami! 

16Jusalikular kawashqaqa jusalikuymi patronninsi rikakun. Ashmayninta 

lapan munashqanta patrón rurasishqannömi jusalikuypis patronninsi kar 
munashqanta rurasimansi. Sayno kawarqa castïgumanmi aywaykansi. 
Patronninsi Tayta Dios kaptinmi isanqa salvakunsi. 

17Nawpataqa jusalikuymi qamkunapapis patronniki karqan. Kananqa 

Jesucristupa wilakuyninta lapan shonquykiwan chaskikush karmi 
Jesucristupa munayninchöna kaykäyanki. Saymi Tayta Diosta agradëcikü. 

18Jusalikuypa munayninpita librina kayashpaykimi Tayta Dios munashqanta 

ruralarna kawaykäyanki. 

19Patronman tinkusiypa sayno parlaykä shumaq tantiyayänaykipaqmi. 

Nawpataqa jusalikuypa munaynincho karmi melanaypaq kaqkunata rurar 
kawayashkanki. Kananqa sayno kawayaynasu, saypa trukanqa mana 
jusalikuypa Tayta Dios munashqannöna kawayay. 

20Jusalikuypa munaynincho karqa Tayta Diosta mana cäsukuypami 

kawayarqayki. 

21Tayta Diosta mana cäsukur ¿ima alitataq jorquyashkanki? 

Tantiyakuriyaptikiqa say lutan rurayashqaykikuna lapanpis penqakuypaqmi 
kaykan. Sayno kawayashqaykipitami wanuyanki. 

22Kananqa jusalikuypita librina karmi Tayta Diospa makinchöna 

kawaykäyanki. Saymi pay munashqanno kawayänaykipaq 
yanapaykäyäshunki. Sayno kawarmi paypa nawpancho imayyaqpis 
kawayanki. 

23Jusalikuyqa wanuymanmi apamansi. Señorninsi Jesucristo noqansi rayku 

wanush kaptinmi Tayta Dios dembaldila salvamansi nawpancho imayyaqpis 
kawanansipaq. 

 

Romanos 7 
Diospa leyninkunapa munayninpita yarqukushqansi 

1Wawqi panikuna, Diospa leyninkunata yachaykarqa musyayankimi 

kawaykaqkunala leykunata cumpliyänanpaq kashqanta. 

2Saynölami majayuq warmipis runan kawashqanyaqla runanpa 

munaynincho kaykan. Runan wanukuptinqa librinami kaykan. 

3Runan kawaykaptin juk runawan kakurqa runantami qanrataykan. Runan 

wanuptinmi isanqa say leypita librina kar juk runawanpis täkunman. 

4Wawqi panikuna, Jesucristo cruzcho wanush kaptinmi noqansipis Diospa 

leyninkunapaq wanush japuy kaykansi. Saymi say leykunapa munaynincho 
kanansipa trukanqa Jesucristupa munayninchöna kaykansi. Paytami 
wanushqanpita Tayta Dios kawarisimurqan pay munashqanno 
kawanansipaq. 

5Nawpataqa jusalikuypa munaynincho kawashqami Tayta Diospa 

leyninkuna yarpayta qomarqansi mas jusalikunansipaq. Sayno jusalikurmi 
wanush japuy karqansi. 

6Kananqa say leykunapa munaynincho kashqansipita yarqukurmi say 

leykunapaq wanushnöna kaykansi. Sayno karqa manami say leykunata 
cumpliypasu Tayta Diosta sirviykansi, saypa trukanqa Espíritu Santu 
yanapämashqami. 

Munaynincho jusalikuy sararämashqansi 

7Sayno kaptinpis ama yarpäshunsu Diospa leyninkuna mana ali kashqanta. 

Diospa leyninkunaqa alimi kaykan. Say leykunata mana yacharqa jusa ima 
kashqantapis manami musyämansu karqan. Say leykunachömi nin: <<Runa 
mayikipa imaykankunatapis ama munapankisu>>. Sayno mana niptinqa 
manami musyämansu karqan jukpa imantapis munapashqä jusa kashqanta. 

8Sayno kaptinpis say leyta jusalikuy manijaptinmi masraq wachakash 

rikakurqä. Diospa leyninkunata mana musyaptïqa jusalikuy wanush kar 
manami yarpäsimanmansu karqan. 

9Nawpataqa say leykunata manaraq musyar jawkalami kawakurqä. Diospa 

leyninkunata musyaptïnami isanqa jusalikuy munayyuq rikakuptin wanush 
japuyna rikakurqä. 

10Saymi Tayta Diospa leyninkunata musyarpis ali kawayman chänäpa 

trukan wanuyman charqä. 

11Saynöpami jusalikuy engañamar wanusimänanpaq Diospa leyninkunata 

manijarqan. 

12Sayno kaptinpis Tayta Diospa leyninkuna y mandamientunkuna 

rasunpaypa alimi y sagrädumi kaykan. 

13Wanush japuy rikakunäpaq manami Diospa leyninkunasu jusayuq kaykan, 

sinöqa jusalikuymi. Jusalikuymi Diospa leyninkunata manijar wanuyman 
apamarqan. Saynöpami tantiyä jusalikuy pasaypa mana ali kashqanta. 

14Musyansimi Tayta Diospa leyninkuna ali kashqanta. Sayno kaptinpis 

noqaqa runala karmi jusalikuypa munaynincho kaykä. 

15Sayno karmi imanir jusalikushqätapis tantiyäsu. Alita rurayta munarpis 

mana munashqä kaqtami rurä. 

16Mana munashqä kaqta rurarmi say leykuna ali kashqanta tantiyä. 

17Jusalikuyta mana munaptïpis shonqücho kaykaq jusalikuymi mana 

alikunata rurasiman. 

18Noqaqa alikunata rurayta munarpis manami kamäpaküsu. Saymi musyä 

shonqücho imapis alilaqa mana kashqanta. 

19Sayno karmi Tayta Dios munashqanta rurayta munaykarpis mana 

alikunata rurä. 

20Jusalikuyta mana munaptïpis shonqücho kaykaq jusalikuymi 

jusalikasiman. 

21Saynölami imaypis päsaman. Alita rurayta munarpis mana alitami rurä. 

22Shonqücho Tayta Diospa leyninkunata wiyakuyta munaptïpis 

23jusalikuymi ali yarpaynïwan pelyaykan. Vincimar prësutano sararämarmi 

jusalikuyman ishkisiman. 

24-25Noqaqa Tayta Diospa leyninkunata wiyakuyta munarpis jusalikuypa 

munaylanchöraqmi kaykä. Sayno kaykaptinqa fiyupa lakipaypaqmi kaykä. 
Wanush japuy kaykashqäpita ¿pilaraq salvaykamanman? ¡Päkilä, Tayta 
Dios! ¡Señor Jesucristumi salvaman! 

Romanos 8 
Santu Espïritupa munaynincho kawanansipaq nishqan 

1Saymi Jesucristucho kaqkunaqa condenashsu kayanqa. [Jusalikur 

kawayänanpa trukanqa Espíritu Santu tantiyasishqannömi kawaykäyan.] 

2Jusalikuypa munaynincho kashqansipitami Espíritu Santu jorqamashkansi. 

Jusalikuypa munaynincho wanushno karpis Jesucristo salvamashqami ali 
kawaytana tarinsi. 

3Jusalikuypa munaynincho kaptinsimi Tayta Diospa leyninkuna 

salvamarqansisu. Sayno kaptinmi Surin Jesucristuta Tayta Dios 
kachamurqan noqansino runa kananpaq. Paymi sacrificiupaq apayashqan 
uywano noqansi rayku wanurqan. Saynöpami Tayta Dios salvamashkansi 
jusalikuypa munaynincho kashqansipita. 

4Salvamashpansimi leyninkunata cumpliqtanöna Tayta Dios chaskimansi. 

Saymi jusalikur kawanansipa trukanqa Espíritu Santu 
tantiyasimashqansinöna kawaykansi. 

5Jusalikuypa munaynincho kawaqkunaqa shonqun yarpashqanta 

rurakuyänanpaqmi yarpachakuyan. Espíritu Santupa munaynincho 
kawaqkunami isanqa Espíritu Santu tantiyasishqanno kawayänanpaq 
yarpachakuyan. 

6Jusalikuypa munaynincho kawaqkunaqa manami Tayta Diospa 

nawpanman imaypis chäyanqasu. Santu Espïritupa munaynincho 
kawaqkunami isanqa Tayta Diospa nawpancho imayyaqpis kushish 
kawayanqa. 

7Jusalikuypa munaynincho kawaqkunaqa Tayta Diospa contran karmi 

leyninkuna nishqanno kawayta munayansu ni kamäpakuyanpissu. 

8Yapaymi nï: Say runakunaqa manami Tayta Dios munashqanno kawayta 

kamäpakuyansu. 

9Noqansiqa manami jusalikuypa munayninchönasu kawaykansi. Tayta 

Diospa Espïritun noqansicho kaptinmi paypa munayninchöna kawaykansi. 
Jesucristupa Espïritun noqansicho mana kaptinqa manami Jesucristupasu 
kansi. 

10Jesucristo noqansicho kaptinmi perdonashna kaykansi. Saymi 

jusalikushqansipita wanunansipaq kaptinpis Espíritu Santu kawayta 
qomansi. 

11Tayta Diospa Espïritun noqansicho kaptinmi wanushqanpita Jesucristuta 

kawarisimushqanno noqansitapis Tayta Dios kawarisimäshun. Sayno 
kawarisimäshun noqansicho kaykaq Espíritu Santupa munayninwanmi. 

12Wawqi panikuna, sayno kaykaptinqa jusalikuypaq shonqunsi rapipa 

rapiptinpis ama jusalikushunsu. 

13Jusalikuylacho kawashqaqa infiernumanmi Tayta Dios qaykamäshun. 

Espíritu Santu tantiyasimashqansino jusalikuypaq wanushno karmi 
isanqa mana ushakaq kawayta tarishun. 

14Tayta Diospa Espïritun tantiyasishqanno kawaqkunaqa lapanpis Tayta 

Diospa wamrankunami kaykäyan. 

15Wamran kanansipaqmi Espíritu Santu shuntakamashkansi. Espíritu 

Santuta chaskikushna karmi patronninta ashmay mansa mansala 
manakushqannösu Tayta Diosta manakunsi, saypa trukanqa mana 
mansariypana manakur <<¡Abba, Papä!>> ninsi. 

16Kikin Espíritu Santumi Diospa wamran kashqansita tantiyaykäsimansi. 

17Tayta Diospa wamran karmi pay promitishqan herenciata Jesucristo 

chaskishqanno noqansipis chaskishun. Imano nakarpis Jesucristuman 
yärakurqa paywanmi gloriacho kawashun. 

Lapanpis mushuqman tikrananpaq nishqan 

18Kay pasacho nakashqansikunaqa päsaqlami kaykan. Gloriacho 

kushikunansipaq kashqanmi isanqa imayyaqpis mana ushakaq kanqa. 
Saytaqa lapan shonqüwanmi criyï. 

19Sayno kaptinmi Tayta Dios wamrankunata nawpanman shuntakunanta 

lapan kamashqankuna shuyaraykäyan. 

20Shuyaräyashqanyaqqa pay kamashqankuna maldicionädumi kaykäyan. 

Manami kikinpitasu maldicionash kaykäyan, sinöqa Tayta Dios 
maldicionashqanpitami. Kanan maldicionädu kaptinpis 

21wamrankunata mushuqman Tayta Dios tikrasishqannölami lapan 

kamashqankunatapis mana ushakänanpaq mushuqman tikrasinqa. 

22Sayyaqmi Tayta Dios lapan kamashqankunapis warmi wachayta nakar 

lakikushqanno lakikuykäyan. 

23Manami kamashqankunalasu sayno lakikuykäyan, saypa trukanqa Tayta 

Dios jukla shuntakamänansita munar noqansipis lakikuykansimi. Espíritu 
Santuta primiciatano chaskikush karmi shuyakuykansi cuerpunsitapis 
mushuqmanna tikrasinanpaq. 

24Mushuqman tikrasimänansipaqmi Tayta Dios salvamashkansi. Isanqa say 

höra manami chämunraqsu. Mushuqman tikrasishna kaykarqa ¿imatanataq 
shuyarashwan? 

25Mushuqman manaraq tikrarmi imano nakarpis shuyaraykänansi. 

26Tayta Diosta manakurpis manami shumaqlaqa kamäpakunsisu pay 

munashqanno manakuyta. Sayno kashqami Espíritu Santu Tayta Diosta 
waqapaypa favorninsi ruwakun. 

27Ruwakurmi Tayta Dios munashqannöla imaypis manakun. Espíritu Santu 

noqansipaq manakushqankunata Tayta Dios musyaykanmi. Payqa 
shonqunsi imata yarpashqankunatapis musyaykanmi. 

Tayta Dios kuyamashqansita pipis mana michänanpaq nishqan 

28Musyansimi ima päsaptinpis Tayta Diosta kuyaqkunapaqqa lapanpis ali 

kananpaq kashqanta. Paykunataqa Tayta Dios qayarqan kikin 
munashqanno kananpaqmi. 

29Unaypita pasa reqirmi destinarqan Surin Jesucristuno kayänanpaq. 

Saynöpami Jesucristo kaykan lapan yärakuqkunapa mayor wawqin. 

30Destinashqan kaqkunatami Tayta Dios qayarqan. Qayashqan 

kaqkunatami perdonarqan. Perdonashqan kaqkunatanami gloriaman 
pushanqa. 

31Sayno kaykaptinqa ¿imatanataq munashun? Tayta Dios favorninsi 

kaykaptinqa ¿pinataq contransi sharkunqa? 

32Noqansi rayku wanunanpaq kuyay Surintapis kachaykämurqa 

¿manasuraq lapan promitimashqansitapis paywan Tayta Dios cumplinqa? 

33Kikin Tayta Dios akraykämash y jusansikunatapis perdonaykämash ¿piraq 

nawpancho acusamäshun? 

34Jesucristo wanushqanpita kawarirkamur Tayta Diospa aluq kaq 

nawpancho jamashpan favorninsi parlaykaptinqa ¿piraq castigash 
kanansipaq ninqa? 

35Jesucristupa kuyakuyninpita ¿piraq rakimäshun? Payqa kuyamansimi 

nakashqapis, lakikushqapis, runakuna chikimashqapis, mikanashqapis, 
mödanaynaq kashqapis, peligrucho kashqapis y runakuna 
wanusimashqapis. 

36Tayta Diospa palabranchöpis kaynömi qelqaraykan: <<Munashqaykino 

kawayaptïmi chikiyämashpan imaypis wanusiyäman. Pishtayänanpaq kaq 
uyshanömi kaykäyä>>. 

37Saykuna päsamashqapis Tayta Dios kuyamashqami kushishla imaypis 

yärakuykansi. 

38Tayta Dios kuyamansimi kawashqapis, wanushqapis, ima päsamashqapis 

y ima päsamänansipaq kaptinpis. Saymi angilkunapis, ni supaykunapis, ni 
ima munayyuq kaqkunapis, 

39ni jana pasacho kaqkunapis, ni pasa rurincho kaqkunapis, Tayta Dios ima 

kamashqankunapis paypa kuyakuyninpita rakimäshunsu. Sayno 
kuyamashqansita tantiyasimashkansi noqansi rayku wanunanpaq 
Señorninsi Jesucristuta kachamurmi. 

 

Romanos 9 
Israel mayinkunapaq Pablo lakikushqan 

1Fiyupa lakikushqätapis kanan wilayäshayki. Lakikushqätaqa Jesucristupis 

y Espíritu Santupis musyanmi. 

2Israel mayïkunapaq fiyupami lakikü. Paykunapaq yarpaptï shonqüpis 

seqaypami nanan. 

3Israel mayïkuna Jesucristuman yärakur salvakuyänantami munä. 

Salvakuyänanpaq kaptinqa alimi kanman paykunapa trukan infiernuman 
qaykush kaptïpis. 

4Israel runakunataqa Tayta Dios akrarqan wamrankuna 

kayänanpaqmi. Munayyuq kashqantapis paykunatami musyasirqan. 
Paykunawan pactuta rurarmi leyninkunatapis entregarqan. Imano 
adorayänanpaqpis yachasirqanmi. Promitishqankunapis paykunapaqmi 
kaykan. 

5Paykunaqa Abrahampita, Isaacpita y Jacobpita miraqkunami kaykäyan. 

Jesucristupis Israel aylluchömi yurirqan. ¡Payqa lapanpaq munayyuq Diosmi 
kaykan! ¡Imayyaqpis alabash kaykuläsun! Amén. 

Akrashqan kaqkunalata Tayta Dios salvashqan 

6Jesucristuta Israel runakuna mana chaskikuyaptinpis ama yarpäshunsu 

Tayta Dios promitirkur mana cumpliykashqanta. Manami lapansu Israel 
runakuna Tayta Dios promitishqankunata chaskikuyanqa. 

7Saynöpis manami lapansu Abrahampita miraqkuna wamran kaykäyan. 

Abrahamtami Tayta Dios nirqan: <<Qamta promitishqäqa suriki Isaacpaq y 
paypita miraqkunapaqmi kaykan>>. 

8Sayno niptin manami lapansu Abrahampita miraqkuna Tayta Diospa 

wamrankuna kaykäyan, saypa trukanqa promitishqanta chaskikuyänanpaq 
Tayta Dios akrashqan kaqkunalami. 

9Abrahamta promitirmi Tayta Dios nirqan: <<Watan kutimuptï olqu 

wawayuqnami Sara kaykanqa>>. 

10Tayta Dios nishqanno yuriq wamräqa unay ayllunsi Isaacmi kash. 

Isaacwan Rebeca majasakäyaptinmi wawan milish yuriyarqan. 

11-12Manaraq yuriyaptinmi Rebecata Tayta Dios nirqan: <<Punta yuriq kaqmi 

qepa yuriq kaqpa munaynincho kanqa>>. Payta sayno nirqan say 

milishkuna alita y mana alita manaraq rurayaptinmi. Manami alita 
rurashqanpitasu Tayta Dios pitapis akran, saypa trukanqa kikin munashqan 
kaqtami. 

13Tayta Diospa palabranchöpis kaynömi qelqaraykan: <<Jacobtami kuyarqä 

y Esaútanami chikirqä>>. 

14Sayno karqa Tayta Dios ¿lutantasuraq rurarqan? ¡Manami! 

15Moiséstapis Tayta Dios kayno nirmi tantiyasirqan: <<Kuyapashqä kaqtami 

kuyapä. Perdonayta munashqä kaqtami perdonä>>. 

16Sayno kaptin manami kikin runa munashqanpitasu o imatapis alita 

rurashqanpitasu Tayta Dios akran, saypa trukanqa kuyapashqan kaqtami 
pitapis akran. 

17Egiptupa mandaqnin Faraónpaqpis Tayta Diospa palabran kaynömi nikan: 

<<Maysaychöpis taq runakuna munayyuq kashqäta musyayänanpaqmi 
mandaq kanaykipaq qamta churashkä>>. 

18Saynömi Tayta Dios wakin runakunata kuyapan y wakintanami shonqunta 

chukruyäsin. 

19Sayno niptï capaz niyämankiman: <<Runakunapa shonqunta kikin 

chukruyaykäsirqa ¿imanirtaq jusayuq kayashqanta Tayta Dios nikan? Kikin 
sayno ruraptinqa ¿piraq michanman?>> 

20Sayno nirqa qam ¿pitaq kanki Tayta Dios imata rurashqantapis 

jamuränaykipaq? Mitu mankapis ruraqninta manami ninsu: <<¿Imanirtaq 
saynöqa ruramashkanki?>> 

21Manka ruraqqa munashqannömi mitupita ruran. Say mitupitami juk 

pucilluta ruran fiestacho manijananpaq y juk pucillutana waran waran 
manijananpaq. 

22Saynölami Tayta Diospis wakin runakunata castigananpaq destinarqan. 

Jusalikuyashqanpita rabyakur castigananpaq karpis manami juklasu 
castigan, sinöqa pacienciakurmi shuyaran. 

23Wakin runakunatanami gloriaman pushananpaq destinarqan. Sayno 

destinarqan kuyapäkuq kashqanta musyasimänansipaqmi. 

24Say kuyapashqan runakunaqa noqansimi kaykansi. Paymi akramashkansi 

Israel runa kashqapis y mana Israel runa kashqapis. 

25Profëta Oseas qelqashqanchöpis kaynömi nikan: <<Jäpa marka runakuna 

kayaptikipis wamräkuna kayashqaykitami niyäshayki. Mana kuyashqä 
runakuna kayaptikipis kananqa kuyapäyäshaykimi>>. 

26Kaynöpis qelqaraykanmi: << <Qamkunaqa manami noqapasu kayanki> 

niyäshushqayki partichöpis runakunami niyanqa: <Paykunaqa imayyaqpis 
kawaq Tayta Diospa wamrankunami kaykäyan> >>. 

27Wakin Israel runakunala salvash kayänanpaq kashqantami Isaías kayno 

qelqarqan: <<Lamar kuchuncho aqushanöraq Israel runakuna saysika 
kayaptinpis walkaqlatami Tayta Dios salvanqa. 

28Manapis aykälatanami Tayta Dios lapan runakunata juzganqa>>. 

29Isaías mastapis kaynömi qelqarqan: <<Lapanta mandaq Tayta Dios juk 

ishkaylatapis kawaykaqta mana kacharimashqaqa Sodomano y 
Gomorranömi ushakashwan karqan>>. 

Jesucristuta Israel runakuna mana chaskikuyashqan 

30Tantiyakushun. Mana Israel runakuna Diospa leyninkunata 

cumpliyänanpaq mana yarpachakuykarpis Jesucristuman yärakurmi 
salvakuyan. 

31Israel runakunami isanqa Tayta Diospa leyninkunata cumpliypa salvakuyta 

munarpis salvakuyansu. 

32¿Imanirmi sayno salvakuyansu? Jesucristuman mana yärakurmi. Payman 

yärakuyänanpa trukanqa say leykunata cumpliyashqanmanmi yärakuyan. 
Saynöpami tunisikuq rumiman takakar ishkiyan. 

33Tayta Diospa palabranchöpis kaynömi qelqaraykan: 

<<Siónmanmi takakäsikuq y tunisikuq rumita churä. Sayman takakarmi aska 
runakuna ishkiyanqa. Pipis payman yärakuq kaqqa manami 
manakaqlapaqsu yärakunqa>>. 

 

Romanos 10 

1Wawqi panikuna, Tayta Diostami lapan shonqüwan ruwakü Israel 

mayïkuna salvakuyänanpaq. 

2Paykuna Tayta Diosta wiyakuyta munarpis manami tantiyayansu 

3imano perdonamashqansitapis. Saymi yarpäyan Diospa leyninkunata 

cumplirraq perdonash kayänanpaq kashqanta. Perdonash kayta munarpis 
manami Jesucristuta chaskikuyansu. 

4Jesucristo shamushna kaptin manami Diospa leyninkunata cumplirsu 

perdonash kaykansi, saypa trukanqa Jesucristuman yärakurmi. Payman 
yärakuq kaqtaqa lapantami Tayta Dios perdonan. 

5Leykunata cumplirraq Tayta Dios munashqanno kawayta 

munaqkunapaqqa Moisés kaynömi qelqarqan: <<Leynïkunata cumpliq kaq 
runaqa lapantami cumplinman>>. 

6Jesucristuman yärakurraq perdonash kashqansita tantiyarmi kayno ninsi: 

<<Shonqunsicho ama yarpäshunsu: <¿Piraq jana pasaman wisanman?> 
nir>>. (Say nishqannölami pipis jana pasamanraqsu aywanman Jesucristuta 
kay pasaman pushamunanpaq.) 

7<<Saynöpis ama yarpäshunsu <¿piraq pasa rurinman yaykuykunman?> 

nir>>. (Say nishqannölami pipis wilakuyninta musyayta munar pasa 
rurinmanraqsu yaykunman Jesucristuta kawarisimunanpaq.) 

8Saypa trukanqa kaynömi ninsi: <<Tayta Diospa wilakuynin shimikikunacho 

y shonquykikunachömi kaykan>>. Saymi wilakuyninta wilakur kayno ninsi: 

9Jesucristo ämuyki kashqanta nirqa y wanushqanpita Tayta Dios 

kawarisimushqanta lapan shonquykikunawan criyirqa salvashqami kayanki. 

10Lapan shonquykiwan criyiyaptikiqa Tayta Dios perdonayäshunkimi. 

<<Señor Jesucristuqa ämümi kaykan>> niyaptikiqa Tayta Dios 
salvayäshunkimi. 

11Tayta Diospa palabranpis kaynömi nikan: <<Pipis payman yärakuq kaqqa 

manami manakaqlapaqsu yärakunqa>>. 

12Saymi Israel runatapis mana Israel runatapis yärakuptinqa Tayta Dios 

perdonan. Lapansipapis japalan Diosninsi karmi manakuq kaqtaqa 
pïmaytapis salvan. 

13Tayta Diosmi palabrancho nikan: <<Noqata manakamaq kaqtaqa 

pïmaytapis salvashaqmi>>. 

14¿Imanöparaq salvananpaq manakuyanqa Jesucristo salvamaqninsi 

kashqanta manaraq criyirqa? ¿Imanöparaq criyiyanqa wilakuyninta 
manaraq wiyarqa? ¿Imanöparaq wiyayanqa pipis mana wilapaptinqa? 

15¿Imanöparaq wilapanqa wilakunanpaq pipis mana kachaptinqa? Tayta 

Diospa palabranchöpis kaynömi qelqaraykan: <<Ali wilakuyta apamuqkuna 
seqaypa kushikuypaqmi kaykäyan>>. 

16Isanqa wilakuyaptinpis manami lapan runakunasu Jesucristupa ali 

wilakuyninta cäsukuyan. Isaías qelqashqanchöpis kaynömi nikan: <<Tayta 
Dios, wilakuyashqäta ¿piraq chaskikush?>> 

17Imano kaptinpis Jesucristupa ali wilakuyninta wiyarraqmi payman pipis 

yärakun. 

18Sayno kaptinpis ¿manasuraq wilakuyninta Israel runakuna wiyayash? 

Paykuna maynami wiyayash. Tayta Diospa palabranchöpis kaynömi 
qelqaraykan: <<Wilakuyninqa maysaychömi musyakaykan. 
Palabrankunaqa pasa kuchunyaqmi chaykan>>. 

19Say wilashqankunata musyaykarpis ¿manasuraq Israel runakuna 

tantiyayash? Paykunaqa tantiyayarqanmi. Moiséspis kaynömi qelqarqan: 

<<Jäpa marka runakunatana yanaparmi qamkunata rabyanäsishayki. Mana 
tantiyakuq runakunata chaskikurmi qamkunata lakikasishayki>>. 

20Saynölami Isaíaspis kayno qelqarqan: 

<<Mana ashimaqkunatami parlapashkä. Mana ruwakamaq runakunatami 
yanapashkä>>. 

21Israel runakunapaqmi isanqa kayno qelqarqan: <<Mana cäsukamaq 

runakunaman qoyay qoyaymi rikräta makyarashkä>>. 

 

Romanos 11 
Wakin Israel runakunala salvakuyashqan 

1Israel runakunata ¿Tayta Dios kachariykushsuraq? ¡Manami! Noqapis 

Abraham ayllu kar Benjamín trïbupita Israel runami kaykä. 

2Israel runakunata Tayta Dios manami kachaykushsu. Paykunataqa 

unaypita pasami akrash kuyashqan runakuna kayänanpaq. ¿Manaku 
musyayanki Tayta Diospa palabran Elíaspita imata nishqantapis? Israel 
mayinkunata acusarmi Tayta Diosta manakur Elías nirqan: 

3<<Tayta Dios, lapan profëtaykikunatami 

wanusiyash. Altarnikikunatapis juchusirmi ushayash. Japalänami kawaykar 
quëdashkä. Kananqa noqatapis wanusiyämänanpaqnami ashiykäyäman>>. 

4Elías sayno niptinmi Tayta Dios nirqan: <<Manami yarpashqaykinösu 

kaykan. Qanchis waranqa (7,000) runakunatami akrashkä Baalta imaypis 
mana adorayänanpaq>>. 

5Elías kawashqan wisannölami kananpis wakin Israel runakuna Tayta 

Diosta sirviykäyan. Sayno sirviykäyan Tayta Dios kuyapar akrashqanpitami. 

6Manami imatapis alita rurayashqanpitasu paykunata akrarqan, saypa 

trukanqa jusayuq kayaptinpis kuyapäkuq karmi akrarqan. Imatapis alita 
rurayashqanpita akrarqa manami kuyapäkuq karsu akranman karqan. 

7Saymi akrashqan kaq Israel runakunala salvacionta tariyan. Wakin kaq 

Israel runakunaqa salvacionta ashirpis manami tariyansu. Paykunapa 
shonqunkunatami Tayta Dios chukruyäsirqan wilakuyninta mana 
cäsuyänanpaq. 

8Tayta Diospa palabranchöpis kaynömi qelqaraykan: <<Pasaypa mana 

tantiyakuq kayänanpaqmi Tayta Dios upatakäsish. Saymi kananyaqpis 
paykunaqa rikaykarpis mana rikaqno kaykäyan y wiyaykarpis mana wiyaqno 
kaykäyan>>. 

9Sayno kaqkunapaqmi rey Davidpis Tayta Diosta manakur kayno nirqan: 

<<Banquëtita mikuyashqanpis paykunapaq trampa kaykuläsun. 
Bendicionnikita churamunaykipa trukan castigaykulay. 

10Paykunapa nawinkunapis qaprayäsun. Imaypis mana 

derechakäyänanpaq waqtankunapis kurkuyäsun>>. 

Mana Israel runakunapis salvakuyashqan 

11Israel runakuna ¿manasuraq imaypis Jesucristuta chaskikuyanqa? ¡Aw, 

chaskikuyanqami! Mana Israel runakunata Tayta Dios salvaykaqta rikarmi 
Israel runakunapis tantiyakuyanqa Jesucristuta chaskikuyänanpaq. 

12Sayno kaptinpis Jesucristuta mana chaskikuyaptinmi mana Israel 

runakunana Jesucristuta chaskikur salvakuykäyan. Paykuna 
salvakuykäyashqan kushikuypaq kaptinpis Israel runakuna salvakuyaptinqa 
masraqmi kushikuypaq kanqa. 

13Mana Israel runakuna, shumaq tantiyakuyay. Tayta Dios churamash 

apostolnin kar mana Israel runakunaman imaykanöpapis ali wilakuyninta 
apanäpaqmi. 

14Saymi wilakü mana Israel runakuna salvakuqta rikayashpan Israel 

mayïkuna wakilanpis Jesucristuta chaskikur salvakuyänanpaq. 

15Israel runakuna Jesucristuta mana chaskikuyaptinpis mana Israel 

runakunaqa maysaychömi Jesucristuta chaskikuykäyan. Paykunapis 
salvash karmi wanushno kayashqanpita kawarimushnöna kaykäyan. 

Mana Israel runakuna mana alabakuyänanpaq yäsishqan 

16Mäsapita rakirkur primiciata Tayta Diospaq apaptinqa lapan 

mäsapis sagrädumi kaykan. Saynölami jachapa jaqwan sagrädu kaptinqa 
rämankunapis sagrädu kaykan. 

17Israel runakunapis sagrädu kaykarmi Jesucristuta mana chaskikuyashpan 

olïvu jachapita muturishno kaykäyan. Qamkunaqa olïvu jachaman 
injertashnönami kaykäyanki. Saymi icha olïvupa rämankunano kaykarpis 
say ali olïvu jachapa jaqwanpita salvacionta chaskiykäyanki. 

18Olïvu jachaman injertashno kaykarqa ama alabakuyaysu Israel 

runakunapita mas väliq kayashqaykita yarpar. Manami rämasu jachata 
kawayta qon, sinöqa jaqwanmi. 

19Capazchir qamkuna nikäyanki: <<Imano kaptinpis Israel runakunaqa 

mutush rämakunanölami kaykäyan. Paykunata salvananpa trukanqa 
noqakunatanami Tayta Dios salvaykäyäman>>. 

20Aw, niyashqaykinölami kaykan. Sayno kaptinpis muturish rämano 

kaykäyan Jesucristuman mana yärakuyashqanpitami. Qamkuna injertashno 
kaykäyanki Jesucristuman yärakuyashqaykipitami. Qamkunapis Tayta 
Diosta mana wiyakurqa cuidä mutush rämano rikakuyankiman. 

21Legïtimu olïvupa rämanno kaykäyaptinpis mana wiyakuq Israel 

runakunata Tayta Dios manami salvansu. Paykunatapis mana salvaykarqa 
qamkunatapis mana wiyakuyaptikiqa manami salvayäshunkisu. 

22Tayta Dios kuyapäkuq y castigakuq kashqanta tantiyakuyay. Mana 

wiyakuqkunataqa castiganmi. Wiyakuqkunatami isanqa kuyapar salvan. 
Kuyapäyäshushpaykipis mana wiyakuyaptikiqa qamkunatapis rämatanömi 
muturiyäshunki. 

23Saynölami Israel runakuna Jesucristuman yärakuyaptinqa jachaman 

injertash rämano kayänanpaq Tayta Dios kuyapar salvanqa. Pay 
munayyuqmi kaykan jachaman yapay injertananpaqpis. 

24Mana Israel runa karmi qamkunaqa icha olïvupa rämanno kaykäyanki. 

Sayno kayaptikipis Jesucristuta chaskikuyaptikimi Tayta Dios 
salvayäshushkanki. Israel runakuna legïtimu olïvupa rämanno 
kaykäyaptinqa Jesucristuta chaskikuyaptin paykunatapis salvanqami. 

Israel runakunapis salvakuyänanpaq nishqan 

25Wawqi panikuna, mana alabakuyänaykipaqmi runakuna mana 

musyayashqanta kanan wilashayki. Wakin Israel runakuna kanan chukru 
shonqu karpis manami saynölasu imayyaqpis kayanqa. Paykuna sayno 
kayanqa mana Israel runakunapita Tayta Dios akrashqankunata 
salvashqanyaqlami. 

26Saypitanami lapan Israel runakunapis salvakuyanqa. Tayta Diospa 

palabranchöpis kaynömi qelqaraykan: <<Salvakuqmi Siónpita shamunqa. 
Jacobpita miraqkunatami jusankunata kachariyänanpaq tantiyasinqa. 

27Jusalikuyashqanta perdonarmi paykunawan pactuta rurashaq>>. 

28Sayno kaptinpis kananqa Israel runakuna Jesucristupa ali wilakuyninta 

manami chaskikuyta munayansu. Tayta Diospa contran kayaptinmi 
paykunapa trukan qamkunatana salvaykäyäshunki. Tayta Diospa contran 
kanan kaykäyaptinpis Abrahamta, Isaacta y Jacobta promitishqanta 
cumplirmi Israel runakunata imaypis kuyaykan. 

29Tayta Dios imatapis promitirqa cumplinmi. Pitapis salvananpaq akrarqa 

imaypis salvanmi. 

30Nawpataqa manami Tayta Diosta wiyakuyarqaykisu. Kananqa Israel 

runakunanami wiyakuyansu. Saymi paykunapa trukan Tayta Dios 
qamkunatana kuyapaykäyäshunki. 

31Sayno kuyapaykäyäshunki Israel runakunapis tantiyakuyaptin Tayta Dios 

kuyapar salvananpaqmi. 

32Saymi juk tiempucho Israel runakuna mana wiyakuq kayänanpaq 

yarpayninkunata Tayta Dios upatakäsirqan y juk tiempuchönami mana Israel 

runakunapis mana wiyakuq kayänanpaq yarpayninkunata upatakäsirqan. 
Saymi Israel runakunatapis y mana Israel runakunatapis kuyapäkuq 
kayninwanraq salvan. 

33¡Tayta Dios seqaypa yachaq y tantiyaqmi kaykan! 

¡Pay yarpashqankunata y rurashqankunata manami pipis tantiyayta 
kamäpakunsu! 

34Tayta Dios yarpashqankunata ¿pilaqa musyansuraq? Yachaq kananpaq 

¿pilaqa payta yachasinsuraq? 

35Diosta mandananpaq ¿piraq munayyuq kanman? 

36Lapantapis Tayta Diosmi kamash. Pay munaptinmi lapan imaykapis 

kaykan. Lapanpis paylapami kaykan. 

¡Imayyaqpis Tayta Dios alabash kaykuläsun! 

Amén. 

 

Romanos 12 
Tayta Diosta sirvinansipaq churamashqansi 

1Wawqi panikuna, qamkunatami ruwä Tayta Diospa makinman kawaynikita 

churaykuyänaykipaq. Pay kuyapaykäyäshuptikiqa 
kawaykaq santu sacrificiu kaykuyälay. Sayno karmi Tayta Dios 
munashqanno rasunpaypa sirviyanki. 

2Wakin runakuna jusalikuyaptinpis qamkunaqa ama jusalikuyaysu. 

Yarpaynikikunapis nawpata kashqannöqa ama kasunsu, sinöqa Tayta Dios 
munashqannöna kasun. Sayno kawarmi tantiyayanki pay munashqanno 
kawayqa maypis kushikuypaq kashqanta. 

3Kuyapämarmi Tayta Dios wilakuqnin kanäpaq churamash. Saymi lapaykita 

nï: Ama yarpäyaysu wakin kaqpita mas väliq kayashqaykita. Payman 
yärakunansipaq Tayta Dios yanapaykämaptinsiqa lapansipis välishqansita 
tantiyakushun. 

4Cuerpunsicho aska partinsikuna karpis juk cuerpulachömi kaykan. Sayno 

karpis manami say ruraylatasu rurayan. 

5Saynölami Jesucristuta chaskikuqkuna askaq karpis jukninsi jukninsipis juk 

cuerpunöla kaykansi. 

6Sayno kaptinsimi Tayta Dios jukninsi jukninsita churamansi pay 

munashqanno sirvinansipaq. Profëta kanansipaq churamaptinsiqa payman 
yärakur wilakuyninta wilakushun. 

7Yanapänansipaq churamaptinsiqa yanapäshun. Yachasinansipaq 

churamaptinsiqa yachasishun. 



2180 

 

 
© 2018  Wycliffe Bible Translators, Inc. 

  
 

 

8Shakyäsinansipaq churamaptinsiqa shakyäsishun. Imatapis qaranansipaq 

churamaptinsiqa ali shonqunsiwan qarashun. Mandanansipaq 
churamaptinsiqa shumaq yarpachakuykur mandashun. Kuyapäkuq 
kanansipaq churamaptinsiqa kushishla pitapis yanapäshun. 

Imano kawanansipaqpis yäsishqan 

9Janan shonqula kuyanakuyänaykipa trukanqa lapan shonquykiwan 

kuyanakuyay. Lutankunata rurayänaykipaqqa ama yarpaylapis yarpäyaysu. 
Saypa trukanqa alilata rurar kawayay. 

10Aylluykiwan kuyanakuyashqaykino kuyanakuyay. Saynöpis jukniki jukniki 

respitanakuyay. Kikilaykikuna ali kawayänaykipaq yarpachakuyänaykipa 
trukanqa wakinkunapis ali kawayänanpaq yarpachakuyay. 

11Ama qela kayaysu, saypa trukanqa kushi kushila Tayta Diosta sirviyay. 

12Tayta Diosta shuyakur kushi kushila kawakuyay. Imano nakarpis payman 

yärakuyay. Imaypis payta manakuyay. 

13Jesucristuman yärakuq mayiki muchuycho kaqta rikarqa yanapäyay. 

Wayikiman chäyämuptinpis posädasiyay. 

14Chikishuqnikipa washanta ama rimayaysu. Saypa trukanqa Tayta Diosta 

manakuyay yanapänanpaq. 

15Kushish kaqkunawan kushikuyay. Waqaqkunawan waqayay. 

16Jukniki juknikipis ali kawayay. Runa tukuyänaykipa trukanqa humildi 

kaqkunawanpis kuyanakur kawayay. Ama yachaq tukuyaysu. 

17Chikiyäshuptikipis ama chikiyaysu. Saypa trukanqa pïmaypis 

rikakunanpaq alilata rurar kawayay. 

18Imaykanöpapis lapan runakunawan ali kawayta tïrayay. 

19Kuyay wawqi panikuna, chikiyäshuqnikikunapa contran ama venganzata 

ashiyaysu. Saypa trukanqa Tayta Dios juzgananpaq paypa makinman 
churaykuyay. Tayta Diospa palabranchöpis kaynömi qelqaraykan: 
<<Lutanta rurayashqanpita kikïmi juzgashaq>>. 

20Mastapis kaynömi nikan: <<Chikishuqniki mikanaptinqa mikuyta qaraykuy. 

Yakunaptinqa yakuta makyaykuy. Sayno ruraptikiqa pasaypa 
penqakunqa>>. 

21Runakuna lutanta rurayaptinpis qamkunaqa alilata rurayay. 

 

Romanos 13 
Autoridäkunata cäsukunansipaq yäsishqan 

1Lapan autoridäkunata Tayta Dios churash kaykaptinqa paykunata 

cäsukuyay. 

2Autoridäkunata mana cäsukurqa Tayta Diostapis manami cäsukuyansu. 

Autoridäkunata mana cäsukuq kaqtaqa Tayta Diosmi juzganqa. 

3Autoridäkunata cäsukuqkunaqa manami mansa mansalasu puriyan. Mana 

cäsukuqkunami isanqa mansayan. Sayno mana puriyänaykipaq 
autoridäkunata cäsukuyay. Cäsukuyaptikiqa paykuna alimi rikayäshunki. 

4Lutanta rurashqaqa autoridäkuna castigamäshunmi. Paykunataqa Tayta 

Dios churash ali ruraqkunapa favornin sharkuyänanpaq y lutan ruraqkunata 
castigayänanpaqmi. Manami manakaqlapaqsu autoridä kaykäyan. 

5Sayno kaykaptinqa autoridäkuna nishqankunata cäsukushun. Manami 

castigamänansipaq kaptilansu cäsukushun, saypa trukanqa Tayta Diosta 
respitarmi. 

6Runakunata shumaq rikarqa Tayta Diostami autoridäkuna sirviykäyan. 

Paykunata Tayta Dios churash kaykaptinqa impuestukunatapis pägashun. 

7Cumpliyänaykipaq kaqkunata lapanta cumpliyay. Impuestuta pägayänayki 

kaptinqa pägayay. Pitapis respitayänayki kaptinqa respitayay. Pitapis 
alabayänayki kaptinqa alabayay. 

Kuyanakunansipaq nishqan 

8Pipapis jaqan karqa pägayay. Jaqa kaynikita pägayänaykipaq 

yarpachakuyashqaykinöla kuyanakuyänaykipaqpis yarpachakuyay. Runa 
mayinsita kuyarqa Tayta Diospa lapan leyninkunatami cumpliykansi. 

9Say leykunacho kayno nirmi qelqaraykan: <<Majaykita ama jarukunkisu. 

Runa mayikita ama wanusinkisu. 

Ama suwakunkisu. [Manakaqta pitapis ama tumpankisu.] Runa mayikipa 
imaykankunatapis ama munapankisu>>. <<Kikiki kuyakushqaykino runa 
mayikita kuyanki>> nishqan mandamientuta cumplirqa lapan 
mandamientukunatami cumpliykansi. 

10Runa mayinsita kuyarqa manami contran sharkunsisu. Saynöpami Tayta 

Diospa lapan leyninkunata cumpliykansi. 

Jusalikuykunata kacharinansipaq nishqan 

11Jesucristo kutimur salvamänansipaq kaq junaq cercachönami kaykan. 

Sayno kaykaptinqa punukashno kashqansipita rikchashun. 

12Pasa waränanpaqnöna kaykaptinqa jusalikuykunata kacharir Tayta Dios 

munashqannöna kawanansipaq shumaq yarpachakushun. Sakäpakushno 
kawanansipa trukanqa aksichönöna kawashun. Espädan kamarikush 
soldädu kaykaqno noqansipis kaykäshun. 

13Aksichöno kawaykarqa mana jusalikuypana kawashun. Wakin runakuna 

shuntakaykur mikur upyar kakuyaptinpis noqansiqa ama sayno kashunsu. 
Saynöpis majansita ama jarukushunsu ni majaynaq karpis jukwan jukwan 
kakushunsu. Ama qayapänakushunsu ni chikinakushunsu. 

14Saypa trukanqa qanra mödanata loqtikur kachariyashqaykino 

jusalikuykunata kacharir Jesucristupa makincho kawayay. Lutanta rurayta 
munarpis ama rurayaysu. 

 

Romanos 14 
Mana jamuränakunansipaq yachasishqan 

1Jesucristuman yärakuq mayinsikuna shumaq mana tantiyakuyaptinpis ama 

jamuräyaysu. Tantiyayashqaykino mana tantiyayaptinpis paykunawan ama 
churakäyaysu. 

2Wakinkuna yarpaykäyan aysata mikur mana jusalikuyashqanta y 

wakinkunanami yarpaykäyan aysata mikur jusalikuyashqanta. 

3Aysata mikuqkunapis Tayta Diospa wamranmi kaykäyan. Sayno kaptinqa 

aysata mana mikuq kaqqa ama jamuräsunsu aysata mikuq kaqta. Aysata 
mikuq kaqpis ama jamuräsunsu aysata mana mikuq kaqta. 

4Qam ¿pitaq kanki Jesucristupa ashmayninta juzganaykipaq? 

Jusalikuptinqa patronnin Jesucristumi juzganqa. Imano kaptinpis mana 
jusalikunanpaq Jesucristumi yanapaykan. 

5Saynölami wakin yärakuq mayinsikuna yarpäyan Tayta Diosta 

alabanansipaq reqish junaqla shuntakänansipaq kashqanta. Wakinnami 
yarpäyan Diosta alabanansipaq lapan junaqpis ali kashqanta. Reqish junaq 
shuntakarpis o wakin junaq shuntakarpis shumaq yarpachakuyay mayqan 
junaq shuntakäyänaykipaq kashqantapis. 

6Shuntakaykur Tayta Diosta alabayänaykipaq juk junaq mas ali kashqanta 

yarpaq runapis Tayta Diosta cäsukuyta munarmi sayno yarpan. [Diosta 
alabayänaykipaq lapan junaq ali kashqanta yarpaq runapis Tayta Diosta 
cäsukuyta munarmi sayno yarpan.] Aysata mikuqpis Tayta Diosta 
agradëcikuykur paypa jutinchömi mikun. Aysata mana mikuqpis Tayta 
Diosta agradëcikurmi aysaynaq mikuykunatana paypa jutincho mikun. 

7Manami kikilansipaqsu kawansi y manami kikilansipaqsu wanunsi. 

8Kawarpis Tayta Diospaqmi kawaykansi. Wanurpis Tayta Diospaqmi 

wanushun. Saymi kawarpis wanukurpis Jesucristupa makincho kaykansi. 

9Kawaykaqkunapapis y wanukuqkunapapis Señornin kananpaqmi 

Jesucristo wanush y wanushqanpita kawarimush. 

10Lapansipis paypa makincho kaykarqa ¿imanirtaq yärakuq mayinsikunata 

juzgaykäyanki? Tayta Diospa nawpanman chaptinsi lapansitami 
juzgamäshun. 

11Tayta Diospa palabranchöpis kaynömi qelqaraykan: <<Noqa Tayta Diosmi 

jurar nï: Lapanmi nawpäman qonqurpakayämunqa. Lapanmi 
cäsukayämänanpaq niyämanqa>>. 

12Sayno kaptinqa lapansimi Tayta Diosta cuentata qoshun. 

Yärakuq mayinsita mana jusalikasinansipaq nishqan 

13Tayta Dios juzgamänansipaq kaykaptinqa yärakuq mayinsikunawan 

amana juzganakushunnasu. Yärakuq mayinsi imatapis rurashqansita rikar 
qepaman kutikunanpaq kaptinqa sayta ama rurashunsu. 

14Jesucristo discïpulunkunata yachasish kaptinmi lapan mikuypis aysapis ali 

kashqanta musyä. Sayno kaptinpis wakin yärakuq mayinsikuna mana 
tantiyarmi aysata mikur jusalikuykäyashqanta yarpäyan. Sayno yarparmi 
aysata mikur jusalikuyan. 

15Yärakuq mayiki lakikuyänanpaq kashqanta musyaykar aysata mikurqa 

manami paykunata kuyaykäyankisu. Paykunatapis salvananpaq Jesucristo 
wanush kaykaptinqa aysata ama mikuyaysu. Mikuyaptikiqa qajakäyashpan 
manami Jesucristuman yärakuyanqanasu. 

16Saynöpis yärakuq mayiki contrayki rimananpaq kaptinqa aysata ama 

mikuyaysu. 

17Tayta Dios mandaykashqancho kawayqa manami munashqansita 

mikunansipaqsu ni upunansipaqsu kaykan, saypa trukanqa alilata 
ruranansipaq, pïmaywanpis ali kawanansipaq y Espíritu Santu yanapämash 
kushish kawanansipaqmi. 

18Jesucristuta sirvir sayno kawarqa Tayta Dios munashqannömi 

kawaykansi. Sayno kawashqaqa manami pipis jamurämäshunsu. 

19Sayno kaptinqa shumaq yarpachakushun yärakuq mayinsikunawan ali 

kawanansipaq y shakyäsinakur Tayta Dios munashqanno kawanansipaq. 

20Tayta Dios kamashqan lapan mikuy ali kaptinpis salvashqan kaqkuna 

qepaman kutikuyänanpaq kaptinqa say mikuyta ama mikuyaysu. Mikurqa 
mana alitami rurayanki. 

21Yärakuq mayinsi [lakikunanpaq] o qepaman kutikunanpaq kaptinqa 

aysatapis ama mikuyaysu ni vïnutapis ama upuyaysu. Saynöla imapis jusa 
kashqanta yarpäyaptinqa ama rurayaysu. 

22Imatapis mikur mana jusalikuyashqaykita tantiyarqa mana wilakuylapa 

shonqulaykicho sararäyay. Mikuyänaykipaq ali kashqanta tantiyarqa 
kushishqami kayanki. 

23Aysapis o ima mikuypis mana ali kashqanta yarparqa ama mikuyaysu. 

Mana ali kashqanta yarpaykar mikurqa jusalikuykäyankimi. Saynölami mana 
ali kashqanta yarpaykar imatapis rurarqa jusalikuykäyanki. 

Romanos 15 
Jesucristuta chaskikuq mayinsiwan ali kawanansipaq nishqan 

1Yärakuq mayinsi shumaq mana tantiyar imalapis jusa kashqanta 

yarpaptinqa sayta ama rurashunsu. Kikinsi munashqansita ruranansipa 
trukanqa 

2imatapis rurashun yärakuq mayinsi Tayta Dios munashqanno 

kawayänanpaq. 

3Jesucristupis manami kikin munashqantasu imatapis rurarqan. Tayta 

Diospa palabranchöpis kaynömi qelqaraykan: <<Qamta manakaqman 
churashushpaykiqa noqatami manakaqman churaykäyäman>>. 

4Tayta Diospa palabranqa tantiyasimänansipaqmi kaykan. Palabranta 

yachakurmi payman yärakur promitishqankunata cumplinanpaq kashqanta 
musyansi. 

5Mana ajayaypa y mana lakikuypa yärakunansipaqmi Tayta Dios imaypis 

yanapaykämansi. Saymi payta manakü Jesucristo kuyamashqansino jukniki 
juknikipis kuyanakur kawayänaykipaq. 

6Kuyanakur kawayashpaykimi Señor Jesucristupa Papänin Tayta Diosta say 

yarpayla alabaykäyanki. 

Mana Israel runakunapaqpis Diospa ali wilakuynin kashqan 

7Sayno kaykaptinqa Jesucristo kuyamashqansino yärakuq mayinsikunawan 

kuyanakushun. Sayno kawashqami Tayta Diosta alabayanqa. 

8Kayta yarpäsishayki: Israel runakunata salvananpaqmi Jesucristo 

shamurqan. Saynöpami Abrahamta, Isaacta y Jacobta promitishqanta Tayta 
Dios cumplirqan. 

9Saynöpis Jesucristo shamurqan mana Israel runakunapis kuyapäkuq 

kashqanpita Tayta Diosta alabayänanpaqmi. Tayta Diospa palabranchöpis 
kaynömi qelqaraykan: <<May nacioncho karpis adorashaykimi. Lapan 
shonqüwan cantarmi alabashayki>>. 

10Saynölami kaynöpis qelqaraykan: <<Maysay nacioncho taqkuna, Tayta 

Dios kuyashqan runakunawan juntu kushikuyay>>. 

11Maspis kayno nirmi qelqaraykan: <<Maysay nacioncho taqkuna, Tayta 

Diosta alabashun. Maysaycho tarpis payta adorashun>>. 

12Profëta Isaías qelqashqanchöpis nikan: <<Isaípita miraqpitami juk runa 

yurinqa. Maysay nacioncho taq runakunata mandananpaqmi shamunqa. 
Mana Israel runakunapis paymanmi yärakuyanqa>>. 

13Tayta Dios yanapaykuyäläshunki payman yärakur jukniki juknikipis ali 

kawayänaykipaq, Espíritu Santupa makincho kawayänaykipaq y 
nawpanman chäyänaykipaq kashqanta musyar waran waran kushish 
kawayänaykipaqpis. 

Maysaypapis Pablo wilakur purishqan 

14Wawqi panikuna, musyämi ali shonqu kayashqaykita, Tayta Diospa 

wilakuyninta yachakuyashqaykita y wakintapis tantiyasiyänaykipaq yachaq 
kayashqaykita. 

15Sayno kayaptikipis kay cartawan qamkunata yarpaykäsimü 

yachakuyashqaykita mana qonqäyänaykipaqmi. Sayno nikä Tayta Dios 
kuyapämar 

16Jesucristupa ali wilakuyninta mana Israel runakunata wilapänäpaq 

churamash kaptinmi. Saymi wilakuykä mana Israel runakunapis Espíritu 
Santu yanapaptin Tayta Diospa shonqunpaq sacrificiuno kayänanpaq. 

17Wilakunäpaq Jesucristo yanapämaptinmi kushikü. 

18Saymi alabakunäpa trukanqa pay yanapämashlanta maysaychöpis 

parlashaq. Yanapämaptinmi wilakuyninta wilakuykä y runakuna 
rikakuyänanpaq shumaq kawaykä. Saymi mana Israel runakunapis Tayta 
Diosta cäsukuykäyan. 

19Espíritu Santupa munayninwan milagrukunata rurarmi Jerusalénpita 

qalaykur hasta Ilírico provinciayaq Jesucristupa wilakuyninta chäsishkä. 

20Wilakur purirpis wakinkuna mayna wilakuyashqan markakunaman 

manami jatikayta munäsu. Saymi pipis manaraq wilakushqan 
markakunacho Jesucristupa wilakuyninta wilakuykä. 

21Tayta Diospa palabranchöpis kaynömi qelqaraykan: <<Pipis mana 

wilapashqantami musyayanqa. Imaypis mana wiyayashqantami 
wiyayanqa>>. 

Romaman Pablo aywayta yarpashqan 

22Maysaypapis wilakur purirmi qamkuna kaqman shamuyta 

kamäpakushkäraqsu. 

23Kananqa kay puriykashqä markakunacho Jesucristupa wilakuyninta 

wilakushkänami. Nawpapita pasa yarpashqänölami qamkunata watukaskir 

24Españapa aywayta yarpaykä. Sayman aywanäpaq imalawanpis 

yanapaykayälämanki. 

25Kananqa Jerusalénparaqmi aywaykä yärakuq mayinsikunapaq 

shuntayashqan ofrendata apar. 

26Macedonia y Acaya provinciakunacho yärakuq mayinsikunami say 

ofrendata shuntayash Jerusaléncho kaykaq muchuq wawqi panikunapaq. 

27Ofrendata shuntar alitami rurayash. Paykunapis Jesucristupa wilakuyninta 

Jerusalénpita qalaykur wilapäyaptinmi chaskikuyash. Wilapäyashqanpita 
kushikuyashpanmi ofrendata shuntayash Jerusaléncho kaykaq muchuq 
wawqi panikunaman apanäpaq. 

28Kay ofrendata Jerusaléncho wawqi panikunata entregaykurnami 

Españapa aywaqnöla qamkunatapis watukayäshayki. 

29Qamkuna kaqman chämuptïmi Jesucristo yanapämäshun shakyäsinakur 

kushikunansipaq. 

30Wawqi panikuna, Señor Jesucristupa jutincho y kuyamaqninsi Espíritu 

Santupa jutinchömi ruwakü lapan shonquykikunawan Tayta Diosta noqapaq 
manakuyänaykipaq. 

31Sayno manakuyay Judea provinciaman chaptï mana wiyakuq 

runakunapita Tayta Dios sapaykamänanpaq. Saynöpis manakuyay 
apashqä ofrendata Jerusaléncho wawqi panikuna kushish 
chaskikuyänanpaq. 

32Jerusaléncho lapanpis ali kananpaq Tayta Dios yanapämaptinqa qamkuna 

kaqman chämuptï kushishqami qoyäshun. 

33Lapaykitapis Tayta Dios ali kawayänaykipaq yanapaykuyäläshunki. Amén. 

 

Romanos 16 
Pablo salüdunta apasishqan 

1Paninsi Febimi watukayäshuqniki shamunqa. Pay kaykan 

Cencrea iglesiacho diacunïsami. 

2Paymi yärakuq mayinsikunata shumaq yanapan. Saynölami noqatapis 

wilakur puriptï yanapäman. Jesucristuman yärakuq mayinsi kaykaptinqa 
chaskiykuyälanki. Saynöpis lapan nistashqankunata kamaripaykuyälanki. 

3Priscilatawan Aquilata salüdü qoykuyälanki. Paykunami Jesucristupa 

wilakuyninta wilakur puriptï ali yanapäyämash. 

4Paykunami wanuytapis mana mansaypa yanapäyämash. Sayno 

yanapäyämashqanpitami noqapis y lapan mana Israel wawqi panikunapis 
agradëcikuyä. 



2187 

 

 
© 2018  Wycliffe Bible Translators, Inc. 

  
 

 

5Wayincho shuntakaq yärakuq mayinsikunatapis salüdüta qoykuyälanki. 

Saynöpis salüdüta qoykuyälanki kuyanakuyashqä Epenetuta. Paymi Asia 
provinciacho lapanpita mas puntata Jesucristuta chaskikush. 

6Paninsi Maríatapis salüdüta qoykuyälanki. Paymi qamkunata ali 

yanapäyäshushkanki. 

7Saynöpis salüdüta qoykuyälanki Israel mayïkuna Andrónicuta y 

Juniastapis. Paykunawanmi carcilcho wichqaräyarqä. Paykunami noqapita 
mas puntata Jesucristuta chaskikuyash. Lapan apóstol mayïkunapis 
paykunata kuyayanmi. 

8Saynöpis salüdüta qoykuyälanki kuyanakuyashqä Ampliasta, 

9wilakuq mayï Urbanuta y kuyanakuyashqä Estaquista. 

10Saynöla salüdüta qoykuyälanki Apelesta. Jesucristupa ali sirviqnin 

kaptinmi payta lapan yärakuq mayinsikuna respitayan. Saynöpis salüdüta 
qoykuyälanki Aristóbulupa ayllunkunata, 

11Israel mayï Herodiónta y Narcisupa aylluncho Jesucristuman 

yärakuqkunata. 

12Saynöla salüdüta qoykuyälanki Trifenatawan Trifosata. Say warmikunami 

Jesucristupa wilakuyninta wilakuqkunata ali yanapaykäyan. Saynöla 
salüdüta qoykuyälanki paninsi Pérsidata. Paypis Jesucristupa wilakuyninta 
wilakuqkunata alimi yanapaykan. 

13Saynöla salüdüta qoykuyälanki kuyay wawqinsi Rufuta y mamantapis. 

Payqa mamänömi ali rikamash. 

14Saynöla salüdüta qoykuyälanki Asíncrituta, Flegontita, Hermesta, 

Patrobasta, Hermasta y paykunawan shuntakaq wawqi panikunatapis. 

15Saynöla salüdüta qoykuyälanki Filóloguta, Juliata, Nereuta, Nereupa 

paninta, Olimpasta y paykunawan shuntakaq wawqi panikunatapis. 

16Jukniki juknikipis qaqlaykikunacho musanakushpayki winchinakuyay. 

Purishqä kinraycho kaykaq wawqi panikunapis qamkunapaq salüdunta 
apasikayämunmi. 

17Wawqi panikuna, pipis chikinakuyänaykipaq o Jesucristupa wilakuyninta 

mana cäsupäyänaykipaq shimita qoyäshuptiki ama chaskipäyaysu. Shimita 
qoqkunaqa lutantami yachasiyäshunki. Sayno kaqkunapitaqa witikuyanki. 

18Paykuna manami Jesucristo alabash kananta munarsu yachasiyan, 

sinöqa kikinkuna alabash kayta munalarmi. Paykunaqa ali shimilanpami 
mana tantiyakuq wawqi panikunata lutanta criyiykäsiyan. 

19Tayta Diosta cäsukuyashqaykitaqa maysaychöpis yärakuq mayinsikuna 

musyayanmi. Sayno kayashqaykita musyar noqapis kushikümi. Noqa munä 
mana jusalikuypa alilata rurar imaypis kawayänaykitami. 

20Ali kawayta qomaqninsi Tayta Dios 

yanapaykuyäläshunki Satanásta manakaqman churayänaykipaq. 
Señorninsi Jesucristo kuyapäyäshushpayki imaypis yanapaykuyäläshunki. 

21Yanapämaq wawqinsi Timoteupis qamkunapaq salüdunta apasikamunmi. 

Saynölami Israel mayïkuna Lucio, Jasón y Sosípaterpis salüdunta 
qamkunapaq apasikayämun. 

22(Noqa Terciupis Señorninsipa jutincho salüdüta qamkunapaq apasikamü. 

Apóstol Pablo dictamashqannölami kay cartata qelqaykämü.) 

23Saynölami Gayupis salüdunta apasikamun. Paymi wayinta puestupämash 

posädakunäpaq y yärakuq mayinsikunawan saycho shuntakäyänäpaq. 
Saynölami kay markapa tesorërun Erastupis y wawqinsi Cuartupis 
qamkunapaq salüdunta apasikayämun. 

24[Señorninsi Jesucristo kuyapäyäshushpayki imaypis 

yanapaykuyäläshunki. Amén.] 

Carta ushanan 

25¡Tayta Diosta alabaykuyay! Paymi Jesucristupa wilakuyninta 

wilakushqänöla yanapaykäyäshunki payman yärakur munashqanno 
kawayänaykipaq. Say wilakuytaqa runakuna nawpata manami 
musyayarqansu. 

26Kananmi isanqa profëtakuna qelqayashqannöla y imayyaqpis kawaq 

Tayta Dios nishqannöla wilakuyninta maysay nacionkunachöpis 
wilakuykäyan. Sayno wilakuykäyan pïmaypis Jesucristuman yärakur Tayta 
Dios munashqanno kawayänanpaqmi. 

27¡Jesucristupa jutincho Tayta Diosta imaypis alabaykuläshun! ¡Pay 

japalanmi Dios kaykan! ¡Manami pipis payno yachaq kansu! Amén. 

1 Corintios 
1 Corintios 1 

Carta qalaykunan 

1Jesucristupa apostolnin kanäpaq Tayta Dios qayamash kaptinmi noqa 

Pablo wawqinsi Sósteneswan cartakaykäyämü. 

2Corinto markacho Tayta Dios kuyashqan yärakuq mayikuna: 

Qamkunapaqmi Tayta Dios kayno nirqan: <<Paykunaqa 
Jesucristucho santumi kaykäyan>>. Sayno kayaptikimi qayayäshushkanki 
pay munashqanno santu kawayänaykipaq. Saynölami maycho täyaptinpis 
payman lapan yärakuqkunata qayash. Saymi Jesucristuqa paykunapapis y 
noqansipapis Señorninsi kaykan. 

3Papäninsi Tayta Dios y Señor Jesucristo kuyapäyäshushpayki ali 

kawayänaykipaq yanapaykuyäläshunki. 

Tayta Diosta Pablo agradëcikushqan 

4Tayta Diostami qamkunapaq imaypis agradëcikü. Jesucristuwan juklaylano 

kayaptikimi kuyapäyäshushpayki imaypis yanapaykäyäshunki. 

5Lapanchöpis yanapäyäshuptikimi tantiyaykäyanki y ali wilakuykäyanki. 

6Jesucristupa wilakuyninta chaskikuyänaykipaq yanapäyäshushqaykinölami 

kananpis yanapaykäyäshunki. 

7Saymi Señor Jesucristo kutimushqanyaq shuyakuyaptiki ima 

yachaynikikunapis pishïyäshunkisu. 

8Paymi yanapaykäyäshunki kutimur pay munashqanno kawaykaqta 

tariyäshunaykipaq. 

9Tayta Diosqa promitishqanta imaypis cumplinmi. Paymi Surin Señorninsi 

Jesucristuwan juklaylano kawayänaykipaq qayayäshushkanki. 

Juk shonqula kawayänanpaq yachasishqan 

10Wawqi panikuna, Señor Jesucristupa jutinchömi qamkunata ruwä mana 

chikinakuypa juk shonqula y say yarpayla kawayänaykipaq. 

11Paninsi Cloé ayllukuna shamurmi wilayämash kikikikunapura chikinakur 

rimanakur kawaykäyashqaykita. 

12Wakinnikishi noqata qatiräyämashqaykita nikäyanki, wakinnikishi 

Apolusta qatiräyashqaykita nikäyanki, wakinnikishi 
Cefasta qatiräyashqaykita nikäyanki y wakinnikinashi Jesucristuta 
qatiräyashqaykita nikäyanki. 

13Sayno nirqa lutantami nikäyanki. ¿Jesucristuqa askaman rakikashsuraq 

kaykan? ¿Noqasuraq qamkuna rayku cruzcho wanushkä? ¿Noqapa 
jutïchösuraq bautizakuyashkanki? 

14Tayta Diostami agradëcikü qamkuna kaqcho kar 

Crisputawan Gayulata bautizashqäpita. 

15Sayno kaptin manami mayqaykipis niyankimansu noqapa jutïcho 

bautizakuyashqaykita. 

16Saynöpis Estéfanaspa ayllulantami bautizashkä. Saypita mastaqa 

manami pitapis bautizashqäta yarpaqsu. 

17Manami runakunata bautizar purinäpaqsu Jesucristo kachamash, saypa 

trukanqa ali wilakuyninta wilakur purinäpaqmi. Wilakuyninta wilakurqa 
manami yachaq kashqäta runakuna yarpäyänanpaqsu wilakü. Yachaq tukur 
wilakurqa Jesucristo cruzcho wanushqantami manakaqman churäman. 

Jesucristupa wilakuyninta chaskikuqkunata Tayta Dios salvashqan 

18Jesucristo cruzcho wanushqanta wilakuptïmi infiernuman qaykush 

kayänanpaq kaqkunaqa niyan manakaqkunata wilakushqäta. Sayno 
niyaptinpis salvash kaqkunapaqqa say wilakuy Tayta Diospa poderninmi 
kaykan. 

19Tayta Diospa palabranchöpis kaynömi qelqaraykan: <<Yachaq 

runakunapa yarpayninkunatami upatakäsishaq. Tantiyakuqkunapis mana 
tantiyakuyänanpaqmi kamakäsishaq>>. 

20Sayno kaptinqa yachaqkuna yachayashqanpis ¿imapaqtaq välin? Ley 

yachasiqkuna yachayashqanpis ¿imapaqtaq välin? Kay pasacho 
yachaqkuna apänakushqanpis ¿imapaqtaq välin? Jesucristuta mana 
chaskikuq runakuna yachayashqanpis Tayta Diospaq manakaqlami kaykan. 

21Paymi yachaq kar kamakäsirqan runakuna yachaq kayninwan payta 

mana reqiyänanpaq. Saymi wilakuynin manakaq kashqanta yarpäyaptinpis 
wilakuyninta chaskikuqkunataraq salvan. 

22Israel runakunaqa Jesucristuta chaskikuyänanpaq milagrukunataraqmi 

rikayta munayan. Griego runakunanami yachaqkuna niyashqanno Diospa 
wilakuynin kananta munayan. 

23Sayno munayaptinpis noqakunaqa Jesucristo noqansi rayku cruzcho 

wanushqantami wilakuyä. Sayno wilakuyaptïmi Israel runakuna 
rabyakuyan. Mana Israel runakunanami manakaqkunata wilakuyashqäta 
yarpäyan. 

24Tayta Dios qayashqan kaqkunami isanqa Israel runa karpis mana Israel 

runa karpis tantiyakuyan Jesucristo Tayta Diospa podernin y yachaynin 
kashqanta. 

25Saymi wilakuyashqä upa runakunalapaq kashqanta yarpäyaptinpis 

yachaq runakunapa yarpayninpita mas ali kaykan. Saynömi Jesucristo 

cruzcho wanushqanta manakaqman churayaptinpis payman 
yärakuqkunataqa Tayta Dios munayninwan salvaykan. 

26Wawqi panikuna, Tayta Dios qayashushqayki wisan imano 

kayashqaykitapis yarpäyay. Qamkunaqa juk ishkaylami yachaq kayarqayki, 
juk ishkaylami munayyuq kayarqayki y juk ishkaylami rïcu kayarqayki. 

27Mana yachaq kayashqaykita runakuna yarpäyaptinpis qamkunatami Tayta 

Dios akrayäshushkanki yachaqkuna tantiyakur penqakuyänanpaq. 
Saynölami munayniynaq kayashqaykita yarpäyaptinpis Tayta Dios 
akrayäshushkanki munayyuq runakuna tantiyakur penqakuyänanpaq. 

28Manakaqman churayashqan runakunata salvananpaq Tayta Dios sayno 

akraptinmi musyansi pipis yachaq kayninpaqa ni munayyuq kayninpaqa 
mana salvakunanpaq kashqanta. 

29Sayno kaptinqa Tayta Diospa nawpancho manami pipis alabakunqasu. 

30Qamkunataqa Jesucristucho kayänaykipaqmi Tayta Dios 

salvayäshushkanki. Noqansi raykumi Jesucristuta Tayta Dios churarqan 
yachayninsi kananpaq, salvamaqninsi kananpaq, perdonamaqninsi 
kananpaq y rantimaqninsi kananpaqpis. 

31Sayno kaykaptinqa ama alabakushunsu. Tayta Diospa palabranchöpis 

kaynömi qelqaraykan: <<Pipis alabakunanpa trukanqa Tayta Diosta 
alabasun>>. 

 

1 Corintios 2 
Jesucristo cruzcho wanushqanta Pablo wilakushqan 

1Wawqi panikuna, qamkuna kaqman shamur manami yachaq runakuna 

parlayashqannösu ni paykuna yarpäyashqannösu Tayta Diospa 
wilakuyninta yachasirqä. 

2Sayno yachasinäpa trukanqa Jesucristo noqansi rayku cruzcho 

wanushlantami yachasirqä. 

3Qamkunaman chämur mana tantiyasinäpaq kashqanta yarparmi fiyupa 

lakikurqä. 

4Yachaq runakuna parlayashqanno y yarpäyashqanno yachasinäpa 

trukanqa Espíritu Santupa munayninwanmi yachasirqä. 

5Tayta Diospa munayninwan yachasiptï manami runakuna yachaq 

kayninmansu yärakuykäyanki, sinöqa Tayta Diosmanmi. 

Tayta Dios yarpashqankunata Espíritu Santu tantiyasishqan 

6Yachaq runakuna yarpäyashqanno mana yachasirpis Tayta Diospa 

wilakuyninta shumaq tantiyakurmi payman yärakuqkunata yachasï. Tayta 

Diospa wilakuyninqa manami yachaq runakuna ni munayyuq runakuna 
yarpäyashqannösu kaykan. Say runakunaqa ushakaqlami kaykäyan. 

7Diospa yachayninta yachasiyashqäqa runakuna mana musyayashqanmi 

kaykan. Say yachaynintami imapis manaraq kaptin Tayta Dios churarqan 
gloriacho kushish kawanansipaq. 

8Kay pasacho mandaqkunaqa manami mayqanpis sayta tantiyayarqansu. 

Tantiyarqa manami munayyuq Señor Jesucristuta cruzcho 
wanusiyanmansu karqan. 

9Mana tantiyayashqantami Tayta Diospa palabranchöpis kayno 

qelqaraykan: <<Pipis mana rikashqanta ni mana wiyashqanta ni mana 
yarpashqantami kuyaqninkunapaq Tayta Dios kamarish>>. 

10Say kamarishqantaqa Espíritu Santuwanmi Tayta Dios 

musyasimashkansi. Espíritu Santu lapanta musyarmi Tayta Dios 
yarpashqankunatapis musyan. 

11Runa imata yarpashqanta shonqun musyashqannömi Espíritu Santupis 

Tayta Dios imata yarpashqantapis musyaykan. 

12Noqansiqa manami kay mundupa espïrituntasu chaskishkansi, saypa 

trukanqa Tayta Dios kachamushqan Espíritu Santutami. Saynöpami 
musyansi Tayta Dios salvamashqansita. 

13Qamkunataqa manami runakunapita yachakushqätasu wilapaykä, saypa 

trukanqa Espíritu Santu tantiyasimashqantami. Saymi Espíritu Santuta 
chaskikush kayaptiki paypa yarpayninkunata tantiyaykäsï. 

14Espíritu Santuta mana chaskikuqkunaqa paypa yarpayninkunata manami 

chaskiyansu. Paykunapaqqa upa yarpaylami kaykan. Espíritu Santu mana 
tantiyasiptinmi tantiyayta kamäpakuyansu. 

15Espíritu Santuta chaskikuqkunami isanqa yachasishqankuna ali 

kashqanta tantiyar chaskikuyan. Imanir chaskikuyashqantapis wakinqa 
manami tantiyayansu. 

16Tayta Diospa palabranchöpis kaynömi qelqaraykan: <<Tayta Dios 

yarpashqankunata ¿pilaqa musyansuraq? Yachaq kananpaq ¿pilaqa payta 
yachasinsuraq?>> Noqansipa yarpayninsimi isanqa Jesucristupa 
yarpayninno kaykan. 

 

1 Corintios 3 
Mana rimanakuypa kawayänanpaq nishqan 

1Wawqi panikuna, sayno kaptinpis Espíritu Santu munashqanno mana 

kawayaptikimi Jesucristuta mana chaskikuq runakunatano qamkunata 
yachasirqä. Qamkunaqa pishi wamranölaraqmi kayarqayki. 

2Mikuyta manaraq yachaq wamrata chuchulawan maman ashmashqannömi 

noqapis qamkunata qalaykunan kaq yachasikuykunalatarä yachasirqä. 
Kananyaqpis mana tantiyakuq karmi pishi wamranölaraq kaykäyanki. 

3Chikinakur y rimanakur kawayashpayki ¿manaku Jesucristuta mana 

chaskikuq runakunanöla kawaykäyanki? 

4Wakinnikishi nikäyanki: <<Noqakuna Pablutami qatiräyä>>. Y 

wakinnikinashi nikäyanki: <<Noqakunaqa Apolustami qatiräyä>>. Sayno 
niyashpayki ¿manaku Diosta mana cäsukuq runakunanöla kaykäyanki? 

5Sayno niyänaykipaqqa ¿pitaq Apolos? Saynöpis ¿pitaq noqa kä? 

Noqakunaqa Tayta Diosta sirviq runakunalami kayä. Tayta Dios 
churayämashqanno sirviyaptïmi Jesucristuta chaskikuyashkanki. 

6Muruta muruq runanömi qamkunata wilapashkä Jesucristuta 

chaskikuyänaykipaq. Apolusnami mururaykaqta parquq japuy Jesucristupa 
wilakuyninta masta tantiyasiyäshushkanki. Muruta winasimuq japuymi Tayta 
Dios qamkunata shumaq tantiyasiyäshushkanki Jesucristuman 
yärakuyänaykipaq. 

7Manami muruq kaqsu ni parquq kaqsu muruta winasimun, sinöqa Tayta 

Diosmi. 

8Muruq kaqpis parquq kaqpis chakra ali wayunanpaqmi aruyan. Tayta 

Diosnami muruq kaqtapis parquq kaqtapis aruyashqanman tupu päganqa. 

9Noqapis Apoluspis Tayta Diospa aruqninkunalami kaykäyä. Qamkunanami 

Tayta Dios aruykäsishqan chakrano kaykäyanki. Saynöpis Tayta Dios 
sharkaykäsishqan wayinömi kaykäyanki. 

10Tayta Dios kuyapämar churamash kaptinmi ali yachaq albañil sutashqan 

cimientuno arushqäkuna kaykan. Say cimientu janancho juk albañil perqata 
sharkasishqannömi wakin runakunapis aruyan. Isanqa shumaq 
tantiyakuyäsun imano aruyashqantapis. 

11Manami pipis cimientu sutashna kaykaqta jitariykur juk cimientuta 

churanmansu. Jesucristumi cimientu kaykan. 

12Wakin runakunaqa Tayta Dios munashqanno kawar say cimientu 

jananman qoriwan, qellaywan o kuyaylapaq chipipiykaq rumikunawanpis 
wayita sharkasishnömi kaykäyan. Wakin runakunanami isanqa Tayta Diosta 
mana cäsukur qeruwan, oqshawan o rämakunawanpis wayita sharkasishno 
kaykäyan. 

13Mayqanwan sharkasishqapis juiciu final junaqnami lapan arushqansipita 

Tayta Dios juzgamäshun. Say junaq juzgamashpansimi lapan 
rurashqansikunata ninawan probanqa. 

14Cimientu janancho sharkasishqansikunata nina mana ushaptinqa 

premiutami chaskishun. 

15Cimientu janancho sharkasishqansikunata nina ushaptinmi isanqa ima 

premiutapis chaskishunsu. Sayno kaptinmi wayita nina rupaptin runa 
qeshpir salvakushqanno noqansipis salvakushun. 

16¿Manaku musyayanki Tayta Diospa templun kayashqaykita? ¿Manaku 

musyayanki Espíritu Santu qamkunacho taykashqanta? 

17Tayta Diospa templunta ushakäsiq kaqtaqa Tayta Diosmi ushakäsinqa. 

Qamkunaqa Tayta Diospa templun karmi santu kaykäyanki. 

18Shumaq tantiyakuyay. Wakinnikimi yarpäyanki Diosta mana chaskikuq 

runakunano yachaq kayashqaykita. Rasunpaypa yachaq kayta munarqa 
paykuna yarpäyashqanno ama yarpäyaysu. 

19Diosta mana chaskikuq runakuna yachaq kayashqanqa Tayta Diospaq 

manakaqlami kaykan. Palabranchöpis kaynömi qelqaraykan: <<Yachaq 
kashqanta runa yarpaptinpis manami rasunpaypasu yachaq kashqanta 
musyasin>>. 

20Saynöpis kaynömi qelqaraykan: <<Tayta Dios musyaykanmi yachaqkuna 

imata yarpäyashqantapis. Pay musyaykanmi manakaqkunalaman 
umankuna churakash kayashqanta>>. 

21Sayno nikaptinqa ama alabakuyaysu <<noqaqa Apoluspa o Pablupa 

qatiraqninmi kä>> nir. Tantiyakuyay lapanpis qamkunapana kashqanta. 

22Saymi noqapis, Apoluspis, Cefaspis, kay pasapis, kawaypis, wanuypis, 

kanan tiempupis y shamuq kaq tiempupis qamkunapana lapan kaykan. 

23Qamkunanami Jesucristupa kaykäyanki. Jesucristunami Tayta Diospa 

kaykan. 

 

1 Corintios 4 
Wawqi panikunata yachasinanpaq apóstol Pablo munayyuq kashqan 

1Wawqi panikuna, Tayta Diospa wilakuyninta wilakur Jesucristupa sirviqlan 

kayashqäta tantiyakuyay. 

2Ali sirviqqa yärakuypaqmi kanman. 

3Saymi Jesucristuta mana sirvishqäta yarpäyaptikipis o wakin runakuna 

sayno yarpäyaptinpis lakiküsu. 

4Noqapa tantiyakuynïpitaqa Jesucristuta alimi sirviykä. Sayno kaptinpis 

manami ali sirvishqäta tantiyashqäpitasu Tayta Dios <<alimi 
sirvimashkanki>> nimanqa, sinöqa ali sirvishqäta kikin tantiyarmi. 



2195 

 

 
© 2018  Wycliffe Bible Translators, Inc. 

  
 

 

5Sayno kaykaptinqa manaraqpis hörancho pitapis ama juzgayaysu. Señor 

Jesucristo kutimurnami pakaylapa rurashqansikunata y shonqulansicho 
yarpashqansitapis juzgamäshun. Say höraraqmi ali o mana ali sirviqnin 
kashqansitapis nimäshun. 

6Wawqi panikuna, Tayta Diospa palabrancho qelqaraykaqta 

cäsukuyänaykipaqmi Apoluspita y kikïpita kay cartacho nikämü. Cäsukurqa 
manami jukaq yachasishuqnikipa favornin sharkur jukaqpa contran 
sharkuyankimansu. Sayno rurarqa yachaq tukuykäyankimi. 

7Yachasishuqnikikunata sayno juzgayänaykipaqqa ¿pitaq kaykäyanki? 

Tantiyaq kayashqaykipis ¿manaku Tayta Diospita kaykan? Tayta 
Diospitaraqmi lapantapis chaskiyashkanki. Sayno kaykaptinqa ¿imanirtaq 
kikilaykikunapita tantiyaq kayashqaykita yarpar alabakuykäyanki? 

8Qamkuna maynami lapan munayashqaykita chaskiyashkanki ¿aw? 

Maynami rïcu kaykäyanki ¿aw? Noqakuna manaraq chäyämuptïpis 
Jesucristuwan mandaykäyashqaykitami yarpäyanki ¿aw? Mandäsiyänäpaq 
¡alimi kanman rasunpaypa mandayaptiki! 

9Tantiyaynïpitaqa lapanpitapis mas nakayänäpaqmi apóstol kayman Tayta 

Dios churayämash. Imayka lutan ruraq runatanöpis noqakunata 
wanusiyämaytami munayäman. Sayno nakayashqätaqa lapan 
runakunapis angilkunapis rikaykäyämanmi. 

10Qamkunaqa Jesucristuta sirvir aläpa yachaq y tantiyaq kayashqaykitami 

nikäyanki. Noqakunatami isanqa Jesucristuta sirviyaptï upatano rikayäman. 
Qamkunaqa puëdiq kayashqaykitami nikäyanki. Noqakunatami isanqa 
imatapis rurayta mana puëdiqtano rikayäman. Qamkunataqa alimi 
rikayäshunki. Noqakunatami isanqa mana väliq runakunatano rikayäman. 

11Kananyaqpis noqakunaqa mikanar, yakunar, aläsikur y maqar 

ushashqami puriyä. Wayiläkunapis kikïkunapaqa manami kansu. 

12Nistäyashqäkunapaq utikäyashqäyaqmi arukuyä. Runakuna 

ashliyämaptinpis Tayta Diostami manakuyä bendicionninta qonanpaq. 
Chikiyämaptinpis mana resientikuypami puriyä. 

13Washäkunata rimayaptinpis ali shimiläpami parlapäyä. Kananyaqpis 

pasaypa mana väliqtano y manakaqtanömi rikayäman. 

14Manami qamkunata penqayman churanäpaqsu sayno nir qelqaykämü, 

sinöqa kuyay surïtano yäsirmi. 

15Chunka waranqa (10,000) yachasishuqnikikuna kayaptinpis Jesucristuta 

chaskikuyänaykipaq juklaylami puntata wilapäyäshushkanki. Say 
wilapäshuqnikiqa noqami kaykä. Saynöpami qamkunapa taytaykino kaykä. 

16Saymi qamkunata yäsï noqa kawashqäno qamkunapis kawayänaykipaq. 

17Qamkuna kaqcho imano kawashqätapis yarpäsiyäshunaykipaqmi 

Timoteuta kachamushkä. Imayka kuyay surïnömi pay kaykan. Saynöpis 
payqa Tayta Dios munashqannömi kawaykan. 
Lapan iglesiakunachöpis yachasishqänömi shumaq yachasiyäshunki. 

18Wakinnikiqa mana kutimunäpaq kaqta yarparshi seqaypa yachaq 

tukuykäyanki. 

19Sayno yarpäyaptikipis Tayta Dios munaptinqa watukaq shamushaqmi. 

Saychönami say yachaq tukuqkuna musyayämanqa. Paykunaqa mä 
rasunpakush Tayta Diospa munayninwan ruraykäyan o kikinpa 
yarpaylanpitakush parlaykäyan. 

20Tayta Dios mandaykashqancho kawayqa manami yachaq tukur 

parlashqansisu, sinöqa pay munashqanta rurar kawashqansimi. 

21¿Imano chämunätataq munayanki? ¿Rabyash chämunätaku o kushish 

chämunätaku? 

 

1 Corintios 5 
Madrastanwan punuq runata qarquyänanpaq Pablo yäsishqan 

1Qamkunacho juk runa madrastanwan taykashqantami musyashkä. Paywan 

tarqa pasaypa penqakuypaq fornicación jusatami jusalikuykan. Sayno 
runataqa Jesucristuta mana chaskikuq runakunapis seqaypami jamuräyan. 

2Sayno kaykaptinqa ¿imanirtaq penqakuyankisu? Penqakuyänaykipa 

trukan kushikuykäyankimi. Say niraq runataqa ¿imanirtaq 
shuntakäyashqaykipita qarquyankisu? 

3Qamkuna kaqcho mana kaykarpis nawpaykicho kaykaq japuymi kaykä. 

Saymi say runataqa mayna juzgashkä. 

4Señor Jesucristupa jutincho shuntakäyaptiki noqapis qamkunawan kaykaq 

japuymi kaykäshaq y munayyuq Jesucristupis qamkunawanmi kaykanqa. 

5Sayno kaykaptinqa say runata Satanáspa munayninman kachapaykuyay. 

Saycho nakar jusanta kachariptinraqmi Señor Jesucristo kutimur salvanqa. 

6Say runata mana qarqurqa alabakurpis mana alitami ruraykäyanki. 

¿Manaku musyayanki say jusaqa walka levadürala mäsata jakasishqanno 
kashqanta? 

7Sayno kaykaptinqa qamkunacho kaykaq levadürata jitariqno say runata 

qarquyay. Saynöpami mushuq mäsapita rurash levadüraynaq tantano 
kayankipaq. Pascua carnishno Jesucristo [noqansi rayku] wanusish 
kaptinmi rasunpaypa levadüraynaq tantano kayanki. 

8Sayno kaykaptinqa Pascua fiestata rurar levadürata jitariqno 

jusalikuykunata y mana ali ruraykunata kacharishun. Sayno kacharir Tayta 
Diospa wilakuynin nishqanman tupu kawashun. 

9Puntata cartakamushqächöpis maynami nishkä fornicación jusata jusalikuq 

runakunawan mana shuntakäyänaykipaq. 

10Manami lapan sayno kawaq runakunapita witikuyänaykipaqsu sayno nikä. 

Saynöpis manami lapan wachakash runakunapita, suwakunapita y 
ïdulukunaman yärakuq runakunapita witikuyänaykipaqsu nikä. Paykunawan 
mana shuntakarqa ¿mayparaq aywayankiman? 

11Sayno kaptinpis wakin runakunaqa <<Jesucristumanmi yärakü>> nikarmi 

fornicación jusacho kayan, imapaqpis wachakash kayan, ïdulukunaman 
yärakuyan, runapa washanta rimayan, borrächu kayan y suwakuyan. 
Paykunawan mana shuntakäyänaykipaqmi nikä. Paykunawanqa 
mikuyänalaykipaqpis ama shuntakäyaysu. 

12Noqansi manami munayyuqsu kansi Jesucristuman mana yärakuqkunata 

juzganansipaq. Jesucristuta chaskikuq mayinsikuna jusalikuyaptinmi isanqa 
juzganansipaq y corriginansipaqpis munayyuq kaykansi. 

13Jesucristuta mana chaskikuq runakunataqa kikin Diosmi juzganqa. 

Jesucristuta chaskikuq mayikikunata corrigiyänaykipaq munayyuq kaykarqa 
madrastanwan kakuq runataqa qarquyay. Saynöpami mana ali ruraykuna 
qamkunacho kanqasu. 

 

1 Corintios 6 
Autoridäkunaman mana quejanakuyänanpaq nishqan 

1Qamkuna imalapitapis rimanakur ¿imanirtaq Tayta Diosta mana 

mansapakuq autoridäkunaman quejakuq aywaykäyanki? ¿Imanirtaq 
kikikipura arreglayankisu? 

2¿Manaku musyayanki Jesucristuta mana yärakuq runakunata 

juzganansipaq Tayta Dios churamänansipaq kashqanta? Sayno 
kaykaptinqa imapis kaptin ¿imanirtaq kikikipura arreglayankisu? 

3¿Manaku musyayanki angilkunatapis juzganansipaq kashqanta? Sayno 

kanansipaq kaykaptinqa ¿imanirtaq wawqi panikuna rimanakuyaptin 
arreglashwansu? 

4Mayqan yärakuq mayikiwanpis rimanakuyashpayki ¿imanirtaq 

Jesucristuman mana yärakuq autoridäkunamanraq aywaykäyanki? 

5¿Manaku penqakuyta yachayanki? ¿Manaku qamkunacho pilapis kan 

Jesúsman yärakuqpura rimanakuyaptiki arreglayäshunaykipaq? 

6Kikikipura arreglayänaykipa trukan Jesucristuman mana yärakuq 

autoridäkunamanraq quejakuq aywayashqayki manami alisu. 

7Yärakuqpura quejanakurqa mana alitami ruraykäyanki. 

Quejanakuyänaykipa trukanqa rabyanäsiyäshuptikipis ¿imanirtaq 
upälakuyankisu? Suwapäyäshuptikipis ¿imanirtaq <<jina apakusunpis>> 
niyankisu? 

8Qamkunaqa kikikipurami penqaypaq quejanakuykäyanki y 

suwapänakuykäyanki. 

9-10¿Manaku musyayanki jusalikur kawaq runakunaqa Tayta 

Dios mandaykashqanman mana yaykuyänanpaq kayashqanta? Shumaq 
tantiyakuyay: Tayta Dios mandaykashqanman manami 
yaykuyanqasu fornicación jusata jusalikuqkuna, ïdulukunaman 
yärakuqkuna, majanta jarukuqkuna, prostitüta warmino puriq 
maqtakuna, olqupura kakuqkuna, suwakuqkuna, wachakashkuna, 
borrächukuna, washarimakuna y sakyapakuqkunapis. 

11Qamkunapis wakinnikiqa nawpata saynömi jusalikur kawayarqayki. 

Kananmi isanqa Señor Jesucristupa jutincho Diosninsipa Espïritunwan 
jusaykikunapita maylashna kaykäyanki, santuna kaykäyanki y jusaynaqna 
kaykäyanki. 

Fornicación jusalikuypita witikunansipaq nishqan 

12Qamkuna nikäyanki munayashqaykita rurayänaykipaq librina 

kaykäyashqaykitami. Sayno kaptinpis manami lapantasu 
rurayankiman. Manami jusalikur kawanansipaqsu libri kaykansi, sinöqa 
Tayta Dios munashqanno kawanansipaqmi. 

13Wakinnikiqa niyanki: <<Mikuyqa pachansipaqmi y pachansipis 

mikuypaqmi>>. Sayno niyaptikipis Tayta Diosmi pachansitapis mikuytapis 
ushakäsinqa. Saynölami cuerpunsipis fornicación jusata jusalikunansipaqsu 
kaykan, sinöqa Señor Jesucristo munashqanno kawanansipaqmi. 

14Tayta Dios payta kawarisimushqannömi noqansitapis munayninwan 

kawarisimäshun. 

15¿Manaku musyayanki Jesucristuwan juklaylano kayashqaykita? ¿Paywan 

juklaylano kaykarsuraq prostitüta warmiwan kakuyankiman? Saynöqa ama 
kayaysu. 

16¿Manaku musyayanki juk runa prostitüta warmiwan kakurqa paywan juk 

cuerpunölana kashqanta? Tayta Diospa palabranchöpis kaynömi nikan: 
<<Ishkaq karpis juklaylanömi kayanqa>>. 

17Say nishqannölami Jesucristuman yärakurqa Jesucristuwan juklaylanöna 

kaykansi. 

18¡Fornicación jusalikuypita witikuyay! Wakin jusakunata jusalikurqa manami 

cuerpuykitasu qanrataykäyanki. Fornicación jusata jusalikuymi isanqa 
cuerpuykita qanrataykäyanki. 

19¿Manaku musyayanki Tayta Dios qoyäshushqayki Espíritu Santu tashqan 

templu kayashqaykita? Sayno kaykaptinqa cuerpuykikuna manami 
qamkunapasu, sinöqa Tayta Diospami. 

20Qamkunataqa Tayta Diosmi rantiyäshushkanki. Saymi mana jusalikuypa 

pay munashqanno kawayänayki. 

 

1 Corintios 7 
Majayuqkunapaq yachasikuy 

1Kanan tantiyasiyäshayki cartakayämushqaykicho tapuyämashqaykipita. 

Alimi kanman warmiwan runa mana kakuptin. 

2Sayno kaptinpis jukwan jukwan mana kakuyänanpaq cada ünun majayuq 

kayäsun. 

3Runanta warmin cuerpunta ama michäsunsu. Saynöla warminta runanpis 

cuerpunta ama michäsunsu. 

4Majasakaptinnaqa warmipa cuerpun manami kikinpanasu, sinöqa 

runanpanami. Y runanpa cuerpunpis manami kikinpanasu, sinöqa 
warminpanami. 

5Sayno kaykaptinqa majaykiwan cuerpuykita ama michänakuyaysu. 

Wakinkunaqa majanwan wilanakuyan Tayta Diosta manakuyänan 
junaqkuna päsashqanyaq awantakuyänanpaqmi. Sayno wilanakurqa 
wilanakuyashqayki junaqyaqla awantakuyanki. Wilanakuyashqayki junaq 
cumpliskiptin isanqa majaykiwan yapay kakuyanki. Sayno mana 
rurayaptikiqa Satanásmi mayqaykitapis jusaman ishkisiyäshunki. 

6Manami majaykiwan pununaykita micharsu sayno nikä, sinöqa wakinkuna 

sayno rurayta munayaptinmi. 

7Noqapa yarpaynïpitaqa mas alimi kanman lapaykipis noqano majaynaqla 

kakuyaptiki. Imano kaptinpis Tayta Diosmi kamakäsin wakinninsi majayuq 
kanansipaq y wakinninsina majaynaq kanansipaq. 

8Majaynaqkunata y viüdakunataqa noqa yäsï noqano majaynaqla 

täkuyänanpaqmi. 

9Majaynaq täkuyta mana kamäpakur imarqa majasakäkuyäsun. Chïnäkur o 

waynäkur kawayänanpa trukanqa majasakäkuyashqan mas alimi kaykan. 

10Majayuqkunapaq Señor Jesucristo kaynömi nirqan: <<Runanpita warmi 

ama rakikäsunsu>>. 

11Saymi runanpita rakikar imarqa mana yapapakuylapa täkunan. Majayuq 

kayta munarqa runanwanmi amistakunan. Saynölami runa kaqpis 
warminpita rakikänansu. 

12Mayqan wawqipa warminpis rakikayta mana munaptinqa Jesucristuman 

mana yärakuptinpis warminpita ama rakikäsunsu. Saypita Señor Jesucristo 
mana yachasish kaptinpis mana rakikänanpaqmi sayno nï. 

13Saynöla mayqan panipa runanpis rakikayta mana munaptinqa 

Jesucristuman mana yärakuptinpis runanpita ama rakikäsunsu. 

14Ama yarpäyaysu Jesucristuman majayki mana yärakuq kaptin paywan 

täyashqayki mana ali kashqanta. Jesucristuman warmi yärakuptinqa 
runanwan tashqan alimi kaykan. Saynölami Jesucristuman runa yärakuptin 
warminwan tashqan ali kaykan. Sayno mana kaptinqa wamrankunata Tayta 
Dios manami yanapanmansu. Isanqa wamrankunata kuyaparmi Tayta Dios 
yanapaykan. 

15Jesucristuman mana yärakuq warmi o runa rakikayta munarqa 

rakikäkusun. Rakikaptinqa majan librinami kaykan. Tayta Dios manami 
munansu majayuqkuna mana ali kawayänanta. 

16Wawqikuna, tantiyakuyay. Mana rakikaptikiqa capazchir warmiki 

tantiyakur salvakunqa. Panikuna, qamkunapis tantiyakuyay. Mana 
rakikaptikiqa capazchir runayki tantiyakur salvakunqa. 

Señalakush o mana señalakush karpis, ashmay o libri karpis Tayta Diosta 
sirviyänanpaq nishqan 

17Maysaychöpis wawqi panikunata kayno nirmi tantiyaykäsï: 

Salvayäshunaykipaq Tayta Dios qayayäshuptiki señalakush o mana 
señalakush karpis, ashmay o libri karpis Tayta Diosta sirviyay. 

18Cuerpuykikuna señalakushta qayayäshush kaptikiqa señalakushla 

kakuyay. Cuerpuykikuna mana señalakushta qayayäshush kaptikiqa ama 
señalakuyaysu. 

19Señalakush kayashqayki y mana señalakush kayashqaykipis Tayta 

Diospaq iwal-lami kaykan. Pay munan imano karpis mandamientunkunata 
cäsukur kawayänaykitami. 

20Salvayäshunaykipaq Tayta Dios qayayäshuptiki señalakush o mana 

señalakush kayashqaykinöla kakuyay. 

21Ashmay kaykaqta qayayäshuptikipis ama lakikuyaysu. Sayno kaptinpis 

ashmay kaykäyashqaykipita pilapis jorquyäshuptiki alimi kanman. 

22Jesucristo kayninpa Tayta Dios qayayäshuptiki ashmay kash karpis 

Jesucristuman yärakur librinönami kaykäyanki. Saynölami Tayta Dios 

qayayäshuptiki libri kash karpis Jesucristuta sirviyänaykipaq paypa 
ashmaynin kaykäyanki. 

23Tayta Diosmi salvayäshushpayki rantiyäshushkanki. Sayno kaykaptinqa 

señalakuyänaykipaq niyäshuptiki o ashmay kayashqaykipita 
yarqukuyänaykipaq niyäshuptiki ama cäsuyaysu. Cäsurqa paykunapa 
ashmayninno rikakuyanki. 

24Wawqi panikuna, sayno kaykaptinqa señalakush o mana señalakush 

karpis, ashmay o libri karpis Tayta Diosta sirviyay. 

Majayuq o japala täkuyänanpaq yachasishqan 

25Kananqa japala kaqkunapaq tantiyasiyäshayki. Paykunapaqqa Señor 

Jesucristo manami imatapis parlakushsu. Sayno kaptinpis Tayta Dios 
kuyapämar yachayta qoykämaptinqa yäsishqäkunata chaskikuyänaykimi. 

26Kanan wisan aläpa nakaykuna kaptin noqapa tantiyaynïpitaqa majaynaq 

kaqkunaqa japala täkuyanman. 

27Majayuq karqa majaykipita ama rakikäyaysu. Japala karqa warmita ama 

ashiyaysu. 

28Sayno kaptinpis warmita ashir manami jusalikuykäyankisu. Saynölami 

jipashpis majasakarqa jusalikuykansu. Isanqa majayuq rikakur kanan wisan 
aläpa nakaykuna kaptin masraqmi nakayanqa. Sayno kananta manami 
munäsu. 

29Wawqi panikuna, walkalanami kay pasa ushakänanpaq pishin. Sayno 

kaykaptinqa majayuq karpis japala kayashqanno kawayäsun. 

30Lakish kaykarpis mana lakish kaykaqno kawayäsun. Kushish kaykarpis 

mana kushish kaykaqno kawayäsun. Imata rantirpis saykunaman ama 
atiënikuyäsunsu. 

31Imaykayuq karpis saykunaman uman churakash ama kayäsunsu. Kay 

rikaykashqansi pasa ushakänanpaqnami kaykan. 

32Manami munäsu yarpachakular kawayänaykita. Warmiynaq runakunaqa 

Señor Jesucristo munashqanta rurayänanpaqmi mas yarpachakuyan. 

33Warmiyuqkunami isanqa warminwan ali kawayänanpaq mas 

yarpachakuyan. 

34Sayno karqa warminta ali rikayänanpaqraq y Jesucristuta 

sirviyänanpaqraqmi yarpachakuyan. Saynölami viüdakunapis y 
jipashkunapis Señor Jesucristo munashqanno 
lapanchöpis santu kawayänanpaq yarpachakuyan. Runayuq warmikunami 
isanqa runanwan ali kawayänanpaq mas yarpachakuyan. 

35Sayta nï manami majayuq kayänaykita micharsu, sinöqa majayuq 

kayänaykipaq o majaynaq kayänaykipaqpis shumaq yarpachakuyänaykita 

munarmi. Saynöpis munaykä shumaq kawar Señor Jesucristuta lapan 
shonquykikunawan sirviyänaykitami. 

36Pï runapa warmi surinpis runayuq kananpaq edäninchöna kaptin y 

runayuq kayta munaptinqa majasakäsisun. Majasakäsirqa manami 
jusalikuyansu. 

37Sayno kaptinpis majasakäsiyta mana munarqa ama majasakäsisunsu. 

Isanqa manami pipis majasakäsinanpaq o mana majasakäsinanpaqpis 
obliganmansu. 

38Saymi surinta majasakäsir alita ruraykan. Sayno kaptinpis mana 

majasakäsir mas alitami ruraykan. 

39Runayuq warmi runan kawashqanyaqqa [ley nishqannöla] runalanwanmi 

tanman. Runan wanukuptinmi isanqa librina kaykan jukwan 
majasakänanpaq. Sayno kaptinpis Jesucristuta mana chaskikuq runawanqa 
ama majasakanmansu. 

40Majasakänanpaq libri kaptinpis noqapa yarpaynïpitaqa viüda mananami 

yapapakunmannasu. Sayno nikä noqapis Espíritu Santuta chaskikush 
karmi. 

 

1 Corintios 8 
Ïdulukunapaq pishtayashqan aysapita yachasishqan 

1Ïdulukunapaq pishtayashqan aysakunapita tapukayämashqaykita kanan 

tantiyasiyäshayki. Musyämi <<lapäkunami yachaq kayä>> niyashqaykita. 
Sayno niyaptikipis wakin yachaqkunaqa orgullösumi rikakuyan. Kuyapäkuq 
kaqkunami isanqa runa mayinta ali yanapäyan. 

2Yachaq kayashqaykita yarparpis manami rasunpaypaqa yachaqsu 

kaykäyanki. 

3Rasunpaypa yachaq runaqa Tayta Diostami kuyan. Sayno runataqa Tayta 

Diospis reqinmi. 

4Ïdulukunapa jutincho pishtayashqan uywakunata mikunansipaq o mana 

mikunansipaq kashqantapis kanan tantiyasiyäshayki. Musyashqansinöpis 
ïdulukunaqa manami kawayansu ni munayyuqsu kayan. Saynöpis 
musyansimi Tayta Dios juklayla kashqanta. 

5Sayno kaptinpis wakin runakuna yarpäyan jana pasachöpis y kay 

pasachöpis saysika dioskuna kayashqantami. 

6Sayno yarpäyaptinpis noqansipaqmi isanqa juklayla Dios kaykan. Payqa 

Tayta Diosmi kaykan. Lapantapis paymi kamash. Noqansipis payta 
sirvinansipaqmi kawansi. Señor Jesucristupis juklaylami kaykan. Paywanmi 
Tayta Dios lapantapis kamarqan. Paymi kawaytapis qomansi. 

7Sayno kaptinpis manami lapan wawqi panikunasu saykunata tantiyayan. 

Wakinkunaqa ïdulukunata nawpata adorash karmi ïdulukunapaq 
pishtayashqan aysata mikuyta munayannasu. Say aysata mikurqa 
jusalikuyashqantami yarpäyan. 

8Manami aysata mikushqansipitasu Tayta Dios mas kuyamansi y aysata 

mana mikushqansipitasu mënus kuyamansi, sinöqa mikushqapis mana 
mikushqapis iwal-lami kuyamansi. 

9Ïdulupaq pishtayashqan aysata mikuyänaykipaq libri kaykarpis cuidä 

mikuyashpayki manaraq shumaq tantiyaq wawqi panikunata 
jusalikasiyankiman. 

10Yachaq kayashqaykita yarparmi wakinnikiqa ïdulukunapa templuncho 

aysata mikuykäyanki. Say aysata mikuykaqta rikayäshushpayki 
¿manasuraq shumaq manaraq tantiyaq wawqi panikunapis say aysata 
mikuyta munayanqa? 

11Saynöpami yachaq kayashqaykita yarparpis say wawqi panikunata 

jusalikasiyanki. Sayno jusalikasiyanki paykuna rayku Jesucristo wanush 
kaykaptinpis. 

12Mana tantiyaq wawqi panikunata sayno jusalikasirqa Jesucristupa 

contranmi ruraykäyanki. 

13Aysata mikushqansipita yärakuq mayinsi ïduluta yapay adoraptinqa aysata 

imaypis ama mikushunnasu. 

 

1 Corintios 9 
Manakunanpaq derëchun kaptinpis Pablo mana manakushqan 

1¿Manaku libri kaykä? ¿Manaku apostolpis kaykä? ¿Manaku Señor 

Jesucristutapis rikashkä? ¿Manaku qamkunapis wilapaptïraq Jesucristuta 
chaskikuyashkanki? 

2Wakinkuna apóstol kashqäta mana tantiyayaptinpis qamkunami isanqa 

tantiyayanki. Saymi wilapashqäta criyir Jesucristuman yärakuykäyanki. 

3Apóstol kashqäta manakaqman churamaqkuna tantiyakuyänanpaqmi 

sayno nï. 

4Apóstol kayaptïmi wilakuyashqäpita mikuyänäpaq y upuyänäpaq 

noqakunapapis derëchükuna kan. 

5Wakin apostolkuna, Señor Jesucristupa wawqinkuna y 

Cefaspis warminkunawan puriyashqannömi noqakunapapis warmïkunawan 
puriyänäpaq derëchükuna kaykan. 

6¿Imanirtaq yarpäyanki Bernabétawan noqalata mana 

yanapäyämänaykipaq kashqanta? 

7¿Mayqan soldädutaq kikinpa gastunwan soldädu kayman yaykun? ¿Pï 

runataq plantashqan üvapa wayuyninta mana uchunsu? Saynöpis ¿pï 
runataq misishqan cabranpa o wäkanpa lëchinta mana upunsu? 

8Saytaqa manami kikïpa yarpayläpitasu nikä. Moisés qelqashqan 

leykunachöpis saypitaqa qelqaraykanmi. 

9Saychömi kayno qelqaraykan: <<Ëracho trillaptin töruta ama 

shinqalwayankisu>>. Tayta Dios sayno nirqan ¿törukunapaqku 

10o noqansipaqku? Sayno qelqaraykan noqansipaqmi. Yapyapakuqpis trïgu 

wirupakuqpis paylayta chaskiyänan raykumi arupakuyan. 

11Noqakunapis Jesucristupa wilakuyninta qamkunata wilapar muruta muruq 

japuymi kayashkä. Saymi cosëchacho paylayta chaskiqno qamkunapita 
imalatapis chaskiyäman. 

12Wakintapis yanapaykarqa noqakunata masraqmi yanapäyämankiman. 

Yanapäyämänayki kaykaptinpis manami qamkunata manakuyashkäsu. 
Saypa trukanqa Jesucristupa wilakuyninta chaskikuyänaykipaq ima sapapis 
kananta mana munarmi nakarpis upälakuyashkä. 

13¿Manaku musyayanki templucho y altarcho aruqkunaqa templuman 

apayashqan mikuypita mikuyashqanta? 

14Saynölami Jesucristupa wilakuyninta wilakuqkunapis wilakuyashqanpita 

chaskiyanman. Sayno kananpaqmi Señor Jesucristupis nirqan. 

15Sayno chaskinäpaq derëchü kaptinpis manami imaypis manakushkäsu ni 

kananpis manami manakuykäsu. Noqapa tantiyaynïpitaqa manakunäpa 
trukan mejor wanukümanpis. Mana manakushqäpita manami lakiküsu, 
sinöqa kushikümi. 

16Jesucristupa ali wilakuyninta imaykanöpapis wilakunä kaptin 

wilakushqäpita manami alabaküsu. Mana wilakuptï imaptïqa ¡Tayta Dios 
castigamäsun! 

17Kikïpa yarpayläpita wilakurqa yanapämänaykipaq manakümanmi. Tayta 

Dios wilakunäpaq churamash kaptinmi mana manakuylapa wilakuykä. 

18[Jesucristupa] ali wilakuyninta wilakushqäpita qellayta mana chaskiptïpis 

jukmi pägü kaykan. Say pägüqa kaykan wilakushqäpita manakunäpaq 
derëchü kaykaptinpis mana manakuylapa wilakushqämi. 

19Libri karpis runakuna tantiyakur salvakuyänanpaqmi lapan runakunapa 

ashmaynin japuy kaykä. 

20Saymi Israel runakunawan shuntakarqa paykuna kawayashqanno noqapis 

kawaykä. Moisés qelqashqan leykunata paykuna cumpliyashqannömi 
noqapis cumpliykä. Say leykunapa munaynincho mana karpis sayno kawä 
Israel runakuna tantiyakur Jesucristuta chaskikuyänan raykumi. 

21Saynölami Moisés qelqashqan leykunata mana cäsukuq runakunawan 

shuntakarpis paykuna kawayashqanno kawaykä. Sayno kawaykä 
paykunapis Jesucristuta chaskikuyänan raykumi. Paykunawan shuntakar 
Moisés qelqashqan leykunata mana cumplirpis mana jusalikuypami 
Jesucristo munashqannöla kawaykä. 

22Saynölami mana tantiyaqkunawan shuntakarpis paykuna kawayashqanno 

noqapis kawä. Sayno kawä Jesucristuman yärakuyänan raykumi. 
Saynöpami runa imano kaptinpis say runano kawä. Sayno kawä wakilanpis 
salvakuyänanpaqmi. 

23Lapantapis rurä Jesucristupa ali wilakuyninta runakuna chaskikuyänan 

raykumi. Saynöpami Jesucristuta chaskikuqkuna kushikuyashqanno 
noqapis kushikushaq. 

24Qamkuna musyayankimi askaq cörrirpis ali cörriq kaqla premiuta 

chaskishqanta. Qamkunapis Tayta Diospita premiuta chaskiyänaykipaq 
shumaq kawayay. 

25Cörriqkuna shumaq kamarikuyashqanta tantiyakuyay. Paykuna sayno 

kamarikuyan gänar ushakaq corönata chaskiyänalanpaqmi. Noqansimi 
isanqa kamarikuykansi mana ushakaq corönata chaskinansipaq. 

26Saymi yalinakuycho pantar jukläpa cörriq runanösu ni pelyacho wayralata 

kutaq runanösu kawä. 

27Saypa trukanqa cörrinanpaq kamarikuq runa imano nakarpis 

kamarikushqannömi noqapis Tayta Dios munashqanno kawaykä. 
Manasayqa wakinta shumaq yacharkasirpis Diospa nawpanman manataq 
kikï chaykümansu. 

 

1 Corintios 10 
Ïdulukunata mana adorayänanpaq yachasishqan 

1Wawqi panikuna, musyayankimi unay yärakuq mayinsikunata ima 

päsashqantapis. Paykunaqa pukutay rurilantami aywayarqan y Puka 
Lamartapis päsayarqanmi. 

2Moisésta qatirar pukutay rurinpa aywash karmi y lamarpa päsash karmi 

lapanpis bautizakushno rikakuyarqan. 

3Tayta Dios kamaripashqan mikuytapis lapanmi mikuyarqan. 

4Tayta Dios qaqapita pashtasimushqan yakutapis lapanmi upuyarqan. Say 

qaqaqa Jesucristumi karqan. Israel runakuna aywayashqanpami 
Jesucristupis aywarqan. 

5Sayno kaptinpis Tayta Diosta askaqmi cäsukuyarqansu. Saymi paykunaqa 

sunyaq jirkacho wanur mashtarpaykar quëdayarqan. 

6Lapan saykuna päsarqan noqansi tantiyakur paykunano mana 

jusalikunansipaqmi. 

7Sayno kaykaptinqa ïdulukunata ama adorashunsu. Israel runakuna 

ïdulukunata adorayashqanpita Tayta Diospa palabrancho kaynömi 
qelqaraykan: <<Lapanmi jamaykur mikuyarqan y upyayarqan. Kushikurmi 
jukninpis jukninpis lutala jusalikuyarqan>>. 

8Saynöpis fornicación jusata ama jusalikushunsu. Israel runakuna sayno 

kawayashqanpitami Tayta Dios juk junaqlacho ishkay chunka kimsa 
waranqa (23,000) runakunata ushakäsirqan. 

9Saynöpis Señor Jesucristuta kikinsi munashqansita rurasiyta ama 

kamashunsu. Wakin Israel runakuna Diosta sayno rurasiyta munayaptinmi 
culebrawan picasiypa Tayta Dios wanusirqan. 

10Saynöpis descontentu ama kashunsu. Israel runakuna descontentu 

kayaptinmi wanusikuq ángel paykunata ushakäsirqan. 

11Unay Israel runakunata sayno päsashqankuna Tayta Diospa palabrancho 

qelqaraykan noqansi ultimu tiempucho kawaqkuna tantiyakunansipaqmi. 

12Sayno kaykaptinqa mana jusalikuq kayashqaykita yarpaykäyashqaykicho 

cuidädu jusalikuyankiman. 

13Lapan pruëba päsayäshushqayki wakin runakunatapis päsanmi. 

Pruëbaman churayäshushpaykipis Tayta Dios manami kachaykushunkisu. 
Saymi pruëbata awantar jusalikuyman mana ishkiyänaykipaq imaypis 
yanapäyäshunki. 

14Kuyay wawqi panikuna, sayno kaykaptinqa ïdulukunata ama adorayaysu. 

15Tantiyakuq runakuna karqa nikashqä rasunpaypa kashqanta tantiyakuyay. 

16Noqansi Santa Cënapaq shuntakar bendición cöpapita upushpansi 

¿manaku yarpansi Jesucristo noqansi rayku yawarninta jichashqanta? 
Saynöpis tantata pakipänakushpansi ¿manaku yarpansi Tayta Dios 
salvamänansipaq Jesucristo cruzcho wanushqanta? 

17Santa Cënacho juk tantalata askaq mikuykarpis juk cuerpulami kaykansi. 

18Israel runakunapa cürankunapis Tayta Diosta 

adorakuyänan altarcho pishtayashqan aysata mikur ¿manaku Tayta 
Dioswan juklaylano kaykäyan? 

19Shumaq tantiyakushun. Ïdulukunaqa manami kawansu. Ïdulukunapaq 

altarman churayashqan aysapis kashqan aysalami. 

20Sayno kaptinpis ïdulukunapaq churayashqan aysaqa manami Tayta 

Diospaqsu kaykan, sinöqa supaykunapaqmi. Noqa manami munäsu 
supaykunapaq kaqkunata mikuyänaykita. 

21Qamkuna Santa Cënacho vïnuta upuykar supaykunapaq jichapäyashqan 

vïnutaqa manami upuyankimansu. Saynöpis Santa Cënacho tantata 
mikuykar supaykunapaq churayashqan mikuytaqa manami 
mikuyankimansu. 

22¿Tayta Diosta rabyanäsiytaku munaykäyanki? ¿Noqansi paypita mas 

munayyuqku kansi? 

Tayta Dios alabash kananpaq imatapis ruranansipaq nishqan 

23Munayashqaykita rurayänaykipaq librina kaykäyashqaykita nirpis manami 

lapantasu rurayankiman. Saynöpis manami lapan rurayashqaykikunasu 
wawqi panikuna ali kawayänanpaq yanapan. 

24Kikilansi ali kawanansipaqqa ama yarpachakushunsu. Saypa trukanqa 

wakinkunapis ali kawayänanpaq yarpachakushun. 

25Mercäducho aysata rantirqa ïdulukunapaq pishtayashqanta o mana 

pishtayashqantapis mana tapupaylapa rantiyay. Rantirpis ama 
yarpachakuyaysu. 

26Tayta Diospa palabranchöpis nikan: <<Tayta Diospami kay pasapis y kay 

pasacho kaqkunapis>>. 

27Saynöpis Tayta Diosman mana yärakuq runa mikuyänaykipaq 

qayasiyäshuptiki mana tapupaylapa lapan qarashushqaykita mikuyay. 

28Isanqa pipis <<say aysataqa ïdulupaqmi churash>> nishuptiki say 

wilashuqniki runata respitar ama mikuyaysu. 

29Manami kikikikuna raykusu mana mikuyänaykipaq nikä, sinöqa 

wilashuqniki runa lutanta mana yarpänanpaqmi. Sayno niptï capaz wakinniki 
kayno niyankiman: <<Runakuna lutanta yarpäyaptilanqa ¿imanirtaq aysata 
mana mikümansu? 

30Tayta Diosta agradëcikuskir mikuptïqa manami pipis 

jamuräyämanmansu>>. 

31Sayno niyaptikipis noqa nï: Mikurpis, upurpis y imata rurarpis Tayta Dios 

alabash kananpaq rurayanki. 

32Sayno kaykaptinqa Israel runa kaptinpis, mana Israel runa kaptinpis, 

Diosman yärakuq mayiki kaptinpis rurayashqaykita rikar qepaman 
kutikuyänan kaptinqa say rurayashqaykita amana rurayankinasu. 

33Noqapis manami kikiläpaqsu ali kawayta munaykä, saypa trukanqa 

lapanchöpis runa mayï ali kawananpaq y saynöpa askaq salvakuyänantami 
munaykä. 

 

1 Corintios 11 

1Jesucristo kawashqanno kawashqäta rikayämashqaykino qamkunapis 

kawayay. 

Iglesiacho warmikuna shukutakuyänanpaq yäsishqan 

2[Wawqi panikuna,] qamkuna imaypis yarparäyämaptiki y yachasishqäta 

mana qonqäyaptikimi kushikü. 

3Isanqa kay nishqäta tantiyakuyay: Jesucristumi olqu kaqpa uman kaykan. 

Olqu kaqnami warminpa uman kaykan. Tayta Diosnami Jesucristupa uman 
kaykan. 

4Wawqi panikuna shuntakäyashqancho mayqan runapis Tayta Diosta 

manakur o wilakuyninta wilakur manami shukutakunmansu. Shukutakurqa 
Jesucristutami manakaqman churaykan. 

5Warmimi isanqa Tayta Diosta manakur o wilakuyninta wilakur 

shukutakunman. Mana shukutakurqa runantami manakaqman churaykan. 
Sayno rurarqa aqsanta rutukur warmi penqaypaq kashqannömi penqaypaq 
kaykan. 

6Shukutakuyta mana munaq warmiqa aqsanta qara putuypa rutukusun. 

Aqsanta rutukuyta penqakurqa umanta shukutakusun. 

7Runata kamar Tayta Dios kikin niraqtami kamarqan. Saymi 

shuntakäyashqancho Tayta Dios respitash kananpaq runakunaqa 
shukutakuyanmansu. Warmikunami isanqa runan ali rikash kananpaq 
umankunata shukutakuyanman. 

8Manami warmipitasu runata Tayta Dios kamarqan, sinöqa runapitami 

warmita kamarqan. 

9Saynöpis manami warmi japala kaptinsu runata kamarqan, sinöqa runa 

japala kaptinmi warmita kamarqan. 

10Saymi warmikunaqa runantapis y angilkunatapis respitar umanta 

shukutakuyanman. 

11Sayno kaptinpis warmi mana kaptinqa runa manami yurinmansu. Runa 

mana kaptinqa manami warmipis kamashsu kanman karqan. Sayno 
kananpaqmi Tayta Dios kamakäsirqan. 

12Musyansimi olqupita warmita Tayta Dios kamashqanta. Saynölami 

musyansi warmipita olqupis yurishqanta. Warmipis olqupis Tayta Diospitami 
kaykäyan. 

13Mä, qamkuna yarpachakuyay. ¿Alisuraq kaykan warmikuna umanta mana 

shukutakuylapa Tayta Diosta manakuyaptin? 

14¿Manasuraq maysaychöpis penqakuypaq kaykan runa aqsanta 

winasiptin? 

15Warmikunami isanqa ata aqsayuq kar kuyaylapaq kaykäyan. 

Warmikunapa aqsanqa umanta shukutaraqnömi kaykan. 

16Saykunapita capaz wakinnikiqa masta parlayta munaykäyanki. Isanqa 

noqakuna kaqcho y maysaychöpis wawqi panikuna shuntakäyashqancho 
panikuna umanta imaypis shukutakuyanmi. 

Santa Cënata upur jaqayäsinakuyashqan 

17Qamkuna shuntakäyashqaykicho alita rurayänaykipa trukanqa mana 

alitami ruraykäyanki. 

18Shuntakäyashqaykicho jaqayäsinakuykäyashqaykitami wilayämash. 

Qamkuna paqta rasunpaypapis sayno kaykäyanki. 

19¡Achyä! Sayno jaqayäsinakur kawayashpayki Tayta Dios 

munashqannöchir kawaykäyanki ¿aw? 

20Sayno jaqayäsinakush kaykar Santa Cënata upuyashqaykipis 

manakaqlapaqmi kaykan. 

21Santa Cënata upuyänaykipaq shuntakarshi wakinnikiqa ali mikuyta 

apaykur mikuykäyanki. Wakinnikishi mikanaykäyanki. Wakinnikinashi 
shinkayashqaykiyaq upyaykäyanki. 

22Sayno rurarqa Tayta Dios salvashqan kaqkunata manakaqman 

churaykäyanki y pobri kaqkunata penqaymanmi churaykäyanki. ¿Imanirtaq 
wayilaykikunacho mikukuyankisu y upukuyankisu? Sayno rurar mana alitami 
ruraykäyanki. 

Santa Cënapita yachasishqan 

Mateo 26.26-29; Marcos 14.22-25; Lucas 22.14-20 

23Señor Jesucristo Santa Cënapita yachasishlantami noqapis yachaykäsï. 

Wanusish kananpaq entreganan sakaymi Señor Jesucristo tantata aptarkur 

24Tayta Diosta agradëcikurqan. Nirkurmi tantata pakirir nirqan: <<[Mikuyay.] 

Kay tantaqa cuerpümi. Qamkuna rayku wanurmi cuerpüta Tayta Diosta 
entregashaq. Kay tantata mikur imaypis yarpäyämanki>>. 

25Saynölami meriendayta ushaskir vïnuyuq väsuta aptarkur nirqan: <<Kay 

vïnuqa Tayta Dios mushuq pactuta rurananpaq jichashqä yawarnïmi. Kay 
vïnuta upur imaypis yarpäyämanki>>. 

26Jesucristo sayno nish kaptinmi cadala Santa Cënacho tantata mikur y 

vïnuta upur yarpansi noqansi rayku Jesucristo wanushqanta. Saynöla 
imaypis ruraykäshun Jesucristo kutimushqanyaq. 

Santa Cënata shumaq tantiyaykur upuyänanpaq yäsishqan 

27Sayno kaykaptinqa pipis jaqayäsinakush o jusalikush kaykar Santa 

Cënacho tantata mikur o vïnuta upurqa Jesucristo wanushqanta y 
yawarninta jichashqanta manakaqmanmi churaykan. 

28Sayno kaykaptinqa imano kawaykäyashqaykitapis shumaq 

tantiyakuskirraq tantata mikuyanki y vïnuta upuyanki. 

29Señor Jesucristupa cuerpunta mana respitar tantata mikuqta y vïnuta upuq 

kaqtaqa Tayta Dios castiganqami. 

30Qamkuna kaqcho sayno upuyashqanpitashi wakin mana aliyaypa 

qeshyaykäyan y wakinqa wanuyashna. 

31Sayno kaykaptinqa imano kawaykäyashqaykitapis shumaqraq 

tantiyakuyay. Tayta Dios munashqanno kawayaptikiqa manami 
castigayäshunkisu. 

32Castigamashpansipis jusalikuyta kacharinansipaqmi 

corrigimansi. Saynöpami jusalikuqkunata infiernuman qaykurpis 
noqansitaqa qaykamäshunsu. 

33Wawqi panikuna, sayno kaykaptinqa Santa Cënata upuyänaykipaq 

shuntakar shuyänakuyayraq. 

34Mayqaykipis mikanarqa wayikikunacho imalatapis puntata mikukuyay. 

Saynöpami Santa Cënacho lutanta mana rurayaptiki Tayta Dios 
castigayäshunkinasu. Shamurnami wakin arreglaypaq kaqtaqa 
arreglayäshayki. 

 

1 Corintios 12 
Espíritu Santu habilidäta qomashqansi 

1Wawqi panikuna, Espíritu Santu habilidäta qomashqansipitami musyasiyta 

munaykä. 

2Musyayashqaykinöpis Jesucristuta manaraq chaskikur mana 

tantiyakuyashpaykimi ïdulukunata adorar kawayarqayki. 

3Saymi shumaq tantiyakuyänaykita munä. Espíritu Santuta chaskikush 

kaykarnaqa manami pipis <<Jesucristo maldicionädu kasun>> ninsu. 

Saynölami Espíritu Santuta manaraq chaskikurqa <<Jesucristo 
Señornïmi>> niyta kamäpakunsu. 

4Espíritu Santupita jukno jukno habilidäta chaskikushqapis payqa juklaylami 

kaykan. 

5Saynölami Señor Jesucristuta jukno jukno sirvishqapis payqa juklayla 

kaykan. 

6Yanapämaqninsi Tayta Diosta sirvishqansi jukno jukno kaptinpis payqa 

juklaylami kaykan. 

7Cada ünunsimi Espíritu Santupita habilidäta chaskinsi jukninsi jukninsipis 

yanapänakunansipaq. 

8Wakinninsimi habilidäta chaskinsi shumaq tantiyakuykur wakinta 

tantiyasinansipaq. Wakinninsimi habilidäta chaskinsi yachakuykur wakin 
kaqtapis yachasinansipaq. 

9Wakinninsimi habilidäta chaskinsi Tayta Diosman shumaq yärakunansipaq. 

Wakinninsimi habilidäta chaskinsi qeshyaqkunata aliyäsinansipaq. 

10Wakinninsimi habilidäta chaskinsi milagrukunata ruranansipaq. 

Wakinninsimi habilidäta chaskinsi Tayta Diospa wilakuyninta 
wilakunansipaq. Wakinninsimi habilidäta chaskinsi pipis lutanta o rasun 
kaqta yachaykäsishqantapis tantiyakunansipaq. Wakinninsimi habilidäta 
chaskinsi mana yachashqansi idiömakunacho parlanansipaq. 
Wakinninsinami habilidäta chaskinsi say parlayashqanta wawqi panikunata 
tantiyasinansipaq. 

11Jukno jukno habilidäta chaskiptinsipis Espíritu Santu juklaylami kaykan. 

Paymi kikin munashqanno cada ünunsita habilidäta kamaripämansi. 

Jesucristupa cuerpun kashqansi 

12Cuerpunsicho umansi, rikransi y chankansi kaptinpis juk cuerpulami 

kaykansi. Saynölami noqansipis Jesucristuwan juk cuerpula kaykansi. 

13Saymi Israel runa kashqapis y mana Israel runa kashqapis, ashmay 

kashqapis y mana ashmay kashqapis bautizakuptinsi lapansita Espíritu 
Santu churamashkansi paypa cuerpun kanansipaq. Say cuerpula kashqami 
lapansita Tayta Dios Espíritu Santuta qomashkansi. 

14Cuerpuqa manami umalasu ni rikralasu ni chankalasu kaykan, sinöqa aska 

partiraqmi tananakush kaykan. 

15Chakipis <<mana maki karqa manami cuerpupasu kä>> nirpis manami 

cuerpupitaqa yarqunsu. 

16Saynölami rinripis <<mana nawi karqa manami cuerpupasu kä>> nirpis 

manami cuerpupitaqa yarqunsu. 

17Cuerpunsi nawila kaptinqa ¿imawanraq wiyashwan? Saynöpis cuerpunsi 

rinrila kaptinqa ¿imawanraq mushkuytapis mayashwan? 

18Isanqa Tayta Diosmi cuerpunsikunacho cada partikunata kamakäsish pay 

munashqannöla kayänanpaq. 

19Intëru cuerpucho juk partila kaptinqa manami cuerpusu kanman. 

20Saymi aska parti karpis rasunpaypaqa juk cuerpula kaykan. 

21Manami nawinsipis makinsita ninmansu: <<Manami qamta nistäsu>>. 

Umansipis chakinsita manami ninmansu: <<Manami qamta nistäsu>>. 

22Saypa trukanqa cuerpunsicho mas pishi töpay kaq partikunatami mas 

nistansi. 

23Cuerpunsicho mana rikasikushqansi partikunatapis ¿manaku mödanawan 

shumaq sapansi? 

24Alayri rikakaq partikunataqa manami sapansisu. Cuerpunsicho mana 

rikasikunansipaq kaq partikunata sayno mas cuidanansipaqmi Tayta Dios 
kamakäsish. 

25Sayno kamakäsiptinmi cuerpunsicho kaq partikuna chikinakuyansu, 

sinöqa jukninpis jukninpis yanapänakuyanmi. 

26Cuerpunsicho juk parti nanaptinqa lapan cuerpunsimi lakikun. 

Cuerpunsicho juk parti ali rikash kaptinqa lapan partimi kushikuyan. 

27Qamkunaqa Jesucristupa cuerpunmi kayanki. Cada ünuykikunami saycho 

juk parti kayanki. 

28Saymi iglesiacho Tayta Dios puntata churash apostolkuna kayänanpaq, 

saypita profëtakuna kayänanpaq y saypita yachasiqkuna kayänanpaq. 
Saynöpis wakinta churash milagrukunata rurayänanpaq, wakinta churash 
qeshyaqkunata aliyäsiyänanpaq, wakinta churash muchuqkunata 
yanapäyänanpaq, wakinta churash imatapis ali kamakäsiq kayänanpaq y 
wakintanami churash mana tantiyayashqan idiömakunacho parlayänanpaq. 

29Manami lapansu apóstol, ni profëta ni yachasikuq kaykäyan. Manami 

lapansu milagrukunata rurayan, 

30ni qeshyaqkunata aliyäsiyan ni mana yachayashqan idiömakunacho 

parlayan. Say idiömakunacho parlayashqantapis manami lapansu 
tantiyasiyan. 

31Sayno kaykaptinqa Tayta Diospita mas alinnin habilidäta 

chaskiyänaykipaq yarpachakuyay. Kananqa mas alinnin kaqta 
tantiyasiyäshayki. 

1 Corintios 13 
Imano kuyanakunansipaq tantiyasishqan 

1Kay pasacho lapan idiömakunata parlarpis y angilkunapa idiömanta 

parlarpis kuyakuynï mana kaptinqa platïlluta lutala tukashqan 
chinchinyaqnölami parlashqäkuna kaykan. 

2Profëta karpis, Tayta Dios yarpashqanta musyarpis y pïmay runapita mas 

yacharpis kuyakuynï mana kaptinqa manami imapaqpis välïsu. Tayta 
Diosman yärakur jirka witikunanpaq niptï witikuptinpis kuyakuynï mana 
kaptinqa manami imapaqpis välïsu. 

3Muchuqkunata lapan imaykäkunata rakiparpis y Diosman yärakushqäpita 

rupasiyämaptinpis kuyakuynï mana kaptinqa manami imapaqpis välïsu. 

4Kuyakuq karqa ima kaptinpis pacienciakunsimi y pïmaytapis alimi rikansi. 

Saynöpis runa mayinsita manami chikinsisu, manami alabakunsisu, manami 
pitapis manakaqman churansisu, 

5manami manakaqkunata parlansisu, manami munashlansita rurayänanpaq 

obligansisu, manami rabyanansisu y pitapis manami nanaparansisu. 

6Mana alikunata ruraptin kushikunansipa trukanqa alikunata ruraptinmi 

kushikunsi. 

7Kuyakuq karqa ima kaptinpis perdonansimi. Imaypis criyinsimi, imaypis 

shuyaransimi y lapantapis awantakunsimi. 

8Profëtakuna wilakuyashqanpis ushakanqami. Mana yachashqan 

idiömacho parlayashqankunapis ushakanqami. Yachaq kaypis 
ushakanqami. Kuyanakuymi isanqa imaypis ushakanqasu. 

9Manami lapantasu musyansi. Manami lapantasu wilakunsi. 

10Sayno karpis Jesucristo kutimuptinqa kanan musyashqansikunata ni 

wilakushqansikunatapis mananami nistäshunnasu. 

11Noqapis wamra karqa wamranölami parlarqä, wamranölami 

yarpachakurqä y wamranölami tantiyarqä. Awkinyarnaqa mananami 
wamranönasu parlä ni yarpä. 

12Saynöpis kananqa makwa espëjuwan rikakuqnöpis shumaqqa manaraqmi 

tantiyansiraqsu. Kay pasapita aywakurmi isanqa kikin Tayta Dioswanna 
tinkushun. Saymi kanan ichiklata musyarpis say junaqqa pay 
reqimashqansino noqansipis payta reqishun. 

13Kananqa yärakur, shuyakur y kuyanakurmi kawaykansi. Lapanpitapis mas 

aliqa kaykan kuyanakushqansimi. 

 

1 Corintios 14 

Mana tantiyayashqan idiömapita yäsishqan 

1Sayno kaykaptinqa shumaq kuyanakur kawayay. Espíritu Santu habilidäta 

qoyäshunaykipaq Tayta Diosta manakuyay. Saypita mas manakuyay 
wilakuyninta wilakuyänaykipaq. 

2Espíritu Santu parlasishushqayki idiömapa parlarqa manami runakunatasu 

parlapaykäyanki, saypa trukanqa Tayta Dioslatami. Espíritu Santu 
parlasishuptikipis manami pipis tantiyayäshunkisu. 

3Runakuna tantiyayashqan idiömapa wilakuyaptikimi isanqa lapan 

niyashqaykitapis tantiyar Tayta Dios munashqanno kawayanqa, 
shakyäsinakuyanqa y yanapänakuyanqa. 

4Runakuna mana tantiyayashqan idiömapa wilakuq kaqqa kikilanmi 

kushikun. Runakuna tantiyayashqan idiömapa wilakuq kaqmi isanqa Tayta 
Diosman yärakuqkunata shumaq yachasiyan. 

5Noqapitaqa alimi kanman Espíritu Santu parlasishqan idiömacho lapayki 

parlayaptikipis. Sayno kaptinpis mas alimi kanman runakuna tantiyayashqan 
idiömacho Tayta Diospa wilakuyninta wilakuyaptiki. Mana tantiyayashqan 
idiömacho wilakuyaptikiqa pilapis kanman tantiyasinanpaq. Sayno tantiyasiq 
kaptinqa alimi kanman juk idiömacho wilakuyaptikipis. 

6Wawqi panikuna, shumaq tantiyakuyay. Watukakuq shamur mana 

tantiyayashqayki idiömacho yachasiptï ¿yachakuyankimansuraq? 
Tantiyayashqayki idiömacho yachasiptïmi isanqa revelación kaptinpis o 
yachasikuy kaptinpis lapanta tantiyar shumaq yachakuyanki. 

7Pinkullutapis arpatapis lutala tukaptinqa manami tantiyansisu imata 

tukaykashqantapis. 

8Saynöpis cornëtata lutala tukaptinqa soldädukunapis pelyaman 

aywayänanpaq manami kamarikuyansu. 

9Saynölami kanqa mana tantiyayashqan idiömacho wilakuyaptiki. Imata 

niyashqaykitapis mana tantiyar manami imatapis yachakuyanqasu. Sayno 
wilakurqa walälami wilakuykäyanki. 

10Musyashqansinöpis kay pasachöqa askami idiömakuna kaykan. 

Runakuna tantiyayashqan idiömacho parlapaptinsiqa pipis tantiyanmi. 

11Sayno kaptinpis mana tantiyashqä idiömacho parlapämaq runaqa juklä 

nación runanömi noqapaq kanqa y noqapis juklä nación runanömi paypaq 
kashaq. 

12Saynölami qamkunapaqpis wilakuyaptiki kaykan. Saymi Espíritu Santu 

habilidäta qoyäshunaykita munarqa wawqi panikunata tantiyayashqan 
idiömacho shumaq yachasiyänaykipaq payta manakuyänayki. 

13Saynöla mana tantiyayashqan idiömacho wilakurqa Tayta Diosta 

manakuyay wilakushqaykita tantiyasiyänanpaq. 

14Espíritu Santu parlasimaptin mana tantiyashqä idiömacho Tayta Diosta 

manakur kushikurpis manami tantiyäsu imata nikashqätapis. 

15Sayno kaptinqa manami Espíritu Santu parlasimashqan idiömalachösu 

manakushaq, sinöqa tantiyashqä idiömachöpis manakushaqmi. Saynöpis 
manami Espíritu Santu parlasimashqan idiömalachösu Tayta Diosta 
alabashaq, sinöqa tantiyashqä idiömachöpis alabashaqmi. 

16Qamkunapis runa mana tantiyashqan idiömalacho Tayta Diosta 

alabayaptikiqa wakin runakuna mana tantiyar qamkunawan manami 
alabayta kamäpakuyanqasu. 

17Lapan shonquykiwan kushish alabayaptikipis upälalami rikaräyäshunki. 

18Runa mana tantiyashqan idiömacho parlanäpaq qamkunapita masraq 

Espíritu Santu yanapämaptinmi Tayta Diosta agradëcikü. 

19Sayno kaptinpis wawqi panikuna shuntakäyashqancho chunka waranqa 

(10,000) mana tantiyayashqan palabrakunata parlashqäpitapis mas alimi 
kanqa pisqa palabralatapis tantiyayashqan idiömacho parlaptï. 

20Wawqi panikuna, wamrakuna mana tantiyakuypa yarpäyashqanno ama 

yarpäyaysu. Saypa trukanqa yäpa runakunano shumaq tantiyaykur 
yarpachakuyay. 

21Tayta Diospa leyninchöpis kaynömi qelqaraykan: <<Kay runakunata 

castigarmi mana tantiyayashqan idiömapa parlapäshaq. Sayno castigaptïpis 
manami cäsukayämanqasu. Noqa Tayta Diosmi sayno nï>>. 

22Say nishqannölami runakuna mana tantiyayashqan idiömacho wilakuptinsi 

Jesucristuman mana yärakuqkuna Tayta Diospa wilakuyninta 
chaskikuyanqasu. Tantiyayashqan idiömacho wilakuptinsimi isanqa 
Jesucristuta chaskikuyanqa. 

23Shuntakäyashqaykicho mana tantiyayashqan idiömacho lapayki 

parlayaptiki imanir sayno parlayashqaykita mana musyaq runa o mana criyiq 
runa yaykur löcuyash kaykäyashqaykitami yarpanqa. 

24Tantiyayashqan idiömacho Diospa wilakuyninta wilakuyaptikimi isanqa 

yarpachakur jusayuq kashqanta tantiyakunqa. 

25Saymi wilakuyashqayki shonqunman chaptin Tayta Dios qamkunawan 

kaykashqanta tantiyashpan qonqurpakuykur Tayta Diosta adoranqa. 

Shuntakäyashqancho imanöpis kayänanpaq nishqan 

26Sayno kaptinqa wawqi panikuna, shuntakäyashqaykicho salmukunata 

cantarpis, Jesucristupa wilakuyninta yachasirpis, Tayta Dios 

tantiyasiyäshushqaykikunata wilakurpis, runakuna mana tantiyayashqan 
idiömacho parlarpis y say parlashqanta tantiyasirpis lapanta rurayay 
yärakuq mayikikuna Tayta Dios munashqanno kawayänanpaq. 

27Mana tantiyayashqan idiömakunacho parlarqa juk ishkayla trukanakuypa 

parlayäsun. Say parlayashqanta juk wawqina tantiyasisun. 

28Pilapis tantiyasinanpaq mana kaptinqa upälakuyäsun. Parlananpa 

trukanqa shonqulanchöna Tayta Diosta manakuyäsun. 

29Saynöla shuntakäyashqaykicho Diospa wilakuyninta juk ishkayla 

wilakuyäsun. Wiyaqkuna tantiyakuyäsun lutanta wilakuyashqanta o rasun 
kaqta wilakuyashqantapis. 

30Imatapis wilakunanpaq juk wawqita Tayta Dios tantiyasiptinqa parlaykaq 

wawqi upälakusun jukaq wawqina parlamunanpaq. 

31Saynöpami lapaykipis shuyänakuypa wilakuyanki lapanpis 

yachakuyänanpaq. 

32Wilakuqkuna imay parlayänanpaqpis y imay upälakuyänanpaqpis 

tantiyayanmi. 

33Salvashqan runakuna shuntakäyashqanchöqa Tayta Dios manami 

desordin kananta munansu, sinöqa lapanpis shumaq ordenädu kanantami 
munan. 

34Shuntakäyashqaykicho warmikuna upälala kakuyäsun. Ama 

parlakuyäsunsu. Moisés qelqashqan leykunacho nishqannöpis runanpa 
munaynincho kakuyäsun. 

35Imatapis musyayta munarqa wayinkunaman kutiykur runankunata 

tapukuyäsun. Manami alisu kaykan shuntakäyashqaykicho warmikuna 
parlayaptinqa. 

36¿Imanirtaq yarpaykäyanki qamkuna kaqcho Tayta Diospa palabran 

qalaykushqanta y qamkunalata wilayäshushqaykita? 

37Tayta Diospa wilakuqninkuna y Espíritu Santu tantiyasishqan runakuna 

kayashqaykita yarparqa tantiyakuyankimanmi kay cartacho nishqäkuna 
Jesucristupa mandamientunkuna kaykashqanta. 

38Kay cartacho nishqäkunata mana chaskikuq kaqtaqa Tayta Dios manami 

chaskinqasu. 

39Sayno kaykaptinqa Tayta Diospa wilakuyninta runakuna tantiyayashqan 

idiömacho wilakuyay. Mana tantiyayashqan idiömacho parlayaptinpis ama 
michäyaysu. 

40Isanqa shuntakäyashqaykicho Tayta Dios munashqannöla lapantapis 

ordenädu rurayay. 

1 Corintios 15 
Jesucristo kawarimushqan 

1Wawqi panikuna, Jesucristupa wilakuyninta wilapashqäta yarpäyay. 

Wilapashqäta chaskikurmi Tayta Diosman yärakuykäyanki. 

2Say wilapashqäno kawarqa salvakuyankimi. Sayno mana kawarqa 

walälapaqmi chaskikuyashkanki. 

3Yachakushlätami mas puntatapis qamkunata yachasirqä. Say yachasishqä 

kaynömi nikan: Tayta Diospa palabran nishqannölami jusansipita 
perdonamänansipaq Jesucristo wanurqan. 

4Saynöpis nishqannölami Jesucristo wanur pamparashqanpita kimsa 

junaqta kawarimurqan. 

5Kawarirkamurnami Cefasta yuriparqan. Saypitanami chunka ishkay 

apostolninkunata yuriparqan. 

6Saypitanami pisqa pachak (500) wawqi panikuna shuntakash 

kaykäyaqtapis yuriparqan. Sayno yuripashqanta rikaq wawqi panikuna juk 
ishkay wanukuyashna kayaptinpis wakinqa kawaykäyanraqmi. 

7Santiaguta yuriparkurnami wakin apostolninkunatapis yuriparqan. 

8Saypitaraqmi imayka shulu japuy mana väliq kaykaptïpis noqata 

yuripämarqan. 

9Manaraq yuripämaptinqa Tayta Diosman yärakuqkunata qatikacharmi 

ushaq kä. Sayno rurash karmi wakin apostolkunamanqa imalanmanpis 
tinküsu. Apóstol kanäpaqpis manami välïsu. 

10Sayno kaykarpis Tayta Dios kuyapämaptinmi apóstol kaykä. Wakin 

apostolkunapitapis masraq Jesucristupa wilakuyninta wilakurmi tantiyakü 
Tayta Dios alipaq kuyapämashqanta. Imano kaptinpis Tayta Dios 
yanapämaptinmi wilakuykä. 

11Mayqäkuna wilakurpis Jesucristupa wilakuynintami wilakuykäyä. 

Wilakuyashqäta wiyarmi qamkunapis Jesucristuta chaskikuyashkanki. 

Wanuqkuna kawariyämunanpaq kashqanta yachasishqan 

12Jesucristo kawarimushqanta wilakuykäyaptïqa ¿imanirtaq wakinniki 

nikäyanki wanushkuna mana kawariyämunanpaq kashqanta? 

13Wanushkuna mana kawariyämunanpaq kaptinqa Jesucristupis manami 

kawarimunmansu karqan. 

14Mana kawarimush kaptinqa walälami wilakuynintapis wilaküman. Sayno 

kaptinqa Jesucristuman walälami yärakuyankiman karqan. 

15Wanushkuna mana kawariyämunanpaq kaptinqa Jesucristuta Tayta Dios 

kawarisimushqanta wilakurpis lulakurmi puriyäman. 

16Wanushkuna mana kawariyämunanpaq kaptinqa Jesucristupis manami 

kawarimunmansu karqan. 

17Y Jesucristo mana kawarimush kaptinqa payman yärakuyashqaykipis 

manakaqlapaqmi kanman. Jusalikuyashqaykipitapis manami perdonashsu 
kaykäyankiman. 

18Sayno kaptinqa Jesucristuman yärakuykar wanuqkunapis 

wanuyashlanchömi usharäyanman. 

19Jesucristo kay vïdalacho yanapämänansipaq kashqanta criyirqa lapan 

runapitapis mas kuyapaypaqmi kaykansi. 

20Jesucristuqa rasunpaypami wanushqanpita kawarimush. Pay puntata 

kawarimush kaptinmi musyansi noqansipis kawarimunansipaq kashqanta. 

21Juk runala jusalikushqanpita lapansipis wanunansipaq kashqansinölami 

juk runala kawarimushqanpita lapansipis kawarimunansipaq kaykansi. 

22Adán jusalikushqanpitami lapansipis wanukuqla kaykansi. Jesucristo 

kawarimushqanpitami isanqa lapansi kawarimushun. 

23Kawarimurqa Tayta Dios kamakäsishqannömi kawarimushun. Puntataqa 

Jesucristutami Tayta Dios kawarisimush. Jesucristo kutimuptinraqmi payta 
chaskikuqkunata kawarisimunqa. 

24Saypitanami juiciu final kanqa. Saychönami Satanásta y 

lapan supaykunata Jesucristo ushakäsinqa. Nirkurnami Tayta Diospa 
munayninman lapanta churanqa. 

25Contrankunata vincishqanyaqmi lapantapis Jesucristo makincho 

sararanqa. 

26Vinciykurnami wanuytapis vincinqa. 

27Tayta Diospa palabranchöpis Jesucristupaq kaynömi nikan: <<Paypa 

makinmanmi lapantapis Tayta Dios churash>>. Paypa makinman lapanta 
churashqanta nirpis manami kikin Tayta Dios paypa makincho kashqantasu 
nikan. Saypa trukanqa Tayta Diosmi Jesucristupa makinman lapanta 
churash. 

28Paypa makinman lapantapis churashna kaptinmi Tayta Diospa makinman 

lapanta kutisinqa. Saynöpami Tayta Dios lapan imaykatapis makincho 
sararanqa. 

29Wawqi panikuna, ¿imanirtaq yarpaykäyanki wanushkuna mana 

kawariyämunanpaq kashqanta? Wanushkunata Tayta Dios mana 

kawarisimunanpaq kaptinqa ¿imalapaqtaq wanushkunapa jutincho 
wakinniki bautizakuyankipis? 

30Saynöpis wanushkuna mana kawariyämunanpaq kaptinqa ¿imalapaqtaq 

wanuy kawaypis wilakur puriykäyäman? 

31Wawqi panikuna, waran waranmi wanusimayta munaykäyan. Sayno 

kaptinpis Señor Jesucristuta chaskikuyashqaykipitami kushikü. 

32Éfeso markachöpis chikiyämashpan fiyu uywanömi wanusiyämayta 

munayarqan. Wanushkuna mana kawariyämunanpaq kaptinqa 
¿imalapaqtaq sayjinanpa chikishqapis purïman? Saypa trukanqa kaynömi 
nïman: <<Kawashqansiyaq mikushun upushun. Wanukurqa pachansitami 
apakushun>>. 

33Lutanta ama yarpäyaysu: mana ali amïgukunaqa ali runakunatapis mana 

ali ruraykunamanmi inkitayan. 

34Shumaq tantiyakur jusalikuykunata kachariyayna. Wakinnikiqa Tayta 

Diospa wilakuyninta manami shumaqsu tantiyaykäyanki. Sayno 
kayashqayki penqaypaqmi kaykan. 

Kawarimur cuerpunsi imano kayänanpaqpis kashqan 

35Wanushkuna kawariyämunanpaq kashqanta mana criyirmi wakinniki 

nikäyanki: <<¿Imanöpanashi wanushkuna kawariyämunman? 
Kawariyämuptin ¿imanöraq cuerpunkuna kanqa?>> 

36Sayno yarparqa ¡upa yarpayyuqmi kaykäyanki! Imatapis murur mana 

pampaptinsiqa manami winamunsu. 

37Saynöpis manami yürantasu murunsi, saypa trukanqa trïgu kaptinpis o 

mayqan saki mikuy kaptinpis murutami murunsi. 

38Muruskiyaptinqa Tayta Diosmi winasimun. Cada casta murupitami Tayta 

Dios munashqannöla yüranta winasimun. 

39Runapis, uywapis, pajaqpis y pescädupis jukniraq jukniraqmi kaykäyan. 

40Jana pasacho kaqkunapis manami kay pasacho kaqkunanösu kaykäyan. 

41Saynölami intipis, killapis y qoyllarkunapis jukno jukno asikyäyan. 

42Saynölami runa wanushqanpita kawarimuptin cuerpun mushuqna kanqa. 

Pampayashqan kaqqa ushakanqami. Kawarimuq kaqmi isanqa 
ushakanqanasu. 

43Pampayashqan kaqqa ismunqami. Kawarimuq kaqmi isanqa kuyaylapaq 

kanqa. Pampayashqan kaqqa elaqanqami. Kawarimuq kaqmi isanqa 
elaqanqasu. 

44Yurishqansi cuerpuqa kay pasacho kawanalansipaqmi kaykan. 

Kawarimuq cuerpumi isanqa mushuq pasacho kawanansipaq kanqa. Kay 

pasacho kawanansipaq kaq cuerpupis kanmi y mushuq pasacho 
kawanansipaq kaq cuerpupis kanqami. 

45Tayta Diospa palabranchöpis kaynömi qelqaraykan: <<Punta kaq 

Adántami kawaq runa kananpaq kamarqan>>. Qepa kaq Adántami isanqa 
kawasikuq espíritu kananpaq kawarisimush. 

46Manami mushuq pasacho kawanansipaq kaq cuerputasu puntata 

chaskinsi, sinöqa kay pasacho kawanansipaq kaq cuerputami. Saypitaraqmi 
mushuq pasacho kawanansipaq kaq cuerputa chaskinsi. 

47Punta kaq runaqa alpapitami karqan. Qepa kaq runa [Señor Jesucristumi] 

isanqa jana pasapita kaykan. 

48Kay pasacho kawanansipaq kaq cuerpunsiqa alpapita rurash Adánpa 

cuerpunnölami kaykan. Mushuq pasacho kawanansipaq kaq cuerpunsimi 
isanqa jana pasacho taykaq Jesucristupa cuerpunno kanqa. 

49Kananqa alpapita rurash Adán niraqlami kaykansi. Saypitanami jana 

pasacho taykaq Jesucristunöna kashun. 

50Wawqi panikuna, shumaq tantiyakuyay. Aysantin tuluntinqa manami pipis 

Tayta Dios mandaykashqanman chanqasu. Ushakaq cuerpunsiqa manami 
mushuq pasacho kawanansipaqsu kaykan, sinöqa kay pasacho 
kawanalansipaqmi. 

51Tayta Dios pitapis mana musyasishqanta musyayänaykitami munä: 

Manami lapansiraqsu wanushun. Isanqa lapansitami mushuq cuerputa 
Tayta Dios qomäshun. 

52Mushuq cuerpuyuqqa elaqpita tikrashun ultimu 

kaq cornëtata tukaskamuptinmi. Say junaqmi mana ushakaq mushuq 
cuerpuyuqna wanushkuna kawariyämunqa. Saynölami noqansi 
kawaykaqkunapis mushuq cuerpuyuq rikakushun. 

53Ushakaqla kashqansipitami mana ushakaqna tikrashun. Wanukuqla 

kashqansipitami mana wanuqna tikrashun. 

54Ushakaqla cuerpunsi mana ushakaqmanna tikraptinmi y wanukuqla 

kashqansipita manana wanunansipaqna tikraptinsimi Tayta Diospa palabran 
kayno nishqan cumplikanqa: <<¡Wanuyqa vincishnami kaykan! 

55Wanuy, ¡maychötaq munayniki kaykan! Sepultüra, ¡maychötaq mikukuq 

kayniki kaykan!>> 

56Wanuy ushakäsimansi jusalikuptinsimi. Jusapis Tayta Diospa 

leyninkunapitaraqmi ishkisimänansipaq munayninta chaskin. 

57Sayno kaptinpis Señor Jesucristuta kawarisimurmi wanuypita Tayta Dios 

salvamansi. Saypita payta imaypis agradëcikushun. 

58Sayno kaykaptinqa, kuyay wawqi panikuna, mana qelanaypa y mana 

ajayaypa Señor Jesucristuta imaypis sirviyay. Musyayashqaykinöpis payta 
sirviyashqayki manami manakaqlapaqsu kaykan. 

 

1 Corintios 16 
Ofrendata shuntayänanpaq nishqan 

1Jerusaléncho kaq wawqi panikunapaq ofrendata shuntarqa Galacia 

provinciacho wawqi panikunata yäsishqänöla qamkunapis shuntayay. 

2Semäna arur gänayashqaykipita cada domingu cada ünuyki aykalatapis 

churayanki. Ama noqa chämuptïraqqa shuntaykäyankisu. 

3Shuntayashqayki ofrendata Jerusalénman apayänanpaq wawqikunata 

akrayay. Chaykamurnami paykunapaq cartata rurashaq Jerusalénman 
apayaptin wawqi panikuna chaskikuyänanpaq. 

4Kamakaptinqa noqapis paykunawanmi aywashaq. 

May maypa aywananpaq Pablo wilashqan 

5Qamkuna kaqman kutimur Macedonia provinciaparaqmi tumamushaq. 

6Chaykamurqa capazmi tamya killa päsashqanyaq qamkunawan qoyäshaq. 

Saypitanami wakin markakunamanpis aywanäpaq yanapäyämanki. 

7Manami pasädalaqa qamkunata watukayta munäsu, saypa trukanqa Tayta 

Dios munaptin qamkuna kaqcho täshaqraqmi. 

8Éfesuchömi isanqa Pentecostés fiesta chämushqanyaq täshaq. 

9Aska runakuna conträ sharkuyaptinpis Tayta Dios yanapaykämanmi kay 

markakunacho ali wilakuyninta wilakunäpaq. Sayno wilakuptïmi Jesucristuta 
chaskikuykäyan. 

10Wawqinsi Timoteo qamkuna kaqman chämuptin kushishla chaskikuyay. 

Paypis noqanömi Jesucristupa wilakuyninta wilakuykan. 

11Paytaqa manakaqman ama churayaysu. Ali kutimunanpaq 

yanapaykuyälay. Noqakunapis kaycho kaq wawqi panikunawan payta 
shuyakuykäyämi. 

12Qamkuna kaqman wakin wawqikuna shayämuptinmi Apolustapis 

ruwakurqä qamkunaman shamunanpaq. Sayno ruwakuykaptïpis manami 
shamuyta kamäpakunsu. Nirkurraqmi may shamunqa. 

Carta ushanan 

13Imapitapis alcäbula kayay. Imano nakarpis Tayta Diosman yärakuyay. 

Imatapis mana mansariypa Tayta Dios munashqanno kawayay. 

14Pïmaywanpis kuyanakur shumaq kawayay. 

15Wawqi panikuna, musyayankimi Acaya provinciacho wawqinsi Estéfanas 

ayllunkunawan Jesucristuta puntata chaskikuyashqanta. Paykunami wawqi 
panikunata imachöpis yanapaykäyan. 

16Saymi qamkunata ruwakü paykunata cäsukuyänaykipaq. Saynöla 

lapantapis paykunano yanapäshuqnikikunata y yachasishuqnikikunata 
cäsukuyay. 

17Estéfanas, Fortunato y Acaico qamkuna kaqpita watukamaq 

chaykayämuptin lapaykita rikaqnöraqmi kushikushkä. 

18Qamkunata shakyäsishushqaykinölami noqakunatapis shakyäsiyämash. 

Paykunata y paykunano kaqkunata shumaq respitayanki. 

19Asia provinciacho kaykaq wawqi panikunapis qamkunapaq salüdunta 

apasikayämunmi. Saynöpis Aquila y Priscila y wayincho shuntakaq wawqi 
panikunapis qamkunapaq salüdunta apasikayämunmi. 

20Lapan wawqi panikunami salüdunta apasikayämun. Jukniki juknikipis 

qaqlaykikunacho musanakushpayki winchinakuyälay. 

21Noqa Pablo kikïmi kay salüdütaqa qelqaykämü. 

22Pipis Jesucristuta mana kuyaq kaqtaqa Tayta Dios castiganqami. ¡Señor 

Jesucristo, juklana kutikalämuy! 

23Señor Jesucristo yanapaykuyäläshunki imaypis ali kawayänaykipaq. 

24Jesucristuman yärakuq mayï kayaptikimi lapaykikunata kuyä. [Amén.] 

2 Corintios 
2 Corintios 1 

Carta qalaykunan 

1Corinto markacho y Acaya provinciacho kaykaq yärakuq mayïkuna: Tayta 

Dios akramash kaptin Jesucristupa apostolnin karmi noqa Pablo wawqinsi 
Timoteuwan kay cartata cartakaykäyämü. 

2Papäninsi Tayta Dios y Señor Jesucristo kuyapäyäshushpayki ali 

kawayänaykipaq yanapaykuyäläshunki. 

Ima nakaycho kashqapis Tayta Dios yanapämashqansi 

3¡Señor Jesucristupa Papänin Tayta Dios alabash kaykuläsun! Paymi 

kuyapämansi y imaypis shakyäsimansi. 

4Ima nakaycho kashqapis shakyäsimansi noqansipis yärakuq mayinsikuna 

nakayaptin shakyäsinansipaq. Saymi Tayta Dios shakyäsimashqansino 
wakinkunatapis shakyäsinsi. 

5Noqakunatapis Jesucristuman yärakuyashqäpita runakuna nakasiyämaptin 

Jesucristuwanmi Tayta Dios shakyaykäsiyäman mana ajayaypa payman 
yärakuyänäpaq. 

6Sayno shakyäsiyämaptinmi shumaq tantiyayä qamkunatapis 

shakyäsiyänäpaq kashqanta. Saynöpami nakayaptïpis salvacionta 
chaskikur kushikuyanki. Saymi noqakuna nakayashqäno nakarpis Tayta 
Diosman mana ajayaypa yärakuyanki. 

7Musyayämi noqakunano nakayaptikipis noqakunatano Tayta Dios 

yanapäyäshunaykipaq kashqanta. 

8Wawqi panikuna, Asia provinciacho runakuna fiyupami nakasiyämash. 

Sayjinanpa nakasiyämaptin mana awantar kawayänäpaq kashqantapis 
manami yarpäyarqänasu. 

9Wanusiyämänanpaq kashqanta yarparmi tantiyakuyarqä kikiläkunapitaqa 

imatapis mana kamäpakuyashqäta. Saynöpami yachakuyarqä 
wanuqkunata kawarisimuq Tayta Diosman mas yärakuyta. 

10Wanusiyämänanpaq kashqanta yarpäyaptïpis Tayta Diosmi salvayämash. 

Manami saylachösu yanapäyämash, sinöqa imaypis yanapaykäyämanmi. 

11Tayta Diosta noqakunapaq manakuyashpayki qamkunapis 

yanapaykäyämankimi. Sayno askaq manakuyaptinmi payta askaq 
agradëcikuyanqa. 

Corintuman Pablo imanir mana aywashqanpis 

12Qamkunata ni wakintapis mana lulapaypa y mana engañaypami 

kawaykäyä. Rasunpaypa sayno kayashqäta mana penqakuypami niyä. 
Sayno ali kawayänäpaq Tayta Diosmi imachöpis yanapaykäyäman. 

13Cartakayämushqächöpis mana tumasipaylapami tantiyayänaykipaq 

kaqlata qelqayämushkä. Ojalä imaylapis shumaq tantiyanakushwan. 

14Kanan mana tantiyayämaptikipis Señor Jesucristo kutimuptin noqakuna 

qamkunapita kushikuyashqänömi qamkunapis noqakunapita 
kushikuyankipaq. 

15Shumaq tantiyayämänaykipaq kashqanta yarparmi Macedonia 

provinciapa shamur qamkuna kaqman puntata chämuyta yarpäyarqä. 
Yarpäyashqäno kamakaptinqa qamkuna kaqman ishkay kutinami 
chäyämüman karqan. 

16Puntataqa Macedonia provinciapa päsaqnölami chämuyta yarpäyarqä. 

Kutimurpis yapay chämuytami yarpäyarqä. Qamkuna kaqman chäyämuptï 
Judeamanna aywayänäpaq yanapäyämänaykitami munayarqä. 

17Chäyämunäpaq yarpash kayaptïpis manami yarpäyashqänösu kamakash. 

Wilakasimushqäno mana shayämushqäpita ¿imanirtaq wakinniki nikäyanki 
shumaq mana yarpachakuypa wilakasimushqäta? ¿Imanirtaq yarpäyanki 
awniparkurpis mana shayämunäpaq kashqanta? 

18Mana cumpliyänäpaq kashqanta musyarqa noqakuna imaypis manami 

promitiyäsu. 

19Tayta Diospa Surin Jesucristupis kay pasacho kar rasun kaqlatami 

pïmaytapis nirqan. Paypa wilakuynintami Silvanupis, Timoteupis y noqapis 
qamkuna kaqcho wilakuyashkä. 

20Jesucristuta kachamurmi Tayta Dios lapan promitishqankunata 

cumpliykan. Saymi Jesucristuman yärakur Tayta Diosta alabashpansi 
<<¡Amén!>> ninsi. 

21Payta sirvinansipaq churamashpansi Jesucristuman mana ajayaypa 

yärakunansipaqmi yanapämansi. 

22Saynöpis shonqunsicho kananpaq Espíritu Santuta kachamurmi 

paylapana kanansipaq sëllamashkansi. Espíritu Santuta chaskikurmi 
musyansi Tayta Dios lapan promitimashqansita cumplinanpaq kashqanta. 

23Wawqi panikuna, Tayta Diospa jutinchömi rasun kaqta nï: Shamuyta 

yarparpis qamkunawan jaqayäsinakuyta mana munarmi shamushkäraqsu. 

24Qamkunata mandar jaqayäsiyänäpa trukanqa qamkunawan juntu Tayta 

Diosta sirviytami munayä. Saynöpami Tayta Diosman yärakur qamkunapis 
kushish kawayanki. 

2 Corintios 2 

1Nawpata qamkuna kaqman shamur lakikasishqäno yapay lakikasiyta 

manami munäsu. 

2Qamkunata lakikasiptïqa ¿pïlanaraq kushikasimanqapis? 

3Saymi shamunäpa trukan cartalata cartakamushkä. Manami munashkäsu 

shamuptï lakikasiyämänaykita, saypa trukanqa lapansipis kushikunansitami 
munashkä. Musyarqämi qamkuna kushikuyaptiki noqakunapis 
kushikuyänäpaq kashqanta. 

4Jaqayashla kaykäyashqaykita yarparmi say cartata qelqamur fiyupa 

lakikushpä waqarqä. Manami lakikuyänaykipaqsu cartakamurqä, sinöqa 
qamkunata seqaypa kuyashqäta musyayänaykipaqmi. 

Contran sharkuq runata Pablo perdonashqan 

5Conträ sharkuq runaqa manami noqalatasu lakikasimash, saypa trukanqa 

qamkunatapis lakikasiyäshushkankimi. 

6Say runata corrigiyashqayki alinami kaykan. 

7Aläpa mana lakikunanpaq perdonar shakyäsiyay. 

8Saymi qamkunata ruwakü payta kuyar ali nawikikunapa rikayänaykipaq. 

9Say cartata qamkunaman cartakamurqä say runata corrigiyänaykipaqmi. 

Saynöpami musyayta munarqä cäsukayämashqaykita o mana 
cäsukayämashqaykitapis. 

10Say perdonayashqayki runata noqapis perdonämi. Noqa perdonanäpaq 

mana kaptinpis qamkuna raykumi Jesucristupa nawpancho payta 
perdonashkä. 

11Musyansimi Satanás imaykanöpapis runakunata jusalikasinanpaq 

kashqanta. Saymi say runata perdonaptinsi jaqayäsinakuyman Satanás 
jitarpamäshunnasu. 

Troascho Pablo lakikushqan 

12Troas markaman Jesucristupa ali wilakuyninta wilakuq chaptï manami ima 

sapapis kashsu. 

13Sayno kaptinpis qamkuna kaqpita Tito mana mayakämuptinmi fiyupa 

lakikurqä. Saymi Troascho qoyänäpa trukanqa Tituta ashiq Macedonia 
provinciaman päsakurqä. 

Tayta Diosta Pablo agradëcikushqan 

14¡Tayta Diostami agradëcikü! Paymi Jesucristucho kayaptï imaypis 

yanapaykäyäman. Saymi wilakuyaptï maysaychöpis runakunata tantiyasin 
Jesucristuta chaskikur payta reqiyänanpaq. 

15Jesucristupa wilakuyninta wilakuyashqäqa inciensupa ali mushkuyninnömi 

Tayta Diospaq kaykan. Salvakuyänanpaq kaqkunaman y mana 
salvakuyänanpaq kaqkunamanpis chaykanmi. 

16Mana salvakuqkunapaqqa melanaypaq asyaqnömi kaykan. 

Salvakuqkunapaqmi isanqa kuyaylapaq mushkuyno kaykan. Sayno 
kaptinqa ¿piraq kikilanpita Jesucristupa wilakuyninta wilakunman? 

17Wakinkunaqa imatapis chaskiyänan kashlami Diospa wilakuyninta 

wilakuykäyan. Noqakuna manami paykunanösu kayä, sinöqa Tayta Dios 
kachayämash kaptin y noqakunawan pay kaykashqanta musyarmi 
Jesucristupa jutincho lapan shonqükunawan wilakuyä. 

 

2 Corintios 3 
Corintucho taq wawqi panikuna recomendación cartano kayashqan 

1Sayno niptï ama yarpäyaysu chaskikayämänayki raykula parlayashqäta. 

Saynöpis ama yarpäyaysu chaskikayämänaykipaq recomendación 
cartataraq nistäyashqäta. Wakin runakuna recomendación cartata 
purisiyaptinpis qamkuna chaskikayämänaykipaqqa manami nistäyäsu. 
Saynöpis juk markaman chäyaptï chaskikayämänanpaq manami 
qamkunapita recomendación cartata nistäyäsu. 

2Saypa trukanqa kikikikunami shonqükunacho qelqaraykaq recomendación 

cartä kaykäyanki. Say cartataqa pïmaypis liyiyanmi. 

3Saynöpami runakuna tantiyayan wilakuyashqäta chaskikur Jesucristo 

qelqashqan carta kayashqaykita. Say cartataqa manami tintawansu 
qelqash, sinöqa imayyaqpis kawaq Tayta Diospa Espïritunwanmi. Saynöpis 
manami parara rumichösu qelqash, sinöqa shonquykikunachömi. 

4Sayno kaykäyashqaykita musyayä Jesucristo salvamashqanpita Tayta 

Diosman yärakurmi. 

5Wilakuyänäpaq manami yachaq kayashqämansu atiënikuyä, sinöqa Tayta 

Diosmanmi. 

6Paymi yanapäyäman mushuq pactupita wilakuyänäpaq. Say mushuq 

pactuqa manami leykunapa munaynincho kawanansipaqsu nikämansi, 
saypa trukanqa Espíritu Santu tantiyasimashqansino kawanansipaqmi. 
Leykunapa munaynincho kawarqa wanushnömi kawansi. Espíritu Santupa 
munaynincho kawarmi isanqa mana ushakaq kawayta tarinsi. 

Moisés qelqashqan leykunapitapis Jesucristupa wilakuynin mas ali kashqan 

7Parara rumicho qelqaraykaq leykuna runakunata salvananpaq mana 

kaykaptinpis say leykunata Israel runakunaman Moisés chäsiptin qaqlan 
fiyupami chipipirqan. Say chipipishqan elaqaqla kaykarpis fiyupami 
chipipirqan. Saymi Moiséspa qaqlanta rikayta kamäpakuyarqansu. 

8Moisés apamushqan leykunapis sayno kushikuypaq kaykaptinqa ¿manaku 

Espíritu Santu apamushqan wilakuy mas kushikuypaq kaykan? 

9Mana salvakunansipaq kaykarpis say leykuna ali kaykaptinqa 

salvamänansipaq kaq wilakuy mas alimi kaykan. 

10Say leykuna Espíritu Santu apamushqan wilakuyman manami tinkunsu. 

11Saymi ushakänanpaq kaq leykuna kushikuypaq kaptinpis Jesucristupa 

mana ushakaq wilakuynin mas kushikuypaq kaykan. 

12Sayta musyarmi mana mansariypa wilakuyä. 

13Manami Moisésnösu Diospa wilakuyninta wilakuyä. Payqa qaqlanta 

vëluwan sapakurqan chipipiynin elaqaykashqanta Israel runakuna mana 
rikayänanpaqmi. Saynöpami leykuna ushakänanpaq kashqanta mana 
tantiyayarqansu. 

14Moiséspa qaqlan saparashqannömi Israel runakunapa yarpayninkunapis 

saparaykaqno kaykan. Saymi punta kaq pactuta liyir kananyaqpis 
tantiyayansu päsaqla kashqanta. Jesucristuta chaskikurraqmi shumaqna 
tantiyakuyanqa. 

15Moisés qelqashqan leykunata liyirpis manami kananyaqpis tantiyayansu. 

16Señorninsita chaskikurmi isanqa tantiyakuyanqana. 

17Señorninsiqa Espíritu Santumi kaykan. Señorninsipa Espïritunta 

chaskikurmi librina kaykansi. 

18Librina karmi Señorninsita rikaqno kaykansi. Saymi runakuna 

rikamashpansi kikin Señorninsita rikaqno kaykäyan. Saynöpis Señorninsiqa 
Espíritu karmi waran waran yanapaykämansi kikin kashqanno noqansipis 
kanansipaq. 

 

2 Corintios 4 
Tayta Diospa wilakuyninta Pablo wilakushqan 

1Tayta Dios kuyapäyämashpan wilakuyninta wilakuyänäpaq churayämash 

kaptinmi conträ sharkuyaptinpis lakikuyäsu. 

2Noqakuna manami imatapis lutankunata ni penqakuypaq kaqkunata 

rurayäsu. Manami pitapis engañaykäyäsu ni Tayta Diospa wilakuyninman 
ituykasilar kikïkunapa yarpaynïkunata yapayäsu. Saypa trukanqa 

wilakuyninta pïmaypis musyayänanpaqmi Tayta Dios munashqanno 
kawayä. 

3Sayno kaptinpis infiernuman qaykush kayänanpaq kaqkunaqa 

wilakuyashqäta manami chaskikuyansu. 

4Sayno chaskikuyansu kay pasacho kaykaq dios yarpayninkunata 

upatakäsish kaptinmi. Saymi Jesucristupa wilakuynin aksino kaykaptinpis 
paykunaqa mana rikaqno kar say wilakuyninta tantiyayansu. 
Jesucristuchömi Tayta Dios imano kashqantapis tantiyansi. 

5Manami noqakunapa munaynïcho kawayänaykipaqsu wilakuyä, sinöqa 

Señor Jesucristupa munaynincho kawayänaykipaqmi. Noqakunaqa 
Jesucristuta sirvir qamkunapa ashmaynikinölami kaykäyä. 

6Sayno kaykäyä chipipiykaq aksitano ali wilakuyninta shonqükunaman 

Tayta Dios churamush kaptinmi. Sayno churamush kay pasata kamar 
sakaycho asikyay kananpaq nishqannölami. Saymi Tayta Dios imano 
kashqantapis Jesucristucho shumaq tantiyaykäyä. 

Imano nakarpis Pablo wilakushqan 

7Say ali wilakuyqa shonqükunacho kaykan mitu mankacho seqaypa väliq 

riquëza kaykaqnömi. Noqakuna mitu mankanöla karmi kikïkunapa 
podernïkunawansu wilakuyä, sinöqa Tayta Diospa poderninwanmi. 

8Saymi imano nakasiyämaptinpis mana ajayaypa wilakuykäyä. Ima rurayta 

mana kamäpakurpis manami aläpaqa lakikuyäsu. 

9Chikiyämaptinpis Tayta Dios manami kachariyämansu. Conträ 

sharkuyaptinpis Dioslamanmi imaypis yärakuykäyä. 

10Maypa aywayaptïpis Jesucristo nakashqanno nakayashqätami runakuna 

rikayäman. Payta cäsukurmi wanuymanpis cäsi cäsi chäyä. Saynöpami 
runakuna tantiyayan wanuypita salvamänanpaq Jesucristo munayyuq 
kashqanta. 

11Jesucristupa wilakuyninta wilakushqäpita wanusiyämayta munayaptinpis 

Jesucristo noqakunawan kawaykashqanmi musyakaykan. 

12Saymi wanuy tumapäyämaptinpis mana ushakaq kawayta tariyänayki 

rayku wilakuykäyä. 

13Tayta Diospa palabrancho kayno nirmi qelqaraykan: <<Payman yärakurmi 

wilakushkä>>. Say qelqaraykashqannölami noqakunapis Tayta Diosman 
yärakur wilakuyninta wilakuykäyä. 

14Payman yärakurmi musyansi Señor Jesucristuta kawarisimushqanno 

kawarirkasimashpansi nawpanman pushamänansipaq kashqanta. 

15Saymi imano nakarpis salvakuyänaykipaq wilakuyä. Saynöpami wakin 

runakunatapis Tayta Dios kuyapar salvaptin maysaychöpis payta 
agradëcikur alabayanqa. 

16Saymi Tayta Diospa wilakuyninta mana ajayaypa wilakuyä. Awkinyash 

cuerpunsi lasaptinpis shonqunsichöqa waran waran mas maqtanömi 
kaykansi. 

17Kay pasacho kashqansiyaqla nakarpis gloriacho imayyaqpis 

kawanansipaqmi kamarikuykansi. Say kawaymanqa manami imapis kay 
pasacho kaqkuna tinkunsu. 

18Manami kay pasacho kawanalansipaqsu yarpachakunsi, sinöqa gloriacho 

kawanansipaqmi. Kay pasacho kawayqa ushakaqlami kaykan. Gloriacho 
kawaymi isanqa mana ushakaq kaykan. 

 

2 Corintios 5 
Mushuq cuerputa chaskinansipaq nishqan 

1Musyansimi kay cuerpunsi ushakaptinpis mana ushakaq mushuq cuerputa 

Tayta Dios qomänansipaq kashqanta. Kay pasachöqa cuerpunsi ushakaq 
suklanölami kaykan. Gloriachömi isanqa mushuq cuerpunsi Tayta Dios 
rurashqan ali wayinöna kanqa. 

2Kay pasacho kawashqansiyaqqa mushuq cuerputa jukla chaskikuyta 

munarmi yarpachakur lakikunsi. 

3Mushuq cuerputa chaskikurqa manami qarapächunösu kashun, sinöqa ali 

mödanashnönami. 

4Kay pasacho cuerpunsi ushakaqla kaptin lakikurpis manami wanuyta 

munansisu, saypa trukanqa cuerpunsi mana ushakaq cuerpuman jukla 
tikranantami munansi. 

5Mana ushakaq cuerpuyuq kanansipaqmi Tayta Dios kamamashkansi. 

Mushuq cuerputa chaskinansipaq kashqanta musyanansipaqmi Espíritu 
Santuta qomashkansi. 

6Saymi Tayta Diosman imaypis yärakunsi. Musyansimi kay pasacho 

kashqansiyaqqa Tayta Diosta manaraq rikashqansita. 

7Payta manaraq rikarpis paymanmi yärakunsi. 

8Payman yärakurmi cuerpunsita kacharir nawpanman jukla chayta munansi. 

9Saymi kawarpis o wanurpis imaypis yarpachakunsi Tayta Diospa 

shonqunpaqno kawanansipaq. 

10Jesucristupa nawpanman chaptinsi lapansitami juzgamäshun. Kay 

pasacho kashqansiyaq alita o mana alita rurashqansiman tupumi 
premiutapis o castïgutapis chaskishun. 

Tayta Dioswan runakuna amistayänanpaq wilakuyashqan 

11Señor Jesucristo juzgamänansipaq kashqanta musyarmi 

payta mansapakur wilakuyninta imaykanöpapis wilakuykäyä. Rasunpaypa 
payta sirviykäyashqäta Tayta Dios musyanmi. Saytaqa qamkunapis 
tantiyayankimanmi. 

12Sayno nikä manami yachaq kayashqäta sumäsirsu, sinöqa Tayta Diospa 

wilakuqnin kayashqäta tantiyar kushikuyänaykipaq y pipis conträ parlaptin 
favornï sharkuyänaykipaqmi. Say conträ sharkuqkunaqa yachaq tukurpis 
janan shonqulami Tayta Diosta sirviyan. 

13Löcu kayashqäta niyaptinpis Tayta Diosta sirviyänä raykumi löcu nishqapis 

kaykäyä. Ali yarpayyuq kayashqäta niyaptinpis qamkunata yanapäyänä 
raykumi ali yarpayyuq kaykäyä. 

14Imano niyämaptinpis noqakunaqa Jesucristo kuyamashqansita tantiyarmi 

wanuy kaway payta sirviyä. Sayno sirviyä Jesucristo lapansi rayku 
wanushqanta musyarmi. Noqansi rayku wanuptinmi lapansipis jusalikuypaq 
wanushnöna kaykansi. 

15Manami kikinsi munashlansita rurar kawakunansipaqsu Jesucristo 

wanush, sinöqa pay munashqannöna kawanansipaqmi. Payqa wanurpis 
noqansi raykumi kawarimush. 

16Sayno kaptinmi Diosman mana yärakuq runakunanöqa pipaqpis lutanta 

yarpäyäsu. Nawpataqa noqakunapis mana yärakuq runakunanölami 
Jesucristupaq lutanta yarpäyarqä. Kananqa manami saynönasu yarpäyä. 

17Pipis Jesucristucho karqa mushuq kamash runanami kaykan. Unay 

kawayqa päsashnami. Kananqa lapanpis mushuqnami kaykan. 

18Sayno kanansipaq kikin Tayta Diosmi kamakäsish. Paymi Jesucristo 

noqansi rayku wanuptin perdonamashkansi. Saynöpis lapan runakuna 
paywan amistayänanpaqmi wilakuyninta wilakuyänäpaq churayämash. 

19Say wilakuyqa kaynömi nikan: Jesucristuchömi Tayta Dios karqan 

runakunata jusalikuyashqanpita perdonar kikinwan amistananpaq. Say 
wilakuyta wilakuyänäpaqmi churayämash. 

20Saymi noqakunaqa Jesucristupa wilakuqninkuna kaykäyä. Wilakuqnin 

karmi Tayta Dios ruwakuykaqno Jesucristupa jutincho pïmaytapis kayno nir 
ruwakuyä: ¡Tayta Dioswan amistakuy! 

21Jusaynaq kaykaptinpis lapan jusansitami Jesucristuta Tayta Dios jitapash. 

Saymi jusayuq runano noqansi rayku wanuptin paycho kaptinsi 
jusaynaqtano Tayta Dios chaskimansi. 

 

2 Corintios 6 

1Wilakuqnin karmi qamkunata ruwakuyä kuyapäkuq Tayta Diosta mana 

yupaytupäyänaykipaq. 

2Palabranchöpis kaynömi qelqaraykan: <<Kuyapashqä hörami 

manakamashqaykita wiyashkä. Salvanäpaq kaq junaqmi qamta 
salvashkä>>. Tayta Dios kuyapäyäshunayki höraqa kanan hörami kaykan. 
Tayta Dios salvayäshunayki junaqqa kanan junaqmi kaykan. 

Imano nakarpis Pablo wilakushqan 

3Noqakuna wilakuyashqäta pipis manakaqman mana churayänanpaqmi 

imatapis lutanta rurayäsu. 

4Saypa trukanqa Tayta Diosta sirviq kayashqäta tantiyakuyänanpaqmi pay 

munashqannöla kawayä imano nakarpis, ima pishïyämaptinpis, fiyupa 
lakikurpis, 

5astayämaptinpis, carcilman wichqayämaptinpis, maqayämaptinpis, utikash 

wilakurpis y punuyta mikuyta mana tarirpis. 

6Saynöpis Tayta Diosta sirviq kayashqäta tantiyakuyänanpaqmi mana 

jusalikuypa kawayä, wilakuyninta shumaq tantiyakuyä, chikimaqnïkunata 
perdonayä, pïmaytapis kuyapäyä, Espíritu Santupa munaynincho kawayä, 
pipaqpis ali shonqu kayä, 

7Diospa wilakuyninta wilakuyä y pay yanapäyämaptin imatapis alita rurayä. 

Conträ sharkuyaptinpis pay munashqanno alilatami rurayä. 

8Wakin runakunami ali rikayäman y wakinnami mana ali rikayäman. 

Saynöpis wakinmi favornï parlayan y wakinnami conträ rimayan. Rasun 
kaqlata parlayaptïpis lulakuyashqätami yarpäyan. 

9Wakinqa reqiykäyämarpis manami reqiq tukuyämansu. Ushakäyashqäta 

yarpäyaptinpis kawaykäyäraqmi. Chikiyämashpan nakasiyämarpis manami 
wanusiyämashsu. 

10Lakish karpis kushishlami kawaykäyä. Pobri karpis askaqta rïcuyäsiqnömi 

kaykäyä. Imäkuna mana kaptinpis noqakunapami lapanpis kaykan. 

11Corintucho taq wawqi panikuna, lapan shonqükunawan kuyarmi imatapis 

mana pakaypa lapan yarpäyashqäta wilapäyashkä. 

12Qamkunata kuyar mana qonqaypa yarparaykaptïqa ¿imanirtaq 

qonqaykayämashkanki? 

13Saymi wamräkunatano niyäshayki: Noqakuna kuyayashqäno qamkunapis 

kuyayämashpayki yarparkayälämay. 

Tayta Diospa templun kashqansi 

14Wawqi panikuna, musyayashqaykinöpis manami pipis törutawan ashnuta 

yügunsu. Saynölami qamkunapis Jesucristuta mana chaskikuqkunawan 
yügushno kayankimansu. Ali ruraypis manami mana ali ruraywan tinkunsu. 
Aksi kashqanchöpis sakay manami kansu. 

15Jesucristupis Belialwan manami tantiyanakuyansu. Saynölami 

Jesucristuta chaskikuqkunawan mana chaskikuqkunapis tantiyanakuyansu. 

16Saynöpis Tayta Diospa templunman ïdulukunata jamasiyashqan manami 

alisu kaykan. Noqansiqa imayyaqpis kawaq Tayta Diospa templunmi 
kaykansi. Palabranchöpis Tayta Dios nikan: <<Paykunawanmi täshaq. 
Paykunawanmi purishaq. Paykunapa Diosninmi kashaq. Paykunami 
kuyashqä runakuna kayanqa>>. 

17Mastapis palabrancho nikan: <<Jusalikur kawaq runakunapita witikuyay. 

Paykunapita yarqukuyay. Imatapis impüruyäsikuqkunata ama yatayaysu. 
Sayno kawayaptikimi chaskiyäshayki. 

18Qamkunapa taytaykimi kashaq. Qamkunami wamräkuna kayankipaq. 

Lapanpaq munayyuq Tayta Dios karmi sayno nï>>. 

 

2 Corintios 7 

1Kuyay wawqi panikuna, Tayta Dios sayno nikämashqaqa lapan 

jusansikunata kacharishun. Jusalikurqa cuerpunsitapis espïritunsitapis 
qanratansimi. Sayno kaykaptinqa Tayta Diosta mansapakur pay 
munashqanno imaypis kawashun. 

Pablo yäsishqanta chaskikuyashqan 

2Wawqi panikuna, yarparkayälämay, ari. Qamkunata manami mayqaykitapis 

sakyayashkäsu ni lulapäyashkäsu ni engañayashkäsu. 

3Qamkunata sayno nikä manami manakaqman churarsu, sinöqa nawpata 

nishqänöpis qamkunata kuyayämi. Saymi imaypis mana qonqaypa 
yarparäyäshayki. 

4Nishqäkunata chaskikuyänaykipaq kashqanta tantiyarmi qamkunaman 

yärakü. Saymi ima päsamaptinpis lakikunäpa trukan seqaypa kushikü. 

5Macedonia provinciaman chäyashqäpita pasa manami jamaytapis 

tariyashkäsu. Saypa trukanqa runakuna conträ sharkuyaptin y qamkunapaq 
y Titupaq yarpachakurmi fiyupa lakikuyashkä. 

6Sayno kaykäyaptïmi Tito chämuptin lakish kaykaqkunata shakyäsiq Tayta 

Dios shakyäsiyämash. 

7Manami Tito chämushlanpitasu kushikuyashkä, sinöqa qamkuna kaqpita 

Tito kushish kutimushqanpitapis kushikuyashkämi. Paymi wilayämash 
qamkunaman watukaq shamunäta munaykäyashqaykita, 
jaqayäsinakushqansipita lakikuyashqaykita y noqapaq 
yarpachakuykäyashqaykitapis. Sayno wilayämaptin masraqmi 
kushikuyashkä. 

8Apasimushqä cartata liyir lakikuyashqaykita musyarpis manami pësaküsu. 

Qelqamushqä hörami isanqa pasaypa lakikurqä cartacho nikashqäta liyir 
lakikuyänaykipaq kashqanta yarpar. 

9Kananqa seqaypami kushikü. Manami qamkunata lakikasishqäpitasu 

kushikü, saypa trukanqa tantiyakur Tayta Diosta cäsukuyashqaykipitami. 
Cartata apasiyämushqä manami manakaqlapaqsu kash, sinöqa Tayta Dios 
munashqanno lakikuyänaykipaqmi. 

10Tayta Dios munashqanno lakikurqa jusalikuyta wanakunsimi. Jusalikuyta 

kachariqkunatami Tayta Dios perdonan. Sayno perdonta tarirqa manami 
lakikunsinasu, sinöqa kushikunsimi. Mana criyiqkunami isanqa lakikurpis 
jusalikuyta mana kacharir wanushno kaykäyan. 

11Tayta Dios lakikuyman churayäshushqayki alipaqmi kash. Saymi kananqa 

perdonta manakayämashkanki, conträ sharkuq runapaq rabyanäyashkanki, 
Tayta Diosta mansapakuykäyanki, noqawan tinkuytana munaykäyanki, 
noqapaq yarpachakuykäyanki y jusayuq runata corrigiyashkanki. Sayno 
kayaptikimi tantiyakuyä lapanta sitiunman churayashqaykita. 

12Say apasimushqä carta manami conträ sharkuq runata 

corrigiyänalaykipaqsu ni noqa kushikunaläpaqsu kash, sinöqa 
tantiyasiyashqäta chaskikur rasunpaypa kuyayämashqaykita [y noqapis 
qamkunata kuyashqäta] Tayta Diospa rikanancho tantiyayänaykipaqmi. 

13Kuyayämashqaykita musyarmi seqaypa kushikuyashkä. Isanqa masraqmi 

kushikuyashkä Tituta ali chaskikuyashqaykita y shakyäsiyashqaykipita kikin 
wilayämaptin. 

14Manaraq qamkuna kaqman Tito shamuptinmi payta shakyäsirqä 

<<paykuna alimi chaskiyäshunki>> nir. Say nishqänölami lapanpis 
kamakash. Saymi qamkunata imaypis rasun kaqta nishqäno qamkunapaq 
payta nishqäkunapis rasun kaqla kash. 

15Kananqa Titupis qamkunapaq yarparaykan cäsukuyashqaykipita y payta 

ali chaskikuyashqaykipitami. 

16Saynölami yärakuypaqna kayashqaykipita noqapis kushikü. 



2234 

 

 
© 2018  Wycliffe Bible Translators, Inc. 

  
 

 

 

2 Corintios 8 
Ofrendata shuntayänanpaq nishqan 

1Wawqi panikuna, wilapäyäshayki Macedoniacho kaq wawqi panikunata 

Tayta Dios kuyapar imano yanapashqantapis. 

2Paykunaqa fiyupa nakarpis y pasaypa muchuycho karpis kushishqami 

saysika ofrendata shuntayash. 

3Kikïmi rikashkä ofrendata churayänanpaq kaqpita masta churayashqanta. 

Sayno churayash voluntäninkunapitami. 

4Paykuna yaparir yaparirmi ruwakayämash wakin markakunacho ofrendata 

shuntayashqanno Jerusaléncho yärakuq mayinsikunapaq shuntayänanpaq. 

5Ofrendata shuntarnami yarpäyashqäpitapis mas askata shuntayash. 

Puntataqa Señor Jesucristupa munaynincho kawayänanpaqmi promitiyash. 
Saypitanami imata yäsiyashqätapis Tayta Dios munashqanno 
cumpliyänanpaq niyämash. 

6Qamkunapis ofrendata shuntar qalaykuyänaykipaq Titumi 

shakyäsiyäshushkanki. Saymi payta ruwakurqä qamkuna kaqman kutimur 
saynöla mas shakyäsiyäshunaykipaq. 

7Tayta Dios alimi yanapaykäyäshunki payman yärakuyänaykipaq, shumaq 

parlayänaykipaq, ali yachayänaykipaq, yanapäkuq kayänaykipaq y 
yachasiyashqäno pïmaytapis kuyayänaykipaq. Saynöla aska ofrendata 
shuntayänaykipaqpis Tayta Dios yanapaykuyäläshunki. 

8Wakinkuna kushish shuntayashqanta nikä manami mana munaykaqta 

obligarsu, sinöqa kuyapäkuq kayashqaykita pïmaypis musyananpaqmi. 

9Qamkuna musyayankimi Señor Jesucristupis kuyapäkuq kashqanta. Paymi 

gloriacho rïcu kayninta kacharishpan kay pasaman shamur muchuqnöla 
rikakurqan. Sayno rikakurqan qamkunapis gloriaman char Tayta Diospa 
nawpancho rïcu kayänaykipaqmi. 

10Kanan yäsishqäta chaskikuyay: Qanyan wata ofrendata shuntar 

qalaykuyashna kaykarqa 

11tariyashqaykiman tupu shuntar sïguiyay. 

12Lapan shonquykikunawan kushish shuntayaptikiqa ofrendayashqaykita 

Tayta Dios chaskiyäshunkimi. Isanqa kashlanpita shuntayay. Ama 
lakikuyaysu shuntayashqayki ofrenda walkala kaptinpis. 

13Manami muchuyman churayta munarsu sayno nikä, sinöqa lapansipis 

yanapänakunansita munarmi. 

14Jerusaléncho yärakuq mayinsikuna kanan muchuyaptinpis qamkunapaqa 

kanraqmi. Qamkuna muchuycho kayaptikinami paykunapis 
yanapäyäshunki. Jukninsi jukninsi sayno yanapänakurqa manami 
pishipakushunnasu. 

15Tayta Diospa palabranchöpis kaynömi qelqaraykan: <<Askata 

shuntayaptinpis manami pusurqansu. Walkalata shuntayaptinpis manami 
pishirqansu>>. 

Yanapaqninkunawan Corintuman Tito aywayänanpaq nishqan 

16Titupis noqanöla qamkunapaq yarparaptinmi Tayta Diosta agradëcikü. 

17Saymi qamkuna kaqman kutimunanpaq niptï kushish awnimash. 

Qamkunawan kayta munarmi manaraq niptïpis shamuyta munaykan. 

18Tituwanmi juk wawqitapis kachaykämü. Tayta Diospa wilakuyninta ali 

wilakuq kaptinmi kaycho kaq lapan wawqi panikuna niyan ali wawqi 
kashqanta. 

19Saymi Jerusalénman ofrendata apayaptï yanapäyämänanpaqpis payta 

akrayash. Ofrendata chäsiyaptïnami yanapäkuq kashqansita tantiyar Tayta 
Diosta alabayanqa. 

20Saysika ofrendata chäsiyänäpaq yanapäyämaptinmi pipis lutanta 

parlanqasu. 

21Tayta Diospa nawpanchöpis y runakunapa nawpanchöpis alilatami rurayta 

munä. 

22Tituwanmi mas juk wawqitapis kachaykämü. Paypis Tayta Dios 

munashqanno kawaq wawqimi. Ali chaskiyänaykipaq kashqanta musyarmi 
paypis yanapäyäshunaykipaq kushish shamuykan. 

23Tito pï kashqantapis tapuyäshuptiki wilayanki noqawan wilakur puriq 

kashqanta. Manami noqalata yanapämänanpaqsu sayno purin, sinöqa 
qamkunatapis yanapäyäshunaykipaqmi. Saynöla paywan shamuq ishkay 
wawqikunapita tapuyäshuptikipis wilayanki kaycho kaq wawqi panikuna 
paykunata kachayämushqanta y Cristo munashqanno ali 
kawaykäyashqanta. 

24Qamkuna kaqman chäyämuptin paykunata shumaq chaskiykuyälay. 

Saynöpami maysaychöpis wawqi panikuna musyayanqa nishqänöla 
kuyapäkuq kayashqaykita. 

 

2 Corintios 9 

1Jerusaléncho kaq wawqi panikunapaq ofrendata shuntayänaykipaqqa 

masta tantiyasinä manami nistakannasu. 

2Musyämi ofrenda shuntayta munayashqaykita. Saymi Macedonia provincia 

wawqi panikunata wilarqä qanyan watapita ofrenda shuntayta 
qalaykuyashqaykita. Sayno wilaptïmi paykunapis shuntaykäyan. 

3Saynöpis kaycho kaq wawqi panikunata wilarqä qamkuna kaqman 

shamuptï ofrendata alistakushla shuyäsiyämänaykipaq kashqanta. 
Qamkunapaq sayno parlashqä manakaqlapaq kananta mana munarmi say 
kimsa wawqikunata kachaykämü. 

4Macedoniapita wawqikunawan shamur cuidädu sayraq shuntaykaqta 

tariyäman. Shuntayashqaykita wilaykaptïpis manaraq shuntayaptikiqa 
noqapaq y qamkunapaqpis penqakuypaqmi kanqa. 

5Saymi kimsaq nawpayämunqa shuntäsiyäshunaykipaq. Saynöpami 

shuntayänaykipaq niyashqaykinöla ofrenda listuna kanqa noqa chämur 
apanäpaq. Chämuptïraq shuntayaptikiqa runakuna yarpäyanqa mana 
munaykar shuntaykäyashqaykitami. 

Yanapäkuqkunata Tayta Dios yanapashqan 

6Musyashqansinöpis walkalata muruq kaqqa walkalatami shuntan. Askata 

muruq kaqqa askatami shuntan. 

7Saynöla qamkunapis aykata ofrendayänaykipaqpis shumaq yarpachakurir 

kushishla ofrendayay. Shonquykikuna nanaykaptinqa ama ofrendayaysu. 
Kushish ofrendaq kaqtami Tayta Dios kuyan. 

8Kuyayäshushpaykimi ali kaqkunata imaypis rurayänaykipaq munayninwan 

lapanchöpis yanapäyäshunki. 

9Tayta Diospa palabranchöpis kaynömi qelqaraykan: <<Pobrikunata 

imaypis milqaparkunmi. 

Alilatami imaypis ruran. Pïmaypis paytaqa respitanmi>>. 

10Murutapis mikuytapis kamaripämaqninsi Tayta Dios bendicionninta 

churaykalämusun wakintapis kushishla yanapäyänaykipaq. 

11Saynöpami imapis pishïyäshunkisu wakinta yanapäyänaykipaq. 

Qaraynikikunata chäsiyaptïmi Tayta Diosta kushishla agradëcikuyanqa. 

12Saynölami ofrendata shuntayashqaykita chäsiptï Jerusaléncho kaq wawqi 

panikunapis mana pishïpakurna Tayta Diosta kushish agradëcikuyanqa. 

13Saynöpis Jesucristupa ali wilakuyninta cäsukuyashqaykita tantiyar Tayta 

Diosta alabayanqa paykunata y wakinkunatapis yanapäyashqaykipita. 

14Saynöpis kuyapäkuq kayninta qamkunaman churamushqanpitami Tayta 

Dios imaypis yanapäyäshunaykipaq lapan shonqunkunawan manakuyanqa. 

15¡Tayta Diosta agradëcikushun kuyapäkuq kashqanpita! Saypita imanöpa 

agradëcikuytapis manami kamäpakunsisu. 

2 Corintios 10 
Pablo defiendikushqan 

1Jesucristo kuyapäyäshuptikimi noqa Pablo qamkunata 

ruwakü. Wakinnikishi manakaqman churayämashpayki nikäyanki: 
<<Kaycho karqa mansa mansalami Pablo parlapämansi. Juklä markacho 
kashpanmi isanqa olquypa cartancho qelqamun>>. 

2Saynölashi wakinniki nikäyanki Diosta mana cäsukuq runanöla kashqäta. 

Saymi ruwakü conträ mana parlayänaykipaq. Saynöla conträ parlayaptikiqa 
shamur olqutupäyäshaykimi. 

3Runala karpis manami runakunanösu guërrata rurayä. 

4Noqakunapa armäkunaqa manami runakuna manijayashqan armakunasu 

kaykäyan, saypa trukanqa Tayta Dios kamaripäyämashqan 
armakunami. Say armakunawanmi contrankunata ushakäsiq soldäduno 
kaykä. 

5Saynöpami runakuna yachaq tukur Tayta Diospa wilakuyninta mana 

chaskikuyänaykipaq ima sapata churapäyäshuptikipis tantiyasiyä 
Jesucristuta cäsukuyänaykipaq y yarpäyashqaykikunapis pay 
munashqanno kananpaq. 

6Saymi favornï kayaptikiqa noqa shamur qamkunacho kaykaq conträ 

parlaqkunata olqutupäshaq. 

7Shumaq tantiyakuyay imano kaykäyashqaykitapis. Mayqaykipis 

rasunpaypa Jesucristupa wilakuqnin karqa tantiyakuyankimanmi 
noqakunapis paypa wilakuqnin kayashqäta. 

8Wilakuqnin kanäpaq Tayta Dios churamaptinmi qamkunata anyapänäpaq 

munayyuq kaykä. Anyaparpis manami manakaqman churanäpaqsu anyapä, 
sinöqa qamkunata shakyäsinäpaqmi. Munayyuq kashqäpita aläpa 
alabakushqäta wakinkuna niyaptinpis manami penqakushaqsu. 

9Ama yarpäyaysu mansakäsiyta munalar cartakamushqäta. 

10Wakinkunashi conträ sharkur kayno niyan: <<Pabluqa cartalachömi 

mansariypaq olqutupämansi. Kikin kaycho karqa manami shumaq 
parlaytapis kamäpakunsu>>. 

11Sayno niqkuna shumaq tantiyakuyäsun: Cartäkunacho nishqänölami 

qamkuna kaqman chaykamurpis olqutupäyäshayki. 

12Say ali tukur alabakuqkunanöchir noqakunapis alabakuyäman ¿aw? 

Paykunaqa kikinkunala alabakurmi upano kaykäyan. 

13Saynöpis alabakuyan Tayta Dios mana kachashqan kaqman chaykur 

wilakuyashqanpitami. Noqakuna manami paykunanösu kayä, sinöqa Tayta 

Dios kachayämashqan kaqlachömi wilakuyä. Saykunalacho wilakurmi 
qamkuna kaqmanpis chaykamur wilakuyashkä. 

14Musyayashqaykinöpis wakinkunapita mas puntatami qamkunata 

Jesucristupa wilakuyninta wilapäyashkä. Qamkunaman puntata mana 
chämush karqa qamkunata corrigiyänäpaq manami munayyuqsu kayäman. 

15Juk runa wilakushqancho wilakuyashqäpita alabakuyänäpa trukanqa juk 

markaman aywar wakin mana Israel runakunatapis wilapaytami munaykäyä. 
Sayno munarpis Tayta Diosman shumaq yärakuyänaykipaq tantiyasishqäta 
chaskikuyaptikiraqmi juklächöpis wilakuyäshaq. 

16Saymi juk markakunamanpis aywar pipis manaraq wilakuyashqancho 

wilakuyäshaq. Saynöpami juk wilakushqankunamanqa jatikar 
alabakuyäshaqsu <<noqakunami paykunata ali wilakuyta wilapäyashkä>> 
nir. 

17Tayta Diospa palabranchöpis nikanmi: <<Pipis alabakunanpa trukanqa 

Tayta Diosta alabasun>>. 

18Kikilan alabakushqanqa manami alisu. Tayta Dios alabashqanmi isanqa 

ali kaykan. 

 

2 Corintios 11 
Apóstol tukuqkunata mana chaskipäyänanpaq nishqan 

1Löcu kashqäta conträ runakuna niyaptinpis mana rabyakuylapa 

wiyayämay. Yapaymi nï: Wiyayämay. 

2Tayta Diosnömi qamkunapaq fiyupa lakikü. Jipash surinta manaraq olqu 

reqiqta runaman entregayta munashqannömi qamkunatapis Jesucristuman 
entregayta munaykä. 

3Isanqa lakikü Evata Satanás engañashqanno qamkunatapis lutan 

yachasikuqkuna engañayäshunaykipaq kaqtami. Majasakänanpaq 
parlakushqan maqtalapaq jipash kashqannömi qamkunapis Jesucristulapaq 
kaykäyanki. 

4Sayno kaykaptinqa ¿imanirtaq chaskikuykäyanki lutan yachasikuqkuna 

<<Jesucristuqa manami yachakuyashqaykinösu kaykan>> niyäshuptiki y 
<<Espíritu Santuqa manami yachakuyashqaykinösu kaykan>> niyäshuptiki 
y <<Diospa wilakuyninqa manami yachakuyashqaykinösu kaykan>> 
niyäshuptiki? 

5Say lutan yachasikuqkuna <<mas alinnin kaq apostolmi kayä>> 

niyäshuptikipis noqa paykunapita mas rasunpa kaq apostolmi kaykä. 



2239 

 

 
© 2018  Wycliffe Bible Translators, Inc. 

  
 

 

6Runakunapa nawpancho shumaq parlayta mana yacharpis musyämi 

imapita parlashqätapis. Sayno karmi Tayta Diospa wilakuyninta tukuynöpa 
qamkunata wilapashkä. 

7Tayta Diospa wilakuyninta wilapashpä qamkunapita qellayta mana chaskir 

¿lutantasuraq rurashkä? Chaskinäpa trukanqa gastükunapaq arushkämi. 
Sayno arushkä Jesucristupa wilakuyninta chaskikur salvakuyänayki 
raykumi. 

8Qamkunata sirvinäpaq wakin wawqi panikunanami gastükunapaq 

yanapäyämash. 

9Lakikuyänaykita mana munarmi pishïpakurpis qamkunata 

manakuyashkäsu. Saypa trukanqa Macedoniapita kaq wawqikunami 
nistäyashqäpaq apayämurqan. Nawpapita pasa gastükunapaq 
umaykikunata mana nanäsishqänölami imaypis umaykikunata 
nanäsishaqsu. 

10Tayta Dios musyanmi rasun kaqlata nikashqäta. Jesucristupa ali 

wilakuyninta mana manakuylapa wilakunäpaq manami intëru Acaya 
provinciacho pipis michämanmansu. 

11Gastükunapaq yanapäyämänaykita mana munaptï capazchir qamkunata 

manakaqman churayashqäta yarpäyanki. ¡Manami saynösu! ¡Tayta Dios 
musyanmi qamkunata kuyashqäta! 

12Qamkunata kuyarpis Tayta Diospa wilakuyninta wilakur gastükunapaq 

manami imaypis manakuyäshaykisu. Saynöpami say lutan yachasikuqkuna 
noqakunano apóstol kayashqanta yarpäyanqasu. 

13Paykuna manami Jesucristupa apostolninsu kaykäyan, sinöqa apóstol 

tukurmi runakunata engañar puriykäyan. 

14Sayno puriyashqan manami espantaypaqsu kaykan. Kikin Satanáspis 

ali ángel tukurmi purin. 

15Ali ángel tukur Satanás purishqannömi paykunapis Satanáspa 

sirviqninkuna kayashpan Diospa sirviqnin tukular puriykäyan. Sayno 
kayashqanpita Tayta Diosmi juzgar castiganqa. 

Pablo nakashqankuna 

16Yapaymi nï: Löcu kashqäta ama pipis yarpäsunsu. Sayno kaptinpis löcuno 

ichikla alabakushqäta kanan wiyayämay. 

17Señor Jesucristo sayno mana alabakuptinpis tantiyarkuyänaykipaq 

löcunöpis alabakushaq. 

18Lutan yachasikuqkuna alabakuykäyaptinqa ¿imanirtaq noqapis mana 

alabakümansu? 

19Qamkuna nikäyanki shumaq yachaq kayashqaykitami. Rasunpaypa 

yachaq karqa ¿imanirtaq lutan yachasikuqkuna alabakur niyäshushqaykita 
kushishla chaskikuyanki? 

20Qamkuna upälakuyankimi munayashqanta rurasiyäshuptikipis, 

qellaynikita ushapäyäshuptikipis, engañayäshuptikipis, mana runatano 
rikayäshuptikipis y laqyayäshuptikipis. 

21Saynöpis nikäyan paykunano mana kashpä munayniynaqla kashqätami. 

¡Achyä pë, paykunano mana kar penqaküchir! Paykuna 
alabakuyashqannölami noqapis alabaküman. Isanqa paykunano alabakur 
löcunömi parlaykä. 

22Paykuna hebreo casta kayashqannölami noqapis hebreo casta kaykä. 

Paykuna Israel runa kayashqannölami noqapis Israel runa kaykä. Paykuna 
Abrahampa ayllun kayashqannölami noqapis Abrahampa ayllun kaykä. 

23Paykuna Jesucristupa sirviqnin kayashqanta niyaptinpis noqa masraqmi 

Jesucristuta sirvï. (Kayno parlarmi löcuno parlaykä.) Maysaychöpis 
paykunapita masmi wilakushkä. Wilakushqäpita carcilchöpis mas aska 
kutimi wichqarashkä. Autoridäkunapis yaparir yaparirmi astayämash. Aska 
kutimi conträkunapis wanusimayta munayash. 

24Israel runakunapa autoridäninkuna pisqa kutimi kimsa chunka esqun (39) 

maki fiyupa astayämash. 

25Kimsa kutimi Roma soldädukuna fiyupa wiruyämash. Juk kutimi runakuna 

samqar ichiklapa wanusiyämashsu. Kimsa kutimi 
aywaykäyashqä büquipis talpukash. Juk paqas juk junaqmi qeruta 
makalakushla lamarcho aynashkä. 

26Diospa wilakuyninta wilakurmi maysaypapis purishkä. Aska kutimi 

mayupis cäsi apamash. Suwakunapa makinpitapis qeshpirqä. Israel 
runakunapis y mana Israel runakunapis wanusiyämaytami 
munayämash. Markachöpis, sunyaq jirkachöpis y lamarchöpis ichiklapami 
wanushkäsu. Jesucristuman janan shonqula yärakuqkunapis 
wanusiyämaytami munayämash. 

27Mayman charpis aja aruykunachömi arushkä. Aska kutimi yarpachakur 

punuytapis tarishkäsu. Mikanarmi yakunarmi purishkä. Mödanä llapshala 
kaptin aläsikushkämi. 

28Say jananmanpis waran waranmi maysaycho kaykaq wawqi panikunapaq 

yarpachakü. 

29Juk wawqi o juk pani nakaptinqa fiyupami lakikü. Pitapis jusalikasiptinqa 

jusalikasiq runapaq fiyupami rabyä. 

30Alabakunäta munayaptikiqa munayniynaq kashqäpitami alabakushaq. 

31Señor Jesucristupa Papänin Tayta Diosmi musyan rasun kaqlata 

parlaykashqäta. Pay imaypis alabash kaykuläsun. 

32Damascuchömi rey Aretaspa gobernadornin soldädukunata churarqan 

marka punkupa yarquptï prësu sariyämänanpaq. 

33Saymi wawqikuna canastaman winarkamar marka murälla jananpa 

uräsiyämarqan. Saynöpami Tayta Dios yanapämarqan qeshpinäpaq. 

 

2 Corintios 12 
Revelacionkunata Pablo rikashqan 

1Alabakushqäwan imata mana jorqurpis kanan wilayäshayki Señor 

Jesucristo revelacionkunata rikasimashqanta. 

2Jesucristuman yärakuq reqishqä runatami chunka chusku wata qepatana 

kimsa kaq ciëluman Tayta Dios aparqan. Isanqa manami musyäsu 
cuerpuntin aywashqanta o jaynilan aywashqantapis. Saytaqa Tayta 
Dioslami musyan. 

3Cuerpuntin aywashqanta o almalan aywashqanta Tayta Diosla 

musyaptinpis 

4paraísuman apashqantami musyaykä. Saychömi pipis mana 

wiyashqankunata wiyarqan. Say wiyashqankunataqa imano tantiyasiytapis 
manami kamäpakunsu. 

5Say runa jana pasaman chashqanpita alabämanmi. Kikïmi isanqa 

alabakushaqsu, sinöqa munayniynaq kashlätami wilayäshayki. 

6Alabakuyta munarqa rasun kaqtami alabaküman. Sayno kaptinpis santuna 

kashqäta runakuna yarpäyänanta mana munarmi alabaküsu. Manami 
alabakushqäta wiyarsu pipis ali runa kashqäta yarpanman, sinöqa imano 
kawashqätapis rikar y imata parlashqätapis wiyarmi. 

7Jana pasacho rikashqäkunapita mana alabakunäpaqmi Tayta Dios 

kamakäsish fiyupa nakanäpaq. Say nakayqa cuerpücho kasha 
jatiraykaqnömi kaykan. Kikin Satanás kachamushqan nakaynöraqmi fiyupa 
nakasiman. 

8Say nakaypita jorqamänanpaqmi Señorninsita kimsa kuti manakurqä. 

9Manakuptïmi nimarqan: <<Kuyashläwan contentakuy. Sayno nakar 

fuerzaynaq kaptikiraqmi munaynïwan yanapäshayki>>. Sayno nimaptinmi 
say nakaywan nakar fuerzaynaq karpis kushikü. Fuerzaynaq kaptïraqmi 
Jesucristo yanapaykäman. 

10Saymi qeshyarpis, ashliyämaptinpis, pishïpakurpis, chikiyämaptinpis y 

imano nakarpis Jesucristuta sirvir lakiküsu. Fuerzaynaq karpis fuertimi 
rikakü. 

Corintucho kaq wawqi panikunapaq Pablo lakikushqan 

11Löcuno alabakur parlanäpaqqa kikikikunami ashipäyämashkanki. 

Alabakunäpa trukanqa qamkunami alabayämankiman karqan. Kikiläpita 
imatapis rurayta mana kamäpakurpis say apóstol tukuqkunapitaqa mas 
aliraqmi kä. 

12Apóstol kashqäta tantiyakuyänaykipaqmi qamkuna kaqcho nakarpis 

admiraypaq milagrukunata y señalkunatapis rurarqä. 

13Isanqa wakin markakunacho gastükunapaq wawqi panikunata 

manakushqänöqa qamkunata manami manakushkäsu. ¿Imanirtaq saypita 
jaqayash kaykäyanki? ¿Mana manakushqäsuraq jusä kash? 

14Kamarikushnami kaykä qamkuna kaqman yapay shamunäpaq. 

Kananwanqa kimsa kutinami shamushaq. Manami kikïpaq imatapis ashirsu 
qamkunaman shamushaq, sinöqa qamkunata kuyapar yanapänäpaqmi. 
Musyashqansinöpis manami pï taytapis wamrankunata manakunsu, saypa 
trukanqa yanapanmi. 

15Saynölami noqapis qamkunata manakunäpa trukanqa imäkunatapis 

ushashaq y qamkuna rayku wanunäpaqpis listu kaykä. Lapan shonqüwan 
qamkunata kuyapar yanapaykaptï ¿imanirtaq noqapita jukniraqyash 
kaykäyanki? 

16Musyayashqaykinöpis manami mayqaykipa umaykitapis nanäsishkäsu. 

Sayno kaptinpis wakinnikishi nikäyanki muchuqkunapaq niq tumpala 
kikïkunapaq qellayta shuntaykäsiyashqäta. 

17¿Imanirtaq sayno yarpaykäyanki? Tantiyakuyay. ¿Imaylaqa qamkunaman 

kachamushqä wawqikuna mayqalanpis engañayäshurqaykiku? 

18Juk wawqitawan Tituta qamkuna kaqman kachamuptï manami imatapis 

sakyayäshushkankisu. Tito mana sakyapakuq kashqannömi noqapis 
sakyapaküsu. Paywanqa say yarpaylami kaykäyä. 

19Kay cartata apasiyämushqäta liyir capaz yarpäyanki sapakuyänaläpaq 

qelqayämushqäta. Kuyay wawqi panikuna, manami sapakuyänäpaqsu 
qelqaykämü, sinöqa tantiyakuyashpayki Tayta Dios munashqanno 
kawayänaykipaqmi. Jesucristuta sirviq karmi Tayta Diospa nawpancho 
qamkunata yäsikä. 

20Qamkuna kaqman shamur lutanta ruraykäyaqta tarinäpaq kaqtami lakikü. 

Saynöpis lakikü sayno kaykaqta tarir qamkunata olqutupänäpaq 
kashqantami. Capazchir qamkunata tarïman rimanakuykäyaqta, 
chikinakuykäyaqta, rabyäsinakuykäyaqta, jukpa washanta rimaykäyaqta, 

jamuränakuykäyaqta, rabyapänakuykäyaqta, runa tukuykäyaqta y mana 
alikunata ruraykäyaqta. 

21Capazchir melanaypaq kaqkunata, fornicación jusata y chïnäkur 

waynäkur puriykäyashqaykita kachariyashkankisu. Jusalikuykaqta tarir 
qamkunapita Tayta Diospa nawpancho penqakunäpaq kaqpitami lakikü. 

 

2 Corintios 13 
Tayta Dios munashqanno kawayänanpaq Pablo yäsishqan 

1Kananwanqa kimsa kutinami qamkunaman watukaq shamushaq. Tayta 

Diospa palabrancho kayno qelqaraykashqanta yarpäyay: <<Ishkay o kimsa 
testïgukuna shimpiyaptinraqmi pipis jusayuq kashqan musyakanqa>>. 

2Qamkuna kaqman shamur jusalikuykaqkunata maynami nirqä 

jusalikuyashqanta kachariyänanpaq. Kananpis nawpaykikunacho 
kaykaqnömi lapaykita yapay kayno nï: Kanan kutimur saynöla jusalikuykaqta 
tarirqa manami kuyapäyäshaykisu. 

3Sayraqmi musyayanki qamkunata nishqäkuna Jesucristo munashqanno 

kashqanta. Jesucristupis manami mayqaykitapis jusaykipita sapäshunkisu. 
Saypa trukanqa jusalikuyta mana kachariyaptiki munayninwanmi 
corrigiyäshunki. 

4Munayniynaq runano cruzcho wanuptinpis Tayta Diosmi munayninwan 

payta kawarisimush. Saynölami noqakunapis Jesucristuman yärakur 
kikiläkunapitaqa munayniynaq kaykarpis Tayta Diospa munayninwan 
qamkunata corrigiyäshayki. 

5Jesucristuman rasunpaypa yärakuyashqaykita o mana 

yärakuyashqaykitapis kikikikuna tantiyakuyay. ¿Manaku tantiyayanki 
Jesucristo qamkunawan kaykashqanta? Payman mana yärakuyaptikiqa 
manami qamkunawansu kaykan. 

6Rasunpaypa payman yärakurqa Jesucristo kachamashqanta 

tantiyakuyankimanmi. 

7Tayta Diosta manakuykäyä nishqäkunata chaskikur jusalikuykunata 

kachariyänaykipaqmi. Manami munayyuq kayashqäta tantiyayänaykipaqsu 
manakuyä, saypa trukanqa munayniynaq kayashqäta yarparpis Tayta Dios 
munashqanno kawayänaykipaqmi. 

8Sayno niyä Tayta Diospa ali wilakuyninta imapis mana sapänanpaqmi. 

Paypa wilakuyninta pïmaypis chaskikuyänantami munayä. 

9Saymi Tayta Diosta manakuykäyä lapanchöpis pay munashqanno 

kawayänaykipaq. Pay munashqanno kawayaptikiqa munayniynaq 
kayashqäta runakuna yarpäyaptinpis kushikuyämi. 

10Kay qelqamushqäkunata cäsukuyaptiki qamkuna kaqman chämushpä 

imatapis mananami niyäshaykinasu. Manami lakikasinäpaqsu apóstol 
kayman Tayta Dios churamash, saypa trukanqa shakyäsir yanapänäpaqmi. 

Carta ushanan 

11Wawqi panikuna, imaypis kushikuyay. Tayta Dios munashqanno 

kawayänaykipaq jukniki juknikipis shakyäsinakuyay. Mana chikinakuypa juk 
shonqula kawayay. Sayno kawayaptikimi kuyapäkuq y ali kawayta 
qomaqninsi Tayta Dios imaypis yanapäyäshunki. 

12Jukniki juknikipis qaqlaykikunacho musanakuyashpayki winchinakuyay. 

13Kaycho kaykaq lapan wawqi panikunapis salüduntami qamkunapaq 

apasikayämun. 

14Señor Jesucristo, Tayta Dios y Espíritu Santu imaypis 

kuyapaykuyäläshunki. [Amén.] 

Gálatas 
Gálatas 1 

Carta qalaykunan 

1-2Galacia provinciacho kaykaq wawqi panikuna: Noqa Pablumi kay cartata 

qamkunapaq apaykäsimü. Apóstol kanäpaq manami runakunasu 
churayämash, sinöqa Jesucristo y payta kawarisimuq Tayta Diosmi. Kaycho 
kaykaq wawqi panikunami qamkunapaq salüdunta apasikayämun. 

3Papäninsi Tayta Dios y Señor Jesucristo kuyapäyäshushpayki ali 

kawayänaykipaq yanapaykuyäläshunki. 

4Papäninsi Tayta Dios munashqannömi kay pasacho jusalikuypita 

salvamänansipaq Jesucristo wanurqan. 

5Tayta Dios imayyaqpis alabash kaykuläsun. Amén. 

Wawqi panikuna lutan yachasikuyta chaskikuyashqan 

6Musyayashqaykinöpis Jesucristupa kuyakuyninwanmi Tayta Dios 

qayayäshurqayki. Sayta musyaykar ¿imanirtaq lutan yachasikuyta chaskikur 
manaraqpis aykäta Tayta Diospita witikuyashkanki? ¡Saytaqa manami 
imano tantiyakuytapis atipäsu! 

7Jesucristupa wilakuyninpita mas juk wilakuyqa manami salvakunansipaq 

kansu. Sayno kaptinpis wakin runakuna Jesucristupa wilakuyninman 
yaparkurmi lutanta yachaykäsiyäshunki. 

8Qamkunata yachasiyashqäta manakaqman churar lutanta pipis 

yachasiptinqa infiernuman Tayta Dios qaykusun. Noqakunatapis lutanta 
yachasiyaptïqa infiernuman qaykayämäsun. Jana pasapita 
shamuq angiltapis lutanta yachasiptinqa infiernuman qaykusun. 

9Yapaypis nï: Pipis Jesucristupa wilakuynin jananman lutan yachasikuyta 

takusiq kaqtaqa infiernuman qaykusun. 

10Sayno nishpä ¿runakuna alabayämänantasuraq ashiykä? ¿Runakunapita 

ali rikash kaytasuraq munaykä? Noqa manami runakuna 
alabayämänanpaqsu yachaykäsï, saypa trukanqa Tayta Dios: <<Alitami 
rurashkanki>> nimänanpaqmi. Runakuna alabayämänan raykula 
yachasirqa manami Jesucristupa sirviqninsu käman. 

Apostolnin kananpaq Pabluta Jesucristo churashqan 

11Wawqi panikuna, shumaq tantiyakuyay. Ali wilakuyta wilakushqä manami 

runakunapa yarpayninsu kaykan. 

12Saynöpis manami say wilakuyta runasu yachasimash, saypa trukanqa 

kikin Jesucristumi revelacioncho tantiyasimash. 

13Qamkuna musyayankimi nawpata Israel runakunapa costumbrinkunata 

cumplir imano kashqätapis. Say wisanqa Jesucristuta chaskikuqkunapa 
contran sharkur qatikacharmi lapanta ushakäsiyta munarqä. 

14Wakin Israel mayïkunapitapis masmi costumbrïkunata välisirqä. Lapan 

winay mayïkunapitapis masraqmi Moisés qelqashqankunata cumplirqä. 

15Imano kaptinpis manaraq yuriptïmi Tayta Dios kuyapämashpan payta 

sirvinäpaq akramash. 

16Nirkurmi Jesucristuta chaskikunäpaq shumaq tantiyarkasimar mana Israel 

runakunata wilakuyninta wilapänäpaq kachamash. Sayno kachamaptinmi 
wilakuyninta tantiyasimänanpaq pitapis tapukurqänasu. 

17Saynöpis manami noqapita mas punta kaq apostolkunawan parlanäpaqpis 

Jerusalénman aywarqäsu. Saypa trukanqa Arabia partipami aywakurqä. 
Saypitanami Damasco markaman yapay kutirqä. 

18Saypita kimsa watataraqmi Pedruwan parlaq Jerusalénman 

aywarqä. Saychömi chunka pisqa junaq paywan qoyämurqä. 

19Saychömi reqirqä Señor Jesucristupa wawqin Santiaguta. Isanqa wakin 

apostolkunataqa manami tarirqäsu. 

20Tayta Dios musyanmi mana lulakuykashqäta. 

21Saypitanami Siria y Cilicia provinciakunapa aywarqä. 

22Judea provinciacho wawqi panikuna manaraqmi mayqanpis 

reqiyämarqanraqsu. 

23Paykuna kayno niqtashi wiyayänaq: <<Qatikachämaqninsi runami 

kananqa Jesucristupa wilakuyninta wilakur puriykan>>. 

24Sayno niqta wiyarshi Tayta Diosta alabayänaq. 

 

Gálatas 2 
Jerusaléncho apostolkuna Pabluta chaskikuyashqan 

1Saypita chunka chusku watataraqmi Tituta pushakurkur 

Bernabéwan Jerusalénman yapay kutirqä. 

2Sayman kutirqä Tayta Dios revelacioncho aywanäpaq tantiyasimash 

kaptinmi. Jerusaléncho kaq apostolkunawan kikiläkuna shuntakarmi mana 
Israel runakunata imata yachasishqätapis wilarqä. Lutanta yachasishqäta 
yarpäyaptinqa sayjinanpa nakar wilakushqäpis manakaqlapaqmi kanman 
karqan. 

3Wilakushqäta tantiyasiptïmi ali kashqanta niyämarqan. Saynöpami mana 

Israel runa kashqanta musyarpis <<Tito señalakusun>> niyarqansu. 

4Wilakushqä ali kashqanta niyaptinpis juk ishkay runakuna criyenti 

tukur Moisés qelqashqan leykunata cumpliyänanpaqmi wawqi panikunata 
yachasiyarqan. Sayno yachasiyaptinpis Jesucristuta chaskikushna kaykar 
manami say leykunata cumplinansipaqnasu kaykansi. Paykuna niyashqanta 
chaskikurqa manami libriraqsu kaykansi, sinöqa say leykunapa 
munaynincho kar ashmaynölami kaykansi. 

5Saymi say lutan yachasikuyta chaskipäyarqäsu. Chaskipäyaptïqa 

Jesucristupa ali wilakuyninpita witikuyankimanmi karqan. 

6Jerusaléncho kaq apostolkunaqa wilakuptï manami michäyämarqansu 

(Jesucristuwan juntu purish kayaptinpis Tayta Diospaqqa lapansipis iwalmi 
kansi), 

7saypa trukanqa tantiyakuyarqan Israel runakunata wilapänanpaq Pedruta 

churashqanno mana Israel runakunata wilapänäpaq noqatapis Tayta Dios 
churamashqantami. 

8Israel runakunapa apostolnin kananpaq Pedruta Tayta Dios 

churashqannömi mana Israel runakunapa apostolnin kanäpaq noqatapis 
churamash. 

9Saymi Santiago, Pedro y Juanpis tantiyayarqan wilakuyninta wilakur 

purinäpaq Tayta Dios churamashqanta. (Paykunapaqqa iglesiacho columna 
kayashqantami niyan.) Saypitanami paykuna niyämarqan: <<Bernabéwan 
qam aywayay mana Israel runakunaman y noqakunana Israel runakunaman 
aywayäshaq>>. Sayno nirkurmi makinta qoyämarqan. 

10Saynöpis niyämarqan muchuq wawqi panikunata mana qonqaypa 

yanapäyänäpaqmi. Sayta imaypis ruraykämi. 

Pedruta Pablo olqutupashqan 

11Saypita Antioquíaman Pedro chaykamur mana alita ruraptinmi 

olqutuparqä. 

12Puntataqa mana Israel wawqi panikunawan shuntakaykurmi 

mikuq. Santiaguwan puriq runakuna chäyämuptinmi isanqa jamuräyänanta 
mansakushpan mana Israel wawqi panikunawan shuntakarqannasu. 

13Pedruta rikakurmi wakin wawqi panikunapis y Bernabépis mana Israel 

wawqi panikunawan mikuyänanpaq shuntakäyarqannasu. 

14Sayno rurashqan mana ali kaptinmi wawqi panikunapa nawpancho 

Pedruta olqutupar nirqä: <<Kikikipis mana Israel runano Moisés qelqashqan 
leykunata mana cumpliykarqa ¿imanirtaq munaykanki mana Israel 
runakuna say leykunataraq cumpliyänanta? 

15Noqansi manami mana Israel runasu kansi, saypa trukanqa 

yurishqansipita pasa Israel runami. 

16Musyansimi Tayta Dios imano perdonamashqansita. Manami Moisés 

qelqashqan leykunata cumplishsu perdonamansi, saypa trukanqa 
Jesucristuman yärakushqami. Saymi Jesucristuman yärakuykansi Tayta 
Dios perdonamänansipaq. Say leykunaman yärakushqanpitaqa manami 
pitapis Tayta Dios salvansu>>. 

17Moisés qelqashqan leykunaman yärakunansipa trukan Jesucristuman 

yärakushqami wakin runakuna yarpäyan jusalikushqansita. ¿Paykuna 
yarpäyashqannösuraq Jesucristo jusalikasimansi? ¡Manami! 

18Saypa trukanqa jusayuq rikakunsi Moisés qelqashqan leykunaman yapay 

yärakurmi. 

19Moisés qelqashqan leykunapa munaynincho karmi say leykunapaq 

wanush japuyna rikakurqä. Kananqa librinami kaykä Tayta Dios 
munashqanno kawanäpaq. 

20Noqaqa Jesucristuwan cruzcho wanushnömi kaykä. Manami noqanasu 

kawä, saypa trukanqa Jesucristumi noqacho kawan. Saymi Tayta Diospa 
Surinman yärakur kawaykä. Paymi kuyamashpansi noqansi rayku 
wanurqan. 

21Manami manakaqmansu Tayta Dios kuyapämashqansita churaykä. Wakin 

runakuna niyashqanno leyninkunata cäsukushqaraq Tayta Dios 
salvamaptinsiqa Jesucristo wanushqanpis manakaqlapaqmi kanman 
karqan. 

 

Gálatas 3 
Pablo lakikushqan 

1¡Mana tantiyakuq Galacia runakuna! Noqansi rayku Jesucristo cruzcho 

wanushqanta shumaqmi tantiyayarqayki. Sayno kaykaptinqa ¿pitaq kuchipa 
tulunta amupaykuyäshushkanki [lutan yachasikuyta chaskikuyänaykipaq]? 

2Kanan mä wilayämay. ¿Qamkuna Moisés qelqashqan leykunata cumplirku 

o Jesucristupa wilakuyninta wiyar payman yärakurku Espíritu Santuta 
chaskikuyashkanki? 

3¿Pasaypa mana tantiyakuqnaku kaykuyanki? Espíritu Santu 

yanapäyäshuptikimi Tayta Dios munashqanno kawayta qalaykuyashkanki. 
Sayno kaykaptinqa ¿imanirtaq Espíritu Santuta mana cäsur Moisés 
qelqashqan leykunata cumpliyta munaykäyanki? 

4Sayno karqa ¿manakaqlapaqsuraq Jesucristuta chaskikuyashqaykipita 

nakayashkanki? Manachi manakaqlapaqqa nakayankimansu karqan. 

5¿Say leykunata cumpliyashqaykipitasuraq Tayta Dios Espíritu Santuta 

qoyäshushkanki? Saynöpis ¿leykunata cumpliyashqaykipitasuraq 

qamkunacho milagrukunata ruran? Manami saypitasu, sinöqa Jesucristupa 
ali wilakuyninta wiyar payman yärakuyashqaykipitami. 

Abrahamno yärakur salvash kashqansi 

6Yärakuptinmi Abrahamtapis jusaynaqtana Tayta Dios chaskirqan. 

7Shumaq tantiyakuyay. Tayta Diosman noqansipis yärakurqa mayqan ayllu 

karpis Abrahampa ayllunmi kaykansi. 

8Tayta Diospa palabranmi nikan mana Israel runakunatapis payman 

yärakuyashqanpita Tayta Dios perdonananpaq kashqanta. Saymi ali 
wilakuyninta Abrahamta wilapar Tayta Dios nirqan: <<Qam kaynikipami 
lapan casta runakunapis bendicionnïta chaskiyanqa>>. 

9Saymi Tayta Diosman yärakur Abraham bendicionta chaskishqanno 

noqansipis bendicionta chaskiykansi. 

10 Moisés qelqashqan leykunata cumpliyashqanpita salvash kayashqanta 

yarpaqkunaqa lapanpis maldicionädumi kaykäyan. Tayta Diospa 
palabranchöpis kaynömi qelqaraykan: <<Qelqaraykaq leykunata lapanta 
mana cumpliq kaqqa maldicionashqami kanqa>>. 

11Sayno kaykaptinqa Moisés qelqashqan leykunawanqa manami 

mayqanpis salvakuyanqasu. Saypa trukanqa Tayta Diospa palabrancho 
nikan: <<Munashqäno kawaq runaqa noqaman yärakamarmi kawanqa>>. 

12Moisés qelqashqan leykuna manami Diosman yärakur salvakunansipaqsu 

parlan, sinöqa kaynömi nin: <<Leynïkunata cumpliq kaq runaqa lapantami 
cumplinman>>. 

13Isanqa say leykunata cumpliyta mana kamäpakurmi maldicionädu 

karqansi. Saymi noqansipa trukansi maldicionädu runano wanur Jesucristo 
salvamashkansi. Tayta Diospa palabranchöpis kaynömi qelqaraykan: <<Pï 
runapa ayanpis qerucho warkaraptin maldicionashqami kanqa>>. 

14Jesucristupis sayno wanurqan Abrahamta Tayta Dios promitishqan 

bendicionta mana Israel runakunapis chaskikuyänanpaqmi. Saymi 
Jesucristuman yärakur Tayta Dios promitishqan Espíritu Santuta 
chaskikunsi. 

Abrahamta Tayta Dios promitishqan 

15Wawqi panikuna, kananqa runakuna rurayashqan testamentuman 

tinkusiypami tantiyasiyäshayki. Musyashqansinöpis testamentuta rurar 
firmaptinqa manami pipis manakaqman churannasu ni imatapis yapannasu. 
Saynölami Tayta Dios promitishqanpis kaykan. 

16Pay promitishqanqa Abrahampaq y paypita miraqpaqmi kaykan. Manami 

Abrahampita lapan miraqkunapaq kashqantasu Tayta Dios nirqan, sinöqa 

paypita miraq juklaylapaq kashqantami. Sayno nir Jesucristupaqmi 
parlaykarqan. 

17Saymi nï: Abrahamwan pactuta [Cristucho] rurashqanpita chusku pachak 

kimsa chunka (430) wata qepataraqmi Tayta Dios leyninkunata Moisésta 
entregarqan. Qepataraq shamush karmi Abrahamta promitishqanta 
anulashsu. 

18Saymi Moisés qelqashqan leykunata cumplishqansipitasu salvacionta 

chaskinsi, sinöqa Abrahamta promitishqanta Tayta Dios cumpliptinmi. 
Moisés qelqashqan leykunata cumplishqansipita salvakunansipaq kaptinqa 
Tayta Dios promitishqanpis walälapaqmi kanman karqan. 

Moisés qelqashqan leykuna imapaq kashqanpis 

19Sayno kaptinqa ¿imapaqtaq say leykuna kaykan? Say leykunata Moisésta 

entregarqan runakuna jusayuq kayashqanta 
tantiyakuyänanpaqmi. Saynöpis say leykuna karqan Jesucristo 
shamushqanyaqlami. Paymi kaykan Abrahamta Tayta Dios promitishqan 
runa. Saynöpis Tayta Dios leyninkunata angilkunawanmi Moisésta 
entregasirqan. Moisésnami say leykunata runakunata wilaparqan. 

20Abrahamta promitirmi isanqa jukwan wilakasinanpa trukanqa kikin Tayta 

Dios parlaparqan. 

21Sayno kaykaptinqa ¿Tayta Diospa leyninkuna salvamänansipaqsuraq 

kaykan? ¡Manami! Say leykuna salvamänansipaq kaptinqa promitishqanta 
Tayta Dios manakaqmanmi churanman karqan. Salvamänansipaq kaptinqa 
leyninkunata cumplirmi salvakushwan karqan. 

22Isanqa Tayta Diospa palabran nikan lapansipis jusayuq kashqansitami. 

Jesucristuman yärakurraqmi Tayta Dios promitishqanta chaskikur 
salvakunsi. 

23Jesucristuman manaraq yärakushqami Moisés qelqashqan 

leykuna munaynincho sararämarqansi. Sayno sararämarqansi Jesucristo 
shamushqanyaqmi. 

24Surinta rïcu runa ashmayninpa makinman churashqannömi noqansitapis 

say leykunapa munayninman Tayta Dios churamashkansi. Sayno 
churamashkansi Jesucristo shamuptin payman yärakur salvakunansipaqmi. 

25Wamra shaksharkur ashmaqninpa makincho manana kashqannömi 

Jesucristuman yärakur Moisés qelqashqan leykunapa munayninchönasu 
kaykansi. 

Tayta Diospa wamranna kashqansi 

26Wawqi panikuna, Jesucristuman yärakurnami kananqa Tayta Diospa 

wamrankunana kaykansi. 

27Saynöpis bautizakushpansimi Jesucristuwan juklaylano kar paypa 

makinchöna kaykansi. 

28Saymi Israel runa karpis mana Israel runa karpis, ashmay karpis mana 

ashmay karpis, olqu karpis warmi karpis Jesucristucho karqa Tayta Diospa 
wamranna kaykansi. 

29Saynöpis Jesucristuta chaskikur Abrahampita miraqnami kaykansi. 

Saynöpami Abrahamta Tayta Dios promitishqanta noqansipis chaskinsi. 

 

Gálatas 4 

1Pipis wamralaraq karqa herencianta manami chaskinraqsu. Chaskinanpaq 

kaykarpis ashmaynölami kaykan. 

2Saymi ashmaqninpa munaylanchöraq kaykan papänin nishqan junaqyaq. 

3Saynölami noqansipis wamra japuy kashpansi Moisés qelqashqan 

leykunapa munaynincho karqansi. 

4Promitishqan tiempu chämuptinnami Tayta Dios Surinta kachamurqan. 

Paymi noqansino yurir say leykunapa munaynincho karqan. 

5Sayno karqan leykunapa munaynincho kashqansipita salvamänansipaqmi. 

Saynöpami paypa wamrankunana kanansipaq legitikamashkansi. 

6Wamran kashqami Surin Jesucristo promitishqan Espíritu 

Santuta shonqunsiman Tayta Dios kachamurqan. Espíritu Santumi Tayta 
Diosta imaypis: <<¡Abba, Papä!>> nikan. 

7Saymi ashmaynönasu kaykansi, sinöqa Tayta Diospa wamrankunanami 

kaykansi. Wamranna kashpansimi promitimashqansi herenciata [Jesucristo 
kayninpa] chaskishun. 

Wawqi panikunapaq Pablo lakikushqan 

8Qamkunaqa Tayta Diosta manaraq reqirmi mana rasunpaypa kaq 

dioskunata sirviyarqayki. 

9Kananmi isanqa Tayta Diosta reqiyanki y paypis reqiyäshunki. Sayno 

kaykaptinqa ¿imanirtaq Moisés qelqashqan leykunata cumpliyta munar 
ashmay kayman yapay kutiykäyanki? 

10Saymi qamkunaqa Israel runakuna respitayashqan junaqkunata, 

killakunata, watakunata y fiestankunata respitaykäyanki. 

11Sayno kayaptikimi pasaypa lakikü. ¿Walälapaqsuraq Jesucristupa 

wilakuyninta qamkunata yachasiyashkä? 

12Noqapis mana Israel runakunanölami Moisés qelqashqan leykunapa 

munayninchönasu kaykä. Wawqi panikuna, qamkunata ruwakü noqa 
kashqäno qamkunapis kayänaykipaqmi. Qamkuna alimi chaskiyämarqayki. 

13Musyayashqaykinöpis qeshyaynïpami qamkuna kaqcho Jesucristupa 

wilakuyninta wilakurqä. 

14Sayno qeshyaptïpis qarqayämänaykipa trukan angiltanöraqmi y kikin 

Jesucristutanöraqmi ali rikayämarqayki. 

15Kananqa ¿imanakaskiyashkankitaq? Nawpataqa nawikikuna trukasina 

kaptinqa jorqurirpis nawïman churaparkayämankimanmi karqan. 

16Kananqa ¿Jesucristupa wilakuyninta yachasishqäpitaku conträ 

sharkuyashkanki? 

17Lutan yachasikuqkuna manami Dios munashqanno ali kawayänaykita 

munarsu yachaykäsiyäshunki, saypa trukanqa noqakunata manakaqman 
churayämashpan paykuna yachasiyashqanta chaskikuyänaykita 
munalarmi. 

18Rasunpaypa ali kawayänaykita munar yachasiyäshuptikiqa alimi kanman. 

Isanqa qamkunawan kaykaptïpis o mana kaykaptïpis saynöla 
yachasiyäshunkiman. 

19Kuyay wamräkuna, Jesucristuno kawayänaykita munarmi wachay nanay 

sariptin warmi lakikushqanno noqapis qamkunapaq fiyupa lakikü. 

20¡Shumaq tantiyasinäpaq qamkuna kaqcho maynapis kaykämanna! 

Karucho karmi ima ruraytapis kamäpaküsu. 

Agarman y Saraman tinkusishqan 

21 Moisés qelqashqan leykunapa munaynincho kayta munarqa ¿pay 

qelqashqankuna imata nishqantapis tantiyayankiku? 

22Saychömi nikan Abraham ishkay suriyuq kashqanta. Jukaq surin karqan 

ashmaynincho y jukaq surinnami karqan warmincho. 

23Ashmaynincho kaq surinqa manami Tayta Dios promitishqan kaq surinsu 

karqan. Warmincho kaq surinmi isanqa Tayta Dios promitishqan karqan. 

24Say warmikunata ishkay pactuman tinkusiypami tantiyasishayki. 

Abrahampa ashmaynin Agarmi Sinaí jirkano kaykan. Sinaí jirkachömi Israel 
runakunawan Tayta Dios pactuta rurar leyninkunata entregarqan. Saymi 
pipis say leykunapa munaynincho kar ashmayno kaykan. 

25Arabiacho kaykaq Sinaí jirkanömi Agar kaykan. Saynölami Jerusalénpis y 

wawankunapis kaykäyan. Sayno kaykäyan Moisés qelqashqan leykunapa 
munaynincho kayashpanmi. 

26Abrahampa warmin Saranami Tayta Dios rurashqan mushuq pactuno 

kaykan. Say pactuta Tayta Dios cumplir salvamaptinsimi noqansipa 
markansi jana pasacho kaq Jerusalén kanqa. 

27Jana pasacho kaq Jerusalén aska wawayuq kananpaq kashqanpitaqa 

Tayta Diospa palabranchöpis kaynömi qelqaraykan: <<Qoluq warmi, 
¡kushikuy! Wawata mana tarirpis ¡kushikushpayki cantay! Runan kacharish 
karpis runayuq warmipitapis masraqmi wawata tarinkipaq>>. 

28Wawqi panikuna, sayno kaptinmi noqansiqa Sarapa wawan Isaacno kar 

Tayta Dios promitishqanta cumplishqanpita paypa wamrankuna kaykansi. 

29Espíritu Santupa munayninwan yuriq Isaacta Agarpa wawan 

chikishqannömi kananpis Moisés qelqashqan leykunata cumplisiqkuna 
chikiykämansi. 

30¿Manaku yarpäyanki Tayta Diospa palabran imata nishqantapis? 

Saychömi qelqaraykan Sara kayno nishqan: <<¡Say ashmaytaqa 
wawantinta jukla qarquy! Say warmipa wawanqa wawä Isaacwan manami 
herencianta rakipänakuyanmansu>>. 

31Wawqi panikuna, noqansiqa manami ashmay kaq warmipa wawannösu 

kaykansi, saypa trukanqa Sarapa wawannömi. 

 

Gálatas 5 
Lutan yachasikuqkunata mana chaskipäyänanpaq nishqan 

1Jesucristo libramashqami Moisés qelqashqan leykunapa munaynincho 

kashqansipita librina kaykansi. Sayno kaykaptinqa say leykunata 
cumpliyänaykipaq obligayäshuptiki ama cäsupäyaysu. 

2Noqa nï: Señalakuyaptikiraq Tayta Dios salvayäshushqaykita 

yarpäyaptikiqa Jesucristuman yärakuyashqaykipis manakaqlapaqmi 
kaykan. 

3Yapaypis nï: Pipis señalakuq kaqqa Moisés qelqashqan leykunata 

lapantaraqmi cumplinman. 

4Say leykunata cäsukuypa pipis salvakuyta munarqa Jesucristupita y Tayta 

Diospa kuyakuyninpitapis witikuyashqami. 

5Noqansimi isanqa Espíritu tantiyasimaptinsi musyansi Jesucristuman 

yärakur salvakunansipaq kashqanta. 

6Jesucristuta chaskikush kashqanqa manami señalakush kashqansisu ni 

mana señalakush kashqansisu välin, sinöqa payman yärakur kuyanakur 
kawashqansimi. 

7Jesucristuman yärakur alimi kaykäyarqayki. ¿Pitaq shimita 

jatipäyäshushkanki rasunpa kaq wilakuyta mana cäsukuyänaykipaq? 

8Paykuna yachasiyashqanqa manami qayamaqninsi Tayta Diospitasu 

kaykan. 

9Say lutan yachasikuyqa walka levadüra mäsata jakasishqannömi kaykan. 

10Tayta Diostami manakuykä lutan yachasikuqkunata manana 

chaskipäyänaykipaq. Say runakunataqa pï kaptinpis Tayta Diosmi juzganqa. 

11Wawqi panikuna, señalakuyänanpaq yachasiptïqa manami 

qatikachaykäyämanmansu ni Jesucristo noqansi rayku cruzcho 
wanushqanta wilakushqäpita chikiykäyämanmansu. 

12<<Señalakurraqmi salvakuyanki>> nir yachasiyäshuqnikikunaqa 

penqayninta kutapita chipyaq kusuriykuyäsun. 

Espíritu Santupa makincho kawanansipaq yachasishqan 

13Wawqi panikuna, Tayta Dios qayayäshushkanki librina kayänaykipaqmi. 

Librina karpis ama jusalikuyaysu, saypa trukanqa jukniki juknikipis 
kuyanakur yanapänakuyay. 

14Diospa leyninchömi nikan: <<Kikiki kuyakushqaykino runa mayikita 

kuyanki>>. Say nishqanta cumplirqa lapan leyninkunatami cumpliykäyanki. 

15Sayno kaykaptinqa cuidädu chikinakuyankiman. Chikinakurqa 

jaqayäsinakur qarqunakuyankimi. 

16Saymi nï: Espíritu Santu tantiyasiyäshushqaykinöla kawayay. Sayno 

kawarqa manami shonquykikuna munashqanno jusalikuyankisu. 

17Lutan yarpaykunaqa Espíritu Santupa contranmi kaykan y Espíritu 

Santunami lutan ruraykunapa contran. Saymi ishkan apänakuyaptin alita 
rurayta munarpis kamäpakuyankisu. 

18Espíritu Santu tantiyasiyäshushqaykita cäsukurqa manami leykunapa 

munayninchönasu kaykäyanki. 

19Lutan yarpashqankunata ruraqkunaqa [majanta jarukuyan,] fornicación 

jusata jusalikuyan, melanaypaq kaqkunata rurayan, shanaripakur 
jusalikuyan, 

20ïdulukunata adorayan, runa mayinta brujyasiyan, runa mayinta chikiyan, 

rimanakuyan, cëlanakuyan, imalapitapis rabyakuyan, nanaparänakuyan, 
qarqunakuyan, jaqayäsinakuyan, 

21envidiösu kayan, [runa mayinta wanusiyan,] upyalaman churakäyan, 

shinkakurkur lutankunata rurayan y mastami saynöla jusalikuyan. Nawpata 
nishqänölami kananpis albirtï: Sayno kawaqkunaqa Tayta 
Dios mandaykashqanman manami chäyanqasu. 

22Santu Espïritupa munaynincho kawarmi isanqa kuyanakunsi, kushikunsi, 

jawka kawansi, pacienciakunsi, ali shonqu kansi, yanapäkuq kansi, 
awnishqansita cumplinsi, 

23humildi kansi y alilata ruranansipaq tantiyakunsi. Sayno kawarqa manami 

ima leytapis manakaqman churaykansisu. 

24Jesucristupana karmi unay kawayninsita cruzcho 

wanusishkansina. Saymi jusalikuykuna yarpayninsiman shamuptinpis 
cäsupansinasu. 

25Espíritu Santupa munaynincho kaykarqa pay tantiyasimashqansino 

kawashun. 

26Sayno kawaykarqa pitapis rabyanäsir ama runa tukushunsu ni envidiösu 

kashunsu. 

 

Gálatas 6 
Runa mayinsiwan yanapänakunansipaq nishqan 

1Espíritu Santu munashqanno kawaq wawqi panikuna, yärakuq mayiki 

jusalikuykashqanta musyarqa mana jamuraylapa tantiyasiyanki. Cuidätaq 
kikikikunapis jusalikuyankiman. 

2Jukniki juknikipis shakyäsinakur yanapänakuyay. Saynöpami Jesucristo 

yachasimashqansi mandamientunta cumpliykäyanki. 

3Imatapis mana musyaykar runa tukurqa kikilaykikunami engañakuykäyanki. 

4Runa tukuyänaykipa trukanqa kikikikuna imano kawaykäyashqaykitapis 

tantiyakuyay. Saynöpami ali tukur kushikuyänaykipa trukanqa Tayta Dios 
munashqanno kawayashqaykipita kushikuyanki. 

5Lapansimi imano kawashqansipitapis Tayta Diosta cuentata qoshun. 

6Jesucristupa wilakuyninta yachakuqkunaqa yachasiqninta imalawanpis 

yanapäyäsun. 

7Shumaq tantiyakushun. Tayta Diosta manami engañayta kamäpakunsisu. 

Imatapis murushqansitaqa cosechansimi. 

8Saynölami jusata rurarqa wanur ushakäshun. Espíritu Santu munashqanno 

kawarmi isanqa mana ushakaq kawayta tarishun. 

9Sayno kaykaptinqa mana ajayaypa ali kaqkunalata rurashun. Sayno 

kawashqami Tayta Dios imay karpis premiuta qomäshun. 

10Sayta musyaykarqa puëdishqansiman tupu pïmaytapis yanapäshun. 

Jesucristuman yärakuq mayinsi kaptinqa masraq yanapäshun. 

Carta ushanan 

11Kay cartapa ushanantaqa kikïmi jatusaq letrakunawan qelqaykämü. 

12Señalakuyänaykipaq yachasishuqnikikunaqa Israel mayinkuna ali 

rikayänanta munalarmi yachaykäsiyäshunki. Qatikachäyänanta mansarirmi 
Jesucristo cruzcho wanushqanpita salvakushqansitaqa yachasiyansu. 

13Paykuna señalakurpis Moisés qelqashqan leykunata manami 

cumpliyansu. Sayno karpis leyta cumplisiyashqanpita alabakuyänalanpaqmi 
señalakuyänaykita munaykäyan. 

14Noqaqa manami imapitapis alabaküsu. Alabakunäpa trukanqa Señor 

Jesucristo noqansi rayku cruzcho wanushqanpitami kushikü. Cruzcho 
wanush kaptinmi kay mundu noqapaq crucificashnöna kaykan y noqapis kay 
mundupaq crucificashnöna kaykä. 

15Saymi [Jesucristucho kashqaqa] señalakush kashqansisu ni mana 

señalakush kashqansisu välin. Mushuq kamash runana kashqansimi isanqa 
rasunpaypa välin. 

16Sayta tantiyakuqkunataqa Tayta Dios kuyapar ali rikaykuläsun. 

Paykunaqa Tayta Dios kuyashqan Israel runakunami kaykäyan. 

17[Señor] Jesucristupa ali wilakuyninta wilakushqäpita maqayämashqan 

seräkuna kanmi. Sayno kaykaptinqa yachasishqäta pipis manakaqman 
amana churasunsu. 

18Wawqi panikuna, Señorninsi Jesucristo kuyapäyäshushpayki imaypis 

yanapaykuyäläshunki. Amén. 

Efesios 
Efesios 1 

Carta qalaykunan 

1Éfeso markacho kaykaq salvash kaqkuna: Noqa Pablo, Jesucristupa 

apostolnin kanäpaq Tayta Dios akramash kaptinmi qamkunapaq kay cartata 
cartakaykämü. Jesucristo munashqanno kawayashpaykimi Tayta Diospana 
kaykäyanki. 

2Papäninsi Tayta Dios y Señor Jesucristo kuyapäyäshushpayki ali 

kawayänaykipaq yanapaykuyäläshunki. 

Tayta Diosta agradëcikushqan 

3¡Señor Jesucristupa Papänin Tayta Dios alabash kaykuläsun! 

Jesucristucho kashqami gloriacho kaykaq imaykaläya bendicionninkunata 
qomashkansi. 

4Kay pasata manaraq kamarmi Jesucristuman churamashpansi Tayta Dios 

akramashkansi paypa nawpancho jusaynaq y santu kanansipaq. 

5Kuyamashpansimi kikin munashqanno destinamarqansi Jesucristo 

kayninpa wamran kanansipaq. 

6Kuyashqan Surinwan sayno destinamashqansipitami imaypis payta 

alabashun. 

7Kuyapäkuq karmi Surinpa yawarninwan rantimashpansi lapan 

jusansikunata perdonamashkansi. 

8Seqaypa kuyapämashpansimi y yachayta qomashpansimi 

9runakuna mana musyayashqanta Tayta Dios musyasimashkansi. 

10Saymi musyasimashkansi jana pasacho kaqkunata y kay pasacho 

kaqkunatapis pay destinashqan junaq Jesucristupa makinman lapanta 
churananpaq kashqanta. 

11Kikin yarpashqanno lapantapis ruraq karmi noqansitapis Jesucristucho 

kaptinsi Tayta Dios destinamashkansi herenciansita chaskinansipaq. 

12Paymi kamakäsish Israel runakuna Jesucristuman puntata yärakur payta 

alabayänanpaq. 

13Qamkunapis ali wilakuyninta wiyarmi Jesucristuman yärakur 

salvakuyashkanki. Saynöpami promitishqan Espíritu Santuwan Tayta Dios 
shonquykikunata sëllayäshushkanki. 

14Espíritu Santuta qomashpansimi Tayta Dios musyasimansi herenciansita 

qomänansipaq kashqanta y wamran kanansipaq rantimashqansita. Sayno 
salvamashqansipitami imaypis payta alabashun. 

Wawqi panikunapaq Tayta Diosta manakushqan 

15Saymi Señor Jesucristuman shumaq yärakuyashqaykita musyar y wawqi 

panikunawan kuyanakuyashqaykita musyar 

16Tayta Diosta qamkunapaq manakur imaypis payta agradëcikü. 

17Saynöpis Señorninsi Jesucristupa Papänin munayyuq Tayta Diostami 

manakü Espíritu Santuwan tantiyasiyäshuptiki payta reqiyänaykipaq. 

18Shonquykikunacho sayno tantiyasiyäshuptikimi musyayanki Tayta Dios 

qayashushpayki imapaq salvayäshushqaykita, seqaypa ali herenciata 
chaskiyashqaykita 

19y payman yärakuqkunata munayninwan shumaq yanapashqanta. 

20Say munayninwanmi Jesucristuta kawarirkasimur gloriacho aluq kaq 

nawpanman jamasish. 

21Saynöpami Jesucristuta Tayta Dios churash kay vïdacho y juk vïdachöpis 

munayyuq kananpaq. Saymi angilkunapitapis, supaykunapitapis y pïmay 
runapitapis mas munayyuq kaykan. 

22Sayno munayyuq kaptinmi lapan imaykatapis paypa munayninman Tayta 

Dios churash. Iglesiata kuyarmi payta churash lapanpapis mandaqnin kar 
uman kananpaq. 

23Noqansinami iglesian kar cuerpun kaykansi. Saymi pay munashqanno 

kawanansipaq imaypis yanapaykämansi. Paypa makinchömi lapan 
imaykapis kaykan. 

 

Efesios 2 
Kuyamashpansi Tayta Dios salvamashqansi 

1Nawpataqa qamkuna jusalikur wanush japuymi kayarqayki. 

2Wakin runakunanölami Tayta Diosta mana cäsukur Satanáspa makincho 

kawayarqayki. 

3Saynölami lapansipis shonqunsi munashqanta rurar y mana alikunata 

yarpar kawakurqansi. Sayno kawashqansipitami wakin runakunatano Tayta 
Dios castigamänansipaq kaykarqan. 

4Sayno kaykashqapis Tayta Dios kuyapäkuq karmi seqaypa 

kuyamashkansi. 

5Saymi jusalikur wanush japuy kaykashqapis Jesucristuta wanushqanpita 

kawarisimur noqansitapis wanushno kashqansipita 
kawarisimashkansi. Kuyapäkuq kayninpami salvamashkansi. 

6Jesucristuwan kawarisimashqansinömi gloriacho paywan 

jamasimashkansi. 

7Sayno jamasimashkansi Jesucristucho kash seqaypa kuyapämashqansita 

shamuq watakunacho pïmaypis tantiyakunanpaqmi. 

8-9Tayta Dios kuyapäkuq karmi Jesucristuman yärakush salvacionta 

qaramashkansi. Manami kikinsipitasu ni alita rurashqansipitasu salvacionta 
tarishkansi, sinöqa Tayta Diospitami. Saymi pipis alabakur ninqasu: 
<<Alikunata rurashqäpitami Tayta Dios salvamash>>. 

10Jesucristucho kashqami alikunata rurar kawanansipaq mushuq kawayta 

Tayta Dios qomashkansi. Sayno kawanansipaqqa unaypita pasami 
destinamarqansi. 

Israel runakunatapis mana Israel runakunatapis Jesucristo amistasishqan 

11Nawpata imano kayashqaykitapis ama qonqäyaysu. Israel 

runakunaqa señalakush karmi señalaküni kayashqaykipita manakaqman 
churayäshurqayki. 

12Jesucristupa wilakuynintapis manami musyayarqaykisu. Israel runapitapis 

jäpami kayarqayki. Tayta Dios promitishqanta chaskiyänaykipaq 
rurashqan pactukunapis manami qamkunapaqsu karqan. Kay pasacho 
Diosniynaq y oqrakashqami kawayarqayki. 

13Tayta Diospita karucho kash karpis Jesucristucho karnami yawarninta 

jichashqanpita Tayta Diospa nawpanchöna kaykäyanki. 

14Jesucristo sayno salvayäshushkanki ali kawayta qomaqninsi karmi. Mana 

rikanakunanpaq saparaq tapiata juchusiqnömi Israel runa karpis mana Israel 
runa karpis juk ayllunöla kanansipaq shuntamashkansi. 

15Sayno shuntamashkansi Israel runakunapa leyninkunata, 

mandamientukunata y reglamentukunata anularmi. Jesucristucho mushuq 
runa kanansipaqmi Israel runakunatapis y mana Israel runakunatapis 
shuntamashkansi. 

16Cruzcho wanurmi Tayta Dioswan amistasimashkansi mana chikinakur 

alina kawanansipaq. 

17Kay pasaman Jesucristo shamurmi Tayta Diospa makincho ali 

kawanansipaq kaq wilakuyta wilakurqan. Say wilakuyqa Tayta Diospita 
karucho kaykaq mana Israel runakunapaq y paypa nawpancho kaykaq 
Israel runakunapaqmi. 

18Saymi Israel runa kashqapis mana Israel runa kashqapis Tayta Diosta 

imay hörapis manakunansipaq Jesucristo kayninpa Espíritu Santu 
yanapaykämansi. 

Tayta Dios täkunan templu kashqansi 

19Sayno kaptinmi mana Israel runakuna karpis jäpanasu kaykäyanki, sinöqa 

Tayta Diospa wamrankuna karmi lapan salvash kaqkunawan say ayllulana 
kaykäyanki. 

20Ali cimientuyuq wayinömi kaykäyanki. Say wayipa cimientunqa 

apostolkuna y profëtakuna yachasiyashqanmi kaykan. Jesucristunami 
wayipa esquïnancho mas alinnin kaq rumi kaykan. 

21Jesucristuman yärakushqami rumita shumaq perqaqno noqansitapis 

churaykämansi Tayta Diospa sagrädu templun kanansipaq. 

22Qamkunapis Jesucristuman yärakurmi templu perqaraykaq rumino 

kaykäyanki. Say templuchömi Tayta Diospa Espïritun taykan. 

 

Efesios 3 

1Saymi noqa Pablo, Jesucristupa ali wilakuyninta qamkunata y wakin mana 

Israel runakunatapis wilapashqäpita prësu wichqarashqächo... 

Mana Israel runakunatapis wilapänanpaq Pabluta churashqan 

2Tayta Dios kuyakuq karmi churamash qamkunaman y wakin mana Israel 

runakunamanpis ali wilakuyninta apanäpaq. Say wilakuytaqa 
musyaykäyankinami. 

3Ali wilakuyninta mana musyash kayaptinpis Tayta Diosmi tantiyasimash 

say wilakuy ima kashqantapis. Sayno tantiyasimashqantami kay cartacho 
wilaykä. 

4Saymi kay cartata liyir tantiyakuyanki Jesucristupa wilakuyninta 

wilakushqäta. 

5Say ali wilakuyta manami unay runakuna musyayashsu. Kananraqmi santu 

apostolkunata y profëtakunatapis Espíritu Santu tantiyasiyämash. 

6Say wilakuy kaynömi nikan: Tayta Diospa ali wilakuyninta chaskikurmi 

mana Israel runakunapis salvacionta tariyanqa. Saymi Israel runakunata 
Tayta Dios promitishqankunata paykunapis chaskiyanqa. Saynöpami 
lapansipis say ayllunölana kaykansi. 

7Say ali wilakuyninta wilakunäpaqmi Tayta Dios kuyakuq kar munayninwan 

churamash. 

8Tayta Diosman lapan yärakuqkunapita mana väliqnin kaykaptïpis Tayta 

Diosmi kuyamar churamash Jesucristupa ali wilakuyninta mana Israel 
runakunaman chäsinäpaq. Say ali wilakuymanqa manami ima riquëzapis 
tinkunsu. 

9Unaypita mana musyayashqan wilakuyta pïmaytapis wilapänäpaqmi 

lapantapis kamaq Tayta Dios churamash. 

10Saynöpami Jesucristuman yärakuqkuna salvakuyaptin supaykunapis y 

jana pasacho kaykaq lapan angilkunapis tantiyaykäyan Tayta Dios shumaq 
yachayyuq kashqanta. 

11Sayno tantiyaykäyan Tayta Dios unaypita pasa yarpashqanno Señor 

Jesucristo noqansi rayku wanush kaptinmi. 

12Saymi Jesucristuman yärakur Tayta Diosta mana mansapaypana 

manakunsi. 

13Jesucristo salvamashqansita musyaykarqa mana Israel runakunata 

wilapashqäpita prësu wichqaraptïpis ama lakikuyaysu. Lakikuyänaykipa 
trukanqa salvakuyänaykipaq wilakushqäpita kushikuyay. 

Jesucristo selläma kuyamashqansi 

14Saymi qonqurpakuykur [Señor Jesucristupa] Papänin Tayta Diosta 

manakü. 

15Paymi kamash jana pasacho kaqkunata y kay pasacho kaqkunatapis. 

16Paytami manakü gloriacho riquëzankuna kashqanman tupu Espïritunwan 

poderta qoyäshunaykipaq. 

17Saynöpis manakü shumaq yärakuyaptiki Jesucristo shonquykikunacho 

tänanpaqmi. Saynöpami shumaq jaqwäkush jachano y ali cimientush 
wayino kar paypa kuyakuynilancho kawayankipaq. 

18Kuyakuynincho kawarmi lapan yärakuq mayinsikunawan tantiyakuyanki 

Jesucristo selläma kuyamashqansita. Pay kuyakuq kashqanqa selläma 
anchumi, largumi, altumi y jundumi kaykan. 

19Saymi Tayta Diosta manakü kuyakuyninta tantiyasiyäshunaykipaq. 

Saynöpami Tayta Dios qamkunacho kar pay munashqanno 
kawayänaykipaq imaypis yanapäyäshunki. 

20¡Tayta Diosta alabaykuläshun! ¡Seqaypa munayyuq karmi 

manakushqansipita y yarpashqansipitapis masraq yanapämansi! 

21¡Iglesian kanansipaq Jesucristo salvamashqansipita lapansi mana 

ajayaypa imaypis alabaykuläshun! Amén. 

 

Efesios 4 
Juk shonqula kawanansipaq nishqan 

1Sayno kaykaptinqa Jesucristupa wilakuyninta wilakushqäpita prësu kashpä 

qamkunata ruwä Tayta Dios munashqanno imaypis kawayänaykipaqmi. 
Sayno kawayänaykipaqmi Tayta Dios qayayäshushkanki. 

2Mana yachaq tukuypa kawayay, pïmaypaqpis ali shonqu kayay y 

kuyanakur pacienciakuyay. 

3Espíritu Santu yanapäyäshushqaykinöla yärakuq mayikikunawan juk 

shonqula jawka kawayay. 

4Jesucristuman yärakuq kaqqa lapansimi juk cuerpula kaykansi. Juklaylami 

Espíritu Santupis. Juk salvacionlata chaskinansipaqmi Tayta Dios 
qayamashkansi. 

5Juklaylami Señorninsipis. Juklaylamanmi yärakuykansi. Juklaylami 

bautismu. 

6Juklaylami Tayta Diospis. Paymi lapansipa Taytansi, lapansitami makincho 

sararaykämansi, lapansitami yanapaykämansi y lapansiwanmi kaykan. 

7Juk cuerpula kashqapis cada ünunsitami Jesucristo kuyakuq kar 

churamashkansi payta sirvinansipaq. 

8Saymi Tayta Diospa palabranchöpis nikan: <<Contrankunata vincirkurmi 

junishpa wisarqan. Saypitanami runakunata yanapämurqan>>. 

9Wisashqanta niptinmi tantiyansi Jesucristo puntata kay pasaman 

urämushqanta. 

10Kay pasaman urarkamurmi jana pasaman kutikush. Lapanpaq munayyuq 

karmi lapantapis makincho sararaykan. 

11Paymi wakinta churash apóstol kayänanpaq, wakinta profëta kayänanpaq, 

wakinta ali wilakuyninta wilakuyänanpaq y wakintana pastor kar yachasikuq 
kayänanpaq. 

12Paykunata Jesucristo churash yärakuq mayinkunata shakyäsir 

yachasiyänanpaqmi. Sayno yachasiyaptinmi kamarikush kaykäyanqa Tayta 
Dios munashqanta rurar Jesucristupa cuerpun iglesiata lapanchöpis 
yanapäyänanpaq. 

13Sayno kaptinqa lapansi juk shonqula kar y Tayta Diospa Surinman yärakur 

Jesucristo kawashqanno noqansipis kawashun. 

14Sayno kawar manami pishi wamranönasu kashun pipis manakaqkunata 

yachasir lutankunata criyisimänansipaq. Saynöpis manami punshata wayra 
wakman kayman apashqannönasu kashun. 

15Saypa trukanqa jukninsi jukninsipis kuyanakur rasun kaqlata imaypis 

parlashun. Saynöpami Jesucristo kawashqanno noqansipis kawashun. 
Jesucristo umansi kaptin 

16y noqansi cuerpun kaptinsimi jukninsi jukninsi yanapänakunansipaq 

churamansi. Saymi moqunsikuna sararänakushqanno 
yanapänakur kuyanakunansipaq tantiyakushun. 

Mushuq kawayta chaskikushqansi 

17Sayno kaptinmi Señor Jesucristupa apostolnin kar qamkunata yäsï Tayta 

Diosta mana chaskikuq runakunano mana kawayänaykipaq. Paykunaqa 
toqshun sakish karmi 

18manakaqkunata yarpachakular kawayan. Juiciuynaq karmi y 

shonqunkuna chukruyash kaptinmi Tayta Dios munashqannösu kawayan. 

19Paykuna shonqunkuna munashlanta rurarmi penqakuyninkunapis kansu. 

Jukwan jukwan kakurmi tukuyläya melanaypaq jusakunata jusalikuyan. 

20Qamkunaqa manami sayno kawayänaykipaqsu Jesucristupa wilakuyninta 

yachakuyashkanki. 

21Jesucristupa ali wilakuyninta rasunpaypa chaskikush kaykarqa y pay 

munashqanno kawayänaykipaq yachakuykarqa 

22nawpata kawayashqaykino amana kawayaynasu, sinöqa makwa 

mödanata jitariqno unay kawayashqaykita kachariyay. Nawpataqa alita 
rurayashqaykita yarparpis lutan ruraykunaman umaykikuna churakashqami 
kayarqayki. 

23Kananqa Espíritu Santu tantiyasiyäshushqaykinöla kawayay. 

24Tayta Dios kashqanno qamkunapis kayänaykipaqmi mushuq kamash 

runana kaykäyanki. Sayno kaykarqa Tayta Dios munashqanno mana 
jusalikuypa kawayänaykipaq mushuq kawaytana kawayay. 

25Ama lulapänakuyaysu. Lapaykipis juk ayllunöla kaykarqa rasun kaqlata 

parlayay. 

26Rabyakurpis ama jusalikuyaysu. Qoyayninpaqa ama rabyashla 

kakuyaysu. 

27Rabyashla karqa shonquykikunatami diabluta kichapaykäyanki. 

28Nawpata suwakush karqa amana suwakuyaynasu. Suwakuyänaykipa 

trukanqa arukuyay. Saynöpami imalaykipis kanqa muchuqkunata 
yanapäyänaykipaq. 

29Ama imatapis lutankunata parlayaysu. Saypa trukanqa runa mayikita 

shakyäsiyänaykipaq ali kaqkunalata parlayay. 

30Lutankunata rurar Espíritu Santuta ama lakikasiyaysu. Paymi 

shonquykikunata sëllayäshushkanki Jesucristo kutimunan junaq salvash 
kayänaykipaq. 

31Pitapis ama nanaparäyaysu, rabyapäyaysu ni qayapäyaysu. Ama pipa 

washantapis rimayaysu ni manakaqkunata parlayaysu. 

32Sayno kawayänaykipa trukanqa jukniki juknikipis kuyapänakur kawayay. 

Jesucristo wanushqanpita Tayta Dios perdonayäshushqaykinöla 
perdonanakuyay. 

 

Efesios 5 
Tayta Diospa wamrankuna imano kawayänanpaqpis kashqan 

1Tayta Dios kuyashqan wamrankuna kaykarqa pay jusaynaq kashqanno 

qamkunapis jusaynaq kayay. 

2Jesucristo kuyakuq kashqanno qamkunapis kuyakuq kayay. Kuyakuq karmi 

noqansi rayku wanur Tayta Diospaq mushkuq sacrificiuno kash. 

3Tayta Dios kuyashqan santu runakuna kaykarqa fornicación jusata ama 

jusalikuyaysu, wachakash ama kayaysu, ni ima jusatapis ama jusalikuyaysu. 
Saykunapaqqa parlaylapis ama parlayaysu. 

4Lutankunata, manakaqkunata ni lutan yarpayman apakuq 

bujunädakunatapis ama parlayaysu. Saypa trukanqa imapitapis Tayta 
Diosta agradëcikuyay. 

5Shumaq tantiyakuyay: fornicación jusata jusalikuqkuna y wachakash 

kaqkunaqa manami Tayta Dios y Jesucristo mandashqanman 
yaykuyanqasu. (Wachakash kaqkunaqa ïduluta adoraqnömi kaykäyan.) 

6Mana cäsukuypa jusalikuqkunataqa Tayta Diosmi rabyashpan castiganqa. 

Sayno kaykaptinqa jusalikuyänaykipaq pï shakyäsiyäshuptikipis ama 
chaskipäyankisu. 

7Wakin runakuna jusalikuyaptinpis paykunanöqa ama kayankisu. 

8Nawpataqa qamkunapis jusalikuyashpayki sakaqcho kaykaqnömi 

kawayarqayki. Kananmi isanqa Jesucristuta chaskikur asikyaqchöna 
kawaykäyanki. Sayno kaykarnaqa Tayta Dios munashqanno waran waran 
kawayay. 

9Asikyaqchöna kawarqa kuyapäkuqmi kayanki, alilatanami rurayanki y 

rasun kaqlatanami parlayankipis. 

10Tayta Diospa shonqunpaqno kawayänaykipaq imaypis yarpachakuyay. 

11Tayta Diosta mana cäsukuq runakuna lutankunata rurayaptinpis 

qamkunaqa ama rurayaysu. Saypa trukanqa lutan ruraykunata 
kachariyänanpaq tantiyasiyanki. 

12Paykuna pakaylapa jusalikuyashqan pasaypa penqakuypaqmi kaykan. 

Saykunataqa ama parlaylapis parlayaysu. 

13Asikyaptin ima kashqanpis rikakashqannömi paykuna jusalikuyashqanpis 

musyakanqa. 

14Jusalikuqkuna tantiyakuyänanpaq parlapis kaynömi nin: <<Punuy siki, 

rikchay. Wanush kaykashqaykipita kawarimuy. Jesucristumi 
asikyapäshunki>>. 

15Sayno kaykaptinqa imano kawaykäyashqaykitapis shumaq tantiyakuyay. 

Mana tantiyakuq runano kawayänaykipa trukanqa tantiyakuq runano 
kawayay. 

16Runakuna mana alita rurar kawayaptinpis qamkunaqa alikunalata imaypis 

rurayay. 

17Mana tantiyakuq runanöqa ama kawayaysu. Saypa trukanqa Señorninsi 

munashqanno kawayänaykipaq shumaq tantiyakuyay. 

18Ama upyayaysu. Shinkash runaqa lutankunatami ruran. Saypa trukanqa 

Espíritu Santupa munaynincho kawayay. 

19Salmukunata, himnukunata y cörukunata cantar lapan shonquykikunawan 

Tayta Diosta alabayay. 

20Ima kaptinpis Señorninsi Jesucristupa jutincho Tayta Diosta 

agradëcikuyay. 

Majayuqkuna imano kawayänanpaqpis nishqan 

21Jesucristuta mansapakurqa jukninsi jukninsipis respitanakur kawashun. 

22Warmikuna, Señor Jesucristuta cäsukuyashqaykinöla runaykikunatapis 

cäsukuyay. 

23Warmiqa runanpa munayninchömi kaykan. 

Saynölami iglesiapis Jesucristupa munaynincho kaykan. Iglesianami paypa 
cuerpun y paymi iglesiapa salvaqnin. 

24Sayno kaykaptinqa Jesucristuta iglesian cäsukushqanno warmipis runanta 

cäsukusun. 

25Runakuna, iglesiata Jesucristo kuyashqanno warmikikunata 

kuyayay. Iglesiata kuyarmi wanuymanpis Jesucristo charqan. 

26Sayno wanurqan payman yärakuqkuna Tayta Diospa palabranwan 

maylash kar santu kayänanpaqmi. 

27Saymi kikinpa nawpanman pushanqa asikyaypa asikyaykaqta, 

jusaynaqta, santuta y pay munashqanno kaykäyaqta. 

28Pipis warminta kuyaq kaqqa kikinpa cuerpuntapis kuyanmi. Saymi 

cuerpunta kuyashqannöla warmintapis kuyanan. 

29Manami pipis cuerpunta maltratansu, sinöqa alimentarmi cuidan. 

Saynölami Jesucristupis iglesianta cuidan. 

30Noqansimi Jesucristupa cuerpun, [aysan y tulun] kaykansi. 

31Tayta Diospa palabranchöpis kaynömi nikan: <<Mamanpa y taytanpa 

makinpita runa yarqukun warminwan mana rakikaypa tänanpaqmi. Ishkaq 
karpis juklaylanömi kayanqa>>. 

32Say qelqaraykaqqa Jesucristuwan juklaylano kashqansitami 

tantiyasimansi. Sayno tantiyasimashqansi seqaypa espantakuypaqmi 
kaykan. 

33Saymi yapaypis nï: Cuerpuykita kuyayashqaykinöla warmikikunata 

kuyayay. Warmikunapis runankunata respitayäsun. 

 

Efesios 6 
Taytanwan surinkuna imano kawayänanpaqpis yäsishqan 

1Wamrakuna, Señor Jesucristuta chaskikush kaykarqa mamaykita y 

taytaykita imaypis cäsukuyay. Sayno cäsukuyänaykitami Tayta Dios munan. 

2Promësayuq punta kaq mandamientupis kaynömi nin: <<Mamaykitawan 

taytaykita ali rikanki. 

3Saynöpami kay pasacho aska wata kawanki>>. 

4Wamrayuqkuna, wamraykikunata ama rabyanäsiyaysu. Saypa trukanqa 

Señor Jesucristo munashqanno kawayänanpaq shumaq tantiyasiyay. 

Ashmaywan patrón ali rikanakuyänanpaq yäsishqan 

5Ashmaykuna, kay pasacho kaq patronnikikunata cäsukur 

mandayäshushqaykita lapan voluntänikiwan rurayay. Jesucristuta 
cäsukuyashqaykinöla patronnikikunatapis cäsukuyay. 

6Patronnikikuna rikanalanchöqa ama aruq tukuyaysu, saypa trukanqa 

Jesucristupa sirviqnin kar lapan voluntänikikunawan aruyay. Saynöpami 
Tayta Dios munashqanta rurayanki. 

7Patronnikikuna mandayäshushqaykita lapan voluntänikikunawan rurayay. 

Ama runakunapaq aruqnölaqa aruyaysu, saypa trukanqa Señor 
Jesucristupaqno aruyay. 

8Ashmay kashqapis mana ashmay kashqapis alita rurashqansipitami 

Jesucristo gloriacho premiuta qomäshun. 

9Patronkuna, qamkunapis ashmaynikikunata ali rikayay. Qayapäyänaykipa 

trukanqa ali shimilaykipa shakyäsiyay. Tantiyakuyay ashmay karpis patrón 
karpis jana pasacho kaykaq patronninsipa makincho kaykashqansita. Payqa 
lapansitapis iwalmi rikaykämansi. 

Supaykunata ichipänansipaq yäsikuy 

10Wawqi panikuna, Señor Jesucristo munayninwan yanapaykäyäshuptikiqa 

firmi kawayay. 

11Diabluta ichipäyänaykipaq Tayta Dios kamaripäyäshushqaykikunata 

jatikuyay. 

12Noqansi manami runa mayinsiwansu guërracho kaykansi, saypa trukanqa 

munayyuq supaykunawanmi. Paykunaqa mana rikakaq karpis intëru kay 
pasachömi imaykatapis mana alikunata ruraykäyan. 

13Sayno kaykaptinqa Tayta Dios kamaripäyäshushqaykikunata jatikuyay. 

Sayta jatikuyaptikimi supaykuna shamurpis vinciyäshunkisu. 

14Wachkuykiqa rasun kaqlata parlayashqaykimi kaykan. Chalëcuykiqa runa 

mayikita ali rikayashqaykimi kaykan. 

15Bötasnikiqa Jesucristupa wilakuyninta wilakuyashqaykimi. 

16Escüduykiqa Tayta Diosman lapan shonquykikunawan 

yärakuyashqaykimi. Say escüduwanmi nina rataykaq 
flëchawanno Satanás atacayäshuptikipis sapakuyanki. 

17Cascuykiqa Tayta Dios salvayäshushqaykimi. Espädaykiqa Tayta Diospa 

palabranmi. Saywanmi Espíritu Santu imaypis yanapäyäshunki. 

18Imay hörapis Espíritu Santu tantiyasiyäshushqaykino Tayta Diosta 

manakuyay. Mana ajayaypa imaypis ruwakuyay. Yärakuq mayikikunapaqpis 
mana qonqaypa manakuyay. 

19Noqapaqpis Tayta Diosta manakuykuyälay wilakur shumaq parlanäpaq y 

pitapis mana mansapaypa Jesucristupa ali wilakuyninta wilapänäpaq. 

20Tayta Diospa wilakuqnin kar wilakuyninta wilakushqäpitami prësu kaycho 

wichqaraykä. Sayno kaptinpis Tayta Diosta manakuyay mana mansapaypa 
pitapis wilapänäpaq. 

Carta ushanan 

21Kuyay wawqinsi Tíquico chämurmi imano kaykashqäta y imata 

rurashqätapis wilayäshunki. Paypis Señor Jesucristupa wilakuqninmi 
kaykan. 

22Saymi payta kachaykämü imano kaykashqätapis wilayäshunaykipaq. 

Paymi shakyäsiyäshunki Tayta Diosman shumaq yärakuyänaykipaq. 

23Tayta Dios y Señor Jesucristo yanapaykuyäläshunki payman yärakur 

kuyanakuyänaykipaq y jawka kawayänaykipaqpis. 

24Señor Jesucristuta lapan shonqunwan kuyaqkunata Tayta Dios kuyapar 

imaypis yanapaykuläsun. [Amén.] 

Filipenses 
Filipenses 1 

Carta qalaykunan 

1Filipos markacho kaykaq mayor wawqikuna, diäcunukuna y wakin yärakuq 

mayïkuna: Noqa Pablo, Jesucristupa sirviqnin karmi kay cartata Timoteuwan 
cartakayämü. 

2Papäninsi Tayta Dios y Señor Jesucristo kuyapäyäshushpayki ali 

kawayänaykipaq yanapaykuyäläshunki. 

Tayta Diosta Pablo manakushqan 

3Qamkunapaq yarpararmi imaypis Tayta Diosta agradëcikü. 

4Saynölami Tayta Diosta manakur imaypis qamkunapaq kushish manakü. 

5Jesucristupa ali wilakuyninta chaskikuyashqaykipita pasa 

yanapäyämashqaykita manami qonqäsu. 

6Musyämi qamkunacho Tayta Dios alita rurayta qalaykushqanta y Jesucristo 

kutimushqanyaq say ruraykashqanta ushananpaq kashqanta. 

7Qamkunapaq yarpararmi sayno nï. Jesucristupa wilakuyninta wilakur 

puriptïpis o prësu kaykaptïpis qamkunami yanapäyämashkanki. 

8Tayta Dios musyanmi qamkunapaq imaypis yarparaykashqäta. Jesucristo 

kuyamashqansinölami noqapis lapan shonqüwan qamkunata kuyä. 

9Saymi Tayta Diosta manakuykä shumaq tantiyakuyashpayki payta 

kuyashpayki jukniki juknikipis kuyanakuyänaykipaq. 

10Sayno kuyanakurmi ali kaqkunata rurayänaykipaq tantiyakuyanki y 

Jesucristo kutimunanta shuyakur pay munashqanno jusaynaqla kawayanki. 

11Imaypis alilata rurayänaykipaq Jesucristo yanapaykuyäläshunki. Lapanpis 

kaykusun Tayta Dios alabash kananpaq. 

Jesucristupa ali wilakuyninta wilakuyaptin Pablo kushikushqan 

12Wawqi panikuna, prësu wichqaräsiyämaptinpis Jesucristupa ali 

wilakuyninta maysaychöpis chaskikuykäyashqanta musyayänaykitami 
munä. 

13Saymi kaycho lapan wardiakunawan wakin runakunapis musyaykäyan 

Jesucristupa wilakuyninta wilakushqäpita prësu kaykashqäta. 

14Sayta musyayashpanmi wakin wawqi panikunapis Jesucristuman 

yärakuyashpan mana mansariypana ali wilakuyta wilakuykäyan. 

15Wakinqa noqapita mas reqish kayta munalarmi chikikuypita wilakuykäyan. 

Wakinmi isanqa runakuna salvakuyänanpaq wilakuykäyan. 

16Paykuna musyayanmi Jesucristupa ali wilakuyninta wilakushqäpita 

wichqaraykashqäta. Wichqaraptïpis Jesucristuta kuyarmi wilakuykäyan. 

17Reqish kayta munaqkunaqa manami Diosta sirviyta munarsu 

wilakuykäyan, sinöqa rabyanäsimayta munarmi. 

18Sayno kayaptinpis manami lakiküsu. Rabyanäsiyämänanpaq wilakurpis o 

runakuna salvakuyänanpaq wilakurpis Jesucristupa ali wilakuyninta 
wilakuyaptin kushikümi. 

Kawaypis wanuypis Pablupaq ali kashqan 

Saynöpis kushikü 

19Tayta Diosta noqapaq manakuyaptiki y Jesucristupa Espïritun 

yanapämaptin prësu kaykashqäpita yarqamunäpaq kashqanta musyarmi. 

20Mana mansariypa parlanäpaq imaypis yanapämashqannömi 

autoridäkunapa nawpanchöpis yanapämanqa. Saymi Jesucristo 
yanapämashqan musyakanqa kawaykaqta kachariyämaptinpis o 
wanusiyämaptinpis. 

21Kawarpis Jesucristulapaqmi kawashaq. Wanukuptïpis mas alimi kanqa. 

22Sayno kaptinpis mana wanusiyämaptinqa Jesucristupa wilakuynintami 

imaypis wilakushaq. Saymi wanuypis kawaypis noqapaqqa ali kaykan. 

23Sayno kaptinmi mayqanta akraytapis kamäpaküsu. Noqapaqqa mas alimi 

kanman kay pasata kacharir Jesucristupa nawpanmanna aywakuptï. 

24Sayno kaptinpis qamkunata yanapänä rayku masla kawaptïpis alimi 

kanman. 

25Saymi qamkuna rayku Tayta Dios sapämaptin autoridäkuna 

wanusiyämanqasu. Saynöpami yanapäyäshayki Tayta Diosman yärakur 
kushish kawayänaykipaq. 

26Carcilpita yarqur chämuptïmi seqaypa kushikur Jesucristuta alabashun. 

Chikiyaptinpis mana mansariyänanpa nishqan 

27Jesucristupa ali wilakuynin nishqannöla imaypis kawayay. Saynöpami 

shamurpis mana shamurpis musyashaq nakarpis lakikurpis Jesucristo 
munashqanno kawaykäyashqaykita y imaypis kuyanakuykäyashqaykita. 
Saynöpis musyashaq runakuna chikiyäshuptikipis Jesucristupa ali 
wilakuyninta wilakuykäyashqaykita. 

28Jesucristuman yärakuyashqaykipita runakuna chikiyäshuptikipis ama 

mansariyaysu. Saynöpami tantiyakuyanqa kikinkuna ushakäyänanpaq 
kashqanta y qamkunata Tayta Dios salvayäshushqaykita. Saytaqa Tayta 
Diosmi ruranqa. 

29Manami Jesucristuman yärakunalansipaqsu Tayta Dios akramashkansi, 

sinöqa payta chaskikushqansipita nakanansipaqmi. 

30Nawpata imano nakashqätapis y kanan imano nakaykashqätapis 

musyayankimi. Noqapis qamkunapis Jesucristupa wilakuyninta 
wilakushqansipita nakashunmi. 

 

Filipenses 2 
Wakin kaqkunata ali rikanansipaq yäsishqan 

1Jesucristupa makincho kar alimi kawaykansi. Pay kuyamashqami kushish 

kawaykansi. Espíritu Santupis noqansiwanmi imaypis kaykan. Tayta Diosmi 
tantiyaykäsimansi wamayänakur y kuyanakur kawanansipaq. 

2Sayno kaykaptinqa say yarpayla kayashpayki juk shonqula imaypis 

kuyanakur kawayay. Sayno kuyanakuyashqaykita musyarmi kushikushaq. 

3Runa mayikiwan ama chikinakuyaysu ni yachaq tukuyaysu, sinöqa 

pïmaytapis aliman churar respëtuwan rikayay. 

4Kikilaykikuna ali kawayänaykipaq yarpachakuyänaykipa trukanqa 

wakinkunapis ali kawayänanpaq yarpachakuyay. 

5Jesucristo kawashqanno qamkunapis kawayay. 

6Payqa Dios kaykarpis manami jana pasalachösu täkurqan. 

7Munayyuq kayninta kacharirmi ashmaynöla kananpaq noqansino yurirqan. 

8Runa karnami Tayta Dios munashqanta rurashpan cruzcho wanurqan. 

9Saymi Tayta Dios payta churash lapanpitapis mas munayyuq kananpaq. 

Paytami jutita churaparqan lapanpitapis mas munayyuq kaqta. 

10Saymi jana pasacho kaqkuna, kay pasacho kaqkuna y infiernucho 

kaqkunapis Jesucristuman qonqurpakuyanqa. 

11Saychömi pïmaypis niyanqa Jesucristo Señorninsi kashqanta. Sayno nirmi 

Tayta Diosta lapanpis alabayanqa. 

Tayta Dios munashqanno kawanansipaq nishqan 

12Kuyay wawqi panikuna, sayno kaykaptinqa qamkunawan kaykaptï 

cäsukayämashqaykinöla karucho kaptïpis cäsukayämay. Salvashna 
kayashqayki musyakänanpaqqa Tayta Diosta mansapakur lapan 
shonquykikunawan pay munashqanno kawayay. 

13Pay munashqanno kawayänaykipaq kikinmi shakyäsiyäshunki y poderta 

qoyäshunki. 

14Mana jamuränakuypa y mana rimanakuylapa imaypis kawayay. 

15Sayno kawayaptikiqa Diospa wamran kayashqaykita tantiyakur manami 

pipis washaykita rimanqasu. Saymi mana cäsukuqkunapa markancho 
tarpis sakaypa aksi asikyashqanno kayanki. 

16Salvakunansipaq kaq wilakuyta imaypis cäsukuyay. Saynöpami Jesucristo 

kutimuptin wilakuyninta alipaq wilapashqäpita seqaypa kushikushaq. 

17Sayno kaptinmi wanusiyämänan kaptinpis kushikü. Wanusiyämaptinqa 

sacrificiu jananman vïnuta winayashqannömi kashaq. Tayta Diosta mana 
ajayaypa sirviyashqaykipis sacrificiuno kaptin qamkunapis kushikuyay. 

18Noqa kushikushqänöla qamkunapis kushikuyay. 

Timoteuta Filipusman Pablo kachananpaq nishqan 

19Señor Jesucristo kamakäsiptinqa Timoteutami kachamushaq. Kutimur 

imano kaykäyashqaykitapis wilapämaptin kushikushaqmi. 

20Manami pipis kansu Timoteunöqa. Paylami qamkunapaq noqano 

yarpachakun. 

21Wakinkunaqa Jesucristo munashqanta rurayänanpa trukan kikinkuna 

yarpäyashlantami rurayan. 

22Qamkuna musyayankimi Tayta Dios munashqanno Timoteo kawashqanta. 

Payqa imayka surïnömi Jesucristupa ali wilakuyninta wilakunäpaq 
yanapaykäman. 

23Saymi prësu kashqäpita yarqamunäpaq o mana yarqamunäpaq 

kashqantapis musyaykurna payta kachamushaq. 

24Yarqamunäpaq Tayta Dios kamakäsiptinqa noqapis watukakuq 

shamushaqmi. 

Filipusman Epafrodituta kachananpaq kashqanta wilashqan 

25Wawqinsi Epafroditutapis qamkuna kaqman kachamushaqmi. Alipaqmi 

payta kachaykayälämushkanki. Tayta Diospa soldädunno kashpanmi imano 
nakarpis yanapämash. 

26Qeshyaptin lakikuyashqaykita musyarmi qamkuna kaqman kutimuyta 

munaykan. 

27Rasunpaypapis pasaypa ansami qeshyash. Wanukunanpaqna 

kaykaptinmi Tayta Dios kuyapashpan aliyäsish. Saynöpami aläpa mana 
lakikunäpaq noqatapis Tayta Dios kuyapämash. 

28Saymi paywan tinkur kushikuyänaykipaq jukla kachamushaq. Payta rikar 

kushikuyaptiki noqapis mananami lakikushaqnasu. 

29Pay chämuptin Señor Jesucristupa jutincho kushish chaskikuykuyälay. 

Payno yanapäkuqkunataqa lapantapis ali chaskikuykuyälay. 

30Jesucristuta sirvir qamkunapa trukayki yanapaykämashqanchömi cäsi 

vïdanta oqrash. 

 

Filipenses 3 
Jesucristuman yärakur salvakunansipaq nishqan 

1Wawqi panikuna, Tayta Diospa makincho kawaykarqa kushikuyay. Noqa 

manami ajayäsu saylata yapay yapay qelqamurpis. Sayno qelqamushqä 
qamkunapaq alimi kaykan. 

2Lutan yachasikuqkunapita cuidakuyay. Say alqukunaqa nikäyan: <<Tayta 

Dios salvayäshunaykipaqqa leyninkunata cumplir 
cuerpuykikunataraq señalakuyay>>. 

3Cuerpunsita mana señalakurpis Espíritu Santu yanapämashqami Tayta 

Diosta sirviqkunaqa shonqunsicho señalashna kaykansi. Manami leykunata 
cumplirraqsu salvakunsi, sinöqa Jesucristuman yärakurmi. 

4Leykunata cumplir salvakunansi kaptinqa noqapis leykunata cumplirmi 

salvaküman karqan. Noqanöqa manami pipis leykunata cumplishsu. 

5Leykuna nishqannölami yurishqäpita puwaq junaqyuq kaykaptï 

señalayämarqan. Saynöpis Benjamín trïbupita kaq Israel runami 
kä. Manami mayqan hebreo mayïpis noqanöqa leykunata 
cumplishsu. Fariseo karmi Tayta Diospa leyninkunata imaypis cumplirqä. 

6Tayta Diospa shonqunpaqno ruraykashqäta yarparmi Jesucristuman 

yärakuqkunatapis qatikachaq kä. Say leykuna nishqanta lapantami 
cumplishkä. 

7Sayno cumplirmi yarparqä alita ruraykashqäta. Kananmi isanqa noqansi 

rayku Jesucristo wanushqanta musyar tantiyakü say cumplishqäkuna 
manakaqlapaq kashqanta. 

8Señornï Jesucristuta reqishqämanqa manami imapis tinkunsu. Saymi 

nawpata rurashqäkunaman yärakunäpa trukan Jesucristumanna yärakü. 
Nawpata rurashqäkunaqa manami imapaqpis välimansu. 

9Manami leyninkunata cumplishqäpitasu munashqanta ruraqtano Tayta 

Dios chaskimash, saypa trukanqa Jesucristuman yärakushqäpitami. 

10Jesucristuta masmi reqiyta munä. Payta Tayta Dios munayninwan 

kawarisimushqanno noqatapis say munayninwan yanapämänantami munä. 
Saymi Jesucristo nakashqanno nakarpis y payta wanusiyashqanno 
wanusiyämaptinpis pay cäsukushqanno noqapis cäsukushaq. 

11Saymi shuyaraykä Jesucristuta Tayta Dios kawarisimushqanno noqatapis 

wanukuptï kawarisimänanta. 

Tayta Dios munashqanno kawanansipaq nishqan 

12Manami jusaynaq ni santuna kashqätasu nikä. Saypa trukanqa Jesucristo 

munashqanno kawanäpaqmi waran waran yarpachakü. Sayno 
kawanäpaqmi Jesucristo salvamash. 

13Wawqi panikuna, manaraqmi Tayta Dios munashqannösu lapanta 

ruraykä. Isanqa unay kawashqäta yarparänäpa trukanqa waran waranmi 
yarpachakü Tayta Dios munashqanno kawanäpaq. 

14Premiuta chaskinanpaq yalinakur cörriqnömi noqapis Tayta Diospa 

nawpanman chänäpaq pay munashqanno kawaykä. Sayman chänäpaqmi 
Jesucristo kayninpa Tayta Dios qayamash. 

15Jesucristuman shumaq yärakuqkuna, nishqäkunata tantiyakuyay. 

Tantiyayta mana kamäpakuyaptiki Tayta Diosmi tantiyasiyäshunki. 

16Imano kaptinpis Jesucristo munashqannöla kawashun [y juk yarpayla 

kashun.] 

17Wawqi panikuna, imano kawashqätapis rikakayämay. Noqakuna 

kawayashqäno kawaqkunatapis rikakuyay. 

18Wakin runakunaqa mana ali kawarmi Jesucristo cruzcho wanushqanta 

manakaqman churayan. Sayno kayashqanta aska kutinami qamkunata 
nishkä. Kananpis weqïpawanraqmi wilaykä. 

19Say runakunaqa Jesucristo munashqanno kawayänanpa trukan shonqun 

yarpashqannölami kawakuyan. Lutankunata rurayashqanpita 
penqakuyänanpa trukanqa sumäsiyanraqmi. Kay pasacho 
kawayänalanpaqmi yarpachakuyan. Paykunaqa infiernuman qaykushqami 
kayanqa. 

20Noqansipa markansimi isanqa gloria kaykan. Saymi salvamaqninsi Señor 

Jesucristo gloriapita kutimunanta shuyakuykansi. 

21Lapanpaq munayyuq karmi kay ushakaq cuerpunsita mushuq cuerpuman 

tikrasinqa. Say mushuq cuerpunsimi kikinpa cuerpunno mana ushakaq 
kanqa. 

 

Filipenses 4 
Kushish kawanansipaq nishqan 

1Kuyay wawqi panikuna, qamkunapaq imaypis yarpararmi watukaq 

shamuyta munaykä. Qamkunami premiuta chaskishqä corönäno 
kaykäyanki. Yachasishqäno kawayaptikimi japanla kushikü. Señor 
Jesucristo munashqanno imaypis kawayay. 

2Evodiata y Síntiquitami ruwakü Señor Jesucristuta chaskikushna kaykarqa 

juk shonqula kawayänanpaq. 

3Wilakuq mayï, qamtapis ruwämi paykunata amistasinaykipaq. Jesucristupa 

wilakuyninta Clementiwan y wakin wilakuq mayïkunawanpis wilakuptï say 
warmikuna alimi yanapäyämash. Libru de la Vïdachömi paykunapa 
jutinkunapis qelqaraykäyan. 

4Jesucristupa makincho kawaykarqa imaypis kushikuyay. Yapaymi nï: 

¡Kushikuyay! 

5Ali runa kayashqaykita pïmaypis musyayäsun. Señor Jesucristo 

kutimunqanami. 

6Imapaqpis ama lakikuyaysu. Saypa trukanqa Tayta Diosta agradëcikur 

lapanchöpis yanapäyäshunaykipaq manakuyay. 

7Sayno manakuyaptikimi Tayta Dios ali kawayta qoyäshunki. Paymi 

shonquykikunatapis yarpaynikikunatapis cuidanqa Jesucristuman yärakur 
mana lakikuyänaykipaq. Saymi imanir kushish kawayashqaykita pipis 
tantiyanqasu. 

8Wawqi panikuna, rasun kaqkunapaq, ali ruraykunapaq y ali kawaypaq 

imaypis yarpachakuyay. Imapis ali kaptin o alabanansipaq kaptinqa 
saykunapaqpis yarpachakuyay. 

9Yachasiyashqänöla, tantiyasiyashqänöla, wiyayämashqaykinöla y imano 

kawashqätapis rikayämashqaykinöla imaypis kawayay. Saymi imaypis ali 
kawayänaykipaq Tayta Dios yanapäyäshunki. 

Pablo agradëcikushqan 

10Wawqi panikuna, apasikayämushqaykita chaskir Tayta Diostami 

agradëcikü. Manaraq chaskirpis musyashkämi mana 
qonqaykayämashqaykita. Apasikamuyta munarpis karucho karmi 
kamäpakayämushkankisu. 

11Manami pishïpakursu sayno nï. Imäpis kashlanwan kushish kawakuytami 

yachakushkä. 

12Noqa musyämi rïcu kay y muchuq kay imano kashqantapis. Imano 

kawarpis contentakuytami yachakushkä. Saymi kushish kawaykä pacha 
junta karpis, mikanarpis, rïcu karpis o pobri karpis. 

13Imano karpis Jesucristo yanapämaptinmi ali kawaykä. 

14Sayno kaptinpis nistaykashqä höra apasikayämushqaykita chaskir 

fiyupami kushikushkä. 

15Filipos wawqi panikuna, musyayashqaykinöpis Jesucristupa ali 

wilakuyninta wilakunäpaq Macedonia provinciapita aywakuptï 

wakin iglesiakuna mana yanapäyämaptinpis qamkunalami 
yanapäyämashkanki. 

16Tesalónica markacho kaykaptïpis yapay yapaymi nistashqäkunapaq 

apasikayämushkanki. 

17Manami yapay apasikayämunaykita munarsu sayno nï, saypa trukanqa 

yanapäkuq kayashqaykipita mas bendicionta chaskiyänaykita munarmi. 

18Epafrodituwan apasikayämushqayki lapan nistashqäkunapaq aypaptinmi 

imatapis pishipaküsu. Say apasikayämushqaykimi Tayta Diospaq mushkuq 
sacrificiuno kaykan. 

19Jesucristo noqansi rayku wanush kaptinmi gloriacho riquëzankunapita 

Tayta Dios qamkunatapis lapan munayashqaykita kamaripäyäshunki. 

20¡Papäninsi Tayta Dios imaypis alabash kaykuläsun! Amén. 

Carta ushanan 

21Qamkuna kaqcho lapan wawqi panikunata salüdü qoykuyälanki. Noqawan 

kaykaq wawqi panikunapis salüduntami apasikayämun. 

22Saynölami kay markacho yärakuq mayinsikunapis salüdunta 

apasikayämun. Mas mandaq Césarpa wayincho aruq wawqi panikunapis 
salüdunta apasikayämunmi. 

23Señor Jesucristo lapaykita kuyapaykuyäläshunki. [Amén.] 

Colosenses 
Colosenses 1 

Carta qalaykunan 

1-2Colosas markacho salvash kaqkuna: Noqa Pablo, Jesucristupa apostolnin 

kanäpaq Tayta Dios churamash kaptinmi wawqinsi Timoteuwan ishkäkuna 
kay cartata cartakaykäyämü. Qamkuna Tayta Diospana karmi pay 
munashqanno kawaykäyanki. Papäninsi Tayta Dios [y Señor Jesucristo] 
kuyapäyäshushpayki ali kawayänaykipaq yanapaykuyäläshunki. 

Tayta Diosta Pablo manakushqan 

3Qamkunapaq manakur Señorninsi Jesucristupa Papänin Tayta Diostami 

imaypis agradëcikuyä. 

4Jesucristuman shumaq yärakuyashqaykita y yärakuq mayinsikunawan 

kuyanakuykäyashqaykitami musyayashkä. 

5Tayta Dioswan gloriacho imayyaqpis kawayänaykipaq kashqanta 

musyarmi sayno kawaykäyanki. Jesucristupa wilakuyninta 
chaskikuyashqaykipita pasami gloriacho kawayänaykipaq kashqanta 
musyayashkanki. 

6Jesucristupa ali wilakuynin qamkunaman chämushqannömi maysaymanpis 

chaykan. Say ali wilakuyta chaskikurmi Tayta Dios munashqannöna 
kawaykäyan. Qamkunapis Jesucristupa ali wilakuyninta 
chaskikuyashqaykipita pasami Tayta Dios kuyapäkuq kashqanta tantiyakur 
pay munashqannöna kawaykäyanki. 

7Say wilakuyninta chaskikuyänaykipaqqa wilakuq mayï kuyay 

Epafrasmi wilapäyäshushkanki. Paypis Jesucristupa sirviqnin karmi shumaq 
tantiyasiyäshushkanki. 

8Epafrasmi wilayämash Espíritu Santu yanapäyäshuptiki kuyanakur shumaq 

kawaykäyashqaykita. 

9Sayno kawayashqaykita musyayashqä junaqpita pasami imaypis Tayta 

Diosta manakuykäyä Espíritu Santu yachayta qoyäshuptiki Tayta Dios 
munashqanno kawayänaykipaq. 

10Pay munashqanno kawar y imaypis alilata rurarmi waran waran 

payta reqiyankipaq. 

11Saynöpis manakuykäyä munayninwan yanapäyäshuptiki ima nakaycho 

karpis mana ajayaypa payman yärakuyänaykipaq 

12y imaypis kushish agradëcikuyänaykipaqmi. Paymi salvamashkansi lapan 

salvashqan kaqkunawan herenciansita chaskir gloriacho kawanansipaq. 

13 Satanáspa munayninpita jorqarkamashpansimi kuyashqan Surin 

Jesucristo mandaykashqanmanna Tayta Dios churamashkansi. 

14Jesucristumi [yawarninta jichar] rantimashpansi jusansikunata 

perdonamashkansi. 

Jesucristo lapanpitapis mas munayyuq kashqan 

15Tayta Diosta mana rikarpis Jesucristuchömi pay imano kashqantapis 

tantiyansi. Payqa lapan kamashqankunapaq punta yuriqmi kaykan. 

16Paywanmi Tayta Dios kamarqan lapan imaykatapis: jana pasacho 

kaqkunata, kay pasacho kaqkunata, rikakaqkunata, mana rikakaqkunata y 
jana pasacho lapan poderyuqkunatapis. Lapantapis kamarqan 
Jesucristuwanmi y paypa makincho kananpaqmi. 

17Imapis manaraq kaptinmi Jesucristo mayna kaykarqanna. Lapan 

kamashqankunatapis munayninchömi sararaykan. 

18Jesucristumi umansi kaykan. Noqansinami iglesian kar cuerpun kaykansi. 

Lapan wanuqkunapita Jesucristo mas puntata kawarimurmi pïmaypitapis 
mas munayyuq kaykan. 

19Sayno munayyuq kananpaqmi Jesucristucho Tayta Dios kaykan. 

20Jesucristo kayninpami kay pasacho kaqkunawan y jana pasacho 

kaqkunawanpis Tayta Dios amistarqan. 

21Nawpataqa noqansipis lutan yarpayyuq karmi Tayta Diospa contran 

karqansi. Jusansikunami paypita rakimarqansi. 

22Sayno kawaykashqami Jesucristo cruzcho wanuyninpa Tayta Dios 

perdonamashkansi. Saymi paypa nawpancho jusaynaq y santuna kashun. 

23Nawpanman chänansipaqqa Jesucristuman imaypis yärakushun. Ali 

wilakuynincho nimashqansita imaypis wiyakushun. Say wilakuytaqa 
maysaychöpis wilakuykäyanmi. Saynölami noqapis wilakuykä wilakuqnin 
kanäpaq Tayta Dios akramash kaptin. 

Nakarpis Pablo wilakushqan 

24Mana Israel runakunata wilapashqäpita nakasiyämaptinmi 

Jesucristo iglesianpaq nakashqankunata cumplï. Paypa iglesianqa 
cuerpunmi kaykan. Saymi lakikunäpa trukan kushikü. 

25Iglesianta sirvinäpaq Tayta Dios churamash kaptinmi qamkunatapis lapan 

wilakuyninta musyaykäsï. 

26Say wilakuyninta unay runakuna mana musyash kayaptinpis kananmi 

isanqa Tayta Dios musyasimashkansina. 

27Saymi musyansi mana Israel runakunapaqpis say wilakuy seqaypa 

kushikuypaq kashqanta. Say wilakuymi nikan: Jesucristo qamkunachömi 
kaykan. Payman yärakurmi Tayta Diospa nawpanman chäyanki. 

28Saymi Tayta Dios yachayta qoyämashqan tupu Jesucristupa wilakuyninta 

lapan runakunata wilapar shumaq tantiyasiyä. Sayno wilakuyä Jesucristuta 
pïmaypis chaskikur Tayta Diospa nawpanman jusaynaqna chäyänanpaqmi. 

29Sayno kananpaqmi Jesucristo munayninwan yanapämaptin imano 

nakarpis wilakur puriykä. 

 

Colosenses 2 

1Qamkunapaq lakikurmi lapan shonqüwan Tayta Diosta imaypis 

manakuykä. Saynölami manakuykä Laodicea markacho yärakuq 
mayinsikunapaq y wakin mana reqimaqkunapaqpis. 

2Qamkunapaq manakuykä Tayta Dios munashqanno kushish 

kawayänaykipaq y jukniki juknikipis juk shonqula kuyanakur 
kawayänaykipaqmi. Saynöpis manakuykä Tayta Diospa wilakuyninta 
shumaq tantiyakuyänaykipaqmi. Saynöpami runakuna mana musyash 
kayaptinpis tantiyansi Jesucristo kayninpa salvamashqansita. 

3Jesucristumi tantiyasimansi Tayta Diospa wilakuynin imano kashqanta y 

pay munashqanno kawanansipaq kashqantapis. 

4Sayno nikä pipis ali shimilanpa parlapäshushpayki lutanta mana 

criyisiyäshunaykipaqmi. 

5Karucho karpis qamkunapaq imaypis yarparaykämi. Tayta Dios 

munashqanno kawayashqaykita y Jesucristuman imaypis 
yärakuyashqaykita musyarmi kushikü. 

Mushuq kawayta chaskishqansi 

6Señor Jesucristuta chaskikushna kaykarqa pay munashqanno imaypis 

kawayay. 

7Shumaq jaqwäkush jacha mana lukikashqanno y shumaq cimientush wayi 

mana juchushqanno paycho imaypis kawayay. Yachakuyashqaykinöla 
Jesucristuman yärakur imaykapitapis Tayta Diosninsita agradëcikuyay. 

8Cuidä pipis lutanta criyisiyäshushpayki manakaqkunata 

yachasiyäshunkiman. Lutanta yachasikuqkunaqa manami Jesucristo 
munashqannösu yachasiyan, sinöqa runakunapa yarpaylanta 
y Satanás munashlantami yachasiyan. 

9Jesucristo runa karpis Diosmi kaykan. 

10Saymi Jesucristucho kaykarqa salvashna kaykansi. 

Manami angilkunapis ni supaykunapis payman tinkuyansu. 

11Saynöpis Jesucristucho karmi señalashna kaykansi. Señalash 

kanansipaqqa manami runakunasu cuerpunsita señalamashkansi, sinöqa 

Jesucristumi shonqunsita señalamashkansi. Sayno señalamashkansi 
jusalikuypa munaynincho kashqansipita jorqamashpansimi. 

12Bautizakurmi Jesucristuwan pampakushno kashkansi. Saynöpis 

Jesucristuwan kawarimushnöna karmi mushuq kawaytana kawaykansi. 
Sayno kaykansi munayninwan Jesucristuta kawarisimuq Tayta Diosman 
yärakurmi. 

13Shonqunsi manaraq señalash kaptin y jusansipita manaraq perdonash 

karqa wanushnömi karqansi. Kananmi isanqa jusansipita perdonashna kar 
Jesucristuwan kawarimushnöna kaykansi. 

14Saynölami leyninkunata mana cumplir Tayta Diospa jaqan kar castigash 

kanansipaq karqansi. Kananmi isanqa Jesucristo cruzcho wanuyninpa 
Tayta Diospa jaqan kansinasu, sinöqa lapan jusansipita perdonashnami 
kaykansi. 

15Jesucristo sayno wanurmi Satanástapis supaykunatapis vincish. Contran 

soldädukunata rey vinciykur runakuna rikanancho watarkur penqaypaq 
purisiqnömi Satanástawan supaykunata vincir penqayman churash. 

Lutan yachasikuqkunata mana chaskipänansipaq nishqan 

16Sayno kaykaptinqa lutan yachasikuqkuna jamurpäyäshuptikipis ama 

cäsupäyaysu. Paykuna kaynömi nikäyan: <<Kayta ama mikuyaysu ni 
upyayaysu>>. Saynöpis nikäyan: <<Lulu killa fiestata y wakin 
fiestakunatapis rurashun. Jamay junaqtapis respitashun>>. 

17Sayno niyaptinpis paykuna yachasiyashqankuna lantuyno päsaqla karmi 

Jesucristo shamushqanyaqla kash. 

18Sayno kaykaptinqa ama cäsupäyaysu lutan yachasikuqkuna 

manakaqkunata yachasiyäshuptiki. Paykuna obligakuyan niyashqankunata 
cumplinansipaq y angilkunataraq adoranansipaqmi. Saykunata 
yachasiyänanpaq Tayta Dios sueñuynincho revelashqanta nirpis 
lulakuykäyanmi. Kikinkunapa yarpaylanpita sayno parlarmi pasaypa yachaq 
tukuyan. 

19Jesucristo iglesiapa uman kaptinpis say runakunaqa manami 

cäsukuykäyansu. Moqunsikunata anku ankunsikuna sararashqannömi 
noqansitapis Jesucristo makincho sararaykämansi paywan juklaylano 
kanansipaq. Sayno karmi Tayta Dios munashqanno kawayta yachakunsi. 

20Jesucristuwan wanushna kaykarqa y supaykunapa yachasikuyninkunata 

mana cäsuykarqa ¿imanirtaq lutan yachasikuqkuna yachasiyäshushqaykita 
chaskikuykäyanki? 

21Paykuna niyäshunki: <<¡Sayta ama yataysu! ¡Kayta ama mikuysu! 

¡Taqayta ama ni yataylapis yataysu!>> 

22Sayno yachasirqa kikinkunapa jamuylanpitami ushakaqkunalapaq 

yachaykäsiyan. 

23Yachasiyashqanta cumplirmi runakuna pasaypa nakayan. Say nakaqkuna 

religiösu kayashqanta yarparmi wakin runakuna niyan say yachasiyashqan 
ali kashqanta. Sayno niyaptinpis say yachasiyashqanta cumpliqkuna 
manami jusankunata kachariyta kamäpakuyansu. 

 

Colosenses 3 
Mushuq kawayta chaskikushqansi 

1Jesucristuwan kawarimushna kaykarqa gloriacho kaqkunata ashiyay. 

Saychömi Tayta Diospa aluq kaq nawpancho Jesucristo jamaraykan. 

2Kay pasalacho kawayänaykipaq yarpachakuyänaykipa trukanqa gloriacho 

kawayänaykipaq yarpachakuyay. 

3Qamkunaqa jusalikuypaq wanushna karmi Jesucristuwan Tayta Diospa 

nawpancho kawaykäyanki. Sayno kawayashqaykita runakuna kanan mana 
rikarpis 

4kawayta qomaqninsi Jesucristo kutimuptinmi qamkunapis paywan 

gloriacho kayankipaq. 

5Sayno kaykaptinqa mana jusalikuypa kawayay. Fornicación jusata ama 

jusalikuyaysu ni shonquykikuna mana alikunata munashqanta rurayaysu. 
Rïcuyaylapaqpis ama yarpachakuyaysu. Rïcuyaylapaq yarpachakurqa 
ïdulukunata adoraqnömi kaykäyanki. 

6Sayno jusalikuqkunataqa Tayta Dios rabyashpanmi castiganqa. 

7Qamkunapis nawpataqa saynömi kawayarqayki. 

8Kananqa pitapis ama rabyapäyaynasu, nanaparäyaynasu ni chikiyaynasu. 

Ama pipa washantapis rimayaynasu ni manakaqkunata parlayaynasu. 

9Saynöpis jukniki jukniki lulapänakuyaynasu. Makwa mödanata jitariqno 

unay kawayashqaykita kacharir 

10pay qoyäshushqayki mushuq kawaytana kawayay. Mushuq kawayta 

chaskikuyaptikimi kamamaqninsi Tayta Dios waran waran 
tantiyaykäsiyäshunki pay kashqanno kayänaykipaq. 

11Saymi Israel runa o mana Israel runa karpis, señalash o señaläni karpis, 

mana yachaq karpis, jäpa runa karpis, ashmay o libri karpis Jesucristuta 
chaskikurqa lapansipis paypa makinchöna kawaykansi. 

12Tayta Dios akrashqan y kuyashqan santu runakuna kaykarqa jukniki 

juknikipis kuyapänakur kawayay. Saynöpis yanapänakuyay, mana yachaq 
tukuypa kawayay, pïmaypaqpis ali shonqu kayay y pacienciakuyay. 

13Imalapitapis rabyanänaykipa trukanqa awantakuyay. 

Jaqayäsinakur imarqa perdonanakuyay. Jesucristo 
perdonayäshushqaykinöla qamkunapis perdonanakuyay. 

14Imano karpis kuyanakur jukniki juknikipis juk shonqula kawayay. 

15Jesucristupita ali kawayta chaskikush kaykarqa pïmaywanpis ali kawayay. 

Juk shonqula kawayänaykipaqmi Tayta Dios qayayäshushkanki. Saynöpis 
Tayta Diosta imaypis päkilä niyay. 

16Jesucristupa ali wilakuyninta imaypis yarparäyay. Say wilakuyninta 

shumaq tantiyakur yachasinakuyay y cäsukuyänaykipaq shakyäsinakuyay. 
Salmukunata, himnukunata y cörukunata cantar Tayta Diosta lapan 
shonquykikunawan agradëcikur alabayay. 

17Imata rurarpis y imata parlarpis Señor Jesucristupa jutincho rurayanki y 

parlayanki. Jesucristo salvayäshushqaykipita Tayta Diosta imaypis päkilä 
niyay. 

Jesucristuta chaskikuqkuna imano kawayänanpaqpis nishqan 

18Warmikuna, Señor Jesucristuta chaskikushna kaykarqa runaykikunata 

cäsukuyay. 

19Runakuna, warmikikunata kuyayay. Olqutupänaykipa trukanqa ali 

shimilaykipa tantiyasiyay. 

20Wamrakuna, mamaykita y taytaykita imaypis cäsukuyay. Sayno 

cäsukuyänaykitami Señor Jesucristo munan. 

21Wamrayuq kaqkuna, wamraykikuna mana jaqayäyänanpaq lutalaqa ama 

olqutupäyaysu. 

22Ashmaykuna, kay pasacho kaq patronnikikuna niyäshushqaykita rurayay. 

Rikayäshuptikilaqa ama aruq tukuyaysu, saypa trukanqa Tayta 
Diosta mansapakur lapan voluntänikiwan aruyay. 

23Imata rurarpis runakunapaqnölaqa ama rurayaysu, sinöqa Señor 

Jesucristupaqno lapan shonquykikunawan rurayay. 

24Musyayankimi Señor Jesucristupita gloriacho herenciata 

chaskiyänaykipaq kashqanta. Señor Jesucristumi rasunpa kaq patronniki 
kaykan. 

25Mana alita ruraqkunataqa pï kaptinpis mana kuyapaypami Tayta Dios 

castiganqa. 

 

Colosenses 4 

1Patronkuna, qamkunapapis patronniki jana pasachömi kaykan. Saymi 

ashmaynikikunata ali rikar imachöpis yanapäyänayki. 

2Wawqi panikuna, Tayta Diosta agradëcikuyashpayki payta imaypis 

manakuyay. 

3Noqakunapaqpis Tayta Diosta manakuykuyälay Jesucristupa ali 

wilakuyninta wilakuyaptï shumaq chaskikuyänanpaq. Say wilakuyninta 
wilakushqäpitami carcilcho wichqaraykä. 

4Saynöpis manakuykuyälay ali wilakuyninta pïmaytapis shumaq 

tantiyasinäpaq. 

5Jesucristuta mana chaskikuq runakunawan ali kawayay. Alikunalata 

imaypis rurayay. 

6Piwanpis parlarqa ali shimilaykipa shakya shakyala parlapäyanki. 

Carta ushanan 

7Kuyay wawqinsi Tíquico chämurmi imano kaykashqätapis wilayäshunki. 

Paypis Señor Jesucristupa wilakuqninmi kaykan. 

8Saymi payta kachaykämü imano kaykashqätapis wilayäshunaykipaq. 

Paymi shakyäsiyäshunki Tayta Diosman shumaq yärakuyänaykipaq. 

9Tíquicuwanmi Tayta Diosman yärakuq marka mayiki kuyay wawqinsi 

Onésimutapis kachaykämü. Paykunami wilayäshunki kaycho ima 
päsashqankunatapis. 

10Noqawan prësu kaykaq wawqinsi Aristarcumi salüdunta apasikamun. 

Saynömi Bernabépa prïmun Marcuspis salüdunta apasikamun. Marcos 
chämuptin yäsishqänöla shumaq chaskikuykuyay. 

11Saynölami Justo niyashqan Jesúspis salüdunta qamkunapaq 

apasikamun. Aristarco, Marcos y Justumi Tayta 
Dios mandaykashqancho ali yanapämar shumaq shakyäsiyäman. 
Paykunalami Israel mayïkunapitaqa yanapaykäyäman. 

12Jesucristupa sirviqnin marka mayiki Epafraspis salüduntami apasikamun. 

Paymi lapan shonqunwan qamkunapaq imaypis manakuykan Tayta Dios 
munashqanno ali kawayänaykipaq. 

13Qamkunapaq seqaypami lakikuykan. Saynölami lakikuykan Laodiceacho 

y Hierápolischo kaykaq wawqi panikunapaqpis. 

14Kuyanakuyashqä mëdicu Lucaswan Demaspis salüduntami qamkunapaq 

apasikayämun. 

15Laodiceacho kaykaq wawqi panikunatapis salüdüta qoykuyälanki. 

Saynöpis salüdüta qoykuyälanki Ninfasta y wayincho shuntakaq wawqi 
panikunatapis. 

16Kay cartata liyiskir apasiyanki Laodiceacho kaq wawqi panikunaman 

paykunapis liyiyänanpaq. Saynömi Laodiceaman apasishqä cartata liyirkur 
paykunapis apasiyämunqa qamkunapis liyiyänaykipaq. 

17Wawqinsi Arquiputa niyanki: <<Señor Jesucristo churashushqaykino 

mana qelanaypa payta sirviy>>. 

18Kay salüdütaqa kikïmi qelqarkamü. Mana qonqaylapa Tayta Diosta 

manakuyay prësu kaykashqäpita yarqunäpaq. Tayta Dios lapaykita 
kuyapaykuyäläshunki. [Amén.] 

1 Tesalonicenses 
1 Tesalonicenses 1 

Carta qalaykunan 

1Tesalónica markacho kaykaq yärakuq mayïkuna: Noqa Pablo, wawqinsi 

Silvano y Timoteumi kay cartata cartakaykäyämü. Qamkunaqa Papäninsi 
Tayta Diospa y Señor Jesucristupa makinchömi kaykäyanki. Tayta Dios [y 
Señor Jesucristo] kuyapäyäshushpayki ali kawayänaykipaq 
yanapaykuyäläshunki. 

Tayta Dios munashqanno kawayashqan 

2Qamkunapaq Tayta Diosta manakur imaypis agradëcikuyä 

3payman yärakur alilata rurayashqaykipita, pïmaywanpis 

kuyanakuyashqaykipita y imano nakarpis Señor Jesucristo kutimunanta 
shuyaraykäyashqaykipitami. 

4Wawqi panikuna, musyayämi Tayta Dios kuyayäshushpayki 

akrayäshushqaykita. 

5Sayta musyayä ali wilakuyninta Espíritu Santupa poderninwan wilapaptï 

chaskikuyaptikimi. Qamkunapis musyayankimi kuyayashqäta y Tayta Dios 
munashqanno kawayashqätapis. 

6Noqakunapa conträ y Señor Jesucristupa contran sharkuyashqannömi 

qamkunapapis contrayki sharkuykäyan. Fiyupa nakarpis Espíritu Santu 
yanapäyäshuptikimi Jesucristupa wilakuyninta kushish cäsukuykäyanki. 

7Sayta musyarmi Macedonia y Acaya provinciakunacho lapan wawqi 

panikuna tantiyakuykäyan qamkunano cäsukuyänanpaq. 

8Qamkuna kaqpita aywarmi Señor Jesucristupa wilakuyninta Macedonia y 

Acaya provinciakunapa päsar maysaychöpis wilakuykäyan. Wilakuyninta 
wilakuyashqannölami shumaq yärakuyashqaykitapis wilakuykäyan. Saymi 
mayman chäyaptïpis parlaykäyan Tayta Diosman yärakuyashqaykita. Mana 
wilapäyaptïpis 

9maysaychömi musyaykäyan shumaq chaskikayämashqaykita y 

ïdulukunata adorayta kacharir imayyaqpis kawaq Tayta Diostana 
adoraykäyashqaykita. Payqa rasunpa kaq Diosmi kaykan. 

10Saynöpis musyaykäyanmi Tayta Diospa Surin Jesucristo gloriapita 

kutimuqta shuyakuykäyashqaykita. Paytami Tayta Dios wanushqanpita 
kawarisimush. Paymi juiciu final junaqcho castïgupita salvamäshun. 

 

1 Tesalonicenses 2 
Tesalónica markacho Pablo wilakushqan 



2285 

 

 
© 2018  Wycliffe Bible Translators, Inc. 

  
 

 

1Wawqi panikuna, manami walälapaqsu qamkunaman shamur 

yachasiyashkä. 

2Musyayashqaykinöpis qamkuna kaqman manaraq chäyämuptï 

Filipos markacho ashliyämashpan seqaypami nakasiyämash. Qamkuna 
kaqchöpis saynölami nakasiyämash. Sayno nakasiyämaptinpis Tayta 
Diosninsimi yanapäyämash ali wilakuyninta mana mansariypa 
wilakuyänäpaq. 

3Noqakuna manami pitapis lutanta yachasiyänä raykusu ni pitapis 

sakyayänä raykusu ni pitapis lutanta criyisiyänä raykusu wilakuyä. 

4Saypa trukanqa ali wilakuyninta wilakuyänäpaq Tayta Dios kachayämash 

kaptinmi wilakuykäyä. Manami runakuna munayashqantasu wilakuykäyä, 
saypa trukanqa Tayta Dios munashqantami. Payqa shonqunsi imata 
yarpashqantapis musyaykanmi. 

5Musyayashqaykinöpis chaskikayämänayki rayku manami qamkunata 

halagayashkäsu. Tayta Dios musyanmi pitapis mana sakyayashqäta. 

6Saynöpis manami alabash kayta ashirsu qamkuna kaqcho wilakuyashkä. 

7Jesucristupa apostolnin kaykarqa gastükunapaq qamkunatami 

manakuyäman karqan. Manakuyänäpa trukanqa wawanta maman 
kuyashqannömi qamkunatapis kuyayashkä. 

8Sayno kuyarmi Tayta Diospa wilakuyninta chaskikuyänayki rayku 

wanuyänäpaqpis listu kayashkä. 

9Wawqi panikuna, ¿manaku yarpäyanki qamkuna kaqcho Tayta Diospa 

wilakuyninta wilakuyänäpaq kikïkuna aruyashqäta? Gastükunapaq 
yarpachakuyänaykita mana munarmi paqasta junaqtapis pasaypa 
utikäyashqäyaq aruyashkä. 

10Qamkunapis y Tayta Diospis musyanmi qamkuna kaqcho kar pay 

munashqanno alilata rurar santu kawayashqäta. 

11Saynöpis musyayankimi surinkunata taytan kuyashqanno qamkunata 

kuyayashqäta. 

12Saymi ruwayarqä, shakyäsiyarqä y tantiyasiyarqä Tayta Dios 

munashqanno kawayänaykipaq. Paymi qayayäshushkanki mandashqancho 
imayyaqpis paywan kawayänaykipaq. 

13Tayta Diospa ali wilakuyninta wilapäyaptï manami runakunapa yarpaynin 

kashqantasu yarpäyashkanki, saypa trukanqa Tayta Diospa wilakuynin 
kashqantami. Sayno tantiyarmi lapan shonquykikunawan 
chaskikuyashkanki. Wilakuyninta wiyarmi tantiyakuyashkanki pay 
munashqanno kawayänaykipaq. Saymi imaypis Tayta Diosta agradëcikuyä. 

14Wawqi panikuna, marka mayikikuna nakasiyäshushqaykinölami Judeacho 

kaykaq wawqi panikunatapis Israel runakuna nakaykäsiyan. 

15Say runakunami Señor Jesucristutapis wanusiyarqan. Saynölami Tayta 

Diospa profëtankunatapis unay ayllunkuna wanusiyarqan. Sayno 
runakunami noqakunatapis Judeapita qarqayämash. Paykuna manami 
Tayta Dios munashqannösu kawayan. Saynöpis manami munayansu Tayta 
Diospa ali wilakuyninta runakuna chaskikuyänanta. 

16Saymi mana Israel runakunata wilapäyaptï sapata churapäyan mana 

salvakuyänanpaq. Sayno kar masmi jusata cargakuykäyan. Sayno 
kayashqanpitami juiciu junaqcho paykunata Tayta Dios fiyupa castiganqa. 

Tesalónicaman Timoteuta Pablo kachashqan 

17Wawqi panikuna, qamkuna kaqpita aywakuyashqä junaqpita pasa manami 

rikanakushkansinasu. Saymi qamkunapaq lakikur imaykanöpapis 
watukakuq kutimuyta munaykäyä. 

18Noqa Pablo aska kutimi kutimuyta munashkä. Sayno 

kaptinpis Satanásmi sapata churapäyämash. 

19Sapata churapäyämaptinpis qamkunami premiuta chaskishqä corönä 

kaykäyanki. Saymi Señor Jesucristo kutimuptin paypa nawpancho 
qamkunapita pasaypa kushikuyäshaq. 

20Qamkunapita rasunpaypami Tayta Diosta alabar kushikuyäshaq. 

 

1 Tesalonicenses 3 

1Qamkuna kaqman shamuyta mana kamäpakurmi fiyupa lakikushkä. Saymi 

Atenas markacho kikilä kanä kaptinpis 

2qamkuna kaqman wawqinsi Timoteuta kachamurqä. Musyayashqaykinöpis 

Timoteuqa Diospa sirviqnin karmi Jesucristupa ali wilakuyninta wilakur 
puriykan. Paymi yachasiyäshunki y shakyäsiyäshunki Jesucristuman 
yärakuyänaykipaq. 

3Sayno shakyäsiyäshuptikimi runakuna chikiyäshuptikipis lakikuyankisu. 

Musyayankimi Jesucristuta chaskikushqansipita runakuna 
nakasimänansipaq kashqanta. 

4Saynölami qamkunawan kaykarpis wilarqä Jesucristuman 

yärakushqansipita runakuna chikimänansipaq kashqanta. Say nishqänölami 
lapanpis päsaykan. 

5Saymi qamkunapaq lakikur Tayta Diosman yärakuykäyashqaykita 

musyanäpaq Timoteuta kachamurqä. Fiyupami lakikurqä Satanás ima 
sapatapis churapäyäshuptiki Jesucristuman manana yärakuyashqaykita 

yarpar. Sayno kaptinqa ali wilakuyta wilapashqäkunapis manakaqlapaqmi 
kanman karqan. 

Tesalónicapita Timoteo kutishqan 

6Qamkuna kaqpita Timoteo kutiykamurmi wilamash Tayta Diosman shumaq 

yärakuykäyashqaykita y kuyanakuykäyashqaykitapis. Saynöpis wilamash 
noqakunapaq lakikur kutiyämunäta munaykäyashqaykitami. Saymi 
noqakunapis watukakuq kutimuyta yarpaykäyä. 

7Shumaq yärakuykäyashqaykita wilayämaptinmi nakarpis kushish kaykäyä. 

8Ali kaykäyashqaykita musyarmi shonqükunapis asikyarkun. 

9Tayta Diosninsi yanapäyäshushqaykipita fiyupa kushikur lapan 

shonqükunawanmi payta agradëcikuyä. 

10Saymi paqaspa junaqpa lapan shonqükunawan payta manakuykäyä 

qamkunaman kutiyämunäpaq. Chämurnami masta yachasiyäshayki Tayta 
Dios munashqanno kawayänaykipaq. 

11Papäninsi Tayta Dios y Señorninsi Jesucristo kamakaykasisun 

qamkunaman watukakuq kutiyämunäpaq. 

12Señor Jesucristo yanapaykuyäläshunki qamkunata kuyashqänöla 

kikikipura y wakin runakunawanpis kuyanakuyänaykipaq. 

13Saynöpis yanapaykuyäläshunki lapan shonquykikunawan yärakur pay 

munashqanno kawayänaykipaq. Saynöpami salvashqan runakunawan 
Señorninsi Jesucristo kutimuptin Papäninsi Tayta Diospa nawpancho 
jusaynaq kayanki. 

 

1 Tesalonicenses 4 
Tayta Dios munashqanno kawanansipaq yäsikuy 

1Wawqi panikuna, Señor Jesucristupa jutinchömi qamkunata ruwakuyä 

yachasishqänöla Tayta Dios munashqanno imaypis kawayänaykipaq. Pay 
munashqanno kawayashqaykita musyarpis waran waran saynöla 
kawayänaykipaqmi shakyaykäsiyä. 

2Musyayankimi Señor Jesucristupa wilakuqnin kar imata 

yachasiyashqätapis. 

3Jusaynaq kawayänaykita munarmi fornicación jusata jusalikuyänaykita 

Tayta Dios munansu, 

4sinöqa majaykikunawan respitanakur ali kawayänaykitami munan. 

5Saynöpis manami munansu Jesucristuta mana chaskikuqkunano 

shanaripakur jukwan jukwan purikuyänaykita. 

6Sayno kaptinqa ama mayqaykikunapis jukpa warminwan kakuyaysu. 

Sayno kakurqa runa mayikitami engañaykanki. Wilayashkänami sayno 
kaqkunataqa Señor Jesucristo mana kuyapaypa castigananpaq kashqanta. 

7Manami jusalikur purikunansipaqsu Tayta Dios akramashkansi, saypa 

trukanqa pay munashqanno kawanansipaqmi. 

8Kay yachasiyashqäkunata pipis mana chaskikurqa manami noqakunatasu 

manakaqman churaykäman, sinöqa Espíritu Santuta qomaqninsi Tayta 
Diostami. 

9Jukniki juknikipis kuyanakur ali kawayänaykipaqmi Tayta Dios 

tantiyasiyäshushkanki. Saymi nistäyankisu kuyanakuyänaykipaq 
tantiyasinäta. 

10Macedonia provinciacho taq lapan wawqi panikunawan alishi 

kuyanakuykäyanki. Sayno kaptinpis qamkunata shakyäsiyä masraq 
kuyanakuyänaykipaqmi. 

11Piwanpis mana rimanakuylapa kawayay. Runa mayiki imano 

kawakushqantapis ama rikapäyaysu. Saypa trukanqa yäsishqänöla ima 
aruylachöpis arukuyay. 

12Sayno aruyaptikimi imaykipis pishïyäshunkisu y Jesucristuman mana 

yärakuqkunapis respitayäshunki. 

Señor Jesucristo kutimunanpaq nishqan 

13Wawqi panikuna, wanurpis kawarimunansipaq kashqanta 

musyayänaykitami munä. Wakin runakunaqa wanur pamparäyashlancho 
ushakäyänanpaq kashqanta yarparmi fiyupa lakikuyan. Noqansiqa 
paykunano ama lakikushunsu. 

14Musyansimi wanushqanpita Jesucristuta Tayta Dios kawarisimushqanta. 

Jesucristuta kawarisimushqannölami payta chaskikuqkunatapis Tayta Dios 
kawarirkasimur Jesucristuwan shuntakunqa. 

15Saymi Jesucristo yachasishqanno noqapis qamkunata nï: Mayqansipis 

Jesucristo kutimushqan junaqyaq kawarqa manami wanushkunapita mas 
puntatasu paywan tinkuq aywashun. 

16Jana pasapita Jesucristo kutimuptinmi mandaq ángel sinchipa 

qayakamushqan y Tayta Diospa cornëtanta tukamushqanpis wiyakämunqa. 
Say hörami Jesucristuman yärakuykar wanukuqkuna puntata 
kawariyämunqa. 

17Nirkurnami kawaykaqkunatapis shuntakamäshun. Pukutay jananchönami 

Señor Jesucristuwan lapansi tinkushun. Nirkurmi paywan juntu imayyaqpis 
kawakushun. 

18Sayno kananpaq kaykaptinqa kay yachasishqäkunata yarpäsinakur jukniki 

juknikipis shakyäsinakuyay. 

 

1 Tesalonicenses 5 

1Wawqi panikuna, Señor Jesucristo imay höra ni imay junaq kutimunanpaq 

kashqanta mana musyarmi saypitaqa qelqamüsu. 

2Isanqa musyayankimi sakaypa elaqpita suwa shamushqanno paypis 

elaqpita kutimunanpaq kashqanta. 

3Imapis mana päsananpaq kashqanta runakuna niyaptinpis warmita 

qeshyakuy nanay elaqpita sarishqannömi Tayta Diospa castïgun elaqpita 
chämunqa. Say castïgupita manami pipis qeshpinqasu. 

4-5Wawqi panikuna, qamkuna manami sakaqchönösu kaykäyanki Jesucristo 

suwano elaqpita kutimur kamarikünita sapuykuyäshunaykipaq. Saypa 
trukanqa lapaykimi aksichönöna kawaykäyanki. 

6Sayno kaykaptinqa wakin runakuna punukash kayashqannöqa ama 

kashunsu, sinöqa maya mayala Jesucristuta shuyakuykäshun. 

7Sakäpakushno kaqkunaqa punukashno y shinkashno karmi Jesucristo 

kutimunanpaq kashqanta tantiyakuyansu. 

8Noqansiqa asikyaychöna kashpansi shumaq tantiyakushun, Tayta 

Diosman yärakushun y piwanpis kuyanakushun. Sayno kawarqa chalëcunsi 
jatishnömi kaykansi. Tayta Dios salvamashqansita shumaq tantiyarqa 
cascunsi jatishnönami kaykansi. 

9Manami castigash kanansipaqsu Tayta Dios akramashkansi, sinöqa 

Jesucristuman yärakur salvash kanansipaqmi. 

10Jesucristumi noqansi rayku wanurqan kawaykarpis o wanukurpis paywan 

juntu kawanansipaq. 

11Sayno kaykaptinqa imaypis shakyäsinakuyashqaykinöla jukniki juknikipis 

tantiyasinakur shakyäsinakuyay. 

Wawqi panikuna imanöpis kawayänanpaq yäsishqan 

12Wawqi panikuna, Señor Jesucristupa ali wilakuyninta 

yachasishuqnikikunata ali rikayay. Paykunami ali pusharäyäshunki y 
shakyäsiyäshunki Tayta Dios munashqanno kawayänaykipaq. 

13Sayno yachasiyäshushqaykipita paykunata respitar shumaq kuyayay. 

Saynöpis mana chikinakuypa ali kawayay. 

14Wawqi panikuna, arukuyta mana munaqkunata arukuyänanpaq yäsiyay. 

Lakish kaykaqkunata kushikuyänanpaq shakyäsiyay. Yanapaypaq 
kaqkunata imalawanpis yanapäyay. Pïmaypaqpis pacienciayki kasun. 

15Runa mayiki contrayki kaptinpis qamkunaqa paykunapa contran ama 

kayaysu. Saypa trukanqa yärakuq mayikiwanpis y pïmaywanpis ali 
kawayay. 

16Imaypis kushishla kawayay. 

17Imay hörapis Tayta Diosta manakuyay. 

18Imapitapis Tayta Diosta agradëcikuyay. Jesucristupa makincho 

kayaptikimi sayno kawayänaykita Tayta Dios munan. 

19Santu Espïrituta cäsukuyanki. 

20Espíritu Santu tantiyasishqanta pipis wilakuptin manakaqman ama 

churayankisu. 

21Isanqa shumaq tantiyakuyanki Espíritu Santupita kashqanta o mana 

kashqantapis. Paypita kaptinqa chaskikuyanki. 

22Imatapis lutankunata ama rurayankisu. 

23Ali kawayta qomaqninsi Tayta Dios yanapaykuyäläshunki pay 

munashqanno imaypis kawayänaykipaq. Saynöpis cuerpuykita, almaykita y 
espïrituykitapis ali rikaykuläsun Jesucristo kutimur jusaynaqta 
tariyäshunaykipaq. 

24Qayayäshuqniki Tayta Diosqa promitishqankunata imaypis cumplinmi. 

Saymi jusaynaqta tariyäshunaykipaq imaypis yanapäyäshunki. 

Carta ushanan 

25Wawqi panikuna, noqakunapaqpis Tayta Diosta manakuyay. 

26Wawqi panikunata qaqlancho musayashpayki winchikuykuyälay. 

27Señor Jesucristupa jutinchömi qamkunata ruwakü wawqi panikunata kay 

cartata liyipäyänaykipaq. 

28Señorninsi Jesucristo kuyapäyäshushpayki imaypis 

yanapaykuyäläshunki. [Amén.] 

2 Tesalonicenses 
2 Tesalonicenses 1 

Carta qalaykunan 

1Tesalónica markacho kaykaq yärakuq mayïkuna: Noqa Pablo, wawqinsi 

Silvano y Timoteumi kay cartata apaykäsiyämü. Qamkunaqa Papäninsi 
Tayta Diospa y Señor Jesucristupa makinchömi kaykäyanki. 

2Papäninsi Tayta Dios y Señor Jesucristo kuyapäyäshushpayki ali 

kawayänaykipaq yanapaykuyäläshunki. 

Tayta Diosta agradëcikur manakushqan 

3Wawqi panikuna, Jesucristuman waran waran mas yärakuyashqaykita y 

runa mayikita kuyayashqaykita musyarmi Tayta Diosta imaypis 
agradëcikuyä. 

4Saymi juklä markakunamanpis chaykur wawqi panikunata wilayä runakuna 

chikir nakasiyäshuptikipis Jesucristuman yärakuykäyashqaykita. 

5Mana ajayaypa Jesucristuman sayno yärakuyaptikimi tantiyayä ali juzgaq 

Tayta Dios mandaykashqanman yaykuyänaykipaq kashqanta. 

Jusalikuqkunata Tayta Dios juzgananpaq kashqan 

6Tayta Dios ali juzgaq karmi contrayki sharkuqkunata castiganqa. 

7Qamkunatami isanqa noqakunatawan manana nakanansipaq 

shuntakamäshun. Sayno kanqa Señor Jesucristo 
munayyuq angilninkunawan jana pasapita kutimuptinmi. 

8Tayta Diosta mana cäsukuyashpan Señorninsi Jesucristupa ali 

wilakuyninta mana chaskikuqkunatami bunyaypa bunyar rupaykaq nina 
chawpincho shamur castiganqa. 

9Paykunaqa munayyuq Tayta Diospa nawpanman chäyänanpa trukanqa 

infiernuchömi imayyaqpis nakayanqa. 

10Sayno kanqa Señor Jesucristo kay pasaman kutimuptinmi. Say junaqmi 

payman yärakuqkuna seqaypa kushikur alabayanqa. Saychömi qamkunapis 
Jesucristupa ali wilakuyninta wilakuyashqäta cäsukuyashqaykipita kushish 
alabayanki. 

11Saymi Tayta Diosninsita imaypis manakuyä pay munashqanno 

kawayänaykipaq. Sayno kawayänaykipaqmi qayayäshushkanki. 
Munayninwan yanapaykuyäläshunki payman yärakur alikunata imaypis 
rurayänaykipaq. 

12Sayno kawayaptikimi Señorninsi Jesucristupa jutinta joqarir alabayanqa y 

qamkunapis Jesucristo kashqanno kayankipaq. Sayno kanqa Tayta 
Diosninsi y Señor Jesucristupis kuyayäshushpayki yanapäyäshuptikimi. 

2 Tesalonicenses 2 
Jesucristo kutimunanpaq kashqan 

1Wawqi panikuna, Señor Jesucristo kutimur shuntakamänansipaq 

kashqanta shumaq tantiyakuyänaykitami munayä. 

2Ama cäsupäyaysu <<Jesucristo kutimunanpaq kaq tiempu 

chämushnami>> nir pipis yachasiyäshuptiki. Saynöpis ama criyiyaysu 
<<Espíritu Santumi revelamash>> nir yachasiyäshuptiki. Saynöpis ama 
criyiyaysu <<kikin Pablumi nish>> y <<Pablo apasimushqan cartachöpis 
saynölami nikan>> nir yachasiyäshuptikipis. 

3Imata niyäshuptikipis ama chaskipäyaysu. Jesucristo kutimunanpaqqa 

puntata aska runakunami Tayta Diospa contran sharkuyanqa. 
Saynöpis anticristuraqmi yurimunqa. Paytami Tayta Dios infiernuman 
qaykunqa. 

4Anticristo shamur manami munanqasu Tayta Diosta ni imatapis runakuna 

adorayänanta, saypa trukanqa kikilantana adorayänantami munanqa. 
Saynöpis payta adorayänanpaqmi Dios tukushpan Tayta Diospa 
templunman yaykur jamanqa. 

5¿Manaku yarpäyanki sayno kananpaq kashqanta mayna wilashqäta? 

6Kanan qamkuna musyayankimi anticristo yurimunanta ima 

saparaykashqantapis. Sayno saparanqa tiempun chämushqanyaqmi. 

7Manaraq shamuptinpis Satanásqa maynami runakunata mana tantiyakayla 

engañaykan Tayta Diosta mana cäsukuyänanpaq. Saparaykashqanta Tayta 
Dios jorquriptinnami anticristo yurimunqa. 

8Paytami Señor Jesucristo chipipiykar kutimur juk pükayla ushakärasinqa. 

9Jesucristo manaraq kutimuptinmi Satanáspa munayninwan anticristo tukuy 

niraq milagrukunata ruranqa. 

10Saynöpami infiernuman qaykush kayänanpaq destinash kaqkunata 

engañanqa. Paykunaqa Jesucristupa wilakuyninta mana chaskikurmi 
salvakuyanqasu. 

11Mana chaskikuyashqanpitami Tayta Dios paykunata pantakäsinqa 

anticristuta chaskikuyänanpaq. 

12Saynöpami Tayta Diosta mana cäsukur jusalikuqkuna lapanpis infiernucho 

nakayanqa. 

Salvash kanansipaq Tayta Dios akramashqansi 

13Wawqi panikuna, qamkunataqa Tayta Diosmi kuyayäshushpayki 

qalaykunanpita akrayäshushkanki salvayäshunaykipaq. Kananqa 

Jesucristupa wilakuyninta chaskikur payman yärakuyaptiki y Diospa 
makincho kawayänaykipaq Espíritu Santu yanapäyäshuptikimi 
salvakuyashkanki. Saypitami Tayta Diosta imaypis agradëcikuyä. 

14Salvash kayänaykipaqmi paypa ali wilakuyninta wilapaptï 

qayayäshushkanki. Saymi Señor Jesucristo chipipiykar kutimur 
pushakuyäshuptiki qamkunapis paypa nawpancho kushish kawayanki. 

15Wawqi panikuna, sayno kananpaq kaykaptinqa Tayta Diosman shumaq 

yärakur ama qonqäyaysu cartapapis y shimilapapis yäsiyashqäkunata. 

16Señor Jesucristo y kuyamaqninsi, shakyäsimaqninsi y nawpanman 

pushamaqninsi Papäninsi Tayta Dios 

17yanapaykuyäläshunki mana lakikuyänaykipaq, pïmaytapis ali shimilaykipa 

parlapäyänaykipaq y ali kaqkunata rurayänaykipaqpis. 

 

2 Tesalonicenses 3 
Tayta Diosta manakuyänanpaq yäsishqan 

1Wawqi panikuna, ali wilakuyninta maysaymanpis chäsiyänäpaq Tayta 

Diosta manakuyay. Saynöpis manakuyay qamkunata wilapaptï kushish 
chaskikuyashqaykinöla wakin runakunapis chaskikuyänanpaq. 

2Saynöpis fiyu runakunapita sapämänanpaq Tayta Diosta manakuyay. 

Musyayashqaykinöpis manami lapan runakunasu Jesucristuman 
yärakuyan. 

3Tayta Diosmi imaypis yanapaykäyäshunki payman yärakuyänaykipaq y ima 

jusamanpis Satanás mana ishkisiyäshunaykipaq. 

4Tayta Dios sayno yanapäyäshuptikimi musyayä yachasiyashqäta imaypis 

cäsukuyänaykipaq kashqanta. 

5Tayta Dios yanapaykuyäläshunki pay kuyakuq kashqanno qamkunapis 

kuyakuq kayänaykipaq. Saynöpis yanapaykuyäläshunki imano nakarpis 
Jesucristuno pacienciakur kawayänaykipaq. 

Wawqi panikuna arukuyänanpaq yäsishqan 

6Wawqi panikuna, Señor Jesucristupa jutinchömi qamkunata nikä: 

Yachasiyashqäta mana cäsukuq qela wawqi panikunapita witikuyay. 

7Musyayankimi noqakunata rikakayämashqaykino qamkunapis 

kawayänaykipaq kashqanta. Qamkuna kaqcho kar manami imaypis 
jitaräkushkäsu. 

8Dembaldilaqa manami mikuyashkäsu, saypa trukanqa mana 

afanakuyänaykipaq paqasta junaqtami aruyashkä. 

9Apóstol kar yanapäyämänaykipaq manakuyänä kaptinpis manami 

manakuyashkäsu, saypa trukanqa arukuyashkä qamkunapis rikakamar 
arukuyänaykipaqmi. 

10Qamkuna kaqcho kar maynami yachasiyarqä pipis aruyta mana 

munaptinqa pachanta mana qarayänaykipaq. 

11Sayno yachaykäsiyaptïpis ¿imanirtaq wakin wawqi panikuna 

arukuyänanpa trukanqa runa imano kawakushqantapis rikapar puriykäyan? 

12Señor Jesucristupa jutinchömi sayno kawaq wawqi panikunata nï: Wayin 

wayin puriyänaykipa trukanqa mikuyänaykipaq arukuyay. 

13Wawqi panikuna, mana ajayaypa ali kaqkunalata imaypis rurayay. 

14Kay cartacho qelqamushqäta mayqanpis mana chaskikuptinqa paywan 

amana shuntakäyaynasu. Saynöpa capazmi penqakur tantiyakuyanman. 

15Isanqa ama chikiyaysu, saypa trukanqa wawqikitano y panikitano shumaq 

tantiyasiyay. 

Carta ushanan 

16Ima päsayäshuptikipis ali kawayta qomaqninsi Tayta Dios 

yanapaykuyäshunki ali kawayänaykipaq. Tayta Dios qamkunawan imaypis 
kaykuläsun. 

17Kay cartata dictashqänöla juk qelqapämash kaptinpis ushanantaqa noqa 

Pablumi qelqarkamü. Lapan cartakushqäkunachöpis ushanantaqa kikïmi 
qelqä. 

18Señorninsi Jesucristo kuyapäyäshushpayki imaypis 

yanapaykuyäläshunki. [Amén.] 

1 Timoteo 
1 Timoteo 1 

Carta qalaykunan 

1Noqa Pablumi Jesucristupa apostolnin kaykä. Apostolnin kanäpaqmi 

salvakuq Tayta Dios y yärakushqansi Señor Jesucristo churamash. 

2Timoteo, Jesucristuman yärakushpayki kuyay surïno kaptikimi kay cartata 

cartakaykämü. Papäninsi Tayta Dios y Señor Jesucristupis 
kuyapäshushpayki ali kawanaykipaq yanapaykuläshunki. 

Lutan yachasikuqkunata michänanpaq yäsishqan 

3Macedonia provinciaman aywarmi Éfeso markacho qamta kachaykamurqä 

lutan yachasikuqkunata michänaykipaq. 

4Say lutan yachasikuqkunaqa yarpaylankunapita yachasirmi unay tiempu 

imanöpis kashqanta y unay ayllunkuna pï kayashqanta yachasiyan. 
Saykunata yachasiyaptinmi Tayta Diosman yärakuyänanpa trukan 
manakaqkunapita rimanakular kawaykäyan. 

5Say lutan yachasikuqkunata michänaykipaq nikä wawqi panikuna 

rimanakuyänanpa trukan kuyanakuyänanpaqmi. Sayno 
kuyanakuyänanpaqqa mana jusalikuypa alilata rurar kawayäsun y lapan 
shonqunwan Tayta Diosman yärakuyäsun. 

6Say lutan yachasikuqkunaqa kuyanakuyänanpa trukan manakaqkunapita 

rimanakularmi kawayan. 

7Tayta Diospa leyninkunata selläma yachaq kayashqanta nirpis senqan 

maycho kashqantapis manami musyayansu. 

8Musyansimi Tayta Dios munashqanno kawayänanpaq yachasishqaqa 

leyninkuna ali kashqanta. 

9Manami jusaynaq runakunapaqsu leyninkunata Tayta Dios kamariparqan, 

sinöqa jusalikuqkunapaqmi. Saymi leyninkuna kaykan mana 
cäsukuqkunapaq, fiyu runakunapaq, jusasapakunapaq, Tayta Diosta 
manakaqman churaqkunapaq, mamanta y taytanta maqaqkunapaq y runa 
mayinta wanusiqkunapaq. 

10Saynöpis kaykan majanta qanrataqkunapaq, olqupura kakuqkunapaq, 

warmipura kakuqkunapaq, runa mayinta rantikuqkunapaq, lulakuqkunapaq, 
manakaqta jitapar runa mayinpa contran sharkuqkunapaq y ali yachasikuyta 
mana cäsukur ima jusatapis jusalikuqkunapaqmi. 

11Sayta nikan alabash Tayta Diospa ali wilakuyninchömi. Wilakuyninta 

wilakunäpaqmi Tayta Dios kachamash. 

Pabluta Tayta Dios kuyapashqan 

12Señorninsi Jesucristutami agradëcikü wilakuyninta wilakunäpaq 

yanapämashqanpita. Saynöpis agradëcikü yärakamashpan wilakuyninta 
wilakur purinäpaq churamashqanpitami. 

13Nawpataqa Jesucristuta manakaqman churarmi payman 

yärakuqkunatapis ashi ashiykur carcilman wichqasirqä. Mana musyaynïpa 
sayno rurash kaptïmi Tayta Dios kuyapämar perdonamash. 

14Perdonamashpanmi tantiyasimash Jesucristuman yärakur pïmaytapis 

kuyapänäpaq. 

15Jusasapa runakunata salvananpaqmi kay pasaman Jesucristo shamush. 

Rasun kaqta nikaptïqa pïmaypis criyiyäsun. Noqalätapis lapan runakunapita 
mas jusayuq kaykaptïmi 

16kuyapämar salvamash. Sayno salvamarqan Jesucristo perdonakuq 

kashqanta wakin runakunapis tantiyakur payman yärakuyänanpaq y mana 
ushakaq kawayta tariyänanpaqmi. 

17¡Tayta Diosmi imayyaqpis munayyuq rey, imayyaqpis kawaq y mana 

rikakaq kaykan! Pay japalanmi Dios kaykan. [Manami pipis payno yachaq 
kansu.] ¡Imayyaqpis alabash kaykuläsun! ¡Amén! 

Jesucristupa wilakuyninta imaypis wilakunanpaq yäsishqan 

18Kuyay Timoteo, Tayta Diospa jutincho wawqikuna niyäshushlaykitami 

noqapis qamta yäsï: Ali soldädu mana mansariypa pelyashqanno qampis 
mana mansariypa Jesucristupa wilakuyninta wilakuy. 

19Sayno wilakushpayki Jesucristuman yärakur Tayta Dios munashqanno 

imaypis kaway. Wakin runakunaqa Tayta Dios munashqanno manana 
kawarmi Jesucristuman yärakuyannasu. 

20Saynölami Alejandruwan Himeneupis qepaman kutikuyash. 

Paykunatami Satanáspa makinman entregashkä. Saynöpa capazchir 
tantiyakur lutanta yachaykäsiyashqanta kacharir Jesucristuman yapay 
yärakuyanmanpis. 

 

1 Timoteo 2 
Tayta Diosta manakunansipaq yäsishqan 

1Timoteo, wawqi panikunata shakyäsiy Tayta Diosta agradëcikur lapan 

runakunapaq imaypis manakuyänanpaq. 

2Saynöpis Tayta Diosta manakuyäsun reykunapaq y wakin 

autoridäkunapaqpis. Ali mandayänanpaq Tayta Dios yanapaptinmi 
noqansipis jawkala Tayta Dios munashqanno kawashun. 

3Lapan runakunapaq manakurqa salvamaqninsi Tayta Dios 

munashqannömi manakuykansi. 

4Pay munan lapan runakuna ali wilakuyninta chaskikur salvash 

kayänantami. 

5Juklaylami Tayta Diosqa. Tayta Dioswan ali kawanansipaq juk runalami 

amistasimansi. Say runaqa Jesucristumi. 

6Paymi wanush lapan runakunata salvananpaq. Sayno salvakuq 

kashqantaqa tiempun chämuptinmi Tayta Dios musyasimashkansi. 

7Say ali wilakuyta mana Israel runakunata wilapar apostolnin kanäpaqmi 

Tayta Dios churamash. Saymi yachaykäsï Diospa ali wilakuyninta chaskikur 
Jesucristuman yärakuyänanpaq. Mana lulakuypami [Jesucristupa jutincho] 
rasun kaqta nï. 

8Noqa munä maycho shuntakarpis mana rimanakuypa ni pitapis mana 

nanaparaypa wawqikuna makinkunata joqarkur Tayta Diosta 
manakuyänantami. 

Warmikunapaq nishqan 

9Warmikunapis kamaraqlata jatikuyäsun. Jamurpaypaq mödanakunata ama 

jatikuyäsunsu. Saynöpis ama yarpachakuyäsunsu aqsanta aläpa 
alsakuyänalanpaq ni qoriwanpis ni perlaswanpis adornakuyänalanpaqqa. 
Aläpa chanin mödanakunatapis ama jatikuyäsunsu. 

10Saypa trukanqa Tayta Dios munashqanno kawaq warmikunano alikunata 

rurar kawayäsun. 

11Shuntakäyashqaykicho yachasiyashqanta warmikuna upälala 

yachakuyäsun. 

12Noqa manami munäsu warmikuna olqukunata yachasiyänanta ni 

mandayänanta. Saypa trukanqa upälakuyäsun. 

13Sayno nï Adánta kamarkurraq Evata kamash kaptinmi. 

14Saynöpis manami Adántasu Satanás engañarqan, sinöqa 

Evatami. Engañaptinmi jusalikuyman ishkirqan. 

15Sayno kaptinpis warmikuna salvakuyanqa wawankunata shumaq ashmar, 

Tayta Diosman yärakur, pïmaytapis kuyar, shumaq tantiyakur y Tayta Dios 
munashqanno kawarmi. 

 

1 Timoteo 3 
Mayor wawqikuna imano kayänanpaq nishqan 

1 Mayor wawqi kayta munaqkuna alitami yarpaykäyan. Say nishqäqa rasun 

kaqmi kaykan. 

2Mayor wawqikuna kayanman pipitapis mana jamurash, juk warmiyuqla, 

shumaq tantiyakuq, shumaq yarpachakuskir imatapis ruraq, pïmaypitapis 
respitash, posädasikuq y shumaq yachasikuq. 

3Saynöpis kayanman mana upyaq, pitapis mana wajupaq, kuyapäkuq, 

qellaylapaq mana wachakash 

4y warminta y surinkunata shumaq ashmaq. Saynöpis surinkunata 

yachasiyanman cäsukuq y respitakuq kayänanpaq. 

5Wayincho taqkunata shumaq mana yachasirqa ¿imanöparaq Tayta 

Diosman yärakuqkunata yachasiyanman? 

6Jesucristuman sayraq yärakuykaqkunaqa manami mayor wawqi 

kayanmansu. Yachaq tukurqa diablu maldicionash kashqannömi 
paykunapis maldicionash kayanqa. 

7Jesucristuta mana chaskikuq runakunapis rikakuyänanpaq mayor 

wawqikuna ali kawayäsun. Ali kawayaptinqa paykunapa contran manami 
pipis parlayanqasu y diablupis toqlanman ishkisinqasu. 

Diäcunukuna imano kayänanpaq kashqanpis 

8Saynöpis diäcunukuna kayanman respitash, imatapis awnishqanta 

cumpliq, mana upyaq y rïcu kayta munar mana sakyapakuq. 

9Jesucristupa wilakuyninta yachakuyashqannöla mana jusalikuypa 

kawayanman. 

10Diäcunu kananpaq manaraq churar imano kawayashqantapis shumaqraq 

musyayanman. Ali kawayashqanta musyaykurraq diäcunu kayänanpaq 
churayanman. 

11Diäcunupa warminpis kanman respitash, pitapis mana tumpaq, shumaq 

tantiyakuq y awnishqanta imaypis cumpliq. 

12Diäcunukunaqa juk warmiyuqla kayanman. Warminta y surinkunata 

shumaq ashmayanman. 

13Diäcunu kayninta shumaq cumplirqa pïmaypitapis ali rikashqami kayanqa. 

Mana mansariypami Jesucristuman yärakuyashqanta wilakuyanqa. 

Pablo imapaq cartakushqanpis 

14Timoteo, shamuyta yarparpis puntataqa cartakaykämülaraqmi. 

15Jukla mana shamuptïpis kay cartata liyirnami tantiyanki wawqi panikunata 

imano rikanaykipaqpis. Noqansiqa imayyaqpis kawaq Diospa iglesian karmi 
wilakuyninta wilakunsi y lutan yachasikuqkunata corriginsi. 

16Tayta Dios musyasimashqansi wilakuynin shumaqmi kaykan. Say 

wilakuynin kaynömi nikan: Jesucristumi runanöla yurirqan. Wanushqanpita 
Espíritu Santumi kawarisimurqan. 

Angilkunapis payta rikayarqanmi. Mana Israel runakunatami wilakuyninta 
wilakuqkuna wilapäyarqan. Maysaychöpis paymanmi yärakuykäyan. 
Gloriaman kutiykur Tayta Diospa nawpanchönami kaykan. 

 

1 Timoteo 4 
Lutan yachasikuqkuna yuriyämunanpaq kashqan 

1Espíritu Santumi tantiyasimansi shamuq watakunacho wakin runakuna 

Jesucristuman yärakuyashqanpita qepaman 
kutikur supaykuna munashqanno lutanta yachasiyänanpaq kashqanta. 

2Ishkay cära karmi lutankunata yachasirpis penqakuyanqasu. 

3Say lutan yachasikuqkunaqa majayuq kay mana ali kashqantami niyanqa. 

Saynöpis wakin mikuykunata mana mikunansipaq kashqantami niyanqa. 
Mana ali kashqanta niyaptinpis Jesucristuman yärakuqkuna agradëcikur 
mikuyänanpaqmi Tayta Dios kamash. 

4Tayta Dios kamashqankunaqa lapanpis alimi kaykan. Majayuq kaypis 

Tayta Diospitami kaykan. Sayno kaykaptinqa payta agradëcikur mikuytapis 
y majayuq kaytapis manakaqman ama churashunsu. 

5Tayta Diospa palabranta tantiyakur y payta manakur agradëcikuptinsiqa 

mikuykunapis y majayuq kaypis alimi kaykan. 

Jesucristupa ali sirviqnin kananpaq yachasishqan 

6Kay cartacho qelqashqäkunata wawqi panikunata shumaq yachasirqa 

Jesucristupa ali sirviqninmi kanki. Tayta Diospa wilakuyninta yachakurqa y 
pay munashqanno kawarqa ali alimentakushnömi kanki. 

7Runakuna lutanta yachasishqankunata ama chaskipaysu. Puklaqkuna 

fïsicata rurayashqanno qampis Tayta Dios munashqanno kawanaykipaq 
yachakuy. 

8Física rurayqa kay pasacho kawashqansiyaqlami ali kaykan. Tayta Dios 

munashqanno kawaymi isanqa kay pasacho y gloriachöpis ali 
kawanansipaq kaykan. 

9Kay nishqäqa rasun kaqmi kaykan. Saytaqa lapan runakuna 

chaskikuyäsun. 

10Sayta tantiyarmi imayyaqpis kawaq Tayta Diosman yärakur imano 

nakarpis wilakuyninta wilakuykansi. Paymi Jesucristuta chaskikuq kaqtaqa 
pïmaytapis salvan. 

11Kay cartacho qelqamushqäkunata wiyakuyänanpaq yachasiy. 

12<<Maqtalaraq kaykar ¿imanöpataq Timoteo yachasimäshun?>> 

niyaptinpis ama cäsupaysu. Saypa trukanqa wawqi panikuna 
rikakuyänanpaq ali shimilaykipa pïmaywanpis parlay, mana jusalikuypa 
kaway, runa mayikita kuyapay, Tayta Diosman imaypis yärakuy y pay 
munashqanno kaway. 

13Chämushqäyaq Tayta Diospa palabranta wawqi panikunata liyipanki, 

yachasinki y shakyäsinki. 

14Jesucristuta sirvinaykipaq Espíritu Santu churaykäshuptikiqa lapan 

shonquykiwan imaypis sirviy. Sayno churashushkanki profëtakuna qampaq 
wilakuyaptin y mayor wawqikuna umaykiman makinta churaykur Tayta 
Diosta manakuyaptinmi. 

15Kay yäsishqäkunata mana qonqaypa imaypis ruray. Ali kawashqaykita 

rikayäshushpaykimi tantiyayanqa Tayta Dios munashqanno 
kawaykashqaykita. 

16Cuidä jusalikunkiman. Saynöpis cuidä lutanta yachasinkiman. Rasun 

kaqlata yachasir Tayta Dios munashqannöla imaypis kaway. Sayno 
kawashpaykimi kikikipis salvakunki y yachasishqaykita chaskikuqkunapis 
salvakuyanqa. 

 

1 Timoteo 5 
Yärakuq mayinkunata respitananpaq yäsishqan 

1Awkinkunata ama olqutupaysu. Saypa trukanqa taytaykitano 

respitashpayki ali shimilaykipa tantiyasiy. Maqtakunatapis wawqikitano ali 
shimilaykipa tantiyasiy. 

2Chakwankunatapis mamaykitano respitashpayki ali shimilaykipa tantiyasiy. 

Saynöla jipashkunatapis panikitano respitay. 

Viüdakunata yanapänanpaq yäsishqan 

3Aylluynaq viüdakunata imalawanpis yanapäyay. 

4Isanqa mayqan viüdapapis wawankuna o wilkankuna karqa paykuna 

yanapäyäsun. Kuyar ashmashqanta ama qonqäyäsunsu. Sayno 
yanapaptinmi Tayta Dios kushikun. 

5Aylluynaq kaq viüdakunaqa Tayta Diosman yärakurmi paqasta junaqta 

payta manakuyan. 

6Jusalikuyman churakash viüdakunami isanqa wanush japuy kaykäyan. 

7Ayllunkuna viüda kaptinqa yanapäyänanpaq wawqi panikunata yachasiy. 

Yanapäyaptinqa manami pipis jamuräyanqasu. 

8Mamanta, awilanta y wayincho taqkunata mana kamaripaptinqa Tayta 

Diosman yärakushqanpis manakaqlapaqmi kaykan. Tayta Diosta mana 
cäsukuq runapitapis peormi kaykan. 

9Viüdakunapa jutinkunata listaman churanki soqta chunka (60) watayuq 

kayaptinraq. Saynöpis kayanman juk runalawan tash, 

10alita rurayashqanpita shumaq respitash, wamrankunata shumaq ashmaq, 

wayinman chaqkunata posädasiq, Diosman yärakuqkunata ali shonqunwan 
yanapaq, muchuqkunata kuyapaq y alita ruraq. 

11Manaraq soqta chunka (60) watayuq kaq viüdakunataqa listanman 

manami churankimansu. Paykunaqa mana yapapakuypa Jesucristuta 
sirviyänanpaq promitirkurpis runayuq kaytami yapay munayan. 

12Yapapakurmi Jesucristuta promitishqantapis mana cumplir jusayuq 

rikakuyan. 

13Qelan waqaptinmi rurayninkunata kachaykur wayin wayin purikuyan. 

Saynöpis tulu shimi y rayan wishla kayashpanmi manakaqkunata parlar 
purikuyan. 

14Sayno mana kayänanpa jipashlaraq viüdakunaqa runawan yapay 

majasakäyäsun, wawankunata ashmayäsun y wayincho rurayninkunata 
rurayäsun. Sayno kawayaptinqa contransi kaqkuna manami 
jamurämäshunsu. 

15Wakin viüdakunaqa Jesucristuman yärakuykäyashqanta 

kacharirmi Satanás munashqannöna kawaykäyan. 

16Mayqan [wawqipapis o] mayqan panipapis aylluncho viüda kaptin paykuna 

ashmayäsun. Saynöpami wawqi panikuna shuntayashqan aypanqa 
aylluynaq viüdakunata yanapäyänanpaq. 

Mayor wawqikuna shumaq rikash kayänanpaq yäsishqan 

17 Diospa wilakuyninta wilakuq y yachasiq mayor wawqikunata shumaq 

respitar ali pägayäsun. Saynöla shumaq mandaq mayor wawqikunata 
respitar pägayäsun. 

18Tayta Diospa palabranpis kaynömi nikan: <<Ëracho trillaptin töruta ama 

shinqalwayankisu>>. Saynöpis kaynömi nikan: <<Arupakuq runata ama 
dembaldilaqa arusinkisu>>. 

19Mayor wawqi jusalikuykashqanta ishkaq o kimsaq nishuptikiraq cäsupanki. 

Juk runala niptinqa ama cäsupankisu. 

20Jusalikuyta mana kachariptinqa lapanpa nawpancho payta rimanki. Sayno 

rimaptikimi wakinpis mansapakur mana jusalikuyänanpaq tantiyakuyanqa. 

21Tayta Diospa, Señor Jesucristupa y payta 

sirviq angilkunapa nawpanchömi qamta nï: Pipapis favornin mana 
sharkuylapa kay nishqäkunata cumplinki. 

22Mayor wawqi kananpaq churayta munar pipa umanmanpis makikita 

lutalaqa ama churankisu. Jusalikuq runaman makikita churarqa qampis 
jusayuqmi kanki. Kikikipis Tayta Dios munashqannöla kaway. 

23Pacha nanaywan saynöla qeshyarqa yakulata upunaykipa trukan vïnuta 

ichik upurkunki. 

24Wakin runakuna jusalikuyashqanqa manaraq tapuptikipis juklami 

musyakan. Wakin runakuna jusalikuyashqanmi isanqa nirkurraq musyakan. 

25Saynölami wakin runakuna alita rurayashqanpis jukla musyakan. 

Wakinpanami isanqa nirkurraq musyakan. 

 

1 Timoteo 6 
Patronninta ashmaykuna respitayänanpaq yäsishqan 

1Ashmaykuna patronninta shumaq respitayäsun. Saynöpami Tayta Diosta 

ni wilakuyninta pipis manakaqman churaykanqasu. 

2Patronnin yärakuq mayin kaptinpis ama yarpäyäsunsu mana 

respitayänanpaq kashqanta, saypa trukanqa yärakuq mayin kaptin masraq 
respitayäsun. Ashmaykuna sayno kayänanpaq shumaq yachasiy. 

Tarishlansiwan kushish kawanansipaq yäsishqan 

3Pipis Señorninsi Jesucristupa ali wilakuyninta yachasinanpa trukan y Tayta 

Dios munashqanno kawanansipaq yachasinanpa trukan lutanta yachasirqa 

4yachaq tukunmi. Say runakunaqa senqan maycho kashqantapis mana 

musyarmi manakaq yachasikuykunapita rimanakuykäyan. Sayta rikakurmi 
runakuna chikinakur, rimanakur, qayapänakur y jaqayäsinakur kawayan. 

5Lutan yachasikuqkunaqa kikinpurapis manakaqkunalapitami rimanakuyan. 

Lutan yarpaykunaman uman churakash karmi Jesucristupa wilakuynin ima 
kashqantapis tantiyayansu. Saynöpis yarpäyan Diosta sirvir rïcuyäyänanpaq 
kashqantami. [Paykunawanqa ama shuntakäyaysu.] 

6Tarishlansiwan contentakur y Tayta Dios munashqanno kawarqa rïcu 

runapitapis mas alimi kawansi. 

7Jinaylami yurishkansi. Wanurpis jinaylami aywakushun. 

8Sayno kaptinqa mikunansipaq y jatikunansipaq kashlanwan kushish 

kawakushun. 

9Rïcu kayta munaqkunaqa toqlaman jeqaqnömi imayka lutan ruraykunaman 

jatikar yarquyta kamäpakuyannasu. Sayno kar fiyupami nakayan. 

10Qellaylapaq wachakash kaqkunaqa imaykaläya jusatami 

jusalikuyan. Wakin wawqi panikunapis rïcuyaylapaq yarpachakurmi 
Jesucristuman yärakuyannasu. Nirkurmi imayka tuksikushnöraq fiyupa 
nakaykäyan. 

Tayta Dios munashqanno kawananpaq yäsishqan 

11Timoteo, Tayta Diosta sirviq kaykarqa ama qellaypaq wachakash kaysu. 

Saypa trukanqa Tayta Dios munashqanno imaypis kaway, payman yärakuy, 
runa mayikita kuyapay, pacienciakuy y pitapis ali shimilaykipa parlapay. 

12Guërracho soldädukuna mana ajayaypa pelyayashqanno qampis mana 

ajayaypa Jesucristuman yärakuy. Mana ushakaq 
kawayta chaskikunaykipaq Tayta Dios qayaykäshuptikiqa imaykanöpapis 
pay munashqanno kaway. Sayta tantiyakurmi Jesucristuman 
yärakushqaykita wawqi panikunapa nawpancho wilakushkanki. 

13Musyankimi Poncio Pilatupa nawpancho Jesucristo mana mansariypa 

wilakushqanta. Saymi Jesucristupa jutincho y lapantapis kamaq Tayta 
Diospa jutincho qamta nï: 

14Señor Jesucristo kutimushqanyaq kay cartacho nishqäkunata lapantapis 

mana qonqaypa cumpliy. 

15Tiempun chämuptinnami Jesucristuta kay pasaman Tayta Dios 

kachamunqa. Tayta Diosqa lapan reykunapa y mandaqkunapa 
mandaqninmi kaykan. 

16Pay japalanmi imayyaqpis kawaq kaykan y seqaypa chipipiykaqchömi 

kaykanpis. Payta manami pipis rikashsu ni rikaytapis kamäpakunsu. ¡Lapan 
runakuna imayyaqpis payta alabaykuyäläsun! ¡Paypa makincho imayyaqpis 
kaykuyäläsun! Amén. 

17Rïcu kaq wawqi panikunata niy mana runa tukuyänanpaq y 

riquëzankunaman mana atiënikuyänanpaq. Riquëzakunaqa ushakaqlami 
kaykan. Riquëzankunaman atiënikuyänanpa trukan [imayyaqpis kawaq] 
Tayta Dioslaman yärakuyäsun. Paymi imaykatapis kamaripämansi kushish 
kawanansipaq. 

18Saynöpis rïcukunata yachasiy alikunata imaypis rurayänanpaq y wakin 

runakunata riquëzankunawan yanapäyänanpaq. 

19Tayta Diosman yärakur alikunata rurarqa mana ushakaq kawaytami 

tariyanqa. Saynöparaqmi rasunpaypa ali kawayta tariyanqa. 

Carta ushanan 

20Timoteo, wilakuyninta wilakunaykipaq Tayta Dios churaykäshuptikiqa 

lapan nishqäkunata shumaq cumpliy. Lutan yachasikuqkunataqa ama 
chaskipaysu. Say runakunaqa yachaq kayashqanta yarparpis 
manakaqkunalatami yachaykäsiyan. 

21Wakinqa lutan yachasikuqkunata chaskiparmi Tayta Diosman 

yärakuykäyashqanpita witikuyash. Qamta y qamwan kaykaqkunata Tayta 
Dios imaypis yanapaykuyäläshunki. [Amén.] 

2 Timoteo 
2 Timoteo 1 

Carta qalaykunan 

1Noqa Pablutami Jesucristupa apostolnin kanäpaq Tayta Dios churamash. 

Jesucristuta chaskikurmi Tayta Dios promitishqanno mana ushakaq 
kawayta tarishkä. 

2Timoteo, kuyay surïno kaptikimi kay cartata cartakaykämü. Papäninsi Tayta 

Dios y Señorninsi Jesucristo kuyapäshushpayki ali kawanaykipaq 
yanapaykuläshunki. 

Mana penqakuypa wilakunanpaq yäsishqan 

3Unay ayllükuna sirviyashqan y noqapis sirvishqä Tayta Diosta manakurmi 

sakaypapis junaqpapis qampaq agradëcikü. 

4Waqaykar quëdamushqaykita yarparmi kushikunansipaq kutimuyta 

munaykä. 

5Noqa musyämi Tayta Diosman yärakur pay munashqanno kawashqaykita. 

Sayno kawaykanki awilayki Loida y mamayki Eunicipis Tayta Diosman 
yärakur kawayashqannömi. 

6Sayno kawaykarqa mana mansariypa Tayta Diosta imaypis sirviy. Makïta 

umaykiman churaykur qampaq manakushqä hörami payta sirvinaykipaq 
Tayta Dios churashushkanki. 

7Manami jaka shonqu kanansipaqsu Tayta Dios churamashkansi, saypa 

trukanqa mana mansariypa wilakunansipaq, pïmaytapis kuyanansipaq y 
shumaq tantiyakuykur imatapis ruranansipaqmi. 

8Sayno kaykaptinqa mana penqakuypa Jesucristupa wilakuyninta wilakuy. 

Saynöpis ama penqakuysu ali wilakuyninta wilakushqäpita prësu 
wichqaräsiyämaptinpis. Imano nakarpis ali wilakuyninta wilakuy. Sayno 
wilakunaykipaqmi Tayta Dios yanapaykäshunki. 

Tayta Dios salvamashqansita Pablo wilakushqan 

9Tayta Diosmi salvamashpansi qayamashkansi pay 

munashqanno santu kanansipaq. Manami imatapis alita rurashqansipitasu 
salvamashkansi, saypa trukanqa jusayuq kashqapis kuyapämashpansimi 
salvamashkansi. Sayno kuyapämashkansi kay pasata manaraq kamar 
Jesucristuman churamashpansimi. 

10Kuyapämashqansita musyasimashkansi salvamaqninsi Jesucristuta kay 

pasaman kachamurmi. Paymi wilakuynincho nishqanno wanuyta 
vinciskir mana ushakaq kawayta qomashkansi. 

11Ali wilakuyninta [mana Israel runakunata] wilapänäpaq Tayta Dios 

churamaptinmi apostolnin kar yachaykäsï. 

12Sayno wilakushqäpita carcilcho nakarpis Jesucristumanmi yärakuykä. 

Paymi shuntakamänan junaqyaq munayninwan yanapämanqa. Saymi 
carcilcho wichqararpis penqaküsu. 

13Timoteo, Jesucristupa wilakuyninta yachasishqänöla qampis yachasiy. 

Jesucristo kuyashushqaykinöla payman yärakur pïmaywanpis kuyanakur 
kaway. 

14Jesucristupa wilakuyninta pipis lutanta yachasiptinqa wawqi panikunata 

tantiyasiy mana chaskipäyänanpaq. Tantiyasinaykipaq Espíritu Santumi 
yanapäshunki. Paymi noqansiwan imaypis kaykan yanapämänansipaq. 

Pabluta Onesíforo ali yanapashqan 

15Musyashqaykinöpis Asia provinciacho taq wawqi panikuna lapanmi 

kachariykamar aywakuyash. Saynölami Figeluwan Hermógenespis 
aywakuyash. 

16Onesíforuta y ayllunkunatapis Señor Jesucristo yanapaykuläsun. 

Carcilcho prësu kaykaptïpis mana penqakuypami imaypis yanapämash. 

17Saynöpis Romaman chaykamur tarimashqanyaqmi ashimash. 

18Musyashqaykinöpis Éfeso markacho shumaqmi yanapämashkansi. 

Runakunata juzganan junaq Señor Jesucristo payta kuyapaykuläsun. 

 

2 Timoteo 2 
Mana ajayaypa wilakunanpaq yäsishqan 

1Timoteo, kuyay surïno kaptikimi qamta nï: Jesucristo yanapaykäshuptikiqa 

mana ajayaypa pay munashqanno kaway. 

2Runakunapa nawpancho yachasishqäta yärakuypaq kaq wawqikunata 

yachasiy paykunapis wakinta yachasiyänanpaq. 

3Jesucristupa ali soldädun kaykarqa imano nakarpis pay munashqanno 

kaway. 

4Manami pï soldädupis soldädu kaykashqanta kachariykur juk rurayman 

aywakunsu. Saypa trukanqa mandaqnin nishqantami ruran. 

5Saynölami yalinakuypa cörriqkunapis premiuta chaskiyänanpaq 

reglamentu nishqanno cörriyan. Sayno mana cörrirqa manami ima 
premiutapis chaskiyansu. 

6Chakra muruq runapis murushqan mikuy wayuptin puntatami yawan. 

7Kay nishqäkunata shumaq yarpachakuptikiqa Señor Jesucristumi 

yanapäshunki shumaq tantiyakunaykipaq. 

8Timoteo, rey Davidpa ayllunpita Jesucristo yurishqanta y wanurkurpis 

kawarimushqanta mana qonqaypa wilakuy. Saytami noqapis wilakuykä. 

9Sayta wilakushqäpitami fiyupa nakaykä. Kananpis imayka wanusikuq 

japuymi carcilcho wichqaraykä. Wichqaraptïpis Jesucristupa wilakuynintaqa 
imapis manami sapansu. 

10Saymi imano nakarpis mana ajayaypa Jesucristupa wilakuyninta 

wilakuykä. Saynöpami akrashqan kaqkuna Jesucristuta chaskikuyaptin 
Tayta Dios salvanqa gloriacho imayyaqpis kawayänanpaq. 

11Kay wilakuyqa rasun kaqmi kaykan: Jesucristuwan wanushna kaykarqa 

paywanmi kawashun. 

12Nakayta awantarqa paywanmi mandashun. 

Ñëgashqaqa paypis ñëgamäshunmi. 

13Promitishqansita mana cumplishqapis payqa cumplinmi. Payqa 

promitishqanta manami imaypis upa tukunsu. 

Dios munashqanno wilakunanpaq yäsishqan 

14Kay nishqäkunata wawqi panikunata imaypis yarpäsiy. Tayta Diospa 

jutincho tantiyasiy manakaq yachasikuykunata mana chaskipäyänanpaq. 
Saykunata chaskiparqa manami Tayta Dios munashqannösu kawayan. 
Saynöpis wawqi panikunata pasaypami jaqayäsiyan. 

15Tayta Diospa shonqunpaqno wilakuyninta shumaq yachasiy. Ali 

yachasirqa ali arupakuq mana penqakushqannömi qampis penqakunkisu. 

16Lutan yachasikuqkunawan ama rimanakuysu. Paykunawan 

rimanakuptikiqa wawqi panikunapa shonqun waranlan waranlanmi 
chukruyanqa. 

17Lutan yachasikuyqa imayka cáncer qeshyanömi maysaymanpis chaykan. 

Himeneuwan Filetumi lutankunata yachasir puriykäyan. 

18Paykuna nikäyan mayna kawarimushnöna kaykar wanurqa manana 

kawarimunansipaq kashqantami. Sayno yachasir pantakäsiyaptinmi wakin 
wawqi panikuna Jesucristuman yärakuyannasu. 

19Wakinkuna mana yärakuyaptinpis Tayta Dios akrashqan kaqkunaqa ali 

cimientush wayinömi kaykäyan. Saymi Diospa palabrancho kayno 
qelqaraykan: <<Payman yärakuqkunataqa Tayta Dios reqinmi>>. Saynöpis 
kaynömi nikan: <<Tayta Diosman yärakuqkunaqa amana 
jusalikuyäsunnasu>>. 

20Rïcu runapa wayincho manami qorilapitasu ni qellaylapitasu plätukuna 

kaykan, sinöqa kaykanmi qerupitapis mitupitapis. Qoripita qellaypita kaq 

plätukunaqa manami luta manijanansipaqsu kaykan. Qerupita mitupita 
kaqkunami isanqa waran waran manijanansipaq kaykan. 

21Pipis qori plätuno kananpaqqa mana jusalikuypa kawasun y lutan 

yachasikuytapis ama chaskisunsu. Saynöpami qoripita rurash manëjuta rïcu 
runa utilizashqanno paytapis alita rurananpaq Tayta Dios utilizanqa. 

Timoteo imano kawananpaqpis nishqan 

22Wakin maqtakuna lutanta rurayaptinpis qamqa ama ruraysu. Saypa 

trukanqa Tayta Dios munashqanno kaway, payman yärakuy, pïmaytapis 
kuyay y lapan runakunawanpis ali kaway. Saynöpis Señor Jesucristuta 
alabar Tayta Dios munashqanno kawaqkunawan imaypis shuntakay. 

23Lutan yachasikuykunapita wakin runakuna rimanakuyaptinpis sayman 

ama jatikaysu. Sayno rimanakurqa jaqayäsinakuyanmi. 

24Señor Jesucristupa sirviqnin kaykarqa piwanpis mana rimanakuylapa 

kaway. Saynöpis lapan runakunawan ali kaway, shumaq yachasiy y 
pacienciaykipis kasun. 

25Contrayki sharkuqkunata ali shimilaykipa tantiyasiy. Sayno tantiyasiptiki 

capazchir Tayta Dios tantiyasinqa jusalikushqanta wanakur pay 
munashqannöna kawayänanpaq. 

26Sayno kawarqa diablupa makincho kaykäyashqanpita yarqur Tayta 

Diospa makinchönami kawayanqa. 

 

2 Timoteo 3 
Runakuna imano kayänanpaq kashqantapis nishqan 

1Timoteo, shumaq tantiyakuy ultimu tiempucho runakuna aläpa 

nakayänanpaq kashqanta. 

2Saymi kayanqa kikilanpaq imatapis munaq, qellaylapaq wachakash, runa 

tukuq, Tayta Diospa contran parlaq, mamanta y taytanta mana wiyakuq, 
mana agradëcikuq y Tayta Diospa palabranta manakaqman churaq. 

3Manami kuyakuynin ni kuyapäkuyninpis kanqasu. Saynöpis kayanqa 

tumpakuq, mana tantiyakuypa imatapis lutala ruraq, runa mayinta chikiq y 
ali ruraqkunapa contran sharkuq. 

4Saynöpis kayanqa traicionëru, mana yarpachakuypa imatapis ruraq y 

selläma yachaq tukuq. Tayta Dios munashqanta rurayänanpa trukanqa 
shonqun munashlantami rurayanqa. 

5Runakuna rikayänalanpaqmi Tayta Diosman yärakuq tukuyanqa. Sayno 

karpis jusalikurmi kawakuyanqa. Sayno kawaq runakunawan ama 
shuntakaysu. 

6Say runakunaqa imaykaläya jusakunata jusalikuq warmikunapa 

wayinkunamanpis engañayänanpaqmi yaykuyan. 

7Say warmikuna cadala yachakurpis Jesucristupa wilakuynintaqa manami 

imaypis tantiyakuyansu. 

8Janeswan Jambres Moiséspa contran sharkuyashqannömi lutan 

yachasikuqkunapis Jesucristupa wilakuyninta wilakuqkunapa contran 
sharkuyan. Lutan yarpaykuna umankunacho kaptinmi Jesucristupa 
wilakuyninta imaypis tantiyayansu. 

9Imano yachasiyaptinpis lutan yachasikuq kayashqanta wawqi panikuna 

tantiyakuyanqami. Saymi Janestawan Jambresta mana cäsupäyashqanno 
say lutan yachasikuqkunatapis cäsupäyanqanasu. 

Pablo kawashqanno Timoteupis kawashqan 

10Qammi isanqa yachasishqäkunata shumaq chaskikushkanki. 

Kawashqänömi kawaykanki, yarpashqänömi yarpanki, criyishqänömi 
criyinki, nakarpis awantakushqänömi awantanki, kuyakuq kashqänömi 
kuyakuq kanki, nakasimaptinpis pacienciakushqänömi pacienciakunki. 

11Musyankimi Antioquíacho, Iconiucho y Listracho runakuna chikimar 

qatikachäyämashqanta. Sayno chikiyämaptinpis paykunapa makinpita 
Señor Jesucristumi salvamash. 

12Saynölami Jesucristo munashqanno kawaq kaqtaqa pitapis chikir 

nakasiyanqa. 

13Yaqa runakuna y engañakuqkunaqa waran waran masmi pantakäyanqa. 

Wakin runakunata engañayashqannömi kikinkunatapis engañayanqa. 

Tayta Diospa palabranta yachakunanpaq tantiyasishqan 

14Qam isanqa Tayta Diospa wilakuynin ali kashqanta tantiyakur 

yachakushqaykinöla shumaq kaway. Yachasishuqnikikuna pï 
kayashqantapis musyankimi. 

15Saynöpis musyankimi wamra kashqaykipita pasa Tayta Diospa palabranta 

yachasiyäshushqaykita. Diospa palabranmi tantiyasishushkanki 
Jesucristuman yärakur salvakunaykipaq kashqanta. 

16Tayta Diospa palabrancho lapan qelqaraykaqkunaqa Tayta Diospa 

yarpayninkunami kaykan. Saymi ali kaykan yachasinansipaq, 
tantiyasinansipaq, corriginansipaq y Tayta Dios munashqanno 
kawanansipaqpis. 

17Tayta Diospa palabranta yachakurmi Tayta Diosman yärakuqkuna imaypis 

kamarikush kaykäyanqa ali kaqkunata rurayänanpaq. 

2 Timoteo 4 
Imaypis wilakunanpaq nishqan 

1Tayta Diospa jutincho y kawaqkunata y wanuqkunata juzgaq [Señor] 

Jesucristupa jutinchömi qamta nï: 

2Chaskikuyänan o mana chaskikuyänan kaptinpis Tayta Diospa palabranta 

imaypis wilakuy. Mana ajayaypa shumaq tantiyasiy, anyapay y shakyäsiy. 

3Shamuq watakunacho Jesucristupa wilakuyninta manami wiyayta 

munayanqanasu. Saypa trukanqa lutan yachasikuqkunata ashirmi paykuna 
yachasiyashlanta chaskikuyta munayanqa. 

4Manakaqkunalata wiyayta munarmi rasun kaq yachasikuyta 

chaskikuyanqasu. 

5Qamqa Tayta Dios munashqanno kawanaykipaq shumaq tantiyakuy. 

Imano nakarpis payman yärakuy. Wilakuyninta pïmaytapis wilapay. Mana 
qelanaypa Tayta Diosta sirviy. 

6Wanuy janächönami kaykan. Sacrificiuman jichashqan 

vïnu altarcho ushakashqannömi noqapis ushakänäpaqna kaykä. 

7Ali soldädunömi lapanta cumplishkä. Yalinakuqnömi chänäpaq kaqman 

chashkä. Yärakushqänölami mana kachaypa imaypis yärakushkä. 

8Kananqa shuyaraykä ali juzgaq juez Señor Jesucristo kutimunan junaq 

corönata entregamänanpaq kashqantami. Say coröna kaykan paypa 
nawpancho jusaynaqta chaskimashqanmi. Manami noqalasu corönata 
chaskishaq, sinöqa Jesucristuta shuyakuqkuna lapanmi chaskiyanqa. 

Carcilcho kashqanta wilapashqan 

9Timoteo, tinkunansipaq jukla shamuykulay. 

10Wawqinsi Demasmi kikin munashqanno kawayta munashpan kacharimar 

Tesalónica markaman aywakush. Crescentita kachashkä Galacia 
provinciaman, Titutanami Dalmacia markaman. 

11Lucaslanami noqawan kaykan. Shamurqa Marcusta pushakarkamunki. 

Payqa Tayta Diospa wilakuyninta wilakuptï alimi yanapämanqa. 

12Wawqinsi Tíquicutanami Éfesuman kachaykämü. 

13Troaschömi Carpupa wayincho capötïta kachaykamurqä. Shamurqa 

capötïtapis librükunatapis apakarkalämunki. Mana qonqaylapa 
pergamïnükunatapis apakarkalämunki. 

14Fiërru takaq Alejandrumi pasaypa conträ rikakush. Sayno kashqanpita 

Señor Jesucristumi juzganqa. 

15Alejandrupitaqa alcäbu qampis kakunki. Wilakushqansi lutan kashqantami 

pitapis nikan. 

16Autoridäkunapa nawpancho puntata declarar sapakuptï manami pipis 

favornï sharkushsu. Lapanmi japaläta kachariykayämash. Sayno 
rurayämashqanpita Tayta Dios perdonaykuläsun. 

17Paykuna kachariyämaptinpis Tayta Diosqa noqawan karmi shakyäsimash. 

Saymi mana Israel autoridäkunapa nawpanchöpis ali wilakuyninta 
wilakunäpaq yanapämash. Wanusiyämänanpaq kaykaptinpis leonpa 
shiminpitanöpis Tayta Diosmi salvamash. 

18Saynölami lapan mana alikunapitapis salvamanqa. 

Nirkurmi mandaykashqancho imayyaqpis kawanäpaq pushakamanqa. 
¡Tayta Dios imaypis alabash kaykuläsun! Amén. 

Carta ushanan 

19Salüdüta qoykulanki Priscilatawan Aquilata. Onesíforupa aylluntapis 

salüdüta qoykulanki. 

20Corintuchömi Erasto quëdakamush. Trófimutanami Miletucho 

qeshyaykaqta kachaykamurqä. 

21Tamya killa manaraq chämushqanyaq imaykatapis kachaykur shamunki. 

Eubulo, Pudente, Lino, Claudia y wakin wawqi panikunapis salüduntami 
apasikayämun. 

22Señor Jesucristo imachöpis yanapaykuläshunki. Saycho kaqkunata 

lapaykita kuyapaykuyäläshunki. [Amén.] 

Tito 
Tito 1 

Carta qalaykunan 

1Noqa Pablo, Tayta Diospa sirviqnin y Jesucristupa apostolnin karmi, Tayta 

Dios akrashqan kaqkunata wilakuyninta yachaykäsï Jesucristuman yärakur 
pay munashqanno kawayänanpaq. 

2Tayta Dios kay pasata manaraq kamar promitishqannölami pay akrashqan 

kaqkuna gloriacho imayyaqpis kawayanqa. Tayta Diosqa manami lulakunsu, 
sinöqa promitishqanta imaypis cumplinmi. 

3Tiempu chämuptinnami wilakuyninta wilakuqkunawan salvamaqninsi Tayta 

Dios promitishqanta cumpliykan. Sayno cumplirmi noqatapis wilakunäpaq 
churamash. 

4Tito, noqa yärakushqäno Jesucristuman yärakurmi kuyay surïno kaykanki. 

Papäninsi Tayta Dios y salvamaqninsi Jesucristo kuyapäshushpayki ali 
kawanaykipaq yanapaykuläshunki. 

Jesucristupa wilakuqninkuna imano kayänanpaq kashqanpis 

5Creta islapita shakamur qamta nirqä arreglaypaq kaqkunata 

arreglanaykipaq y markan markan aywar wawqi panikuna 
shuntakäyashqancho mayor wawqikunata churanaykipaqmi. 

6Mayor wawqi kananpaqqa pïmaypitapis ali rikash kayanman. Saynöpis juk 

warmiyuqla kayanman. Surinkunapis Tayta Diosman yärakur alilata ruraq y 
mamantawan taytanta cäsukuq kayanman. 

7Tayta Diosta sirviq kaykarqa y wawqi panikunata rikaq kaykarqa mayor 

wawqikuna kayäsun pïmaypitapis mana jamurash, mana runa tukuq, mana 
ajayshïtu, mana upyaq, mana pelyaq y imatapis mana chaskipakuq. 

8Saypa trukanqa kayäsun posädasikuq, alilata ruraq, ali yarpayyuq, Tayta 

Dios munashqanno kawaq y tantiyakuykur imatapis ruraq. 

9Jesucristupa wilakuyninta yachakuyashqannöla ali yachasiq kayäsun. 

Saynöpami Tayta Dios munashqanno kawayänanpaq wawqi panikunata 
shakyäsiyanqa y lutan yachasikuqkunatapis lutanta mana yachasiyänanpaq 
shumaq tantiyasiyanqa. 

Lutan yachasikuqkunata mana chaskipäyänanpaq yäsishqan 

10Askaqmi lutan yachasikuqkuna puriykäyan wawqi panikunata 

engañayashpan. Paykuna mana tantiyakurmi Israel runakunano 
cuerpunta señalakuyänanpaq yachaykäsiyan. 

11Wakin wawqi panikunata maynami lapan castantinta sayno engañayash. 

Paykuna lutanta yachaykäsiyan imatapis sakyayänan raykulami. Sayno 
lutanta yachasiyänanta ama kachapaysu. 

12Juk Creta runami kayno qelqarqan: <<Creta runakunaqa lulami, fiyu uywa 

japuymi, aläpa mikuqmi y qelami kaykäyan>>. 

13Rasun kaqtami say runa qelqarqan. Saymi lutan yachasikuqkunata 

olqutupaypa tantiyasinki Tayta Dios munashqanno kawayänanpaq. 

14Saynöpis tantiyasinki Israel runakuna lutan yachasiyashqanta mana 

chaskipäyänanpaq. Lutanta yachasikuqkunaqa Tayta Diospa palabranta 
mana cäsukurmi kikinkunapa yarpaylanpita yachaykäsiyan. 

15Lutanta yarpaq y mana cäsukuq karmi imapis mana ali kashqanta 

yarpäyan. Jesucristupa wilakuyninta chaskikuqkunami isanqa tantiyakuyan 
Tayta Dios kamashqankuna lapanpis ali kashqanta. 

16Say lutan yachasikuqkuna nikäyan: <<Noqakunaqa Tayta Dios 

munashqannömi kawaykäyä>>. Sayno niyaptinpis lutankunata rurar 
kawayashqanta rikarmi runakuna tantiyayan Tayta Diosta mana 
cäsukuykäyashqanta. Paykunaqa Diosta mana cäsukur runa mayinta 
chikiyashpanmi imatapis alitaqa rurayansu. 

 

Tito 2 
Shumaq yachasinanpaq Tituta yäsishqan 

1Qamqa Jesucristupa wilakuynin nishqannöla wawqi panikunata yachasiy. 

2Awkinkunata yachasinki lutanta imatapis mana rurayänanpaq, alilata rurar 

pïmaypitapis respitash kayänanpaq y shumaq yarpachakuskir imatapis 
rurayänanpaq. Saynöpis yachasinki Tayta Diosman lapan shonqunwan 
yärakuyänanpaq, kuyapäkuq kayänanpaq y imachöpis pacienciakuq 
kayänanpaq. 

3Chakwankunatapis yachasinki Tayta Dios munashqannöla shumaq 

kawayänanpaq, pitapis mana tumpayänanpaq y upyalaman mana 
churakash kayänanpaq. Saypa trukanqa wakintapis yachasiyäsun ali 
kawayänanpaq. 

4Saynöpis jipash kaq warmikunata yachasiyäsun runanta y wawankunata 

kuyayänanpaq. 

5Saynöpis yachasiyäsun shumaq yarpachakuskir imatapis rurayänanpaq, 

majanta mana jarukuyänanpaq, wayincho rurayninkunata shumaq 
rurayänanpaq, kuyapäkuq kayänanpaq y runanta wiyakuyänanpaqpis. 
Sayno ali kawaqta rikarmi Tayta Diospa palabranta pipis manakaqman 
churanqasu. 

6Saynöla maqtakunatapis tantiyasinki shumaq yarpachakur alilata 

rurayänanpaq. 

7Rikakuyäshunaykipaq kikikipis ali kaway. Pitapis yachasirqa Tayta Diospa 

wilakuynin nishlanta formal yachasinki. 

8Pipis mana jamurpäshunaykipaq rasun kaqlata yachasinki. Sayno ali 

yachasiptikiqa contransi kaqkuna penqakur manami washansita 
rimayanqasu. 

9Ashmaykunatapis yachasinki patronninta wiyakuyänanpaq y 

mandashqantapis ashak ashakla rurayänanpaq. Saynöpis yachasinki 
shimisapa mana kayänanpaq 

10y patronninpa imantapis mana suwapäyänanpaq. Saypa trukanqa 

patronnin yärakunanpaq alilata rurayäsun. Jesucristuta chaskikuq 
ashmaykuna sayno kawaqta rikarmi runakuna tantiyakuyanqa 
salvamaqninsi Tayta Diospa wilakuynin ali kashqanta. 

11Lapan runakunata salvananpaqmi Tayta Dios kuyapämashpansi 

Jesucristuta kachamurqan. 

12Paymi tantiyasimansi kikinsi munashqansino kawanansipa trukan 

jusalikuykunata kacharir pay munashqanno alilata rurar kawanansipaq. 

13Sayno kawarmi salvamaqninsi Jesucristo kutimushqanyaq kamarikushla 

shuyakuykäshun. Paymi lapanpaq munayyuq Diosninsi kar lapan runakuna 
rikay chipipiykar kutimunqa. 

14Jusalikuypita jorqamänansipaqmi wanurqan. Perdonamashpansimi 

shuntakamashkansi kuyashqan runakuna kanansipaq y lapan 
shonqunsiwan imatapis alilata ruranansipaq. 

15Wawqi Tito, kay yäsishqäkunata pitapis mana mansapaypa yachasinki, 

shakyäsinki y tantiyasinki. Pipis manakaqman mana churashunaykipaq 
shumaq kawanki. 

 

Tito 3 
Imaypis alilata rurayänanpaq yäsishqan 

1Wawqi panikunata yachasinki mandaqkunata y autoridäkunata respitar 

wiyakuyänanpaq y alilata imaypis rurayänanpaq. 

2Saynöpis yachasinki washarima mana kayänanpaq, pitapis mana 

wajupäyänanpaq, ali shonquyuq kayänanpaq y pïmaywanpis ali rikanakur 
kawayänanpaq. 

3Jesucristuta manaraq chaskikurqa noqansipis wakin runakunanölami mana 

tantiyakushpansi Tayta Diosta wiyakurqansisu. Jusalikuykunata 
kachariytapis manami kamäpakurqansisu. Chikinakur rimanakurmi 
kawarqansi. 

4Sayno kawaykashqami Tayta Dios kuyakuq kar 

5salvamashkansi. Manami alita rurashqansipitasu salvamashkansi, saypa 

trukanqa jusayuq kaykashqapis kuyapämashpansimi 
salvamashkansi. Jusansipita maylamashpansimi Espíritu Santuta kachamur 
mushuq kawayta qomashkansi. 

6Espíritu Santuta sayno kachamush salvamaqninsi Jesucristo noqansi rayku 

wanush kaptinmi. 

7Jusayuq kashqapis dembaldilami perdonamashkansi herenciansita chaskir 

paypa nawpancho imayyaqpis kawanansipaq. 

8Kay nishqäkuna lapanpis rasun kaqla kaptin wawqi panikunata mana 

qelanaypa yachasinki. Sayno yachasiptikimi tantiyakuyanqa Tayta Dios 
munashqanno imaypis alikunata rurayänanpaq. Kay yachasishqäkuna 
lapan runakunapaq alimi kaykan. 

9Wakin runakunaqa unay ayllunkuna pï kayashqanpita y Israel runakunapa 

costumbrinkunalapitami apänakuyan. Saykunapita piwanpis ama 
apänakuysu. Apänakushqayki manakaqlapaqmi kanqa. 

10Say apänakasiqkunataqa ishkay kutiyaqla tantiyasinki. Sayno 

tantiyasiptikipis mana cäsuyäshuptikiqa qarqurinki. 

11Musyashqaykinöpis say runakunaqa jusalikuylacho kawarmi Tayta Diosta 

wiyakuyansu. Sayno kayashqanpitami Tayta Dios castiganqa. 

Carta ushanan 

12Noqa yarpaykä wawqinsi Artemasta karpis o Tíquicuta karpis qam kaqman 

kachamuytami. Mayqanpis chämuptinqa Nicópolisman jukla shamunki 
saycho tinkunansipaq. Tamya killa päsashqanyaq saycho taytami yarpaykä. 

13Abogädu Zenaswan Apolos viäjita yarquyänanpaq kamarikuyaptin ima 

nistäyashqantapis lapayki kamaripäyanki. 

14Sayno yanaparmi wawqi panikuna yachakuyanqa wakin kaqtapis 

yanapäyänanpaq. Sayno rurarqa Tayta Dios munashqannömi kawayanqa. 

15Kaycho kaykaq wawqi panikuna lapanmi salüdunta apasikayämun. 

Saynöla noqapa salüdütapis wawqi panikunata qoykulanki. Lapaykipis ali 
kawayänaykipaq Tayta Dios kuyapäyäshushpayki yanapaykuyäläshunki. 
[Amén.] 

Filemón 
Filemón 1 

Carta qalaykunan 

1Wilakuq mayï kuyay Filemón: Noqa Pablumi, Jesucristupa wilakuyninta 

wilakushqäpita carcilcho kaykar Timoteuwan kay cartata cartakayämü. 

2Salüdüta qoykulanki paninsi Apiata, wilakuq mayinsi Arquiputa y wayikicho 

shuntakaykur Tayta Diosta alabaq wawqi paninsikunatapis. 

3Papäninsi Tayta Dios y Señor Jesucristo kuyapäyäshushpayki ali 

kawayänaykipaq yanapaykuyäläshunki. 

Yärakuq mayinkunawan Filemón ali kawashqan 

4Wawqi Filemón, imaypis manakushqä hörami qampaq Tayta Diosta 

agradëcikü. 

5Señor Jesucristuman yärakuykashqaykita y yärakuq mayinsikunawan 

kuyanakuykäyashqaykitami wilayämash. 

6Saymi manakuykä Jesucristuman yärakunaykipaq y noqansi rayku 

wanushqanpita ali kaqkunata ruranaykipaq. 

7Wawqi Filemón, kuyakuq kashpayki yärakuq mayinsikunata 

shakyaykäsishqaykita musyarmi noqapis fiyupa kushikü. 

Onésimuta Filemón chaskinanpaq Pablo ruwakushqan 

8-10Wawqi Filemón, Jesucristupa wilakuyninta wilakushqäpitami carcilcho 

wichqaraykä. Saynöpis awkinnami kaykä. Prësu kaykashqäman ashmayniki 
Onésimo chämuptin ali wilakuyta wilapaptïmi Jesucristuta chaskikush. 
Saymi kananqa surïnöna kaykan. Sayno kaptinmi qamta ruwakü Onésimuta 
kachamuptï ali chaskinaykipaq. Jesucristupa apostolnin kar qamta 
obligarpis obligämanmi. Sayno kaptinpis manami obligayta munäsu, sinöqa 
kuyakuq kaptikimi Onésimuta ali chaskinaykipaq ruwakuykä. 

11Ashmayniki karpis nawpata manami shumaqsu yanapäshurqayki. 

Kananmi isanqa Jesucristuta chaskikushna kar ishkansitana 
yanapämäshun. 

12Saymi seqaypa lakirpis Onésimuta kutiykäsimü. [Payta kikïtano 

chaskiykulay.] 

13Ali wilakuyta wilakushqäpita prësu wichqarashqäyaq trukayki 

yanapämänanpaq quëdasikuptïpis alimi kanman karqan. 

14Sayno kaptinpis ashmaynikitaqa manami sararäkümansu, saypa trukanqa 

kikikiraqmi yanapämänanpaq o mana yanapämänanpaqpis ninayki. 

15Capazchir Tayta Dios kamakäsish Onésimo juk tiempula qampita 

yarqamunanpaq. Saymi kananqa Jesucristuta chaskikur imayyaqpis 
wawqikina kaykan. 

16Kananpita mananami ashmaylaykinasu kanqa, saypa trukanqa kuyay 

wawqinsinami. Sayno kaykaptinqa noqa kuyashqänöla makikiman 
kutimuptin qampis kuyaykulay. 

17Saymi yärakuq mayï kaptiki ruwakü noqata chaskikamaq japuyla paytapis 

chaskiykunaykipaq. 

18Ashmayniki Onésimo imaykitapis suwakush kaptinqa o jaqayki kaptin 

imaptinqa wilaykamay noqa päganäpaq. 

19Päganäpaq kaqtaqa kikïmi qelqaykämü. Isanqa ama qonqaysu 

Jesucristupa ali wilakuyninta wilapashqäpita qampis jaqä kashqaykita. 

20Wawqi Filemón, yärakuq mayï kaptikimi ruwakü kay nishqäta 

ruranaykipaq. Ruwakushqäta ruraptikiqa kushikushaqmi. 

21Imatapis nishqäno ruranaykipaq kashqanta musyarmi kay cartata 

cartakamü. Nishqäpita mastaraq ruranaykipaq kashqantapis musyämi. 

22Tayta Diosta manakushqaykino carcilpita yarqamurqa rajakuq 

shamushaqmi. Chämuptï posädasimänaykipaq puestukuykälay. 

Carta ushanan 

23Epafrasmi salüdunta qampaq apasikamun. Paypis Jesucristupa ali 

wilakuyninta wilakushqanpitami noqawan juntu prësu wichqaraykan. 

24Saynölami wawqinsi Marcos, Aristarco, Demas y Lucaspis salüdunkunata 

apasikayämun. Paykunami lapanchöpis yanapaykäyäman. 

25Señor Jesucristo kuyapäshushpayki imaypis yanapaykuläshunki. [Amén.] 

Hebreos 
Hebreos 1 

Libru qalaykunan 

1Nawpataqa profëtankunawanmi Tayta Dios yaparir yaparir unay 

ayllunsikunata tukuynöpa wilaparqan. 

2Kay ultimu tiempuchönami isanqa Surin Jesucristuwanna wilakuyninta 

wilapämansi. Paywanmi kay pasatapis jana pasatapis kamarqan. Paytami 
churarqan lapantapis munaynincho sararänanpaq. 

3Jesucristumi musyasimansi Tayta Dios imano kashqantapis. 

Payta reqirqa kikin Tayta Diostapis reqinsimi. Munayyuq palabranwanmi 
lapan kamashqankunatapis mandan munashqanno kayänanpaq. 
Jusansipita purificash kanansipaq wanurkurmi gloriaman kutirqan. Kananqa 
Tayta Diospa trönun aluq kaq nawpanchömi jamaraykan. 

Angilkunapitapis Jesucristo mas munayyuq kashqan 

4Sayno karmi Tayta Diospa Surin Jesucristo lapan angilkunapitapis mas 

munayyuq kaykan. Saynölami jutinpis angilkunapa jutinpita mas respitash 
kaykan. 

5Tayta Dios manami imaypis angilkunata kayno nirqansu: <<Qamqa surïmi 

kanki. Kanan junaqpitaqa taytaykinami kaykä>>. Saynölami mastapis Tayta 
Dios nirqan: <<Noqami paypa taytan kashaq. Paynami noqapa surï 
kanqa>>. 

6Saynölami japalan Surinta kay pasaman kachamushpan Tayta Dios nirqan: 

<<Lapan angilkunapis payta adorayäsun>>. 

7Angilkunapaqmi Tayta Dios nirqan: <<Angilnïkunata wayratanömi kachä. 

Sirvimaqnï kayashpanmi bunyaypa bunyar rupaykaq ninano kaykäyan>>. 

8Surinpaqnami isanqa nirqan: <<Tayta Dios, trönuykichömi imayyaqpis 

mandaq kaykanki. Qamqa lapantapis alimi mandanki. 

9Pipis alita ruraptinqa kushikunkimi. Mana alita ruraptinqa ajanankimi. Saymi 

Tayta Dios qamta churashushkanki pïmaypitapis mas kushish 
kanaykipaq>>. 

10Saynöpis Surinpaq kaynömi nirqan: <<Tayta Dios, qammi kamashqayki 

höra kay pasatapis shumaq takyasishkanki. Jana pasatapis makikiwanmi 
kamashkanki. 

11Lapan kamashqayki ushakaptinpis qamqa imaypis kaykankimi. Mödana 

makwayar ushakashqannömi lapanpis ushakanqa. 

12Punchuta luyluqnömi kamashqaykikunatapis luylurinkipaq. Mödanata 

trukasiqnölami trukarasinkipaq. Lapan ushakaptinpis qamqa imaypis 
kashlanmi kaykanki. Qamqa manami imaypis awkinyankisu>>. 

13Manami mayqan angilkunatapis Tayta Dios nirqansu: <<Aluq kaq 

nawpäman jamakamuy lapan chikishuqnikikunata munaynikiman 
churashqäyaq>>. 

14Saymi angilkunaqa Tayta Diospa mandun ruraqla kaykäyan. Paykunatami 

Tayta Dios kachamun salvash kaqkunata yanapänanpaq. 

 

Hebreos 2 
Jesucristupa wilakuyninta cäsukunansipaq nishqan 

1 Angilkunapitapis Jesucristo mas munayyuq kaykaptinqa wilakuyninta 

wiyashqansikunata shumaq cäsukushun. Mana cäsukurqa mana alimanpis 
chashwanmi. 

2Angilkuna apayämushqan leykunata mana wiyakuq runakunatapis Tayta 

Dios castigaykaptinqa 

3¡imajinanparaq castigamäshun salvamänansipaq kaq wilakuyta mana 

cäsukushqaqa! Say wilakuytami Señor Jesucristo puntata wilakurqan. 
Saypitanami wilakushqanta wiyaqkuna noqansita wilamashkansi. 

4Wilakuynin rasunpaypa kashqanta Tayta Dios musyasimashkansi 

señalkunata y admiraypaq milagrukunata rurashpanmi. Saynöpis 
musyasimashkansi Espíritu Santuwan habilidäkunata kikin munashqanno 
qomashpansimi. 

Jesucristo yanapäkuq kashqan 

5Mushuq pasata manami angilkunapa makinmansu Tayta Dios churash, 

sinöqa Jesucristupa makinmanmi. 

6Saymi palabrancho nikan: ¿Imanataq runa kaykan sayjinanpa paypaq 

yarpachakunaykipaq? ¿Imanataq runa kaykan aläpa kuyaykunaykipaq? 

7Runata kamashkanki cäsi angilno munayyuq kananpaqmi. Reytanöpis 

churashkanki munayyuq y respitash kananpaqmi. [Lapan kamashqaykitapis 
munayninmanmi churashkanki.] 

8Kay pasacho kaqkunataqa lapantami makinman churashkanki. Makinman 

lapanta churashqanta niptinpis manaraqmi rikansiraqsu runapa 
munaynincho lapan kashqanta. 

9Sayta manaraq rikarpis y Jesucristo kay pasacho kashqanyaq 

angilkunapita mënus munayyuq kaykaptinpis musyansimi munayyuq y 
respitashna kananpaq Tayta Dios payta churashqanta. Lapan runakunata 
salvananpaq wanuptinmi Tayta Dios kuyapäkuq kashpan payta sayno 
churarqan. 

10Jesucristo salvamaqninsi kananta munarmi lapantapis kamaq y lapanpaq 

munayyuq Tayta Dios payta kachamurqan noqansi rayku nakar 
wanunanpaq. Saynöpami wamrankunata salvar gloriaman pushanqa. 

11Saymi runakunata salvaq Jesúspis y salvashqan kaqkunapis say 

Taytalana kaykansi. Say Taytala karmi salvashqan kaqkunata Jesucristo 
mana penqakuypa nimansi wawqinkuna y paninkuna kashqansita. 

12Tayta Diospa palabranchöpis Jesucristo kaynömi nikan: <<Salvakuq 

kashqaykipitami wawqïkunata wilapäshaq. Paykunawan shuntakaykurmi 
alabashayki>>. 

13Mastapis nikan: <<Noqaqa paylamanmi yärakushaq>>. Saynöpis nin: 

<<Tayta Dios qomashqan wamräkunawanmi kaycho kaykä>>. 

14Diospa wamrankuna ushakaqla kayaptinmi Jesucristupis noqansino 

yurirqan y noqansino wanurqan. Sayno wanurmi wanuypaq munayyuq 
diabluta vincirqan. 

15Saynöpami wanuyta mansariykar kawashqansipita jorqamashkansi. 

Kananqa wanuytapis mananami mansarinsinasu. 

16Jesucristuqa manami angilkunata yanapänanpaqsu shamurqan, saypa 

trukanqa Abraham ayllu kaqkunata yanapänanpaqmi. 

17Yanapämänansipaqmi noqansinöla kay pasacho runa karqan. Saynöpami 

Tayta Diospa nawpancho kuyapäkuq y lapantapis cumpliq mandaq cüra 
rikakurqan. Paymi sacrificiu kash jusansikunapita Tayta Dios 
perdonamänansipaq. 

18Jesucristutapis Satanás tentar nakasish kaptinmi noqansitapis 

tentamaptinsi Jesucristo yanapämäshun. 

 

Hebreos 3 
Moiséspitapis Jesucristo mas munayyuq kashqan 

1Wawqi panikuna, gloriaman chäyänaykipaq Tayta Dios 

qayaykäyäshuptikiqa chaskikushqansi Jesucristo pï kashqantapis shumaq 
tantiyakuyay. Paymi apostolninsi y mandaq cüransi kaykan. 

2Wayinta ali rikananpaq Tayta Dios nishqanta Moisés 

cumplishqannömi Jesucristupis lapanta cumplirqan. 

3Musyashqansinöpis wayi kuyaylapaq kaptin manami wayitasu alabansi, 

sinöqa wayi ruraqtami. Saynöpis manami Moisésta alabanansipaqsu 
kaykansi, sinöqa Jesucristuta alabanansipaqmi. 

4Wayipis runa sharkasiptinraqmi kan. Saynölami Tayta Dios kamaptinraq 

lapanpis kaykan. 

5Tayta Diospa wayinta Moisés ali rikarpis ashmaynölami karqan. Sayno 

karmi shamuq watakunacho Tayta Dios tantiyasimänansipaq kaqkunata 
qelqarqan. 

6Jesucristumi isanqa Tayta Diospa Surin kar wayipa duëñun kaykan. 

Payman yärakur nishqankunata imaypis cumplirqa noqansimi paypa wayin 
kaykansi. 

Tayta Diosta cäsukur kawanansipaq yäsishqan 

7Saymi Espíritu Santu kayno nishqanta shumaq tantiyakunansi: <<Tayta 

Dios nishqanta kanan junaq wiyaykarqa 

8sunyaq jirkacho pruëba kaptin unay aylluykikuna chukru shonqu 

kayashqanno ama kayaysu. 

9Saychömi chusku chunka (40) watantin yanapashqäta rikaykarpis 

paykunaqa munayashqanta rurasimayta munayarqan. 

10Saymi pasaypa rabyanar nirqä: <Kay runakunaqa oqrakashnömi 

kaykäyan. Yäsishqätapis manami cäsukuyansu>. 

11Sayno rabyarmi kayno nir jurarqä: <Paykunaqa promitishqä jamayman 

manami yaykuyanqasu> >>. 

12Wawqi panikuna, cuidädu qamkunapis chukru shonqu y mana yärakuq kar 

imayyaqpis kawaq Tayta Diospita witikuyankiman. 

13Saypa trukanqa waran waran jukniki juknikipis shakyäsinakuyay Tayta 

Dios munashqanno kawayänaykipaq. Saynöpami jusalikuy mana 
engañayäshuptiki shonquykikuna chukruyanqasu. 

14Wanushqansiyaq Tayta Diosman yärakur pay munashqanno 

kawashpansimi Jesucristo herenciata chaskishqanno noqansipis herenciata 
chaskishun. 

15Tayta Diospa palabranchömi nin: <<Tayta Dios nishqanta kanan junaq 

wiyaykarqa unay aylluykikuna chukru shonqu kayashqanno ama 
kayaysu>>. 

16Tantiyakuyay. ¿Pïkunataq Tayta Dios nishqanta wiyaykarpis contran 

sharkuyarqan? ¿Manaku paykuna Egiptupita Moisés jorqamushqan Israel 
runakuna kayarqan? 

17¿Pïkunataq chusku chunka (40) watantin Tayta Diosta rabyanäsiyarqan? 

¿Manaku paykuna sunyaq jirkacho Tayta Dios ushakäsishqan jusalikuq 
runakuna kayarqan? 

18¿Pïkunatataq Tayta Dios juraparqan promitishqan jamayman mana 

yaykuyänanpaq? ¿Manaku payta mana cäsukuq runakuna kayarqan? 

19Paykunaqa mana criyiyashqanpitami yaykuyarqansu. 

Hebreos 4 
Tayta Dios promitishqan jamayman yaykunansipaq kashqan 

1Unay Israel runakunata jamayman yaykasinanpaq promitishqannölami 

noqansitapis Tayta Dios nikämansi jamayman yaykasimänansipaq 
kashqanta. Sayno promitiykämashqaqa cuidä payta mana cäsukur say 
jamayman yaykushwansu. 

2Unay Israel runakuna Tayta Diospa wilakuyninta musyayashqannömi 

noqansipis musyansi. Say runakunaqa musyaykarpis mana 
criyiyashqanpitami Tayta Dios promitishqan jamayman yaykuyarqansu. 

3Noqansimi isanqa payman criyir promitimashqansi jamayman yaykushun. 

Mana criyiqkunapaqmi Tayta Dios nirqan: <<Rabyarmi kayno nir jurarqä: 
<Paykunaqa promitishqä jamayman manami yaykuyanqasu> >>. Mana 
criyiqkuna Tayta Dios promitishqan jamayman mana yaykuyaptinpis kay 
pasata kamashqanpita pasami say jamayman yaykunansipaq kamarish 
kaykan. 

4Kamarish kaykashqanta musyansi qanchis kaq junaqpita palabrancho 

kayno niptinmi: <<Lapanta kamarkurmi qanchis kaq junaqcho Tayta Dios 
jamarqan>>. 

5Mastapis kaynömi nikan: <<Paykunaqa promitishqä jamayman manami 

yaykuyanqasu>>. 

6Say nishqannölami unay Israel runakuna Tayta Diospa wilakuyninta 

chaskikush kaykarpis mana cäsukuyashpan say jamayman yaykuyarqansu. 
Sayno kaptinpis say jamay kaykanraqmi yaykunansipaq. 

7Say jamayman yaykunansipaqmi Tayta Dios tantiyasiptin David kayno nir 

qelqarqan: <<Tayta Dios nishqanta kanan junaq wiyaykarqa chukru shonqu 
ama kayaysu>>. 

8Israel runakunata Canaánman pusharpis Josuéqa manami paykunata 

jamayman yaykasirqansu. Yaykasish kaptinqa Tayta Dios manami yapayqa 
rimakunmansu karqan. 

9Saymi Tayta Diosman yärakuq runakunapaqqa kaykanraq jamayman 

yaykuyänanpaq. 

10Kay pasata kamar ushaskir Tayta Dios jamashqannömi noqansipis say 

jamayman yaykur lapan nakashqansikunapita jamashun. 

11Sayno kaykaptinqa shumaq yarpachakushun Tayta Dios kamarishqan 

jamayman yaykunansipaq. Israel runakunano mana wiyakuq karqa 
noqansipis manami yaykushunsu. 



2323 

 

 
© 2018  Wycliffe Bible Translators, Inc. 

  
 

 

12Tayta Diospa palabran kawaq karmi munayyuq kaykan. Ishkan waqtanpa 

ali afilash espädapitapis mas fïlu karmi shonqunsimanpis, 
yarpayninsimanpis y toqshunsimanpis chaykun imano kashqansitapis 
tantiyasimänansipaq. 

13Lapan kamashqankuna nawilancho kaptinmi Tayta Diospita pakakuyta 

kamäpakunsisu. Imata rurashqapis payqa rikaykämansimi. Imanöpis 
kawashqansiman tupumi payta cuentata qoshun. 

Mandaq cüra Jesucristo kashqan 

14Tayta Diospa Surin Jesucristo gloriacho mandaq cüra kaykaptinqa 

qepaman mana kutikuypa imaypis payman yärakushun. 

15Kay pasacho kaptinmi mandaq cüransi Jesucristuta 

noqansitano Satanás tukuynöpa tentarqan. Sayno tentaptinpis manami 
jusalikurqansu. Saymi noqansitapis Satanás tentamash kuyapämashpansi 
Jesucristo yanapämansi. 

16Imaypis yanapämänansipaq kaykaptinqa kuyapäkuq Tayta Diosta mana 

mansapaypa manakushun. Payta manakurqa trönuncho paywan 
parlaykaqnömi kaykansi. Tayta Diosta manakushqaqa ima nakaycho 
kashqapis paymi kuyapämashpansi yanapämäshun. 

 

Hebreos 5 

1Mandaq cürataqa Tayta Diosmi akran saki mikuy ofrendakunata y 

sacrificiukunata altarcho rupasiptin jusankunapita runakuna perdonash 
kayänanpaq. 

2Cüraqa runala kar imachöpis jusalikurmi runa mayinkuna mana 

tantiyakuypa jusalikuyaptin kuyapan. 

3Saymi kikinpa jusankunapita y runa mayinkunapa jusankunapitapis 

sacrificiuta rupasin. 

4Kikinpa munaylanpitaqa manami pipis mandaq cüra kayman yaykunsu. 

Saypa trukanqa Tayta Dios churaptinraqmi mandaq cüra kayman pipis 
yaykun. Aarónpis mandaq cüra karqan Tayta Dios churaptinraqmi. 

5Manami Jesucristupis kikinpa munaylanpitasu mandaq cüra karqan, saypa 

trukanqa Tayta Dios churaptinraqmi. Paytami Tayta Dios nirqan: <<Qamqa 
surïmi kanki. Kanan junaqpitaqa taytaykinami kaykä>>. 

6Tayta Dios palabrancho mastapis kaynömi nirqan: <<Qammi imayyaqpis 

Melquisedecno cüra kanki>>. 

7Jesucristo kay pasacho kawanan wisan waqapayparaq y qayakuyparaqmi 

Tayta Diosta manakurqan. Sayno manakurqan wanuypita salvananpaq 

Tayta Dios munayyuq kashqanta musyarmi. Tayta Dios nishqanta 
Jesucristo cumpliq kaptinmi ruwakushqanta wiyarqan. 

8Tayta Diospa Surin karpis nakarraqmi cäsukuyta yachakurqan. 

9Sayno yachakurmi munayyuq kaykan payta cäsukuqkunata salvananpaq. 

10Saymi Tayta Dios payta churarqan Melquisedecno mandaq cüra 

kananpaq. 

Qepaman mana kutiypa kawayänanpaq yäsishqan 

11Saypita tantiyasinäpaqqa askaraqmi kaykan. Sayno kaptinpis ajataraq 

tantiyayaptikimi mastaqa yachasishaykiraqsu. 

12Kananyaqqa maynami yachasikuqna kaykäyankiman. Sayno kaptinpis 

yapay qalaykunanpitaraqmi yachakuyta munaykäyanki. Pishi wamra 
mikuyta manaraq yachakur lichilataraq upuqnömi kaykäyanki. 

13Chuchuykaq wamrakuna japuymi tantiyakuyankiraqsu Tayta Dios 

munashqanno kawayänaykipaq kashqanta. 

14Qamkunaqa mikuyta mikuqnöna kayankiman. Sayno karqa ali kaqta y 

mana ali kaqta tantiyarmi Tayta Dios munashqanno kawayankiman. 

 

Hebreos 6 

1Jesucristupita yachakurqa ama qalaykunan kaq yachasikuykunalataqa 

yachakushunsu, sinöqa qalaykunanpita ushananyaq shumaq yachakushun. 
Saynöpami wamranöla kanansipa trukan poqukash runanöna kashun. 
Manami yaparir yaparir yachakushwansu Jesucristuta chaskikur 
jusalikuykunata wanakunansipaq kashlanta, Tayta Diosman 
yärakunansipaq kashlanta, 

2bautizakunansipaq kashlanta, jukpa umanman makinsita churanansipaq 

kashlanta, wanushkuna kawariyämunanpaq kashlanta y kay pasa 
ushakaptin Tayta Dios runakunata juzgananpaq kashlantaqa. 

3Tayta Dios yanapämaptinsiqa mas juk yachasikuykunatapis 

yachakushunmi. 

4Jesucristuman yärakushna kaykar, Tayta Diospa kuyakuyninta musyaykar, 

Espíritu Santuta chaskikushna kaykar, 

5Tayta Diospa wilakuyninta wiyakushna kaykar y juk vïdapa poderninkunata 

rikashna kaykar 

6Tayta Diosta ñëgaptinqa Tayta Diosman yapay kutisiyta manami 

kamäpakunsisu. Jesucristuta yapay crucificaqno say runa kaptinmi wakin 
runakunapis Jesucristuta manakaqman churayan. 

7Tamyawan ushmash chakraman murupakuyaptinqa alimi wayun. Say 

chakraqa Tayta Diospa bendicionnintami chaskin. 

8Kashayuq mana ali jachakunala winashqan chakrami isanqa alisu. Sayno 

chakrataqa maldicionashpan rupaykasiyanmi. 

9Kuyay wawqi panikuna, sayno nirpis manami mana ali chakrano 

kayashqaykitasu yarpäyä. Saypa trukanqa yarpäyä salvashna kayashpayki 
Tayta Dios munashqanno kawayänaykipaq kashqantami. 

10Tayta Diosqa manami qonqanqasu payta kuyar yärakuq mayikikunata 

yanapaykäyashqaykita. 

11Jukniki juknikipis wanuyashqaykiyaq sayno kawayänaykitami munayä. 

Sayno kawarqa Tayta Dios shuyaraykäsiyäshushqaykita chaskiyankimi. 

12Saynöpis sayno kawarqa manami qelanäyankipaqsu, saypa trukanqa 

Tayta Diosman wakin yärakuqkuna kawayashqannömi qamkunapis payman 
yärakur imaypis kawayankipaq. Sayno kawarqa pay promitishqankunatami 
chaskiyanki. 

Tayta Dios promitishqanta cumplishqan 

13Abrahamta promitir Tayta Dios kikinpa jutinchömi cumplinanpaq jurarqan. 

Kikinpa jutincho sayno jurarqan paypita mas munayyuq pipis mana kaptinmi. 

14Jurarmi nirqan: <<Rasunpaypami bendicionnïta qoshayki. Saynöpis 

askaman mirayänanpaqmi qampita miraqkunata yanapäshaq>>. 

15Sayno promitiptinmi Abraham mana ajayaypa shuyakur Tayta Dios 

promitishqanta chaskirqan. 

16Promitishqanta cumplinanpaq pipis jurarqa kikinpita mas munayyuqpa 

jutinchömi juran. Sayno jurarqa imaykanöpapis cumplinanmi. 

17Saymi Tayta Diospis Abrahamta promitishqanta cumplinanpaq jurarqan. 

Sayno jurarqan imaypis cumplinanpaq kashqanta musyanansipaqmi. 

18Tayta Dios juraypa promitishqanta musyar y imaypis mana lulakushqanta 

musyarmi promitishqanta imaypis cumplinanpaq kashqantapis musyansi. 
Saymi payman yärakur kushish kawansi. 

19Payman yärakushqansiqa büqui mana kuyukunanpaq sararaq 

anclanömi kaykan. Gloriacho kaykaq Lugar Santïsimuta saparaykaq 
cortïnapa päsasimashpansimi Tayta Diospa nawpanman chäsimansi. 

20Perdonash kanansipaqmi Jesucristo imayyaqpis mandaq cüra kar 

noqansipita mas puntata sayman yaykurqan. Paymi Melquisedecno 
imayyaqpis mandaq cüra kaykan. 

 

Hebreos 7 

Melquisedec pï kashqantapis tantiyasishqan 

1Melquisedec karqan Salem markapa mandaqnin rey y poderyuq Tayta 

Diosta sirviq cürami. Guërracho reykunata vincishqanpita Abraham 
kutiykämuptinmi Melquisedec taripar Abrahamta bendicionta qoshpan Tayta 
Diosta manakurqan. 

2Abrahamnami guërracho vincir lapan shuntamushqankunapita 

Melquisedecta diezmuta qoykurqan. Melquisedec ninanqa <<alilata ruraq 
rey>> ninanmi. Salem ninanqa <<ali kaway>> ninanmi. Saymi 
Melquisedecqa ali kawayta tarisiq rey karqan. 

3Manami musyakansu Melquisedec mayqan ayllu kashqan ni maman ni 

taytan pï kashqanpis. Saynöpis manami musyakansu imay yurishqan ni 
imay wanushqanpis. Saymi Diospa Surinno imayyaqpis cüra kaykan. 

Abrahampita Melquisedec mas munayyuq kashqan 

4Melquisedecman diezmuta taytansi Abraham apash kaptinmi tantiyakunsi 

Abrahampitapis Melquisedec mas munayyuq kashqanta. 

5Leví trïbu cürakunaqa Moisés qelqashqan leykunacho nishqannömi Israel 

mayinkunapita diezmuta chaskiyan. Sayno chaskiyan Israel mayinkuna 
paykunanöla Abrahampita miraq kaptinpis. 

6Melquisedecmi isanqa Leví trïbu mana kaykarpis Abraham apashqan 

diezmuta chaskirqan. Diezmuta chaskirkurmi Abrahamta bendicionta 
qoshpan Tayta Diosta manakurqan. Tayta Dios promitishqanta Abraham 
chaskish kaptinpis payta Melquisedec bendicionta qoptinmi Abrahampita 
mas munayyuq kashqanta musyansi. 

7Musyashqansinöpis bendicionta qoq kaqmi bendicionta chaskiqpitapis mas 

munayyuq kaykan. 

Leví trïbu cürakunapita Melquisedec mas munayyuq kashqan 

8Saynöpis Tayta Diospa palabrancho manami imaypis ninsu Melquisedec 

wanushqanta. Diezmuta chaskiq cürakunami isanqa wanukuqla kaykäyan. 
Sayno kaptinmi tantiyansi Leví trïbu cürakunapitapis Melquisedec mas 
munayyuq kashqanta. 

9Melquisedecta Abraham diezmuta qoptinmi Leví trïbu cürakunapis 

Melquisedecta diezmuta entregaqno kayarqan. 

10Leví trïbu cürakuna Abrahampita miraq kayashpanmi manaraq yurirpis 

Melquisedecta entregaqno kayarqan. Saymi Melquisedecta Abraham 
diezmuta qoptin tantiyansi Leví trïbu cürakunapitapis Melquisedec mas 
munayyuq kashqanta. 

Melquisedecno Jesucristo mandaq cüra kashqan 

11 Moisés qelqashqan leykunacho nishqannöla sacrificiuta cürakuna 

rupasiyashqanpita salvación kaptinqa Jesucristuta cüra kananpaq Tayta 
Dios manami churanmansu karqan. Cüra kananpaq churaptinmi Jesucristo 
Aarónnösu cüra kaykan, sinöqa Melquisedecnömi. 

12Cüra kayta Tayta Dios sayno trukasirmi Moisés qelqashqan leykunatapis 

trukasirqan. 

13Cüra kananpaqqa Jesucristo manami Leví trïbupitasu karqan, sinöqa juk 

trïbupitami. Paypa trïbun kaqpitaqa manami pipis altarcho sirvinanpaq cüra 
karqansu. 

14Señor Jesucristuqa Judá trïbupitami yurish. Say trïbupita cüra kananpaq 

kaqtaqa Moisés qelqashqan leykunacho manami imatapis ninsu. 

15Moisés qelqashqan leykunata Tayta Dios trukasishqanta musyansi 

Melquisedec cüra kashqanno Jesucristupis cüra kananpaq shamush 
kaptinmi. 

16Leví trïbupita mana kaptinpis cüra kananpaq payta Tayta Dios churarqan 

imayyaqpis kawaq kaptinmi. 

17Paypitami Tayta Diospa palabrancho kayno qelqaraykan: <<Qammi 

imayyaqpis Melquisedecno cüra kanki>>. 

18Mandaq cüra kananpaq Jesucristuta churarmi leycho cürakunapaq 

nishqankunata Tayta Dios trukasirqan. Say leykuna niyashqanno Leví trïbu 
cürakuna cumpliyaptinpis manami say leykunachösu runakuna perdonta 
tariyan. 

19Say leykunaqa manami pitapis salvansu. Jesucristumi isanqa 

salvamashpansi Tayta Diospa nawpanman chäsimansi. 

Jesucristo imayyaqpis cüra kananpaq Tayta Dios jurashqan 

20Jesucristuta imayyaqpis cüra kananpaq churarmi Tayta Dios juraypa 

promitirqan. Leví trïbu cürakunata churarqa manami juraypasu promitirqan. 

21Jesucristutami isanqa kayno nir promitirqan: <<Tayta Diosmi jurashpan 

kayno promitishurqayki: <Qammi imayyaqpis [Melquisedecno] cüra kanki>. 
Sayno promitishushqaykita cumplinanpaqmi jurarqan. Promitishqantaqa 
manami qonqanqasu>>. 

22Sayno nir jurash kaptinmi Tayta Dios mushuq pactuta cumplinanpaq 

Jesús garantiansi kaykan. Mushuq pactuqa mas alimi kaykan Israel 
runakunawan punta kaq rurashqan pactupitapis. 

23Punta kaq pactuchöqa mandaq cüra wanuptin juknami trukan yaykuq. 

24Jesucristumi isanqa mana ushakaq kar imayyaqpis mandaq cüra kaykan. 

25Saymi payman yärakuqkunata imaypis salvan Tayta Diospa nawpanman 

chäyänanpaq. Saynöpis salvash kaqkunapaqmi Tayta Diosta imaypis 
manakuykan. 

26Jesucristo mandaq cüra kaptin kushikunsimi. Paymi jusaynaq santu kar 

Tayta Dios munashqanno kawarqan. Jusalikur kawaq runakunawan purirpis 
manami imaypis jusalikurqansu. Jana pasachöpis lapanpita mas 
respitashqami kaykan. 

27Kay pasacho mandaq cürakunaqa kikinkunapa y wakin runakunapa 

jusankuna perdonash kananpaqmi waran waran uywata 
pishtarkur altarcho rupasiyan. Jesucristumi isanqa jusansipita perdonash 
kanansipaq juk kutila kikin wanurqan. 

28Nawpataqa Moisés qelqashqan leykunacho nishqanno ushakaq y jusayuq 

runakunalami mandaq cürakuna kayarqan. Saypitanami Tayta Dios 
jurashpan kikinpa Surinta mandaq cüra kananpaq churarqan. Pay manami 
ushakaq ni jusayuq runasu kaykan, sinöqa imayyaqpis kawaq y jusaynaq 
mandaq cürami. 

 

Hebreos 8 
Mushuq pactuta Tayta Dios rurashqan 

1Shumaq tantiyakuyay: Mandaq cüra Jesucristo lapanpaq munayyuq Tayta 

Diospa trönun aluq kaq nawpanchömi jamaraykan. 

2Kananqa jana pasacho kaq Sagrädu Tolduchömi mandaq cüra kaykan. 

Say toldutaqa manami runakunasu sharkasiyash, sinöqa kikin Tayta Diosmi. 

3Kay pasacho mandaq cüra saki mikuy ofrendakunata y sacrificiukunata 

Tayta Diospaq apashqannömi mandaq cüra Jesucristupis noqansi rayku 
wanur Tayta Diospaq sacrificiuno karqan. 

4Kay pasalacho karqa Jesucristo manami cüra kanmansu karqan. Kay 

pasachöqa Moisés qelqashqan leykunacho nishqanno maynami cürakuna 
kaykäyan ofrendakunata y sacrificiukunata altarcho rupasiyänanpaq. 

5Paykunaqa jana pasacho kaykaq Sagrädu Toldu niraqta rurayashlanchömi 

Tayta Diosta sirviyan. Sayta musyansi Moisésta Tayta Dios kayno nish 
kaptinmi: <<Lapanta rurasinki kay jirkacho rikasishqätanöla>>. Payta sayno 
nirqan Sagrädu Tolduta sharkasinanpaq rikasirmi. 

6Jesucristumi isanqa kay pasacho kaq cürakuna Tayta Diosta 

sirviyashqanpitapis mas ali sirviykan. Saynölami favorninsi rurashqan 
mushuq pactupis nawpa kaq pactupita mas ali kaykan. Say mushuq 
pactuchömi mas ali kaqkunata Tayta Dios promitimansi. 

7Nawpa kaq pactucho imapis mana pishiptinqa manami juk pactuta Tayta 

Dios ruranmansu karqan. 

8Isanqa nawpa kaq pactuta runakuna cumpliyta mana kamäpakuyaptinmi 

Tayta Dios nirqan: <<Chämuq junaqkunachömi Israel runakunawan y Judá 
runakunawan mushuq pactuta rurashaq. 

9Say pactuqa manami unay ayllunkunata Egiptupita jorqamur rurashqä 

pactunösu kanqa. Unay ayllunkuna say pactuta mana cumpliyaptinmi 
paykunata cäsupashkänasu. Noqa Tayta Diosmi sayno nï. 

10Say junaqkuna päsarkuptinmi Israel runakunawan pactuta rurashaq. 

Sayno rurarmi leynïkunata yarpayninkunaman churashaq. 
Shonqunkunamanpis leynïkunata qelqashaq. Paykunapa Diosninmi 
kashaq. Paykunanami kuyashqä runakuna kayanqa. Noqa Tayta Diosmi 
sayno nï. 

11Say wisanqa pobripis rïcupis lapanmi reqiyämanqa. Saymi reqimänanpaq 

runa mayintapis ni wawqintapis pipis yäsinqanasu. 

12Paykunapa lapan jusankunatapis perdonashaqmi. Imata 

jusalikuyashqantapis manami yarparäshaqnasu>>. 

13Mushuq pactupita sayno parlarmi Tayta Dios tantiyasimansi nawpa kaq 

pactu rukuyashna kashqanta. Rukuyarnaqa ushakanqami. 

 

Hebreos 9 
Nawpa kaq pactu imano kashqanpis 

1Nawpa kaq pactu kashqan wisanmi runakunata Tayta Dios 

tantiyasirqan Sagrädu Tolduta imano rurayänanpaq kashqanta y saycho 
payta imano adorayänanpaq kashqantapis. 

2Saymi Sagrädu Tolduta rurayarqan ishkay cuartuyuqta. Punta kaq 

cuartuchömi karqan candelabru, Tayta Diospaq churayashqan tanta y tanta 
churakuna mësapis. Say cuartupa jutinmi karqan Lugar Santu. 

3Ruri kaq cuartupa jutinmi karqan Lugar Santïsimu. Say ishkay 

cuartukunaqa rakta cortïnawanmi rakirarqan. 

4Lugar Santïsimuchömi karqan inciensuwan qoshnisiyänanpaq qoripita 

rurash altar. Saynöpis saychömi karqan Pactu Babul. Say babulmi jananpa 
rurinpa qoriwan enchapash karqan. Saychömi winararqan qoripita rurash 
tazón. Say tazonchömi maná nishqan mikuy churararqan. Saynöpis say 
babulchömi winararqan Aarónpa chinkimuq tukrun y parara rumikunacho 
qelqaraykaq pactupis. 

5Say babulpa sapanan jananchönami kaykäyarqan qoripita rurash 

chipipiykaq querubinkuna. Say querubinkunami babul janancho 

riprankuna mashtash kaykäyarqan. Maspis kaykanraqmi saykunapita 
tantiyasinäpaq. 

6Sagrädu Tolduta ruraskiyaptinnami leykuna nishqanno lapanta 

rurayänanpaq punta kaq cuartuman cürakuna waran waran yaykuyaq. 

7Lugar Santïsimumanmi isanqa mandaq cürala watacho juk kuti yaykuq. 

Uywapa yawarninta apakurkurmi yaykuq kikinpa jusanpita y runakunapis 
mana tantiyakuypa jusalikuyashqanpita perdonta manakunanpaq. 

8Lugar Santïsimuman mandaq cürala yaykuptinmi Espíritu Santu 

tantiyasimansi Sagrädu Toldu kashqanyaqqa Tayta Diospa nawpanman 
mana chänansipaq kashqanta. 

9Sayno kaptinqa shumaq tantiyakushun: Saki mikuy ofrendakunata y 

uywakunata altarcho cürakuna rupasiyaptinpis manami saykunawanqa 
runakuna perdonta tariyansu. 

10Nawpa kaq pactuchöqa qelqaraykan imata mikunansipaq imata mana 

mikunansipaqpis, imata upunansipaq imata mana upunansipaqpis y jukno 
jukno purificakunansipaqpis. Saykunataqa runakuna cumpliyänan karqan 
Tayta Dios mushuq pactuta rurashqanyaqlami. 

Mushuq pactu imano kashqanpis 

11Mushuq pactuchöqa Jesucristunami mandaq cüra kaykan. Payqa manami 

kay pasacho templumansu yaykurqan, sinöqa kikin Tayta Dios rurashqan 
jana pasacho kaykaq templumanmi. 

12Jana pasacho kaykaq Lugar Santïsimuman yaykunanpaqqa manami kay 

pasacho cürakuna rurayashqanno chïvupa y becërrupa yawarninta aparkur 
cada watasu yaykurqan, sinöqa kikinpa yawarninta jicharmi juk kutila 
yaykurqan. Saynöpami rantimashkansi imayyaqpis salvash kanansipaq. 

13Törukunapa y chïvukunapa yawarninwan runakunata saqsupäyaptin y 

ternërata rupasiyashqan uchpata yakuman winarkur saqsupäyaptinmi 
janalanpa runakuna purificash rikakuyaq. 

14Jesucristo yawarninta cruzcho jichash kaptin manami janalansipasu 

purificash kaykansi, sinöqa manakaqkunata rurashqansipita shonqunsipis 
purificashnami kaykan. Sayno purificash karmi imayyaqpis kawaq Tayta 
Diosta sirvinsi. Jesucristuqa Espíritu Santupa munayninwan Tayta Dios 
munashqan sacrificiuno kar noqansi rayku wanuptinmi sayno purificash 
kaykansi. 

15Saymi Jesucristo garantiansi kaykan Tayta Dios mushuq pactuta 

cumplinanpaq. Paymi wanurqan nawpa kaq pactuta mana 
cumplishqansipita perdonash kanansipaq. Saynöpami lapanpis Tayta Dios 
qayashqan kaqkunaqa promitishqan herenciata chaskiyanqa. 

16Tayta Dios rurashqan pactuqa testamentunömi kaykan. Testamentupis 

välin testamentu rurasiq runa wanuptinraqmi. 

17Testamentu rurasiq manaraq wanuptinqa testamentu manami välinraqsu. 

Wanuskiptinnami isanqa välin. 

18Saynölami punta kaq pactupis välinanpaqqa uywakunapa yawarninta 

jichasiyarqan. 

19Saymi runakuna shuntakäyaptin leykunacho lapan mandamientukunata 

Moisés liyiparkur becërrukunapa y chïvukunapa yawarninta shuntarqan. Say 
yawarman yakuta yaparkurmi hisöpu jachapa rämankunata puka jïluwan juk 
qeruman wataparqan. Sayta yawarman jatirpurmi qelqaraykaq leykunata y 
lapan runakunatapis saqsuparqan. 

20Nirkurmi nirqan: <<Kay yawarqa noqansiwan Tayta Dios pactuta 

rurashqan yawarmi kaykan>>. 

21Saynölami Sagrädu Toldutapis y lapan manëjunkunatapis say 

yawarlawan Moisés saqsuparqan. 

22 Moisés qelqashqan leykunachöqa nikan purificash kananpaqqa 

yawarwanraq imapis saqsupash kananpaqmi. Yawarta mana jichaptinqa 
manami runakunata jusankunapita Tayta Dios perdonansu. 

23Saymi jana pasacho kaykaq templu niraq Sagrädu Toldutapis y lapan 

manëjunkunatapis uywapa yawarninwanraq purificarqan. Jana pasacho kaq 
templutami isanqa mas väliq yawarwan purificarqan. 

Jesucristo wanushqanpita Tayta Dios perdonamashqansi 

24Jana pasacho kaq templu niraq kaptinpis Jesucristo manami runa 

rurashqan templumansu yaykurqan, sinöqa jana pasacho kaykaq 
templumanmi. Kananqa Tayta Diospa nawpanchömi noqansipaq 
manakuykan. 

25Sayman yaykunanpaq juk kutilami kikinpa yawarninta jichar wanurqan. 

Kay pasacho mandaq cüraqa uywakunapa yawarninta apakurkur wata 
watami Lugar Santïsimuman yaykun. 

26Paykunanöla rurarqa kay pasata kamashqanpita kananyaqqa Jesucristo 

ayka kutishi wanunman karqan. Isanqa aska kuti wanunanpa trukan juk 
kutilami wanurqan. Jusansipita perdonash kanansipaqmi kay ultimu 
tiempucho sacrificiuno kikin wanurqan. 

27Saynölami lapan runakunapis juk kutila wanuyan y saypitaqa juzgashnami 

kayanqa. 

28Jesucristupis juk kutilami askaq runakunapa jusankunapita wanurqan. Kay 

pasaman kutimurqa manami runakunapa jusankunapita yapay 
wanunanpaqsu kutimunqa, sinöqa payta shuyakuqkunata salvananpaqmi. 

Hebreos 10 

1 Moisés qelqashqan leykunaqa manami mushuq pactunösu kaykan, sinöqa 

mushuq pactupa lantuyninnölami. Saymi say leykuna nishqanno wata wata 
uywakunata altarcho rupasiyaptinpis runakunapa shonqunkuna Tayta Dios 
munashqannösu karqan. 

2Shonqunkuna Dios munashqanno kaptinqa jusankunata kacharir manami 

uywakunata altarcho rupasiyanmannasu. 

3Wata wata uywakunata rupasirpis jusalikuyashqanta masmi 

yarparaykäyan. 

4Chïvukunapa y törukunapa yawarninqa manami pipa jusantapis maylansu. 

5Saymi kay pasaman Jesucristo shamur Tayta Diosta nirqan: 

<<Sacrificiukunata y saki mikuy ofrendakunata manami munankisu. 
Saykunata apamuptïpis manami chaskimankisu, sinöqa lapan shonqüwan 
qamta cäsukunätami munanki. 

6Rupasina sacrificiukunapis y purificación sacrificiukunapis manami 

shonquykipaqnösu kaykan. 

7Saymi nirqä: <Munashqaykita ruranäpaq listumi kaykä, Tayta Dios. 

Cäsukunäpaqmi röllucho qelqaraykan> >>. 

8Saymi puntata nirqan saki mikuykunata, rupasina sacrificiuta, purificación 

sacrificiuta y wakin sacrificiukunatapis Tayta Dios mana munashqanta ni 
shonqunpaqno mana kashqanta. Sayno nirqan say sacrificiukunata 
rurananpaq Moisés qelqashqan leykunacho nikaptinpis. 

9Saypitanami nirqan Tayta Dios munashqanta rurananpaq shamushqanta. 

Saymi say sacrificiukunaqa välinnasu. Saypa trukanqa 

10Jesucristumi Tayta Dios munashqanta rurar sacrificiupaq noqansi rayku 

juk kutila wanurqan. Saynöpami perdonashna kar Tayta Diospa nawpancho 
jusaynaqna kaykansi. 

11Israel cürakunaqa waran waranmi uywakunata altarcho rupasiyan. Sayno 

rupasiyaptinpis manami saykunawansu runakunata Tayta Dios perdonan. 

12Jesucristumi isanqa jusansikunapita perdonamänansipaq juk kutila 

wanurqan. Kananqa Tayta Diospa aluq kaq nawpanchömi jamaraykan. 

13Saycho jamaranqa lapan contrankunata munayninman Tayta Dios 

churashqanyaqmi. 

14Jesucristo juk kutila wanuptinmi akrashqan runakuna imayyaqpis salvash 

kayänanpaq Tayta Dios perdonarqan. 

15Sayno kashqantami Espíritu Santupis kayno nin: 

16<<Say junaqkuna päsarkuptinmi paykunawan pactuta rurashaq. Sayno 

rurarmi leynïkunata shonqunkunaman churashaq. Yarpayninkunamanpis 
leynïkunata qelqashaq. Noqa Tayta Diosmi sayno nï. 

17Paykuna imata jusalikuyashqantapis manami yarparäshaqnasu>>. 

18Sayno perdonamashpansimi jusalikushqansipita perdonamänansipaq ima 

sacrificiutapis Tayta Dios nistannasu. 

Qepaman mana kutikunansipaq yäsishqan 

19Wawqi panikuna, Jesucristo yawarninta jichashqanpitami jana pasacho 

kaykaq Lugar Santïsimuman mana mansapaylapa yaykushun. 

20Noqansi rayku wanurmi mushuq nänita kichapämashkansi Lugar 

Santïsimuta saparaykaq cortïnata päsar yaykunansipaq. 

21Tayta Diospa wayincho Jesucristo mandaq cüra kaptinmi 

22lapan shonqunsiwan payman yärakur nawpanman yaykushun. 

Jusansikunata perdonamashqami shonqunsipis maylashna kaykan. 
Bautizakuptinsimi cuerpunsipis chuya yakuwan maylash kaykan. 

23Tayta Dios lapan promitimashqansita imaypis cumplishqanta 

musyaykarqa qepaman mana kutikuypa Jesucristuman imaypis 
yärakushun. 

24Kuyanakunansipaq y alikunata ruranansipaq jukninsi jukninsi 

shakyäsinakushun. 

25Wakin wawqi panikuna shuntakayta qelanäyaptinpis noqansiqa ama 

qelanäshunsu. Jesucristo kutimunanpaqna kashqanta musyaykarqa 
shakyäsinakunansipaq imaypis shuntakäshun. 

26Pipis Jesucristuta chaskikush kaykar mana wanakuypa jusalikuptinqa 

Tayta Dios manami perdonanqanasu. Jesucristo noqansi rayku wanush 
kaptinpis manami salvanqasu. 

27Saypa trukanqa juiciu finalcho paykunata shuyaraykan bunyaypa 

bunyaykaq ninalami. Say ninaqa Tayta Diospa contrankunata lapantami 
ushakäsinqa. 

28 Moisés qelqashqan leykunata mana cäsukuqta ishkay o kimsa runa 

shimpiptinqa mana kuyapaypami wanusiyaq. 

29Sayno kaykaptinqa ¿manasuraq mas peor castiganqa Jesucristuta 

chaskikush kaykar wilakuyninta mana cäsukuqkunataqa? Paykunaqa kikin 
Tayta Diospa Surintami manakaqman churaykäyan. Mushuq pactuta rurar 
salvamänansipaq jichashqan yawartapis mana väliqtanömi rikaykäyan. 
Kuyapämaqninsi Espíritu Santutapis fiyupami rabyanäsiyan. 

30Musyansimi sayno kaqkunapaq Tayta Dios rabyakushqanta. Payqa 

kaynömi nirqan: <<Lutanta rurayashqanpita kikïmi juzgashaq. 
Jusalikuyashqanman tupumi castigashaq>>. Saynömi mastapis nirqan: 
<<Akrashqan runakunatapis Tayta Dios juzganqami>>. 

31Imayyaqpis kawaq Tayta Dios juzgashuptikiqa seqaypa mansariypaqmi 

kanqa. 

32Ama qonqäyaysu Jesucristuta chaskikuyashqayki wisan sayjina 

nakaykarpis qepaman mana kutikuyashqaykita. 

33Wakinnikiqa lapan runa rikaymi ashlir ushash y maqar ushash 

kayashkanki. Wakinnikiqa maqaytukuq y ashliytukuq wawqikunata yanapar 
shakyäsiyashkankimi. 

34Jesucristuta chaskikuyashqanpita carcilcho wichqaraqkunatapis kuyapar 

yanapäyashkankimi. Imaykita apakuyaptinpis mana lakikuypami 
kachapariyashkanki. Sayno kachapariyashkanki jana pasacho mana 
ushakaq herenciata chaskiyänaykipaq kashqanta musyayashpaykimi. 

35Kananpis saynöla Tayta Diosman mana ajayaypa yärakuyay. Sayno 

kawarmi alinnin kaq premiuta chaskiyanki. 

36Imano nakarpis Tayta Dios munashqanno kawarqa pay 

promitiyäshushqaykita chaskiyankimi. 

37Tayta Diospa palabranchöpis kaynömi nikan: <<Salvador shamunanpaq 

ichiklanami pishiykan. 

38Munashqäno kawaq runaqa noqaman yärakamarmi kawanqa. Qepaman 

kutiqkunatami isanqa rikaytapis munäsu>>. 

39Noqansiqa manami qepaman kutiqkunano infiernuman qaykush 

kanansipaqsu kaykansi, sinöqa Jesucristuman yärakur salvash 
kanansipaqmi. 

 

Hebreos 11 
Tayta Diosman yärakuyashqan 

1Tayta Diosman yärakurmi musyansi pay promitimashqansikunata 

cumplinanpaq kashqanta. Saymi promitimashqansikunata manaraq rikarpis 
chaskikunansipaq shuyaraykansi. 

2Tayta Diosman yärakuq unay runakunapis Diospa shonqunpaqnömi 

kawayarqan. 

3Tayta Diosman yärakurqa tantiyansi pay niptilan kay pasapis jana pasapis 

yuriskishqanta. Lapan rikaykashqansitapis imapis mana kashqanpitami 
kamarqan. 

4Abelpis Tayta Diosman yärakurmi wawqin Caínpita mas alinnin kaq 

sacrificiuta Tayta Diospaq rupasirqan. Abel rupasishqanta chaskirmi Tayta 
Dios musyasirqan ali runa kashqanta. Abel unayna ushakäkush 
kaykaptinpis rurashqanta kananyaqmi yarpansi. 

5Enoctapis Tayta Diosman yärakuptinmi kawaykaqta Tayta Dios 

pushakurqan. Tayta Diospa palabranchöpis nikan Tayta Dios munashqanno 
Enoc kawashqantami. 

6Yärakuyninsi mana kaptinqa manami imanöpapis Tayta Dios 

munashqanno kawashunsu. Tayta Diosman yärakurqa pay kashqanta 
criyishunmi. Saynöpis criyishun payta ashiqkunata yanapashqantami. 

7Noépis Tayta Diosman yärakurmi arcata rurarqan diluviupita surinkunawan 

y lumsuyninkunawan salvakuyänanpaq. Diluviu kananpaq kashqanta Tayta 
Dios wilaptinmi diluviuta manaraq rikarpis arcata rurarqan. Saymi mana 
yärakuq runakunata Tayta Dios ushakäsirpis Noéta salvar jusaynaqta 
chaskirqan. 

8Abrahampis Tayta Diosman yärakurmi markanta kachariykur Tayta Dios 

qoykunanpaq kaq nacionman aywakurqan. May nacionman chänanpaq 
kashqantapis mana musyaykarmi aywakurqan. 

9Tayta Dios promitishqan nacionman charpis payman yärakurmi 

toldukunalacho jäpa runanöla tarqan. Abrahamtano Tayta Dios promitiptinmi 
Isaacpis y Jacobpis saynöla täyarqan. 

10Abraham sayno tarqan Tayta Dios sharkasishqan mana ushakaq 

markaman chänanpaq kashqanta musyarmi. 

11Sarapis Tayta Diosman yärakurmi chakwanyashqanyaq qoluq kaykarpis 

qeshyaq rikakurqan. Pay criyirqan Tayta Dios promitishqanta cumplinanpaq 
kashqantami. 

12Saynöpami Abraham pasaypa awkinna kaykaptinpis surin yurirqan. 

Nirkurnami paypa surin y surinpita miraqkunapis jatun nación kashqanyaq 
mirayarqan. Paykunami yupaytapis mana atipaypaq qoyllarnöraq y lamar 
kuchuncho aqushanöraq saysika kaykäyan. 

13Tayta Dios promitishqanta manaraq chaskirpis Abraham, Sara, Isaac y 

Jacob payman yärakuykälarmi wanuyarqan. Manaraq chaskirpis Tayta Dios 
cumpliykashqanta rikarmi kushikuyarqan. Paykunaqa kay pasacho 
qorpanöla kayashqantami tantiyakuyarqan. 

14Sayno tantiyarmi jana pasacho kaykaq markaman aywakuyänanpaq 

shuyakuykäyarqan. 

15Paykuna manami yarpäyarqansu unay täyashqan markanman kutiyta. 

Markanpaq lakikurqa imaykanöpapis kutikuyanmanmi karqan. 

16Markanpaq lakikuyänanpa trukanqa jana pasacho kaykaq mas ali kaq 

markapaqmi yarparäyarqan. Saymi paykunapa Diosnin kayta Tayta Dios 
penqakunsu. Say markataqa kamarishlatanami paykunata shuyaraykäsin. 

17Abrahampis Tayta Diosman yärakurmi juklayla surin 

Isaacta altarcho rupasinanpaq Tayta Dios niptin rupasinanpaq pusharqan. 

18Sayno pusharqan Isaacpita askaman mirananpaq Tayta Dios promitish 

kaykaptinpis. 

19Saymi yarparqan wanusiptinpis Isaacta kawarisimunanpaq kashqanta. 

Rasunpaypami kawarimushtano Abraham payta chaskirqan. 

20Isaacpis Tayta Diosman yärakurmi Jacobta y Esaúta bendicionninta 

qorqan. 

21Jacobpis Tayta Diosman yärakurmi Josépa surinkunata bendicionninta 

qorqan. Wanunanpaqna kaykar bendicionninta qoshpanmi tukrunman 
tuknakuykur Tayta Diosta adorarqan. 

22Josépis Tayta Diosman yärakurmi Israel mayinkunata wilarqan Egiptupita 

yarquyänanpaq kayashqanta. Wanunanpaqna kashqanta musyarmi 
paykunata nirqan: <<Kaypita aywakuyashpayki tulükunatapis 
apakurkuyanki>>. 

23Moiséspa maman taytanpis Tayta Diosman yärakurmi Faraón 

mandashqanta wiyakuyarqansu. Saymi Moisés yuriptin kuyaylapaq 
kashqanta rikaykur kimsa killantin pakaräsikuyarqan. 

24Moiséspis Tayta Diosman yärakurmi poqukarkurnaqa Faraónpa warmi 

surinpa wawan kayta munarqansu. 

25Saymi Faraónpa wayincho jusalikular kawananpa trukanqa Israel 

mayinkunawan nakar kawarqan. 

26Tayta Diospita premiuta chaskinanpaq kashqanta musyarmi Egiptucho 

rïcu kayta munarqansu, sinöqa Cristo nakananpaq kashqanno nakashqan 
mas ali kashqantami tantiyarqan. 

27Tayta Diosman Moisés yärakurmi Faraónta mana mansaypa Tayta Diosta 

rikaykaqno Egiptupita aywakurqan. 

28Tayta Diosman yärakurmi Israel runakunata nirqan Pascua fiestata rurar 

punkupa quiciunninkunata yawarwan lushiyänanpaq. Sayno lushisirqan 
wanusikuq ángel yawarta rikar Israel runakunapa wayinkunacho qechpa 
surinkunata mana wanusinanpaqmi. 

29Israel runakunapis Tayta Diosman yärakurmi Puka Lamarta sakilapa 

päsayarqan. Egipto runakunami isanqa qepanta yaykuyashqancho 
shenqaypa wanuyarqan. 

30Tayta Diosman yärakur Israel runakuna Jericó markata qanchis junaq 

tumapaykäyaptinmi murällanpis juchurqan. 

31 Prostitüta warmi Rahabpis Tayta Diosman yärakurmi rikapakuq Israel 

runakunata kushish chaskikurqan. Saynöpami mana cäsukuq runakuna 
ushakäyaptinpis payqa ushakarqansu. 

32Tayta Diosman yärakuqkunaqa maspis kaykäyanraqmi. Isanqa tiempumi 

kansu 
Gedeónpita, Baracpita, Sansónpita, Jeftépita, Davidpita, Samuelpita y 
profëtakunapita wilapänäpaq. 

33Tayta Diosman yärakurmi wakinqa nacionkunata sarikurkuyarqan, 

wakinqa runakunata ali juzgayarqan y wakinnami Tayta Dios promitishqanta 
chaskiyarqan. Wakintaqa leonkunapis manami mikuyarqansu. 

34Wakintaqa ninapis manami ruparqansu. Wakinnami espädawan 

wanusiyänanpaq kaykaptinpis qeshpiyarqan. Valorniynaqkunatapis 
valurayänanpaqmi Tayta Dios yanaparqan. Saymi juk nacionpita shamuq 
soldädukunatapis Tayta Diosman yärakur vinciyarqan. 

35Saynölami Tayta Diosman yärakuq warmikunapis rikayarqan wanush 

sutaraykaq wawankuna kawariyämushqanta. Wakintanami nakasiypa 
wanusiyarqan. Tayta Diosta ñëgasiyänan kash nakasiyaptinpis Tayta Dios 
kawarisimunanpaq kashqanta musyar manami ñëgayarqansu. 

36Saynölami wakin nakayarqan runakuna ashliyaptin, astayaptin y carcilman 

wichqayaptin. 

37Wakintami samqaypa wanusiyarqan. Wakintami serruchuwan kusuypa 

wanusiyarqan. Wakintanami espädawan wanusiyarqan. Wakinnami 
pasaypa pobri kar uysha qarasalapita y cabra pirqashlapita mödanankuna 
jatish markan markan chikiytukush puriyarqan. 

38Runakuna chikiyaptinmi saki jirkakunapa y sunyaq raqrakunapa purir 

machaykunaman pakakuyaq. Tayta Diosman mana yärakuqkunaqa manami 
mayqanpis paykunano ali kayarqansu. 

39Yärakuyashqanpita Tayta Dios paykunata ali rikaptinpis kay pasacho 

manami mayqanpis Tayta Dios promitishqanta chaskiyarqansu. 

40Saypa trukanqa mas ali kaqta chaskikuyänantami Tayta Dios munarqan. 

Saynöpami paykunapis y noqansipis promitishqan salvacionta iwal 
chaskishun. 

 

Hebreos 12 
Mana ajayaypa Jesucristuman yärakunansipaq yäsishqan 



2338 

 

 
© 2018  Wycliffe Bible Translators, Inc. 

  
 

 

1Say unay runakunami yupaytapis mana atipaypaq jiruruparaykämansi. 

Sayno kaykaptinqa cörriq runa qepinta kachaykuqno lapan 
jusalikushqansita kacharishun. Yalinakuqkuna chäyänanpaq kaqman 
cörriyashqanno noqansipis Tayta Dios munashqanno wanushqansiyaq 
kawashun. 

2Salvamaqninsi y tantiyasimaqninsi Jesucristo imano kawashqantapis 

tantiyakushun. Paymi runakunata salvar kushikunanpaq kashqanta 
musyashpan penqayta jitaykur cruzcho wanurqan. Saymi kananqa Tayta 
Diospa trönun aluq kaq nawpancho jamaraykan. 

3Tayta Diosman yärakuyashqaykipita qepaman mana kutikuyänaykipaq 

Jesucristo imano nakashqantapis tantiyakuyay. Payqa jusasapa runakuna 
contran sharkuyaptinpis Tayta Dios munashqannömi imaypis kawarqan. 

4Qamkunapa contrayki sharkurpis manami mayqaykitapis 

wanusiyäshunkiraqsu. 

5¿Qonqaykuyashkankiku Tayta Dios wamrankunapaq palabrancho kayno 

nikashqanta? <<Tayta Dios corrigishuptiki ama jaqayaysu, hïju. 
Jaqayänaykipa trukanqa chaskikuy. 

6Kuyashqan kaqtaqa Tayta Dios corriginmi. Wamran kananpaq 

shuntakushqan kaqtaqa yachakunanpaq astanmi>>. 

7Pï runapis wamrantaqa corriginmi. Saynölami wamran kaptiki Tayta Diospis 

corrigiyäshunki. Saymi Tayta Dios corrigiyäshuptiki chaskikuyänayki. 

8Wamran kaqtaqa lapantami Tayta Dios corrigin. Mana corrigiyäshuptikiqa 

manami wamrankunasu kaykäyanki. 

9Papäninsipis mana cäsukuq kashqami corrigimashkansi. Corrigimashqapis 

jaqayänansipa trukan cäsukushkansimi. Sayno kaykaptinqa Tayta Dios 
corrigimaptinsi masraq cäsukushun. Cäsukurqa mana ushakaq 
kawaytami tarishun. 

10Papäninsipis makincho kashqansiyaqlami munashqanno kawanansipaq 

corrigimansi. Tayta Diosmi isanqa corrigimansi pay jusaynaq kashqanno 
jusaynaq kanansipaq. 

11Corrigimashqansi höra fiyupa lakikurpis wiyakurqa Tayta Dios 

munashqannömi kawashun. 

12Sayno kaykaptinqa makiki warkakaqno desanimädu karpis y qonqurniki 

watakaqno qajakarpis valorta sariyay. 

13Nänipita mana yaqaypa aywaqno imaypis alilata rurayay. Saynöpami 

weqru runa ishkiq japuy kayankinasu, sinöqa aliyash runanöna kayanki. 

Tayta Diosta mana wasqipänansipaq yäsishqan 

14Pïmaywanpis kuyanakur ali kawayay. Saynöpis mana jusalikuypa Tayta 

Dios munashqanno kawayay. Jusalikur kawaqkunaqa manami pipis Tayta 
Diospa nawpanman chanqasu. 

15Shumaq tantiyakuyay. Mayqaykipis jusalikuyta mana wanakurqa manami 

salvakuyankisu. Jaqayash ama puriyaysu. Jaqayash purirqa venënuyuq 
iwjiq jachano karmi wakinkunatapis jaqayäsiyanki. 

16 Fornicación jusata ama mayqaykipis jusalikuyaysu. Saynöpis Esaúno 

Tayta Diosta mana cäsukuq ama kayaysu. Esaúqa pachan raykulami 
qechpa kay derëchunta juk plätu mikuylapaq wawqinta rantikurqan. 

17Musyayashqaykinöpis say bendicionta taytanpita chaskiyta munar mayjina 

waqarpis manami chaskirqannasu. 

18Qamkunaqa manami Sinaí jirkaman chaqnösu kaykäyanki. Say jirkachöqa 

ninapis, sakaypis y fiyupa wayrapis karqanmi. 

19Cornëta waqamushqanta y Tayta Dios mansariypaq parlamushqanta 

wiyarmi fiyupa mansariyashpan ruwakuyarqan manana parlapänanpaq. 

20Saynöpis fiyupami mansariyarqan Tayta Dios kayno niptin: <<Runatapis 

uywatapis jirkaman wisaq kaqtaqa samqaypa [o flëchaypa] wanusiyanki>>. 

21Fiyupa mansariypaq kaptinmi Moiséspis nirqan: <<Pasaypa mansarirmi 

suksukyaykä>>. 

22Qamkunaqa Sión lömaman y jana pasacho kaykaq Jerusalénman 

chashnönami kaykäyanki. Say markaqa imayyaqpis kawaq Tayta Diospa 
markanmi. Saychömi yupaytapis mana atipaypaq saysika angilkuna Tayta 
Diosta kushish alabaykäyan. 

23Tayta Diosman lapan yärakuqkunawan shuntakashnömi kaykäyanki. 

Qechpa wamra herenciata chaskiqno kayaptikimi jutikikunapis jana pasacho 
qelqaraykan. Saynöpis pïmayta juzgaq Tayta Diospa nawpanman y jana 
pasacho kaykaq lapan salvashkunapa nawpanman chashnönami 
kaykäyanki. 

24Saynölami Jesucristupa nawpancho kaykaqnöna kaykäyanki. Paymi 

wanurqan Tayta Dios mushuq pactuta rurar salvamänansipaq. Jesucristo 
yawarninta jichashqan manami Abel yawarninta jichashqannösu 
kaykan. Abel yawarninta jichar wanushqanqa wanusiq runa castigash 
kananpaqmi karqan. Jesucristo yawarninta jichar wanushqanmi isanqa 
perdonash kanansipaq kaykan. 

25Sayno kaykaptinqa Tayta Dios niyäshushqaykita ama yupaytupäyaysu. 

Sunyaq jirkacho Moisés nishqanta mana cäsukuqkunata Tayta Dios 
castigaykarqa jana pasapita pasa nimashqansita mana cäsukush peormi 
castigamäshun. 

26Sinaí jirkacho Tayta Dios parlamuptin say jirkapis seqaypami 

suksukyarqan. Kananpis Tayta Dios palabrancho nikanmi: <<Yapaymi kay 
pasata suksukyäsishaq. Manami kay pasalatasu suksukyäsishaq, sinöqa 
jana pasatapis suksukyäsishaqmi>>. 

27<<Yapaymi kay pasata suksukyäsishaq>> nirqa lapan kamashqankunata 

suksukyäsir elaqäsinanpaq kashqantami musyasimansi. Sayno ruraptinmi 
mana ushakaqkunalana quëdayanqa. 

28Tayta Dios mandaykashqanqa imaypis manami ushakanqasu. Say 

mandaykashqantaqa chaskiykansinami. Sayno kaykaptinqa 
agradëcikushpansi lapan shonqunsiwan payta alabashun. Payta 
mansapakur munashqanno imaypis kawashun. 

29Imatapis nina rupar ushashqannömi mana wiyakuqkunataqa Tayta 

Diosninsi ushakäsinqa. 

 

Hebreos 13 
Tayta Dios munashqanno kawanansipaq yäsishqan 

1Say ayllunöla imaypis kuyanakur kawayay. 

2Saynöla wayikiman posädakuq pï chämuptinpis kushishla posädasiyanki. 

Sayno posädasiyashqanchömi wakin runakuna mana 
musyayashpan angilkunata posädasiyarqan. 

3Carcilcho wichqaraykäyashqaykiman cuentaskir carcilcho kaykaqkunata 

yarpäyanki. Saynöla nakaykäyashqaykiman cuentaskir nakasish 
kaqkunatapis yanapäyanki. 

4Majayuqkuna majaykiwan kuyanakur ali kawayay. Majaykikunata ama 

jarukuyaysu. Fornicación jusata jusalikuqkunata y majanta jarukuqkunataqa 
Tayta Dios juzganqami. 

5Saynöpis qellaylapaqqa ama wachakash kayaysu. Saypa trukanqa 

sararäyashlaykiwan contentakuyay. Tayta Dios kaynömi nin: <<Imaypis 
manami kachaykuyäshaykisu ni qonqaykuyäshaykisu>>. 

6Sayno nikämashqaqa payman yärakushpansi kushish nishun: <<Tayta 

Dios yanapämaptinmi imatapis mansaküsu. Runakuna conträ 
sharkuyaptinpis manami lakiküsu>>. 

7Tayta Diospa palabranta yachasishuqnikikunata yarpäyay. Tayta Diosta 

sirvir alikunata rurayashqanta tantiyakur paykuna yärakuyashqanno 
qamkunapis Tayta Diosman yärakuyay. 

8Jesucristuqa unaypis, kananpis y imayyaqpis kashqannölami kaykan. 

9Lutan yachasikuqkuna yachasiyashqanta ama chaskipäyaysu. Manami 

paykuna niyashqannösu reqish mikuykunalata mikur Tayta Dios 
munashqanno kawansi, saypa trukanqa Tayta Dios yanapämashqami. 

10Noqansipa altarninsiqa manami Sagrädu Tolducho kaykaq altarnösu 

kaykan. Altarninsipita mikushqapis Sagrädu Tolducho Tayta Diosta sirviq 
cürakunaqa manami saypita mikuyänanpaq derëchun kansu. 

11Nawpa kaq pactuchöqa runakuna jusalikuyashqanpita mandaq 

cürakunami uywakunapa yawarninta Lugar Santïsimuman apayaq. Say 
uywakunapa aysantanami campamentupita jorqurir rupasiyaq. 

12Saynölami Jesucristutapis markapita jorquskir wanusiyarqan. Yawarninta 

jichar wanushqanpitami jusansikunata Tayta Dios perdonamansi. 

13Jesucristo sayno nakaykaptinqa noqansipis campamentupita 

yarqushun. Payta nakasiyashqanno nakasimashqapis o payta 
jamuräyashqanno jamurämashqapis payman imaypis yärakur kawashun. 

14Noqansipa markansiqa manami kay pasachösu kaykan. Saypa trukanqa 

kay pasacho qorpanöla karmi mana ushakaq markataraq shuyakuykansi. 

15Sayno kaykaptinqa Jesucristuman yärakur sacrificiuta altarman churaqno 

Tayta Diosta imay hörapis alabashun. Paypa jutinta joqarir alabashqansimi 
ali kaykan. 

16Saynöpis mana qonqaypa alikunata rurayay. Jukniki jukniki imalawanpis 

yanapänakuyay. Sayno kawarmi Tayta Dios munashqan sacrificiukunata 
payman apaqno kaykansi. 

17 Mayor wawqikunata cäsukuyay. Paykunaqa shumaq 

rikayäshunaykipaqmi waran waran yarpachakuykäyan. Saynöpis ali o mana 
ali rikayäshushqaykipitami Tayta Diosta cuentata qoyanqa. Sayno 
kaykaptinqa ama lakikasiyaysu, saypa trukanqa shakya shakyala 
rikayäshunaykipaq yäsiyäshushqaykita chaskikuyay. Lakikasiyaptikiqa 
manami qamkunapaqpis alisu kanqa. 

18Noqakunapaqpis Tayta Diosta manakuyay. Musyayämi lutanta mana 

rurayashqäta. Tayta Dios munashlantami imaypis rurayta munayä. 

19Saynöpis payta manakuyay qamkunaman yapay kutiyämunäpaq. 

Carta ushanan 

20Tayta Diostami qamkunapaq manakü. Paymi ali kawayta qomansi. Señor 

Jesucristutapis kawarisimushqami. Uyshankunatapis shumaqmi misin. 
Yawarninta jicharmi imaypis mana ushakaq pactuta noqansiwan rurash. 

21Jesucristupa jutinchömi payta manakuyä imaypis 

yanapaykuyäshunaykipaq. Munashqanta rurayänaykipaq imayka ali 

kaqkunata kamaripaykuyäläshunki. Payqa imayyaqpis alabash kaykuläsun. 
[Amén.] 

22Wawqi panikuna, walkalatapis kay cartacho yäsimushqäta 

chaskikuykuyälay. 

23Wawqinsi Timoteupis carcilpita yarqamushnami. Qamkunaman manaraq 

shamuptï noqa kaqman chämuptinqa ishkäkunami shayämushaq. 

24Salüdüta qoykuyälanki mayor wawqikunata y wakin wawqi panikunatapis. 

Italia nacionpita kaq wawqi panikunapis saynölami salüdunta 
apasikayämun. 

25Tayta Dios kuyapar yanapaykuyäläshunki. [Amén.] 

Santiago 
Santiago 1 

1Maysaychöpis taykaq chunka ishkay trïbu Israel runakuna: Noqa 

Santiago, Tayta Diospa y Señor Jesucristupa sirviqnin karmi qamkunata 
winchikamü. 

Imano nakarpis Tayta Diosman yärakunansipaq nishqan 

2Kuyay wawqi panikuna, ima nakaycho karpis lapan shonquykiwan 

kushikuyay. 

3Musyayankimi nakarraq lapan shonquykiwan Tayta Diosman 

yärakuyashqaykita. 

4Mana ajayaypa yärakurqa Tayta Dios munashqanno kawayänaykipaqmi 

shumaq yachakuyanki. 

5Mayqaykipis Tayta Dios munashqanno kawayta mana kamäpakurqa 

tantiyasishunaykipaq payta manakuyay. Manakuyaptikiqa 
tantiyasiyäshunkimi. Manakuq kaqtaqa imaypis yanapanmi. 

6Isanqa lapan shonquykikunawan yärakur manakuyay. Manakuyashqayki 

höra ama yarpäyaysu <<¿wiyamanqasuraq o manasuraq?>> niyashpayki. 
Sayno yarpaykar manakurqa lamarta wayra wakläman kayläman 
pulchaqyäsishqannömi kaykäyanki. 

7Sayno karqa ama yarpäyaysu Tayta Diospita imatapis chaskiyänaykipaq 

kashqanta. 

8Sayno manakuq runaqa manami shumaq yärakunsu ni Tayta Dios 

munashqannösu kawan. 

Pobrikunata y rïcukunata yäsishqan 

9Pobri kaq wawqi panikuna, Tayta Dios ali rikayäshushqaykipita kushikuyay. 

10Rïcu kaq wawqi panikuna, qamkunapis kushikuyay riquëzaykikunaman 

mana atiënikuyänaykipaq Tayta Dios tantiyasiyäshushqaykipita. Mayjina 
rïcu karpis waytano ushakaqlami kaykäyanki. 

11Fiyupa shanaptin qewapis sakinmi. Waytanpis kuyaylapaq 

kaykashqancho shushur ushakäkunmi. Saynölami rïcukunapis mas rïcu 
kaypaq wachakash kaykäyashlancho ushakäyanqa. 

Tayta Dios alilata ruraq kashqan 

12Ima nakaycho karpis Tayta Diosman mana ajayaypa yärakuq runaqa 

kushishqami kawan. Sayno yärakurqa Tayta Diospa nawpanchömi corönata 
chaskinqa. Say corönaqa mana ushakaq 
kawaymi kanqa. Kuyaqninkuna chaskiyänanpaqmi say corönata Tayta Dios 
promitish. 

13Yarpaynikikunaman jusalikuy chämuptin ama niyaysu say yarpayta Tayta 

Dios qoyäshushqaykita. Tayta Diosqa manami imaypis jusalikunsu ni pitapis 
jusalikunanpaq shakyäsinsu. 

14Saypa trukanqa tantiyakuyay say yarpay kikikipa shonquykikunapita 

kashqanta. 

15Shonquykikuna lutan yarpashqankunata rurarmi jusalikuykäyanki. 

Jusalikur kawaqkunataqa Tayta Dios infiernumanmi qaykunqa. 

16Kuyay wawqi panikuna, lutanta ama yarpäyaysu. 

17Lapan alikunata chaskiyashqaykiqa asikyaqkunata kamaq Taytansipitami 

kaykan. Payqa manami lantuy päsaqnösu, sinöqa imaypis kashlanmi 
kaykan. 

18Kikin munashqannölami ali wilakuyninwan mushuq kawayta qomashkansi 

lapan kamashqankunapitapis mas kuyay wamrankuna kanansipaq. 

Jesucristupa wilakuyninta cäsukunansipaq nishqan 

19Kuyay wawqi panikuna, sayno kaykaptinqa yachaq tukur aläpa 

parlayaysu, sinöqa wakinpis parlayänanpaq upälakuyay. Saynöpis lutalaqa 
ama rabyakuyaysu. 

20Rabyakurqa manami Tayta Dios munashqannösu kawaykäyanki. 

21Mana ali ruraykunatapis y imayka viciukunatapis kachariyay. Wilakuyninta 

shonquykikunaman Tayta Dios murush kaykaptinqa wilakuyninta shumaq 
cäsukuyay. Paypa ali wilakuyninqa salvayäshunaykipaq munayyuqmi 
kaykan. 

22Wilakuyninta wiyayashlaykiwanqa ama contentakuyaysu, saypa trukanqa 

cäsukur kawayay. Sayno mana kawayaptikiqa yachakuyashqaykipis 
walälapaqmi kanqa. 

23Tayta Diospa wilakuyninta wiyaykar mana cäsukuq runaqa qaqlanta 

espëjucho rikarpis 

24aywakur jukla qonqaykuqnömi kaykan. 

25Tayta Diospa wilakuyninta mana qonqaypa cäsukurmi isanqa espëjucho 

rikakur qaqlan imano kashqanta mana qonqaqno kaykan. Sayno kawaqtaqa 
Tayta Dios imachöpis yanapanqami. 

26Mayqaykipis <<Tayta Diosmanmi yärakü>> nikarpis mana alikunata 

parlarqa manami rasunpaypasu yärakuykäyanki. Sayno kayaptikiqa Tayta 
Diosman yärakuyashqaykipis manakaqlapaqmi kaykan. 

27Tayta Diosman rasunpaypa yärakurqa waksakunata y viüdakunatapis 

nisidächo kayaptin yanapäyanki. Wakinkuna jusalikur kawayaptinpis 
noqansiqa ama jusalikushunsu. 

Santiago 2 
Pobrikunata ali rikanansipaq nishqan 

1Kuyay wawqi panikuna, poderösu Señor Jesucristuman yärakuykarqa 

lapan runakunata iwal rikashun. 

2Shuntakäyashqaykiman ali mödanash y qori sortïjash rïcu runa chämuptin 

y pasaypa lachapa mödanash pobri runa chämuptin 

3¿imanirtaq rïcu kaqta ali rikar <<kay alinnin bancuman jamaykulay>> 

niyanki y pobri kaqtaqa <<qamqa qepalacho ichikuy>> o <<pasalaman 
jamakuy>> niyanki? 

4Sayno nir ¿manaku jukninta ali rikaykäyanki y juknintana mana ali 

rikaykäyanki? Sayno karqa mana ali jueznömi kaykäyanki. 

5 Kuyay wawqi panikuna, wiyayämay. ¿Manaku Tayta Dios pobrikunata 

akrash wakin runakunapita payman mas yärakuyänanpaq y 
mandashqancho imayyaqpis kawayänanpaq? Sayno kawayänanpaqmi 
kuyaqninkunata promitirqan. 

6Sayno kaykaptinpis qamkunaqa pobrikunata mana alimi rikaykäyanki. 

¿Manaku rïcu runakunaqa munayashqanta rurasir nakasiyäshunki? 
¿Manaku maqaraykar juezkunamanpis apasiyäshunki? 

7¿Manaku paykunaqa salvamaqninsi Jesucristutapis manakaqman 

churayan? 

8Tayta Diospa palabran kaynömi nikan: <<Kikiki kuyakushqaykino runa 

mayikita kuyanki>>. Say leyta rasunpaypa cumplirqa alitami ruransi. 

9Rïcu runakunata ali rikar y pobrikunata mana ali rikarqa say leyta mana 

cumplir jusalikuykansimi. 

10Mayqanpis <<Tayta Diospa lapan leyninkunata cumpliykä>> 

nikashqancho juk mandamientulatapis mana cumplirqa lapanta mana 
cumpliqnömi kaykäyan. 

11Tayta Diospa mandamientunkunacho qelqaraykan <<majaykita ama 

jarukunkisu>> y <<runa mayikita ama wanusinkisu>> nir. Sayno 
kaykaptinqa majanta mana jarukurpis runa mayinta wanusirqa Tayta Diospa 
leyninkunata manami cumpliykansu. 

12Sayno kaykaptinqa imata parlayänaykipaqpis y imata rurayänaykipaqpis 

shumaq yarpachakuyay. Wilakuynin nishqannölami juiciu finalcho Tayta 
Dios juzgayäshunki. 

13Runa mayikita mana kuyapäyaptikiqa qamkunatapis Tayta Dios manami 

kuyapäyäshunkisu. Runa mayikita kuyapäyaptikimi isanqa qamkunatapis 
kuyapäyäshunki. 

Tayta Diosman yärakur alita ruranansipaq yäsikuy 

14Kuyay wawqi panikuna, <<Tayta Diosmanmi yärakuykä>> nirpis pay 

munashqanno mana kawashqaqa ¿imapaqtaq yärakushqansipis välin? 
Sayno kawaq runakunataqa Tayta Dios manami salvanqasu. 

15Diosman yärakuq mayinsita mödanaynaqta o mikanaykaqta rikaykar 

16mana yanapashqaqa ¿imapaqtaq välin <<Tayta Dios yanapaykuläshunki 

rakta jatikunaykipaq y pacha junta mikunaykipaq>> nishqansipis? 

17Saynölami runa mayinsita mana yanapashqaqa Tayta Diosman 

yärakushqansipis manakaqlapaq kaykan. 

18Wakin runakuna niyan: <<Mana yanapäkuq karpis Tayta Diosmanmi 

yärakü>>. Sayno niyaptinpis noqa nï: Mana yanapäkuq karqa manami 
rasunpaypasu Tayta Diosman yärakuykäyanki. Runa mayikita yanaparmi 
isanqa Tayta Diosman rasunpaypa yärakuykäyanki. 

19Tayta Dios juklayla kashqanta criyiyashqayki ali kaptinpis manami say 

criyiyashlaykiwansu salvakuyanki. Tayta Dios 
kashqantaqa supaykunapis criyiyanmi. Sayno criyirpis infiernuman qaykush 
kayänanpaq kashqanta musyarmi mansariywan marmaryaykäyan. 

20¡Ama upa yarpayta yarpäyaysu! Runa mayikita mana yanapäyaptikiqa 

Tayta Diosman yärakuyashqaykipis manakaqlapaqmi kaykan. 

21Yarpäshun unay ayllunsi Abraham imano kashqantapis. Payshi Tayta 

Diosta cäsukur surin Isaacta altarcho wanusinanpaq pushanaq. Sayno 
cäsukuptinshi Tayta Dios payta jusaynaqtano chaskinaq. 

22Saynöpami Abraham rasunpaypa yärakushqanta musyansi. 

23Tayta Diospa palabranpis kaynömi nikan: <<Tayta Dios nishqanta 

Abraham criyiptinmi jusaynaqtana chaskirqan>>. Saynöpis nikan Abraham 
Tayta Diospa amïgun kashqantami. 

24Sayno kaykaptinqa manami yärakushlansipitasu Tayta Dios salvamansi, 

saypa trukanqa payman yärakur alikunata rurashqansipitami. 

25Saynöpis tantiyakushun prostitüta warmi Rahab imata rurashqantapis. 

Israel runakuna Jericó markaman rikapakuq chäyaptinshi wayinman 
pakaykunaq. Nirkurnashi Jericó runakuna ashiyaptin jukläpana qeshpisinaq. 
Sayno rurashqanpitami paytapis Tayta Dios jusaynaqtano chaskirqan. 

26Saymi alikunata mana rurashqaqa Tayta Diosman yärakushqansipis 

manakaqlapaq kaykan. Cuerpunpita alma yarquptin runa wanush 
kashqannömi yärakuyninsipis wanushno kaykan. 

 

Santiago 3 
Lutanta mana parlanansipaq nishqan 

1Kuyay wawqi panikuna, lutanta yachasiyaptikiqa Tayta Diosmi 

juzgayäshunki. Sayno kaykaptinqa shuntakäyashqaykicho lapayki 
yachasikuq kaylataqa ama munayaysu. 

2Pipis shiminta dominakurqa jusaynaqmi kanman. Say runaqa cuerpuntapis 

jusalikuypita dominakunmanmi. Shiminsita dominakuyta mana 
kamäpakurmi jusalikuykansi. 

3Musyashqansinöpis cawallupa shiminman frënuta churaparkurmi 

munashqansipa purisinsi. 

4Jatunkaray büquita wayra apaptinpis taksha timonlawanmi manijan 

munashqanpa apananpaq. 

5Upinaykaqla shanshapis ratarkurqa jirkata ruparmi ushan. Saynölami 

shiminsipis takshala kaykarpis yalimashpansi imaykamanpis jitarpamansi. 

6Noqansi parlashqansipis ninanömi kaykan. Mana alikunata parlarmi ali 

kawakuq runatapis mana ali kawayman churansi. Shiminsiqa takshala 
kaykarpis dominamashqami pasaypa mana ali kawansi. Nina imatapis rupar 
ushashqannömi mana ali parlashqansipis kaykan. Lutankunata 
parlarqa Satanás munashqantami ruraykansi. 

7Ima uywatapis runakunaqa manshuyäsiyta yachayanmi: chucaru 

kaqkunata, pajaqkunata, culebrakunata y lamarcho kaqkunatapis. 

8Shimintami isanqa pipis dominakuyta kamäpakunsu. Runapa shiminqa 

chucaru uywano y venënunömi kaykan. 

9Say shimilansiwanmi Tayta Diospa jutintapis joqarkunsi y runa mayinsipa 

washantapis rimansi. Kikin niraqta Tayta Dios kamaykämashqaqa manami 
sayno rimashwansu. 

10Say shimilansiwanmi alitapis mana alitapis parlansi. Kuyay wawqi 

panikuna, ama sayno kashunsu. 

11¿Juk pukyulapita pochquq yaku y mishkiq yaku yarqamunmansuraq? 

12¿Hïgus jachapis aceitünasta wayunmansuraq? ¿Üvapis hïgusta 

wayunmansuraq? ¡Manami! Saynöpis manami juk pukyulapitaqa pochquq 
yaku y mishkiq yaku yarqamunsu. Sayno kaykaptinqa lutankunata 
parlanansipa trukan alilata parlashun. 

Rasunpaypa yachaq kar imano kawanansipaqpis nishqan 

13Qamkuna kaqcho mayqanpis yachaq y tantiyaq karqa mana yachaq 

tukuylapa alikunata rurasun. Sayno kawaptinraqmi yachaq kashqan 
musyakanqa. 

14Runa mayinta chikir shonquncho nanapararqa ama yarpäsunsu yachaq 

kashqanta. Sayno alabakurqa manami rasun kaqtasu parlaykansi. 

15Yachaq tukuyqa manami Tayta Diospitasu kaykan, sinöqa runapa 

yarpayninpita y Satanáspitami. 

16Chikinakur y nanaparänakur kawarqa pasaypa mana alimi kawansi. 

17Tayta Dios yachayta qomashqami isanqa pay munashqanno kawansi. 

Saymi pïmaywanpis ali kawansi, kuyanakunsi, ali shonqu kansi, 
kuyapäkunsi, alikunata imaypis ruransi, pïmaytapis ali rikansi y rasun 
kaqlata parlansi. 

18Runa mayinsiwan ali kawashqansita rikakurmi wakin runakunapis 

tantiyakuyanqa runa mayinwan ali kawayänanpaq. Saynöpami lapansipis 
Tayta Dios munashqanno kawashun. 

 

Santiago 4 
Mana jusalikuypa kawanansipaq nishqan 

1¿Imanirtaq pelyalar y qayapänakular kawaykäyanki? Shonquykikunacho 

mana ali yarpay kaptinmi sayno kaykäyanki. 

2Wakinkuna imaykayuqpis kaqta rikarmi qamkunapis paykunano kayta 

munayanki. Saymi imaykanöpapis tariyta munar runa mayikitapis 
wanusiyanki. Sayno rurarpis Tayta Diosta mana manakurmi 
munayashqaykita tariyankisu. 

3Manakaqkunacho ushayänaykipaq kaptinmi manakurpis chaskiyankisu. 

4¡Mana wiyakuq jusasapa runakuna! ¿Manaku musyayanki mana alikunata 

rurar Tayta Diospa contran kayashqaykita? Pipis mana alikunata rurarqa 
Tayta Diospa contranmi kaykan. 

5¿Manaku criyiyanki Tayta Diospa palabran nikashqanta? Saychömi 

nimansi mana alikunata ruraptinsi noqansiman kachamushqan Espíritu 
Santu rabyakushqanta. 

6Sayno karpis kuyapämansimi. Saymi palabranchöpis kayno qelqaraykan: 

<<Yachaq tukuqkunataqa Tayta Dios manami yanapansu. Humildi 
kaqkunatami isanqa kuyapar yanapan>>. 

7Sayno kaykaptinqa mana yachaq tukuylapa Tayta Dios nishqanta 

cäsukuyay. Diabluta ichipäyay. Ichipäyaptikiqa qeshpikunqami. 

8Tayta Dioswan imaypis kawayay. Sayno kawayaptikiqa paypis 

qamkunawanmi kaykanqa. 

¡Jusasapakuna! Makikikunata awikuyashqaykino jusalikuykunata 
kachariyay. Janan shonqula cäsukuyänaykipa trukanqa lapan 
shonquykikunawan Tayta Diosta cäsukuyay. 

9Jusalikuyashqaykipita seqaypa lakikur waqayay. Asikuyänaykipa trukanqa 

waqayay. Kushikuyänaykipa trukanqa lakikuyay. 

10Tayta Diosta cäsukur mana yachaq tukuypa kawayay. Sayno kayaptikiqa 

yanapäyäshunkimi. 

Mana jamuräkuq kanansipaq nishqan 

11Wawqi panikuna, mayqaykikunapis ama jamuränakuyaysu. Pitapis 

jamurarqa Tayta Dios kuyanakunansipaq nimashqansi mandamientutami 
manakaqman churaykansi. Tayta Diospa mandamientunqa manami 
manakaqman churanansipaqsu kaykan, saypa trukanqa cäsukunansipaqmi. 

12Tayta Diosmi leyninkunata qomashkansi. Paylami nimäshun jusayuq o 

jusaynaq kashqansita. Paylami munayyuq kaykan salvamänansipaq o 
infiernuman qaykamänansipaqpis. Sayno kaykaptinqa ¿pitaq qam kanki 
runa mayikita jamuränaykipaq? 

Ima päsananpaq kashqanta mana musyashqansi 

13Wakinnikiqa nikäyanki: <<Waraykuna juklä markapa aywar saycho juk 

wata negociashun aska qellayta gänamunansipaq>>. Sayno niqkuna, 
shumaq wiyakayämay. 

14Manami musyansisu waraykuna ima päsamänansipaq 

kashqantapis. Pukutay yurirkamur elaqakäkushqannölami noqansipis 
ushakaqla kaykansi. 

15Sayno kaykaptinqa kayno nishwan: <<Tayta Dios munaptin kawarqa 

kaytapis y waktapis rurashunmi>>. 

16Sayno niyänaykipa trukanqa imata rurayänaykipaqpis factaykäyankimi. 

Sayno parlayashqayki manami alisu. 

17Alikunata ruranansipaq kashqanta musyaykar mana rurarqa 

jusalikuykansimi. 

 

Santiago 5 
Rïcukunata olqutupashqan 

1¡Rïcukuna, wiyakayämay! ¡Juiciu finalcho fiyupami nakayanki! ¡Sayno 

kaptinmi qaparayparaq waqayanki! 

2Imaykata shuntayashqaykipis ismurmi ushakanqa. Mödanaykikunatapis 

puyumi ushanqa. 

3Qorikikunapis qellaynikikunapis manami välinqanasu. Ultimu tiempuchöna 

kaykashqapis riquëzakunata kikilaykikunapaqmi shuntayanki. Saymi juiciu 
finalcho say shuntayashqayki riquëzaykikuna wachakash kayashqaykipita 
acusayäshunki. Saykuna salvayäshunaykipa trukanqa ninanömi rupar 
ushayäshunki. 

4Mana pägaypa arusiyashqaykipitami minkaynikikuna Tayta Diosta 

waqapaykäyan. Paykuna manakuyashqanta lapanta mandaq Tayta Dios 
wiyashnami. 

5Qellayniki kaptinmi munayashqaykita rurar kay pasacho kawaykäyanki. 

Sayno kawarmi pishtanapaq werayäsish uywano kaykäyanki. 

6Qamkunaqa defiendikuyta mana puëdiq jusaynaq runakunatami 

wanusiyashkanki. 

Jesucristuta mana ajayaypa shuyakunansipaq nishqan 

7Wawqi panikuna, Señor Jesucristo kutimushqanyaq mana ajayaypa 

shuyakuyay. Chakra aruqkunapis murupakuyänanpaq tamyataraqmi 
shuyakuyan. Mikuyninkunata shuntayänanpaqpis usyataraqmi shuyakuyan. 

8Saynöla qamkunapis lapan shonquykikunawan yärakur mana ajayaypa 

Señor Jesucristuta shuyakuyay. Payqa kutimunanpaqnami kaykan. 

9Wawqi panikuna, ama jamuränakuyaysu. Jamuränakuyaptikiqa Jesucristo 

kutimur juzgayäshunkimi. Runakunata juzgananpaq cercachönami kaykan. 

10Wawqi panikuna, yarpäyay Tayta Diospa jutincho wilakuq profëtakuna 

imano kawayashqantapis. Paykunaqa ima nakaycho karpis mana 
ajayaypami Tayta Dios munashqanno kawayarqan. Saynöla qamkunapis 
kawayay. 

11Musyansimi imano nakarpis mana ajayaypa Tayta Dios munashqanno 

kawaqkunata pay yanapashqanta. Saynölashi Job fiyupa nakarpis Tayta 
Diosman mana ajayaypa yärakunaq. Sayno yärakuptinshi Tayta Dios ali 
shonqu y kuyapäkuq kashpan payman bendicionninta churanaq. 

12Kuyay wawqi panikuna, imatapis awnir ama jurayankisu jana pasacho 

kaykaqkunapa jutincho ni kay pasacho kaykaqkunapa jutinchöpis. Ama ni 
imapa jutinchöpis jurayankisu. Saypa trukanqa cumpliyänaykipaq kaptin 
awniyanki y mana cumpliyänaykipaq kaptinqa ama awnipäyankisu. Sayno 
kawayaptikiqa Tayta Dios manami castigayäshunkisu. 

Tayta Diosta manakunansipaq nishqan 

13Lakish karqa Tayta Diosta manakuyay. Kushish karpis Tayta Diosta 

agradëcikur alabayay. 

14Mayqaykipis qeshyarqa mayor wawqikunata qayasiyanki Tayta Diosta 

manakuyänanpaq. Paykunami Jesucristupa jutincho aceitita umaykiman 
winaparkuyäshushpayki aliyänaykipaq Tayta Diosta manakuyanqa. 

15Lapan shonqunwan yärakur manakuyaptinqa Tayta Dios 

aliyäsiyäshunkimi. Jusalikush kayaptikipis perdonayäshunkimi. 

16Sayno kaykaptinqa jusalikuyashqaykita yärakuq mayikita wilar 

confesakuyay. Nirkur jukniki juknikipaqpis Tayta Diosta manakuyay. 
Saynöpami qeshyayashqaykipita aliyäyanki. Tayta Dios munashqanno 
kawaq runa manakushqantaqa Tayta Dios wiyanmi. 

17Profëta Elías manakushqantapis Tayta Dios wiyanaqshi. Noqansino 

runala kaykarpis mana tamyananpaq lapan shonqunwan manakuptinshi 
kimsa wata soqta killantin tamyanaqsu. 

18Yapay tamyananpaq manakuptinshi tamyanaq. Sayshi 

murupakuyashqanpis wayunaq. 

19Wawqi panikuna, mayqaykipis jusalikuyaptiki pilapis 

tantiyasishushpaykiqa 

20wanuypitami salvashunki. Saynöpami mayjina jusalikush karpis 

perdonash kayanki. 

1 Pedro 
1 Pedro 1 

Carta qalaykunan 

1Ponto, Galacia, Capadocia, Asia y Bitinia provinciakunacho kaykaq wawqi 

panikuna: Noqa Pedro, Jesucristupa apostolnin karmi, kay pasacho 
qorpanöla kayaptiki kay cartata apaykäsimü. 

2Tayta Dios unaypita pasa reqiyäshushpaykimi Espíritu Santuwan 

akrayäshushkanki Jesucristuta cäsukuyänaykipaq y yawarninta 
jichashqanpita perdonash kayänaykipaq. Tayta Dios kuyapäyäshushpayki 
ali kawayänaykipaq yanapaykuyäläshunki. 

Tayta Diosman yärakur kushish kawanansipaq nishqan 

3¡Señor Jesucristupa Papänin Tayta Diosta alabaykuläshun! 

Kuyapämashpansimi mushuq kawayta qomashkansi yapay yurishnöna 
kanansipaq. Jesucristo kawarimush kaptinmi musyansi noqansipis 
kawarirkamur gloriaman chänansipaq kashqanta. 

4Gloriaman charnami Tayta Dios shuyaraykäsimashqansi herenciata 

chaskishun. Say herencia manami imaypis ushakanqasu, ismunqasu ni 
elaqanqasu. 

5Tayta Diosman yärakuyaptikimi munayninwan yanapaykäyäshunki 

Jesucristo kutimuptin kamarishqan salvacionta chaskiyänaykipaq. 

6Sayta musyarmi kay pasacho kayashqaykiyaq ima nakaycho karpis 

kushish kawaykäyanki. 

7Qorita sulusirraq püru kashqanta musyashqansinömi qamkunapis 

nakaykunawanraq musyayanki Tayta Diosman rasunpaypa 
yärakuyashqaykita. Qoripitapis masmi yärakuynikikuna välin. Saymi imano 
nakarpis Tayta Diosman yärakuyaptikiqa Jesucristo kay pasaman kutimur 
alabayäshunki, ali rikayäshunki y aliman churayäshunki. 

8Mana rikash karpis Jesucristuta kuyaykäyankimi. Saymi payman yärakur 

seqaypa kushish kawaykäyanki. Sayno kushikuyashqaykita manami 
imanöpa tantiyasiytapis kamäpakuyankisu. 

9Sayno kushikuykäyanki Jesucristuman yärakur salvacionta 

tariyashqaykipitami. 

10Tayta Dios kuyakuq kayninwan salvamänansipaq kashqanta 

profëtankunapis shumaq tapukuykurmi wilakuyarqan. 

11Sayno wilakuyänanpaqmi Jesucristupa Espïritun paykunata tantiyasirqan 

Cristo nakar wanunanpaq kashqanta y kawarirkamur lapanpaq munayyuq 
kananpaq kashqanta. Sayno tantiyasiptinmi profëtakuna musyayta 
munayarqan Cristo pï kashqanta y imay shamunanpaq kashqantapis. 

12Profëtakunatami Espíritu Santu tantiyasirqan paykuna kawayashqan 

wisan shamunanpa trukanqa shamuq watakunachöraq shamunanpaq 
kashqanta. Jesucristo shamushna kaptinmi kananqa jana pasapita shamuq 
Espíritu Santupa munayninwan Jesucristupa ali wilakuyninta wilakuykäyan. 
Jesucristo noqansi rayku wanur 
salvamashqansitami angilkunapis imanöpapis tantiyayta munaykäyan. 

Mana jusalikuypa kawanansipaq tantiyasishqan 

13Sayno kaykaptinqa shumaq tantiyakuyashpayki Tayta Dios munashqanno 

kawayay. Ama qonqäyaysu Jesucristo kutimur Tayta Diospa nawpanman 
shuntamänansipaq kashqanta. 

14Tayta Diospa wamran kaykarqa payta cäsukur munashqanno kawayay. 

Jesucristuta manaraq chaskikur kawayashqaykinöqa ama kawayaysu. 

15Saypa trukanqa akramaqninsi Tayta Dios santu kashqanno qamkunapis 

santu kayay. 

16Tayta Diospa palabranchöpis kaynömi qelqaraykan: <<Noqa santumi kä. 

Qamkunapis santu kayay>>. 

17Pitapis mana jananpaypa juzgaq Tayta Diosta <<Papä>> nikarqa kay 

pasacho qorpanöla kawayashqaykiyaq payta mansapakur kawayay. 

18Unay aylluykikuna kawayashqannömi qamkunapis jusalikur kawayarqayki. 

Sayno kaykäyaptiki manami qellaywansu ni qoriwansu Tayta Dios 
rantiyäshushkanki, 

19sinöqa Jesucristupa seqaypa väliq yawarninwanmi. Sänu carnita 

sacrificiupaq pishtayaptin yawarninta jichashqannömi Jesucristupis noqansi 
rayku yawarninta jichash. 

20Kay pasatapis manaraq kamar Tayta Dios destinash kaptinmi noqansi 

kawashqansi wisanraq Jesucristo kuyamashpansi shamush. 

21Pay kayninpami Tayta Diosman yärakuykäyanki. Wanushqanpita 

kawarirkasimurmi gloriacho munayyuq kananpaq Tayta Dios shuntakush. 

22Wilakuyninta cäsukuyaptikimi Tayta Dios purificayäshushkanki kuyanakur 

kawayänaykipaq. Sayno kaykaptinqa lapan shonquykikunawan jukniki 
juknikipis kuyanakur kawayay. 

23Sayno kawayänaykipaqmi yapay yurishno kaykäyanki. Manami 

mamaykikunapitasu ni taytaykikunapitasu say kawayta chaskikuyashkanki, 
sinöqa Diospa palabranta chaskikuyashqaykipitami. Paypa palabranqa 
kawaq karmi imaypis ushakanqasu. 

24<<Lapan runakunapis qewano ushakaqlami. Munayyuq kayninpis 

waytano päsaqlami. Qewapis sakinmi y waytapis shushunmi. 

25Tayta Diospa palabranmi isanqa imayyaqpis kaykanqa>>. Say 

palabratami Jesucristupa wilakuqninkuna wilapäyäshushkanki. 

 

1 Pedro 2 

1Jesucristupa wilakuyninta chaskikushna kaykarqa jusalikuyta 

kachariyayna. Ama lulakuyaysu, ama ali tukuyaysu, ama chikinakuyaysu ni 
wilachipis kayaysu. 

2Iti wamra chuchunashqanno qamkunapis Tayta Diospa palabranta imaypis 

yachakuyay. Saynöpami imayka wamra winar tantiyakushqanno Tayta Dios 
munashqanno kawayänaykipaq tantiyakuyanki. Saypaqmi Tayta Dios 
salvayäshushkanki. 

3Sayno yachakuyänaykipaqmi Tayta Dios kuyakuq kashqanta 

tantiyayashkankina. 

Cimientucho alinnin rumino Jesucristo kashqan 

4Jesucristuta runakuna manakaqman churayaptinpis cimientucho alinnin 

rumino kananpaqmi Tayta Dios churash. Sayno kaykaptinqa Jesucristuman 
yärakuyay. 

5Qamkunapis rumino kayaptikimi Tayta Dios churaykäyäshunki templun 

kayänaykipaq y payta sirviq santu cürakuna kayänaykipaqpis. 
Saymi altarman churash sacrificiuno kashpansi lapan shonquykikunawan 
payta sirviyänayki. Jesucristupa yanapayninwan sirvirmi Tayta Diospa 
shonqunpaqno kayankipaq. 

6Jesucristupaqmi Tayta Diospa palabranpis kayno nikan: 

<<Siónmanmi cimientupaq alinnin rumita churä. Say rumiqa akrashqami 
kaykan. Pipis payman yärakuq kaqqa manami manakaqlapaqsu 
yärakunqa>>. 

7Yärakuqkunapaqqa Jesucristo seqaypa kushikuypaqmi kaykan. Mana 

yärakuqkunapaqmi isanqa Tayta Diospa palabrancho kayno qelqaraykan: 
<<Wayi sharkasiqkuna <kay rumi manami alisu> nir jitariyashqanmi wayi 
esquïnan cimientuchöna churaraykan>>. 

8Mastapis kaynömi nikan: <<Takakäsikuq y tunisikuq ruminömi kashaq>>. 

Jesucristuman mana yärakuqkunaqa Tayta Diospa palabranta mana 
cäsukurmi say rumicho takakaqno kaykäyan. Sayno kayänanpaqmi 
destinash kayarqan. 

9Qamkunami isanqa kaykäyanki Tayta Dios akrashqan runakuna, payta 

sirviq cürakuna, kuyashqan santa nación runakuna y paypa makincho 
kaykaq runakuna. Paymi sakäpakushno kawaykäyaptiki aksinman 
jorquyäshushkanki kuyakuq kashqanta pïmaytapis wilapäyänaykipaq. 



2355 

 

 
© 2018  Wycliffe Bible Translators, Inc. 

  
 

 

10Nawpataqa manami Diospa wamransu kayarqayki. Kananmi isanqa 

wamrankunana kaykäyanki. Nawpataqa manami kuyapäyäshurqaykisu. 
Kananmi isanqa kuyapäyäshushkankina. 

Tayta Dios munashqanno kawanansipaq nishqan 

11Kuyay wawqi panikuna, kay pasacho qorpanöla kayaptikimi qamkunata 

ruwakü lutan yarpashqaykikunata mana rurayänaykipaq. Say yarpaykunaqa 
contraykikunami kaykan. 

12Jesucristuta mana chaskikuqkunawan ali kawayay. Ali kawayashqaykita 

rikarmi manakaqkunata kanan jitapäyäshushpaykipis Jesucristo kutimunan 
junaq Tayta Diosta alabayanqa. 

Autoridäkunata cäsukunansipaq yäsishqan 

13Señor Jesucristuta pipis manakaqman mana churananpaq lapan 

mandayäshuqnikikunata cäsukuyay nación mandaq rey kaptinpis 

14y autoridäkuna kayaptinpis. Autoridäkunatami rey churash mana ali 

ruraqkunata castigayänanpaq y ali ruraqkunapa favornin sharkuyänanpaq. 

15Tayta Dios munan alilata rurar kawayänaykitami. Sayno kawayaptikiqa 

Diosta mana cäsukuq runakuna manami washaykita rimayanqanasu. 

16Munayashqaykino kawayänaykipaq librimi kaykäyanki. Librina karpis ama 

jusalikuyankisu. Saypa trukanqa Tayta Diosta sirvir pay munashqannöla 
kawayanki. 

17Lapan runakunatapis respitayanki. Yärakuq mayikikunawan 

kuyanakuyanki. Tayta Diosta mansapakuyanki. Reytapis respitayanki. 

Patronninta cäsukuyänanpaq yäsishqan 

18Ashmaykuna, patronniki ali runa kaptinpis o yaqa kaptinpis respitar 

cäsukuyanki. 

19Tayta Dios munashqanno kawayashqaykipita jusayuqtano 

nakasiyäshuptikipis ama jaqayäyaysu. Mana jaqayaypa kawarqa alitami 
ruraykäyanki. 

20Lutanta rurayashqaykipita nakarqa ¿ima alitataq ruraykäyanki? Alikunata 

rurayashqaykipita nakarmi isanqa Tayta Diospa shonqunpaqno 
kawaykäyanki. 

21Sayno nakayänaykipaqmi Tayta Dios qayayäshushkanki. Jesucristo 

noqansi rayku nakash kaptinmi tantiyakunsi pay nakashqanno noqansipis 
nakanansipaq kashqanta. 

22Pay manami jusalikurqansu ni pitapis lulaparqansu. 

23Runakuna ashliyaptinpis upälakurqanmi. Nakasiyaptinpis manami 

juraparqansu. Saypa trukanqa pitapis mana jananpaypa juzgaq Tayta 
Diospa makinmanmi kachaykurqan. 

24Jesucristo cruzcho nakarmi noqansipa jusansipita wanurqan. Sayno 

wanurqan noqansipis jusalikuypaq wanur Tayta Dios munashqanno 
kawanansipaqmi. Yawarninta jicharmi aliyäsimashkansi. 

25Nawpataqa oqrakash uyshanömi karqansi. Kananmi isanqa Jesucristupa 

makinchöna kaykansi. Paymi misimaqninsi y ali rikamaqninsi kaykan. 

 

1 Pedro 3 
Majayuqkunata yäsishqan 

1Warmikuna, runaykita cäsukuyay Jesucristupa wilakuyninta mana 

chaskikush kayaptinpis. Sayno cäsukuyaptikimi mana parlapäyaptikipis 
tantiyakur Jesucristuta chaskikuyanqa. 

2Kuyayashqaykita y respitayashqaykita rikarmi tantiyakuyanqa. 

3Kuyaylapaq kayqa manami aqsaykikunata qoshpayäsiysu, qori 

adornakunata jatikuysu ni chanin mödanakunata jatikuysu kaykan. 
Saykunaqa janalaykikunatami kamaräsin. 

4Saypa trukanqa ali shonqu kayashqayki y pïmaywanpis ali 

kawayashqaykimi kuyaylapaqqa kaykan. Sayno kawayashqaykimi Tayta 
Diospa shonqunpaqno kaykan. 

5Tayta Diosman yärakuq unay santa warmikunapis manami 

adornakuyänalanpaqsu yarpachakuyaq, saypa trukanqa runanta 
respitayänanpaqmi. 

6Saynömi Sarapis runan Abrahamta cäsukushpan <<papä>> nir shumaq 

respëtuwan rikarqan. Runakuna chikiyäshuptikipis alilata rurarqa Saranömi 
kaykäyanki. 

7Runakuna, warmikita imano kuyayänaykipaqpis shumaq 

tantiyakuyay. Warmikitapis qamtapis Tayta Dios kuyayäshushpaykimi 
salvayäshushkanki. Warmikiqa delicädu väsunömi kaykan. Sayno 
kaykaptinqa respitar kuyayay. Warmikiwan mana ali kawayaptikiqa 
manakuyashqaykitapis Tayta Dios manami wiyayäshunkisu. 

Kuyanakur kawanansipaq yäsishqan 

8Lapaykipis juk shonqula kuyapänakur y say ayllunöla kuyanakur 

pïmaywanpis yachanänakur kawayay. 

9Runa mayiki chikiyäshuptikipis ama chikiyankisu. Ashliyäshuptikipis ama 

ashliyankisu. Bendicionta chaskiyänaykipaq Tayta Dios akrayäshushqaykita 

musyaykarqa chikiyäshuqnikikunapis bendicionta chaskiyänanpaq Tayta 
Diosta manakuyanki. 

10Tayta Diospa palabrancho kaynömi nikan: <<Ali kawayta munarqa y 

kushish kawayta munarqa lutankunata ama parlayaysu. Saynöla imaypis 
ama lulakuyaysu. 

11Lutankunata rurayänaykipa trukanqa alilata rurayay. Rimanakuyänaykipa 

trukanqa piwanpis ali kawayay. 

12Alilata ruraqkunataqa Tayta Dios imaypis rikanmi. Manakuyashqantapis 

wiyanmi. Mana ali ruraqkunatami isanqa rikaytapis munansu>>. 

Nakarpis mana lakikunansipaq yäsishqan 

13Alilata rurayaptikiqa manami pipis nakasiyäshunkimansu. 

14Alita ruraykäyaptiki nakasiyäshuptikiqa Tayta Dios 

yanapäyäshunkimi. Saymi pipitapis mansariyankinasu ni chikiyäshuptikipis 
lakikuyankinasu. 

15Lakikuyänaykipa trukanqa Jesucristo ämuyki kashqanta tantiyar pay 

munashqanno kawayay. Jesucristuman imanir yärakuyashqaykita pipis 
tapuyäshuptiki tantiyasiyänaykipaq imaypis kamarikushla kaykäyay. 

16Tantiyasirqa ali shimilaykipa parlapäyanki. Saynöpis runa mayikiwan 

imaypis ali kawayanki. Sayno kawayashqaykita rikarmi washaykita 
rimaqkuna penqakuyanqa. 

17Lutanta rurayashqaykipita nakayänaykipa trukanqa mas alimi kanman 

Tayta Dios munaptinqa alita rurayashqaykipita nakayaptikipis. 

18Jesucristupis jusaynaq kaykarmi jusasapakuna rayku nakarqan. Tayta 

Diosman pushamänansipaqmi jusalikushqansipita juk kutila wanurqan. 
Wanuptinpis Espíritu Santumi kawarisimurqan. 

19Espíritu Santupa munayninwanmi prësu wichqaraykaq 

espïritukunaman wilaq aywarqan. 

20Say espïritukunaqa Noé kawashqan wisan Diosta mana wiyakuqmi 

kayarqan. Say wisan runakuna jusalikuyaptinpis Tayta Dios manami juklasu 
castigarqan, sinöqa shuyararqan arca rurayta Noé ushashqanyaqmi. Say 
arcaman puwaq runakunalami yaykuyarqan. Paykunalami yaku aynasiptin 
diluviupita salvakuyarqan. 

21Say yakuqa bautizakushqansi yakunömi kaykan. Bautizakushqansiqa 

manami cuerpunsi limpiu kananpaqsu kaykan, sinöqa jusalikuykunata 
kacharir Tayta Dios munashqanno kawanansipaqmi. Saymi Jesucristo 
kawarimush kaptin salvakunsi. 

22Paymi jana pasaman kutikushna kar Tayta Diospa aluq kaq nawpanchöna 

kaykan. Saymi angilkunapis munayyuqkunapis paypa munaynincho 
kaykäyan. 

 

1 Pedro 4 
Mana jusalikuypa kawanansipaq yäsishqan 

1Noqansi rayku Jesucristo kay pasacho nakash kaykaptinqa qamkunapis 

nakayänaykipaq kamarikush kaykäyay. Jesucristuta chaskikuyashqaykipita 
nakarqa jusalikuytapis manami munayankinasu. 

2Sayno kawarmi lutan ruraykunaman umayki churakashnasu kawayanki, 

saypa trukanqa kay pasacho kawayashqaykiyaq Tayta Dios 
munashqannölami kawaykäyanki. 

3Nawpata wakin runakunanölami jusalikur mana penqakuypa chïnäkur 

waynäkur purikuyarqayki, gustapäkurmi mana alikunata rurayarqayki, 
upyalaman churakash kawayarqayki y ïdulukunatapis adorayarqayki. 
Kananqa amana sayno kawayaynasu. 

4Nawpata kawayashqaykino manana kawayaptikimi yanasaykikuna mana 

tantiyakuyashpan manakaqman churayäshunki. 

5Paykunaqa kawaqkunata y wanushkunata juzgaq Tayta Diostami cuentata 

qoyanqa. 

6Lapan runakunata juzgananpaq kaptinmi Jesucristupa ali wilakuyninta 

wilakuyarqan. Saymi chaskikuqkuna wanushna kaykarpis Tayta Diospa 
nawpanchöna kawaykäyan. 

Yanapänakunansipaq yäsishqan 

7Kay pasa ushakänanpaq manami aykäpis pishinnasu. Sayno kaykaptinqa 

Tayta Dios munashqanno kawayänaykipaq yarpachakur imay hörapis Tayta 
Diosta manakuyay. 

8Imano karpis lapan shonquykikunawan kuyanakuyay. Rasunpaypa 

kuyakuq runaqa imaykata rurayaptinpis perdonanmi. 

9Pipis wayikiman chämuptin mana jamuraylapa posädasiyanki. 

10Tayta Diosmi kuyapäyäshushpaykimi tukuy niraq habilidäta 

qoyäshushkanki. Sayno kaykaptinqa habilidäta chaskiyashqaykiman tupu 
jukniki juknikipis yanapänakuyay. Sayno yanapänakurqa Tayta Dios 
munashqannömi kawaykäyanki. 

11Wilakuyänaykipaq habilidäta chaskish kaykarqa Tayta Diospa 

wilakuyninta wilakuyay. Wakinta yanapäyänaykipaq habilidäta chaskish 
kaykarqa Tayta Dios yanapäyäshushqaykiman tupu yanapäyay. Saynöpami 

Jesucristo kayninpa Tayta Dios lapanchöpis alabash kanqa. ¡Tayta Dios 
imayyaqpis munayyuqmi! ¡Pay imayyaqpis alabash kaykuläsun! Amén. 

Nakarpis kushish kawanansipaq yäsishqan 

12Kuyay wawqi panikuna, imayka pruëbakunata päsarpis ama lakikuyaysu 

<<¿imanirtaq kayno nakaykä?>> niyashpayki. 

13Saypa trukanqa Jesucristo nakashqanno nakayashpayki kushikuyay. 

Sayno nakarpis kay pasaman chipipiykar kutimushqan junaqqa fiyupami 
kushikuyanki. 

14Tayta Diospa munayyuq Espïritun qamkunawan kaykaptinqa Jesucristuta 

chaskikuyashqaykipita ashliyäshuptikipis kushikuyay. [Ashliyäshushpaykiqa 
Jesucristutami manakaqman churaykäyan. Qamkunami isanqa payta 
alabaykäyanki.] 

15Wanusikuq kayashqaykipita, suwa kayashqaykipita, jatichi 

kayashqaykipita o imatapis lutankunata rurayashqaykipita nakarqa 
penqakuypaqmi kayanki. 

16Jesucristuta chaskikuyashqaykipita nakarqa ama penqakuyaysu. Saypa 

trukanqa salvayäshushqaykipita Tayta Diosta kushish alabayay. 

17Jesucristuman yärakuqkuna nakayänanpaq kaq tiempu chämushnami. 

Noqansicho nakaykuna qalaykuykaptinqa Tayta Diospa ali wilakuyninta 
mana cäsukuqkuna ¡imajinanparaq nakaykuyanqa! 

18Tayta Diosta cäsukur kawaqkunapis nakarraq salvakuykäyaptinqa Diosta 

mana cäsukuqkuna ¡imanöraq kayanqa! 

19Tayta Dios munashqanno kawayashqaykipita nakarpis kamamaqninsi 

Tayta Diospa makinman kawaynikita kachaykur alikunata imaypis rurayanki. 
Payqa ima päsayäshuptikipis manami qonqayäshunkisu. 

 

1 Pedro 5 
Mayor wawqikunapaq yäsishqan 

1 Mayor wawqikuna, noqapis qamkunano mayor wawqimi kaykä. Saynöpis 

Jesucristo nakashqankunata kikïmi rikashkä. Jesucristo kutimur lapansitami 
shuntamäshun. Saymi qamkunata kayno yäsï: 

2Tayta Diosman yärakuqkunata rikayänaykipaq churash kaykarqa uysha 

misiqkuna uyshankunata rikayashqanno shumaq rikayay. Mana niraykälar 
rikayänaykipa trukanqa lapan voluntänikiwan rikayay. Ama qellay raykula 
rikayankisu, sinöqa Tayta Dios munashqanno ashak ashakla rikayanki. 

3Yaqa patronnöqa wawqi panikunata mana aliqa ama rikayankisu. Saypa 

trukanqa rikakur yachakuyänanpaq ali kawayanki. 

4Sayno kawarmi pastorkunapa pastornin Jesucristo kutimuptin imayyaqpis 

mana ushakaq corönata chaskiyankipaq. 

Tayta Diospa makincho imano kawanansipaqpis yäsishqan 

5Mözukuna y jipashkuna, mayor wawqikunata cäsukuyay. Lapaykipis mana 

yachaq tukuylapa respitanakuyay. Yachaq tukuqkunataqa Tayta Dios 
manami yanapansu. Humildi kaqkunatami isanqa kuyapar yanapan. 

6Sayno kaykaptinqa munayyuq Tayta Diosta cäsukur mana yachaq tukuypa 

kawayay. Paymi tiempun chämuptin respitash kayänaykipaq churayäshunki. 

7Tayta Dios yanapaykäyäshuptikiqa lapan lakikuynikikunatapis paypa 

makinman kachaykuyay. 

8Shumaq tantiyakuyashpayki alcäbula kawayay. Chikimaqninsi diablu 

imayka malaqash leonnömi pitapis jusalikasinanpaq qaparar puriykan. 

9Yärakuq mayinsikuna maysaychöpis qamkunano nakaykäyashqanta 

musyaykarqa Tayta Diosman yärakur diabluta ichipäyay. 

10Noqansi rayku Jesucristo wanush kaptinmi kuyapäkuq Tayta Dios 

qayamashkansi gloriacho imayyaqpis kawanansipaq. Saymi kay pasacho 
nakashqapis Tayta Dios yanapämäshun mana jusalikunansipaq, pay 
munashqanno kawanansipaq y payman shumaq yärakunansipaqpis. 

11¡Tayta Dios lapanpaq munayyuq kashqanpita imaypis alabash 

kaykuläsun! Amén. 

Carta ushanan 

12Wawqinsi Silvanumi kay cartata qelqäsimash. Tayta Dios munashqannömi 

imaypis pay kawaykan. Kay cartata qamkunapaq qelqaykämü Tayta Dios 
kuyapaykäyäshushqaykita tantiyakuyänaykipaqmi. Mana ajayaypa imaypis 
payman yärakuyay. 

13Babiloniacho kaykaq wawqi panikunami salüdunkunata apasikayämun. 

Paykunatapis qamkunatapis Tayta Diosmi akrayäshushkanki. Saynömi 
kuyashqä wawqi Marcuspis salüdunta apasikamun. 

14Jukniki juknikipis wamayänakur qaqlaykikunacho musashpayki 

winchinakuyanki. Jesucristucho kaqkunapaqqa lapaykipaq ali kaway 
kaykuläsun. [Amén.] 

2 Pedro 
2 Pedro 1 

Carta qalaykunan 

1Yärakuq mayïkuna: Noqa Simón Pedro, Jesucristupa sirviqnin y apostolnin 

karmi, qamkunapaq kay cartata cartakaykämü. Qamkunatapis Jesucristo 
kuyapäyäshushpaykimi noqakunatano salvayäshushkanki. Payqa 
Diosninsimi y salvamaqninsimi. 

2Tayta Diosta y Señorninsi Jesucristuta reqiyaptikimi kuyapäyäshunaykipaq 

y waran waran ali kawayta qoykuyäläshunaykipaq qamkunapaq manakü. 

Tayta Dios munashqanno kawanansipaq nishqan 

3Payta reqiptinsimi munashqanno kawanansipaq Tayta Dios munayninwan 

tukuynöpa yanapaykämansi. Kuyapäkuq y alilata ruraq karmi sayno 
kawanansipaq qayamashkansi. 

4Saynölami imaypis yanapämänansipaq promitimashkansi. Sayno 

yanapämäshun jusaynaq kashqanno noqansipis jusalikuyta kacharir 
jusaynaqna kanansipaqmi. 

5Sayno kaykaptinqa Tayta Diosman imaypis yärakuyay. Payman yärakur 

alilata rurayay. Alilata rurar palabranta yachakuyay. 

6Palabranta yachakur mana ali yarpayta vinciyay. Mana ali yarpayta vincir 

wanuyashqaykiyaq cäsukuyay. Cäsukur Tayta Dios munashqanno imaypis 
kawayay. 

7Tayta Dios munashqanno kawar say ayllunöla ali rikanakuyay. Ali rikanakur 

pïmaywanpis kuyanakur kawayay. 

8Waran waran sayno kawayaptikiqa Señorninsi Jesucristuta reqiyashqayki 

manami manakaqlapaqsu kanqa. 

9Sayno mana kawarqa qapra runa rikayta mana puëdishqannömi 

kaykäyanki. Tayta Dios perdonayäshushqaykitapis qonqaykuyashkankimi. 

10Wawqi panikuna, Tayta Dios qayayäshushqaykita y akrayäshushqaykita 

shumaq tantiyayänaykipaq imaykanöpapis pay munashqanno kawayay. 
Saynöpami jusalikuyman imaypis ishkiyankisu. 

11Saymi mandaykashqanman chäyaptiki salvamaqninsi Señor Jesucristo 

kushish chaskiyäshunki. 

12Saymi mayna musyaykäyaptikipis y Diospa wilakuyninta shumaq 

yachakush kayaptikipis saykunata imaypis yarpaykäsiyäshayki. 

13Kawashqäyaqqa saykunata imaypis yarpäsiyäshaykimi. 

14Wanukunäpaqna kaykashqäta Señor Jesucristo musyasimash kaptinmi 

15qamkunata yarpaykäsï wanukuptïpis yäsishqäkunata imaypis 

yarparäyänaykipaq. 

Jesucristo kutimunanpaq nishqan 

16Señor Jesucristo munayyuq kashqanta y kutimunanpaq kashqanta 

manami yarpayläpitasu yachaykäsï, saypa trukanqa chipipiykaqta kikï rikash 
karmi sayno yachaykäsï. 

17Chipipiykaqman tikraptinmi Tayta Dios gloriapita nimurqan: <<Paymi 

kuyay Surï. Paypitami kushish kaykä>>. 

18Sayno nimushqanta kikïmi wiyashkä sagrädu jirka puntacho 

Jesucristuwan kaykar. 

19Saymi masraq tantiyansi profëtakuna wilakuyashqan rasunpaypa 

kashqanta. Sayno kaykaptinqa profëtakuna qelqayashqankunata shumaq 
cäsukuyay. Saykunaqa sakaycho aksi asikyapämashqansinömi kaykan. 
Sayno cäsukuyay pasa waraptin waraq qoyllar shonquykikunacho 
asikyashqanyaq. 

20Shumaq tantiyakuyay. Ama yarpäyaysu Tayta Diospa palabranta 

runakuna jamuylanpita qelqayashqanta. 

21Tayta Diospa profëtankuna manami imaypis kikinkunapa yarpaylanpitasu 

qelqayarqan, sinöqa Espíritu Santu tantiyasiptinmi Tayta Diospa yarpayninta 
qelqayarqan. 

 

2 Pedro 2 
Lutan yachasikuqkuna imano kawayashqantapis tantiyasishqan 

Judas 3-16 

1Israel nacioncho lula profëtakuna nawpata kayashqannömi qamkunachöpis 

lutan yachasikuqkuna kayanqa. Paykunaqa Tayta Diospa wilakuqnin 
tukurmi criyisiyäshushpayki manakaqkunata yachasiyäshunki. Saynölami 
salvakuq Señor Jesucristutapis ñëgayanqa. Paykunatami Tayta Dios juiciu 
finalcho elaqpita ushakäsinqa. 

2Paykuna yachasiyashqanta chaskiparmi runakunapis warmikunapis 

jusalikur kawayanqa. Sayno kawayaptinmi Tayta Diospa wilakuyninta 
pïmaypis manakaqman churayanqa. 

3Qellaypaq wachakash karmi ali tupaylapa sakyayäshunki. Paykunata 

infiernuman qaykunanpaq Tayta Dios unaypitanami destinarqan. Saymi 
paykunata fiyupa nakay shuyaraykan. 

4Jusalikuq angilkunatapis Tayta Dios manami perdonarqansu, saypa 

trukanqa infiernumanmi qaykurqan. Saychömi yanawyaykaq sakayman 
wichqarqan juiciu final chämuptin juzgananpaq. 

5Noé kawashqan wisanpis jusasapa runakunata manami perdonarqansu. 

Say runakunaqa Tayta Dios munashqanno kawayänanpaq Noé 
wilapaptinpis manami chaskikuyarqansu. Saymi Tayta Dios diluviuwan 
ushakäsirqan. Sayno ushakäsirpis Noéta y qanchis runakunalatami 
salvarqan. 

6Saynölami Sodoma y Gomorra markakunatapis uchpayashqanyaq Tayta 

Dios rupasirqan. Sayno rurarqan castigakuq kashqanta jusasapa runakuna 
tantiyakuyänanpaqmi. 

7Say markakunata rupasirpis Lottami isanqa ali runa kaptin salvarqan. 

Paymi say markakunacho taq fiyu runakuna jusalikuyaptin ima ruraytapis 
kamäpakurqansu. 

8Paykuna kaqcho tashpan jusalikuyashqanta rikar y manakaqkunata 

parlayashqanta wiyar waran waranmi fiyupa lakikurqan. 

9Saynöpami musyansi pay munashqanno kawaq kaqtaqa lapansitapis Tayta 

Dios ima nakaypitapis salvamänansipaq kashqanta. Jusalikuqkunatami 
isanqa juiciu finalcho fiyupa castiganqa. 

10Mas fiyupami castiganqa shanaripakur pïmaywanpis kakuqkunata. Say 

runakunaqa Tayta Diostapis manami cäsukuyansu. Yachaq 
tukuyashpanmi supaykunatapis mana mansapaypa ashliyan. 

11Jana pasacho kaykaq angilkunaqa runakunapita mas munayyuq kaykarpis 

y Tayta Diospa nawpancho kaykarpis manami supaykunata ashliyansu. 

12Say runakunaqa mana tantiyarmi sayno ashliyan. Uywakunano 

yarpayniynaq kayashpanmi wanusish kayänalanpaq yuriyash. Mana alita 
ruraykäyashlanchömi ushakäyanqapis. 

13Wakinkunata nakasiyashqanpitami kikinkunapis nakayanqa. Pïmaypa 

nawpancho manakaqkunata rurarpis mana penqakuypami jeqchikachäyan. 
Qamkuna mikuyänaykipaq shuntakäyashqaykichöpis lutankunata parlarmi 
kushikuyan. 

14Say runakunaqa pï warmita rikarpis munapäyanlanami. Jusalikurpis 

manami ajayäyansu. Manaraq shumaq tantiyakuqkunatami lutankunata 
yachasiyan. Runa mayinta imaykanöpapis sakyayta yachayanmi. Sayno 
kayashqanpitami fiyupa castigash kayanqa. 

15Tayta Dios munashqanno nawpata kawarkurpis kananqa pantakashnami 

puriykäyan. Beorpa surin Balaam qellay raykula lutanta rurashqannömi 
paykunapis lutankunata ruraykäyan. 

16Qellaypaq wachakash Balaam aywaykaptinmi china ashnun parlar mana 

aywananpaq micharqan. 

17Say runakunaqa sakish pukyuno y wakpa kaypa aywaq saki pukutaynömi 

kaykäyan. Paykunapaqqa maynami kamarish kaykan yanawyaykaq sakay 
[imayyaqpis] saycho wichqaräyänanpaq. 

18Paykunaqa sumäsiyashpanmi yachaq tukur imatapis parlayan. 

Jusankunata sayraq kacharish kaqkunatami shakyäsiyan lutankunata 
rurayänanpaq. 

19Runakunatami promitiyan yachasiyashqanta chaskikur libri 

kawayänanpaq kashqanta. Sayno promitirpis kikinkunaqa manami librisu 
kaykäyan, saypa trukanqa jusalikuypa munaylanchömi kaykäyan. Ima 
viciupis runata vinciptinqa say viciupa munayninchömi kaykan. 

20Salvamaqninsi Señor Jesucristuta chaskikush kaykar jusalikuyman yapay 

churakarqa nawpata kashqanpita peormi say runa rikakun. 

21Diospa wilakuyninta chaskikush kaykar jusalikuyman kutinanpaq 

kaykaptinqa mejor ama say sagrädu wilakuyninta chaskikuyanmansu 
karqan. 

22Jusalikuyman kutiqkunapaqqa rasuntachir niyan: <<Alquqa 

gumitashqanta yapaymi kutipan. Kuchipis armaskasiyaptin yapaymi mitucho 
qoshpan>>. 

 

2 Pedro 3 
Jesucristo kutimunanpaq kashqan 

1Kuyay wawqi panikuna, kaywanqa ishkay kutinami cartakaykämü. Ishkan 

cartachöpis ali kawayänaykipaqmi yäsiykä. 

2Saynöpis yäsiykä santu profëtakuna wilakuyashqanta y salvamaqninsi 

Señor Jesucristupa mandamientunta mana qonqäyänaykipaqmi. Say 
mandamientutaqa apostolninkunami yachasiyäshurqayki. 

3Ultimu tiempukunacho Diosta mana cäsukuq runakuna yurimunanpaq 

kashqanta tantiyakuyay. Say runakunaqa asipäyäshushpaykimi 

4niyanqa: <<¿Imanirtaq Jesucristo <kutimushaqmi> nirkur kutimunraqsu? 

Paywan puriqkunapis shuyakuykäyashlanchömi wanukuyash. Kay pasapis 
qalaykushqanpita pasa kashqannölami kaykan>>. 

5Sayno nir manami tantiyayansu kay pasatapis jana pasatapis Tayta Dios 

<<saykuna kayäsun>> nilar kamashqanta. Kamaptinmi yaku rurinpita saki 
pasa yarqamurqan. 

6Saypitanami kay pasata diluviuwan ushakäsirqan. 

7Saynölami juiciu finalcho Tayta Dios niptilan kay pasa, inti, killa y lapan 

qoyllarkunapis ninawan ushakäyanqa. Say junaqmi jusalikur kawaq 
runakunapis ushakäyanqa. 

8Kuyay wawqi panikuna, shumaq tantiyakushun: Tayta Diospaqqa juk junaq 

waranqa (1,000) watanömi kaykan y waranqa watapis juk junaqnölami 
kaykan. 

9Sayno kaykaptinqa wakin runakuna yarpäyashqanno ama yarpäshunsu 

Señor Jesucristo mana kutimunanpaq kashqanta. Payqa manami munansu 
pipis jusalancho wanunanta. Saymi shuyaraykan runakuna jusalikuyta 
wanakuyänanta. 

10[Sakaypa] elaqpita suwa shamushqannömi Señor Jesucristupis elaqpita 

shamunqa. Pay shamuptinmi intipis, killapis y lapan qoyllarkunapis 
mansariypaq bunrurur ninawan rupaykar ushakäyanqa. Saynölami kay 
pasapis y kay pasacho kaqkunapis rupaykälar chipyaq ushakanqa. 

11Imaykapis ushakänanpaq kaykaptinqa mana jusalikuypa Tayta Dios 

munashqanno santu kawayay. 

12Sayno shuyakuyaptikimi Tayta Dios juzganan junaq ras chämunqa. Say 

junaqmi intita, killata y qoyllarkunatapis nina rupaykar ushanqa. Saynölami 
lapan imaykapis suluykälar ushakanqa. 

13Noqansimi isanqa Tayta Dios promitishqannöla mushuq ciëluta y mushuq 

pasata shuyakuykansi. Saychöqa Tayta Dios munashqannömi lapanpis ali 
kanqa. 

14Kuyay wawqi panikuna, saykunata shuyakuykarqa jusalikuykunata 

kacharir pïmaywanpis ali kawayay. Saynöpami Jesucristo kutimur 
jusaynaqta tariyäshunki. 

15Yarpäyay Señor Jesucristo imanir manaraq kutimushqanta. Pay 

shuyaraykan runakuna salvakuyänantami. Saytaqa kuyay wawqinsi 
Pablupis Tayta Dios tantiyasiptin qelqashqami. 

16Lapan cartankunachömi sayta qelqarqan. Say cartankunacho aja 

tantiyaypaq kaptinmi yachaq tukuqkuna y Tayta Diosman janan shonqula 
yärakuqkuna lutanta yachasiyan. Saynölami lutanta yachasiyan Tayta 
Diospa palabrancho wakin kaq yachasikuykunatapis. Say runakunaqa 
infiernuchömi nakayanqa. 

Carta ushanan 

17Kuyay wawqi panikuna, kay nishqäkunata musyaykarnaqa cuidä 

chaskipäyankiman lutan yachasikuqkunapa yachasikuyninta. Tayta 
Diosman ali yärakuykäyashqaykicho qepamantaq kutikuyankiman. 

18Saypa trukanqa waran waran tantiyakuyay kuyapäkuq y salvakuq Señor 

Jesucristo munashqanno kawayänaykipaq. ¡Pay kananpis y imayyaqpis 
alabash kaykuläsun! Amén. 

1 Juan 
1 Juan 1 

1Kawasikuq Palabrapitami qamkunaman qelqamü. Paymi imapis manaraq 

kaptin mayna kaykarqan. Paytami rikayashkä, yatayashkä y wiyayashkä. 

2Say Kawasikuqta Tayta Dios kachamuptinmi payta rikayarqä. Saymi 

qamkunata wilayä mana ushakaq kawayta qaramaqninsi kashqanta. Paymi 
Tayta Dioswan kaykashqanpita noqansiman shamush. 

3Rikayashqäta y wiyayashqätami qamkunata musyaykäsiyä. Saynöpami 

Tayta Diospa y Surin Jesucristupa nawpancho kawayashqäno qamkunapis 
paypa nawpancho kawayankipaq. 

4Saykunata qelqaykämü kushish kawanansipaqmi. 

Mana jusalikuypa kawanansipaq nishqan 

5Jesucristo yachasiyämashlantami wilayä: Tayta Diosqa aksimi. Paycho 

manami ima sakaypis kansu. 

6Saymi mayqansipis <<Tayta Dios munashqannömi kawaykä>> nikar 

sakäpakushno purirqa lulakuykansi. Sayno kawarqa manami rasunpaypasu 
Tayta Dios munashqanno kawaykansi. 

7Tayta Dios asikyaycho kashqanno noqansipis asikyaycho kawarmi jukninsi 

jukninsi kuyanakuykansi. Saynöpis Surin Jesucristumi yawarninwan lapan 
jusansita maylamansi. 

8Mayqansipis jusaynaq tukurqa manami rasun kaqtasu parlaykansi, sinöqa 

lulakuykansimi. 

9Jusalikushqansipita perdonta manakushqami isanqa promitimashqansita 

cumplir Tayta Dios perdonamäshun. Payqa alilata ruraq karmi lapan 
jusansita maylamäshun. 

10Jusaynaq tukurqa pay nishqankunata manakaqmanmi churaykansi. 

Sayno karqa manaraqmi wilakuyninta chaskikushkansiraqsu. 

 

1 Juan 2 

1Kuyay wamräkuna, kay cartata cartakaykämü mana 

jusalikuyänaykipaqmi. Jusalikush imashqaqa Tayta Diospa nawpancho 
favorninsi sharkunanpaq abogädunsi kaykanmi. Say abogädunsiqa alilata 
ruraq Jesucristumi. 

2Paymi sacrificiu kash jusansikunata Tayta Dios 

perdonamänansipaq. Manami noqalansi perdonash kanansipaqsu 
wanurqan, sinöqa maysaychöpis runakuna perdonash kayänanpaqmi. 

3Tayta Diosta reqishqansita musyansi mandamientunkunata cumplirmi. 

4Mayqansipis Tayta Diosta reqishqansita nikarpis mandamientunkunata 

mana cäsukurqa manami rasun kaqtasu parlansi, sinöqa lulakuykansimi. 

5Mandamientunkunata cumplirmi isanqa Tayta Diosta rasunpaypa kuyansi. 

Saynöpami musyansi Tayta Diospa makincho kashqansita. 

6Pipis Tayta Diospa makincho kaykashqanta nirqa Jesucristo kawashqanno 

kawasun. 

Mushuq mandamientu 

7Kuyay wamräkuna, jukniki juknikipis kuyanakuyanki. Kay mandamientu 

manami mushuq mandamientusu kaykan, saypa trukanqa unaypita pasa 
musyashqansi mandamientumi. Say mandamientuta maynami musyayanki. 

8Mushuq mana kaptinpis kananqa musyayanki Jesucristo kuyamashqansino 

kuyanakuyänaykipaq kashqantami. Saymi say mandamientu mushuq 
kaykan. Jesucristo kuyakuq kashqannömi qamkunapis kuyanakuykäyanki. 
Sayno kuyanakurmi sakaypita aksiman yarquq japuy kaykäyanki. 

9Pï runapis <<aksichömi kaykä>> nikar runa mayinta chikirqa 

sakäpakushlaraqmi kaykan. 

10Runa mayinta kuyarmi isanqa aksicho kaykaqno kaykan. Sayno 

kawaptinqa pïmaypis payta rikakur alimi kawayanqa. 

11Runa mayinta chikiq kaqqa sakäpakushnömi kaykan. Qapra runa maypa 

aywashqantapis mana tantiyashqannömi Tayta Dios munashqanno 
kawananpaqpis tantiyansu. 

Imanir Juan cartakushqan 

12Kuyay wamrakuna, qamkunapaq cartakaykämü Jesucristo noqansi rayku 

wanushqanpita perdonash kayaptikimi. 

13Taytakuna, qamkunapaq cartakaykämü qalaykunanpita pasa kawaq 

Jesucristuta reqish kayaptikimi. Maqtakuna y jipashkuna, qamkunapaq 
cartakaykämü Satanásta vincish kayaptikimi. 

14Kuyay wamrakuna, qamkunapaq cartakaykämü Tayta Diosta reqish 

kayaptikimi. Taytakuna, qamkunapaq cartakaykämü qalaykunanpita pasa 
kawaq Jesucristuta reqish kayaptikimi. Maqtakuna jipashkuna, qamkunapaq 
cartakaykämü kalpayuq kayashqaykipitami y Diospa wilakuyninta 
cäsukuyashpayki Satanásta vincish kayaptikimi. 

Diosta mana cäsukuq runakuna kawayashqanno mana kawanansipaq nishqan 

15Diosta mana cäsukuq runakunanöqa ama kawayaysu. Paykunano 

kawarqa Tayta Diosta manami kuyaykäyankisu. 

16Diosta mana cäsukuq runakunaqa shonqunkuna munashqanno lutantami 

ruraykäyan, imatapis rikashqantami munapaykäyan y lapanpitapis mas ali 
rikash kaytami munaykäyan. Paykunano kawarqa manami Tayta Dios 
munashqannösu kawaykäyanki, sinöqa jusasapa runakunanömi. 

17Kay pasapis y runakuna munapäyashqanpis ushakanqami. Tayta Dios 

munashqanno kawaq runakunami isanqa mana ushakaq 
kawayta tariyanqa. 

Anticristukuna yuriyämunanpaq nishqan 

18Kuyay wamräkuna, ultimu tiempuchönami 

kaykansi. Anticristo shamunanpaq kashqanta musyayashqaykinöpis 
kananqa aska anticristukunami yuriyämush. Saynöpami musyansi ultimu 
tiempuchöna kaykashqansita. 

19Say runakunaqa nawpata noqansiwan shuntakäyash karpis kananqa 

manami shuntakäyämunnasu. Paykuna manami Jesucristuta rasunpaypasu 
chaskikuyash. Jesucristuta rasunpaypa chaskikush karqa noqansiwanmi 
shuntaraykäyanman karqan. Noqansipita yarqush kaptinmi musyansi 
Jesucristuta mana chaskikuyashqanta. 

20Qamkunamanqa Jesucristumi Espíritu Santuta kachamush. Saymi 

tantiyayanki mayqan yachasikuykuna ali kashqanta y mayqan mana ali 
kashqantapis. 

21Saynöpis tantiyayanki lulakuqkuna Tayta Diospa wilakuyninta 

wilakuyänanpa trukanqa lutanta yachaykäsiyashqanta. Rasun kaq 
yachasikuyta tantiyayashqaykita musyarmi cartakaykämü. 

22Say lulakuqkunaqa yachaykäsiyan <<Jesúsqa manami Tayta Dios 

kachamushqan Cristusu>> nirmi. Sayno yachasiqkunaqa anticristumi 
kaykäyan. Paykunaqa Tayta Diostapis Jesucristutapis ñëgayanmi. 

23Jesucristo Tayta Diospa Surin kashqanta pipis ñëgarqa Tayta Diostapis 

ñëganmi. <<Jesucristuqa Diospa Surinmi kaykan>> nirqa Tayta Diostapis 
chaskikunmi. 

24Sayno kaykaptinqa Jesucristupa wilakuyninta yachakuyashqaykita ama 

qonqäyaysu. Mana qonqarqa Tayta Diospa y Surin Jesucristupa 
makinchömi kawaykäyanki. 

25Paymi promitimashkansi gloriacho imayyaqpis kawanansipaq. 

26Kay cartata cartakaykämü lutan yachasikuqkunata mana 

chaskipäyänaykipaqmi. 

27Jesucristupita chaskiyashqayki Espíritu Santu qamkunawanmi kaykan. 

Paymi rasun kaqlata lapantapis tantiyaykäsiyäshunki. Manami imaypis 
lulapäyäshunkisu. Sayno kaykaptinqa lutan yachasikuykunata ama 

chaskiyaysu. Espíritu Santu tantiyasiyäshushqaykinöla Jesucristuman 
yärakur imaypis kawayay. 

28Kuyay wamräkuna, Jesucristupa makincho imaypis kawayay. Sayno 

kawarmi Jesucristo kutimuptin mana mansariypa y mana penqakuypa 
nawpancho kayankipaq. 

29Musyansimi Jesucristo imaypis alilata ruraq kashqanta. Saymi pipis alilata 

rurarqa Tayta Diospa wamran kaykan. 

 

1 Juan 3 
Tayta Diospa wamrankuna kashqansi 

1¡Tantiyakuyay! ¡Tayta Dios seqaypami kuyamansi! Kuyamashpansimi 

<<wamräkunami kayanki>> nimansi. Rasunpaypami wamrankuna 
kaykansi. Wamran kashqansitaqa Tayta Diosta mana chaskikuq runakuna 
manami tantiyayansu. Sayno tantiyayansu Tayta Diosta mana reqirmi. 

2Kuyay wawqi panikuna, Tayta Diospa wamran kashqansita kanan 

musyarpis manami musyansiraqsu imano kanansipaq kashqantapis. Sayno 
kaptinpis musyansimi Jesucristo kutimuptin paywan tinkur kikin niraqman 
tikranansipaq kashqanta. 

3Sayno kanansipaq kashqanta shuyakuykarqa Jesucristo 

jusaynaq püru kashqanno noqansipis jusaynaq püru kashun. 

4Pipis jusalikurqa Tayta Diospa leyninkunata manami cäsukunsu. 

5Musyansimi jusaynaq kanansipaq Jesucristo kay pasaman shamushqanta. 

Payqa manami imaypis jusalikushsu. 

6Saymi Jesucristupa makincho kawaqkunaqa jusalikuyta kachariyan. 

Jusalikuyta mana kachariqkunaqa manami Jesucristuta chaskikuyashsu ni 
reqiyansu. 

7Kuyay wamräkuna, pipis <<Tayta Diostami cäsukü>> nirqa Jesucristunömi 

alikunata rurar kawasun. Cäsukuq kashqanta nikar jusalikuptinqa 
yachasiyäshushqaykita ama chaskiyaysu. 

8Jusalikuyta mana kachariq kaqqa diablupa munayninchömi kaykan. 

Diabluqa kay pasa qalaykushqanpita pasami jusalikun. Diablu 
rurashqankunata ushakäsinanpaqmi Tayta Diospa Surin Jesucristo 
shamush. 

9Tayta Diospa wamran kaqkunaqa manami jusalikuyannasu, sinöqa Tayta 

Dios munashqannönami kawayan. Tayta Diospa wamran karmi jusalikuyta 
kachariyan. 

10Pipis jusalikur y runa mayinta chikirqa manami Diospa wamransu kaykan, 

sinöqa diablupa wamranmi. Saynöpami musyansi Diospa wamran pï 
kashqanta y diablupa wamran pï kashqantapis. 

Pïmaywanpis kuyanakunansipaq nishqan 

11Jukninsi jukninsipis kuyanakunansipaq kashqantaqa unaypitanami 

musyansi. 

12Ama kashunsu Caínnöqa. Payqa diablu munashqanta rurarmi wawqin 

Abelta wanusirqan. ¿Imanirtaq wanusirqan? Kikin rurashqankuna mana ali 
kaptin y wawqin rurashqankuna ali kaptinmi wanusirqan. 

13Wawqi panikuna, musyansimi jusalikuq runakuna chikimashqansita. 

14Saynöpis musyansimi wanushno kashqansipita mana ushakaq 

kawaytana tarishqansita. Sayta musyansi wawqi panikunawan kuyanakur 
kawarmi. Mana kuyaq kaqqa wanush japuymi kaykan. 

15Lapanpis runa mayinta chikiqkunaqa wanusiq japuymi kaykäyan. 

Musyashqansinöpis wanusikuqkunaqa manami Tayta Diospa nawpanman 
chäyanqasu. 

16Kuyakuq kanansipaq Jesucristo noqansi rayku wanushqanta 

tantiyakushun. Noqansipis kuyakuq karqa runa mayinsi rayku 
wanunansipaq listu kaykäshun. 

17Kaykäpamash runa mayinsi muchuycho kaykaptin mana yanaparqa 

manami Tayta Dios kuyakuq kashqannösu kuyakuq kansi. 

18Kuyay wamräkuna, janan shonqulaqa ama kuyanakushunsu, sinöqa 

imaypis yanapänakur rasunpa kuyanakushun. 

19Sayno kuyanakurmi musyansi Tayta Diospa wilakuyninta rasunpaypa 

chaskikushqansita y jusansipita perdonamashqansita. 

20Mana perdonamashqansita yarpashqapis payqa jusalikushqansipita 

lakikushqansita musyarmi perdonamansi. 

21Kuyay wawqi panikuna, perdonashna kashqansita musyaykarnaqa mana 

mansapaypa Tayta Diosta manakushun. 

22Mandamientunkunata cäsukur pay munashqanno kawarqa imata 

manakushqansitapis chaskishunmi. 

23Tayta Diospa mandamientun nikan Surin Jesucristuman yärakunansipaq 

y jukninsi jukninsipis kuyanakunansipaqmi. 

24Mandamientunkunata cumplirqa paywanmi kaykansi y paypis 

noqansiwanmi kaykan. Noqansiwan pay kaykashqanta musyansi 
kachamushqan Espíritu Santuta chaskikush karmi. 

1 Juan 4 
Lutan yachasikuqkuna imano kayashqanpis 

1Kuyay wawqi panikuna, kay pasacho askaqmi lula profëtakuna puriykäyan. 

Sayno kaykaptinqa pipis <<Santu Espïritumi tantiyasimash wilakunäpaq>> 
nir chämuptin shumaqraq tantiyapäyay Tayta Diospa wilakuqnin rasunpaypa 
kashqanta o mana kashqantapis. 

2Tayta Diospa wilakuqnin karqa Jesucristo kay pasaman shamur 

rasunpaypa runa kashqantami yachasin. 

3Jesucristo rasunpaypa runa kashqanta mana yachasirqa manami Tayta 

Diospa wilakuqninsu kaykan, sinöqa anticristumi. Anticristo shamunanpaq 
kashqanta musyayashqaykinölami kananqa anticristukuna kay pasacho 
puriykäyan. 

4Kuyay wamräkuna, Tayta Diospa wamrankunami kaykäyanki. 

Qamkunacho kaykaq Espíritu Santuqa kay pasacho kaykaq espïritupitapis 
mas munayyuqmi kaykan. Pay yanapäyäshuptikimi say lutan 
yachasikuqkunata chaskipäyankisu. 

5Paykunaqa Diospa wamran mana karmi yarpaylanpita yachaykäsiyan. 

Saymi paykunataqa Diosta mana cäsukuq runakunala chaskipäyan. 

6Noqakunaqa Diospa wilakuqninmi kaykäyä. Saymi wilakuyashqäta 

chaskikuqkuna Tayta Diosta reqiyan. Wilakuyashqäta mana 
chaskikuqkunaqa manami Tayta Diospa wilakuqninsu kayan. Saynöpami 
musyansi mayqan runa rasun kaqta yachasishqanta y mayqan runa lutanta 
yachasishqantapis. 

Tayta Dios kuyamashqansino kuyanakunansipaq nishqan 

7Kuyay wawqi panikuna, Tayta Dios kuyakuq kaykaptinqa jukninsi 

jukninsipis kuyanakushun. Kuyanakurqa Diospa wamran karmi 
payta reqinsi. 

8Mana kuyanakurmi isanqa Diosta reqinsisu. Tayta Diosqa kuyakuqmi 

kaykan. 

9 Mana ushakaq kawayta tarinansipaqmi Tayta Dios japalan Surinta kay 

pasaman kachamurqan. Saynöpami pasaypa kuyamashqansita 
musyasimashkansi. 

10Rasunpaypa kaq kuyakuyqa manami noqansi Tayta Diosta kuyashqansisu 

kaykan, sinöqa noqansita pay kuyamashqansimi. Jusalikushqansipita 
sacrificiu kananpaqmi Surin Jesucristuta kachamurqan. Saymi rasunpaypa 
kaq kuyakuyqa kaykan. 

11Kuyay wawqi panikuna, Tayta Dios sayno kuyaykämashqaqa noqansipis 

kuyanakur kawashun. 

12Tayta Diosta manami pipis rikashsu. Sayno kaptinpis kuyanakushqami 

noqansiwan kaykan. Saymi yanapaykämansi pay kuyakuq kashqanno 
noqansipis kuyakuq kanansipaq. 

13Espíritu Santuta chaskikush karmi Tayta Dios noqansiwan kaykashqanta 

y noqansipis paywan kaykashqansita musyansi. 

14Saynöpis kikïkunami rikayashkä Diospa Surin Jesucristo kay pasacho 

kaykaqta. Saymi wilakuyä runakunata salvananpaq Tayta Dios payta 
kachamushqanta. 

15Jesucristo Tayta Diospa Surin kashqanta criyir chaskiq kaqqa Tayta 

Dioswanmi kaykan y Tayta Diospis paywanmi kaykan. 

16Kananqa Tayta Dios kuyamashqansita musyarmi payman yärakuykansi. 

Tayta Diosqa kuyakuqmi kaykan. Noqansipis kuyanakurqa paywanmi 
kaykansi y paypis noqansiwanmi kaykan. 

17Saynöpami Tayta Dios munashqanno kuyanakunsi. Sayno kuyanakur 

kawar y Jesucristo kay pasacho kawashqanno kawarqa juiciu finalcho 
manami mansakushunsu. 

18Tayta Dios kuyamashqansita mana tantiyarmi castigamänansipaq 

kashqanta yarpansi. Tayta Dios kuyamashqansita tantiyarmi isanqa mana 
castigamänansipaq kashqanta musyar mansansisu. 

19Puntata pay kuyamashqami noqansipis [payta] kuyansi. 

20Pipis <<Tayta Diosta kuyämi>> nikar runa mayinta chikirqa lulakuykanmi. 

Runa mayinsita rikaykar mana kuyaykarqa ¿imanöparaq mana rikashqansi 
Tayta Diosta kuyashwan? 

21Tayta Diospa mandamientunchömi nimansi: <<Tayta Diosta kuyarqa runa 

mayikitapis kuyay>>. 

 

1 Juan 5 
Tayta Diospa Surinman yärakunansipaq nishqan 

1Jesús salvamaqninsi Cristo kashqanta criyiqkunaqa lapanpis Tayta Diospa 

wamranmi kaykäyan. Tayta Diosta kuyarqa wamrankunatapis kuyansimi. 

2Wamrankunata kuyashqansita musyansi Tayta Diosta kuyar 

mandamientunkunata cumplirmi. 

3Tayta Diosta kuyarqa mandamientunkunata 

cumplinsimi. Mandamientunkunata cumpliyqa manami ajasu kaykan. 



2374 

 

 
© 2018  Wycliffe Bible Translators, Inc. 

  
 

 

4Sayno ajasu kaykan Tayta Diospa wamrankuna Satanásta vincish 

kayaptinmi. Payta vincinsi Tayta Diosman yärakurmi. 

5¿Pitaq Satanásta vincin? Jesucristo Tayta Diospa Surin kashqanta 

criyiqkunalami vincin. 

Jesucristo salvamaqninsi kashqan 

6Jesucristo Diospa Surin kashqanta musyansi bautizakushqan höra wamran 

kashqanta Tayta Dios nimush kaptin y yawarninta jichar wanush 
kaptinmi. Manami bautizakuptin Tayta Dios nimush kalaptinsu musyansi, 
saypa trukanqa yawarninta jichar wanush kaptinmi. Saynöpis Diospa Surin 
kashqanta musyansi Espíritu Santu tantiyasimashqami. Espíritu Santu 
tantiyasimashqansiqa rasun kaqmi kaykan. 

7Jesucristo Diospa Surin kashqanta musyasimansi [jana pasacho kaykaq] 

kimsa testïgukunami. [Say testïgukuna kaykäyan Tayta Dios, Surin 
Jesucristo y Espíritu Santumi. Paykuna kimsaq karpis juklaylami kaykan. 

8Saynölami kay pasachöpis kimsa testïgukuna musyasimansi.] Say 

testïgukuna kaykäyan Espíritu Santu, Jesucristo bautizakushqan y wanur 
yawarninta jichashqanmi. Say kimsa testïgukuna saylatami musyasimansi. 

9Runa wilapämashqansita criyiykarqa Tayta Dios nimashqansitaqa masraq 

criyishun. Surin Jesucristupita Tayta Dios nimashqansiqa masmi välin 
runakuna wilapämashqansipitapis. 

10Jesucristo Diospa Surin kashqanta criyiq kaqqa Tayta Dios 

tantiyasishqanta criyinmi. Jesucristo Diospa Surin kashqanta mana criyiq 
kaqmi isanqa Tayta Dios tantiyasishqantapis criyinsu. Mana criyirmi Tayta 
Diosta manakaqman churan. 

11 Mana ushakaq kawayta qomashqansitami Tayta Dios tantiyasimashkansi. 

Say kawaytaqa tarinsi Surin Jesucristuta chaskikurmi. 

12Tayta Diospa Surinta chaskikuq kaqqa mana ushakaq kawaytami tarin. 

Mana chaskikuq kaqmi isanqa say kawayta tarinqasu. 

Carta ushanan 

13Tayta Diospa Surinman yärakuyaptikimi kay cartata apaykäsimü mana 

ushakaq kawayta tariyashqaykita musyayänaykipaq. 

14Tayta Dios munashqanno kananpaq imatapis manakushqaqa 

wiyamashqansitami musyansi. 

15Wiyamashqansita musyarmi manakushqansino yanapämänansipaq 

kashqantapis musyansi. 

16Mayqaykipis wawqi panikuna jusalikushqanta musyarqa paykunapaq 

Tayta Diosta manakuyay. Perdonananpaq kaq jusa kaptinqa Tayta Dios 

perdonanqami. Mana perdonananpaq kaq jusa kaptinqa Tayta Diosta ama 
manakuyaysu. 

17Mana ali rurayqa lapanpis jusalami. Sayno kaptinpis Tayta Dios mana 

perdonananpaq kaq jusa kaykanmi. 

18Musyansimi Tayta Diospa wamran kashpansi manana jusalikushqansita. 

Saynöpis Tayta Diospa Surin Jesucristumi Satanáspita sapaykämansi. 

19Musyansimi Tayta Diospa wamranna kashqansita. Saynöpis musyansimi 

intëru kay pasa Satanáspa munaynincho kaykashqanta. 

20Musyansimi Tayta Diospa Surin Jesucristo kay pasaman shamur Tayta 

Diosta reqinansipaq tantiyasimashqansita. Saymi Tayta Diospa y Surin 
Jesucristupa makincho kawaykansi. Jesucristuqa kikin Diosmi kaykan. 
Paymi mana ushakaq kawayta qomansi. 

21Kuyay wamräkuna, ima ïdulukunamanpis ama yärakuyaysu. [Amén.] 

2 Juan 
2 Juan 1 

Carta qalaykunan 

1Tayta Dios akrashqan warmi y wawankuna: Mayor wawqi karmi kay cartata 

apaykäsimü. Qamkunata lapan shonqüwanmi kuyä. Manami noqalasu kuyä, 
saypa trukanqa Tayta Diospa wilakuyninta wakin chaskikuqkunapis 
kuyayäshunkimi. 

2Qamkunata kuyayä Tayta Diospa wilakuyninta noqakunano chaskikush 

kayaptikimi. Paypa wilakuynintaqa manami imaypis qonqäshunsu. 

3Tayta Dios y Surin Jesucristo kuyapäyäshushpayki ali kawayänaykipaq 

yanapaykuyäläshunki. Saynöpis ali wilakuynin nishqanno kawar 
kuyanakuyänaykipaq yanapaykuyäläshunki. 

Kuyanakur kawanansipaq nishqan 

4Wakin wamraykikuna Tayta Diospa mandamientun nishqanno 

kawaykäyashqanta rikarmi fiyupa kushikushkä. 

5Saymi kanan qamta ruwakü jukniki juknikipis kuyanakuyänaykipaq. Kay 

mandamientu manami mushuqsu kaykan, sinöqa nawpapitanami 
musyashkansi. 

6Rasunpaypa kuyakuq karqa Tayta Diospa mandamientunkunata 

cäsukushun. Paypa mandamientunqa kuyanakunansipaqmi nimansi. 
Kuyanakunansipaq kashqanta nawpapita pasanami musyashkansi. 

Lutan yachasikuqkuna puriykäyashqan 

7Kay pasacho askaqmi lutan yachasikuqkuna puriykäyan. Paykuna niyan: 

<<Jesucristuqa manami rasunpaypa runasu>>. Runakunata sayno 
criyisirmi anticristo kaykäyan. 

8Cuidä say runakuna qamkunatapis criyisiyäshunkiman. Criyisiyäshuptikiqa 

Jesucristupa wilakuyninta chaskikuyashqaykipis manakaqpaqmi kanqa. 
Paykunata mana chaskiparmi isanqa gloriacho premiuta chaskiyanki. 

9Pipis Jesucristupa wilakuyninta kacharir lutan yachasikuyta chaskikurqa 

manami rasunpaypasu Tayta Diosta chaskikush. Jesucristupa wilakuyninta 
mana kachariqkunami isanqa Jesucristuta y Tayta Diostapis rasunpaypa 
chaskikuyash. 

10Sayno kaykaptinqa lutan yachasikuqkuna chäyämuptin ama 

chaskipäyaysu ni wayikimanpis posädasiyaysu. 

11Lutan yachasikuqkunata chaskipaq kaqqa paykunanömi lutanta 

ruraykäyan. 

Carta ushanan 



2377 

 

 
© 2018  Wycliffe Bible Translators, Inc. 

  
 

 

12Yäsinäpaq maspis kaykanraqmi. Isanqa cartalacho manami 

qelqamushaqsu. Kikï shamurnami mastaqa yäsishayki. Saychömi shumaq 
kushikushun. 

13Tayta Dios akrashqan nanaykipa wawankunapis salüdunkunata 

apasikayämunmi. [Amén.] 

3 Juan 
3 Juan 1 

Carta qalaykunan 

1Kuyay wawqi Gayo: Noqa mayor wawqi karmi qamta rasunpaypa kuyar kay 

cartata cartakamü. 

2Kuyay wawqi, Tayta Diostami manakuykä ali kawashqaykiman tupu 

lapanchöpis alila kanaykipaq y mana qeshyaypa kawanaykipaq. 

3Jesucristo yachasishqannöla kawaykashqaykita wawqikuna chämur 

wilayämaptinmi selläma kushikushkä. 

4Tayta Dios munashqanno wamräkuna kawaykäyashqanta musyarmi 

selläma kushikü. 

Gayo yanapäkuq kashqanpita Juan kushikushqan 

5Kuyay wawqi Gayo, jukläpita shamuq wawqikunata yanapar alitami 

ruraykanki. 

6Paykuna chämurmi kuyapäkuq kashqaykita shuntakäyashqächo 

wilayämash. Yapay kutimuptin juk markaman aywayänanpaqpis 
yanapaykulanki. Sayno ruraptiki Tayta Diospis kushikunqami. 

7Jesucristupa ali wilakuyninta wilakur purirmi Tayta Diosta mana cäsukuq 

runakunata imatapis manakuyansu. 

8Saymi Tayta Diospa wilakuqninkunataqa noqansi yanapänansi. Saynöpami 

paykunawan wilakuykaqno kashun. 

Diótrefes mana cäsukuq kashqan 

9Wilakuqkunata yanapänansipaq tantiyasirmi juk cartata qamkunaman 

cartakamushkä. Sayno kaptinpis Diótrefes manashi yäsishqäkunata 
cäsukunsu. Payqa mandaq kayninman atiënikuykurshi munashqanta 
rurakun. 

10Sayshi noqakunapa washätapis rimar puriykan. Karupita shamuq 

wawqikunatapis manashi chaskikunsu. Posädasiqkunatapis mana 
posädasiyänanpaqshi michan. Michaykaptinpis posädasiyaptinqa 
shuntakäyashqaykipitashi qarqun. Sayno rurashqanpita chämurnami 
olqutupäshaq. 

Demetrio cäsukuq kashqan 

11Kuyay wawqi Gayo, ama Diótrefesno kaysu, saypa trukanqa alilata ruray. 

Alita ruraq kaqqa Diospa wamranmi. Mana alita ruraq kaqmi isanqa 
Diosta reqinsu. 

12Demetriupaqmi isanqa Tayta Diospa wilakuynin nishqanno kawashqanta 

lapan runakunapis parlayan. Noqakunapis rikayashkämi sayno 
kawashqanta. Musyankimi rasun kaqta niyashqäta. 

Carta ushanan 

13Yäsinäpaq maspis kaykanraqmi. Isanqa cartalacho manami 

qelqamushaqsu. 

14Kikï shamurnami mastaqa yäsishayki. 

15Tayta Dios yanapaykuläshunki makincho ali kawanaykipaq. Kaycho 

reqinakuyashqaykikunapis lapanmi salüdunta apasikayämun. Saycho 
reqinakushqäkunata cada ünunta salüdüta qoykulanki. 

Judas 
Judas 1 

Carta qalaykunan 

1Yärakuq mayikuna: Noqa Judas, Jesucristupa sirviqnin y Santiagupa 

wawqin karmi, kay cartata qamkunapaq apaykäsimü. Tayta Diosmi 
kuyayäshushpayki salvayäshunaykipaq qayayäshushkanki. Saymi mana 
alikunapitapis Jesucristo sapaykäyäshunki. 

2Tayta Dios kuyapäyäshushpayki imaypis yanapaykuyäläshunki kuyanakur 

ali kawayänaykipaq. 

Lutan yachasikuqkunata mana chaskipäyänanpaq yäsishqan 

2 Pedro 2.1-17 

3Kuyay wawqi panikuna, noqa yarparqä Jesucristo salvamashqansipita 

cartakamuytami. Sayno yarparpis kanan qelqaykämü lutan 
yachasikuqkunata ichipäyänaykipaqmi. Tayta Diospa wilakuyninqa manami 
imaypis trukakansu ni yapakansu. Say wilakuynintami Tayta Dios mayna 
tantiyasimashkansi. 

4Say lutan yachasikuqkunaqa Diospa wilakuqnin tukularmi qamkunaman 

chäyämush. Paykunaqa Tayta Diosta mana mansapakur runakunata 
criyisirmi niyan: <<Jusalikuyta mana kacharishqapis Tayta Dios 
perdonamäshunmi>>. Sayno nirqa lapanpaq munayyuq Tayta Diosninsita y 
Señor Jesucristutapis ñëgaykäyanmi. Sayno yachasiq runakunaqa 
infiernuman qaykush kayänanpaq destinashqami kaykäyan. 

5Musyayashqaykinöpis Israel runakunata Egiptupita Señorninsi 

jorqarkamurmi mana cäsukuqkunata ushakäsirqan. 

6Saynölami Tayta Diosta mana cäsuyashqanpita 

wakin angilkunatapis yanawyaykaq sakayman wichqaykush juiciu final 
chämushqanyaq. 

7Saynölami Sodomacho, Gomorracho y cercan markakunacho taq 

runakunapis fiyupa penqaypaq jusalikuyarqan. Saymi runakuna 
tantiyakuyänanpaq say markakunata Tayta Dios ninawan ushakäsirqan. 

8Say markakunacho taq runakunanölami say lutan yachasikuqkuna mana 

penqakuypa chïnäkur purikuyan. Saynöpis <<kikïmi munayyuq kaykä>> 
niyashpanmi pitapis cäsukuyansu. Nirkurnami niyan sayno kawayänanpaq 
sueñuynincho Tayta Dios revelashqanta. Paykunaqa angilkunapaq 
y supaykunapaqpis shimin tarishqantami imatapis parlayan. 

9Sayno parlayaptinpis angilkunapa mandaqnin Miguelqa manami saynösu 

parlan. Moiséspa ayanta diablu apakuyta munaptin ichipänakurpis manami 
qayapänakurqansu. Saypa trukanqa: <<¡Tayta Diosmi upälakunaykipaq 
nikäshunki!>> nirqanmi. 

10Say lutan yachasikuqkunaqa mana tantiyayashpanmi manakaqkunata 

parlayan. Paykunaqa uywakunano mana tantiyakuq karmi imatapis lutanta 
rurayan. Sayno kayashqanpitami ushakäyanqa. 

11¡Paykunaqa imajinanparaq nakayanqa! Caín wawqinta chikir 

wanusishqanno y Balaam qellaylapaq wachakash kashqannömi paykunapis 
kaykäyan. Moiséspa contran parlashqanpita Coré ushakashqannömi say 
lutan yachasikuqkunapis elaqpita ushakäyanqa. 

12Kuyanakuyashpayki shuntakar mikuyashqaykichöpis mana 

penqakuypami luta sarir mikuyan. Kikilankunapaqmi imatapis ashiyan. Usya 
wisan saki pukutay wakpa kaypa aywaqnölami kaykäyan. Wayunanpaq 
tiempunchöna kaykarpis wayuyniynaq sakish jachanömi kaykäyan. 
Saynöpis lukiriptin sakiq jachanömi kaykäyan. 

13Tukuy niraq qanrata lamar jitamushqannömi paykunapis penqakuypaq 

kaqkunata ruraykäyan. Qoyllar shikwaqnömi yanawyaykaqman qaykush 
kayanqa. 

14Adánpa wilkanpa shurukta wilkanmi karqan Enoc. Paymi Tayta Diospa 

profëtan kar say lutan yachasikuqkunata Tayta Dios juzgananpaq kashqanta 
nirqan: <<Tayta Diostami rikashkä waranqanpa santu angilninkunawan 
shamuykaqta. 

15Paymi lapan runakunata juzganqa mana mansapakuypa 

jusalikuyashqanpita y paypa contran parlayashqanpitapis>>. 

16Say lutan yachasikuqkunaqa imalapitapis jamuräkuyanmi. Paykunapaqqa 

manami imapis alisu. Yarpashqantami imatapis rurasiyan. Runa 
tukuyashpanmi shimin tarishqanta imatapis parlayan. Yarpashqankunata 
rurasiyänan kashlami ali shimilanpa pitapis parlapäyan. 

Jesúsman yärakuqkunata shakyäsishqan 

17Kuyay wawqi panikuna, yarpäyay Señor Jesucristupa apostolninkuna 

18kayno niyashqanta: <<Ultimu tiempuchöqa Jesucristupa wilakuyninta 

manakaqman churaq runakunami yuriyämunqa. Paykunaqa Tayta Diosta 
cäsukuyänanpa trukan kikinkuna munayashqannömi jusalikular 
kawayanqa>>. 

19Say nishqannölami lutan yachasikuqkuna kanan yuriyämush. Paykunami 

jusayuq kaykäyan wawqi panikuna 
chikinakur iglesiapita qarqunakuyänanpaqpis. Espíritu Santuta mana 
chaskikush karmi munayashqanno jusalikur kawaykäyan. 

20Kuyay wawqi panikuna, Jesucristupa wilakuyninta yachakush kaykarqa 

payman yärakur imaypis kawayay. Saynöpis Espíritu Santu 
tantiyasiyäshushqaykinöla Tayta Diosta manakuyay. 

21Tayta Dios kuyaykäyäshuptikiqa imaypis payta cäsukuyay. Señor 

Jesucristo kutimunanpaq kashqanta musyaykarqa puestukushla 
shuyaraykäyay. Pay kutimurmi kuyapäyäshushpayki pushakuyäshunki 
imayyaqpis kushish kawayänaykipaq. 

22Sayno kaykaptinqa shumaq manaraq yärakuykaq wawqi panikunata 

tantiyasiyay Jesucristuman yärakuyänanpaq. 

23Wakinta ninapita imaykanöpapis jorquqno jukla tantiyasiyay. Wakintana 

kuyapar ali shimilaykikunapa parlapäyay. Paykunawan shuntakarpis isanqa 
cuidä malamäñankunata yachakuyankiman. 

Tayta Diosta alabashqan 

24Tayta Dios alabash kaykuläsun. Paymi jusalikuyman mana 

ishkiyänaykipaq munayninwan imaypis yanapaykäyäshunki. Paymi 
nawpanman jusaynaqtana pushakuyäshunki imayyaqpis kushish 
kawayänaykipaq. 

25Pay japalanmi [yachayyuq] Tayta Dios. Señorninsi Jesucristo noqansi 

rayku wanuptinmi salvamashkansi. Paymi lapanpaq munayyuq y 
imayyaqpis rey kaykan. Sayno kashqanpita kananpis, waraypis y 
imayyaqpis alabash kaykuläsun. Amén. 

Apocalípsis 
Apocalípsis 1 

Libru qalaykunan 

1Kay libruchömi qelqaraykan Jesucristuta Tayta Dios revelashqan. 

Jesucristumi angilninta kachamur say revelacionta sirviqnin Juanta 
revelarqan. Sayno revelarmi sirviqninkunata imapis päsananpaqna 
kaqkunata tantiyasirqan. 

2Juannami say revelacionta qelqar Tayta Dios nishqankunata, Jesucristo 

nishqankunata y lapan rikashqankunata qelqash. 

3Kushishqami kayanqa kay qelqaraykaqkunata liyiqkuna y liyipashqanta 

wiyar cäsukuqkunaqa. Kay qelqaraykaqkuna cumplikänanpaqnami kaykan. 

Qanchis iglesiakunacho shuntakaykaq wawqi panikunata winchikushqan 

4Asia provinciacho kaykaq qanchis iglesiakunacho shuntakaq wawqi 

panikuna: Noqa Juanmi qamkunaman qelqaykämü. Unaypita kawaq, 
kananpis kaykaq y shamunanpaq kaykaq Tayta Dios y trönunpa nawpancho 
kaykaq qanchis espïritukunapis kuyapäyäshushpayki ali kawayänaykipaq 
yanapaykuyäläshunki. 

5Jesucristupis ali kawayänaykipaq qamkunata yanapaykuyäläshunki. Paymi 

Tayta Dios munashqannöla wilakuyninta wilakush y wanushkunapita 
puntata kawarimush. Kay pasacho lapan reykunapitapis mas munayyuqmi 
kaykan. Paymi kuyamashpansi yawarninta jichar lapan jusansita 
maylamashkansi. 

6Mandamaqninsi rey kashpanmi makincho kanansipaq shuntamashkansi. 

Saynöpis Papänin Tayta Diosta sirviq cürakuna kanansipaqmi 
churamashkansi. ¡Jesucristo imaypis alabash kaykuläsun! ¡Pay japalan 
mandamaqninsi kaykuläsun! Amén. 

7¡Pukutay jananchömi Jesucristo kutimunqa! Kutimuqtami lapan runakuna 

rikayanqa. Payta tuksir wanusiqkunapis rikayanqami. Kutimuqta rikarmi 
maysaychöpis runakuna waqayanqa. Saynömi kanqa. Amén. 

8Unaypita kawaq, kananpis kaykaq y shamunanpaq kaykaq munayyuq 

Tayta Diosmi nin: <<Alfa y Omegami noqa kaykä. [Qalaykunan y ushananmi 
kaykä]>>. 

Jesucristuta Juan rikashqan 

9Noqaqa Jesucristuman yärakuq mayiki Juanmi kaykä. Qamkunanölami 

Jesucristo mandaykashqancho kaykä. Nakasiyäshushqaykinölami 
noqatapis Jesucristuman yärakushqäpita nakasiyäman. Qamkunanölami 
mana ajayaypa shuyakuykä paypa nawpanman chänäpaq. Tayta Diospa 
wilakuyninta wilakushqäpita y Jesucristo salvamaqninsi kashqanta 
wilakushqäpitami Patmos islacho prësu kaykä. 

10Saycho kaykarmi domingu junaq Espíritu Santupa munaynincho kashpä 

wiyarqä cornëta tukamuqnöraq qepächo kayno nimuqta: 

11<<[Alfa y Omegami noqa kaykä. Qalaykunan y ushananmi kaykä.] 

Revelacioncho rikasishqäkunata juk rölluman qelqarkur apasiy [Asia 
provincia] qanchis markakunacho kaykaq iglesiakunaman. Say markakuna 
kaykäyan Éfeso, Esmirna, Pérgamo, Tiatira, Sardis, Filadelfia y 
Laodiceami>>. 

12Qepächo sayno parlamuqta wiyarmi tikrarqä pï kashqantapis rikanäpaq. 

Saychömi rikarqä qoripita rurash qanchis candelabrukuna sariraykäyaqta. 

13Say candelabrukuna chawpinchömi rikarqä runapa surin niraq 

kaykaqta. Paymi chaki puntanyaq mödanan jatish kaykarqan. 
Qasqunpami qoripita rurash wachkuwan wataraykarqan. 

14Aqsanpis yuraq milwano y rashtano yuraqmi karqan. Nawinnami 

ninanöraq asikyarqan. 

15Chakinkunapis waylash broncinöraqmi chipipirqan. Parlashqanpis aska 

yaku aywar qaparaqnöraqmi karuman wiyakarqan. 

16Aluq kaq makinchömi qanchis qoyllarkunata sarararqan. Shiminpitanami 

ishkan lädunpa afilash espäda yarqamurqan. Qaqlanpis intinöraqmi 
chipipirqan. 

17Payta rikaykurmi puntanman wanushno ishkiskirqä. Saymi aluq kaq 

makinwan yataykamar nimarqan: <<Ama mansamaysu. Noqami 
qalaykunan y ushanan kaykä. 

18Imayyaqpis kawaqmi kaykä. Imayyaqpis kawanäpaqmi 

wanusiyämashqanpita kawarimushkä. [Amén.] Noqami sararaykä 
wanushkunapa almankuna kaykäyashqan llävita. 

19Lapan rikashqaykita qelqay. Kanan päsaykashqanta y päsananpaq 

kaqkunatapis lapanta qelqay. 

20<<Kananmi tantiyasishayki aluq kaq makïcho rikashqayki qanchis 

qoyllarkuna y qoripita qanchis candelabrukuna ima kashqantapis. Qanchis 
qoyllarkuna kaykäyan say qanchis iglesiakunapa angilninkunami. 
[Rikashqayki] qanchis candelabrukuna kaykäyan say qanchis 
markakunacho kaykaq iglesiakunami>>. 

  

Apocalípsis 2 
Éfeso markacho kaykaq yärakuqkunaman cartakushqan 

1<<Éfeso markacho kaykaq iglesiapa angilninpaq kay nishqäta qelqay: 

Noqami aluq kaq makïcho qanchis qoyllarkunata sararaykä. Qoripita rurash 
qanchis candelabrukunapa chawpinchömi purï. 



2385 

 

 
© 2018  Wycliffe Bible Translators, Inc. 

  
 

 

2<<Noqa rikaykämi imaypis yärakamur lapan rurayashqaykikunata. Lutan 

yachasikuqkunata manami chaskipäyashkankisu. Apóstol tukuqkuna lutanta 
yachaykäsiqtami taripäyashkanki. 

3Yärakayämushqaykipita nakasiyäshuptikipis mana ajayaypami 

munashqäno kawaykäyanki. 

4<<Isanqa manami gustamansu nawpata kuyakuq kayashqayki 

qajakashqan. 

5Puntata kuyakuq kayashqaykino kananpis kuyakuq kayay. Sayno mana 

kayaptikiqa [elaqpita] shamurmi nawpaykicho kaykaq candelabruykita 
jorqurishaq. 

6<<Sayno karpis nicolaíta runakunapa costumbrinkunata mana 

chaskipäyashpayki alitami ruraykäyanki. Paykuna yachasiyashqankunata 
manami wiyaytapis munäsu. 

7<<Espíritu Santumi iglesiakunata sayno nikan. Rinriyuq kaqkunaqa 

nishqäkunata wiyakuyäsun. Imano nakarpis mana ajayaypa 
yärakamuqkunataqa Tayta Diospa nawpancho imayyaqpis kawasikuq 
jachapa wayuynintami qarashaq>>. 

Esmirna markacho kaykaq yärakuqkunaman cartakushqan 

8<<Esmirna markacho kaykaq iglesiapa angilninpaq kay nishqäta qelqay: 

Noqami qalaykunan y ushanan kaykä. Wanushqäpitapis kawarimushkämi. 

9<<Noqa rikaykämi [lapan rurayashqaykikunata,] nakaykäyashqaykita y 

pobri kayashqaykitapis. Pobri karpis rasunpaypa rïcunömi kaykäyanki. 
Saynöpis wiyaykämi washaykita rimaykäyashqanta. Washayki rimaq 
runakunaqa <Tayta Dios kuyashqan Israel runami kayä> 
nikarpis Satanás munashqantami ruraykäyan. 

10<<Nakaykuna qamkunaman chaykämunnami. Sayno kaptinpis ama 

mansakäyaysu. Diablumi qepaman kutiyänaykita munar wakinnikita 
carcilman wichqasiyäshunki. Saychömi chunka junaq nakayanki. Sayno 
kaptinpis wanuyashqaykiyaq mana ajayaypa noqaman yärakayämuy. 
Sayno kayaptiki corönatami qarayäshayki. Say corönaqa mana ushakaq 
kawaymi kanqa. 

11<<Espíritu Santumi iglesiakunata sayno nikan. Rinriyuq kaqkunaqa 

nishqäkunata wiyakuyäsun. Imano nakarpis mana ajayaypa 
yärakamuqkunaqa manami nina qochaman qaykushsu kayanqa>>. 

Pérgamo markacho kaykaq yärakuqkunaman cartakushqan 

12<<Pérgamo markacho kaykaq iglesiapa angilninpaq kay nishqäta qelqay: 

Noqami ishkan lädunpa afilash espädä aptash kaykä. 

13<<Noqa rikaykämi [lapan rurayashqaykikunata y] 

markaykicho Satanáspa trönun kashqanta. Sayno kaptinpis mana 
ajayaypami noqaman yärakaykäyämunki. Wilakuynïta wilakuq Antipasta say 
markacho wanusish kayaptinpis mana qajakaypami yärakayämushkanki. 

14<<Isanqa ruraykäyashqayki juk ishkay manami gustamansu. 

Wakinnikikunami Balaam yachasishqanno lutanta yachaykäsiyanki. Pay 
shimita qoptinmi Balac jutiyuq runa Israel runakunata fiestankunaman 
qayasiyarqan ïdulukunapa jutincho pishtayashqan aysata mikuyänanpaq. 
Saynöpis runakunata yäsirqan fornicación jusata jusalikuyänanpaqmi. 

15<<Saynöpis wakinnikikuna nicolaíta runakunapa yachasikuynintami 

chaskiyashkanki. [Say yachasikuytaqa pasaypami melanä.] 

16Sayno kaykaptinqa wanakuyashpayki say yachasikuykunata kachariyay. 

Mana kachariyaptikiqa qamkuna kaqman elaqpita shamur shimïpita 
yarqamuq espädawanmi ushakäsiyäshayki. 

17<<Espíritu Santumi iglesiakunata sayno nikan. Rinriyuq kaqkunaqa 

nishqäkunata wiyakuyäsun. Imano nakarpis mana ajayaypa 
yärakamuqkunataqa jana pasacho churaraykaq maná mikuytami qarashaq. 
Saynöpis taksha yuraq rumitami qoykushaq. Say rumichömi mushuq 
jutin qelqaraykanqa. Say jutitaqa rumita chaskikuqkunalami musyayanqa>>. 

Tiatira markacho kaykaq yärakuqkunaman cartakushqan 

18<<Tiatira markacho kaykaq iglesiapa angilninpaq kay nishqäta qelqay: 

Noqami Tayta Diospa Surin kä. Nawïpis ninanöraqmi asikyaykan. Chakïpis 
chipipiykaq broncipita rurashnömi kaykan. 

19<<Noqa rikaykämi lapan rurayashqaykikunata y pïmaywanpis 

kuyanakuyashqaykita. Saynöpis musyaykämi noqaman 
yärakayämushqaykita, yanapäkuq kayashqaykita y munashqäno imaypis 
kawayashqaykita. Unay sirviyämashqaykipita masmi sirviykäyämanki. 

20<<Isanqa manami alisu kaykan Jezabel lutanta yachasiptin mana 

michäyashqayki. Say warmiqa profetïsa tukurmi noqaman 
yärakamuqkunata criyisir yachaykäsin fornicación jusata jusalikuyänanpaq 
y ïdulukunapa jutincho pishtayashqan aysata mikuyänanpaq. 

21Kananyaqnami shuyarashkä say warmi jusankunata wanakunanpaq. 

Saypis jusalikuyta manami kacharinsu. 

22<<Saymi payta qeshyawan castigashaq. Say warmi yachasishqanta 

chaskikuqkunatapis jusalikuyta mana wanakuyaptinqa fiyupami 
castigashaq. 

23Paykunapa wamrankunatapis wanusishaqmi. Saynöpami noqaman 

yärakamuqkuna tantiyakuyanqa runakuna imata yarpäyashqantapis 

musyashqäta. Noqaqa imanöpis rurayashqanman tupumi pïmaytapis 
juzgashaq. 

24<<Wakinnikikunaqa say warmipa lutan yachasikuyninkunata manami 

chaskipäyashkankisu. <Mas alinnin kaq yachasikuyta yachakushun> 
niptinpis say yachasishqankunaqa Satanáspitami kaykan. Saymi 
qamkunata kayno nï: 

25Noqa yachasishqäkunata shamushqäyaq mana qonqaypa wiyakuyay. 

26Imano nakarpis mana ajayaypa yärakamuqkunataqa nacionkunata 

munaynincho sararäyänanpaqmi churashaq. 

27Mandanäpaq Taytä churamashqannömi paykunatapis mandaq 

kayänanpaq churashaq. Munayyuq karmi nacionkunata fiërru väranwan 
mandayanqa. Mitu mankata shaluriqnömi paykunata asulayanqa. 

28Say mandaqkunata waraq qoyllartami qoykushaq. 

29<<Espíritu Santumi iglesiakunata sayno nikan. Rinriyuq kaqkunaqa 

nishqäkunata wiyakuyäsun. 

 

Apocalípsis 3 
Sardis markacho kaykaq yärakuqkunaman cartakushqan 

1<<Sardis markacho kaykaq iglesiapa angilninpaq kay nishqäta qelqay: 

Noqami Tayta Diospa qanchis espïritunkunata sararaykä. Noqami makïcho 
qanchis qoyllarkunata sararaykä. <<Noqa rikaykämi lapan 
rurayashqaykikunata. Tayta Dios munashqanno kawaykäyashqaykita 
runakuna yarpäyaptinpis qamkunaqa wanushnömi kaykäyanki. 

2<<Shonquykikuna manaraq chukruyashqanyaq Tayta Dios munashqanno 

kawayänaykipaq shumaq yarpachakuyay. Alita ruraykäyashqaykita 
yarpäyaptikipis Tayta Diospaqqa mana alimi kaykan. 

3Yachakuyashqaykita y wiyayashqaykita mana qonqaypa wiyakuyay. 

Jusalikuyta wanakur munashqänöna kawayay. Sayno mana kawayaptikiqa 
elaqpita suwa shamushqannömi qamkunata castiganäpaq shamushaq. 

4<<Walkaqlami Tayta Dios munashqanno kawaykäyanki. Sayno 

kawayashqaykipitami yuraq mödanayki jatish nawpächo kawayanki. 

5Imano nakarpis mana ajayaypa yärakamuqkunaqa yuraq mödanan 

jatishqami kayanqa. Paykunapa jutinkunata Libru de la Vïdapita manami 
börrashaqsu. Taytäpa y angilkunapa nawpanchömi favornin parlashaq. 

6<<Espíritu Santumi iglesiakunata sayno nikan. Rinriyuq kaqkunaqa 

nishqäkunata wiyakuyäsun. 

Filadelfia markacho kaykaq yärakuqkunaman cartakushqan 

7<<Filadelfia markacho kaykaq iglesiapa angilninpaq kay nishqäta qelqay: 

Noqaqa santumi kaykä. Nishqäkunata cumplïmi. Davidpa llävinpa 
wawantami sararaykä. Saymi punkuta kichaptï pipis wichqanqasu. 
Wichqapaptï manami pipis kichanqasu. 

8<<Noqa rikaykämi lapan rurayashqaykikunata. Munayniynaq kaykarpis 

mana ñëgamaypami nishqäkunata cumpliyashkanki. Saymi gloria punkuta 
kichapashkä. Say punkupa yaykuyaptiki manami pipis michäyäshunkisu. 

9<<Markaykicho wakin runakuna <Tayta Dios kuyashqan Israel runami 

kayä> nikarpis lulakuykäyanmi. Paykunaqa Satanás munashqantami 
ruraykäyan. Tayta Dios kuyashqan runakuna kayashqanta niyaptinpis 
qamkunatami noqa kuyä. Sayta musyayänanpaqmi puntaykiman 
qonqurpakuyänanpaq mandashaq. 

10<<Nishqäta cumplirmi imano nakarpis mana ajayaypa yärakaykäyämunki. 

Sayno kayashqaykipitami maysaycho taq runakuna fiyupa nakayänanpaq 
kaq tiempu chämuptinpis qamkunawan kaykäshaq. 

11<<Noqa shamunäpaqnami kaykä. Sayno kaykaptinqa yachasishqäkunata 

mana qonqaypa wiyakuyay. Saynöpami corönaykita pipis qechushunkisu. 

12Imano nakarpis mana ajayaypa yärakamuqkunataqa Diosnïpa templuncho 

columna kayänanpaqmi churashaq. Saymi mana yarquypa saycho 
imayyaqpis kayanqa. Paykunamanmi Tayta Diosnïpa jutinta y markanpa 
jutinta qelqashaq. Say marka jana pasapita shamuq mushuq Jerusalénmi 
kaykan. Saynölami kikïpa mushuq jutïtapis paykunaman qelqashaq. 

13<<Espíritu Santumi iglesiakunata sayno nikan. Rinriyuq kaqkunaqa 

nishqäkunata wiyakuyäsun. 

Laodicea markacho kaykaq yärakuqkunaman cartakushqan 

14<<Laodicea markacho kaykaq iglesiapa angilninpaq kay nishqäta qelqay: 

Noqami Tayta Dios promitishqankunata cumplï. Imaypis rasun kaqlatami nï. 
Noqawanmi Tayta Dios lapantapis kamarqan. 

15<<Noqa rikaykämi lapan rurayashqaykikunata. Musyämi alaqpis ni 

akaqpis mana kayashqaykita. Saypa trukanqa alaqpis o akaqpis 
kayankiman. 

16Wawaquñuyla kayaptikimi shimïpita aqturishayki. 

17<<Rïcu kayashqaykiman atiënikurmi imapis mana pishïyäshushqaykita 

nikäyanki. Sayno nirpis manami cuentata qokuyankisu kuyapaypaq pobri, 
qapra y qarapächula kaykäyashqaykita. 

18Rasunpaypa rïcu kayta munarqa ninawan sulusish qori püruta noqapita 

rantiyay. Qarapächu kayta mana munarqa yuraq mödanata noqapita 

rantiyay. Qapra kayta mana munarqa noqapita jampita rantiyay. Saynöpami 
rïcu, ali mödanash y ali rikaq kayanki. 

19<<Kuyashqä kaqtaqa lutanta ruraptin corrigïmi. Sayno kaptinqa jusalikuyta 

wanakur lapan shonquykikunawan sirviyämay. 

20¡Tantiyakuyay! Punkuykichömi qayakaykämü. Mayqaykipis 

qayakamushqäta wiyar kichapämaptikiqa yaykamuptï juntumi mikushun. 

21Imano nakarpis mana ajayaypa yärakamuqkunataqa noqawan mandaq 

kayänanpaqmi churashaq. Satanásta vincishqäpitami noqatapis Taytä 
churamash paywan imayyaqpis mandaq kanäpaq. 

22<<Espíritu Santumi iglesiakunata sayno nikan. Rinriyuq kaqkunaqa 

nishqäkunata wiyakuyäsun>>. 

 

Apocalípsis 4 
Tayta Diosta jana pasacho alabayashqan 

1Saypitanami jana pasacho punku kicharaykämuqta rikarqä. Say hörami 

nawpata wiyashqänöla cornëta waqamuqnöraq kayno nimaqta wiyarqä: 
<<Kayman wisämuy. Kananmi rikasishayki ima päsananpaq kaqtapis>>. 

2Jinan hörami Espíritu Santu rikasimarqan jana pasacho kaykaq trönuta. 

Say trönuchömi juk jamaraykarqan. 

3Jamaraykaqqa jaspe rumino y cornalina ruminöraqmi chipipiykarqan. 

Jamakunan trönu jananpami esmeralda ruminöraq chipipiykaq seqyaw 
ichiraykarqan. 

4Say trönutami tumapararqan ishkay chunka chusku (24) trönukuna. Say 

trönukunamanmi yuraq mödanash y qori corönan jatish mayor runakuna 
jamakuyarqan. 

5Chawpincho kaykaq trönupitami asikyaypa asikyar elqukuy yarqamurqan. 

Maqakuypis bunruruypa bunrururmi wiyakämurqan. Trönupa nawpanchömi 
qanchis candelabrukuna rataraykäyarqan. Saykuna kayarqan Tayta Diospa 
qanchis espïritunkunami. 

6Trönu nawpanpanami kuyaylapaq cristal vidriunöraq lamar rikakarqan. 

Saynöpis trönu nawpankunapa tumaypami chusku 
kawaykaqkuna kaykäyarqan. Paykunapami intëru cuerpuncho nawinkuna 
karqan. 

7Punta kaqmi karqan león niraq. Ishkay kaqnami karqan töru niraq. Kimsa 

kaqnami karqan runa niraq. Chusku kaqnami karqan pajaykaq anka niraq. 

8Say chuskun kawaykaqkuna soqta riprayuqmi kayarqan. Saynöpis intëru 

cuerpunchömi nawinkuna karqan. Say kawaykaqkunami paqaspa 
junaqpapis niyarqan: <<¡Santu, santu, santu! 

¡Lapanpaq munayyuq Tayta Dios santumi kaykan! 

¡Payqa unaypita kawaq, kananpis kaykaq y shamunanpaq kaykaqmi 
kaykan!>> 

9Trönuncho jamaraykaq imayyaqpis kawaq Tayta Diosta sayno adorar 

agradëcikur alabayaptinmi 

10say ishkay chunka chusku (24) mayor runakunapis imayyaqpis kawaq 

Tayta Diospa nawpanman lätakuykur adorayarqan. Corönankunata jorqur 
Tayta Diospa trönunpa nawpanman churaykuyashpanmi niyarqan: 

11<<Tayta Diosnilä, qamlami lapanpaq munayyuq kaykanki. Imatapis qammi 

kamashkanki. Kawayta qosh kaptikimi lapanpis kawaykäyan. Saymi 
lapanpis respitayäshushpayki alabayäshunki>>. 

 

Apocalípsis 5 
Jesucristuta jana pasacho alabayashqan 

1Saypitanami trönucho jamaraykaqpa aluq kaq makincho rölluta rikarqä. Say 

rölluqa jananpa y rurinpami qelqaraykarqan. Qanchis kutimi cërawan 
kuchun laqararqan. 

2Saychömi juk munayyuq angilta rikarqä. Paymi sinchipa qayakur nirqan: 

<<¿Pilaraq cërankunata jorqurir rölluta kichaykunman?>> 

3Sayno niptinpis jana pasacho, ni kay pasacho ni pasa rurinchöpis say 

rölluta kichananpaq ni qelqarashqanta rikananpaqpis manami pipis 
karqansu. 

4Pipis say rölluta kichananpaq ni liyinanpaq mana kaptinmi fiyupa lakikur 

waqarqä. 

5Saymi ishkay chunka chusku (24) mayor runakunapita juknin nimarqan: 

<<Ama waqaysu. <Judá trïbupita yuriq León> nishqan 
runami Satanásta vincish. Paymi munayyuq kaykan qanchis cërata jorqur 
rölluta kichananpaq. Payqa rey Davidpita miraqmi kaykan>>. 

6Sayno nimaptinmi juk Carnishta rikarqä. Wanusishno karpis trönu 

nawpanchömi kawaykar ichiraykarqan. Saynöpis chusku kawaykaqkunapa 
chawpincho y ishkay chunka chusku (24) mayor runakunapa chawpinchömi 
kaykarqan. Qanchis waqrayuq y qanchis nawiyuqmi karqan. Say qanchis 
nawinkunaqa kaykan Tayta Dios kay pasaman kachamushqan qanchis 
espïritukunami. 

7Trönucho jamaraykaqpa aluq kaq makinpitami rölluta Carnish chaskirqan. 

8Chaskirkuptinmi nawpancho kaq chusku kawaykaqkuna y saycho kaq 

ishkay chunka chusku (24) mayor runakunapis puntanman lätakuykur 
adorayarqan. Paykuna lapanmi arpankunawan kayarqan. Saynöpis qoripita 
rurash tazonwanmi inciensuta sararäyarqan. Say inciensu karqan Tayta 
Diosman yärakuqkuna manakuyashqanmi. 

9Paykunami mushuq alabanzata cantar Carnishta alabayarqan kayno nir: 

<<Qamlami munayyuq kaykanki say rölluta chaskiskir kichanaykipaq. 
Qammi runakuna rayku wanushkanki. Yawarnikita jicharmi Tayta Diospaq 
runakunata rantishkanki. Saymi runakunata Tayta Dios salvash pï casta 
kayaptinpis, ima idiömata parlayaptinpis, may markacho täyaptinpis y may 
nacionpita kayaptinpis. 

10Tayta Diosninsipa makincho kayänanpaq y sirviqnin cürakuna 

kayänanpaqmi churashkanki. Paykunami pasacho mandaq kayanqa>>. 

11Saypitanami rikarqä yupaytapis mana atipaypaq angilkuna Carnishta 

alabaykäyaqta. Paykunami trönupa nawpancho, chusku kawaykaqkunapa 
nawpancho y ishkay chunka chusku (24) mayor runakunapa nawpanchöpis 
alabar 

12sinchipa niyarqan: <<¡Runakuna rayku wanusiyashqan Carnish lapanpaq 

munayyuqmi! 

¡Paymi lapan kamashqankunapapis ämun kaykan! 

¡Paynöqa manami pipis yachaq kansu! 

¡Lapan kawaqkuna payta imaypis alabaykuyäläsun!>> 

13Saynöpis wiyarqä jana pasacho kaykaqkuna, kay pasacho kaykaqkuna, 

pasa rurincho kaykaqkuna, lamar rurincho kaykaqkuna y lapanpis Tayta 
Dios kamashqan kaqkuna alabar kayno nikäyaqta: <<¡Trönucho jamaraykaq 
Tayta Dios y nawpancho kaykaq Carnish imayyaqpis alabash 
kaykuläsun!>> 

14Sayno alabayaptinmi Tayta Diospa nawpancho kaykaq chusku 

kawaykaqkuna <<¡amén!>> niyarqan. Saynöpis ishkay chunka chusku (24) 
mayor runakuna lätakuykur [imayyaqpis kawaq] Tayta Diosta adorayarqan. 

 

Apocalípsis 6 
Röllucho cërakuna laqaraykaqta Jesucristo jorqushqan 

1Saychömi rikarqä röllucho punta kaq laqaraykaq cërata Carnish jorquqta. 

Jorquriptinmi nawpancho kaq chusku kawaykaqkunapita juknin 
maqakuynöraq qayakamur nimurqan: <<¡Shamuy!>> 

2Sayno nimuptin rikärishqächömi yuraq cawalluta rikarqä. 

Loqaraqninmi flëchan aptash kaykarqan. Paymi corönata chaskirkur Tayta 
Diospa contran kaqkunata majaypa majar ushakäsinanpaq aywarqan. 

3Röllucho ishkay kaq laqaraykaq cërata Carnish jorquriptinmi nawpancho 

kaq chusku kawaykaqkunapita juknin qayakamur nimurqan: <<¡Shamuy!>> 

4Sayno nimuptinmi puka cawallu yarqamurqan. Loqaraqninmi jatun 

espädata chaskiskir runakuna chikinakur kikinpura wanusinakuyänanpaq 
aywarqan. 

5Röllucho kimsa kaq laqaraykaq cërata Carnish jorquriptinmi nawpancho 

kaq chusku kawaykaqkunapita juknin qayakamur nimurqan: <<¡Shamuy!>> 
Sayno nimuptin rikärishqächömi yana cawallu shamuykaqta rikarqä. 
Loqaraqninmi balanzan aptash kaykarqan. 

6Saymi say chusku kawaykaqkunapa chawpinpita kayno nimuqta wiyarqä: 

<<¡Muchuymi kanqa! Saymi juk junaq arur gänayashqan aypanqa juk kïlu 
trïguta o kimsa kïlu cebädata rantiyänalanpaq. Muchuy kaptinpis aceititawan 
vïnutaqa ama ushakäsiysu>>. 

7Röllucho chusku kaq laqaraykaq cërata Carnish jorquriptinmi nawpancho 

kaq chusku kawaykaqkunapita jukninna qayakamur nimurqan: 
<<¡Shamuy!>> 

8Sayno nimuptin rikärishqächömi bäyu cawalluta rikarqä. Loqaraqninpa 

jutinmi karqan Wanuy. Paypa qepantanami Hades shamurqan. Ishkanmi 
yarqayämurqan runakunata espädawan, muchuywan, qeshyawan y munti 
uywakunawan wanusiyänanpaq. Saymi munayyuq kayarqan pulanpa 
pulannin runakunata wanusiyänanpaq. 

9Röllucho pisqa kaq laqaraykaq cërata Carnish jorquriptinmi 

almakuna altar chakincho kaykäyaqta rikarqä. Say almakuna kayarqan 
Diospa wilakuyninta wiyakuyashqanpita y Jesucristuman 
yärakuyashqanpita wanusiyash runakunapa almankunami. 

10Paykunami sinchipa niyarqan: <<Nishqaykikunata cumpliq santu Tayta 

Dios, ¿imaynataq wanusiyämaq runakunata juzganki?>> 

11Sayno niyaptinmi Tayta Dios nirqan: <<Shuyaykuyayraq. Qamkuna 

wanuyashqaykinölami wakin yärakamuqkunapis wanuyanqa>>. Sayno 
nirmi say almakunata yuraq mödanata jatiparqan. 

12Röllucho soqta kaq laqaraykaq cërata Carnish jorquriptinmi pasa fiyupa 

suksukyarqan. Say hörami rikarqä inti yanayar lütu tëla niraq rikakuqta y 
killapis yawar niraq rikakuqta. 

13Fiyupa wayraptin hïgus shikwamuqnöraqmi qoyllarkunapis jana pasapita 

shikwayämurqan. 

14Jana pasapis rölluno luylukarkur luylukarkurmi elaqakäkurqan. Jirkakuna 

y lamarcho islakunapis juklämanmi witikuyarqan. 

15Kay pasacho reykuna, rïcukuna, mandaq soldädukuna, ashmaykuna y 

wakin runakunapis qaqakunaman y machaykunamanmi pakakuyarqan. 

16Saychömi jirka puntakunata y qaqakunatapis niyarqan: <<¡Janäkunaman 

juchumuy! ¡Trönucho jamaraykaqpis y Carnishpis fiyupa rabyashqami 
kaykäyan! ¡Paykunapita pakaykayälämay! 

17¡Lapan runakunata castigananpaq kaq tiempu chämushnami! ¡Tayta 

Diospa castïgunta manami pipis awantanqasu!>> 

 

Apocalípsis 7 
Payman yärakuqkunata Tayta Dios señalashqan 

1Saypitanami chusku angilkuna kay pasapa chuskun kuchuncho 

ichiraykäyaqta rikarqä. Say angilkunami wayrata saparäyarqan kay 
pasamanpis ni lamarmanpis ni ima jachamanpis mana wayrämunanpaq. 

2Paykunami munayyuq kayarqan kay pasatapis lamartapis 

castigayänanpaq. Saynöpis rikarqä inti yarqamunan kaqpita imayyaqpis 
kawaq Tayta Diospa sëllun aptash juk ángel shamuykaqta. Say angilmi 
pasapa kuchunkunacho kaykaq chusku angilkunaman sinchipa qayakur 

3nirqan: <<¡Tayta Diosninsipa sirviqninkunata urkunkunacho manaraq 

señalaptïqa amaraq ushakäsiyayraqsu kay pasacho kaqkunata, lamarcho 
kaqkunata ni jachakunatapis!>> 

4Saypitanami ayka runakunata señalashqantapis wiyarqä. Say runakuna 

kayarqan pachak chusku chunka chusku waranqa (144,000) runakunami. 
Paykuna kayarqan lapan Israel trïbu runakunapitami: 

5Judá trïbupitami chunka ishkay waranqa (12,000) kayarqan. Rubén 

trïbupitami chunka ishkay waranqa (12,000) kayarqan. Gad trïbupitami 
chunka ishkay waranqa (12,000) kayarqan. 

6Aser trïbupitami chunka ishkay waranqa (12,000) kayarqan. Neftalí 

trïbupitami chunka ishkay waranqa (12,000) kayarqan. Manasés trïbupitami 
chunka ishkay waranqa (12,000) kayarqan. 

7Simeón trïbupitami chunka ishkay waranqa (12,000) kayarqan. Leví 

trïbupitami chunka ishkay waranqa (12,000) kayarqan. Isacar trïbupitami 
chunka ishkay waranqa (12,000) kayarqan. 

8Zabulón trïbupitami chunka ishkay waranqa (12,000) kayarqan. José 

trïbupitami chunka ishkay waranqa (12,000) kayarqan. Benjamín trïbupitami 
chunka ishkay waranqa (12,000) kayarqan. 

Saysika runakuna yuraq mödanash jana pasacho kayashqan 

9Saypitami rikarqä Tayta Dios jamarashqan trönupa nawpancho y 

Carnishpa nawpancho yupaytapis mana atipaypaq saysika runakuna 
palmankuna aptash y yuraq mödanan jatish kaykäyaqta. Paykuna kayarqan 
maysay nación runakuna, maysay trïbu runakuna, maysay marka runakuna 
y tukuy idiömata parlaq runakunami. 

10Paykunami sinchipa niyarqan: <<¡Trönucho jamaraykaq Tayta Dios y 

nawpaykicho kaykaq Carnish, qamkunami salvayämashkanki!>> 

11Saymi Tayta Diospa puntancho kaykaq chusku kawaykaqkuna, ishkay 

chunka chusku (24) mayor runakuna y lapan angilkunapis lätakuykur Tayta 
Diosta alabar 

12niyarqan: <<¡Amén! 

¡Tayta Diosninsi alabash kaykuläsun! 

¡Pay japalanmi lapantapis musyan! 

¡Imayyaqpis payta agradëcikushun! 

¡Pay japalanmi lapanpaq munayyuq kaykan! 

¡Imayyaqpis payta alabashun! 

¡Amén!>> 

13Saymi Tayta Diospa nawpancho kaykaq ishkay chunka chusku (24) mayor 

runakunapita juknin tapumarqan: <<¿Pïkunataq say yuraq mödanan jatish 
runakuna kaykäyan? ¿Maypitataq shayämush?>> nir. 

14Sayno nimaptinmi nirqä: <<Taytay, qammi musyanki>>. Sayno niptïmi 

nimarqan: <<Paykunaqa seqaypa nakaykunata päsaq runakunami 
kaykäyan. Carnish yawarninta jichar wanushqanpitami perdonashna 
kaykäyan. Carnishpa yawarninwan taqshakush kayaptinmi mödanankuna 
yuraq kaykan. 

15Say runakunaqa Tayta Dios jamarashqan trönun nawpanchömi kaykäyan. 

<<Paqasta junaqtami templuncho alabaykäyan. Trönucho jamaraykaq 
Tayta Diosmi paykunata imaypis rikanqa. 

16Paykunaqa imaypis mananami mikanäyanqanasu ni yakunäyanqanasu. 

Intipis paykunata manami rupanqanasu. Shanaypis mananami 
ajayäsinqanasu. 

17Tayta Dios jamarashqan trönun nawpancho Carnishmi paykunata misinqa. 

Imaypis mana yakunäyänanpaqmi kawasikuq yakuman pushanqa. Kikin 
Tayta Diosmi shoqashpan weqinkunatapis pisapanqa>>. 

 

Apocalípsis 8 

Röllucho qanchis kaq laqaraykaq cërata jorqushqan 

1Röllucho qanchis kaq laqaraykaq cërata Carnish jorquriptinmi jana pasacho 

pulan hörano pipis parlakurqansu. 

2Nirkurnami Tayta Diospa nawpancho qanchis angilkuna ichiraykäyaqta 

rikarqä. Paykunami cada ünun cornëtata chaskiyarqan. 

3Saypitanami Tayta Diospa trönun nawpancho kaykaq altarman juk ángel 

charqan inciensu qoshnisikunan aptash. Altarpis inciensu qoshnisikunanpis 
qoripitami karqan. Saychömi aska inciensuta chaskirqan Diosman 
yärakuqkuna manakuyashqantawan altarman churananpaq. 

4Altarcho rupasiptinmi yärakuqkuna manakuyashqanpis y inciensupa 

qoshtayninpis Tayta Diosman charqan. 

5Say angilmi inciensu qoshnisikunanman altarcho kaykaq shanshata 

winarkur kay pasaman jitaramurqan. Saymi asikyaypa asikyar elqukurqan, 
maqakuypis seqaypami bunrurumurqan y pasapis fiyupami suksukyarqan. 

Chusku angilkuna cornëtakunata tukayämushqan 

6Saypitanami cornëtata chaskiq qanchis angilkuna tukayänanpaq 

kamarikuyarqan. 

7Punta kaq ángel cornëtata tukamuptinmi ninawan yawar talush runtu tamya 

pasaman tamyarqan. Saywanmi cäsi pulan pasa rupar ushakarqan. Say 
runtu tamya chashqan kaqqa jachapis qewapis lapanmi ushakäyarqan. 

8Saypita ishkay kaq ángel cornëtata tukamuptinmi jatunkaray jirkano 

rupaykar lamarman kuchparqan. Saymi cäsi pulan lamar yawarman 
tikrarqan. 

9Yawarman tikrashqan kaqchöqa lapanmi wanuyarqan. Saynölami saycho 

kaykaq büquikunapis talpukar ushakäyarqan. 

10Kimsa kaq ángel cornëtata tukamuptinmi jatunkaray rupaykaq qoyllar 

shikwamurqan. Say qoyllarmi cäsi pulan mayukunaman y cäsi pulan 
pukyukunaman charqan. 

11Qoyllarpa jutinmi karqan Ayaq. Ayaq kaptinmi say qoyllar chashqan kaq 

yakuqa ayaq rikakurqan. Say yakuta upuq kaqkunaqa saysikami 
wanuyarqan. 

12Chusku kaq ángel cornëtata tukamuptinmi intipis killapis qeshyarqan. 

Saymi intipis ni killapis shumaq asikyarqannasu. Saynölami cäsi pulan 
qoyllarkunapis chipipïyarqannasu. 

13Saypitanami rikarqä juk anka junaqpa tumaykaqta. Say hörami wiyarqä 

say anka sinchipa kayno nimuqta: <<¡Wawalaw, wawalaw, wawalaw! 

Pasacho kawaqkuna ¡imanöraq kayanqa! ¡Kimsaraqmi angilkuna cornëtata 
tukayämunan pishin!>> 

 

Apocalípsis 9 
Pisqa kaq ángel cornëtata tukamushqan 

1Saypitanami pisqa kaq ángel cornëtata tukamuptin pasaman qoyllar 

shikwamuqta rikarqä. Say qoyllarmi 
chaskirqan supaykuna wichqaraykäyashqan wanwanyaykaq pasapa 
shiminpa llävinpa wawanta. 

2Pasapa shiminta kichaskiptinmi jatun jornupita qoshtay yarqamuqnöraq 

qoshtay yarqamurqan. Say qoshtay intita sapaptinmi pasa sakakäkurqan. 

3Say qoshtaypitanami kay pasaman juntaqpaq chukluskuna 

yarqayämurqan. Say chukluskunami alacranno seqaypa venënuyuq 
kayarqan. 

4Paykunatami nirqan qewatapis ni jachatapis mana ushakäsiyänanpaq. 

Saypa trukanqa Tayta Diospa sëllunwan urkuncho mana señalaraq 
runakunalata nakasiyänanpaqmi nirqan. 

5Saynöpis nirqan runakunata nakasirpis mana wanusiyänanpaqmi. 

Wanusiyänanpa trukanqa pisqa killa nanaywan nakasiyänalanpaqmi nirqan. 
Saymi alacrán picaptin nakashqannöraq nanaywan nakayarqan. 

6Say wisan runakuna seqaypa nakar wanuyta munarpis manami imanöpapis 

wanuyanqasu. Wanuyta ashirpis manami tariyanqasu. 

7Say chukluskuna kayarqan guërraman aywayänanpaq kamarish 

cawallukunanömi. Umancho qori corönan jatishnömi kayarqan. Qaqlanpis 
runapa qaqlanömi karqan. 

8Aqsankunanami imayka warmipa aqsanno y kirunkunanami imayka leonpa 

kirunno karqan. 

9Cuerpunkunaqa läta chalëcushnömi karqan. 

Pajayaptin riprankuna sapsapyashqanpis wiyakarqan carrëtan qarachash 
cawallukuna guërraman aywaqnöraqmi. 

10Chupannami alacranpa chupanno awja punta karqan. Chupanwan 

chiwiptinmi runakuna pisqa killa qeshyar nakayarqan. 

11Say chukluskunapa mandaqnin karqan wanwanyaykaq raqracho angilmi. 

Say angilpa jutinmi hebreo idiömacho Abadón y griego idiömacho Apolión. 

12Say punta kaq nakay päsaskiptinpis ishkay nakaykunaraqmi 

chämunanpaq kaykan. 

Soqta kaq ángel cornëtata tukamushqan 

13Soqta kaq ángel cornëtata tukamuptinmi wiyarqä Tayta Diospa 

nawpancho kaykaq qori altarpa chuskun waqran chawpinpita parlamuqta. 

14Saychömi say cornëta tukamuq angilta nirqan: <<Éufrates mayu 

kuchuncho wataraykaq chusku angilkunata paskamuy>>. 

15Paskariykamuptinmi say chusku angilkuna mayu kuchunpita aywayarqan 

kay pasacho cäsi pulan runakunata wanusiyänanpaq. Say angilkuna 
puestukush kayarqan say höra, say junaq, say killa, say wata runakunata 
wanusiq yarquyänanpaqmi. 

16Kayno niqtami wiyarqä: <<¡Say angilkunawanmi ishkay pachak millón 

(200,000,000) soldädukuna cawallunkuna loqash aywaykäyan!>> 

17Soldädukunapa chalëcunkunami karqan ninano puka, zafiruno azul y 

azufrino qarwash. Cawallunkunapa umankunami karqan leonpa umanno. 
Shiminpitami yarqamurqan ninapis, qoshtaypis y azufripis. Saynömi 
soldädukunata y cawallunkunata revelacioncho rikarqä. 

18Shiminpita yarqamuq azufri, nina y qoshtaymi kay pasacho cäsi pulan 

runakunata ushakäsirqan. 

19Manami shiminpita yarqamuqkunalawansu runakunata cawallukuna 

wanusiyarqan, saypa trukanqa culebra niraq umayuq chupankunawanpis 
wachirmi wanusiyarqan. 

20Sayno kaptinpis mana wanuq runakunaqa jusalikuyashqankunata manami 

wanakuyarqansu. Saypa trukanqa supaykunata y ïdulukunatami imaypis 
adorayarqan. Say ïdulukunaqa qoripita, qellaypita, broncipita, rumipita y 
qerupita rurash karmi rikayansu ni wiyayansu ni puriyansu. 

21Saynöpis manami kachariyarqansu wanusikuq kayta, brüju 

kayta, fornicación jusata y suwakuytapis. 

 

Apocalípsis 10 
Qelqaraykaq taksha rölluta ángel sararashqan 

1Saypitanami rikarqä munayyuq ángel pukutaycho jana pasapita 

uraykämuqta. Uman jananchömi seqyaw ichiraykarqan. Qaqlanpis intinömi 
chipipirqan. Chankankunapis junishta nina sharkuqnöraqmi karqan. 

2Kicharaykaq taksha röllun aptashqami shamurqan. Aluq kaq chakinmi 

lamarman jarurarqan y isuq kaq chakinnami pasaman jarurarqan. 

3Paymi leonnöraq seqaypa qapararqan. Sayno qaparaptinmi 

maqakuykunapis qanchis kuti bunrurumurqan. 

4Say qanchis maqakuykuna bunrurumur nishqankunata qelqayta munaptïmi 

jana pasapita nimarqan: <<Say wiyashqaykita ama qelqaysu. Imata 
niyämushqantapis ama pitapis wilapaysu>>. 

5Saymi lamarcho y pasacho ichiraq ángel aluq kaq makinta jana pasaman 

joqarirqan. 

6Sayno joqarkurmi jana pasatapis, kay pasatapis, lamartapis kamaq y 

imayyaqpis kawaq Tayta Diospa jutincho jurar nirqan: <<¡Tayta Dios 
mananami mas shuyanqanasu! 

7¡Qanchis kaq ángel cornëtata tukayta qalaykuptinmi lapantapis Tayta Dios 

cumplir qalaykunqa! ¡Lapanpis päsanqa sirviqnin profëtakunawan 
wilashqannölami!>> 

8Saypitanami jana pasapita yapay nimarqan: <<Lamarta y pasata 

jaruraykaq angilman ayway kicharaykaq rölluta chaskinaykipaq>>. 

9Sayno nimaptinmi ángel kaqman aywar say rölluta manakurqä. Saymi 

ángel nimarqan: <<Kay rölluta mikuy. Mikuptiki abëjapa mishkinnömi 
mishkinqa. Pachaykichömi isanqa seqaypa ayanqa>>. 

10Rölluta chaskirkurmi mikurqä. Mikuptïmi shimïcho abëjapa mishkinnöraq 

mishkirqan. Pachächönami seqaypa ayarqan. 

11Mikuskiptïmi nimarqan: <<Runakunata ima päsananpaq kaqkunata yapay 

wilakuy. Tayta Dios nishqannölami runakunata päsanqa pï casta 
kayaptinpis, may nacionpita kayaptinpis, ima idiömata parlayaptinpis y rey 
kayaptinpis>>. 

 

Apocalípsis 11 
Tayta Diospa ishkay wilakuqninkuna 

1Saychömi shoqushpita rurash värata ángel aptaparkamashpan nimarqan: 

<<Jerusalénpa ayway Tayta Diospa templunta 
y altarta tupumunaykipaq. Nirkur yupamunki saycho adoraq runakunata. 

2Templu waqtancho kaykaq patiuta isanqa ama tupumunkisu. Say patiuta 

kachariykushkä mana cäsukamaq runakuna munaynincho 
sararäyänanpaqmi. Paykunami chusku chunka ishkay (42) 
killa sagrädu Jerusalén markata munaynincho sararäyanqa. 

3Say wisanmi ishkay wilakuqnïkunata noqa nishaq juk waranqa ishkay 

pachak soqta chunka (1,260) junaq wilakuynïta wilakuyänanpaq. Paykunaqa 
qachqa mödanankuna jatishqami wilakuyanqa>>. 

4Say ishkay wilakuqkunaqa kay pasata kamaq Tayta Diospa nawpancho 

kaykaq ishkay olïvukuna y ishkay candelabrukunami kaykäyan. 

5Pipis paykunata wanusiyta munayaptinqa shiminkunapita nina yarqamurmi 

rupar ushanqa. Paykunawan churaqkunaqa saynömi wanuyanqa. 

6Say ishkay wilakuqkunaqa munayyuqmi kayanqa tamyatapis mana 

tamyasiyämunanpaq, yakutapis yawarman tikrasiyänanpaq y munayashqan 
höra pestiwan runakunata ushakäsiyänanpaqpis. 

7Tayta Dios munashqanno wilakuyninta wilakur ushaskiyaptinnami 

wanwanyaykaqpita anticristo yarqamur paykunapa contran sharkur 
wanusinqa. 

8Wanusiptinmi ayankuna jatun markapa pläzancho jitaräyanqa. Say 

markachömi Señor Jesucristutapis wanusiyarqan. Say markapaqmi 
Sodomano y Egiptuno kashqanta niyan. 

9Kimsa junaq pulanyaqmi maysay marka runakunapis, maysay trïbu 

runakunapis, ima idiömata parlaq runakunapis y maysay nación 
runakunapis wanush jitaraykäyaqta rikayanqa. Ayankunatapis 
pampayänanta manami kachapäyanqasu. 

10Say wilakuqkuna aläpa rabyanäsish kayaptinmi runakuna kushikuyashpan 

regäluta jukninpis jukninpis qaranakuyanqa. 

11Wanush jitaraykäyashqanpita kimsa junaq pulantami say ishkay 

wilakuqninkunata Tayta Dios kawarisimunqa. Sayta rikaqkuna lapanmi 
pasaypa mansakäyanqa. 

12Kawarirkamurnami wiyayanqa <<¡kayman shayämuy!>> nir jana pasapita 

qayakamuqta. Chikiqninkuna rikaraykäyaptinmi pukutay rurinpa jana 
pasaman aywakuyanqa. 

13Say höra pasa fiyupa suksukyaptinmi say markacho cada chunka wayipita 

juk wayi juchunqa y qanchis waranqa (7,000) runakuna wanuyanqa. 
Kawaykar quëdaqkunaqa pasaypa mansakashqami Tayta Diosta 
alabayanqa. 

14Ishkay kaq nakay päsaptinpis juk masraqmi chämunanpaq kaykan. 

Qanchis kaq ángel cornëtata tukamushqan 

15Qanchis kaq ángel cornëtata tukamuptinmi jana 

pasacho angilkuna sinchipa kayno niyämushqan wiyakämurqan: <<¡Lapan 
nacionkunapis Señorninsi Tayta Diospa y Cristupa makinchönami 
kaykäyan! 

¡Paymi imayyaqpis rey kanqa!>> 

16Saymi Diospa puntancho kaykaq ishkay chunka chusku (24) mayor 

runakuna trönunkunacho jamaraykäyashqanpita lätakuykur Tayta Diosta 
adorayashpan 

17niyarqan: <<Lapanpaq munayyuq Tayta Dios, qamtami agradëcikuyä. 

Unaypitami kaykanki, kananpis kaykankimi [y shamunaykipaqnami 
kaykanki]. Lapantami munaynikicho sararaykanki. Kanan qamnami 
mandayta qalaykushkanki. 

18Nishqaykita wiyakuyta mana munarmi maysaychöpis runakuna fiyupa 

rabyanäyarqan. Kananqa kikikimi rabyakur wanushkunata juzganki. Tiempu 
chämushnami sirvishuqniki profëtakunata y qamman 
yärakur mansapakushuqnikikunata rïcu kayaptinpis pobri kayaptinpis 
premiuta qonaykipaq. Runa mayinta wanusiqkunataqa ushakäsinkimi>>. 

19Saymi jana pasacho kaykaq templu kichakaskiptin rikarqä saycho 

kaykaq Pactu Babulta. Elqukuypis, maqakuypis y runtu tamyapis fiyupami 
karqan. Kay pasapis fiyupami suksukyarqan. 

 

Apocalípsis 12 
Warmipa wawanta Satanás wanusiyta munashqan 

1Saypitanami jana pasacho rikakämurqan intino chipipiykaq warmi. Say 

warmipa chakin uraläninchömi killa kaykarqan. Jatirashqan corönachömi 
chunka ishkay qoyllarkuna karqan. 

2Say warmimi qeshyakuy nanaywan fiyupa qaparaykarqan. 

3Saypitanami jana pasacho rikakämurqan qanchis umayuq y chunka 

waqrayuq jatunkaray puka dragón. Cada umanchömi corönata jatirarqan. 

4Chupanwan qarashtarmi cäsi pulan qoyllarkunata kay pasaman 

jitariykamurqan. Warmi qeshyakunanpaqna kaykaptinmi nawpanman 
ichikuykurqan wamra yuriskiptin mikukurkunanpaq. 

5Saypitanami say warmi qeshyakurqan olqu wamrata. Paymi lapan 

nacionkunata fiërru värawan mandananpaq yurirqan. Saypitami say 
wamrata Tayta Dios nawpanman pushakurqan. 

6Mamannami qeshpirqan Tayta Dios kamarishqan sunyaq jirkaman. 

Saychömi Tayta Dios mikuyta kamariparqan juk waranqa ishkay pachak 
soqta chunka (1,260) junaq. 

Jana pasapita Satanásta qarqamushqan 

7Jana pasachönami guërrata rurayarqan Miguel jutiyuq angilwan say puka 

dragón. Miguelta yanapäyarqan angilninkuna y dragontanami 
yanapäyarqan qatiraqnin angilkuna. 

8Dragonta y qatiraqnin angilkunatapis guërracho vincirkurmi jana pasapita 

qarqayämurqan. 

9Say jatunkaray dragonqa diablu nishqan Satanásmi. Paymi maysaychöpis 

runakunata engañaq unay culebra kaykan. Payta y qatiraqnin angilkunata 
vinciskiyaptinnami Tayta Dios kay pasaman qarqamurqan. 

10Saypitami wiyarqä jana pasapita sinchipa nimuqta: <<¡Kananqa 

yärakuqkunata Tayta Diosninsi salvananpaq kaq höra chämushnami! 

¡Tayta Diosninsi munayninwan mandaykashqanqa chämushnami! 

¡Kananpitaqa Jesucristunami lapantapis makincho sararanqa! 

¡Satanásqa jana pasapita qarqushnami kaykan! 

¡Tayta Diosman yärakuqkunata paqasta junaqta tumpaq 
Satanás vincishnami kaykan! 

11Tayta Diosman yärakuqkunami payta vinciyarqan yawarninta Carnish 

jichar wanushqanpita y Tayta Diospa wilakuynin nishqanno kawayashpan. 
Manami wanuytapis mansariyarqansu. Saypa trukanqa listumi kayarqan 
Carnishman yärakuyashqanpita wanuyänanpaqpis. 

12¡Jana pasacho taqkuna, kushikuyay! 

¡Wawalaw, kay pasacho y lamarcho kaqkuna! Jana pasapita 
qarqaytakamush karmi diablu fiyupa rabyash puriykan. Pay musyaykanmi 
walka tiempulana runakunata engañananpaq kashqanta>>. 

Jesucristuman yärakuqkunata Satanás nakasishqan 

13Kay pasaman jitaskamuptinmi dragonqa olqu wamrata qeshyakuq warmita 

qatikacharqan. 

14Saymi say warmita Tayta Dios kamariparqan ankapa älantano qeshpir 

sunyaq jirkaman aywakunanpaq. Saychömi say warmita Tayta Dios shumaq 
rikarqan kimsa wata soqta killa. 

15Saymi dragonqa mayutanöraq yakuta aqtumurqan warmita apananpaq. 

16Warmita mana apananpaqmi pasapa shimin kichakar say yakuta 

ultakurkurqan. 

17Saymi dragonqa fiyupa rabyakushpan warmipa wakin wawankunatana 

ushakäsinanpaq aywarqan. Warmipa wawankunaqa Jesucristo 
wilakushqanta chaskikur Tayta Diospa mandamientunkunata cumpliq 
runakunami kaykäyan. 

18Nirkurnami dragonqa lamar kuchunman aywaykur ichikuykurqan. 

 

Apocalípsis 13 
Anticristo shamunanpaq kashqan 



2402 

 

 
© 2018  Wycliffe Bible Translators, Inc. 

  
 

 

1Saypitanami lamarpita anticristo yarqaykämuqta rikarqä. Payqa qanchis 

umayuq y chunka waqrayuqmi karqan. Cada waqranchömi corönata 
jatirarqan. Cada umankunachönami Tayta Diospa contran qelqararqan. 

2Cuerpun karqan leopardupa niraqmi. Chakinkunami kayarqan 

ukumaryapa niraq. Y shiminnami karqan leonpa niraq. Paytami munayninta 
dragón qorqan lapanta mandananpaq. 

3Anticristupa juk uman seqaypa shatush kaykaqtami rikarqä. Shatush 

kaykarpis wanunanpa trukan aliyarqanmi. Aliyaptinmi runakuna 
mansakäyashpan nishqankunata cäsukuyarqan. 

4Anticristuta munayninta qoshqanpitami dragonta runakuna adorayarqan. 

Saynölami anticristutapis adorar niyarqan: <<¡Payno munayyuqqa manami 
pipis kansu! ¡Manami pipis payta vinciyta kamäpakunsu!>> 

5Anticristutami Tayta Dios kachaparirqan yachaq tukur paypa contran 

rimananpaq. Saynöpis munayninta qorqan chusku chunka ishkay (42) killa 
munashqanno imatapis rurananpaqmi. 

6Saymi anticristuqa Tayta Diospa contran, jana pasacho kaykaq templupa 

contran y jana pasacho kaykaqkunapa contran imaykatapis nirqan. 

7Saynöpis anticristuta Tayta Dios kachaparirqan payman yärakuqkunata 

atacar vincinanpaqmi. Saymi munaynincho sarararqan maysay trïbu 
runakunatapis, maysay marka runakunatapis, ima idiömata parlaq 
runakunatapis y maysay nación runakunatapis. 

8Lapan runakunami anticristuta adorayarqan. Say adoraq runakunapa 

jutinkunaqa Libru de la Vïdacho manami qelqararqansu. Say libruqa 
wanusiyashqan Carnishpa librunmi kaykan. Say libruta Tayta Dios 
qelqarqan kay pasata kamashqan wisanmi. 

9Rinriyuq kaqkunaqa nishqäkunata wiyakuyäsun. 

10Carcilcho wichqaraqpaq kaqkunaqa carcilchömi wichqaräyanqa. 

Wanusish kayänanpaq kaqkunaqa wanusishqami kayanqa. Sayno 
päsaptinpis Diosman yärakuqkunaqa pacienciakuyäsun. Imano nakarpis 
payman yärakuyäsun. 

Anticristupa profëtan shamunanpaq kashqan 

11Nirkurnami rikarqä anticristupa profëtan pasa rurinpita yarqaykämuqta. 

Pay karqan carnishpa waqranno waqrashqami. Isanqa dragonnömi 
parlarqan. 

12Anticristunömi munayyuq karqan. Paymi lapan runakunata nirqan 

anticristuta adorayänanpaq. Anticristuqa uman shatush kashqanpita 
aliyashnami kaykarqan. 



2403 

 

 
© 2018  Wycliffe Bible Translators, Inc. 

  
 

 

13Saynöpis anticristupa profëtan milagrukunatami rurarqan. Runakuna 

rikaykäyaptinmi jana pasapita ninatapis shikwasimurqan. 

14Anticristupa nawpancho milagrukunata rurarmi runakunata 

engañarqan. Nirkurnami runakunata mandarqan ïduluta rurayänanpaq. Say 
ïdulu karqan uman shatush kashqanpita aliyash anticristo niraqmi. 

15Anticristupa profëtanqa munayyuq karmi ïduluta kawayta qorqan. Saymi 

say ïdulu parlar payta mana adoraq kaqkunata wanusiyänanpaq nirqan. 

16Saynöpis anticristuqa yachaq runata y mana yachaq runatapis, rïcu runata 

y muchuq runatapis, ashmaykunata y mana ashmaykunatapis lapantami 
aluq kaq makincho o urkuncho karpis señalasirqan. 

17Say señal karqan anticristupa jutinpa nümerunmi. Señaläni kaq runakuna 

manami rantipakuyta ni rantikuyta kamäpakuyarqansu. 

18Anticristupa ima nümerun kashqantapis shumaq tantiyakuyay. Say 

nümerunqa kaykan soqta pachak soqta chunka soqtami (666). Runapa 
jutinmi say nümeru kaykan. Pipis yachaq kaqqa tantiyakusun pï runapa jutin 
say nümeru kashqantapis. 

 

Apocalípsis 14 
Salvash kaqkuna cantayashqan 

1Saypitanami rikarqä Sión lömacho Carnish ichiraykaqta. Paypa 

nawpanchömi pachak chusku chunka chusku waranqa (144,000) runakuna 
kaykäyarqan. Paykunapa urkunkunachömi Carnishpa jutin y Carnishpa 
Taytanpa jutin qelqaraykarqan. 

2Jana pasapitami wiyakämurqan aska yaku raqrapa bunyaypa bunyar 

aywaqno y maqakuy bunruruqno. Saynöpis saysika arpakunata 
tukayämushqannömi wiyakämurqan. 

3Sayqa karqan mushuq alabanzata cantayashqanmi. Sayta cantayarqan 

Tayta Diospa trönun nawpancho, chusku kawaykaqkunapa nawpancho y 
saycho kaq ishkay chunka chusku (24) mayor runakunapa nawpanchömi. 
Wakin runakuna manami say alabanzata yachakuyta kamäpakuyarqansu. 
Saypa trukanqa say pachak chusku chunka chusku waranqa (144,000) 
salvash runakunalami yachayarqan. 

4Paykunaqa warmiwan mana kakuq runakuna karmi doncëlla 

jipashno püru kaykäyan. Imano nakarpis Carnish munashqannömi 
kawayarqan. Paykunata salvarqan Tayta Diospaq y 
Carnishpaq primiciano kayänanpaqmi. 

5Imaypis mana lulakur jusaynaqmi kaykäyan. 

Kimsa angilkuna wilakuyashqan 

6Saypitanami rikarqä juk ángel junishpa pajaykaqta. Paymi mana ushakaq 

ali wilakuyta apamurqan. Say wilakuy kaykan maysay nación runakunapaq, 
maysay trïbu runakunapaq, ima idiömata parlaqkunapaq y maysaycho taq 
runakunapaqmi. 

7Say angilmi sinchipa nimurqan: <<¡Tayta Diosta mansapakur payta 

alabayay! ¡Höra chämushnami lapan runakunata juzgananpaq! ¡Jana 
pasata, kay pasata, lamarta y pashtaq yakukunatapis kamaq Tayta Diosta 
adorayay!>> 

8Say angilpa qepanta juk angilpis aywarmi nirqan: <<¡Ushakashnami, 

ushakashnami jatunkaray Babilonia marka! ¡Babiloniami vïnuwan 
shinkäsiqnöpis lapan nación runakunata mana ali costumbrinkunata 
yachasirqan!>> 

9Say angilpa qepantanami mas juk angilpis aywar sinchipa nirqan: 

<<Mayqanpis anticristuta y ïdulunta adorar señalninta urkunman o 
makinman churasikuq kaqkunataqa 

10cöpa junta winaraykaq rabyaynintami Tayta Dios mana kuyapaypa 

upusinqa. Carnish y santu angilninkunapis rikaykäyaptinmi say runakuna 
azufrintin nina rataykaqcho rupar nakayanqa. 

11Paqasta junaqta mana upiypa rupaptinmi imaypis qoshtay 

sharkunqa. Saynölami anticristuta y ïdulunta adorar señalninta 
churasikuqkunapis paqasta junaqta nakayanqa>>. 

12Say ángel nishqanno kananpaq kaykaptinqa Jesucristuman yärakuqkuna 

Tayta Diospa mandamientunkunata cäsukur mana ajayaypa payman 
yärakuyäsun. 

13Saypitanami wiyarqä jana pasapita kayno nimuqta: <<Kay nishqäta 

qelqay: <Kananpitaqa Jesucristuman yärakuykar wanuqkuna kushishqami 
kayanqa> >>. Santu Espïritupis nirqan: <<¡Aw, paykunaqa mananami 
nakayanqanasu, sinöqa jawkanami kawayanqa! Payman yärakur alita 
rurayashqankunata Tayta Dios manami qonqanqasu>>. 

Juiciu final kananpaq wilakushqan 

14Rikärishqächömi rikarqä yuraq pukutay janancho runapa surin niraq 

jamaraykaqta. Paymi kaykarqan qori coronash y afilash ösin aptash. 

15Saypitanami jana pasacho kaykaq templupita juk ángel yarqaskamur 

pukutay janancho jamaraykaqta sinchipa nirqan: <<¡Cosëcha 
poquraykannami! ¡Cosechanaykipaq tiempu chämushnami! ¡Ösikita 
aptakurkur cosechamunaykipaq ayway!>> 

16Sayno niptinmi pukutay janancho jamaraykashqanpita shamur ösinta 

aptakurkur kay pasacho runakunata shuntamurqan. 

17Saypitanami mas juk ángel jana pasacho kaykaq templupita ali afilash ösin 

aptash yarqamurqan. 

18Altarcho kaykashqanpitanami yapay mas juk angilpis yarqamurqan. Paymi 

altarcho nina kawasiq karqan. Say angilmi ösin aptash kaq angilta sinchipa 
qayakur nirqan: <<¡Üva poquraykannami! ¡Ösikiwan lapanta shuntamuy!>> 

19Sayno niptinmi say ángel ösinwan kay pasacho üvata 

shuntarqan. Shuntarkurnami üvata jarukunan jatunkaray pözuman 
winarqan. Say pözuqa Tayta Diospa rabyayninmi kaykan. 

20Markapita jukläman jorqurirmi üvata jaruqno runakunata 

wanusirqan. Runakunapa yawarninmi cawallupa shiminman töpaq altuyaq y 
soqta chunka (60) lëwayaq aywarqan. 

 

Apocalípsis 15 
Qanchis angilkuna runakunata nakasiyänanpaq nishqan 

1Saypitanami jana pasacho juk mansariypa señalta rikarqä. Say señal 

karqan castïgukunata apamuq qanchis angilkunami. Say angilkunawan 
castigaskasiptinraqmi Tayta Diospa rabyakuynin päsanqa. 

2Saynöpis rikarqä ninawan talush vidriuno lamartami. Say lamar jananchömi 

Tayta Diosman yärakuqkuna arpankuna aptash ichiraykäyarqan. Say 
arpakunata Tayta Diospitami chaskiyarqan. Paykuna 
manami anticristuta chaskikuyarqansu, ni ïdulunta adorayarqansu ni 
jutinpa nümeruntapis churakuyarqansu. 

3Tayta Diospa sirviqnin Moisés cantashqanta y Carnish cantashqanta 

cantarmi niyarqan: <<Lapanpaq munayyuq Tayta Dios, qam 
rurashqaykikuna seqaypa alimi. Lapan nacionkunapa mandaqnin rey, ali 
kaqlatami imaypis ruranki. Nishqaykitaqa imaypis cumplinkimi. 

4¿Piraq mana mansapakuykushunkimansu? ¿Piraq mana 

alabaykushunkimansu? Qam japalaykimi santu kaykanki. Runakunata 
rurayashqanman tupu juzgashqaykita pïmaymi musyayan. Saymi lapan 
nación runakunapis puntaykiman shamur adorayäshunki>>. 

5Saypitanami jana pasacho kaq Pactu Tolducho Lugar Santïsimu 

kicharaykämuqta rikarqä. 

6Saypitami yarqayämurqan castïgukunata apamuq qanchis angilkuna. 

Paykunaqa lïnupita rurash chipipiykaq limpiu mödanan jatishqami kayarqan. 
Qasqunkunachömi qoripita rurash wachkuta wataraykarqan. 

7Saymi Tayta Diospa trönuncho kaykaq chusku kawaykaqkunapita juk 

yarqamurqan. Paymi qanchis angilkunata aypurqan qoripita rurash cöpata. 

Say cöpakunachömi imayyaqpis kawaq Tayta Diospa rabyaynin junta 
winaraykarqan. 

8Jana pasacho kaq templuman Tayta Diospa chipipiynin juntaptinmi 

qoshnipis juntarqan. Qanchis castïgukunata angilkuna tikwamuyta 
ushayashqanyaq say templuman manami pipis yaykuyta kamäpakurqansu. 

 

Apocalípsis 16 
Qanchis cöpakunacho kaykaq castïgukunata tikwayämushqan 

1Saypitanami wiyarqä jana pasacho kaykaq templupita 

qanchis angilkunaman sinchipa qayakur nikaqta: <<Sararäyashqayki 
cöpakunapita Tayta Diospa castïgunta pasaman tikwayämuy>>. 

2Sayno niptinmi punta kaq ángel sararashqan cöpacho kaykaq castïguta 

pasaman tikwamurqan. Saymi anticristupa señalninwan señalash 
kaqkunata y ïdulunta adoraqkunata qeri pasaypa usharqan. Say qeriwanmi 
fiyupa nakayarqan. 

3Ishkay kaq angilnami sararashqan cöpacho kaykaq castïguta lamarman 

tikwamurqan. Saymi yawarman lamar tikraptin saycho kaqkunaqa lapan 
wanuyarqan. 

4Kimsa kaq angilnami sararashqan cöpacho kaykaq castïguta lapan 

mayukunaman y pukyukunamanpis tikwamurqan. Saymi mayupis pukyupis 
yawarman tikrarqan. 

5Saypitanami wiyarqä yakupaq munayyuq kaykaq ángel kayno nimuqta: 

<<Runakunata sayno castigar alitami ruraykanki, [Tayta Dios]. Unaypita 
pasami imayyaqpis kaykanki. Qamqa santumi kaykanki. 

6Qamman yärakuqkunatapis y profëtaykikunatapis wanusirmi yawarninta 

jichayarqan. Saymi kikinkunapis yawarta upuyänanpaq yakuta yawarman 
tikrasishkanki>>. 

7Saynöpis wiyarqä jana pasacho kaykaq altarpita kayno nimuqta: 

<<Lapanpaq munayyuq Tayta Dios, alimi juzgaykanki>>. 

8Chusku kaq angilnami sararashqan cöpacho kaykaq castïguta intiman 

tikwarqan. Saymi inti fiyupa shanaptin runakuna pasaypa nakayarqan. 

9Sayno nakarpis Tayta Diosta manami adorayarqansu ni jusalikuytapis 

wanakuyarqansu. Saypa trukanqa castigashqanpitami Tayta Diospa contran 
imaykatapis parlayarqan. 

10Pisqa kaq angilnami sararashqan cöpacho kaykaq castïguta anticristupa 

trönunman tikwamurqan. Saymi anticristo mandashqan lapan markakuna 
sakakäkuyarqan. Runakunanami nanaywan qalluntapis kaniyarqanraq. 

11Qeri qeshyawan pasaypa nakarmi Tayta Diospa contran imaykatapis 

rimayarqan. Sayno nakaykarpis y qeri ushaykaptinpis jusalikuykunata 
manami wanakuyarqansu. 

12Soqta kaq angilnami sararashqan cöpacho kaykaq castïguta Éufrates 

jatun mayuman tikwamurqan. Saymi mayu sakiskirqan inti jeqamunan 
kaqpita shamuq reykuna soldädunkunawan päsayämunanpaq. 

13Saypitanami rikarqä säpu niraq kimsa supaykunata. Say supaykunami 

yarqayämurqan dragonpa shiminpita, anticristupa shiminpita y lula profëtapa 
shiminpitapis. 

14Say kimsa supaykunaqa milagrukunatapis rurayarqanmi. Maysaypapis 

aywarmi reykunata y soldädunkunata shuntayarqan lapanpaq munayyuq 
Tayta Dios juzganan junaq pelyayänanpaq. 

15<<Mana musyayashqayki hörami suwano elaqpita 

shamushaq. Kushishqami kayanqa mödanashla rikaq rikaqla 
shuyakamaqkunaqa. Kutimur kamarikünita tariptï qarapächunöla karmi 
pasaypa penqakuyanki>>. 

16Saypitami say kimsa supaykuna lapan reykunata soldädunkunatawan juk 

pasaman shuntayarqan. Hebreo idiömacho say pasapa jutin kaykan 
Armagedónmi. 

17Qanchis kaq angilnami sararashqan cöpacho kaykaq castïguta wayraman 

tikwamurqan. Saymi [jana pasacho kaykaq] templupita y Diospa trönunpita 
sinchipa kayno nimuqta wiyarqä: <<¡Kananqa lapanpis cumplishnami 
kaykan!>> 

18Sayno nimuptinmi asikyaypa asikyar elqukuy rikakämurqan y maqakuy 

bunrurumushqanpis wiyakämurqan. Pasapis fiyupami 
suksukyarqan. Runakunata Tayta Dios kamashqanpita pasa manami 
imaypis sayno suksukyarqansu. 

19Jatunkaray Babilonia markacho taq runakuna jusalikuyashqanpitami cöpa 

junta winaraykaq rabyayninta Tayta Dios upusir fiyupa castigarqan. Sayno 
castigaptinmi say marka kimsaman rachikarqan. Wakin markakunanami 
pasaypa juchur ushakäyarqan. 

20Lapan islakunapis y jirkakunapis elaqaskiyarqanmi. 

21Jana pasapitami chusku arröbano jatusaq runtu tamya tamyamurqan. Say 

runtu tamyawan nakarmi runakuna imaykatapis Tayta Diospa contran 
rimayarqan. 

 

Apocalípsis 17 
Prostitüta warmita rikashqan 

1Saypitanami cöpata tikwamuq qanchis angilkunapita juk ángel shamuykur 

nimarqan: <<Aku aywashun yaku janancho jamaraykaq prostitüta warmita 
Tayta Dios imano castigashqantapis rikasinäpaq. 

2Say warmiwanqa mana penqakuypami mandaq reykuna kakuyash. Mana 

ali costumbrinkunaqa shinkäsikuq vïnunömi kaykan. Say vïnuta upurmi kay 
pasacho runakuna shinkäyarqan>>. 

3Saypitanami revelacioncho sunyaq jirkaman ángel pushamarqan. 

Saychömi rikarqä juk warmi mansariypaq puka ichayta loqaraykaqta. Say 
ichay karqan qanchis umayuq y chunka waqrayuqmi. Ichaypa jananchömi 
Tayta Diospa contran qelqaraykarqan. 

4Warmipa mödananmi karqan granäti y puka püru tëlapita. Qoriwan, 

kuyaylapaq rumikunawan y perlaskunawanpis adornashqami kaykarqan. 
Sararashqan qori cöpachömi winararqan lapan jusalikushqankuna. Sayqa 
pasaypa melanaypaqmi karqan. 

5Urkunchönami runakuna mana musyayashqan jutin qelqaraykarqan kayno 

nir: <<JATUN BABILONIA MARKAMI KÄ. PROSTITÜTA WARMIKUNAPA MAMANMI KÄ. 
JUSALIKUQKUNAPA MAMANMI KÄ>>. 

6Saypita rikärishqächönami tantiyaskirqä Jesucristuman yärakuqkunata 

wanusir yawarninta upushqanwan say warmi shinkash kaykashqanta. Sayta 
rikaykur pasaypa mansarir manami ima ruraytapis kamäpakurqäsu. 

7Saymi ángel nimarqan: <<¿Imanirtaq mansakash kaykanki? Kanan 

tantiyasishayki say warmipita y loqaraykashqan qanchis umayuq y chunka 
waqrayuq ichaypitapis. 

8Say rikashqayki ichayqa nawpata kawash karpis kananqa manami 

kawannasu. Sayno karpis wanwanyaykaqpitami yarqamunqa. Nirkurmi 
ushakanqa. Shamuqta rikarmi runakuna fiyupa espantash rikakuyanqa. Say 
runakunapa jutinkuna manami Libru de la Vïdacho qelqaransu. Say libruta 
Tayta Dios qelqarqan kay pasata kamashqan wisanmi. 

9<<Tantiyakuq kaqqa shumaq tantiyakuyäsun. Say ichaypa qanchis 

umankuna kaykan prostitüta warmi jamarashqan qanchis lömakunami. 

10Saynöpis say umankuna kaykan mandaq qanchis reykunami. Say qanchis 

reykunapita pisqa reykuna maynami ushakäyash. Kananqa juknami mandaq 
kaykan. Qanchis kaq rey yurimurnami pöcu tiempula mandanqa. 

11Nawpata kawaq puka ichayqa puwaq kaq mandaq reymi kanqa. Qanchis 

kaq mandaq reykunanömi kanqa. Nirkur paypis ushakanqami. 

12<<Chunka waqrakunata rikashqaykiqa chunka reykunami 

kaykäyan. Paykuna manaraqmi mandar qalaykuyanraqsu. Juk 

tiempulapaqmi mandaq kayta chaskiyanqa ichaywan juntu 
mandayänanpaq. 

13Mandarnami say chunka reykuna wilanakur munayninta ichayta qoyanqa. 

14Saymi say ichayqa Carnishpa contran sharkur paywan pelyayanqa. 

Contran sharkuyaptinpis lapan mandaqkunapa y reykunapa mandaqnin 
karmi paykunata Carnish vincinqa. Carnishwanmi kayanqa qayashqan, 
akrashqan y imaypis cäsukuq runakuna>>. 

15Nirkurnami ángel nimarqan: <<Prostitüta warmi jamarashqan yakuqa 

maysay marka runakuna, maysay nación runakuna y tukuy idiömata parlaq 
runakunami kaykäyan. 

16Rikashqayki chunka waqrakuna y ichaypis say prostitüta warmita fiyupami 

chikikurkuyanqa. Saymi lapan imankunatapis apakur qarapächulata 
kachaykuyanqa. Saypitanami aysanta mikuyanqa y pusuq kaqtana 
rupasiyanqa. 

17Saypita Tayta Dios yarpayta qoshqannölami say chunka waqrakuna 

wilanakur ichayta munayninta qoyanqa. Saymi say ichay munayyuq kanqa 
Tayta Dios nishqannöla lapanpis cumplikashqanyaq. 

18<<Rikashqayki warmiqa jatunkaray markami kaykan. Say markaqa kay 

pasacho kaykaq reykunatami munaynincho sararaykan>>. 

 

Apocalípsis 18 
Babilonia marka ushakänanpaq nishqan 

1Saypitanami rikarqä munayyuq juk ángel jana pasapita uraykämuqta. 

Chipipiyninmi intëru pasata asikyaparqan. 

2Say angilmi sinchipa nimurqan: <<¡Ushakashnami, ushakashnami 

jatunkaray Babilonia marka! Kananqa supaykunalanami saycho taykäyan. 
Saychöqa melanaypaq impüru wiskurkuna y tukukunalami waqaykäyan. 

3Babiloniapa mana ali costumbrinkuna shinkäsikuq vïnunömi karqan. Say 

vïnutami intëru pasacho runakuna upuyarqan. Kay pasacho reykuna mana 
ali costumbrinkunata Babiloniapita yachakurmi ïdulukunata adorayarqan. 
Imatapis rikashqan kaqta Babilonia rantiptinmi negociantikuna seqaypa 
rïcuyäyarqan>>. 

4Saypitanami wiyarqä jana pasapita nimuqta: <<¡Kuyashqä runakuna, 

Babiloniapita aywakuyay! 

¡Mana jusalikuyänaykipaq witikuyay! Mana witikuyaptikiqa Babiloniaman 
castïgu chämushqannömi qamkunamanpis chämunqa. 



2410 

 

 
© 2018  Wycliffe Bible Translators, Inc. 

  
 

 

5Babiloniapa jusankunaqa jana pasayaqmi chash. Lapan jusalikushqanta 

Tayta Dios musyaykanmi. 

6Jukta nakasiyashqannöla kikintapis castigar nakaykasilay, Tayta Dios. 

Jusalikushqanman tupu yapa yaparkur castigaykulay. 

7Imaykayuqpis kar pasaypa ali tukurmi kawarqan. Sayno kashqanman tupu 

nakaykasilay y lakikuyman churaykulay. Babiloniaqa shonquncho kaynömi 
nirqan: <Noqaqa reinanömi kaykä. Manami viüdasu kä. Manami imaypis 
lakikur waqashaqsu>. 

8Sayno kashqanpitami pasaypa nakanqa. Wanuypis, nakaypis y mikanaypis 

elaqpitami payman chanqa. Sayno nakaykaqtami nina rupar ushanqa. 
Babiloniataqa lapanpaq munayyuq Tayta Diosmi castiganqa>>. 

9Rupashqanpita qoshtay sharkuykaqta rikarmi lapan nacionkunapa 

mandaqnin reykuna lakikuyashpan waqayanqa. Say reykuna Babilonia 
runakunawan riquëzankunata qaranakur ïdulukunatapis adorayarqan. 

10Castigashqanta rikarmi mansakash karulapita rikarar niyanqa: 

<<¡Wawalaw, jatunkaray Babilonia marka! 

¡Munayyuqmi karqayki! 

¡Kananqa elaqpitami ushakaykushkanki!>> 

11Saymi negociunkunata rantiyänanpaq pipis manana kaptin lapan 

negociantikunapis seqaypa waqayanqa. 

12Paykunami rantikuyänanpaq apayaq qorita, qellayta, kuyaylapaq 

rumikunata, perlaskunata, lïnupita y sëdapita rurash granäti y puka 
tëlakunata, tukuy niraq fïnu tablakunata, kuyaylapaq marfilpita, qerupita, 
broncipita, fiërrupita y marmolpita rurash adornukunata. 

13Saynölami rantikuyänanpaq apayaq canëlata, inciensuta, mïrrata y tukuy 

niraq mushkuq jachakunatapis. Saynölami apayaq vïnuta, aceitita, jarinata, 
trïguta, wäkakunata, uyshakunata, cawallukunata y carrëtakunatapis. 
Saynölami runakunatapis rantikuyaq ashmaynin kayänanpaq. 

14Saymi negociantikuna lakikur say markata niyanqa: <<¡Imaykanöpapis 

shuntashqayki riquëzaykikuna manami kannasu! 

¡Kuyaylapaq sararashqaykikuna ushakashnami! 

¡Rïcu kashqaykinöqa manami imaypis kankinasu!>> 

15Say markacho rïcuyaq negociantikunami rupaykaqta karulapita rikaykurmi 

mansakash waqar 

16niyanqa: <<¡Wawalaw, jatunkaray Babilonia marka! Say marka 

kuyaylapaq kar lïnupita rurash puka y granäti mödanash warminömi karqan. 

Qoriwan, kuyaylapaq rumikunawan y perlaskunawan adornash warminömi 
karqan. 

17¡Riquëzankuna elaqpitami chipyaq ushakaykush!>> Büqui manijaqkuna y 

büquicho lapan arupakuqkunapis karulapitami rikaraykäyan. 

18Say markapita qoshtay sharkuqta rikarmi seqaypa waqar niyanqa: 

<<Manami may markapis say markano seqaypa kuyaylapaqqa kashsu>>. 

19Fiyupa waqar qaparäyashpanmi alpatapis umankunaman winakur 

niyanqa: <<¡Wawalaw, jatunkaray Babilonia marka! Saychömi 
büquiyuqkuna negociunta rantikur lapanpis rïcuyäyash. Kananqa elaqpitami 
pasaypa ushakäkush>>. 

20Jana pasacho kaqkuna, ¡kushikuyay! Apostolkuna, profëtakuna y Diosman 

lapan yärakuqkunapis, ¡kushikuyay! Qamkunata wanusiyäshushqaykipitami 
Tayta Dios say markata chipyaq ushakäsish. 

21Saypitanami munayyuq juk ángel mulinu niraq rumita joqarkur lamarman 

jitarir nirqan: <<Babilonia marka, kaynömi ushakanki. Qamta manami 
imaypis rikayäshunkinasu. 

22Runakuna cantayashqankunapis manami qamcho wiyakanqanasu. 

Manami arpapis, pinkullupis ni cornëtapis wiyakanqanasu. Ima aruyta 
yachaqkunapis manami kayanqanasu. Mulinu taqrarashqanpis manami 
wiyakanqanasu. 

23Pipis mana taptin aksipis mananami kanqanasu. Casaray fiestapis 

mananami kanqanasu. Qamcho taykaq negociantikuna maysay 
negociantikunapitapis mas munayyuqmi kayarqan. Brüju karmi 
maysaychöpis taq runakunata criyisishkanki. 

24Qamchömi profëtakunapa, Diosman yärakuqkunapa y maysay 

runakunapa yawarnin mashtaraykan>>. 

 

Apocalípsis 19 
Jana pasacho alabayashqan 

1Saypitanami wiyarqä jana pasacho saysika runakuna sinchipa kayno 

nimuqta: <<¡Aleluya! 

¡Tayta Diosninsimi munayninwan runakunata salvan! 

¡Payqa lapanpaq munayyuqmi kaykan! [¡Payta pïmaypis alabasun!] 

2¡Payqa pitapis shumaqmi juzgan! Lapan runakunata 

jusalikasiq prostitüta warmita castigashnami. Tayta Diospa sirviqninkunata 
wanusishqanpitami kikintana ushakäsish>>. 

3Nirkurnami yapay niyämurqan: <<¡Aleluya! Say marka rupaptinmi mana 

päraypa qoshtay sharkuykanqa>>. 

4Saypitanami trönuncho jamaraykaq Tayta Diosta adorayänanpaq 

puntancho kaykaq ishkay chunka chusku (24) mayor runakuna y saycho 
kaykaq chusku kawaykaqkunapis lätakuykur niyarqan: <<¡Amén! 
¡Aleluya!>> 

5Sayno niyaptinnami Tayta Dios jamaraykashqan trönunpita kayno nimuqta 

wiyarqä: <<¡Tayta Diosninsita mansapakur sirviqkuna, rïcu karpis pobri 
karpis lapayki alabayay!>> 

Gloriacho majasakay fiesta kashqan 

6Saypitanami aska runakuna alabaykäyaqta wiyarqä. Say alabayashqan 

wiyakarqan aska yaku aywar qaparaqno y maqakuy bunruruqnömi. Say 
runakunami niyarqan: <<¡Aleluya! 

¡Lapanpaq munayyuq Tayta Diosninsi mandaykannami! 

7¡Payta kushish alabashun! Chämushnami Carnish majasakänan fiesta. 

Casarananpaq kaq jipashpis kamarikushnami kaykan. 

8Say jipashtami fïnu lïnupita rurash chipipiykaq limpiu mödanata 

jatikunanpaq Tayta Dios kamaripash>>. (Say mödanaqa Tayta Diosman 
yärakuqkuna alikunata rurayashqanmi kaykan.) 

9Saymi nawpächo kaykaq ángel nimarqan: <<Kay nishqäta qelqay: <Say 

majasakay fiestaman qayasishqan runakuna kushishqami kayanqa> >>. 
Nirkurnami nimarqan: <<Kay nishqäkunaqa Tayta Dios nishqankunami 
kaykan>>. 

10Sayno nimaptinmi angilta adoranäpaq lätakuykurqä. Saymi nimarqan: 

<<¡Noqata ama adoramaysu! Noqapis qamnöla y yärakuq 
mayikikunanölami Tayta Diospa sirviqnin kaykä. ¡Tayta Dioslata adorayqa! 
Lapan wilakushqäpis Jesucristo alabash kananpaqmi kaykan>>. 

Jesucristo kay pasaman kutimushqan 

11Saypitanami jana pasa kichakämuptin rikarqä yuraq cawalluta. 

Loqaraqninpa jutinmi karqan Nishqanta Rasunpa Cumpliq. Paymi pitapis 
mana jananpaylapa juzgan. Mana ali ruraqkunata ushakäsinanpaqmi 
guërratapis ruran. 

12Nawinkunapis ninanöraqmi asikyarqan. Umanchömi aska corönakunata 

jatirarqan. Saychömi juk jutin qelqararqan. Say jutitaqa kikilanmi musyarqan. 

13Yawarlana mödanan jatishqami kaykarqan. Jutinmi kaykan Diospa 

Palabran. 

14Paytami jana pasapita kaq soldädukuna yuraq cawallunkuna loqash 

qatiräyarqan. Paykunami fïnu lïnupita rurash yuraq y limpiu mödanankuna 
jatish kayarqan. 

15Yuraq cawallun loqaraqpa shiminpitami afilash espäda yarqamurqan. 

Nacionkunata say espädawan vincirkurmi fiërru väran aptakurkur 
mandanqa. Nacionkunata castigarmi üvata jarukunan pözucho jaruqno 
castiganqa. Sayno castigarmi lapanpaq munayyuq Tayta Dios fiyupa 
rabyashqanta musyasinqa. 

16Sotänancho y mama chankancho qelqaraq juk jutinmi nirarqan: 

<<Reykunapa Reynin y mandaqkunapa Mandaqnin>>. 

17Saypitanami rikarqä inti janancho juk ángel ichiraykämuqta. 

Say angilmi wiskurkunata qayakur nirqan: <<¡Tayta Dios kamarishqan 
mikuyta mikuyänaykipaq lapayki shayämuy! 

18¡Runakunapa aysantami mikuyanki! ¡Reykunapa, soldädukunapa, 

soldädupa mandaqninkunapa y loqaräyashqan cawallunkunapa aysantapis 
mikuyankimi! ¡Ashmaypatapis, mana ashmaypatapis, rïcupatapis, 
muchuqpatapis lapan runakunapa aysantami mikuyanki!>> 

19Saychömi rikarqä anticristuta y lapan nacionkunapa mandaqnin reykuna 

soldädunkunawan kaykäyaqta. Paykunami yuraq cawallun loqash runawan 
y soldädunkunawan pelyayänanpaq shuntakäyarqan. 

20Saychömi yuraq cawallun loqash runa anticristuta y lula profëtatapis prësu 

sarirqan. Manaraq prësu sariptinmi say lula profëta anticristupa nawpancho 
milagrukunata rurar anticristupa señalninta chaskikuqkunata y ïdulunta 
adoraqkunatapis criyisirqan. Say lula profëtata y anticristutaqa azufriyuq 
nina rupaykaq qochamanmi kawaykaqta qaykurqan. 

21Anticristupa soldädunkunatanami yuraq cawallun loqash runaqa 

shiminpita yarqamuq espädawan wanusirqan. Say wanuqkunapa 
aysantanami wiskurkuna pacha junta mikuyarqan. 

 

Apocalípsis 20 
Kawarimuqkuna Jesucristuwan waranqa wata mandayänanpaq nishqan 

1Saynöpis rikarqä jana pasapita juk ángel uraykämuqtami. 

Say angilmi wanwanyaykaq pasapa shiminpa llävinta y jatunkaray cadinata 
aptash urämurqan. 

2Dragonta sariykurmi waranqa (1,000) wata wataränanpaq watarqan. Say 

dragonmi diablu niyashqan Satanás y unay culebra karqan. 

3Wanwanyaykaq pasapa shiminpa qarpurirmi pitapis manana 

engañananpaq punkunta wichqarkur sëllarkurqan. Waranqa wata 
cumpliskiptinnami pöcu tiempula libri kananpaq kacharinqa. 

4Saypitanami trönukunata rikarqä. Say trönukunamanmi juzgaqkuna 

jamakuyarqan. Saynölami saysika almakunatapis rikarqä. Say almakuna 
kayarqan Jesucristuman yärakur Tayta Diospa wilakuyninta 
wilakuyashqanpita umankunatapis jipiypa wanusiyashqan runakunapa 
almankunami. Paykuna manami anticristuta ni ïduluntapis adorayarqansu. 
Saynöpis manami anticristupa señalninwan urkunmanpis ni makinmanpis 
señalasikuyarqansu. Say runakuna kawarirkamur waranqa (1,000) watami 
Jesucristuwan mandayanqa. 

5Paykunaqa puntatami kawariyämunqa. Wakin wanuqkunami isanqa 

waranqa wata cumplirkuptinraq kawariyämunqa. 

6Puntata kawarimuqkunaqa kushishqami kayanqa. Paykunaqa Tayta Dios 

kuyashqan santu runakunami kayanqa. Saymi qepa kaq wanuyman 
chäyanqasu. Saypa trukanqa Tayta Diosta y Jesucristuta sirviq cürakuna 
kayashpanmi Jesucristuwan waranqa wata mandayanqa. 

Satanásta infiernuman qaykunanpaq nishqan 

7Waranqa (1,000) wata päsarkuptinnami 

prësuraykaq Satanásta kacharinqa. 

8Saymi lapan nación runakunata engañananpaq maysaypapis purir Gog 

nacionpa y Magog nacionpa soldädunkunatapis guërrata rurayänanpaq 
shuntanqa. Lamar kuchuncho aqushanömi say soldädukunapis saysika 
kayanqa. 

9Say soldädukuna maysaypitapis shamurmi Dios kuyashqan markacho 

kaykaq yärakuq runakunapa campamentunta tumaypa juntapäyanqa. 
Sayno juntaparaykäyaptinmi Tayta Dios jana pasapita ninata ratasimur say 
soldädukunata ushakäsinqa. 

10Nirkurnami runakunata engañaq diabluta azufriyuq nina rupaykaq 

qochaman qaykunqa. Saychömi anticristo y lula profëtapis mayna 
qaykuraykäyanqa. Saychömi diablupis paqasta junaqta imayyaqpis 
paykunawan nakanqa. 

Lapan runakunata Tayta Dios juzgananpaq nishqan 

11Saypitanami rikarqä jatunkaray yuraq trönuncho Tayta Dios jamaraykaqta. 

Paypa nawpanpitami kay pasapis y jana pasapis elaqaskiyarqan. Mananami 
mas rikakäyarqannasu. 

12Saynöpis rikarqä lapan wanuq runakuna, yachaqpis mana yachaqpis, 

Tayta Diospa puntancho ichiraykäyaqta. Saypitanami librukunata kichar 

Libru de la Vïdatapis Tayta Dios kicharqan. Say librukunata rikaykurmi alita 
o mana alitapis rurayashqanman tupu runakunata juzgarqan. 

13Say runakunami kayarqan lamarcho wanuqkuna, pamparaqkuna y 

maysaycho wanuqkunapis. Lapantami rurayashqanman tupu Tayta Dios 
juzgarqan. 

14Saypitanami wanuytapis Hadestapis nina qochaman qaykurqan. Say nina 

qochami qepa kaq wanuy kaykan. 

15Saymanmi Libru de la Vïdacho jutinkuna mana qelqaraq kaq 

runakunatapis qaykurirqan. 

 

Apocalípsis 21 
Kay pasapis y ciëlupis mushuq kayänanpaq nishqan 

1Saypitanami mushuq pasatawan mushuq ciëluta rikarqä. Nawpa kaq 

ciëlupis y nawpa kaq pasapis manami karqannasu. Lamarpis mananami 
karqannasu. 

2Saynölami [noqa Juan] rikarqä mushuq 

Jerusalén sagrädu markatapis Tayta Diospa nawpanpita uraykämuqta. Say 
markami casarananpaq mushuq mödanan jatish jipashno kuyaylapaq 
kaykarqan. 

3Say hörami wiyarqä Tayta Diospa trönunpita sinchipa nimuqta: 

<<¡Kananqa runakuna kaqchönami Tayta Dios tanqa! Paykunami 
kuyashqan runakuna kayanqa. Kikin Tayta Diosmi paykunawan kanqa. 

4Paykunata shoqashpanmi weqinkunatapis pisapanqa. Wanuypis, 

waqaypis, lakikuypis y nakaykunapis manami kanqanasu. Saykunaqa 
lapanmi ushakanqa>>. 

5Trönucho jamaraykaqnami nimurqan: <<Lapantapis mushuqtami 

ruraykä>>. Saypitanami nimarqan: <<Kay nishqäkuna rasun kaqmi kaykan. 
Sayno kaykaptinqa lapan nishqäkunata qelqay>>. 

6Nirkurnami nimarqan: <<Lapanpis cumplishnami kaykan. Alfa y Omegami 

noqa kaykä. Qalaykunan y ushananmi kaykä. Yakunaqkunataqa 
dembaldilami kawasikuq yakuta upusishaq. 

7Imano nakarpis mana ajayaypa yärakamuqkunaqa lapan herenciantami 

chaskiyanqa. Noqami paykunapa Diosnin kashaq. Paykunami wamräkuna 
kayanqa. 

8Noqapita penqakuqkunata, mana yärakamaqkunata, jusasapakunata, 

wanusikuqkunata, fornicación jusata jusalikuqkunata, brüjukunata, ïdulu 
adoraqkunata y lulakuqkunataqa azufriyuq nina rupaykaq qochamanmi 
qaykushaq. Say nina qochaqa qepa kaq wanuymi kaykan>>. 

Mushuq Jerusalén imano kananpaq nishqan 

9Saypitanami cöpakunawan castïgukunata tikwamuq 

qanchis angilkunapita juk ángel shamuykur nimarqan: <<Carnishwan 
casarananpaq kaq jipashta rikasinäpaq aku aywashun>>. 

10Sayno nirmi revelacioncho jatun punta jananman 

pushamarqan. Saychömi rikasimarqan mushuq Jerusalén sagrädu marka 
Tayta Diospa nawpanpita uraykämuqta. 

11Say marka Tayta Diospa chipipiyninwanmi chipipirqan. Jaspe rumi niraq y 

cristal vidriu niraqmi kuyaylapaq karqan. 

12Markatami jatunkaray murälla tumaypa sapararqan. Say murällami karqan 

chunka ishkay punkuyuq. Cada punkuchömi juk ángel karqan. Saynöpis 
cada punkuchömi juk juti qelqararqan. Say jutikuna Israelpa surinkunapa 
jutinkunami kayarqan. 

13Kimsa punkukuna karqan inti yarqamunan kaqläpa, kimsa kaqna norti 

kaqläpa, kimsa kaqnami sur kaqläpa, kimsa kaqna inti jeqanan kaqläpa. 

14Murälla kaqchömi chunka ishkay rumikuna kaykarqan. Cada 

rumikunachömi juk juti qelqaraykarqan. Say jutikuna kayarqan Carnishpa 
chunka ishkay apostolninkunapa jutinkunami. 

15Noqawan parlaq angilmi qoripita rurash värata aptakurkur say markata, 

punkunkunatawan murällantapis tupumurqan. 

16Tupuptinmi say markapa altuyninpis, anchuyninpis y larguyninpis say 

tamäñula karqan. Saynöpis say markapa cada lädun karqan chunka ishkay 
waranqa (12,000) estadiumi. 

17Nirkurnami murällanpa anchuyninta tupurqan. Tupuptinmi anchuynin 

karqan pachak chusku chunka chusku (144) kukush. 

18Say murällaqa jaspe rumikunawan perqashqami karqan. Markaqa 

qorilapita rurash karmi limpiu vidriuno luchuk karqan. 

19Say murällapa cimientunmi tukuy niraq kuyaylapaq rumikunawan perqash 

karqan: Punta kaqmi karqan jaspe rumi, ishkay kaqmi karqan zafiro rumi, 
kimsa kaqmi karqan ágata rumi, 

chusku kaqmi karqan esmeralda rumi, 

20pisqa kaqmi karqan ónice rumi, soqta kaqmi karqan cornalina rumi, 

qanchis kaqmi karqan crisólito rumi, puwaq kaqmi karqan berilo rumi, esqun 
kaqmi karqan topacio rumi, 

chunka kaqmi karqan crisopraso rumi, 

chunka juk kaqmi karqan jacinto rumi y chunka ishkay kaqnami karqan 
amatista rumi. 

21Say murällapa chunka ishkay punkunkunami cada ünun karqan juk 

perlaspita rurash. Markapa jatun kaq cällinmi karqan chipipiykaq qoripita 
rurash. Saynöpis karqan vidriu niraqmi. 

22Say markachöqa templuta manami rikarqäsu. Saychöqa lapanpaq 

munayyuq Tayta Dios y Carnishmi templu kaykan. 

23Kikin Tayta Dios y Carnish asikyapaptinmi intipis ni killapis kanqanasu. 

24Maysay nacionkunacho salvash runakunatami 

asikyapanqa. Nacionkunapa mandaqnin reykunapis kuyaylapaq 
riquëzankunata sayman apayanqa. 

25Say markacho pasa mana sakaptinmi imaypis punkunkunata 

wichqayanqasu. 

26Maysay nacionpitapis say markamanmi riquëzankunata apayanqa. 

27Sayman manami yaykuyanqasu jusasapakuna, lutanta ruraqkuna ni 

lulakuqkunapis. Sayman yaykuyanqa Libru de la Vïdacho jutinkuna 
qelqaraykaqkunalami. Say libruqa Carnishpa librunmi kaykan. 

 

Apocalípsis 22 

1Saypitanami ángel rikasimarqan imayyaqpis kawasikuq y kuyaylapaq 

cristal vidriuno chipipiykaq [chuya] mayuta. Say mayu yarqaykämurqan 
Tayta Dios y Jesucristo jamaraykashqan trönun chakinpitami. 

2Jatun kaq cälli chawpinpami say mayu aywaykarqan. Mayupa 

kuchunkunachömi imayyaqpis kawasikuq jachakuna ichiraykäyarqan. Say 
jachakunami cada killa wayuq. Raprankunanami lapan nación runakunapaq 
jampi karqan. 

3Kay pasata Tayta Dios maldicionash karpis say markataqa mananami 

maldicionanqanasu. Saychöqa Tayta Diospa y Carnishpa trönunmi 
kaykanqa. Sirviqninkunanami Diosta adorayanqa. 

4Saychömi Tayta Diospa qaqlanta rikayanqa. Urkunkunachömi Tayta 

Diospa jutinpis qelqaranqa. 

5Say markachöqa pasapis mananami sakanqanasu. Chipipiyninwan Tayta 

Dios asikyapaptinmi intitapis ni ima aksitapis nistäyanqanasu. Say 
runakunami imayyaqpis mandayanqa. 

Jesucristo kutimunanpaqna nishqan 

6Saymi ángel nimarqan: <<Profëtakunata tantiyasiq Tayta Diosmi imapis 

päsananpaq kaqkunata sirviqninkunata wilanäpaq kachamash. Kay 
wilakushqäkuna rasun kaqlami kaykan>>. 

7Saynöpis Jesucristo nin: <<Shamunäpaqnami kaykä. Kushishqami 

kawayanqa kay librucho qelqaraykaqta cäsukuqkunaqa>>. 

8Noqa Juanmi saykunata wiyashkä y rikashkä. Saymi lapanta rikasimaq 

angilpa puntanman adoranäpaq lätakuykurqä. 

9Saymi nimarqan: <<¡Noqata ama adoramaysu! Noqapis profëta 

mayikikunanöla y qelqashqaykikunata chaskikuqkunanölami Tayta Diospa 
sirviqnin kaykä. Tayta Dioslata adorayqa>>. 

10Mastapis nimarqan: <<Lapanpis cumplinanpaqna kaykaptinqa 

revelacioncho rikashqaykikunata ama pakaräsinkisu, sinöqa libruman 
qelqarkur runakunaman apasiy. 

11Mana alita ruraqkuna jina mana alita rurar kawakuyäsun. Jusalikuqkunaqa 

jina jusalikur kawakuyäsun. Ali runakunaqa alita rurar kawakuyäsun. Tayta 
Dios munashqanno santu kawaqkunaqa pay munashqanno santu 
kawakuyäsun>>. 

12Jesucristumi nin: <<Shamunäpaqnami kaykä. Shamurmi runakuna 

kawayashqanman tupu juzgar premiuta qoshaq o castigashaqpis. 

13Alfa y Omegami noqa kaykä. Qalaykunan y ushananmi kaykä. 

14<<Kushishqami kayanqa mushuq Jerusalénman yaykuyänanpaq y 

imayyaqpis kawasikuq jachapa wayuyninta mikuyänanpaq mödanankunata 
taqshakuqkuna. 

15Say markaman manami yaykuyanqasu luta kawakuqkuna, 

brüjukuna, fornicación jusata jusalikuqkuna, runa mayinta wanusiqkuna, 
ïdulukunata adoraqkuna y lapan lulakuqkunapis. 

16<<Noqa Jesúsmi yärakamaqkunaman angilnïta kachamushkä imapis 

päsananpaq kaqkunata musyasinäpaq. Noqa Davidpita miraqmi y Waraq 
Qoyllarmi kaykä>>. 

17Santu Espïritupis y Jesucristuwan majasakänanpaq jipashpis <<¡jukla 

shamuyna, Taytay!>> nikäyanmi. Kay librucho qelqaraykaqkunata 
wiyaqkunapis <<shakamuyna, Taytay>> niyäsun. Yakunaqkunaqa 
shayämusun. Imayyaqpis kawasikuq yakuta dembaldila upuyäsun. 

18Kay librucho qelqaraykaqta wiyaqkunatami albirtï: Mayqanpis kay 

qelqaraykaqkunaman yarpayninkunata yapaq kaqtaqa Tayta Dios fiyupami 
castiganqa. Kay librucho qelqarashqannömi say runakuna nakayanqa. 

19Kay librucho qelqaraykaqpita juk yachasikuylatapis jorquyaptinqa Tayta 

Dios manami kachapanqasu imayyaqpis kawasikuq jachapa wayuyninta 
mikuyänanpaq. Saynöpis mushuq sagrädu Jerusalén markaman manami 
yaykuyanqasu ni kay librucho qelqaraykaq bendicionkunatapis manami 
chaskiyanqasu. 

20Kay libruta qelqanäpaq tantiyasimaqmi nin: <<Shamunäpaqnami 

kaykä>>. <<¡Amén! ¡Shakamuy, Señor Jesús!>> 

21Señor Jesucristo lapaykita imaypis yanapaykuyäläshunki. [Amén.] 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

 
Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


